
सत्यता कसरी पछ्याउने (१)

हामीले सत्यता कसरी पछ्याउने भन्‍ने यो विषयमा निकै लामो समयदेखि सङ्गति गरेका छौँ, र हामीले सङ्गति गरेका सबै कुरामा सत्यता कसरी पछ्याउने भन्‍ने बारेमा अभ्यासको एउटा पक्ष समावेश छ: त्याग्‍नु। अर्थात्, हाम्रो सङ्गतिको विषयवस्तु सबै मानिसहरूले परमेश्‍वरमा विश्‍वास गर्ने र सत्यता पछ्याउने प्रक्रियामा त्याग्‍नुपर्ने कामकुराहरूका बारेमा थियो, जुन मानिसहरूले आफ्नो जीवनमा र आफूले हिँड्ने जीवन मार्गमा त्याग्‍नुपर्ने कुराहरू पनि हुन्। मानिसहरूले सत्यता पछ्याउने कार्यलाई असर गर्ने कुराहरूमध्ये केही कुराहरू ठीक यिनै हुन्। त्यसोभए त्याग्‍ने बारेमा रहेको हाम्रो विषयको पहिलो विषयवस्तु के थियो? (मानिसहरूका विभिन्‍न नकारात्मक संवेगहरू त्याग्‍नु।) अनि दोस्रो विषयवस्तु के थियो? (मानिसहरूको खोज, आकाङ्क्षा, र कामनाहरू त्याग्‍नु।) त्याग्‍ने बारेमा रहेको हाम्रो विषयवस्तुको पहिलो बुँदा विभिन्‍न नकारात्मक संवेगहरू त्याग्‍नु थियो, र दोस्रो बुँदा मानिसहरूको खोज, आकाङ्क्षा, र कामनाहरू त्याग्‍नु थियो। हरेक विषयवस्तुमा केही उप-विषय र विवरणहरू समावेश थिए, होइन र? (हो।) हामीले चाहे जे सङ्गति गरिरहेका भए पनि, वा यस विषयभित्र जुनसुकै अनुश्रेणी र विषयवस्तुहरू भए पनि, र चाहे जति धेरै उदाहरणहरू दिइएको भए पनि, वा समस्याहरूका चाहे जति धेरै स्थिति र सारहरू खुलासा गरिएका भए पनि, छोटकरीमा भन्दा, हामीले सङ्गति गरेका सबै विषयले मानिसहरूले परमेश्‍वरमा विश्‍वास गर्ने र सत्यता पछ्याउने प्रक्रियामा वा तिनीहरूको वास्तविक जीवनमा आइपर्ने विभिन्‍न समस्याहरू, साथै मानिसहरूले छनौट गर्नुपर्ने अभ्यासका मार्गहरू र यी समस्याहरूको सामना गर्दा तिनीहरूले पालना गर्नुपर्ने सत्यता सिद्धान्तहरूलाई छोएका छन्। यी समस्याहरूसँग सम्बन्धित विभिन्‍न पक्षहरू खोक्रा छैनन् र ती मानिसहरूको सोच वा आत्मिक संसारमा मात्रै अस्तित्वमा हुँदैनन्। बरु, ती मानिसहरूको वास्तविक जीवनमा अस्तित्वमा हुन्छन्। त्यसकारण यदि तँ सत्यता पछ्याउन इच्छुक छस् भने, तँलाई जस्तोसुकै समस्याहरू आइपरे पनि, तँ सत्यताको खोजी गर्न र आफ्नो आधारका रूपमा लिनका लागि सम्बन्धित सत्यता सिद्धान्तहरू भेट्टाउन, अभ्यासको मार्ग पत्ता लगाउन, र यी समस्याहरू आइपर्दा पछ्याउने मार्ग प्राप्त गर्न सक्छस् भन्‍ने म आशा गर्छु। यो सबै विषयमा सङ्गति गर्नुको एउटा आधारभूत उद्देश्य यही हो। हामीले यी सबै सत्यताहरूका बारेमा सङ्गति गरिसकेका भए पनि, मानिसहरूलाई यी सत्यता वास्तविकताहरूमा प्रवेश गर्न केही समय लाग्नेछ। मानिसहरूले यी सत्यताहरूमा सङ्गति गरेर सुरु गर्नुपर्छ, र तिनीहरूले विभिन्‍न सत्यता सिद्धान्तहरूलाई आफ्नो आधारका रूपमा लिनुपर्छ, र सबै प्रकारका कामकुराहरूप्रतिको तिनीहरूको दृष्टिकोण, साथै तिनीहरूको जीवन मनोवृत्ति र अस्तित्वका माध्यमहरूलाई परिवर्तन गर्नुपर्छ। त्यसरी, परमेश्‍वरमा विश्‍वास गर्ने प्रक्रियामा वा जिउने र अस्तित्वमा रहने प्रक्रियामा, मानिसहरूले यी सत्यता सिद्धान्तहरू स्वीकार गरेर, थाहै नपाई, पहिले अस्तित्वमा रहेका, पुराना, र शैतानबाट आएका आफ्ना विभिन्‍न भ्रामक सोच, दृष्टिकोण, वा मनोवृत्ति र अस्तित्वका माध्यमहरूलाई परिवर्तन गर्न सक्‍नेछन्, र तिनीहरूले आफ्नो भ्रष्ट स्वभाव फाल्न सक्‍नेछन्। त्यसकारण, हामीले यसभन्दा पहिले सङ्गति गरेका यी शब्दहरू र भविष्यमा सङ्गति गर्ने यी शब्दहरू कुनै प्रकारको ज्ञान, वा कुनै प्रकारको विद्वता होइनन्, र ती अवश्य नै सिद्धान्त होइनन्। बरु, मानिसहरूलाई आफ्नो दैनिक जीवनमा तिनीहरूले सामना गर्ने विभिन्‍न समस्या र कठिनाइहरूलाई समाधान गर्न मार्गदर्शन गर्न, निर्देशित गर्न, र सहयोग गर्नका लागि तिनको प्रयोग गरिन्छ। जब पनि तैँले समस्या सामना गर्छस्, वा जब पनि तैँले परिस्थिति, वा व्यक्ति, घटना, वा कामकुराको सामना गर्छस्, तब तैँले पालना र अभ्यास गर्नुपर्ने सत्यता मापदण्डहरूका बारेमा हाम्रो सङ्गतिको विषयभित्र हेर्न सक्छस्, ताकि तैँले आफ्ना भ्रष्ट स्वभाव र आफ्ना पुराना र गलत दृष्टिकोणहरू अनुसार अभ्यास गर्नुको सट्टा सत्यतालाई आफ्नो आधार र मापदण्डका रूपमा लिन सक्। मानिसहरूले परमेश्‍वरमा विश्‍वास गर्नुको उद्देश्य सत्यता पछ्याउनु हो, तर सत्यता पछ्याउनुको उद्देश्य भनेको मानिसहरूको रित्तो जीवन भर्नु, वा तिनीहरूको रित्तो जीवन परिवर्तन गर्नु, वा तिनीहरूका आत्मिक संसारलाई सम्पन्न पार्नु होइन। सत्यता पछ्याउनुको उद्देश्य के हो? मानिसहरूका हकमा, उद्देश्य भनेको मुक्ति दिइनका लागि आफ्नो भ्रष्ट स्वभाव फाल्नु हो; अवश्य नै, आफ्नो भ्रष्ट स्वभाव फाल्नु भनेको परमेश्‍वरमा समर्पित हुन, र परमेश्‍वरको डर मान्‍न र दुष्टताबाट अलग बस्‍नका लागि पनि हो। तर परमेश्‍वरका लागि, मानिसहरूले सत्यता पछ्याउनुको उद्देश्य र महत्त्व त्यति साधारण हुँदैन; यो कसैले मुक्ति पाउनुसँग मात्रै सम्बन्धित हुँदैन। बरु, यो परमेश्‍वरले शैतानका भ्रष्ट स्वभावहरूले उप्रान्त मूर्ख नतुल्याइने व्यक्ति प्राप्त गर्नु हो, र अवश्य नै, यो परमेश्‍वरसँग मिल्न सक्ने प्रकारको व्यक्ति प्राप्त गर्नु पनि हो; अझै महत्त्वपूर्ण कुरा, यो परमेश्‍वरले, सृजित मानवजातिबाट आफूले चाहेको प्रकारको व्यक्ति, यावत् थोक व्यवस्थापन गर्न र यावत् थोकसँग सदासर्वदा अस्तित्वमा रहन सक्‍ने व्यक्ति प्राप्त गर्नु हो। यो महत्त्व मानिसहरूका लागि सरल भएझैँ मुक्ति पाउनु जत्तिको सरल कुरा होइन। त्यसकारण, चाहे यो मानिसहरूका लागि होस् वा परमेश्‍वरका लागि होस्, सत्यता पछ्याउनु अत्यन्तै महत्त्वपूर्ण हुन्छ। यो अत्यन्तै महत्त्वपूर्ण भएको हुनाले, सत्यता पछ्याउने कार्यसँग सम्बन्धित अभ्यासको एउटा पक्षको विषय—“त्याग्‍नु”—मुक्ति प्राप्ति पछ्याउन चाहने हरेक व्यक्तिका लागि अत्यन्तै महत्त्वपूर्ण हुन्छ। “त्याग्‍नु” को अभ्यास अत्यन्तै महत्त्वपूर्ण भएकोले, “त्याग्‍नु” सम्बन्धी विभिन्‍न सत्यता सिद्धान्तहरू, साथै “त्याग्‍नु” को अभ्याससँग सम्बन्धित रहेका अनि खुलासा गरिएका विभिन्‍न स्थिति, भ्रष्ट स्वभावका प्रकटीकरणहरू, र भ्रष्ट सोच र दृष्टिकोणहरू मानिसहरूले राम्ररी बुझ्नैपर्ने कुराहरू हुन्। जब मानिसहरूले दैनिक जीवनमा प्रायजसो प्रकट हुने भ्रमपूर्ण सोच र दृष्टिकोणहरू, साथै तिनीहरूका भ्रष्ट स्वभाव र भ्रष्टताका प्रकटीकरणहरूलाई जाँच्छन् र बुझ्छन्, र यसरी आफूलाई चिन्न पुग्छन्, र सत्यताको एउटा पक्षलाई बुझ्छन् र स्वीकार गर्छन्, र त्यसपछि सम्बन्धित सत्यता सिद्धान्तहरू अनुसार अभ्यास गर्छन्, तब मात्रै तिनीहरूले सत्यता पछ्याउनुको उद्देश्य हासिल गर्नेछन्। हामीले सत्यता कसरी पछ्याउने भन्‍ने अन्तर्गत रहेको “त्याग्‍नु” का दुई वटा मुख्य विषयवस्तुहरूका बारेमा यस समयावधिमा गरेको हाम्रो सङ्गतिलाई लगभग अन्त्यमा पुगेका छौँ। पहिलो विषयवस्तु के थियो? मानिसहरूका विभिन्‍न नकारात्मक संवेगहरू त्याग्‍नु। दोस्रो बुँदा के थियो? मानिसहरूका खोजी, आकाङ्क्षा, र कामनाहरू त्याग्‍नु। हामीले यी दुई विषयवस्तुका बारेमा रहेको हाम्रो सङ्गतिमा धेरै विषयहरू समेटेका भए पनि, अझै महत्त्वपूर्ण कुरा के हो भने तैँले यी विषयहरूमा संलग्‍न रहेका प्रत्येक निश्‍चित सत्यता सिद्धान्तहरू बुझ्नुपर्छ। मानिसहरूले सत्यता सिद्धान्तहरू बुझेपछि मात्रै तिनीहरूले आफ्नो दैनिक जीवनमा र आफ्नो जीवनको मार्गमा यी सत्यता सिद्धान्तहरू अनुसार आफूलाई आचरणमा राख्न र व्यवहार गर्न, बिस्तारै सत्यता वास्तविकतामा प्रवेश गर्न, र सत्यता पछ्याउने प्रक्रियामा, बिस्तारै सत्यतालाई बुझ्ने र प्राप्त गर्ने परिणामहरू हासिल गर्न सक्छन्।

हामीले यसभन्दा पहिले सङ्गति गरेको, सत्यतालाई कसरी पछ्याउने अन्तर्गत रहेको “त्याग्‍नु” को अभ्यासका दुई वटा विषयवस्तुलेले मानिसहरूका भ्रष्ट स्वभाव, तिनीहरूका विभिन्‍न सोच र दृष्टिकोण, र तिनीहरूको दैनिक जीवनमा आइपर्ने विभिन्‍न समस्याहरूलाई छुन्छन्। तर “त्याग्‍नु” भित्र अर्को महत्त्वपूर्ण वा, अझै ठूलो विषयवस्तु पनि छ भनेर पनि भन्‍न सकिन्छ, जसका बारेमा हामीले साँच्‍चै नै सङ्गति गर्नैपर्छ। त्यो विषयवस्तु के हो? यसमा परमेश्‍वरप्रतिको मानिसहरूका मनोवृत्ति, परमेश्‍वरप्रतिको तिनीहरूका सोच र दृष्टिकोण, र तिनीहरूले आफ्नो दैनिक जीवनमा परमेश्‍वरलाई व्यवहार गर्ने अभ्यासका सिद्धान्तहरू समावेश हुन्छन्। यो विषयवस्तु पहिलो दुई वटाभन्दा अलिक महत्त्वपूर्ण छ भनेर भन्‍न सकिन्छ। यो विषयवस्तु परमेश्‍वरप्रतिको मानिसहरूका मनोवृत्ति, परमेश्‍वरप्रतिको तिनीहरूका सोच र दृष्टिकोण, र मानिसहरू र परमेश्‍वरको बीचमा रहेको सम्बन्धसँग सीधै सम्बन्धित हुने हुनाले, यो हामीले “त्याग्‍नु” को यो विषयवस्तु अन्तर्गत कुरा गर्ने अन्तिम विषय हो, र अवश्य नै यो सबैभन्दा महत्त्वपूर्ण विषय पनि हो। हामीले यसभन्दा पहिले छलफल गरेका दुई वटा विषयवस्तुहरूका केही विषयहरू मानिसहरूले परमेश्‍वरका बारेमा पाल्ने निश्‍चित मनोवृत्ति र दृष्टिकोणहरूसँग, वा मानिसहरू र परमेश्‍वरको बीचमा रहेको सम्बन्धसँग सम्बन्धित छन्, तर हामीले हाम्रो सङ्गतिका अवधिमा अपनाएको अडानका हिसाबमा भन्दा, हामीले मानिसहरूका विभिन्‍न समस्याहरूलाई मानव दृष्टिकोणका आधारमा लगभग चिरफार गरिसकेका छौँ—हामीले मानिसहरूका विभिन्‍न भ्रष्ट स्वभाव वा भ्रमपूर्ण सोच र दृष्टिकोणहरूलाई तिनीहरूका विभिन्‍न प्रकारका समस्याहरूको प्रसङ्गभित्र चिरफार गरेका छौँ। आज हामीले सङ्गति गर्न लागेको कुरा परमेश्‍वरप्रतिको मानिसहरूका मनोवृत्ति र परमेश्‍वरप्रतिको तिनीहरूका सोच र दृष्टिकोणहरूसँग सम्बन्धित छ। सत्यता पछ्याउने प्रक्रियामा मानिसहरूले त्याग्‍नुपर्ने सबैभन्दा महत्त्वपूर्ण कुराहरू यिनै हुन्। यो विषयवस्तु पनि त्यति सरल छैन, किनभने तिनीहरू जोसुकै भए पनि, वा तिनीहरू जस्तोसुकै प्रकारका व्यक्ति भए पनि, कसैसँग पनि परमेश्‍वरप्रति एउटै मात्र प्रकारको मनोवृत्ति हुँदैन वा परमेश्‍वरप्रति एउटै मात्र प्रकारको सोच र दृष्टिकोण हुँदैन, र अवश्य नै, मानिसहरू र परमेश्‍वरको बीचमा रहेको सम्बन्ध एउटै प्रकारको मात्रै हुँदैन, र यसमा एउटै प्रकारको मानव स्थिति मात्रै समावेश पनि हुँदैन। परमेश्‍वरप्रतिको मानिसहरूका विभिन्‍न मनोवृत्तिका कारण, र परमेश्‍वरको पहिचान, हैसियत, र छविप्रति मानिसहरूले राख्‍ने विभिन्‍न सोच र दृष्टिकोणहरू, साथै अरू कारणहरूले गर्दा, मानिसहरू र परमेश्‍वरको बीचमा विभिन्‍न प्रकारका सम्बन्धहरू पैदा हुन्छन्। त्यसकारण, आज हामी यस गर्नेछौँ र मानिसहरू र परमेश्‍वरका बीचमा अझै के-कस्ता गम्भीर समस्या वा मिलाउनै नसकिने द्वन्द्वहरू छन्, र मानिसहरूले ठ्याक्कै अरू के-के कुरालाई त्याग्‍नुपर्छ भन्‍ने कुरा हेर्नेछौँ। यो कुरा बुझेपछि, यदि तँ सत्यता पछ्याउने व्यक्ति होस् भने, परमेश्‍वरसँगको तेरो सम्बन्धमा सुधार आउनेछ, र परमेश्‍वरप्रतिको तेरो दृष्टिकोण बिस्तारै सही, सकारात्मक, वा सत्यता अनुरूपको अवस्था नजिक पुग्‍नेछ। त्याग्‍नु भन्‍ने विषयको तेस्रो विषयवस्तु भनेको आफू र परमेश्‍वरको बीचमा रहेका पर्खालहरू र परमेश्‍वरप्रतिको आफ्नो शत्रुतालाई त्याग्‍नु हो—मानिसहरूले त्याग्‍नुपर्ने कुराहरूको तेस्रो विषयवस्तु यही हो। यस विषयमा औपचारिक रूपमा सङ्गति गर्नुभन्दा पहिले, सुरुमा हामी र दैनिक जीवनमा हुने के-कस्ता समस्याहरू, मानिस र परमेश्‍वरको बीचमा रहेका पर्खालहरू, र परमेश्‍वरप्रतिको मानिसहरूको शत्रुतासँग सम्बन्धित हुन्छन् भन्ने बारेमा छोटकरीमा छलफल गरौँ। आफैसँग सम्बन्धित केही व्यक्तिपरक समस्याहरू बाहेक, के मानिसहरूले परमेश्‍वरमा विश्‍वास गर्ने र सत्यता पछ्याउने प्रक्रियामा परमेश्‍वरलाई कसरी लिन्छन् भन्‍ने कुरामा हरप्रकारका समस्याहरू हुँदैनन् र? मानिसहरूले विभिन्‍न घटना र कामकुराहरूलाई कसरी लिन्छन् भन्ने विषयमा तिनीहरूसँग हरप्रकारका भ्रमपूर्ण सोच र दृष्टिकोण र अभ्यासका गलत सिद्धान्तहरू हुन्छन्, र त्यसरी नै, तिनीहरूले परमेश्‍वरसँग कसरी व्यवहार गर्छन् त्यसमा तिनीहरूसँग हरप्रकारका भ्रमपूर्ण सोच र दृष्टिकोण र अभ्यासका गलत सिद्धान्तहरू हुन्छन्। यदि सबै प्रकारका मानिस, घटना, र कामकुराहरूका हकमा, तैँले तिनलाई सत्यता सिद्धान्तहरूका आधारमा व्यवहार गर्न र अभ्यास गर्न सक्छस्—अर्थात्, यदि तैँले सबै प्रकारका मानिस, घटना, र कामकुराहरूका हकमा तैँले पाल्ने भ्रमपूर्ण सोच र दृष्टिकोणहरूलाई चिन्न पुग्छस्, र यसको साथै यी भ्रमपूर्ण सोच र दृष्टिकोणहरूलाई सच्च्याउँछस् र त्याग्छस्, त्यसपछि परमेश्‍वरले मानिसहरूलाई बताउनुहुने सही सोच र दृष्टिकोणहरू अनुसार विभिन्‍न समस्याहरू सामना गर्न र समाधान गर्छस् भने—तैँले सबै प्रकारका मानिस, घटना, र कामकुराहरूलाई कसरी लिन्छस् भन्‍ने बारेमा अभ्यासका तेरा सिद्धान्तहरू तुलनात्मक रूपमा सत्यता सिद्धान्तहरू अनुरूप हुनेछन्। के यसलाई कसैले मुक्ति पाएको छ भन्‍ने कुराको चिन्हका रूपमा लिन सकिन्छ? अहिले हेर्दा, अहँ, सकिँदैन। यदि मैले आजको सङ्गतिको विषय नउठाएको भए, मानिसहरूले यस्तो सोच्नेथिए होला, “सबै किसिमका कुराहरूका हकमा, म परमेश्‍वरका वचनहरूमा रहेका सत्यता सिद्धान्तहरू अनुसार तिनलाई हेर्न र अभ्यास गर्न सक्छु, त्यसकारण मलाई म सत्यता पछ्याउने, सत्यताको पछ्याइमा परिणामहरू हासिल गरेको, र मुक्ति दिइएको व्यक्ति हुँ भन्‍ने लाग्छ।” मैले आज उठाएको विषय—परमेश्‍वरप्रति मानिसहरूले राख्‍ने विभिन्‍न मनोवृत्तिहरू—का आधारमा मूल्याङ्कन गर्दा के तिनीहरूको यो सोच तथ्यहरू अनुरूप छ? (अहँ, छैन।) यो कुरा स्पष्ट रूपमा नै तथ्यहरू अनुरूप छैन। तैँले सबै प्रकारका मानिस, घटना, र कामकुराहरूलाई कसरी लिन्छस् भन्ने बारे तँसँग निश्‍चित आधार र निश्‍चित सकारात्मक मनोवृत्ति हुन सक्ला, तर तँ र परमेश्‍वरका बीचमा अझै पनि हरप्रकारका पर्खालहरू हुन्छन्, र विभिन्‍न मामलाहरूका हकमा परमेश्‍वरप्रतिको तेरो मनोवृत्ति अझै पनि शत्रुवत् हुन्छ। यो समस्या गम्भीर छ, र सबै समस्याहरूमध्ये सबैभन्दा ठूलो समस्या यही हो। तैँले परमेश्‍वरलाई पछ्याइरहेको र आफ्नो कर्तव्य पूरा गरिरहेको अवधिमा, सबै पक्षहरूमा रहेको तेरो प्रस्तुति अरूका लागि निकै राम्रो देखिन सक्छ, र बाहिरी रूपमा सत्यता र सिद्धान्तहरू अनुरूप देखिन सक्छ। तर, तेरो हृदयमा परमेश्‍वरका बारेमा धेरै धारणाहरू छन् र तँ र परमेश्‍वरको बीचमा पर्खालहरू छन्, र तैँले धेरै समस्याहरूको सामना गर्दा परमेश्‍वरप्रति अझै पनि शत्रुवत् मनोवृत्ति समेत राख्छस्। यी समस्याहरू अत्यन्तै गम्भीर छन्। यदि तेरो हृदयमा यी समस्याहरू छन् भने, यसले तँ मुक्ति पाएको व्यक्ति होस् भन्‍ने कुरा प्रमाणित गर्दैन। तँ र परमेश्‍वरका बीचमा अझै धेरै पर्खालहरू रहेका हुनाले, र मुख्य र महत्त्वपूर्ण समस्याहरूका हकमा तँसँग अझै पनि परमेश्‍वरप्रति शत्रुवत् मनोवृत्ति हुने भएकोले, तँ मुक्ति पाएको व्यक्ति नहुने मात्र होइन, तर तँ खतरामा पनि हुन्छस्। यदि तैँले जीवनमा धेरै समस्याहरू सामना गर्दा सत्यता सिद्धान्तहरू अनुसार कार्य गर्न सक्छस्, र तेरा कार्यहरू तुलनात्मक रूपमा सत्यता अनुरूप छन् भन्‍ने विश्‍वास गरे पनि, यो बाहिरी रूप मात्रै हो र यसले तँ मुक्ति पाएको व्यक्ति होस् भन्‍ने कुरालाई प्रमाणित गर्न सक्दैन भनेर भन्‍न सकिन्छ। किनभने तैँले परमेश्‍वरसँगको तेरो सम्बन्धमा अनुकूलता हासिल गरेको छैनस्, र तँ अझै पनि परमेश्‍वरमा समर्पित भएको छैनस् वा उहाँको डर मान्दैनस्। त्यसकारण, जब-जब तँलाई विभिन्‍न कामकुराहरू आइपर्छन्, तब तेरो बाहिरी व्यवहार वा तेरा सोच र दृष्टिकोणहरूले, तैँले सत्यता सिद्धान्तहरू पालना गर्नुको सट्टा यी मामलाहरूमा सही ठानेका धर्मसिद्धान्त, नारा, र प्रावधानहरू पालना गरेको छस् भन्‍ने कुरा मात्रै देखाउन सक्छ। यो यहाँ अनुमानको सम्बन्ध जस्तो हुन सक्छ, र यो जटिल सुनिन्छ होला, तर हामीले आफू र परमेश्‍वरको बीचमा रहेका पर्खालहरू र परमेश्‍वरप्रतिको आफ्नो शत्रुतालाई त्याग्‍ने सम्बन्धी निर्दिष्ट विषयवस्तुका बारेमा सङ्गति गरिसकेपछि, र मानिसहरू होसियारीपूर्ण जाँचमा संलग्‍न भएपछि, तिनीहरूले मेरा वचनहरूको अर्थ बुझ्नेछन्।

आफू र परमेश्‍वरको बीचमा रहेका पर्खालहरू र परमेश्‍वरप्रतिको आफ्नो शत्रुतालाई त्याग्‍ने विषयमा औपचारिक रूपमा सङ्गति गर्नुभन्दा पहिले, हामी सुरुमा मानिसहरू र परमेश्‍वरबीच के-कस्ता पर्खालहरू हुन्छन् भनेर छलफल गरौँ। तैँले आफ्नो दैनिक जीवनमा महसुस गर्न र तँ सचेत हुन सक्‍ने, वा अरूमा देखा पर्ने खालका मानिसहरू र परमेश्‍वरका बीचमा रहेका के-कस्ता पर्खालहरू, र परमेश्‍वरप्रतिको शत्रुताहरू छन्? यी प्रकटीकरणहरू निश्चय नै अस्तित्वमा हुन्छन्। ती कुरा हरेक दिन मानिसहरूमाझ घट्छन्, र ती तेरो जीवनमा पनि हरेक दिन घट्छन्, त्यसकारण तैँले सोच्‍नका लागि धेरै ऊर्जा खर्चनु पर्दैन—जब तँ मुख खोल्छस्, तब यी समस्याहरूको एउटा सूची तुरुन्तै बाहिर आउनेछ। के कुरा यही होइन र? (हो।) मानिसहरू र परमेश्‍वरका बीचमा कस्तो किसिमका पर्खालहरू हुन्छन्? सुरुमा हामी “पर्खालहरू” भन्‍ने शब्दले केलाई समेट्छ भन्‍ने बारेमा कुरा गरौँ। यसमा द्वन्द्व, अवज्ञा, धारणा, गलतफहमी, र यस्तै कुराहरू समावेश हुन्छन्, होइन र? मलाई थप बताओ। (जब कुनै व्यक्ति आफ्नो कर्तव्य पूरा गर्ने क्रममा प्रकाश हुन्छ वा काट-छाँट गरिन्छ, तब उसमा परमेश्‍वरबारे केही गलतफहमीहरू आउन सक्छ र उसले जति महत्त्वपूर्ण कर्तव्य पूरा गर्छ, उसलाई त्यति नै चाँडो खुलासा गरिनेछ भन्‍ने सोच्दै ऊ उहाँबाट सावधान रहन सक्छ। त्यसकारण, उसको हृदयमा ऊ र परमेश्‍वरबीचमा केही न केही पर्खालहरू हुनेछन्, र उसले निश्‍चित कर्तव्य र आज्ञाहरूलाई शुद्ध र खुला हृदयले स्वीकार गर्न सक्‍नेछैन।) यहाँ पर्खाल के हो? (सावधानी र गलतफहमीहरू।) सावधानी र गलतफहमीहरू। यो एक प्रकारको पर्खाल हो। यसमा कसले थप्न सक्छ? के बाँकी तिमीहरू र परमेश्‍वरबीच कुनै पर्खालहरू छैनन् र? के तिमीहरूका हृदय सफा र पवित्र छन्? के तिमीहरूमा कहिल्यै पनि परमेश्‍वरबारे कुनै प्रतिकूल वा नकारात्मक विचारहरू आएका छैनन्? (परमेश्‍वर, म एउटा कुरा थप्न सक्छु। जब पनि परमेश्‍वरले मेरो लागि योजनाबद्ध गर्नुभएका परिस्थितिहरूमा कामकुराहरू निकै सहज रूपमा अघि बढिरहेका हुन्छन्, तब म र परमेश्‍वरको बीचमा रहेको सम्बन्ध तुलनात्मक रूपमा सामान्य देखिन्छ। तर यदि मैले कहिल्यै प्रतिकुलता वा मेरा धारणाहरू अनुरूप नरहेको कुनै कुराको सामना गरेँ भने, म परमेश्‍वरले के गर्नुहुनेछ, र मलाई यसपछि के हुनेछ, र नतिजा के हुनेछ भन्‍ने बारेमा अनुमान गर्न थाल्छु। म धेरै सोच्छु, र म गुनासा समेत पैदा गर्छु, र मनमा परमेश्‍वरलाई आलोचना गर्छु र गलत रूपमा बुझ्छु, र त्यति बेला मेरो हृदय बन्द हुन्छ। म आफूले देखेको कुराका बारेमा पनि कुरा गर्न चाहन्छु। जब कतिपय मानिसहरूले अवाञ्छनीय परिस्थितिहरूको सामना गर्छन्, तब तिनीहरूलाई हृदयमा प्रतिरोध महसुस हुन्छ र तिनीहरू भन्छन्, “परमेश्‍वरले मलाई किन यी परिस्थितिहरू सामना गर्न लगाइरहनुभएको छ? किन ती अरूहरूमाथि आइपरेका छैनन्?” तिनीहरू परमेश्‍वरले तिनीहरूका लागि प्रबन्ध गर्नुभएका परिस्थितिहरूमा समर्पित हुन सक्दैनन्, र तिनीहरू र परमेश्‍वरको बीचमा द्वन्द्व पैदा हुन्छ।) तैँले सुरुमा उल्लेख गरेको समस्या के थियो भने मानिसहरू र परमेश्‍वरबीच पर्खालहरू हुन्छन्, निश्‍चित परिस्थितिहरूप्रतिको स्वतः प्रतिक्रियाका रूपमा, मानिसहरूले आफू र परमेश्‍वरबीच पर्खालहरू निर्माण गर्छन्, परमेश्‍वरप्रतिको सावधानी, र परमेश्‍वरको बारेमा गलतबुझाइहरू विकास गर्छन्। तैँले उल्लेख गरेको दोस्रो समस्या के थियो भने मानिसहरू भित्री रूपमा अवज्ञाकारी हुने भएकाले तिनीहरू परमेश्‍वरप्रति शत्रुवत् बन्छन्। अरू कसले कुरा थप्न सक्छ? (जब मलाई माथिले काट-छाँट गर्छन् र मेरो कमजोर क्षमता प्रकाश हुन्छ, तब म आफ्नै बारेमा फैसला गर्छु र मैले मुक्ति पाउन सक्दिनँ भन्‍ने सोच्छु, र मैले चाहे पनि मसँग सत्यता पछ्याउने कुनै प्रेरणा हुँदैन। यो परमेश्‍वरप्रतिको एक प्रकारको गलतफहमी हो। यसको साथै, जब कतिपय दाजुभाइ-दिदीबहिनीहरू बिरामी हुन्छन् र तिनीहरूले मृत्युको सामना गर्छन्, तब तिनीहरूले सोच्छन्, “के मैले परमेश्‍वरका लागि गरेको सबै दौडधुप र समर्पण उहाँले याद गर्नुहुन्‍न?” तिनीहरू हृदयमा, परमेश्‍वरसँग बहस गर्छन्, उहाँविरुद्ध होहल्ला गर्छन्, र उहाँविरुद्ध लडाइँ गर्छन्। यस्तो प्रकारको स्थिति निकै आम हुने गर्छ।) आफू र परमेश्‍वरबीच रहेका पर्खालहरू र परमेश्‍वरप्रतिको शत्रुताको हकमा भन्दा, धेरैजसो मानिसहरूले प्रकट गर्ने समस्याहरू लगभग सावधानी र गलतफहमीहरू, साथै मानिसहरूले निश्‍चित कुराहरू सामना गर्दा प्रकाश गर्ने अवज्ञा र असन्तुष्टि नै हुन्, जुन अर्को शब्दमा भन्दा, परमेश्‍वरप्रतिको शत्रुता हो। सबै मुलतः यी कुरा नै हुन्। परमेश्‍वरप्रतिको मानिसहरूको भित्री मनोवृत्तिका विभिन्‍न समस्याहरू वास्तवमा तिमीहरूले सङ्गति गरेका समस्याहरूको दायराभन्दा निकै बाहिर जान्छन्। तिमीहरूलाई थाहा नभएका केही समस्याहरू छन्। एक हिसाबमा, यस्तो हुन्छ किनभने मानिसहरूले विभिन्‍न परिस्थितिहरू सामना गर्दा आफूभित्र के-कस्ता समस्याहरू हुन्छन् भनेर जाँच्दैनन्। अर्को हिसाबमा, मानिसहरूले परमेश्‍वरसँगको तिनीहरूको सम्बन्ध ठ्याक्कै कस्तो छ, वा परमेश्‍वरप्रति मानिसहरूमा हुनुपर्ने सही मनोवृत्ति र दृष्टिकोणहरू के-के हुन् भनेर कहिल्यै ध्यान दिएर ख्याल गरेका हुँदैनन्। त्यसकारण, मानिसहरूका फरक-फरक प्रकटीकरणहरू र अहिले मानिसहरूमा वास्तवमा अवस्थित रहेका यी अवस्थाहरूका आधारमा, आज हामी मानिसहरू र परमेश्‍वर बीचका पर्खालहरूका र परमेश्‍वरप्रतिको मानिसहरूको शत्रुताका फरक-फरक प्रकटीकरणहरू बारे निर्दिष्ट रूपमा सङ्गति गर्नेछौँ। यी फरक-फरक प्रकटीकरणहरूका बारेमा सङ्गति गर्नुको उद्देश्य भनेको मानिसहरूलाई आफू र परमेश्‍वरबीचमा रहेका पर्खालहरू, र तिनीहरूको दैनिक जीवनमा यी कामकुराहरू देखा पर्दा परमेश्‍वरप्रति तिनीहरूले राख्‍ने शत्रुतालाई सक्रिय रूपमा त्याग्‍न, उहाँसँग सद्भावपूर्ण सम्बन्ध हासिल गर्न, र अन्ततः उहाँसँग पूर्ण रूपमा मिल्ने अवस्थामा पुग्‍न सक्षम तुल्याउनु हो। यसरी, तिनीहरूले आफू र परमेश्‍वरबीच रहेका पर्खालहरू, र परमेश्‍वरप्रतिको तिनीहरूको शत्रुतालाई पूर्ण रूपमा हटाएका हुनेछन्, र तिनीहरूले परमेश्‍वरको डर मान्‍न र तिनीहरू उहाँमा साँचो रूपमा समर्पित हुन थालेका हुनेछन्। मानिसहरू र परमेश्‍वरबीचको सामान्य सम्बन्ध यो मात्रै हो, र यस्ता मानिसहरू मात्रै साँचो सृजित प्राणीहरू हुन्।

आफू र परमेश्‍वरको बीचमा रहेका पर्खालहरू र परमेश्‍वरप्रतिको आफ्नो शत्रुतालाई त्याग्‍ने कुरा आउँदा, मानिसहरूले त्याग्‍नुपर्ने पहिलो कुरा भनेको आफ्ना धारणा र कल्पनाहरू हुन्। यो अत्यन्तै महत्त्वपूर्ण विषयवस्तु हो, होइन र? (हजुर, हो।) के हरेक व्यक्तिमा परमेश्‍वरका बारेमा धारणा र कल्पनाहरू हुँदैनन् र? (हो, हुन्छन्।) कुनै पनि व्यक्ति शून्यतामा जिउँदैन, र कुनै पनि व्यक्ति रोबट होइन। हरेक व्यक्तिसँग स्वतन्त्र इच्छा हुन्छ, र उसले बाहिरी संसारबाट प्राप्त गरेका विभिन्‍न सोच र दृष्टिकोणहरू बोक्छ; अवश्य नै, हरेक व्यक्तिसँग परमेश्‍वरबारे विभिन्‍न धारणा र कल्पनाहरू पनि हुन्छन्, जुन तिनीहरूका आफ्‍नो व्यक्तिगत इच्छाभित्र रहेका आफ्नै खाँचो, प्राथमिकता, र कामनाहरूका आधारमा विकास भएका हुन्छन्। तिनलाई “धारणाहरू” र “कल्पनाहरू” भनिने तथ्यको अर्थ ती अवश्य नै सत्यता वा तथ्यहरूसँग मिल्दैनन् भन्‍ने हुन्छ; कम्तीमा पनि, ती परमेश्‍वरका अभिप्रायहरू, परमेश्‍वरको पहिचान, र परमेश्‍वरको सारसँग मिल्दैनन्। त्यसकारण, मानिसहरूले त्याग्‍नुपर्ने पहिलो मुख्य कुरा यी धारणा र कल्पनाहरू नै हुन्। त्यसोभए परमेश्‍वरका बारेमा रहेका धारणा र कल्पनाहरूसँग सम्बन्धित विषयवस्तुमा मुख्य रूपमा के समावेश हुन्छ? एक हिसाबमा, तिनमा मानिसहरूले परमेश्‍वरमा विश्‍वास गर्नुभन्दा पहिले नै तिनीहरूसँग रहेका पूर्वस्थापित धारणाहरू समावेश हुन्छन्। अर्को हिसाबमा, तिनमा मानिसहरूले परमेश्‍वरमा विश्‍वास गर्न थालेपछि परमेश्‍वरबारे विकास गरेका नयाँ धारणाहरू समावेश हुन्छन्, र यी नयाँ धारणाहरू अझै निर्दिष्ट र यथार्थवादी धारणा र कल्पनाहरू हुन्। मानिसहरूले परमेश्‍वरमा विश्‍वास गर्नुभन्दा पहिले, तिनीहरूका हृदय परमेश्‍वरबारे कल्पनाहरूले भरिएको हुन्छ, र यी कल्पनाहरू सबै मानवमा आम रूपमा हुने धारणाहरू हुन् भनेर भन्‍न पनि सकिन्छ। यो त चिनियाँहरूले परमेश्‍वरमा विश्‍वास नगरे पनि उहाँलाई “आकाशमा बस्‍ने वृद्ध मानिस” भने जस्तै हो, र पश्‍चिमाहरूले—जसमध्ये धेरैले परमेश्‍वरमा विश्‍वास गर्छन् तिनीहरूले—उहाँलाई “प्रभु” भने जस्तै हो। धेरै मानिसहरूले परमेश्‍वरमा विश्‍वास नगर्ने भए पनि, धेरैजसो मानिसहरू परमेश्‍वर हुनुहुन्छ भन्‍ने विश्‍वास गर्छन् र तिनीहरू उहाँबारेमा कल्पनाहरूले भरिएका हुन्छन्, परमेश्‍वर सबै थोकका बीचमा अस्तित्वमा हुनुहुन्छ र उहाँ सबै थोकभन्दा माथि हुनुहुन्छ, र उहाँ सर्वव्यापी, सर्वशक्तिमान् हुनुहुन्छ, र उहाँसँग ठूला र अविश्‍वसनीय शक्तिहरू छन् भन्‍ने सोच्छन्। त्यसोभए यो परमेश्‍वर ठ्याक्कै को हुनुहुन्छ त? कसैलाई थाहा हुँदैन, तर जे भए पनि, तिनीहरूलाई परमेश्‍वर सबैभन्दा महान् हुनुहुन्छ र उहाँले सबै थोकमाथि शासन गर्नुहुन्छ भन्‍ने चाहिँ थाहा हुन्छ। त्यसोभए परमेश्‍वरको विशिष्ट स्वरूप के हो त? हरेक व्यक्तिले, आफ्नो मनमा आफूले कल्पना गरेको र निर्धारित गरेको परमेश्‍वरको रूप र चित्रको बारेमा एउटा विचार बोकेको हुन्छ। हामीले यी विश्‍वव्यापी मानव धारणा र कल्पनाहरूका बारेमा पहिले पनि छलफल गरेका छौँ, र ती आजको सङ्गतिको मुख्य विषय होइनन्। आज हामी मानिसहरू र परमेश्‍वर बीचका पर्खालहरू र परमेश्‍वरप्रतिको तिनीहरूको शत्रुतासँग सम्बन्धित सबै किसिमका धारणा र कल्पनाहरूमाझ रहेका परमेश्‍वरको विरोध गर्ने र उहाँको सारसँग नमिल्ने, मानिसहरूले त्याग्‍नुपर्ने विभिन्‍न प्रकारका धारणा र कल्पनाहरूका बारेमा सङ्गति गर्नेछौँ। हामी ती खोक्रा, अवास्तविक र पत्ता लगाउन नसकिने धारणा र कल्पनाहरूका बारेमा कुरा गर्नेछैनौँ। तिमीहरूको वर्तमान कदलाई हेर्दा, ती कुराहरू आधारभूत रूपमा समस्या होइनन् र तिनले सत्यता पछ्याउने तिमीहरूको कार्यमा असर गर्नेछैनन्, परमेश्‍वरलाई पछ्याउने तिमीहरूको कार्यमा त झनै असर गर्नेछैनन्, र कतिपय व्यक्तिहरूको मनमा अझै पनि केही अतिरञ्जित कल्पनाहरू भए पनि, तिनले परमेश्‍वरलाई पछ्याउने तिनीहरूको कार्यमा असर गर्नेछैनन्, त्यसकारण ती त्यति ठूलो समस्या होइनन् भनेर भन्‍न सकिन्छ। हामीले सङ्गति गर्न लागेका मानव धारणा र कल्पनाहरू मानिसहरूको दैनिक जीवनमा परमेश्‍वरप्रति मानिसहरूको मनोवृत्ति, साथै मानिसहरूको कर्तव्य निर्वाह, मानिसहरूले लिने मार्गहरूसँग सम्बन्धित हुन्छन्, र अवश्य नै, ती मानिसहरूको पछ्याइसँग अझै बढी सम्बन्धित हुन्छन्। परमेश्‍वरबारे मानिसहरूमा रहेका विभिन्‍न धारणा र कल्पनाहरूमध्ये, सर्वप्रथम, मानिसहरूसँग उहाँको काम बारे अत्यन्तै धेरै धारणा र कल्पनाहरू हुन्छन्, जुन परमेश्‍वरबारे गैर-विश्‍वासीहरूले राख्‍ने विभिन्‍न कल्पनाहरूभन्दा निकै बढी वास्तविक हुन्छन्, र ती खोक्रा पनि हुँदैनन् र ती पत्ता लगाउन नसकिने पनि हुँदैनन्। ती त परमेश्‍वरलाई पछ्याउँदै गर्दा हरेक व्यक्तिको मनमा हुने कुराहरू हुन्। भन्‍नुको अर्थ, मानिसहरू परमेश्‍वरको कामका बारेमा धेरै अतिरञ्जित र अवास्तविक धारणा र कल्पनाहरूले भरिएका हुन्छन्। उदाहरणका लागि, मानिसहरूले उहाँको काम चमत्कारहरूले भरिएको छ, र मानिसहरूले पूर्वानुमान गर्न वा हासिल गर्न नसक्‍ने आश्‍चर्यकर्महरूले भरिएको छ भन्‍ने कल्पना गर्छन्। अवश्य नै, यस सन्दर्भमा मानिसहरूका सबैभन्दा ठूला धारणा र कल्पनाहरू के हुन् भने परमेश्‍वरको कामले व्यक्तिलाई तुरुन्तै पूर्ण पार्न सक्छ, वा केही शब्द बोलेर वा चमत्कार वा आश्‍चर्यकर्म गरेर मात्रै, परमेश्‍वरले कुनै व्यक्तिलाई क्षण भरमै रूपान्तरण गरेर देहको जीवन र देहका विभिन्‍न व्यावहारिक कठिनाइहरूबाट मुक्त भएको व्यक्तिमा परिणत गर्न सक्‍नुहुन्छ। तिनीहरूले के कल्पना गर्छन् भने, यो व्यक्तिले न त खान्छ न त पिउँछ, र रोबोटको जस्तै उसको पनि कुनै शारीरिक खाँचोहरू हुँदैन; यसको साथै, तिनीहरूले यो व्यक्तिले शुद्ध तरिकाले, कुनै स्वार्थी विचारविना सोच्छ, र ऊ भित्री रूपमा अत्यन्तै पवित्र पारिएको हुन्छ भन्‍ने विश्‍वास गर्छन्। तिनीहरूले के कल्पना गर्छन् भने यो हासिल गर्नका लागि, सत्यता पछ्याउनु, वा वर्षौँसम्म सत्यताबारे सङ्गति गर्नु वा काट-छाँट स्वीकार गर्नु पर्दैन; बरु, परमेश्‍वरले केवल केही वचनहरूद्वारा नै यो सबै कुरा हासिल गर्न सक्‍नुहुन्छ, किनभने परमेश्‍वरले जे भन्‍नुभए पनि त्यो पूरा हुनेछ र उहाँले जे आज्ञा दिनुभए पनि त्यो लागू हुनेछ। विशेष गरी सुरुमा, जब मानिसहरूले परमेश्‍वरको कामको तेस्रो चरणलाई भर्खरै स्वीकार गरेका थिए, तब तिनीहरू उहाँको कामबारे हरप्रकारका धारणा र कल्पनाहरूले अझै बढी भरिएका थिए। जब कतिपय मानिसहरूले “परमेश्‍वरको काम चाँडै समाप्त हुनेछ” भन्‍ने सुने, तब त्यो कुन वर्ष, महिना, वा दिनमा समाप्त हुनेछ भन्‍ने तिनीहरूलाई थाहा थिएन, र तैपनि तिनीहरू बेचैन भए र तिनीहरूले आफ्नो जागिर र परिवार समेत त्यागे। कतिपय किसानहरूले बाली उब्जाउन छोडे, र अरूले गाईवस्तु र भेडा पालन गर्न छोडे। कतिपय मानिसहरूले त आफ्नो जग्गा-जमिन र कार समेत बेचे, बैँकमा भएको सबै पैसा निकाले, आफ्नो सम्पत्ति बटुले, र परमेश्‍वरलाई पछ्याउन तयार भएर आफ्नो सुन, चाँदी, र बहुमूल्य कुराहरू आफूसँग बोकेर हिँड्न थाले। किनभने मानिसहरूले परमेश्‍वरको काम समाप्त भइरहेको छ, र तिनीहरूले अबउप्रान्त आफ्नो जीवन जिउनु आवश्यक छैन भन्‍ने सोचेका थिए, र परमेश्‍वरले परिवार र विवाहहरू तोड्नुभएको छ, र तिनीहरूले परमेश्‍वरलाई पछ्याउनका लागि आफ्ना वैवाहिक सम्बन्ध, जागिर, र भविष्य त्याग्‍नुपर्छ, र सबै सांसारिक सुखहरूलाई छोड्नुपर्छ भन्‍ने विश्‍वास गरेका थिए। यदि कसैले तिनीहरूलाई “झोला बोकेर अनि पूरै परिवार लिएर कहाँ हिँडेको?” भनेर सोधे भने, तिनीहरू यसो भन्थे, “म स्वर्गको राज्यमा जाँदैछु।” त्यसपछि तिनीहरूलाई “स्वर्गको राज्य कहाँ छ?” भनेर सोधियो भने तिनीहरूले जवाफ दिन्थे, “अहिलेसम्‍म त थाहा छैन, तर परमेश्‍वरले मलाई जहाँ लैजानुहुन्छ म त्यहीँ जानेछु।” तिनीहरूले चाहे आवेगमा काम गरिरहेका वा यस कुरालाई राम्ररी विचार गरेका भए पनि, जे भए पनि, यी प्रकटीकरणहरूले एउटा तथ्य प्रकट गर्छन्, जुन के हो भने मानिसहरूमा परमेश्‍वरको कामको बारेमा अत्यन्तै धेरै कल्पनाहरू हुन्छन्। परमेश्‍वरले तिनीहरूलाई मुक्ति दिन कसरी काम गर्नुहुनेछ, वा उहाँले तिनीहरूलाई मुक्ति दिनुभएपछि तिनीहरूलाई कस्तो महसुस हुनेछ वा तिनीहरू कस्तो स्थिति र वातावरणमा जिउनेछन् भन्‍ने तिनीहरूलाई थाहा हुँदैन। अनि परमेश्‍वरका अभिप्रायहरू ठ्याक्कै के हुन्, वा मानिसहरूमा परमेश्‍वरले गर्नुहुने कामद्वारा उहाँले के नतिजा हासिल गर्न चाहनुहुन्छ भन्‍ने कुराको हकमा भन्दा, तिनीहरूलाई यी कुनै कुरा पनि थाहा हुँदैन। त्यसोभए तिनीहरूलाई के थाहा हुन्छ? तिनीहरूलाई एउटा वाक्य मात्रै याद हुन्छ: परमेश्‍वरको दिन नजिकै छ, विपत्तिहरू आइसकेका छन्, परमेश्‍वरको काम चाँडै समाप्त हुनेछ, र हामीले सबै कुरा त्याग्‍नुपर्छ र परमेश्‍वरलाई पछ्याउनुपर्छ। तिनीहरूका सबै धारणा र कल्पनाहरू निर्माणको स्रोत र आधार यही हो, र यी धारणा र कल्पनाहरूमार्फत तिनीहरूले हरप्रकारका छनौट र निर्णयहरू गरेका हुन्छन्। तिनीहरूले के-कस्ता छनौट र निर्णयहरू गरेका हुन्छन्? तिनीहरूले संसारलाई त्याग्‍ने, आफ्नो अध्ययन त्याग्‍ने, आफ्नो करियर त्याग्‍ने, आफ्नो वैवाहिक सम्बन्ध त्याग्‍ने, आफ्नो परिवार त्याग्‍ने, र देहगत, पारिवारिक प्रेम, र इत्यादि कुराहरू समेत त्याग्‍ने निर्णय गरेका हुन्छन्, र यी सबै कुरा त्यागेपछि, तिनीहरूले परमेश्‍वरको काम समाप्त हुने दिनको प्रतीक्षा गरिरहेका हुन्छन्। परमेश्‍वरको काम समाप्त हुने दिनको प्रतीक्षा गर्नुको पछाडि तिनीहरूको उद्देश्य के हुन्छ? यो उठाइलगिनु र उहाँलाई पछ्याउनु हुन्छ। ठ्याक्‍कै कहाँ उठाइलगिनु? तिनीहरूलाई जहाँ उठाइलगिए पनि, वा तिनीहरूलाई ठ्याक्कै जुनसुकै दिनमा उठाइलगिए पनि, तिनीहरू नरक जानेछैनन् भन्‍ने सोच्छन्। तिनीहरूले के विश्‍वास गर्छन् भने स्वर्ग नभए पनि, तिनीहरू अझ उच्च स्थानमा जाँदैछन्, र यो स्वर्ग, वा भौतिक राज्य नभए पनि, तिनीहरूले परमेश्‍वरलाई पछ्याएर गल्ती गरेको हुँदैनन्, र तिनीहरू परमेश्‍वर जहाँ हुनुहुन्छ सायद त्यहाँ नै उठाइलगिनेछन्। मानिसहरूमा रहेका यी धारणा र कल्पनाहरू प्रवीण भए पनि, के ती पूरा हुन सक्छन्? के तिनीहरूले प्रतीक्षा गरेको क्षण—परमेश्‍वरको कामको अन्त्य—आइपुगेको छ त? (छैन।) अनि परमेश्‍वरको काम अझै समाप्त नभएको हुनाले, के मानिसहरू निराश वा बेचैन महसुस गर्छन्? के तिनीहरूलाई पछुतो हुन्छ? कतिपय मानिसहरू निराश हुन्छन्, होइन र? कतिपय मानिसहरू आफ्नो कर्तव्य पूरा गर्ने क्रममा कठिनाइहरूको सामना गर्दा नकारात्मक बन्छन्, वा तिनीहरूले आफ्नो घरायसी जीवनमा सङ्कष्ट सामना गर्दा वा सतावट भोग्दा अन्नी तिनीहरूसँग उम्कने कुनै बाटो नहुँदा तिनीहरूलाई पछुतो हुन्छ। अवश्य नै, कतिपय मानिसहरूलाई अहिलेको क्षणसम्म सहन सजिलो भएको छैन, तर हृदयमा तिनीहरू साँच्‍चै नै अत्यन्तै बेचैन हुन्छन्। तिनीहरू केबारे बेचैन हुन्छन्? तिनीहरू यसो सोच्छन्, “परमेश्‍वरको काम किन अझै समाप्त भएको छैन? परमेश्‍वरको कामका लागि अझै कति समय लाग्नेछ त? के म घर गएर आफ्नो जीवनलाई अघि बढाउनुपर्छ त? के मैले काममा फर्केर संसारमा आफ्नो भविष्य खोजी गर्नुपर्छ त? के मैले मेरो घर किनेर फिर्ता लिनुपर्छ त? परमेश्‍वरले हामीलाई यसबारेमा प्रतिक्रिया दिनुहुन्‍न वा हामीलाई स्पष्ट उत्तर दिनुहुन्‍न! के हामीले तयार हुन सकौँ भनेर परमेश्‍वरको काम कहिले समाप्त हुनेछ, र उहाँले अरू के काम गर्नुहुनेछ भनेर हामीलाई भनिनु पर्दैन र? परमेश्‍वरले हामीलाई यी कुराहरू बताउनुहुन्‍न, उहाँ त केवल सत्यता व्यक्त गरिरहनुहुन्छ, सत्यताहरूबारे सङ्गति गरिरहनुहुन्छ, र मुक्तिका बारेमा कुरा गरिरहनुहुन्छ। उहाँले पछि के हुनेछ, वा भविष्यका बारेमा, वा मानवजाति सुन्दर गन्तव्यमा कहिले प्रवेश गर्नेछ, वा देहको जीवन कहिले समाप्त हुनेछ भन्‍ने बारेमा कहिल्यै कुरा गर्नुहुन्‍न; उहाँ हामीलाई अनिश्‍चितकालीन रूपमा प्रतीक्षा गर्न मात्रै लगाउनुहुन्छ।” मानिसहरूसँग परमेश्‍वरको कामबारे ज्ञान हुँदैन। अझै निर्दिष्ट रूपमा भन्दा, परमेश्‍वर मानिसहरूलाई कसरी मुक्ति दिनुहुन्छ, उहाँ मानिसहरूलाई मुक्ति दिन के-के विधिहरू प्रयोग गर्नुहुन्छ, मानिसहरूलाई मुक्ति पाउने तुल्याउन परमेश्‍वर आफ्नो सबै कामभित्र के-कस्ता निर्दिष्ट कुराहरू गर्नुहुन्छ, र इत्यादि कुराहरूका बारेमा तिनीहरू स्पष्ट हुँदैनन्। बरु, तिनीहरू सधैँ आफ्नै धारणा र कल्पनाहरूमा जिउँछन्, र परमेश्‍वरको कामलाई औपचारिकता वा एउटा शानदार प्रकारको जादुका रूपमा लिन्छन्। मानौँ उहाँको काम भाषणकला मात्रै हो र यसमा कुनै विशिष्ट विषय नै छैन—परमेश्‍वरले केही वचन मात्रै बोल्नुपर्छ र उहाँले जे भन्‍नुभयो त्यही पूरा हुनेछ, र उहाँले जे आज्ञा दिनुहुन्छ त्यही हुनेछ, र पछि मानिसहरू परिवर्तित हुनेछन्, अनि प्रकाशको पुस्तकमा भविष्यवाणी गरिए झैँ बन्नेछन्, सन्तहरू बन्‍नेछन् र तिनीहरू पवित्र पारिनेछन्। परमेश्‍वरको कामबारे मानिसहरूमा चाहे जति नै काल्पनिक र खोक्रा विचारहरू भए पनि, ती निश्‍चित भए पनि वा अनिश्‍चित भए पनि, समग्रमा भन्दा, मानिसहरू उहाँको कामका बारेमा धारणा र कल्पनाहरूले भरिएका हुन्छन्, र तिनीहरूले परमेश्‍वरको कामलाई कसरी लिन्छन्, र परमेश्‍वरले मानवजातिलाई मुक्ति दिनका लागि गर्नुहुने हरेक विशिष्ट काम र उहाँले भन्‍नुभएका हरेक विशिष्ट कुरालाई कसरी लिन्छन् त्यसमा तिनीहरू सधैँ खोक्रा धारणा र कल्पनाहरू बोकेर जिउँछन्। अवश्य नै, अधिकांश मानिसहरूमा परमेश्‍वरको कामबारे एकमात्र धारणा र कल्पना हुन्छ, जुन के हो भने परमेश्‍वरको काम समाप्त भएपछि, मानिसहरूले बल्ल यो यात्रालाई पूरा गरेका हुनेछन्, र तिनीहरूले उहाँको काम समाप्त नभएसम्म प्रतीक्षा गरेर त्यो बेलासम्‍म बाँच्न सके भने, तिनीहरूले जितेका हुनेछन्, र तिनीहरूले त्यागेका र चढाएका सबै कुरा, र तिनीहरूले भोगेका कठिनाइहरू, र तिनीहरूले चुकाएका मूल्यहरू सबै सार्थक हुनेछन्। यसको आधारमा मूल्याङ्कन गर्दा, एक हिसाबमा, मानिसहरू परमेश्‍वरको कामबारे हरप्रकारका कल्पनाहरूले भरिएका हुन्छन्। अर्को हिसाबमा, मानिसहरूले परमेश्‍वरमाथिको आफ्नो विश्‍वासमा सत्यता पछ्याइरहेका हुँदैनन्; बरु, तिनीहरूको आस्थामा बाजी थाप्ने गुण समावेश हुन्छ—तिनीहरूले आफ्नो जीवन र आफ्नो सबै सम्पत्ति, भविष्य, आफ्नो वैवाहिक सम्बन्ध, र आफूसँग भएको सबै कुरालाई बाजी लगाइरहेका हुन्छन्, र तिनीहरूले केवल परमेश्‍वरको काम समाप्त नभएसम्म कष्ट भोग्‍नुपर्छ, र परमेश्‍वरले आफ्नो काम समाप्त भएको छ भनेर घोषणा गर्नुहुँदा तिनीहरू अझै जीवित भएसम्म, तिनीहरूले नाफा कमाएका हुनेछन्, र आफूले चुकाएका सबै कुरा फिर्ता पाएका हुनेछन् भन्‍ने सोच्छन्। के मानिसहरूले सोच्ने तरिका यही होइन र? (हो।) अब हामीले यसका बारेमा यति धेरै कुरा गरिसकेका हुनाले, परमेश्‍वरको कामबारे मानिसहरूका मुख्य धारणा र कल्पनाहरू के-के हुन् त? (मानिसहरूले के विश्‍वास गर्छन् भने परमेश्‍वरको काम चमत्कारहरूले भरिएको छ, र परमेश्‍वरले मानिसहरूलाई केही शब्द बोलेर मात्रै पनि शुद्ध गर्न सक्‍नुहुन्छ, र तिनीहरूले कुनै मूल्य नचुकाई वा सत्यता नपछ्याई तिनीहरू स्वर्गको राज्यमा प्रवेश गर्न सक्छन्।) परमेश्‍वरको कामबारे मानिसहरूमा हुने धारणा र कल्पनाहरू यिनै हुन्। अरू के-के धारणा र कल्पनाहरू छन्? (मानिसहरूमाथि गरिएको परमेश्‍वरको कामद्वारा उहाँले ठ्याक्कै के परिणाम हासिल गर्न चाहनुहुन्छ भन्‍ने कुरा मानिसहरूलाई थाहा हुँदैन, र तिनीहरूले परमेश्‍वरको काम पूरा नभएसम्म कष्ट सहन सके भने, तिनीहरूसँग स्वर्गको राज्यमा प्रवेश गर्ने आशा हुनेछ भन्‍ने सोच्छन्।) यो पनि एउटा धारणा र कल्पना हो—मानिसहरूले परमेश्‍वरको काम औपचारिकता र प्रक्रिया मात्रै हो भन्‍ने सोच्छन्। अरू के छ? (परमेश्‍वरमाथिको आफ्‍नो विश्‍वासमा, मानिसहरूले सत्यता पछ्याइरहेका हुँदैनन्, बरु तिनीहरूको विश्‍वासमा बाजी थाप्ने गुण हुन्छ।) के यो धारणा र कल्पना हो? परमेश्‍वरमाथिको मानिसहरूको विश्‍वासको सार र तिनीहरूको पछ्याइको सार यही हो। यसभित्र के-कस्ता धारणा र कल्पनाहरू हुन्छन्? के मानिसहरूले परमेश्‍वरलाई पछ्याउँदै गर्दा सबै कुरा त्यागे र कर्तव्य पूरा गरेसम्म, तिनीहरू मानौँ जादुले परिवर्तन हुनेछन् भन्ने सोच्दैनन् र? (सोच्छन्।) मानिसहरूका सोच अत्यन्तै खोक्रो हुन्छन्, अलौकिक कुराहरूसँग चासो राख्ने, र कल्पनाशील हुन्छन्। मानिसहरूले के सोच्छन् भने तिनीहरूले परमेश्‍वरका वचनहरूको सजाय, न्याय, वा काट-छाँट, वा आपूर्ति स्वीकार गर्नु पर्दैन, तिनीहरूले परमेश्‍वरलाई यसरी मात्रै पछ्याउनुपर्छ, आफूलाई जुनसुकै कर्तव्य पूरा गर्न लगाइएको हो त्यही गर्नुपर्छ, र तिनीहरूले अन्त्यसम्म पछ्याएसम्म, तिनीहरू परिवर्तन हुनेछन्, र परमेश्‍वरको काम सकिएपछि तिनीहरू अन्ततः स्वर्गको राज्यमा प्रवेश गर्नेछन्। के यी मानिसहरूका धारणा र कल्पनाहरू होइनन् र? (हुन्।)

मानिसहरू परमेश्‍वरको कामबारे हर प्रकारका धारणा र कल्पनाहरूले भरिएका हुन्छन्। हामीले भर्खरै सङ्गति गरेको कुरा परमेश्‍वरको कामका दिनहरूका बारेमा रहेका मानिसहरूका धारणाहरूसँग सम्बन्धित छ। यी धारणा बाहेक, अर्को प्रकारको धारणा र कल्पना पनि छ। त्यो के हो भने जब पनि मानिसहरूले कुनै वास्तविक कठिनाइहरू सामना गर्छन्, तब तिनीहरूले प्रायजसो आफ्नो व्यक्तिगत इच्छामा के आशा गर्छन् भने तिनीहरूले साधारण समयमा परमेश्‍वरका वचनहरू खाने-पिउने नगरी, आफूलाई सत्यताले सुसज्जित नगरी, वा सत्यता सिद्धान्तहरू नबुझी परमेश्‍वरबाट प्रेरणाको झलक प्राप्त गर्नेछन् र त्यसपछि तिनीहरूको मस्तिष्कको तरङ्गित हुनेछ, र परमेश्‍वरले तिनीहरूलाई आफ्नो दैनिक जीवनमा ठूलो होस् वा सानो होस्, जेसुकै समस्याहरू आए पनि त्यसलाई समाधान गर्न सहयोग गर्न सक्‍नुहुन्छ। परमेश्‍वरको कामबारे मानिसहरूको बुझाइ र समझ अत्यन्तै काल्पनिक र खोक्रो छ, र मानिसलाई मुक्ति दिने परमेश्‍वरका विधिहरूका बारेमा पनि मानिसहरू धारणा र कल्पनाहरूले भरिएका छन्। मानिसहरू परमेश्‍वरको काममा विभिन्‍न सत्यताहरू खोजी गर्न र सत्यता सिद्धान्तहरू अनुसार हरेक मामलालाई व्यावहारिक तरिकाले सम्हाल्न चाहँदैनन्। बरु, तिनीहरू के आशा गर्छन् भने तिनीहरूले कुनै पनि प्रकारको समस्या सामना गर्दा, परमेश्‍वरले अगमवक्ताहरूलाई प्रकाश दिनुभएको जस्तै, तिनीहरूलाई पनि ज्योति र प्रकाशहरू दिनुहुनेछ, ताकि तिनीहरूको वास्तविक जीवनमा जेसुकै आइपरे पनि, तिनीहरूले परमेश्‍वरलाई प्रार्थना गर्न र सत्यताको खोजी गर्न नपरी, वा परमेश्‍वरका वचनहरू खानु-पिउनु नपरी तिनीहरूसँग हर प्रकारका समस्याहरू झेल्‍ने बुद्धि र क्षमता अनि तरिकाहरू हुनेछन्। मानिसहरूको कल्पना अनुसार त, तिनीहरू के सोच्छन् भने परमेश्‍वरमा विश्‍वास गर्न थालेपछि तिनीहरू बाठो र चलाख बन्‍नेछन्। कतिपयले के समेत सोच्छन् भने तिनीहरूले परमेश्‍वरमा विश्‍वास गर्न थालेपछि तिनीहरू सुन्दर बन्‍नेछन्, र तिनीहरूसँग दैनिक जीवनमा देहका कुनै पनि कठिनाइ र समस्याहरू, वा भ्रष्ट स्वभावहरूको अवरोध, वा कुनै वास्तविक कठिनाइहरू हुनेछैनन्। तिनीहरू के विश्‍वास गर्छन् भने तिनीहरूसँग परमेश्‍वरलाई सन्तुष्ट पार्ने इच्छा भएसम्म, उहाँले तिनीहरूलाई सामर्थ्य दिनुहुनेछ र तिनीहरूका लागि असल र अझ श्रेष्ठ परिस्थितिहरू सृजना गर्नुहुनेछ, यो सबै कुरालाई वास्तविकतामा परिणत गर्नुहुनेछ, र तिनीहरूका सबै आकाङ्क्षा र चाहनाहरू पूरा गर्नुहुनेछ, र, विशेष गरी जब तिनीहरूले आफ्नो क्षमता र जन्मजात प्रवृत्तिले हासिल गर्न नसक्‍ने कुराहरू सामना गर्छन्, तब परमेश्‍वरले तिनीहरूलाई चलाख तरिकाले वा सजिलै आफूले गर्न चाहेका कुराहरू गर्न सहयोग गर्नुहुनेछ। कमजोर क्षमता भएका र हरेक प्रकारको पेसा सम्‍बन्धी सीपको अभाव भएका कतिपय मानिसहरूले परमेश्‍वरले चमत्कार वा आश्‍चर्यकर्म वा मात्रै गर्नुपर्छ अनि तिनीहरूको क्षमता अचानक असल हुनेछ, र तिनीहरू अचानक चलाख बन्‍नेछन् भन्‍ने सोच्छन्। तिनीहरूले के पनि विश्‍वास गर्छन् भने परमेश्‍वरका लागि हासिल गर्न गाह्रो कुरा केही छैन, र परमेश्‍वरले तिनीहरू आफैले पूरा गर्न नसक्‍ने कुराहरू पूरा गर्न तिनीहरूलाई सहयोग गर्न सक्‍नुहुन्छ, र तिनीहरूले आफै जित्न नसक्‍ने र तिनीहरूको क्षमताभन्दा बाहिरका कठिन समस्याहरू समाधान गर्न सहयोग गर्न सक्‍नुहुन्छ। सारांशमा भन्दा, परमेश्‍वरको काममा, मानिसहरूमा धेरै धारणा र कल्पनाहरू हुन्छन्। एक हिसाबमा, तिनीहरू परमेश्‍वरको कामको अवधिका बारेमा विभिन्‍न कल्पनाहरूले भरिएका हुन्छन्, र तिनीहरूले यस सन्दर्भमा विभिन्‍न कार्यहरू पनि गरेका हुन्छन् र विभिन्‍न मूल्य चुकाएका हुन्छन्। सँगसँगै, मानिसहरू आफूले सामना गर्ने विभिन्‍न कठिनाइ र समस्याहरूका बारेमा, र आफ्नै भ्रष्ट स्वभावका बारेमा समेत हर प्रकारका धारणा र कल्पनाहरूले भरिएका हुन्छन्। यीमध्ये धेरैजसो धारणा र कल्पनाहरू खोक्रा, काल्पनिक, र अवास्तविक हुन्छन्, र अझै बढी, तिनले मानिसहरूको क्षमता र मनलाई उछिन्छन्, र तिनले तिनीहरूको प्रवृत्तिलाई उछिन्छन्। मानिसहरू प्रायजसो के आशा गर्छन् भने, परमेश्‍वरले तिनीहरूको वास्तविक कठिनाइहरू, वा तिनीहरूको क्षमता, मन, र प्रवृत्तिका आधारमा काम गर्नुहुनेछैन, बरु उहाँले तिनीहरूलाई यी सबै कुरालाई उछिन्‍न, र निश्‍चित कुराहरू गर्नका लागि तिनीहरूको सामान्य मानवता र तिनीहरूको क्षमता र प्रवृत्तिलाई उछिन्‍न सहयोग गर्नुहुनेछ। मानिसहरू परमेश्‍वरको कामबारे धारणा र कल्पनाहरूले भरिएका हुन्छन्, र तिनीहरूको कल्पनाको विषयवस्तु अत्यन्तै अलौकिक हुन्छ। यी धारणा र कल्पनाहरू परमेश्‍वरले व्यक्त गर्नुभएका सत्यताहरूसँग पूर्ण रूपमा उल्टो र शत्रुवत् हुन्छन्। मानिसहरू मनमनै यस्तो सोच्दैनन्: यदि परमेश्‍वर यी अलौकिक कुराहरू गर्नुहुन्छ भने, उहाँ किन अझै पनि यति धेरै वचनहरू बोल्नुहुन्छ र मानिसहरूलाई यति धेरै सत्यता प्रदान गर्नुहुन्छ? उहाँले त्यसो गर्नु नै पर्नेथिएन। परमेश्‍वरको काम यति व्यावहारिक हुनुको कारण के हो भने परमेश्‍वरले मानिसहरूलाई आफ्ना सबै वचन र सत्यताहरू प्रदान गर्ने र तिनीहरूलाई मानिसहरूमा ढाल्ने आशा गर्नुहुन्छ, ताकि तिनीहरू यी वचन र सत्यताहरू अनुसार जिउन सकून्। उहाँको अभिप्राय भनेको मानिसहरूलाई सामान्य मानवता वा तिनीहरूका प्रवृत्तिलाई उछिन्‍न सहयोग गर्नु होइन, बरु तिनीहरूलाई सामान्य मानवताका आधारमा सत्यता सिद्धान्तहरू कायम राख्न, र उहाँले तिनीहरूलाई दिनुभएका कर्तव्य र आज्ञाहरू कायम राख्न सक्षम तुल्याउनु हो। तर, मानिसहरूका धारणा र कल्पनाहरू परमेश्‍वरको कामको ठीक विपरीत हुन्छन्, र ती परमेश्‍वरले काम गर्ने तरिकाअनुरूप पटक्‍कै हुँदैनन्। परमेश्‍वरले व्यावहारिक तरिकाले काम गर्न चाहनुहुन्छ, जबकि परमेश्‍वरको कामबारे मानिसहरूका कल्पना अलौकिक कुराहरूसँग सम्बन्धित हुन्छ, जुन खोक्रा, र अवास्तविक हुन्छन्। अवश्य नै, कतिपय मानिसहरूले परमेश्‍वरले तिनीहरूलाई प्रकाशहरू दिन, तिनीहरूलाई आपूर्ति गर्न, साथ दिन र सहयोग गर्न, र तिनीहरूलाई परिवर्तन गर्न र मुक्ति पाउने तुल्याउनका लागि समेत अझै विशेष विधिहरू प्रयोग गर्नुहुन्छ भन्‍ने आशा गर्छन्। उदाहरणका लागि, जब पनि कतिपय मानिसहरू समस्या सामना गर्छन्, तब प्रायजसो तिनीहरू उत्तरहरू वा अभ्यासका मार्गहरू खोज्न परमेश्‍वरका वचनहरूभित्र हेर्दैनन्, तर घुँडा टेक्छन्, आँखा चिम्लिन्छन्, अनि प्रार्थना गर्छन्। तिनीहरूले प्रार्थना गर्दा समस्याबारे सत्यताको खोजी गर्ने, र त्यसपछि यसलाई समाधान गर्नका लागि परमेश्‍वरका सम्बन्धित वचनहरू खोज्‍ने गर्दैनन्। बरु, तिनीहरूले परमेश्‍वरले तिनीहरूलाई हृदयमा के गर्ने भनेर बताउन सक्नुहोस्; वा तिनीहरूलाई एउटा वाक्य, विचार, वा चित्रद्वारा अन्तर्दृष्टि दिन सक्नुहोस्; वा तिनीहरूलाई केही ज्योति प्राप्त गर्ने तुल्याउनुहोस् र केही उत्प्रेरणा दिन सक्नुहोस् होस् भन्‍ने आशा गर्छन्—तिनीहरू यसरी सत्यता बुझ्न चाहन्छन्। अवश्य नै, कतिपय मानिसहरूले अझै चरम शैली अपनाउँछन्, जुन के हो भने, जब-जब तिनीहरू समस्या सामना गर्छन्, तब-तब तिनीहरू परमेश्‍वरले तिनीहरूलाई सपनामा आफ्ना वचनहरूको एउटा खण्ड प्रकट गरिदिन सक्नुहोस्, तिनीहरूले फलानो-ढिस्कानो कुरा गर्नुपर्छ कि गर्नु पर्दैन र त्यो कसरी गर्नुपर्छ, वा तिनीहरू फलानो-ढिस्कानो ठाउँमा जानुपर्छ कि पर्दैन, वा तिनीहरूले फलानो-ढिस्कानोलाई सुसमाचार प्रचार गर्नुपर्छ कि गर्नु पर्दैन भनेर बताइदिनुहोस् भन्‍ने आशा गर्छन्। कतिपय मानिसहरू, ठूला कठिनाइहरू सामना गर्दा, सपना प्राप्त गर्ने वा सपनामा उत्तर प्राप्त गर्ने आशा गर्छन्, र आफ्ना दाजुभाइ-दिदीबहिनीहरू वा मण्डली अगुवाहरूसँग आफ्नो सपनाको विश्लेषण र अर्थ लगाउने समेत आशा गर्छन्, र सोच्छन्, “परमेश्‍वरले मलाई दिनुभएको यो सपनाको अर्थ के हो? उहाँ मैले के गरोस् भन्ने चाहनुहुन्छ? उहाँले मलाई जान भनिरहनुभएको छ कि नजान?” तिनीहरू के विश्‍वास गर्छन् भने परमेश्‍वरको काम भनेको मानिसहरूलाई यी विशेष माध्यमहरू प्रयोग गरेर प्रकाशहरू दिनु, मानिसहरूलाई अगुवाइ गर्नु, र मानिसहरूलाई आपूर्ति गर्नु हो, र यसरी तिनीहरूलाई मुक्ति पाउने तुल्याउनु हो। के यो धारणा र कल्पना होइन र? (हजुर, हो।) अरू मानिसहरू पनि हुन्छन्, जसले समस्या आइपर्दा, र के गर्ने भन्‍ने थाहा नहुँदा र प्रार्थना गर्दा परमेश्‍वरबाट उत्तरहरू प्राप्त नगर्दा, निर्णय गर्न सिक्का फ्याँकेर सहारा लिन्छन्। उदाहरणका लागि, जब सुसमाचार प्रचार गर्न कुनै ठाउँमा जानु पर्ने हुन्छ, तब तिनीहरू जानुपर्छ कि पर्दैन भनेर परमेश्‍वरलाई प्रार्थना गर्छन् र तिनीहरू उत्तर प्राप्त गर्दैनन्, त्यसपछि तिनीहरू के गर्छन्? तिनीहरू जाने कि नजाने भनेर निर्णय गर्न सिक्का पल्टाउने मात्रै गर्छन्। तिनीहरूले के सोच्छन् भने यदि सिक्‍का सुल्टो भयो भने, परमेश्‍वर तिनीहरू जाऊन् भन्ने चाहनुहुन्छ भनी प्रमाणित गर्छ, जबकि यदि त्यो उल्टो भयो भने, यसले परमेश्‍वरले तिनीहरू नजाऊन् भन्‍ने चाहनुहुन्छ भनी प्रमाणित गर्छ। तिनीहरूले तीन पटक सिक्का पल्टाउँछन् र यो एक पटक सुल्टो हुन्छ र दुई पटक उल्टो हुन्छ, त्यसकारण तिनीहरूले यस्तो निष्कर्ष निकाल्छन्, “दुई पटक उल्टो र एक पटक सुल्टो भयो, जसको अर्थ परमेश्‍वर म नजाओस् भन्ने चाहनुहुन्छ,” अनि तिनीहरू जाँदैनन्। तिनीहरू जान नपरेकोमा निकै सहज मान्छन्, र यो परमेश्‍वरको चाहना हो भन्‍ने सोच्छन्, र मनमनै भन्छन्, “मैले परमेश्‍वरको अगुवाइ पछ्याउनुपर्छ। यो परमेश्‍वरको निर्णय हो, मेरो होइन। म परमेश्‍वरको अगुवाइमा समर्पित हुनुपर्छ र जानु हुँदैन।” त्यसोभए तिनीहरू वास्तवमा जानुपर्छ कि पर्दैन त? के यसरी परमेश्‍वरका अभिप्रायहरूको खोजी गर्दा सही उत्तर प्राप्त गर्न सकिन्छ? उत्तर पूर्ण रूपमा सही हुन सक्दैन। यस्तो परिस्थितिको सामना गर्दा, तैँले सिद्धान्तहरूका आधारमा र परिस्थितिले अनुमति दिन्छ कि दिँदैन भन्‍ने कुराका आधारमा निर्णय गर्नुपर्छ—यो विधि मात्रै सही हुन्छ। सुसमाचार प्रचार गर्नु तेरो कर्तव्य, अभिभारा, र तैँले आज गर्नुपर्ने काम हो, त्यसकारण तँ जानुपर्छ—तँ जानु नै सही कुरा हो। तर, मानिसहरूले प्रायजसो यी वास्तविकताहरूका आधारमा त्यस्ता मामलाहरूलाई बुझ्दैनन् वा सम्हाल्दैनन्। बरु, तिनीहरूले प्रायजसो केही धारणा र कल्पनाहरूका आधारमा तीबारे विचार गर्छन्, र केही असामान्य माध्यम र विधिहरू प्रयोग गरेर तिनको मूल्याङ्कन गर्छन्, र अन्तिममा केही वाहियात र विकृत निर्णयहरू गर्छन्। के यो तिनीहरूको धारणा र कल्पनाहरूको कारण होइन र? (हो।) परमेश्‍वरको कामभित्र, जब परमेश्‍वरले हरेक कुरा कसरी गर्नुपर्छ वा हरेक प्रकारको समस्या सम्हाल्दा के-कस्ता सिद्धान्तहरू पालना गर्नुपर्छ भनेर बताउने स्पष्ट वचनहरू प्रदान गर्नुहुन्‍न, तब मानिसहरूले पवित्र आत्माको निर्देशनलाई पछ्याउनुपर्छ र परमेश्‍वरले वास्तविक परिस्थितिहरूमा तिनीहरूलाई प्रदान गर्नुहुने मार्गदर्शन पछ्याउनुपर्छ। अवश्य नै, तिनीहरूले आफ्ना दाजुभाइ-दिदीबहिनीहरूसँग छलफल वा प्रार्थना र खोजी पनि गर्नुपर्छ, र अन्ततः वास्तविक परिस्थितिका आधारमा हातमा रहेको मामलालाई कसरी सम्हाल्ने भनेर निर्णय लिनुपर्छ। तर, परमेश्‍वरको काममा, जब परमेश्‍वरसँग मानिसहरूलाई विभिन्‍न मामलाहरूका अभ्यासका सिद्धान्तहरू बताउने स्पष्ट वचन र स्पष्ट निर्देशनहरू हुन्छन्, तब पहिले अपनाइएका यी औपचारिकताहरू पन्छाउन सकिन्छ, र मानिसहरूले उप्रान्त तिनलाई पालना गर्नु पर्दैन। यदि तिनीहरूले तिनलाई पालना गरिरहे भने, यसले काममा ढिलाइ मात्रै गर्नेछ। उदाहरणका लागि, मानौँ, जब कुनै कुरा आइपर्छ अनि गएर कार्य गर्नु नै पर्ने हुन्छ, तब मानिसहरू अझै पनि घुँडा टेकेर प्रार्थना गर्छन्, र सोध्छन्, हे परमेश्‍वर, “म जानुपर्छ कि पर्दैन? यदि तपाईं म नजाओस् भन्ने चाहनुहुन्छ भने, बस मलाई अवरोध गर्ने कुनै परिस्थिति सिर्जना गर्नुहोस्, वा यदि तपाईं म जाओस् भन्ने चाहनुहुन्छ भने, मेरा लागि सबै कुरा सहज रूपमा अघि बढ्ने तुल्याइदिनुहोस्।” यो त औपचारिकताहरूलाई कडाइका साथ पालना गर्नु हो र परमेश्‍वरले मानिसहरूबाट माग गर्नुहुने कुरा यो होइन। जब परमेश्‍वरले आफ्ना माग र मापदण्डहरूका बारेमा स्पष्ट वचनहरू दिनुहुन्छ, तब मानिसहरूले उप्रान्त खोजी, प्रार्थना, सोधखोज, र इत्यादि कुनै औपचारिकताहरू पूरा गरिरहनु पर्दैन। बरु, एक हिसाबमा, तिनीहरूले खास अवस्था र वास्तविक परिस्थितिहरू अनुसार कार्य गर्नुपर्छ, र अर्को हिसाबमा, तिनीहरूले सबैभन्दा मुख्य रूपमा सत्यता सिद्धान्तहरू अनुसार कार्य गर्नुपर्छ—यो सही हो। हरेक दिन, उचित क्रममा कामकुरा सम्हाल्, आफूले गर्नुपर्ने कामकुरा गर्, र आफूले गर्नु नपर्ने कामकुराहरू नगर्; आत्तुरी भएको र निराकरण गर्नुपर्ने कुरालाई सम्हाल्, तत्कालका लागि पन्छाउन सकिने कुरालाई थाँती राख्, र सुरुमा आत्तुरी भएका मामलाहरूलाई ध्यान दे। के यी सिद्धान्तहरू होइनन् र? (हो, हुन्।) ती वास्तवमा नै सिद्धान्तहरू हुन्। तैँले यो कुरा याद गर्नुपर्छ: जब तैँले परमेश्‍वरलाई प्रार्थना गर्छस् र उहाँका अभिप्रायहरू बुझ्न खोज्छस्, तब तैँले उहाँका वचनहरू अनुसार त्यसो गर्नुपर्छ; विशेष परिस्थितिहरूमा, तोकेर भन्नुपर्दा परमेश्‍वरले निर्देशन प्रदान गर्नुभएका स्पष्ट वचनहरू नभएको बेला पनि, सबै प्रकारका मामलाहरूका लागि उहाँसँग स्पष्ट वचन र अभ्यासका सिद्धान्तहरू छन् भन्‍ने कुरा तैँले जान्‍नुपर्छ, र त्यस्ता परिस्थितिहरूमा, तैँले परमेश्‍वरले विगतमा मानिसहरूलाई चेतावनी दिनुभएका विभिन्‍न सत्यता सिद्धान्तहरू अनुसार कार्य गर्नुपर्छ। तर, मानिसहरूले आफ्नो मनमा परमेश्‍वरको कामबारे हास्यास्पद, अनौठा, र अलौकिक कुराहरूसँग सम्बन्धित धेरै धारणा र कल्पनाहरू विकास गरेका हुन्छन्, जसले परमेश्‍वरका वचनहरू र विभिन्‍न सत्यता सिद्धान्तहरूलाई सजावट र खोक्रा धर्मसिद्धान्तहरूमा परिणत गर्छन्, र मानिसहरूमाथि समस्याहरू आइपर्दा तिनलाई मानिसहरूको मामला सम्हाल्ने मापदण्ड वा अभ्यासका मार्गहरू बन्‍न नसक्‍ने बनाउँछन्। यो दुःखद कुरा हो, र यो पूर्ण रूपमा मानिसहरूले परमेश्‍वरको कामबारेमा धेरै धारणा र कल्पनाहरू विकास गरेका छन् भन्ने तथ्यका कारण भएको हो।

परमेश्‍वरको कामबारे मानिसहरूसँग तिनीहरूको दैनिक जीवनमा प्रक्षेपण हुने अरू केही हास्यास्पद, विचित्र, र अनौठा धारणा र कल्पनाहरू हुन्छन्। उदाहरणका लागि, मानौँ, कसैले आफूले सबैभन्दा बढी गर्नुपर्ने काम गर्न लागेको बेला, उसले घट्न नपर्ने भनी सोचेको कुनै घटना घट्छ, जस्तै काम गर्न जाँदा उसको मोबाइल चोरी हुन्छ, वा उसको कार बिग्रिन्छ वा ऊ त्यहाँ जाँदा बाटोमा लड्छ, वा अरू कुनै गलत कुरा हुन्छ। यसको अर्थ के हो? के यसको अर्थ परमेश्‍वरले उसलाई यो कार्य गर्नबाट अवरोध गरिरहनुभएको हो भन्‍ने हुन्छ? के यसको अर्थ यो कार्य गर्नु परमेश्‍वरका अभिप्रायहरू अनुरूप छैन भन्‍ने हुन्छ? के यसको अर्थ यो कार्य गर्नु हुँदैन भन्‍ने हुन्छ? के यसलाई यसरी बुझ्नुपर्छ र बोध गरिनुपर्छ? (अहँ, होइन।) यदि अहिले तैँले आफ्नो कर्तव्य निर्वाह गर्दा गर्नुपर्ने, सबैभन्दा महत्त्वपूर्ण कुरा यही हो, र तँ गएर यो काम गर्छस् भने, तैँले यस क्रममा केही बाधा र कठिनाइहरू, वा मानिसहरूले घट्न नहुने भनी सोचेका कुराहरू समेत सामना गरे पनि, तैँले निर्वाह गरिरहेको यो कर्तव्य र तैँले गरिरहेको यो कार्यले परमेश्‍वरलाई अप्रसन्‍न तुल्याउँछ, वा परमेश्‍वरले तँलाई यी कुराहरू गर्नबाट अवरोध गर्नुभएको हो भनेर भन्‍न सकिँदैन—त्यो मानव धारणा र कल्पना हो। यदि परमेश्‍वरले तँलाई अवरोध गर्न चाहनुहुन्छ भने, उहाँले ती विधिहरू प्रयोग गर्नुहुनेछैन। बरु, उहाँले प्रत्यक्ष रूपमा एउटा परिस्थिति योजनाबद्ध गर्नुहुनेछ ताकि तँ स्वाभाविक रूपमै त्यो कार्य गर्न जान नपरोस्। अर्थात्, परमेश्‍वरले आज तैँले गर्नुपर्ने अझै महत्त्वपूर्ण कुरा छ भन्‍ने कुरा तेरो मनमा स्पष्ट पारिदिनुहुनेछ, र परिणामस्वरूप त्यो अर्को कार्य तेरो सूचीको दोस्रो वा तेस्रो स्थानमा पुगेको हुनेछ, र पछि गर्ने गरी त्यो काम गर्न छोड्नुपर्ने हुनेछ। तैँले आफ्नो हिसाब-किताब जसरी गरे पनि, वास्तविक परिस्थितिका आधारमा आज त्यो कार्य पुरा गर्न सकिनेछैन भन्‍ने तैँले पत्ता लगाउनेछस्। परमेश्‍वरले तँलाई अवरोध गर्नु यही हो। तर, तैँले जेसुकै सोचे पनि, र त्यो कार्य पूरा गर्ने प्रक्रियामा जेसुकै बाधा वा कठिनाइहरू देखा परे पनि, जेसुकै भए पनि, यदि त्यो कार्य आज पूरा गरिनुपर्छ भने, तँ गएर त्यो कार्य गर्नुपर्छ। यदि परमेश्‍वरले तँलाई अवरोध गर्नुभयो भने, उहाँले तँलाई प्राकृतिक रूपमा नै त्यो काम छोड्न लगाउन सबैभन्दा उपयुक्त र उचित माध्यमहरू प्रयोग गर्नुहुनेछ—परमेश्‍वरले काम गर्नुहुने तरिका यही हो। परमेश्‍वरले काम गर्ने तरिका भनेको मानिसहरूलाई तिनीहरूले मानवताको प्रवृत्तिको दायराभित्र गर्नुपर्ने कुरा गर्न दिनु हो। एक हिसाबमा, मानिसहरूमा हुनुपर्ने मनोवृत्ति यही हो। अर्को हिसाबमा, वस्तुगत परिस्थितिहरूको कारक पनि हुन्छ—यदि परिस्थितिले कार्य गर्न दिन्छन् भने, काम गर्नुपर्छ; यदि परिस्थितिले दिँदैनन् भने, मानिसहरूले यो काम गर्न केही समय प्रतीक्षा गर्नुपर्छ। प्रतीक्षा गर्नुको उद्देश्य के हो? यो परमेश्‍वरले प्रबन्ध गर्नुहुने सही समय र परिस्थितिहरूको प्रतीक्षा गर्नु हो। यदि परिस्थितिहरू निरन्तर अनुचित हुन्छन् र तैँले यो कार्य गर्ने प्रयास गरिरहँदै गर्दा परिस्थितिहरू गलत भइरहन्छन् भने, तैँले यो काम गर्नु हुँदैन। बुझिस्? (बुझेँ।) मानिसहरूको दैनिक जीवनमा, तिनीहरूले कार्य निर्वाह गर्दा, जस्तोसुकै कार्य भए पनि, ती ठूला भए पनि साना भए पनि, वा ती व्यक्तिगत मामला भए पनि वा मण्डलीका मामला भए पनि, तिनीहरूले आफ्नो आत्मामा के महसुस गरिरहेका छन् भनेर बुझ्ने प्रयास गर्नु पर्दैन। यदि आज तँलाई आत्मामा निराशा महसुस भइरहेको छ र, हृदयमा, तँलाई कुनै कार्य गर्न मन लागेन भने, तँसँग काम गर्न लागेका अरूलाई आत्मामा निराशा महसुस भयो कि भएन भनेर सोध्। यदि अरूलाई आत्मामा निराशा महसुस भएको छैन, र तिनीहरू हृदयमा कार्य गर्न इच्छुक छन्, तैपनि तैँले यो काम तेरो आफ्नै भावनाहरूका आधारमा गर्नु हुँदैन भनेर निष्कर्ष निकालिस् भने, के तँ यसबारे अलिक बढी नै व्यक्तिपरक भइरहेको हुँदैनस् र? (हो।) त्यसकारण, जब पनि मानिसहरूले कुनै काम गर्छन्, तब तिनीहरूले कम्तीमा पनि आफ्ना भावनाहरूलाई बोध गर्ने प्रयास गर्नु हुँदैन वा आफ्ना भावनाहरूका आधारमा काम गर्नु हुँदैन भन्‍ने कुरा बुझ्नुपर्छ। उदाहरणका लागि, मानौँ तैँले कुनै काम पूरा गर्नुपर्ने छ, र तँ अलिक नर्भस हुन्छस्, तेरो आँखा फरफराइरहन्छ, र तेरो कान बजिरहन्छ, र तैँले यसो भन्छस्, “मेरो दाहिने आँखा फरफराइरहेको छ, के त्यसको अर्थ नराम्रो हुन्छ भन्‍ने हो? के मैले यो कार्य निर्वाह गर्नुपर्छ?” त्यसपछि कसैले भन्छ, “देब्रे आँखा फरफराउँदा शुभ हुन्छ तर दाहिने आँखा फरफराउँदा दुर्भाग्य हुन्छ,” अनि यो सुनेपछि, तँ गएर त्यो कार्य गर्ने आँट नै गर्दैनस्। तेरो जुनसुकै आँखा फरफराए पनि, यदि यो पहिले सहमति गरिसकिएको काम हो, र यो कार्य पूरा गर्नका लागि चाहिने सबै कारकहरू ठीक ठाउँमा छन्, र समय र स्थान सही छन् भने, तैँले गएर यो काम गर्नैपर्छ। यदि कसैले दाहिने आँखा फरफराउँदा दुर्भाग्य हुन्छ भनेकै भरमा मात्रै तैँले त्यहाँ नजाने निर्णय गर्छस् भने, के त्यो उचित हुन्छ? (अहँ, हुँदैन।) त्यो किन उचित हुँदैन? यदि यो तेरो जिम्मेवारी र कर्तव्य हो, र आज वस्तुगत परिस्थिति र सबै अवस्थाहरूले यसलाई पूरा गर्न दिन्छ, र त्यसमाथि, त्यो कार्य आत्तुरीको साथ पूरा गर्नु आवश्यक छ भने, तैँले गएर त्यो काम गर्नुपर्छ। त्यसोभए यदि तेरो दाहिने आँखा फरफरायो भने के भयो त? सायद केही सानातिना समस्याहरू देखा पर्लान् र सबै कुरा सहज रूपमा अघि नबढ्लान्, तर जे भए पनि कार्य पूरा हुन्छ। यदि परमेश्‍वरले यसमा अवरोध गर्नुभयो र परिस्थितिले दिएन भने मात्रै, तँ कार्य गर्न नजान सक्छस्। कसैले भन्छ, “तिम्रो दाहिने आँखामा समस्या भएकोले फरफराएको होला,” तर अर्कोले भन्छ, “यो पहिले गर्ने सहमति गरिएको कार्य हो, त्यसकारण हामीले गएर यो काम गर्नुपर्छ।” अन्त्यमा, तिमीहरू सबै जे भए पनि यो काम गर्न जान्छौ, तर त्यहाँ जाँदा आधा बाटोमा अचानक कार बिग्रिन्छ। मलाई भन, यदि समूह अघि बढिरहेको बेला कसैको दाहिने आँखा फरफरायो भने, के ऊ त्यस अवस्थामा जानुपर्छ? म तिमीहरूले वास्तवमा सत्यता बुझेका छौ कि छैनौ भनेर हेर्न चाहन्छु। तिमीहरूलाई के लाग्छ, के यो कार्य गर्न जानु सही हुनेछ? (हो, हुनेछ।) अवश्य नै। तेरो दाहिने आँखा फरफराउँछ के देब्रे भन्‍ने कुराका आधारमा तैँले जाने कि नजाने भनेर मूल्याङ्कन गर्न मिल्दैन। सर्वप्रथम, यो कार्य गर्न जानु सही कुरा हो। त्यसोभए त्यहाँ जाँदा किन कार बिग्रेको? के परमेश्‍वरले त्यसो हुन अनुमति दिनुभएको हो? त्यो व्याख्या गर्न गाह्रो छ, होइन र? (त्यहाँ जाँदा बाटोमा कार बिग्रिनुको कारण मानव लापरवाही हुन सक्छ, जस्तै कारमा कुनै समस्या छ कि छैन भनेर पहिले जाँच नगरिनु।) त्यो एउटा सम्भावित कारण हो। यदि हामीले त्यो कारणलाई नकाऱ्यौँ भने, के कार आधा बाटोमा बिग्रिनु सामान्य कुरा हो? (हो।) यदि तैँले सुरुमा नै असल गुणस्तरको नभएको पुरानो चिनियाँ कार किनिस्, र तैँले यसलाई उचित रूपमा मर्मत गरिनस् वा बनाइनस् र गुडाइरहिस् भने, आधा बाटोमा कार बिग्रिनेछ। यदि कार आधा बाटोमा बिग्रियो भयो भने, के यसको अर्थ कार्य निश्चित रूपमा नै पूरा गर्न सकिँदैन भन्‍ने हुन्छ? (यस्तै भन्‍ने हुँदैन।) कार बिग्रिन्छ र यसलाई मर्मत गर्न एक-दुई घण्टा लाग्छ। जब तिमीहरू गन्तव्यमा पुग्छौ, तब त्यहाँका दाजुभाइ-दिदीबहिनीहरूले यसो भन्छन्, “तपाईंहरू यो समयमा आउनु सौभाग्यको कुरा हो। निगरानी एजेन्टहरू भर्खरै गए। यदि तपाईंहरू दुई घण्टा पहिले आउनुभएको भए, तपाईंहरूलाई अवश्य नै ठूलो रातो अजिङ्गरले पक्रनेथियो। झण्डै तिनीहरूको हातमा पर्नुभयो!” हेर् त, खराब कुरा त असल कुरामा पो परिणत भयो। के गएर कार्य गर्नु सही थियो? (थियो।) के कार बिग्रिनुमा परमेश्‍वरको असल अभिप्राय थियो? (थियो।) त्यसोभए तेरो दाहिने आँखा फरफराउनु अशुभ चिन्ह थियो कि शुभ चिन्ह थियो? (कुनै पनि थिएन।) यसको परिणाम स्वरूप केही पनि भएन। यदि हामीले कार दुर्घटनाग्रस्त भएको बिन्दुमै कथा रोक्यौँ, र “दायाँ आँखा फरफराउँदा दुर्भाग्य हुन्छ” भन्‍ने दाबी निकै सही नै देखिनेथियो। कार बिग्रिनु अनिष्ट नै हो, होइन र? तर अन्तिम परिणाम हेर्दा, कार बिग्रनु असल कुरा भयो। यदि कार नबिग्रिएको भए, तिमीहरू सबै गन्तव्यमा पुगेपछि समस्यामा पर्नेथियौ—तिमीहरूले कार्य पूरा गर्न नसक्‍ने मात्र होइन, तिमीहरू पक्राउ पनि पर्नेथियौ। यसो हेर्दा, बाटोमा कार बिग्रिएको र त्यसलाई मर्मत गर्न दुई घण्टा लागेको भए पनि, तिमीहरू त्यहाँ पुग्दासम्‍म, खतरा भर्खरै टरेको थियो र तिमीहरू खतरामुक्त भयौ। यो परमेश्‍वरले तिमीहरूको सुरक्षा गर्नुभएको हो! यसबारे विचार गर, कार बिग्रिएको दृष्टिकोणबाट हेर्ने हो भने, परमेश्‍वरले तँलाई जानबाट अवरोध गर्नुभएको हो जस्तो देखिन्छ, तर वास्तवमा तैँले कार मर्मत भएर तँ कुनै थप घटना नघटी पुगेपछि मात्रै के भएको हो भनेर थाहा पाउँछस्। तिमीहरूले यो सम्पूर्ण प्रक्रियामा परमेश्‍वरका कार्यका सिद्धान्त र विधिहरूलाई कसरी हेर्छौ? परमेश्‍वरको कामबारे मानिसहरूमा कस्तो बुझाइ हुनुपर्छ? यसलाई सारांश गर, यहाँ खोजी गर्न सकिने सत्यताहरू छन्, र तिमीहरूले तिनलाई खोजी गर्न सक्छौ कि सक्दैनौ भनी म हेर्छु। (परमेश्‍वर, मेरो बुझाइ के हो भने मानिसहरूमाथि असल या खराब कामकुराहरू आइपरे पनि, त्यसमा परमेश्‍वरको असल अभिप्राय हुन्छ।) यो एउटा पक्ष हो। (अर्को पक्ष पनि छ, जुन के हो भने परमेश्‍वरको काम अलौकिक वा काल्पनिक हुँदैन, तर अत्यन्तै व्यावहारिक हुन्छ।) हो, त्यो राम्रो बुझाइ हो। परमेश्‍वरको काम व्यावहारिक हुन्छ, र यो काल्पनिक वा अलौकिक हुँदैन; सामान्य मानवता भएको जोकोहीले यसलाई अनुभवद्वारा महसुस गर्न र जान्‍न सक्छ, र यो मानिसहरूले बुझ्न सक्‍ने कुरा पनि हो। के परमेश्‍वरको कामबारे मानिसहरूमा हुनुपर्ने बुझाइ यही होइन र? (हो।) यो बुझाइका साथसाथै, मानिसहरूले अरू के कुरा बुझ्नुपर्छ? तिनीहरूले परमेश्‍वरले सबै थोकमाथि सार्वभौमिकता राख्‍नुहुन्छ भन्‍ने कुरा बुझ्नुपर्छ। परमेश्‍वरको काममा, उहाँले गर्नुहुने हरेक निर्दिष्ट कुराले मानिसहरूलाई उहाँका कार्यहरू अत्यन्तै व्यावहारिक छन् भन्‍ने कुरा देख्ने तुल्याउँछ। सुरुमा, जब तिमीहरूको समूह यात्रामा निस्किँदैथियो, तब तिमीहरूमध्ये कतिपयले जाने कि नजाने भनेर छलफल गर्‍यौ। परमेश्‍वरले तिमीहरूलाई अवरोध गर्नुभएन; उहाँले तिमीहरूलाई वाकवाकी लाग्‍ने, वा बान्ता हुने, वा पखाला लाग्‍ने बनाउनुभएन। उहाँले तँलाई न त अवरोध गर्नुभयो, न त तँलाई जानका लागि जोड नै गर्नुभयो। के यो अत्यन्तै व्यावहारिक कुरा होइन र? उहाँले समूहलाई यस विषयमा सँगै छलफल गर्न अनुमति दिनुभयो। कतिपय मानिसहरूले तिनीहरूको दाहिने आँखा फरफरायो भनेर भने, जबकि अरूले भित्री रूपमा असहज महसुस भएको भने, तर तँ आफ्ना भावना र मुडमा, वा अलौकिक कुराहरूसँग सम्बन्धित कल्पनाहरूमा भर परे पनि, अन्ततः तँ जहाँ जानुपर्ने हो त्यहाँ जानुपर्‍यो, र परमेश्‍वरले तँलाई कुनै पनि हालतमा बाधा दिनुभएन। के परमेश्‍वरले यसरी काम गर्नु अत्यन्तै व्यावहारिक होइन र? (हो।) परमेश्‍वरका कार्यहरू अलिकति पनि खोक्रा हुँदैनन्; सबै प्रकारका मानव प्रकटीकरणहरूलाई अनुमति दिइन्छ, जसमा कतिपय मानिसहरूको आँखा फरफराउने कुरा समेत समावेश हुन्छ। मलाई भन्, के परमेश्‍वरले मानिसहरूको आँखा फरफराउने कुरालाई रोक्न वा नियन्त्रण गर्न सक्‍नुहुन्छ? के परमेश्‍वरलाई यो नियन्त्रण गर्न अत्यन्तै सजिलो हुनेथिएन र? तर के उहाँले त्यसो गर्नुभयो? (गर्नुभएन।) परमेश्‍वरले त्यसो गर्नुभएन। उहाँले हस्तक्षेप गर्नुभएन, उहाँले तँलाई स्वतन्त्रता दिनुभयो। तेरो आँखा जसरी फरफराउनु पर्ने थियो त्यसरी फरफरायो, तर अन्त्यमा, जे भए पनि समूह त अघि बढ्यो नै—यो सबै अत्यन्तै व्यावहारिक थियो। तर गन्तव्यमा समस्या थियो, र तिमीहरू त्यहाँ गइरहेका छौ भनेर मात्रै परमेश्‍वरले यो खतरालाई हटाउनुभएन। परमेश्‍वरले त्यसो गर्नुभएन, र समस्या अझै पनि जसरी देखा पर्नु पर्नेथियो त्यसरी नै देखा पर्‍यो। तैपनि परमेश्‍वरले चलाख काम गर्नुभयो: उहाँले त्यहाँ जाँदा आधा बाटोमा तिमीहरूको कार बिग्रिने तुल्याइदिनुभयो, ताकि कार मर्मत गरिँदासम्म र तिमीहरू सबै गन्तव्यमा पुग्दासम्म, खतरा टरिसकेको होस्। यो परमेश्‍वरले तिमीहरूको सुरक्षा गर्नुभएको हो। हेर् त, यो समयको अन्तरका कारण, उहाँले तँलाई चलाख ढङ्गले खतराबाट पन्छाउन सक्षम तुल्याउनुभयो। परमेश्‍वरले गर्नुहुने सबै कुरा अत्यन्तै व्यावहारिक हुन्छन्, होइन र? (हो।) त्यसकारण यसले तँलाई अत्यन्तै व्यावहारिक तरिकाले के देखाउँछ भने, परमेश्‍वरले गर्नुहुने कुरा खोक्रो वा अलौकिक पटक्‍कै हुँदैन, र घट्ने हरेक घटना स्वाभाविक र अपरिहार्य हुन्छ, तर यसमा परमेश्‍वरको सर्वशक्तिमान्‌ता लुकेको हुन्छ। सम्पूर्ण घटनाभरि, मानिसहरूका कल्पना जस्तासुकै भए पनि, तिनीहरूको कठिनाइ, कमजोरी, र समस्याहरू जस्तासुकै भए पनि, तिनीहरूले सँगै छलफल गरेका दृष्टिकोणहरू सही भए पनि वा गलत भए पनि, यीमध्ये कुनै पनि कुराले अन्ततः के भयो त्यसमा असर गरेन, न त यसले घटनाको अपरिहार्य परिणाममा नै असर गर्‍यो। घट्नुपर्ने हरेक घटना घट्यो, आउनुपर्ने समस्या आयो, कार बिग्रिनु पर्नेथियो बिग्रियो, र मानिसहरूका दृष्टिकोण पनि उदाङ्गो भयो, तर अझै पनि घटनाको अन्तिम परिणाम त परमेश्‍वरले तय गर्नुभएको तरिका अनुसार, र परमेश्‍वरले पूर्वनिर्धारित गर्नुभएको र परमेश्‍वरले यस घटनामाथि कसरी शासन गर्नुभयो त्यस अनुसार नै आयो। यो परमेश्‍वरको सर्वशक्तिमान्‌ता हो, होइन र? (हो।) यो सबै कुरा मानिसहरूको दैनिक जीवनमा हरेक दिन हुने सबै कुरा जस्तै निकै व्यावहारिक र सामान्य रूपमा घटेको थियो; यो स्वाभाविक रूपमा घटेको थियो र यो अलौकिक, काल्पनिक, वा खोक्रो थिएन। त्यसकारण, यस मामलामा मानिसहरूले परमेश्‍वरको काम व्यावहारिक छ र उहाँले सबै थोकमाथि सार्वभौमिकता राख्‍नुहुन्छ भन्‍ने कुरा बुझ्नुपर्छ। मानिसहरूले कसरी अभ्यास गर्नुपर्छ? सर्वप्रथम, तिनीहरूमाथि जेसुकै आइपरे पनि तिनीहरूले के-कस्ता सिद्धान्तहरू पालना गर्नुपर्छ भन्‍ने कुरा तिनीहरूले बुझ्नुपर्छ। यदि तिनीहरूले मानव भावनाहरू अनुसार मात्रै काम गर्छन् भने, त्यो कुरा भर पर्दो हुँदैन। तिनीहरू अलौकिक भावनाहरू अनुसार अघि बढ्नु हुँदैन, वा तिनीहरूले खोक्रा कल्पनाहरूका आधारमा उन्मत्त अनुमानहरू लगाउनु हुँदैन। बरु, तिनीहरूले वास्तविक परिस्थिति र आफूले पूरा गर्नुपर्ने कर्तव्यका आधारमा गएर आफूले गर्नुपर्ने काम गर्नुपर्छ। यसको साथै, महत्त्वपूर्ण कुरा भनेको तिनीहरूले गएर आफूले गर्नुपर्ने काम सत्यता सिद्धान्तअनुसार गर्नुपर्छ। त्यसोभए के यो कुरा झन् सजिलो हुँदैन र? (हुन्छ।) त्यसकारण, तैँले चाहे जे समस्याहरू सामना गरे पनि, र परमेश्‍वरको काम जुनसुकै चरणमा पुगेको भए पनि, तैँले आफ्ना भावनाहरू अनुसार काम गर्नु पर्दैन, मिति शुभ छ कि छैन भनेर जाँच गर्नु पर्दैन, र अवश्य नै तैँले विशेष गरी कुनै दशाग्रह हेर्ने वा कुनै भविष्यवाणी सुन्‍ने गर्नु पर्दैन—तैँले आफूले गर्नुपर्ने कुरा मात्रै गर्नुपर्छ। कतिपय मानिसहरूले दशाग्रह हेर्न वा मितिहरू शुभ छन् कि छैनन् भनेर जाँच्न मन पराउँछन्, र यसो भन्छन्, “भोलि राम्रो मिति होइन, के म बाहिर गएँ भने सबै कुरा खराब हुनेछ? के ठूलो रातो अजिङ्गरले पक्राउहरू गरिरहेको हुनेछ? आज बिहान म सबेरै उठेर बाहिर जाँदा कसरी ढोकाको छेउमा काग कराइरहेको थियो? कतिपय मानिसहरूले हिजो राती बाहिर जाँदा कालो बिरालो देखे रे भन्‍ने सुनेको थिएँ। यी सबै अशुभ लक्षणहरू हुन्! मैले के गर्ने? के कुनै खतरा आउन लागेको हो?” यदि तँसँग सामान्य मानवता र सामान्य मानव सोचाइ छ भने, तैँले कुन-कुन परिस्थितिहरू खतरनाक छन् र कुन-कुन परिस्थितिहरू तुलनात्मक रूपमा सुरक्षित छन् भनेर मूल्याङ्कन गर्न सक्‍नुपर्छ, र वास्तविक परिस्थिति अनुसार तिनलाई कसरी लिने र सम्हाल्ने भन्‍ने कुरा जान्‍नुपर्छ—तैँले ती अरू कुराहरूलाई नियाल्‍नु पर्दैन। तैँले हरेक दिन के गर्नुपर्छ र के गर्नु हुँदैन भन्‍ने कुराका हकमा भन्दा, एक हिसाबमा, सत्यता सिद्धान्तहरूका रूपमा काम गर्ने परमेश्‍वरका स्पष्ट वचनहरू छन्, र अर्को हिसाबमा, तँसँग सामान्य मानवता, विवेक र समझ छ, र तैँले वास्तविक परिस्थितिहरूको प्रबन्ध र तिनले प्रदान गर्ने दिशाका आधारमा, र सामान्य मानवताका वास्तविक आवश्यकताहरू र तेरा आफ्नै जिम्मेवारी र दायित्वहरू अनुसार हरेक दिन आफूले गर्नुपर्ने कुरा गरेसम्म, त्यो ठीकै हुन्छ। यदि मानिसहरूले आफ्नो दैनिक जीवनलाई यसरी लिए भने, के कुराहरू अझै सरल हुनेछैनन् र? (हुनेछन्।)

परमेश्‍वरको काम सर्वशक्तिमान् र अद्भुत भए पनि, र परमेश्‍वरका वचनहरू सत्यता र जीवन भए पनि, मानिसहरूलाई एकै रातमा पूर्ण पारिन वा परिवर्तन गर्न सकिँदैन। कतिपय मानिसहरू, आफ्ना धारणा र कल्पनाहरूका आधारमा, प्रायजसो यसो भन्छन्, “मैले परमेश्‍वरमा विश्‍वास गरेको अत्यन्तै धेरै वर्ष भयो, तर पनि म कसरी अझै परिवर्तन भएको छैनँ? मैले अझै पनि कसरी पवित्रीकरण हासिल गरेको छैनँ? म, किन हृदयमा, अझै पनि संसारलाई प्रेम गर्छु? म किन अझै पनि यति आडम्बरी छु? ममा किन अझै पनि दुष्ट वासना छ? मलाई गैरविश्‍वासी संसारका केही भिडियो वा मनोरञ्जन कार्यक्रमहरू हेर्न मन पर्थ्यो। मैले अहिलेसम्म परमेश्‍वरमा विश्‍वास गरेको छु, धेरै वर्षदेखि परमेश्‍वरका वचनहरू खाएको र पिएको छु, आफ्नो कर्तव्य पूरा गरेको छु, कुराहरू त्यागेको, र आफूलाई धेरै वर्ष समर्पित गर्छु भन्ने तथ्यको बाबजुद र मैले हृदयमा ती कुराहरूलाई पहिले नै छोडेको छु जस्तो महसुस गरे पनि, किन म अझै पनि ती कुरा समय-समयमा हेर्न चाहन्छु?” मानिसहरूमा हुने केही धारणाहरू यिनै हुन्, होइनन् र? विशेष गरी, परमेश्‍वरमाथिको आफ्नो विश्‍वासमा, कतिपय मानिसहरू सधैँ आफ्नो शरीरलाई काबुमा राख्‍ने, देहका सुखहरूको लालसा नगर्ने, अझै धेरै कष्ट भोग्‍ने र परिश्रम गर्ने, र धेरै शारीरिक कठिनाइहरूलाई जित्न सक्‍ने जस्ता कुराहरूलाई पछ्याउँछन्। तर तिनीहरूले यसरी पछ्याइरहने भए पनि, तिनीहरूलाई अझै पनि तिनीहरू प्रायजसो देहका विलासी कामनाहरू, सहजता, र अल्छीपनको लालसाद्वारा नियन्त्रित भइरहन्छन् भन्‍ने लाग्छ, त्यसकारण तिनीहरू प्रायजसो नकारात्मक हुन्छन् र तिनीहरू परमेश्‍वरमाथिको आस्था गुमाउँछन्, र सोच्छन्, “परमेश्‍वरको काम यो विन्दुमा पुगेको छ, तर पनि म किन यति निराश छु र अझै पनि प्रायजसो नकारात्मक नै हुन्छु?” कहिलेकहीँ, जब तिनीहरूले कुनै कार्यमा केही नतिजाहरू हासिल गरेका हुन्छन् र सबैको अनुमोदन प्राप्त गरेका हुन्छन्, तब तिनीहरूलाई सहज हुन्छ र तिनीहरू यसो सोच्छन्, “मसँग अझै पनि मुक्ति पाउने आशा छ। परमेश्‍वरको काम र उहाँका वचनहरू अत्यन्तै असल छन्। उहाँको कामले साँच्‍चै नै मानिसहरूलाई परिवर्तन गर्न सक्छ।” तर केही समयपछि, तिनीहरूलाई अझै पनि आफ्ना प्रियजनहरूको याद आएको महसुस हुन्छ। विशेष गरी, तिनीहरू कहिलेकहीँ, आफूले प्रिय ठानेका मानिसहरूलाई समेत याद गर्छन्, र आफूले बिताएको सांसारिक जीवनको सम्झना गर्छन्, र संसारमा हुँदाका आफ्नो वैभवका दिनहरूलाई निकै याद गर्छन्, त्यसकारण तिनीहरूले सोच्छन्, “मलाई कसरी अझै पनि ती कुराहरूको याद आउँछ? मैले किन देहका सुखहरूलाई त्यागेको छैनँ र आफूलाई संसारबाट पवित्रीकरण गरिएका रूपमा अलग गरेको छैनँ? म कसरी अझै पनि परिवर्तन भएको छैनँ?” अनि तिनीहरूलाई फेरि पनि निराशा महसुस हुन्छ। तिनीहरू प्रायजसो यी सोच र दृष्टिकोणहरूमाझ हराउँछन्। तिनीहरूको स्थिति कहिलेकहीँ असल हुन्छ र कहिलेकहीँ खराब हुन्छ, तिनीहरू केही समयसम्म कमजोर हुन्छन् र त्यसपछि केही समयसम्म दह्रिलो हुन्छन्, तिनीहरू केही समय नकारात्मक हुन्छन् त्यसपछि केही समय सकारात्मक हुन्छन्। तिनीहरूले दैनिक जीवनमा देखा पर्ने आफ्ना प्रकटीकरणहरूका आधारमा प्रायजसो आफ्नै विषयमा फैसला गर्छन्। यदि तिनीहरू असल स्थितिमा छन् भने, तिनीहरूले आफू मुक्तिको पात्र हुँ भन्‍ने सोच्छन्; यदि तिनीहरू खराब स्थितिमा छन् भने, तिनीहरूलाई मुक्ति पाउने कुनै आशा छैन र तिनीहरू छुटकारा पाउन नसक्‍ने हुन् भन्‍ने लाग्छ। तिनीहरू या त एकातिर कि त अर्कोतिर चरम हदमा हुन्छन्। जब तिनीहरू असल स्थितिमा हुन्छन्, तब तिनीहरूलाई तिनीहरू सन्त जस्तै हुन् र तिनीहरू परमेश्‍वरसँग अत्यन्तै नजिक छन्, तिनीहरू र परमेश्‍वरका बीचमा कुनै पर्खाल छैन भन्‍ने लाग्छ, र तिनीहरूलाई परमेश्‍वर तिनीहरूको छेउमै हुनुहुन्छ भन्‍ने लाग्छ। जब तिनीहरू खराब स्थितिमा हुन्छन्, तब तिनीहरूलाई तिनीहरू नरकको १८ औँ तलमा खसेको र तिनीहरूले परमेश्‍वरलाई देख्‍न वा छुन सक्दैनन् जस्तो लाग्छ, र तिनीहरूलाई परमेश्‍वर तिनीहरूबाट अत्यन्तै टाढा हुनुहुन्छ भन्‍ने लाग्छ। यस्तो किन हुन्छ? तिनीहरूमा किन यी स्थितिहरू हुन्छन्? यी स्थितिहरू सामान्य हुन् कि असामान्य हुन्? (असामान्य।) जब तिनीहरू असल स्थितिमा हुन्छन्, तब तिनीहरूले मण्डलीले तिनीहरूलाई जे गर्न प्रबन्ध गर्छ त्यही गर्छन्, र तिनीहरूले कुनै पनि कठिनाइलाई जित्न, कुनै पनि कष्ट सहन, र कुनै पनि मूल्य चुकाउन सक्छन्। तिनीहरूलाई तिनीहरू परमेश्‍वरमा समर्पित हुन सबैभन्दा सक्षम व्यक्ति हुन्, तिनीहरू परमेश्‍वरको घरका सत्यता पछ्याउने व्यक्ति हुन्, र कुनै पनि कठिनाइले तिनीहरूलाई बाधा दिन सक्दैन भन्‍ने लाग्छ। तिनीहरूले आफ्नो कर्तव्य पूरा गर्न निकै मेहनत गर्छन् र तिनीहरू मेहनत गर्न इच्छुक हुन्छन्। अरूसँग सङ्गति गर्दा तिनीहरूले जति नै धेरै बातचित गरे पनि तिनीहरूलाई थकाइ लाग्दैन, र तिनीहरूलाई एक छाक नखाई बस्दा, वा दुई-तीन घण्टा सुत्न नपाउँदा केही हुँदैन। तिनीहरू परमेश्‍वरप्रति आफूलाई समर्पित गर्न र आफ्नो सम्पूर्ण जीवन परमेश्‍वरमा अर्पण गर्न इच्छुक हुन्छन्। परिणाम स्वरूप, तिनीहरूलाई तिनीहरू परिवर्तन भएका छन् भन्‍ने लाग्छ। तिनीहरू त्यस उप्रान्त आफ्नो परिवारबारे सोच्दैनन्, तिनीहरू उप्रान्त कुनै बेला प्रेम गरेका मानिसहरूलाई याद गर्दैनन्, र तिनीहरू उप्रान्त संसारमा भएको आफ्नो वैभव र सम्मानको सम्झना गर्न छोड्छन्। तिनीहरूले त्यो सबै कुरा शून्यतामा बिसाइदिन्छन् र सिद्धान्तहरू पालना गर्दै, बाधा वा अवरोध सृजना गर्ने जोकोहीलाई काट-छाँट गर्दै, परमेश्‍वरको घरका लागि निष्पक्षता कायम राख्दै, इन्साफका पक्षमा दृढ रही, परमेश्‍वरको घरका हितहरूको प्रतिरक्षा गर्दै, र कडा र निष्पक्ष “न्यायकर्ताका” रूपमा आफ्नो छवि स्थापित गर्दै परमेश्‍वरप्रति आफूलाई पूर्ण हृदयले समर्पित गर्छन्। तिनीहरू केही समयसम्म निकै राम्रो कार्य प्रदर्शन गर्छन्। तर कुनै बेला तिनीहरूले आफ्नो भ्रष्ट स्वभाव प्रकट गर्ने वा कुनै गलत काम गर्ने समय आउन सक्छ, त्यसपछि तिनीहरू “परमेश्‍वरले मलाई प्रकाश गर्नुभएको छ, उहाँ उप्रान्त मलाई प्रेम गर्नुहुन्न” भनेर सोच्दै नकारात्मक र कमजोर बन्नेछन्। त्यहाँदेखि, तिनीहरू फेरि खडा हुन सक्‍नेछैनन्। तिनीहरूलाई तिनीहरू केही पनि होइनन् र तिनीहरूले केही गर्न सक्दैनन्, तिनीहरूमा अझै पनि स्वार्थी सोचहरू, र दुष्ट वासना छन्, तिनीहरूले कुनै बेला प्रेम गरेका र मन पराएका मानिसहरूलाई प्रायजसो याद गर्छन्, तिनीहरू प्रायजसो नकारात्मक र कमजोर हुन्छन्, तिनीहरू अझै पनि परमेश्‍वरको प्रतिरोध गर्छन्, तिनीहरू सत्यता अभ्यास गर्न सक्दैनन्, र तिनीहरूले परमेश्‍वरमा विश्‍वास गरेको धेरै वर्ष भएको भए पनि तिनीहरू परिवर्तन भएका छैनन् भन्‍ने महसुस गर्छन्, र तिनीहरू यसो सोच्छन्, “के यसको अर्थ म खत्तम भए भन्‍ने होइन र?” तिनीहरूले तिनीहरूसँग मुक्ति पाउने कुनै मौका छैन, र तिनीहरूका लागि कुनै आशा छैन भन्‍ने सोच्नेछन्। जब तिनीहरू खुसी हुन्छन्, तब तिनीहरू हर्षले प्रफुल्‍ल हुन्छन्, र जब तिनीहरू पीडामा हुन्छन्, तब तिनीहरू अत्यन्तै व्याकुल हुन्छन्। तिनीहरू सधैँ यी दुई चरम अवस्थामा जान्छन्, र एकबाट अर्कोमा झुल्छन्। किन यस्तो हुन्छ? यी स्थिति र प्रकटीकरणहरू सकारात्मक भए पनि वा दिक्दारीका भए पनि, समग्रमा, यी सबै एउटै प्रकारका समस्या हुन्, अर्थात् परमेश्‍वरको कामका बारेमा धारणा र कल्पनाहरूले भरिनु, र आफ्नो मुडका आधारमा, र निश्‍चित अवधिमा आफूले गरेका प्रकाश र प्रकटीकरणहरूका आधारमा सधैँ आफ्नो बारेमा फैसला गर्नु र आफूलाई चित्रण गर्नु, साथसाथै परमेश्‍वरको काम, मानिसहरूमा गरिएको उहाँको कामले हासिल गर्ने नतिजाहरू, र मानिसहरूमा गरिएको उहाँको कामले हासिल गर्ने उद्देश्य र लक्ष्यका बारेमा फैसला गर्नु। के समस्याको जड यही हो? (हो।) जब मानिसहरू सकारात्मक हुन्छन्, तब तिनीहरू परमेश्‍वरको अघि प्रार्थना गर्छन्, जोडसँग रुँदै आफ्नो सङ्कल्प व्यक्त गर्छन्, केही नमागी आफ्नो सम्पूर्ण जीवन परमेश्‍वरमा अर्पण गर्न, परमेश्‍वरलाई पछ्याउन र उहाँका लागि लागिपर्न इच्छुक हुन्छन्। जब तिनीहरूले यसरी प्रार्थना गर्छन् र सङ्कल्पहरू गर्छन्, तब तिनीहरूलाई सबै कठिनाइहरू त कठिनाइहरू नै होइनन् भन्‍ने लाग्छ। तिनीहरूले उत्प्रेरित भएर आँसु झार्छन्, र पवित्र आत्माले तिनीहरूलाई उत्प्रेरित गर्नुभएको हो भन्‍ने समेत विश्‍वास गर्छन्। तिनीहरू सोच्छन्, “पवित्र आत्माले मलाई उत्प्रेरित गर्नुभएको छ। परमेश्‍वरले मलाई अवश्य नै धेरै प्रेम गर्नुहुन्छ! परमेश्‍वरले मलाई त्याग्‍नुभएको छैन!” तिनीहरूले आँसु झार्दै प्रार्थना गर्छन् र पवित्र आत्माद्वारा उत्प्रेरित भएको छु भनेर भन्छन्—के यो भ्रम होइन र? (हो।) वास्तवमा, तँलाई आफ्‍नो बारेमा कति राम्रो महसुस भयो भन्‍ने कुराले उत्प्रेरित गरेको हो; तँलाई पवित्र आत्माले भन्दा पनि, तेरा आफ्नै सङ्कल्प, आकाङ्क्षा, चाहना, र आफ्नै कार्यले उत्प्रेरित गरेको थियो। तँलाई तँ आफैले उत्प्रेरित गरेको होस् भनेर म किन भन्छु? परमेश्‍वरको कामबारे तँसँग धेरै धारणा र कल्पनाहरू छन्, र ती अत्यन्तै विकृत छन्—के परमेश्‍वरले तँलाई उत्प्रेरित गर्नुहुनेथियो भन्‍ने तँलाई लाग्छ? तँ यो चरम स्थितिमा पुगिसकेपछि पनि, के परमेश्‍वरले तँलाई अझै चरम अवस्थामा पुग्ने गरी तँलाई उत्प्रेरित गर्नुहुनेथियो त? यदि परमेश्‍वरले तँलाई उत्प्रेरित गर्नुभएको हो भने, यसले तँलाई बस अझै चरम बनाउनेथियो, र तँलाई आफैलाई अझै बढी आदर गर्न र आफूद्वारा अझै बढी प्रभावित हुन लगाउनेथियो, र तँलाई यो सङ्कल्प गर्न अझै बढी चाहना हुनेथियोः “म कम सुत्‍नेछु र अझै धेरै कष्ट भोग्‍नेछु, म खाना मीठो भए पनि वा नभए पनि खान्छु, मैले जेसुकै खान पाए पनि हुन्छ, र यसले मेरो शरीरमा फाइदा गर्छ कि गर्दैन भन्‍ने कुराको वास्ता गर्नेछैनँ। मैले मेरो पुरानो देहका प्राथमिकताहरूलाई जित्नुपर्छ, मैले मेरो पुरानो देहका कमीकमजोरीहरूलाई निश्‍चित रूपमा सुधार्नुपर्छ, र मैले मेरो देहलाई अझै बढी कष्ट भोग्‍न दिनुपर्छ र यसलाई सहज हुन दिनु हुँदैन। यदि यसलाई सहज भयो भने, मैले परमेश्‍वरलाई प्रेम गर्नेछैनँ; यदि यसलाई सहज भयो भने, म देहका सुखहरूमा लिप्त हुनेछु र आफ्नो कर्तव्य पूरा गर्न कठिन परिश्रम गर्नेछैनँ।” यदि पवित्र आत्माले तँलाई उत्प्रेरित गर्नुभएको हो भने, तैँले यो चरम अवस्थालाई कायम राखिरहनेथिइस्, र तैँले पहिले नै देहमाथि विजय गरिसकेको छस् र शैतानलाई पराजित गरेको छस्, र तैँले पहिले नै मुक्ति पाइसकेको छस् भन्‍ने अझै गलत विश्‍वास गर्नेथिइस्। त्यसकारण म तँलाई पवित्र आत्माले होइन, तर तँ आफैले उत्प्रेरित गरेको हो भनेर भन्छु। के तिमीहरू प्रायजसो आफैद्वारा उत्प्रेरित हुन्छौ? (हुन्छौँ।) तँलाई परमेश्‍वरप्रति आफूलाई समर्पित गर्ने र कष्ट भोग्‍ने तेरो आफ्नै सङ्कल्पले उत्प्रेरित गर्छ, र तँ परमेश्‍वरका लागि कष्ट भोग्‍न, कुनै पनि हदसम्म कठिनाइ भोग्‍न, वा मर्न समेत हृदयमा निकै इच्छुक हुन्छस्, त्यसपछि तेरो अनुहारमा आँसु बग्छ। वास्तवमा, परमेश्‍वर तँ उत्प्रेरित भएकोले प्रभावित हुनुहुन्‍न, न त उहाँ तेरो सङ्कल्पद्वारा नै प्रभावित बन्‍नुहुन्छ। तेरो यो प्रकटीकरण क्षणिक आवेग, आवेगमय जोसको क्षणिक आवेग मात्रै हो। यस्तो अवस्थामा, तैँले उहाँसँग प्रार्थना गरेर यसो समेत भन्‍न सक्छस्, “हे परमेश्‍वर, म तपाईंका लागि मर्न इच्छुक छु! हे परमेश्‍वर, आज म आफ्नो कर्तव्य पूरा गर्नमा यति व्यस्त थिएँ कि मैले खाना पनि खाइनँ। मैले १० छाक खान पाइनँ भने पनि, म त्यसो गर्न इच्छुक हुनेछु! मानिसहरू रोटीले मात्रै बाँच्दैनन्, तर तिनीहरू परमेश्‍वरको मुखबाट निस्कने वचनहरूले बाँच्छन्। हे परमेश्‍वर, म तपाईंलाई मेरो सम्पूर्ण जीवनभरि, सदासर्वदा प्रेम गर्न इच्छुक छु, र तपाईंप्रतिको मेरो प्रेम कहिल्यै परिवर्तन हुनेछैन!” तेरा यी भव्य शब्दहरूले तँलाई धुरुधुरु रुन उत्प्रेरित गर्छन्, तर तँप्रतिको परमेश्‍वरको मनोवृत्ति परिवर्तन हुँदैन। किन? किनभने तँ केवल क्षणिक आवेगद्वारा उत्प्रेरित भएको हुन्छस्, र तेरा आँसुहरू पछुतोका आँसुहरू, ऋणी भावका आँसुहरू, वा आफूलाई साँचो रूपमा चिनेर आएका आँसुहरू हुँदैनन्, र ती सत्यता अभ्यास गर्न र सत्यता सिद्धान्तहरू कायम राख्न नसक्नुको पछाडि रहेका तेरो दुःखका आँसुहरू हुनु त परको कुरा हो। त्यसकारण, तेरो यो संवेगले तँलाई मात्रै उत्प्रेरित गर्न सक्छ, र सायद अरू वा तेरो वरिपरिका मानिसहरूलाई पनि उत्प्रेरित गर्न सक्छ, तर परमेश्‍वरलाई यसले प्रभावित पार्दैन। त्यसकारण, तँलाई पवित्र आत्माले होइन, तर तैँले आफैलाई उत्प्रेरित गरिरहेको हुन्छस्। तैँले आफैलाई उत्प्रेरित गरेको हुनाले तेरा आँसु बगेका हुन्छन्। तेरा आँसु, तेरा भावनात्मक शब्दहरू, र तेरो आवेगमय जोस सतही स्तरका कुरा मात्रै हुन्, ती एक प्रकारका व्यवहार मात्रै हुन्। ती तेरो सार र जीवनका परिवर्तन होइनन्, न त ती सत्यता तेरो जीवन हो भन्‍ने कुराको प्रकटीकरण नै हुन्। जब तँसँग परमेश्‍वरप्रति आफूलाई समर्पित गर्ने र कष्ट भोग्‍ने जोस र आवेग हुन्छ र तँ निकै सक्रिय हुन्छस्, तँलाई पवित्र आत्माले तँलाई उत्प्रेरित गर्नुभएको छ, तँ परिवर्तन भएको छस्, र तँ मुक्तिको पात्र होस् भन्‍ने लाग्छ—यो परमेश्‍वरको कामबारे तँसँग रहेको एक प्रकारको धारणा र कल्पना हो। जब तँ अस्थायी असफलता र पतनका कारण, वा तेरो भ्रष्टता र कमीकमजोरीहरू उदाङ्गो भएका कारण, वा तँलाई काट-छाँट र खुलासा गरिएका कारण नकारात्मक बन्छस्, तब तँलाई दुःख र पीडा हुन्छ, र तैँले तँ परिवर्तन भएको छैनस् र तँसँग मुक्ति पाउने कुनै आशा छैन भन्‍ने सोच्छस्—यो परमेश्‍वरको कामबारे तँसँग रहेको अर्को प्रकारको धारणा र कल्पना हो। वास्तवमा, परमेश्‍वरले जे देख्‍नुभए पनि—चाहे तँ नकारात्मक स्थितिमा भए पनि वा सकारात्मक स्थितिमा भए पनि, वा तेरो स्थिति जति हदसम्म बिग्रेको र पतन भएको भए पनि—परमेश्‍वरले तँलाई सधैँ कसरी हेर्नुहुन्छ? तेरो कद जे हो त्यही हो। तँ कति परिवर्तन भएको छस् र तँ कति वटा सत्यता वास्तविकताहरूमा प्रवेश गरेको छस् भन्‍ने कुरा परमेश्‍वरले तेरो वास्तविक परिस्थिति, तेरा वास्तविक प्रकटीकरण, र तेरो वास्तविक कदका आधारमा निर्धारित गर्नुहुनेछ। अहिले तँ खडा हुन नसक्‍नु र अहिले तँ पूर्ण दिक्दारी अवस्थामा डुब्नु परमेश्‍वरले तँलाई हेर्ने वा तेरो वास्तविक कद निर्धारित गर्ने मानक होइन। त्यसकारण, तँ सकारात्मक स्थितिमा भए पनि वा नकारात्मक स्थितिमा भए पनि, वा तँ आवेगपूर्ण जोसले भरिएको भए पनि वा तैँले दिक्दार महसुस गरिरहेको भए पनि, यसले तेरो बारेमा परमेश्‍वरले गर्नुहुने मूल्याङ्कन र चरित्र निर्धारणमा असर गर्नेछैन। आफ्नो अस्थायी प्रकाश र प्रकटीकरणहरूका आधारमा आफूलाई गलत रूपमा चित्रण गर्ने—या त पहिले नै पत्रुस जस्तो बनिसकेको व्यक्तिका रूपमा, अथवा छुटकारा पाउन नसक्‍ने व्यक्तिका रूपमा चित्रण गर्ने—तँ मात्रै होस् किनभने तँसँग परमेश्‍वरको कामबारे धेरै धारणा र कल्पनाहरू हुन्छन्। तर तैँले चाहे जसरी फैसला गरे पनि, तैँले जस्तोसुकै असल वा खराब भावनाहरू अनुभव गरे पनि, यो सबै तैँले परमेश्‍वरको कामबारे विकास गरेका धारणा र कल्पनाहरूका कारण हुन्छ, र यी धारणा र कल्पनाहरू परमेश्‍वरले व्यक्तिका बारेमा दिनुहुने सही र व्यावहारिक परिभाषा र उहाँले गर्नुहुने उसको सही र व्यावहारिक फैसला अनुरूप हुँदैनन्। के कुरा यही होइन र? (हो।) त्यसकारण, चाहे त्यो मानिसहरूको आफ्नै प्रकटीकरण होस्, तिनीहरूको आफ्नै सार होस्, वा तिनीहरूले आफूलाई अन्ततः चित्रण गर्ने तरिका होस्, तिनीहरूले यी कुराहरूका बारेमा आफ्ना धारणा र कल्पनाहरूका आधारमा फैसला गर्न सक्दैनन्। बरु, तिनीहरूले परमेश्‍वरको कामका सामान्य व्यवस्था र परमेश्‍वरले आफ्नो काममा हासिल गर्न चाहनुहुने वास्तविक नतिजाहरू, वा परमेश्‍वरले काम गर्ने तरिकाहरू र मानिसहरूका बारेमा दिनुहुने सही परिभाषाहरूका आधारमा यी कुराहरूलाई मापन गर्नुपर्छ। यहाँ परमेश्‍वरको कामबारे मानिसहरूका मुख्य धारणा र कल्पनाहरू के-के हुन्? मानिसहरूले के विश्‍वास गर्छन् भने तिनीहरूको वास्तविक कद तिनीहरूका अस्थायी प्रकटीकरण, वा निश्‍चित अवधिका तिनीहरूका प्रकटीकरणहरूमा निर्धारित हुन्छ: यदि तिनीहरू यस अवधिमा असल स्थितिमा छन् भने, पवित्र आत्माले तिनीहरूमा काम गर्नुहुनेछ, र तिनीहरू परिवर्तन भएका हुनेछन्, तिनीहरूसँग जीवन हुनेछ, तिनीहरू कदमा वृद्धि भएका हुनेछन्, र तिनीहरूले मुक्ति प्राप्त गर्न सक्‍नेछन्; यदि तिनीहरू यस अवधिमा खराब स्थितिमा छन् र तिनीहरूसँग परमेश्‍वरमाथिको कुनै साँचो विश्‍वास छैन भने, यसको अर्थ तिनीहरूमा कुनै कद छैन भन्‍ने हुन्छ। के यी मानिसहरूका धारणा र कल्पनाहरू होइनन् र? (हुन्।) परमेश्‍वरको कामबारे मानिसहरूमा हुने एउटा धारणा र कल्पना के हो भने यो मानिसहरूमा दीर्घकालीन र निरन्तर रूपमा गरिँदैन, तर यसले तिनीहरूलाई क्षणिक रूपमा थोरै अन्तर्दृष्टि दिन्छ, जसले गर्दा तिनीहरूले ऊर्जाको प्रस्फुटन र क्षणिक आवेग प्रकट गर्छन्। अर्को प्रकार के हो भने मानिसहरू परमेश्‍वरको काम अलौकिक छ, उहाँले मानिसहरूलाई सकारात्मक मनोवृत्ति अपनाउन, र उहाँका लागि कष्ट भोग्‍ने र उहाँप्रति आफूलाई समर्पित गर्ने इच्छा गर्ने गरी उत्प्रेरित गर्नुहुन्छ, त्यसपछि तिनीहरूले कद प्राप्त गर्छन् र आफ्नो जीवनका रूपमा परमेश्‍वरको सत्यता भएका मानिसहरू बन्छन् भन्‍ने विश्‍वास गर्छन्। तिनीहरू के विश्‍वास गर्छन् भने यदि तिनीहरू कुनै समस्याका कारण कमजोर बने भने, परमेश्‍वरले तिनीहरू असफल भएका छन् र प्रकाश गरिएका छन् भनेर निर्धारित गर्नुहुनेछ, त्यसपछि तिनीहरूलाई परमेश्‍वरले निन्दा गर्नुहुनेछ, र हटाउनुहुनेछ र त्याग्‍नुहुनेछ। के यी मानिसहरूका धारणा र कल्पनाहरू होइनन् र? (हुन्।)

हामीले भर्खरै सङ्गति गरेका मानिसहरूका धारणा र कल्पनाहरू के-के हुन्? (मानिसहरूमा परमेश्‍वरको कामबारे कैयौँ प्रकारका धारणा र कल्पनाहरू हुन्छन्। तिनीहरूले व्यक्तिको वास्तविक कदलाई निश्‍चित अवधिमा देखा पर्ने उसको प्रकटीकरण वा उसको अस्थायी प्रकटीकरणले निर्धारित गर्छ भन्‍ने विश्‍वास गर्छन्, र तिनीहरूले परमेश्‍वरले मानिसहरूमा गर्नुहुने काम दीर्घकालीन र निरन्तर हुनुको सट्टा क्षणिक रूपमा हुन्छ भन्‍ने सोच्छन्। मानिसहरू के पनि विश्‍वास गर्छन् भने परमेश्‍वरको काम अत्यन्तै अलौकिक हुन्छ र परमेश्‍वरले मानिसहरूलाई प्रायः उत्प्रेरित गर्नुहुन्छ। जब मानिसहरूलाई पवित्र आत्माले क्षणिक रूपमा उत्प्रेरित गर्नुहुन्छ, तब तिनीहरूलाई तिनीहरू सिद्ध पार्न लागिएका छन् वा तिनीहरू पत्रुसको मानका हासिल गर्ने अवस्था नजिक पुगेका छन् भन्‍ने लाग्छ, र जब मानिसहरू असफल हुन्छन् र कमजोर बन्छन्, तब तिनीहरूले आफूलाई हटाइएको छ भनेर निर्धारित गर्छन्।) यस सन्दर्भमा परमेश्‍वरको कामबारे मानिसहरूका धारणा र कल्पनाहरू के-के हुन्? मानिसहरू के विश्‍वास गर्छन् भने तिनीहरूको अस्थायी प्रकटीकरणहरूले तिनीहरूको वास्तविक कद प्रतिनिधित्व गर्छन्, र परमेश्‍वरले तिनीहरूको अस्थायी प्रकटीकरणका आधारमा मानिसहरूको फैसला गर्नुहुन्छ। मानिसहरू के सोच्छन् भने परमेश्‍वरले मानिसहरूले कष्ट भोगेको र मूल्य चुकाएको देख्‍न मन पराउनुहुन्छ, मानिसहरूले प्रायजसो प्रार्थना गरेको र सङ्कल्पहरू गरेको र धुरुधुरु रुने गरी उत्प्रेरित भएको देख्‍न उहाँलाई मन पर्छ, र मानिसहरूले कुराहरू त्याग्‍न र उहाँप्रति आफूलाई समर्पित गर्न र लगनशीलताको साथ काम गर्न, र देहका विभिन्‍न कठिनाइहरूलाई जित्न सकेको देख्‍न उहाँलाई मन पर्छ। तिनीहरूले सिद्धान्तहरू अनुसार काम गरे पनि नगरे पनि वा सत्यता अनुरूप काम गरे पनि नगरे पनि, तिनीहरूले बारम्बार मूल्य चुकाउन सकेसम्म, र आफ्नो कर्तव्य निर्वाह गर्दा, प्रायजसो खान र सुत्‍न छुटाए, एकाबिहानै उठेर राती ढिलो सुते, र दिन-रात काम गरेसम्म, परमेश्‍वरलाई यो कुरा मन पर्नेछ भन्‍ने तिनीहरू सोच्छन्। यसको तात्पर्य के हो भने परमेश्‍वरले चाहे जे काम गर्नुभए पनि वा उहाँले चाहे जति धेरै वचन बोल्नुभए पनि, उहाँ सबै मानिसहरूले कष्ट भोग्‍न र उहाँका लागि मूल्य चुकाउन सकून्, मीठो खाना खान वा राम्रो लुगा लगाउन नपाऊन्, र कुनै खाली समय नपाऊन् भन्‍ने, र तिनीहरूले हरेक दिन आफ्नो कर्तव्य पूरा गर्न वा प्रार्थना गर्नमा बिताउनुपर्छ, र प्रायजसो सङ्कल्पहरू गर्नुपर्छ, आफ्नो सङ्कल्प व्यक्त गर्नुपर्छ, आफ्नो मनमा ठान लिनुपर्छ, र शपथ खानैपर्छ भन्‍ने मात्रै आशा गर्नुहुन्छ। कतिपय मानिसहरू के सोच्छन् भने परमेश्‍वरले मानिसहरूको हृदय र हातगोडालाई बन्धनमा पार्न मन पराउनुहुन्छ, उहाँ मानिसहरूलाई स्वतन्त्रता र आजादी दिनुहुन्‍न, बरु उहाँ तिनीहरूलाई दमनमा परेको महसुस गराउनुहुन्छ ताकि तिनीहरू स्वतन्त्र हुन नसकून्, र उहाँ तिनीहरूलाई सामान्य मानवताको जीवनको स्वतन्त्रताबाट वञ्चित गर्नुहुन्छ। मानिसहरूले यस्तो सोच्छन्, होइन र? (हो।) मानिसहरू अरू के सोच्छन्? परमेश्‍वरले मानिसहरूलाई असफल हुन, कमजोरी वा भ्रष्टता प्रकाश गर्न, वा आफ्ना कमीकमजोरीहरू देखाउन दिनुहुन्‍न। मानिसहरू के पनि विश्‍वास गर्छन् भने यदि तिनीहरू मुक्ति प्राप्त गर्न र सिद्ध पारिन चाहन्छन् भने, आफ्नो कर्तव्य पूरा गर्ने प्रक्रियामा तिनीहरू बिलकुलै कमजोर हुनु हुँदैन, वा तिनीहरूसँग सामान्य मानवताको कुनै पनि आवश्यकता, कमीकमजोरी, वा त्रुटिहरू हुनु हुँदैन, र तिनीहरूले कुनै पनि भ्रष्ट स्वभाव प्रकाश गर्नैहुँदैन। के यी मानिसहरूका धारणा र कल्पनाहरू होइनन् र? (हुन्।) मानिसहरूका धारणा र कल्पनाहरूमा, तिनीहरू के सोच्छन् भने परमेश्‍वरको काम र अगुवाइअन्तर्गत, तिनीहरू हृदयमा युवा हुनुपर्छ, तिनीहरू जोसिलो हुनुपर्छ, र तिनीहरू आफ्नो कामप्रति जोसले भरिएका हुनुपर्छ र तिनीहरूसँग यसप्रति गम्भीर मनोवृत्ति हुनुपर्छ, साथै तिनीहरू निरन्तर सजग हुनुपर्छ र कहिल्यै पनि सहज हुनु हुँदैनन्। के मानिसहरू यही सोच्दैनन् र? यो मानिसहरूमा भएको धारणा र कल्पना हो कि यो परमेश्‍वरले मानिसहरूबाट गर्नुहुने साँचो माग हो? (यो मानिसहरूमा हुने धारणा र कल्पना हो।) मानिसहरू के सोच्छन् भने यदि तिनीहरू अलिकति नकारात्मक र कमजोर भएमा, वा तिनीहरूमा थोरै देहगत कठिनाइ भएमा, वा तिनीहरूको मानवतामा केही कमीकमजोरी वा त्रुटिहरू भएमा, वा तिनीहरूले भ्रष्ट स्वभाव प्रकाश गरेमा, र बारम्बार देहगत सहजताको लालसा गरेमा, परमेश्‍वरले तिनीहरूलाई चाहनुहुनेछैन, उहाँ तिनीहरूसँग बोल्नुहुनेछैन वा उहाँले तिनीहरूमा काम गर्नुहुनेछैन, र तिनीहरूलाई हटाइनेछ र तिनीहरूसँग मुक्ति पाउने कुनै आशा हुनेछैन। के वास्तवमा मामला यही हो त? (होइन।) के यी मानिसहरूसँग हुने धारणा र कल्पनाहरू होइनन् र? (हुन्।) मानिसहरूका धारणा र कल्पनाहरूमा, तिनीहरूले एक हिसाबमा के विश्‍वास गर्छन् भने, परमेश्‍वरले आफ्नो कामप्रति निरन्तर उत्साह र आगोमय जोसले भरिएका मानिसहरूलाई मन पराउनुहुन्छ, र अर्को हिसाबमा, परमेश्‍वरले मानिसहरूको नकारात्मकतालाई मन पराउनुहुन्‍न र तिनीहरूलाई आफ्ना कमजोरीहरू देखाउन दिनुहुन्‍न। अर्को शब्दमा भन्दा, मानिसहरूले परमेश्‍वर सन्यासीहरूलाई मन पराउनुहुन्छ भन्‍ने सोच्छन्, सोच्दैनन् र? तिनीहरूले आफ्नो सम्पूर्ण जीवन गरिबीमा जिउनु, सबै बाहिरी मामलाहरूलाई पटक्‍कै ध्यान नदिनु, र कुपी बालेर मधुरो ज्योतिमा परमेश्‍वरका वचनहरू दिनहुँ पढ्नु अत्यावश्यक हुन्छ भन्‍ने सोच्छन्; तिनीहरू बिहान र साँझको प्रार्थना दुवै अनिवार्य हुन्छ, हरेक खानाभन्दा पहिले तिनीहरूले परमेश्‍वरलाई धन्यवाद दिनैपर्छ, र तिनीहरूसँग सामान्य मानवताको कुनै पनि आवश्यकताहरू हुनु हुँदैन भन्‍ने विश्‍वास गर्छन्। त्यसपछि मात्रै तिनीहरूलाई परमेश्‍वरप्रति पूर्ण रूपमा बफादार र आफ्नो कामप्रति पूर्ण रूपमा बफादार मान्न मिल्छ, र यस्तो प्रकारको जोस कायम राखेर मात्रै तिनीहरू परमेश्‍वरले मन पराउने र परमेश्‍वरले मुक्ति दिन र सिद्ध पार्न चाहनुहुने व्यक्ति बन्‍न सकिन्छ भन्‍ने तिनीहरूले विश्‍वास गर्छन्। मानिसहरूमा यी धारणा र कल्पनाहरू हुने हुनाले, कतिपयले कहिलेकहीँ आफ्नो परिवारको याद आउँदा, भित्री रूपमा निकै धिक्‍कार महसुस गर्छन्, र कहिलेकहीँ अलिकति बातचित गर्दा पनि, परमेश्‍वरले तिनीहरूलाई हप्काउनुहुनेछ भन्‍ने सोच्दै असहज महसुस गर्छन्। जब कतिपय जवान महिलाहरूले बेला-बेलामा अलिक झालाकझुलुक देखिने र निकै फेसनका वस्त्र लगाउँछन्, तब तिनीहरूलाई सबैतिर असहज महसुस हुन्छ, र तिनीहरू यसो सोच्छन्, “मैले यसरी लुगा लगाउनु अलिक अशिष्ट कुरा हो कि? यो अलिक लम्पट भयो कि?” वास्तवमा, तिनीहरूले अनौठा वा जीउका भाग देखिने गरी वस्त्र लगाइरहेका हुँदैनन्, तर तिनीहरूलाई बस लम्पट महसुस हुन्छ र तिनीहरू यसो सोच्छन्, “परमेश्‍वरले मलाई भित्री रूपमा हप्काइरहनुभएको छ। मैले यसो गरेको उहाँलाई मन पर्दैन।” यदि तँलाई परमेश्‍वरले यो कुरा मन पराउनुहुन्‍न भन्‍ने लाग्छ भने, तँ किन बौद्ध भिक्षुको वस्त्र वा ताओवादीको वस्त्र लगाउँदैनस् त? त्यो कति “सभ्य” र “शिष्ट” हुनेथियो! त्यो त लम्पट हुनेथिएन, होइन र? कतिपय मानिसहरू कहिलेकहीँ थोरै भए पनि अभिमान देखाउँछन् वा धाक लगाउँछन्, त्यसपछि भित्री रूपमा हप्की र असहज महसुस गर्छन् र सोच्छन्, “परमेश्‍वर मलाई उप्रान्त मन पराउनुहुन्‍न। उहाँ मलाई उप्रान्त चाहनुहुन्‍न।” कतिपय मानिसहरूले कपाल कोर्ने, मेकअप लगाउने, वा ऐना हेर्ने अनुमति छैन, र तिनीहरूले महिनामा एक पटक वा हरेक छ महिनामा एक पटक मात्रै नुहाउन मिल्छ भन्‍ने नियमहरू समेत बनाउँछन्, र यदि तिनीहरूले महिनामा एक पटक वा हरेक छ महिनामा एक पटकभन्दा बढी पटक नुहाए भने, यस कुरालाई परमेश्‍वरले घृणा गर्नुहुन्छ र तिनीहरूले अवश्य नै मुक्ति पाउनेछैनन् भन्‍ने समेत सोच्छन्। तिनीहरू बिहान पाँच बजेभन्दा पहिले उठ्नैपर्छ भन्‍ने नियम तय गर्छन्, र आधा घण्टा ढिला उठे भने, तिनीहरू सुखमा लिप्त भइरहेका छन्, र तिनीहरू परमेश्‍वरलाई प्रेम गर्ने मानिसहरू होइनन् भन्‍ने सोच्छन्; तिनीहरू मध्यरातपछि नै सुत्नुपर्छ भन्‍ने नियम तय गर्छन्, र मध्यरातभन्दा पहिले सुते भने, तिनीहरू आफ्नो कर्तव्य बफादार रूपमा पूरा गर्ने मानिसहरू होइनन् भन्‍ने सोच्छन्। यी मानिसहरूले आफ्नो व्यवहार, दैनिक जीवन, र जीवनका आवश्यकताहरूका लागि धेरै अटल नियमहरू सृजना गर्छन्। तिनीहरू परमेश्‍वरका मागहरू के हुन् भनेर खोजी गर्दैनन्, न त तिनीहरू यी मामलाहरूप्रति परमेश्‍वरका दृष्टिकोण र मनोवृत्तिहरू के-के हुन् भनेर बुझ्ने प्रयास नै गर्छन्। बरु, तिनीहरू परमेश्‍वरको काममा, परमेश्‍वरले मानिसहरूलाई यी प्रकटीकरणहरू देखाउन दिनुहुन्‍न, र यदि तिनीहरूसँग कहिल्यै यी प्रकटीकरणहरू भएमा, तिनीहरू पूर्ण रूपमा विद्रोही भइरहेका छन्, र तिनीहरूलाई परमेश्‍वरले तिरस्कार गर्नुहुन्छ, र त्यसकारण तिनीहरूले मुक्ति पाउन सक्दैनन् भनेर पूर्णतः व्यक्तिपरक रूपमा विश्‍वास गर्छन्। प्रायजसो, गलत कुरा भन्‍नु, गलत शब्द प्रयोग गर्नु, अलि बढी खाजा खानु, वा कहिलेकहीँ मनोरञ्जनका भिडियोहरू हेर्नु जस्ता उल्लेख गर्न लायक नरहेका केही सानातिना मामलाहरूका कारण मात्रै पनि, मानिसहरू यसो सोच्छन्, “म खत्तम भएँ, यो त म पूर्णतः विद्रोही भइरहेको हो! ममा यस्तो व्यवहार र यस्ता झुकाव हुन सक्छन् भन्‍ने मलाई थाहा थिएन—ममा अझै पनि यी समस्याहरू छन् भन्‍ने मलाई थाहा थिएन। यो भयानक कुरा हो। मैले गहन रूपमा आत्म-चिन्तन गर्नुपर्छ, आफूलाई आत्माको गहिराइदेखि विश्लेषण गर्नुपर्छ, र मैले भित्री क्रान्ति भोग्‍नुपर्छ। मैले यो कुरा त्याग्‍न मिल्दैन!” सत्यता सिद्धान्तहरूसँग कुनै सम्बन्ध नभएका यी कुराहरूलाई मानिसहरू ठूलो महत्त्व दिन्छन्। यी सबै मानिसहरूका धारणा र कल्पनाहरू हुन् र परमेश्‍वरले तिनलाई तिरस्कार गर्नुहुन्छ। मानिसहरूले यी प्रकटीकरणहरू प्रकाश गरेको हेर्न परमेश्‍वर चाहनुहुन्‍न। त्यसोभए मानिसहरूले यस सन्दर्भमा बुझ्नुपर्ने सत्यताहरू के-के हुन्? पालना गर्नुपर्ने सिद्धान्तहरू के-के हुन्? यी कुराहरू मानिसहरूका धारणा र कल्पनाहरू भएका हुनाले, ती निश्चित रूपमा नै परमेश्‍वरले मानिसहरूबाट माग गर्नुहुने सिद्धान्तहरू होइनन्, र परमेश्‍वरले मानिसहरूबाट गर्नुहुने मागहरूसँग तिनको कुनै सम्बन्ध हुँदैन। अनि ती धारणा र कल्पनाहरू हुन्, त्यसकारण यसको अर्थ ती कुराहरूलाई मानव मनमा कल्पना गरिएका र एकत्र गरिएका हुन्छन्—छोटकरीमा भन्दा, ती मानिसहरूका मनबाट आउँछन् र परमेश्‍वरले मानिसहरूलाई प्राप्त गर भनी माग गर्नुहुने सत्यता वास्तविकताहरूसँग तिनको कुनै सम्बन्ध हुँदैन। मानिसहरूले यी धारणा र कल्पनाहरूलाई जसरी पालना गरे पनि, सत्यतासँग तिनको कुनै सम्बन्ध नभएसम्म, मानिसहरूले तिनलाई पालना गर्नु व्यर्थ हुन्छ। तैँले ती कुराहरू पालना गरे पनि, तैँले सत्यता सिद्धान्तहरू पालना गरिरहेको हुँदैनस्, र परमेश्‍वरले यसलाई याद गर्नुहुनेछैन। विशेष गरी, कतिपय मानिसहरू कहिलेकहीँ आफ्ना प्राथमिकता वा देहगत बानीबेहोराहरू प्रकाश गर्दा भित्री रूपमा गहन असहजता र कडा हप्काइ महसुस गर्छन्। यो असहजता र आत्म-निन्दा कसरी पैदा हुन्छ? के यो पवित्र आत्माले तिनीहरूलाई उत्प्रेरित गर्नुभएको परिणाम हो? (होइन, मानिसहरूसँग परमेश्‍वरबारे धारणा र कल्पनाहरू हुन्छन्, त्यसकारण तिनीहरूलाई असहज महसुस हुन्छ।) यी भावनाहरूको आधार मानिसहरूका धारणा र कल्पनाहरू हुन्, सत्यता होइनन्। कतिपय मानिसहरूलाई टोपी खस्ने बित्तिकै भित्री रूपमा हप्की र असहज महसुस हुन्छ, र तिनीहरूले हतार-हतार प्रार्थना गर्छन् र आफ्नो पाप स्वीकार गर्छन्, र तुरुन्तै पश्चात्ताप गर्छन्। तैँले केका लागि पश्चात्ताप गर्नुपऱ्यो? तैँले गरेका यी कुराहरू दैनिक जीवनका आम व्यवहारहरू हुन्। ती पाप होइनन्, र ती अवश्य नै ठूला अपराधहरू होइनन्। त्यस्ता महत्त्वहीन कुराहरूलाई ठूलो नबना! यदि तँलाई ती कुराहरू गलत छन् भन्‍ने लाग्छ भने, तैँले ती नगर्ने छनौट गर्न सक्छस्। तर तैँले ती कुराहरू नगर्नुको अर्थ तैँले सत्यता सिद्धान्तहरू पालना गरिरहेको छस् भन्‍नेचाहिँ हुँदैन, र असहज महसुस हुँदैमा तैँले सत्यता सिद्धान्तहरू उल्लङ्घन गरेको छस् भन्‍ने हुँदैन। तैँले किन पश्चात्ताप गरिरहेको छस्? तैँले किन आफूलाई परिवर्तन गरिरहेको छस्? तेरा धारणा र कल्पनाहरूले तँलाई ती व्यवहारहरूमा तँ संलग्‍न हुनु हुँदैन भन्‍ने गलत रूपमा विश्‍वास गराइरहेकाले हो कि तेरो व्यवहार परमेश्‍वरका वचनहरू र सत्यता सिद्धान्तहरू विपरीत जान्छन् भनी तैँले सोचेकोले हो? यदि ती सत्यता सिद्धान्तहरू विपरीत जान्छन्, र तँलाई साँच्‍चै असहज लाग्छ भने, तैँले आफ्नो मार्ग परिवर्तन गर्न हतार गर्नुपर्छ र परमेश्‍वरको अघि पश्चात्ताप गर्नुपर्छ। यो असहजता कम्तीमा पनि मानवजातिको विवेकको हप्की हो। यदि तँ आफ्ना धारणा र कल्पनाहरूको विरुद्धमा गएकोले मात्रै तँलाई असहज महसुस हुन्छ भने, के तँ अनावश्यक भावनाहरूमा डुबिरहेको छैनस् र? (छु।) यो विशुद्ध रूपमा अनावश्यक भावनाहरूमा डुब्नु मात्रै हो र यो अनावश्यक कार्य हो। ख्रीष्ट-विरोधीहरूलाई पछ्याउँदा तँलाई कसरी असहज महसुस हुँदैन? त्यसका लागि तँलाई कसरी हप्की महसुस हुँदैन? जब तैँले दुष्ट मानिसहरूले मण्डलीको काममा बाधा र अवरोध दिइरहेका र परमेश्‍वरको घरका हितहरूलाई हानि गरिरहेका देख्छस्, र तँ तिनीहरूलाई रोक्न खडा हुँदैनस्, तब के तँलाई असहज महसुस हुन्छ? जब तँ सत्यता सिद्धान्तहरू उल्लङ्घन गरेर अनि आफ्नै इच्छाका आधारमा बोल्छस् र व्यवहार गर्छस्, तब के तँलाई असहज महसुस हुन्छ? यदि तैँले यी मामलाहरूमा सत्यता सिद्धान्तहरू उल्लङ्घन गरेको छस् र तैपनि तँलाई यसबारे कहिल्यै असहज महसुस हुँदैन भने, तँसँग मानवता समेत छैन, न त तँसँग विवेक नै छ। अनि यदि तँसँग कुनै विवेक छैन भने, कुन-कुन कुराहरूले तँलाई असहज तुल्याउनेछन्? तेरो असहजता भनेको विशुद्ध रूपमा तँ अनावश्यक भावनाहरूमा डुब्नु मात्र हो। तँलाई यातना दिइरहेका र असहज तुल्याइरहेका तेरा आफ्नै धारणा र कल्पनाहरूले हुन्—त्यसको कुनै काम हुँदैन। तैँले आफ्नै धारणा र कल्पनाहरूमा रहेर परमेश्‍वरमा विश्‍वास गर्दा अन्तिम परिणाम के हुनेछ? तँ झन्-झन् ढोँगी र फरिसीहरू जस्तै मात्र हुनेछस्। तँ परमेश्‍वरका वचनहरू र सत्यता सिद्धान्तहरूबाट झन्-झन् टाढा मात्रै जानेछस्, र तँलाई सत्यता वास्तविकतामा प्रवेश गर्न असम्भव हुनेछ। तँलाई सधैँ आफ्नो बारेमा राम्रो महसुस हुन्छ, तर तँमा यति राम्रो कुरा ठ्याक्कै के छ र? तँ धारणा र कल्पनाहरूले अति भरिएको छस्, र तैँले महसुस गर्ने सबै कुरा सत्यतासँग सम्बन्धित नै हुँदैन। उत्प्रेरित हुने र हप्की महसुस गर्ने तेरा भावना, तँलाई महसुस हुने ऋणीपन र पछुतो, तँमा हुनुपर्छ भन्‍ने तँलाई लागेको पश्चात्ताप, र तैँले खाने शपथ र तैँले गर्ने सङ्कल्पहरू सबै तेरा धारणा र कल्पनाहरूसँग सम्बन्धित हुन्छन्। यी कुराहरू तेरा धारणा र कल्पनाहरूमा मात्रै आधारित हुन्छन् र सत्यतासँग तिनको कुनै सम्बन्ध हुँदैन। त्यसकारण, तैँले गर्ने कुनै पनि कुरा—चाहे त्यो तैँले भोग्‍ने कष्ट होस् र चुकाउने मूल्य होस् वा भेटी चढाउने र आफूलाई समर्पित गर्ने कार्य होस्, र तैँले जेसुकै समर्पित गरे पनि—यदि सत्यतासँग त्यसको कुनै सम्बन्ध छैन भने त्यो व्यर्थ हुन्छ। बुझिस्? (बुझेँ।)

अहिले हामीले परमेश्‍वरको कामका बारेमा मानिसहरूमा रहेका यी धारणा र कल्पनाहरूका बारेमा सङ्गति र चिरफार गरिसकेका हुनाले, के तिमीहरू मानिसहरूले कठिनाइ भोग्छन् कि भोग्दैनन्, आफ्नो कर्तव्य पूरा गर्दा मूल्य चुकाउँछन् कि चुकाउँदैनन्, र आफूलाई रोक्छन् कि रोक्दैनन्, र तिनीहरूलाई मीठो खाना खान र राम्रो लुगा लगाउन मन पर्छ कि पर्दैन, र इत्यादि कुराहरू, साथै परमेश्‍वरले मानिसहरूबाट माग गर्नुहुने सिद्धान्तहरू के-के हुन्, र परमेश्‍वरले आफ्नो कामद्वारा मानिसहरूमा के हासिल गर्न चाहनुहुन्छ भन्‍ने कुरालाई कसरी हेर्ने भन्‍ने बारेमा अलिक स्पष्ट भयौ? परमेश्‍वरले मानिसहरूमा हासिल गर्न चाहनुहुने परिणाम भनेको सधैँ तेरो कामप्रतिको जोसलाई हेर्नु होइन। अर्थात्, परमेश्‍वरले तेरो जोस वा कठिनाइ भोग्‍ने र मूल्य चुकाउने तेरो सङ्कल्प हेर्न चाहनुहुन्न। परमेश्‍वरको नजरमा, यदि तैँले सत्यता बुझ्दैनस् भने, यी प्रकटीकरणहरू क्षणिक आवेग मात्रै हुन्। अर्को शब्दमा भन्दा, ती तेरो जोस मात्रै हुन्। जोस भनेको आधारभूत रूपमा के हो? यो तेरो आवेग हो, वा अझै विशिष्ट रूपमा भन्दा, यो परिस्थितिहरूलाई व्यवहार गर्ने भावनात्मक शैली हो। परमेश्‍वरले मानिसहरूको जोस, परिस्थितिहरूलाई व्यवहार गर्ने तिनीहरूको भावनात्मक शैली, तिनीहरूको अस्थायी आवेग, वा यस्तो जोसिलो अवस्था चाहनुहुन्‍न। परमेश्‍वरले के चाहनुहुन्छ? (उहाँले मानिसहरूले सत्यता बुझ्न सकून् भन्‍ने चाहनुहुन्छ।) कम्तीमा पनि, तैँले सत्यतालाई प्रेम गर्न र सत्यता बुझ्न, र, विभिन्‍न मामलाहरू सामना गर्दा, कुनै प्रावधान, औपचारिकता, वा व्यवहार पालना गर्ने होइन, तर सत्यता सिद्धान्तहरू पालना गरेको चाहनुहुन्छ; उहाँले तँलाई आफूले पूरा गर्ने कर्तव्यमा र सबै कुरामा सत्यता सिद्धान्तहरू खोजी गर्न, र सत्यता सिद्धान्तहरूअनुसार अभ्यास गर्न, र परमेश्‍वरका वचनहरू र सत्यतालाई तेरो वास्तविकता बनाउन सक्‍ने बनेको पनि चाहनुहुन्छ—परमेश्‍वरको कामले हासिल गर्ने अभिप्राय राखेको परिणाम यही हो। जहाँसम्म तेरो व्यक्तिगत जीवनमा, तँ चाँडै सुतेर र बिहानै उठ्न चाहन्छस् कि चाहँदैनस्, वा ढिलो सुत्न र ढिलो उठ्न चाहन्छस् कि चाहँदैनस्, वा तँसँग कस्तो वरदानहरू छन् वा तँ कति स्पष्ट रूपमा बोल्छस् भन्‍ने कुरा छ, परमेश्‍वरलाई यीमध्ये कुनै पनि कुराले फरक पार्दैन। तँसँग चाहे कठिनाइ भोग्‍ने सङ्कल्प भए पनि नभए पनि वा तैँले जति नै धेरै मूल्य चुकाए पनि, परमेश्‍वरले यी कुराहरूलाई मूल्यवान् ठान्‍नुहुन्‍न। कतिपय मानिसहरूले भन्छन्, “परमेश्‍वरमाथिको मेरो विश्‍वासका खातिर, मैले कैयौँ वर्षदेखि राम्रा लुगा किनेको छैनँ, र म हजामकहाँ नगएको दश वर्षभन्दा बढी भएको छ।” तैँले जीवनभरि मीठो खाइनस्, राम्रो लुगा लगाइनस्, र धेरै कठिनाइ भोगिस् भने पनि, के भो त? के परमेश्‍वरले चाहनुहुने त्यही हो त? के परमेश्‍वरले प्रचार गर्नु र सङ्गति गरेर मानिसहरूलाई धेरै सत्यताहरू प्रदान गर्नुको अन्तिम उद्देश्य तँलाई सन्न्यासीमा परिणत गर्नु मात्रै हो त? के यो तँलाई दयनीय नीच मान्छे, भिखारी, वा क्रोधित जवान व्यक्तिमा परिणत गर्नका लागि मात्रै हो? होइन। परमेश्‍वरले मानिसहरूमा आफ्ना वचनहरू र सत्यता सिद्धान्तहरू ढाल्न चाहनुहुन्छ। त्यसकारण, परमेश्‍वरले मानिसहरूले अझै धेरै कठिनाइ भोगेको र अझै धेरै मूल्य चुकाएको मन पराउनुहुन्छ, र तिनीहरूले अत्यन्तै कन्जुस, मेहनती, र सरल जीवन जिएको, तिनीहरूसँग अत्यन्तै धेरै सङ्कल्प र आकांक्षाहरू भएको, र तिनीहरू अत्यन्तै जोसिलो भएको, वा अत्यन्तै संयमी भएको, र तिनीहरूले आफ्नो स्थानमा बसेर व्यवहार गरेको उहाँले मन पराउनुहुन्छ भन्‍ने धेरैले विश्‍वास गरे पनि, यी परमेश्‍वरको कामबारे तिनीहरूका धारणा र कल्पनाहरू मात्रै हुन्। मानौँ, तेरो जीवनको धेरै वर्षसम्म, तैँले दिनमा एक छाक मात्रै खान्छस् र राती तीन घण्टा मात्रै सुत्छस्, र मीठो खाना खान वा राम्रा लुगा लगाउन सक्दैनस्, र तैँले आफूले गर्नुपर्ने भनेर सोचेको कुरा धेरै वर्षसम्‍म गर्छस्, र अनगिन्ती कठिनाइ भोगेको छस् र अनगिन्ती सङ्कल्पहरू गरेको छस्। तिमीहरूका आफ्नै शब्दहरूमा भन्दा, तिमीहरू “आफ्ना मूल आकांक्षामा सच्चा रहेका छौ,” र तिमीहरूले परमेश्‍वरका लागि कठिनाइहरू भोग्छौ र उहाँप्रति आफूलाई समर्पित गर्छौ र आफ्नो सम्पूर्ण जीवन परमेश्‍वरमा समर्पित गर्छौ। तैपनि, यो सबै कुराको बाबजुद पनि, यदि तैँले परमेश्‍वरका वचनहरू वा सत्यतामा कहिल्यै मेहनत गर्दैनस्, र आफूले गर्ने सबै कामकुरामा सत्यता सिद्धान्तहरू खोज्दैनस् भने, तँ अवश्य नै त्यागिनेछस्। तँ कठिनाइ भोगेर अनि मूल्य चुकाएर, र आफ्नो मूल आकांक्षालाई कहिल्यै परिवर्तन नगरी, र आफ्नो सम्पूर्ण जीवन परमेश्‍वरप्रति समर्पित गरेर, र आफूसँग भएको सबै कुरा उहाँलाई समर्पित गरेर मुक्ति प्राप्त गर्न चाहन्छस्। यो त सपना मात्रै हो—यो त काल्पनिक कामना मात्रै हो। तैँले आफ्नो जीवनभरि मकैको भात र उसिनेको मकैको रोटी खाए पनि र कहिल्यै पनि मीठो खाना नखाए पनि वा राम्रा कुराहरूको आनन्द नउठाए पनि, यसको कुनै काम हुनेछैन। परमेश्‍वरले कहिल्यै पनि व्यक्तिको व्यवहार हेर्नुहुन्‍न, न त उहाँले व्यक्तिले बाहिरी रूपमा कुन नियमहरू पालन गर्छ, वा उसले बाहिरी रूपमा सरल र सादा जीवन जिउँछ कि जिउँदैन भनी नै हेर्नुहुन्छ। परमेश्‍वरले तँ कुन मार्गमा छस्, तैँले सामना गर्ने हरेक मामलामा के-के सिद्धान्तहरू पालना गर्छस्, र समस्याहरू सम्हाल्दा तैँले सत्यता सिद्धान्तहरू पालना गर्छस् कि गर्दैनस् भनी हेर्न चाहनुहुन्छ। यदि तैँले सत्यता सिद्धान्तहरू पालना गर्दैनस् भने, तैँले ती तय गरिएका प्रावधान र नियमहरूलाई चाहे जति राम्ररी पछ्याए पनि, यसको कुनै काम हुनेछैन। यसले तँ धारणा र कल्पनाहरूमा जिउने व्यक्ति होस्, पूर्ण रूपमा व्यक्तिपरक, राम्रा कामनाहरूमा जिउने व्यक्ति होस्, परमेश्‍वरको कामसँग जसको कुनै सम्बन्ध हुँदैन, र जसको परमेश्‍वरले मानिसहरूमा आफ्नो मुक्तिको काम गर्ने कुनै पनि तरिकासँग कुनै सम्बन्ध हुँदैन—तँ परमेश्‍वरको कामबाट टाढा भएको व्यक्ति होस् भन्‍ने कुरालाई मात्रै जनाउनेछ। त्यसकारण, यदि तँ परमेश्‍वरको कामबाट केही प्राप्त गर्न चाहन्छस् भने, तैँले सुरुमा सत्यतामा कठिन परिश्रम गर्नुपर्छ; तैँले आफ्ना धारणा र कल्पनाहरूमा कुनै पनि काम गर्नु वा कुनै मेहनत लगाउनु हुँदैन—त्यसो गर्नु व्यर्थ हुन्छ। कतिपय मानिसहरूले मलाई यसो सोध्छन्: “तिमीलाई मलाई लामो कपालले अझै भद्र र उचित देखिन्छ जस्तो लाग्छ कि छोटो कपालले?” म तिनीहरूलाई प्रतिक्रिया दिँदै सोध्छु, “तँलाई लामो कपाल पाल्न मन पर्छ कि छोटो कपाल पाल्न मन पर्छ?” तिनीहरूले भन्छन्, “मलाई मेरो कपाल लामो पाल्न मन पर्छ। तर मलाई के लाग्छ भने लामो कपाल भद्र र उचित हुँदैन, र परमेश्‍वरलाई यो कुरा मन पर्दैन।” अनि म जवाफ दिन्छु, “परमेश्‍वरले कहिले त्यसो भन्‍नुभयो? के सत्यतासँग यसको कुनै सम्बन्ध छ?” अरूले मलाई सोध्छन्: “के मैले खाजा खान मिल्छ?” अनि म जबाफ दिन्छु, “के खाजा खानु सामान्य मानवताको आवश्यकता हो? के परमेश्‍वरले मानिसहरूले ती खान मिल्दैन भनेर तोक्नुहुन्छ? के परमेश्‍वरले यसलाई निन्दा गर्नुहुन्छ?” अनि तिनीहरूले भन्छन्, “मलाई लाग्छ परमेश्‍वरले यसलाई निन्दा गर्नुहुन्छ, किनभने खाजा खानु लम्पट कुरा हो।” “लम्पट” को अर्थ के हो? यदि तँलाई खाजा खानु लम्पट कुरा हो भन्‍ने लाग्छ भने, के खाजा नखानुको अर्थ तँ लम्पट छैनस् भन्‍ने हुन्छ? के खाजा नखानुको अर्थ तैँले सत्यता बुझ्छस् र सत्यताको अभ्यास गर्छस् भन्‍ने हुन्छ र? मैले यसलाई यसरी भन्दा तिमीहरूले यो कुरा बुझ्न सक्छौ, होइन त? (हो।) धारणा र कल्पनाहरू सत्यता होइनन् र सत्यतासँग तिनको कुनै सम्बन्ध हुँदैन। यदि तँ तीक्ष्ण-बुद्धिको छस् भने, तैँले तँसँग अझै पनि के-कस्ता धारणा र कल्पनाहरू छन्, र तँसँग अझै पनि फरिसीहरूका के-कस्ता अभ्यास, सोच र दृष्टिकोणहरू छन् भनेर तुरुन्तै जाँच्नुपर्छ, र तिनलाई ढिला नगरी त्याग्‍नुपर्छ। यी कुराहरू त्याग्‍नुको उद्देश्य तँलाई लम्पट र आत्म-लिप्त बन्ने तुल्याउनु होइन, तर तँलाई सत्यता सिद्धान्तहरू खोजी गर्न, र सत्यतालाई आफ्नो जीवनका रूपमा प्राप्त गर्न परमेश्‍वरको अघि आउने तुल्याउनु हो। तँ भिखारी बनेको र तैँले सन्न्यासी जीवन बिताएको परमेश्‍वर हेर्न चाहनुहुन्न। कतिपय मानिसहरूले भन्छन्, “परमेश्‍वरले मानिसहरू भिखारी बनेको मन पराउनुहुन्न, त्यसोभए के यसको अर्थ उहाँले तिनीहरू समृद्ध बनेको मन पराउनुहुन्छ भन्‍ने हो?” परमेश्‍वरले मानिसहरू धनी बनेको पनि चाहनुहुन्‍न। कतिपय मानिसहरू भन्छन्, “मानिसहरूले शारीरिक कठिनाइ भोगेको परमेश्‍वरले मन पराउनुहुन्छ भन्‍ने कुरा मानव धारणा र कल्पना हो। त्यसोभए यदि परमेश्‍वरले मानिसहरूले कठिनाइ भोगेको मन पराउनुहुन्‍न भने, के यसको अर्थ उहाँले तिनीहरूलाई सुख-सयलमा जिएको मन पराउनुहुन्छ भन्‍ने हुन्छ त?” गलत, यो पनि तेरो धारणा र कल्पना हो। त्यसोभए, व्यवहार गर्ने सही तरिका के हो त? (परमेश्‍वरले मानिसहरू उहाँको अघि आउन र सत्यता सिद्धान्तहरू खोजी गर्न सकेको मन पराउनुहुन्छ, चाहे तिनीहरूमा जेसुकै आइपरोस्।) जहिले भए पनि, सत्यता सिद्धान्तहरूलाई बिर्सन सकिँदैन। कतिपय मानिसहरू यसो भन्छन्, “परमेश्‍वर मानिसहरूले उहाँको अघि सङ्कल्पहरू गरेको र कठिनाइ भोग्‍ने सङ्कल्प गरेको मन पराउनुहुन्छ।” अरूले यसो भन्छन्, “कष्ट भोग्‍न नचाहने मानिसहरूलाई परमेश्‍वरले मन पराउनुहुन्‍न।” यस्ता कुराहरू भन्‍नु सही हो कि गलत हो? कुन अभिव्यक्ति सही छ र कुन चाहिँ गलत छ? (ती दुवै गलत छन्।) कतिपय मानिसहरूले सधैँ आफ्नो हैसियत, ख्याति, र प्राप्तिका खातिर कठिनाइ भोग्छन्—तिनीहरूसँग कठिनाइ भोग्‍ने दृढ सङ्कल्प हुन्छ। के यी प्रकटीकरणहरूले परमेश्‍वरलाई प्रसन्न पार्छन्? (पार्दैनन्।) कतिपय मानिसहरू व्यक्तिगत मामलाहरूमा कठिनाइ भोग्‍न अनिच्छुक हुन्छन्, तर आफ्नो कर्तव्य पूरा गर्नका खातिर र सत्यताका खातिर कठिनाइ भोग्‍न इच्छुक हुन्छन्, र सत्यता सिद्धान्तहरूअनुसार काम गर्नका लागि थोरै कठिनाइ भोग्‍न इच्छुक हुन्छन्। यीमध्ये कुन प्रकटीकरण अलि राम्रो हुन्छ? (सत्यता सिद्धान्तहरूका खातिर कठिनाइ भोग्‍नु।) यी कुराहरूबाट के देख्‍न सकिन्छ? सत्यता सिद्धान्तहरूअनुसार काम गर्नु र सत्यता अभ्यास गर्नु सही हो। चाहे यो आफ्नो कर्तव्य पूरा गर्ने मामलाहरूसँग सम्बन्धित होस्, वा आफ्नो व्यक्तिगत जीवनका मामलाहरूसँग सम्बन्धित होस्, व्यक्तिले कठिनाइ भोग्छ कि भोग्दैन भन्‍ने कुरा मानक वा सिद्धान्त होइन। सिद्धान्तहरू के-के हुन् त? सिद्धान्तहरू त परमेश्‍वरका मागहरू, परमेश्‍वरका वचनहरू, र सत्यता हुन्। यदि तँ सत्यता सिद्धान्तहरू अनुसार अभ्यास गर्छस् भने, तैँले त्यसो गर्दा कठिनाइ नभोगे पनि, तैँले गरिरहेको कुरा सही हुन्छ, र परमेश्‍वरले त्यसलाई अनुमोदन गर्नुहुन्छ; यदि तँ सत्यता सिद्धान्तहरूअनुसार काम गर्दैनस् भने, तैँले यस प्रक्रियामा धेरै कठिनाइ भोगे पनि वा ठूलो अपमान अनुभव गरे पनि, यो व्यर्थ हुन्छ, र परमेश्‍वरले तेरा कार्यहरूलाई अनुमोदन गर्नुहुन्‍न। यो त कतिपय मानिसहरूले ख्रीष्ट-विरोधीको आदेश सुनेपछि जे गर्नु भनिएको हो त्यही गर्नु जस्तै हो, ख्रीष्ट-विरोधीका प्राथमिकताहरूअनुसार काम कार्यन्वयन गर्छन्, धेरै बातचित गर्छन् र कष्ट भोग्छन्, र आफूलाई निकै व्यस्त राख्छन्, यहाँसम्म कि तिनीहरूको शरीर थकाइले कुप्रिन्छ र गल्छ। के परमेश्‍वरले यसलाई अनुमोदन गर्नुहुन्छ? के परमेश्‍वरले यसलाई याद राख्नुहुनेछ? (उहाँले यसलाई अनुमोदन गर्नुहुन्‍न, र उहाँले यसलाई याद राख्नुहुनेछें।) त्यसोभए परमेश्‍वरको मनोवृत्ति के हो? (परमेश्‍वरले त्यस्ता मानिसहरूलाई घृणा गर्नुहुन्छ।) परमेश्‍वरले के भन्‍नुभयो? “दुष्ट काम गर्ने तिमीहरू मबाट दूर होओ।” परमेश्‍वरको मनोवृत्ति यही हो, होइन र? (हो।) तैँले जति नै धेरै कठिनाइ भोगेको भए पनि वा तैँले जति नै धेरै मूल्य चुकाएको भए पनि, तैँले यी कुराहरू आफ्नो योगदानका बारेमा घमन्ड गर्न प्रयोग गर्न त सक्छस्, तर परमेश्‍वरले यी कुराहरू हेर्नुहुन्‍न। तैँले यी कुराहरू सत्यतासिद्धान्तहरू अनुसार गरिस् कि गरिनस् र तैँले परमेश्‍वरका वचनहरू पालना गरिरहेको थिइस् कि थिइनस् भन्‍ने कुरालाई मात्रै परमेश्‍वरले हेर्नुहुन्छ—उहाँले तँलाई मापन गर्न यो सिद्धान्त प्रयोग गर्नुहुन्छ। यदि तँ परमेश्‍वरका वचनहरू पछ्याउँदैनस्, तर त्यसको सट्टा आफ्नै विचारहरूअनुसार काम गर्छस् भने, तैँले चाहे जति धेरै कठिनाइ भोगे पनि वा जति धेरै मूल्य चुकाए पनि, त्यो सबै व्यर्थ हुनेछ। परमेश्‍वरले त्यसलाई याद नराख्नुहुने मात्र होइन, तर उहाँले यसलाई निन्दा पनि गर्नुहुनेछ। त्यो त तैँले आफ्नै विनाश ल्याउनु हुनेथियो, होइन र? (हो।) त्यस्ता मानिसहरूलाई अन्त्यमा हटाइनेछ—तिनीहरू यहीलायक हुन्छन्, होइन र? (हो।) परमेश्‍वरले हजारौँ-हजार वचन बोल्नुभएको छ र तँलाई सत्यता सिद्धान्तहरू बताउनुभएको छ, तर तँ पटक्‍कै सुन्दैनस्। तँसँग सधैँ आफ्नै विचारहरू हुन्छन्, र तैँले सत्यतालाई आफ्नै धारणा र कल्पनाहरूद्वारा प्रतिस्थापन गर्ने, र यसरी परमेश्‍वरको अनुमोदन प्राप्त गर्ने, राज्यमा प्रवेश गर्ने, र आशिषित हुने र इनाम पाउने अभिलाषा राख्छस्। के यो मृत्युसँग खेल्‍नु होइन र? के त्यस्ता मानिसहरू पावलकै खालका होइनन् र? (हुन्।) त्यसकारण, यदि मानिसहरूले आफू र परमेश्‍वरको बीचमा रहेका पर्खालहरू र परमेश्‍वरप्रतिको तिनीहरूको शत्रुतालाई छोड्न चाहन्छन् भने, तिनीहरूसँग परमेश्‍वरको कामबारे सही बुझाइ हुनुपर्छ। तिनीहरूले परमेश्‍वरबारे अनुमान लगाउनु हुँदैन, उहाँको कामलाई मापन गर्नु हुँदैन, वा आफ्ना धारणा र कल्पनाहरूका आधारमा आफ्नो व्यवहार र अभ्यासहरूलाई मापन गर्ने, अनि त्यसपछि यी धारणा र कल्पनाहरूका आधारमा सबै कुरालाई सम्हाल्ने गर्नु हुँदैन। यो शैलीको अन्तिम परिणाम के हुनेछ भने यो व्यर्थ हुनेछ, र गम्भीर अवस्थामा, तिनीहरूले मण्डलीको काममा बाधा र अवरोध पुऱ्याउनेछ, परमेश्‍वरको स्वभावलाई चिढ्याउनेछन्, र तिनीहरू दण्डित हुनेछन्। त्यसकारण, परमेश्‍वरको कामसँग व्यवहार गर्दा, मानिसहरूले परमेश्‍वरका बारेमा रहेका आफ्ना विभिन्‍न धारणा र कल्पनाहरूलाई छोड्नुपर्छ। अर्थात्, तिनीहरूले आफ्ना धारणा र कल्पनाहरूलाई जाँच्नु र चिरफार गर्नुपर्छ र त्यसपछि तिनलाई छोड्नुपर्छ, परमेश्‍वरका अभिप्रायहरू र सत्यताको खोजी गर्नु पुग्नुपर्छ, र आफ्ना धारणा, कल्पना, गलत सिद्धान्तहरू र अभ्यासहरूलाई प्रतिस्थापन गर्न सत्यता सिद्धान्तहरू प्रयोग गर्नुपर्छ। यसरी मात्रै तँ मुक्तिको मार्गमा हिँड्न थाल्न सक्छस्। नत्र भने, तैँले मुक्ति पाउनु असम्भव हुन्छ, त्यो सम्भव नै छैन! परमेश्‍वरको कामका बारेमा मानिसहरूमा हुने एउटा धारणा र कल्पना यही हो। हामी हाम्रो सङ्गतिलाई यहीँ समाप्त गरौँ।

मानिसहरूसँग परमेश्‍वरको कामबारे अर्को प्रकारको धारणा र कल्पना हुन्छ, जुन के हो भने तिनीहरूको दैनिक जीवनमा, तिनीहरू कमजोर हुँदा, तिनीहरूभित्र परमेश्‍वरप्रतिको विभिन्‍न प्रकारका विद्रोहीपन देखा पर्दा, वा तिनीहरूले परमेश्‍वरको विरुद्धमा विद्रोह गर्ने र परमेश्‍वरको विरोध गर्ने कुराहरू गरेका हुँदा, तिनीहरूलाई ताडना, सजाय, वा दण्ड, श्राप समेत दिइनुपर्छ, इत्यादि भन्ने आफ्नो धारणामा विश्वास गर्छन्। उदाहरणका लागि, कहिलेकहीँ मानिसहरूले गलत कुरा भन्छन् वा केही धारणाहरू प्रकाश गर्छन्, वा तिनीहरूले कुनै कुराप्रति निश्‍चित रायहरू राख्ने र केही अवज्ञा पाल्ने गर्छन्, र केही समयपछि, तिनीहरू यसो सोच्छन्, “मैले यो विद्रोहीपन र विश्वासघात प्रकाश गरेको छु, तर किन यसका लागि मलाई ताडना दिइएको छैन? मेरो जिब्रोमा कुनै घाउ-खटिरा आएको छैन, म राती नराम्रो सपना देख्दिनँ, र मलाई हृदयमा असहजता महसुस हुँदैन। किन? मैले कसरी पवित्र आत्माको काम अनुभव गर्दिनँ?” तिनीहरूका धारणा र कल्पनाहरूमा, तिनीहरूले के विश्‍वास गर्छन् भने परमेश्‍वर तिनीहरूलाई मुक्ति दिन आउनुभएको हुनाले, र परमेश्‍वरको कामले तिनीहरूलाई विजय गर्ने मात्र होइन, तर तिनीहरूलाई रूपान्तरण गर्नुपर्ने र शुद्ध पार्नुपर्ने भएको हुनाले, अनि सत्यतासँग नमिल्ने तिनीहरूले पालेका सबै प्रकारका विचार र दृष्टिकोणहरू रूपान्तरण पनि गर्नुपर्ने हुनाले, यदि तिनीहरूको विचारमा सत्यताअनुरूप नहुने केही कुराहरू छन्, वा फोहोरी, मैलो, वा दुष्ट कुराहरू छन् भने, तिनीहरूलाई ती कुराका लागि ताडना दिइनुपर्छ, हप्काइनुपर्छ, वा दण्ड समेत दिइनुपर्छ, र तिनीहरूले सोच्छन्, “मानिसहरूलाई बारम्बार अनुशासनमा राखिएन भने तिनीहरू कसरी परिवर्तन हुन सक्छन् र कसरी पवित्रीकरण हुन सक्छन्?” यहाँ मानिसहरूका धारणा र कल्पनाहरू के-के हुन्? तोकेर भन्दा, तिनीहरूलाई बारम्बार अनुशासनमा राखिनुपर्छ, हप्काइनुपर्छ, ताडना दिइनुपर्छ, दण्ड दिइनुपर्छ, र सजाय दिइनुपर्छ र आलोचना समेत गरिनुपर्छ, र त्यसपछि मात्रै तिनीहरूले स्वभाव परिवर्तन हासिल गर्न सक्छन्। तर, दैनिक जीवनमा, जब मानिसहरूले फोहोरीपन, दुष्टता, र भ्रष्टता प्रकाश गर्छन्, तब तिनीहरूले स्वतः नै त्यसो गर्छन्, तिनीहरूले यो कुरा महसुस गर्न सक्छन्, र यसरी जिउँदा तिनीहरूलाई शान्ति समेत महसुस हुन्छ र तिनीहरूलाई ताडना वा दण्ड दिइएको छ भन्‍ने महसुस हुँदैन, र तिनीहरूलाई यो असामान्य लाग्छ। मानिसहरूले के सोच्छन् भने यदि तिनीहरूले भ्रष्टता प्रकाश गरे भने, तिनीहरूलाई कम्तीमा पनि हप्कीको अनुभूति हुनुपर्छ, वा तिनीहरू बिरामी पर्नुपर्छ, वा मुखमा घाउ-खटिरा आउनुपर्छ, वा खाँदा अड्किनुपर्छ वा जिब्रो टोकिनुपर्छ, र तिनीहरूले हेर्न नहुने कुरा हेरे भने तिनीहरूको आँखा रातो हुनुपर्छ र सुन्‍निनुपर्छ। मलाई भन, के परमेश्‍वरले यी कुराहरू गर्नुहुन्छ? (गर्नुहुन्‍न।) के उहाँले ती कुराहरू पटक्‍कै गर्नुहुन्‍न त? (जब मानिसहरूले सत्यता बुझ्दैनन्, तब परमेश्‍वरले तिनीहरूलाई तिनीहरूको कद अनुसार थोरै ताडना दिन र हप्काउन सक्‍नुहुन्छ, ताकि तिनीहरू आत्मचिन्तन गर्न र सत्यतामा प्रवेश गर्न सकून्। तर, जब मानिसहरूले सत्यता बुझ्छन् र तिनीहरूले गरेको काम गलत छ भन्‍ने कुरा हृदयमा स्पष्ट रूपमा थाहा पाउँछन्, तब परमेश्‍वरले तिनीहरूलाई अवश्य नै त्यो अवस्थामा ताडना दिनुहुनेछैन, किनभने उहाँ आशा गर्नुहुन्छ कि तिनीहरूले सत्यताको खोजी गरून्, र आफ्नो कार्य र व्यवहार मापन गर्न उहाँका वचन र सत्यताको प्रयोग गरून्।) त्यो कुराको बारेमा निकै राम्रोसँग सङ्गति गरिस्। मानिसहरूका धारणा र कल्पनाहरूमा, तिनीहरूले के विश्‍वास गर्छन् भने जब-जब तिनीहरूले भ्रष्टता र विद्रोहीपन प्रकाश गर्छन्, तब-तब परमेश्‍वरले तिनीहरूलाई ताडना दिनुपर्छ, र विशेष गरी, जब दुष्ट मानिसहरूले दुष्कर्म गर्छन्, तब परमेश्‍वरको दण्ड तुरुन्तै तिनीहरूमाथि आइपर्नुपर्छ, ताकि दुष्ट मानिसहरूले निश्चित रूपमा नै दण्ड पाऊन्। तर वास्तविक जीवनमा, तिनीहरूले यी दण्डहरू लागू भएको बिरलै देख्छन्। एक हिसाबमा, जब मानिसहरूले विभिन्‍न प्रकारका भ्रष्टता र विद्रोहीपन प्रकाश गर्छन्, तब तिनीहरूलाई अनुशासनमा राखिँदैन वा ताडना दिइँदैन, र अर्को हिसाबमा, जब दुष्ट मानिसहरूले दुष्कर्म गर्छन्, तब तिनीहरूलाई दण्ड दिइँदैन। यसले मानिसहरूको हृदयको गहनतम भागमा परमेश्‍वरको कामबारे निश्‍चित धारणाहरू पैदा गर्छ, र कतिपय मानिसहरूले आफ्नो आस्था समेत गुमाउँछन्, र यी बाहिरी कामकुराहरूका आधारमा परमेश्‍वरको कामलाई मापन गर्छन्, र उहाँको कामबारे आलोचना गर्छन्। यी मानिसहरूका धारणा र कल्पनाहरू नै हुन्, होइनन् र? जब मानिसहरूले भ्रष्टता र विद्रोहीपन प्रकट गर्छन्, तब के परमेश्‍वरले तिनीहरूलाई ताडना दिनैपर्छ, वा सजाय दिनैपर्छ र न्याय गर्नैपर्छ? (होइन।) कतिपय मानिसहरू भन्छन्, “जब परमेश्‍वरले मानिसहरूलाई मुक्ति दिनुहुन्छ, तब उहाँले तिनीहरूलाई पूर्ण रूपमा मुक्ति दिनु नै पर्छ। परमेश्‍वरको कामको उद्देश्य के हो? के त्यो मानिसहरूलाई शुद्ध पार्नु होइन र? त्यसकारण जब मानिसहरूले भ्रष्टता र विद्रोहीपन प्रकाश गर्छन्, तब परमेश्‍वरले तिनीहरूलाई अनुशासित गर्नुपर्छ र हप्काउनुपर्छ—तिनीहरूप्रति जिम्मेवार हुनु भनेको यही हो। नत्र भने, उहाँले मानिसहरूलाई वास्ता गर्नुहुन्‍न र तिनीहरूलाई साँचो रूपमा प्रेम र कृपा गर्नुहुन्‍न।” के मानिसहरूले यसरी सोच्दैनन् र? (सोच्छन्।) यहाँ बुझ्नुपर्ने सत्यताहरू के-के हुन्? के मानिसहरूले सत्यता बुझ्न, र तिनीहरू सत्यता वास्तविकतामा प्रवेश गर्नका लागि अनुशासन, ताडना, र दण्ड भोग्‍नु अत्यावश्यक प्रक्रियाहरू नै हुन्? के ती मानिसहरूलाई मुक्ति दिन र रूपान्तरण गर्न परमेश्‍वरका लागि अत्यावश्यक माध्यम र तरिकाहरू हुन्? कतिपय मानिसहरू यो बुझ्न नै सक्दैनन् र यसो सोच्छन्, “यदि परमेश्‍वर साँच्‍चै नै अस्तित्वमा हुनुहुन्छ र उहाँले मानिसहरूलाई मुक्ति दिनका लागि आफ्नो काम गर्नुहुन्छ भने, तिनीहरूले भ्रष्टता प्रकाश गर्दा वा उहाँको विरुद्धमा विद्रोह गर्दा उहाँले किन मानिसहरूलाई अनुशासनमा राख्‍नुहुन्‍न? परमेश्‍वरले किन दुष्ट मानिसहरूलाई दुष्कर्म गरेकोमा दण्ड दिनुहुन्‍न?” जब परमेश्‍वरले मानिसहरूलाई अनुशासनमा राख्‍नुहुन्‍न, वा जब दुष्ट मानिसहरूलाई दुष्कर्म गरेकोमा दण्ड दिइँदैन, तब के यसले कतिपय मानिसहरूलाई परमेश्‍वरको अस्तित्व र उहाँको कामका परिणामहरूबारे प्रश्‍न गर्ने तुल्याउँदैन र? यदि बारम्बारको अनुशासन र दण्डले सत्यताको खोजी गर्ने मानिसहरूलाई प्रतिस्थापन गर्न वा तिनीहरूलाई सत्यता वास्तविकतामा प्रवेश गर्न सक्षम तुल्याउन सक्ने भएको भए, अनुशासन र दण्ड मानिसहरूलाई मुक्ति दिनका लागि परमेश्‍वरले काम गर्ने मुख्य तरिका, र त्यसो गर्ने अत्यावश्यक माध्यम हुनेथियो। तर मानिसहरूको भ्रष्टताको हालको तह हेर्दा, के परमेश्‍वरको अनुशासन र दण्डद्वारा तिनीहरूको शैतानी प्रकृति तुरुन्तै रूपान्तरण गर्न सकिन्थ्यो? के मानिसहरूले तुरुन्तै साँचो पश्चात्ताप गर्न सक्थे? के तिनीहरू तुरुन्तै सत्यता वास्तविकतामा प्रवेश गर्न सक्थे? (अहँ, सक्थेनन्।) त्यो तिनीहरूको क्षमताभन्दा बाहिरको कुरा हुनेथियो। त्यसकारण, परमेश्‍वरको कामको यो चरणमा, परमेश्‍वरले मानिसहरूलाई जीवन प्रदान गर्न सत्यताहरू व्यक्त गर्दै गर्दा, उहाँले मानिसहरूलाई अन्तर्दृष्टि दिने र मार्गदर्शन गर्ने—पवित्र आत्माको काम बाहेक अरू कुनै अलौकिक काम गर्नुहुन्‍न, र उहाँले मानिसहरूलाई ताडना दिने, अनुशासनमा राख्‍ने, वा दण्ड दिने जस्ता कुराहरू समेत बिरलै गर्नुहुन्छ। मानिसहरूलाई ताडना दिनु, अनुशासित गर्नु, र दण्ड दिनु परमेश्‍वरको कामको प्रमुख भाग होइन, तर उहाँले अझै पनि यी कुराहरू गर्नुहुन्छ। अर्थात्, निश्‍चित विशेष मानिसहरू वा विशेष मामलाहरूका हकमा, वा निश्‍चित विशेष वातावरणहरूमा, निश्‍चित विशेष नतिजाहरू हासिल गर्नका खातिर वा निश्‍चित विशेष कारणहरूवश, परमेश्‍वरले मानिसहरूलाई अनुशासनमा राख्‍ने, ताडना दिने, वा दण्ड दिने काम गर्नुहुनेछ। तर समग्रमा, उहाँको कामको यस चरणमा, उहाँले काम गर्ने मुख्य तरिका भनेको मानिसहरूलाई सत्यता पछ्याउने तिनीहरूको मार्गमा खाँचो पर्ने कुरा प्रदान गर्नका लागि सत्यता बोल्नु र व्यक्त गर्नु हो, र यसको उद्देश्य भनेको तिनीहरूलाई सत्यता सिद्धान्तहरू बुझ्न र सत्यता वास्तविकतामा प्रवेश गर्न सक्षम तुल्याउनु हो। अहिले परमेश्‍वरले अत्यन्तै धेरै सत्यता व्यक्त गर्नुभएको हुनाले, उहाँले विगतमा गर्नुभएका अनुशासनमा राख्‍ने, ताडना दिने, र दण्ड दिने काम समेत बिरलै गर्नुहुन्छ। त्यसकारण मानिसहरूले त परमेश्‍वरले तिनीहरूलाई अनुशासनमा राखिरहनुभएको छ कि छैन, तिनीहरूलाई अवरोध गरिरहनुभएको छ कि छैन, वा तिनीहरूलाई कुनै निश्चित मामलामा कामकुराहरूलाई सहज रूपमा अघि बढ्ने तुल्याइरहनुभएको छ कि छैन भन्‍ने कुरामा, र अरू त्यस्ता तरिका र अभ्यासहरूमा ध्यान दिनुको सट्टा दैनिक जीवनमा मामलाहरू सामना गर्दा तिनीहरूले अभ्यास गर्नुपर्ने विभिन्‍न सत्यता सिद्धान्तहरूमा नै बढी ध्यान दिनुपर्छ। परमेश्‍वरले अनुशासन, ताडना, र दण्ड जस्ता विधिहरू बिरलै प्रयोग गर्नुहुने हुनाले, उहाँले ती कहिल्यै प्रयोग गर्नुहुन्‍न भन्‍ने होइन, तर उहाँले ती बिरलै मात्रै प्रयोग गर्नुहुन्छ। मैले “ती बिरलै प्रयोग गर्नुहुन्छ” भन्‍नुको अर्थ के हो? कहिलेकहीँ, केही विशेष परिस्थितिहरूमा, उहाँले मानिसहरूलाई सत्यता बुझ्न र सत्यता सिद्धान्तहरू अनुसार अभ्यास गर्न सहयोग गर्ने केही काम गर्नका लागि—हल्का रूपमा वा नमुना र उपमाका रूपमा—अनुशासन, ताडना, वा दण्डका विधिहरू प्रयोग गर्नुहुन्छ। अर्थात्, उहाँले मानिसहरूलाई सत्यता सिद्धान्तहरूमा प्रवेश गर्न सहयोग गर्न यी तरिकाहरू प्रयोग गर्नुहुन्छ, तर त्यति मात्र हो। त्यसोभए, परमेश्‍वरले आफ्नो काममा किन यी विधिहरू धेरै प्रयोग गर्नुहुन्‍न त? उहाँले किन मुख्य रूपमा यी तरिकाले काम गर्नुहुन्‍न? एक हिसाबमा, किनभने उहाँको कामको यो चरणमा, उहाँले मानिसहरूलाई तिनीहरूले बुझ्नुपर्ने विभिन्‍न सत्यताहरू बताइसक्नुभएको छ र प्रदान गरिसक्नुभएको छ, र तिनीहरूले यी सत्यताहरू सुनिसकेका छन्, र तिनीहरूसँग पहिले नै तिनीहरूको बुझाइको दायराभित्र ती कुराहरूको बोध र ज्ञान छ। यो एउटा कारण हो। अर्को कारण मानिसहरूका व्यक्तिपरक तत्त्वहरूसँग सम्बन्धित छ। मानिसहरूसँग सामान्य मानवताको विवेक हुन्छ, र यो विवेकको प्रभावमा, तिनीहरूले प्रकाश गर्ने भ्रष्ट स्वभावहरू, वा तिनीहरूका आफ्नै कार्य, सोच, र दृष्टिकोणहरू, सकारात्मक छन् कि नकारात्मक छन् भनेर तिनीहरूले मापन गर्नेछन्। कम्तीमा पनि, मानिसहरूका अन्‍तस्‍करणमा, यो सब कुरालाई मापन गर्ने विवेकको मानक हुन्छ। यदि तैँले निश्‍चित कुरालाई मापन गर्न आफ्नो विवेक प्रयोग गर्छस् र यो सकारात्मक छ भनेर निर्धारित गर्छस् भने, तैँले यो काम अघि बढाउनुपर्छ, र तँ त्यो गर्न अलिक सुस्त वा ढिलो भइस् भनेर आफूलाई हप्काउनु पर्दैन। यदि तैँले त्यो कुरालाई मापन गर्न आफ्नो विवेक प्रयोग गर्छस् र यो नकारात्मक छ र यो काम गर्नु हुँदैन भन्‍ने निर्धारित गर्छस् भने, तैँले आफूलाई नियन्त्रित गर्नुपर्छ र त्यो कुरा भन्‍नु वा गर्नु हुँदैन। तर, यदि तँमा विवेक र समझद्वारा सञ्चालित भावनाहरू छैनन् भने, तँ मानव होइनस्। यदि तँसँग विवेक र समझ समेत छैन भने, तैँले कुनै कुरा सही छ कि गलत छ, सकारात्मक छ कि नकारात्मक छ भनेर मापन गर्न सम्भवतः सक्दैनस्, त्यसकारण परमेश्‍वरले तँलाई अनुशासनमा राख्‍नु र दण्ड दिनु व्यर्थ हुनेथियो। अर्को शब्दमा भन्दा, विवेकका प्रभावका अधीनमा नहुनेहरूमा परमेश्‍वरले काम गर्नुहुन्‍न, र उहाँले त्यस्ता मानिसहरूलाई मुक्ति दिनुहुन्‍न। तिनीहरूलाई “मुक्ति नदिनु” भन्‍ने शब्दमा के समावेश हुन्छ? उहाँले तिनीहरूलाई अनुशासनमा राख्‍न समेत चाहनुहुन्न; उहाँले तिनीहरूलाई अनुशासनमा राख्ने वा ताडना दिने गर्नुहुन्‍न। यस्तो सोध्‍नेहरू पनि हुन्छन्, “यदि कसैले दुष्कर्म गर्‍यो भने, के परमेश्‍वरले उसलाई दण्ड दिनुहुनेछ?” परमेश्‍वरले तिनीहरूलाई सीधै दण्ड दिनुहुनेछैन, किनभने मण्डलीका प्रशासनिक आदेशहरू हुन्छन्। यदि ऊ बाधा वा अवरोध पुऱ्याउने दुष्ट व्यक्ति हो भने, उसलाई निकाल्‍नु वा निष्कासित गर्नुमा नै मामला सक्किन्छ। उसले निकालिने वा निष्कासित हुने सर्तहरू पूरा नगरे पनि, उसलाई ख समूहमा पठाइनेछ। यदि कसैले परमेश्‍वरका भेटीहरू बरबाद गर्‍यो भने, त्यो त झनै गम्भीर कुरा हो, र उसले आफूले परिपूर्ति गर्नुपर्नेजति रकम परिपूर्ति गर्नुपर्छ, त्यसपछि उसलाई उचित रूपमा निराकरण गर्नुपर्छ। परमेश्‍वरको कामको सिद्धान्त र उहाँले मानिसहरूलाई व्यवहार गर्ने सिद्धान्त यही हो। यो सरल छ, होइन र? (हजुर, हो।) के परमेश्‍वरले तँलाई छनौट गर्नुको अर्थ उहाँले तँलाई पूर्ण पार्नैपर्छ, र उहाँले त्यसो नगरेसम्म उहाँ रोकिनुहुनेछैन भन्‍ने तँलाई लाग्छ? विवेक र समझ भएका, र सत्यता पछ्याउनेहरूका हकमा मात्रै यो कुरा लागू हुन्छ—मुक्ति पाउन सक्‍नेहरूका हकमा मात्रै यो लागू हुन्छ। विवेकको चेतना समेत नभएका मानिसहरूका हकमा भन्दा, तिनीहरूलाई मण्डलीका प्रशासनिक आदेशहरूअनुसार व्यवहार र निराकरण मात्रै गरे पुग्छ—परमेश्‍वरले तिनीहरूलाई अनुशासनमा राख्‍नुहुनेछैन। तिनीहरूलाई अनुशासनमा राख्‍नुको के अर्थ हुन्छ र? सामान्य मानवता र विवेकको अभाव भएका मानिसहरूलाई अनुशासनमा राख्‍नु भनेको माछालाई जमिनमा जिउन बाध्य पार्नु, वा सुँगुरलाई उड्न बाध्य पार्नु जस्तै हो, यो सुँगुरको अघि मोती टक्र्याउनु र अशुद्धको अगाडि खानका लागि पवित्र कुराहरू टक्र्याउनु जस्तै हो—परमेश्‍वरले निश्चित रूपमा नै यसो गर्नुहुन्‍न। त्यसकारण, यस मामलामा, मानिसहरूले यस्तो सोच्नु हुँदैन, “मलाई परमेश्‍वरले चुन्‍नुभएको हो, म परमेश्‍वरको भेडामध्ये एक हुँ, र मैले गल्ती गरे पनि र दुष्कर्म गरे पनि, परमेश्‍वरले मलाई त्याग्‍नुहुनेछैन।” यो अभिव्यक्ति सही छैन—तँ भेडा होस् कि ब्वाँसो होस् भनेर भन्‍न गाह्रो छ। तँ परमेश्‍वरको भेडामध्ये एउटा होस् कि होइनस् भनेर तैँले कसरी मापन गर्छस्? यो कुरा तैँले मानवता र विवेकको विरुद्धमा जाने कुनै काम गर्दा तँलाई यसको बारेमा थाहा हुन्छ कि हुँदैन र तेरो विवेकलाई धिक्‍कार र हप्काइ महसुस हुन्छ कि हुँदैन भन्‍ने कुरामा निर्भर हुन्छ। यदि तँलाई हप्काइ महसुस हुन्छ भने, तैँले आफूलाई सुल्ट्याउनेछस्, र तैँले सत्यता नबुझे पनि, तैँले विवेकको मानकअनुसार काम गर्न सक्‍नेछस्। कम्तीमा पनि, तैँले सामान्य मानवताअनुसार काम गर्न सक्‍नेछस्। यदि तँमा यी प्रकटीकरणहरू छन् भने, तँ परमेश्‍वरको भेडामध्ये एउटा होस्। जब तैँले सामान्य मानवताको विवेकको विरुद्धमा जाने र नैतिक इन्साफको उल्लङ्घन गर्ने कुनै कुराको सामना गर्छस्, यदि, तँसँग अलिकति पनि इन्साफको बोध हुँदैन, र तैँले गरेको दुष्कर्म, वा दुष्ट मानिसहरूले पुऱ्याएको बाधाप्रति तँलाई तिरस्कार वा घृणा महसुस हुँदैन, र तेरो विवेकलाई हप्काइ महसुस पटक्‍कै हुँदैन भने, तँ परमेश्‍वरको भेडामध्ये एक होइनस्, तँ ब्वाँसो होस्, तँ पशु होस्, र तँ दियाबलस होस्। तँ परमेश्‍वरको भेडा होस् कि ब्वाँसो होस् भनेर मापन गर्ने मानक यही हो। यदि तँ परमेश्‍वरको भेडामध्ये एउटा होइनस्, र पनि तँ अझै “मैले भ्रष्टता र विद्रोहीपन प्रकाश गरेको छु, तैपनि परमेश्‍वरले मलाई अनुशासित् गर्नुभएको; परमेश्‍वरले मलाई अनुशासित गर्नुभएको छैन” भन्‍ने जस्ता विचार, धारणा, र कल्पनाहरू प्रयोग गरेर परमेश्‍वरको कामलाई निरन्तर मापन गर्छस् भने, तँ मूर्ख होस्। तँ पटक्‍कै परमेश्‍वरको भेडामध्ये एक होइनस्, र परमेश्‍वरसँग तँलाई मुक्ति दिने कुनै अभिप्राय छैन, त्यसकारण के तँ परमेश्‍वरको काम मापन गर्न र मूल्याङ्कन गर्न योग्य हुन्छस् त? यदि यो मूर्खता होइन भने, के हो त? तैँले यस कुरालाई मापन गर्न सक्छस्, होइन र? (अहिले सक्छु।)

विवेक हुनुको मापदण्ड के हो? कुनै व्यक्तिमा विवेक छ कि छैन भनेर तैँले कसरी मापन गर्नुपर्छ? (यो कुरा दुष्ट मानिसहरूले दुष्कर्म गरेको वा परमेश्‍वरको घरका हितहरूमा हानि गर्ने कुराहरू देखेपछि तिनीहरूले हृदयमा न्यायको बोध हुन्छ कि हुँदैन, र तिनीहरूले यी कुराहरूलाई घृणा गर्न सक्छन् कि सक्दैनन् भन्‍ने कुरामा निर्भर हुन्छ। यदि तिनीहरूको हृदयमा कुनै चेतना छैन भने, तिनीहरूमा कुनै विवेक हुँदैन। यसको साथै, यदि कुनै व्यक्तिले गरेको दुष्कर्म, वा सिद्धान्तहरू स्पष्ट रूपमा उल्लङ्घन गर्ने गरी उसले गरेका कुराहरूका बारेमा उसको हृदयमा कुनै चेतना छैन भने, त्यस्ता मानिसहरूमा पनि कुनै विवेक हुँदैन।) यदि तँसँग कुनै विवेक छैन भने, तँ मानव होइनस्। त्यस्तो अवस्थामा, के परमेश्‍वरले अझै पनि तँलाई मुक्ति दिनुहुनेछ? यदि परमेश्‍वरले तँलाई मुक्ति दिनुभएन भने, के उहाँले तँलाई अझै पनि अनुशासनमा राख्‍नुहुनेछ? अनुशासन र ताडना दिनु परमेश्‍वरको कामको न्यूनतम भाग हो। जब म “न्यूनतम” भन्छु, तब मेरो तात्पर्य के हो भने परमेश्‍वरले यी विधिहरूलाई कहिलेकहीँ मात्रै प्रयोग गर्नुहुन्छ, तर ती अझै पनि परमेश्‍वरको कामको भाग हुन्। यदि तँसँग विवेक वा समझ समेत छैन भने, के परमेश्‍वरले तँलाई अनुशासनमा राख्‍नुको कुनै फाइदा हुन्छ? यदि तँसँग कुनै न्यायको बोध छैन, र तँलाई दुष्टता, सत्यताको विरुद्धमा जाने, नैतिक न्यायको विरुद्धमा जाने, र तेरो विवेकको विरुद्धमा जाने सबै कुराप्रति केही महसुस हुँदैन, र तैँले त्यस्ता कुराहरूलाई घृणा गर्दैनस्, र यदि तँ परमेश्‍वरको घरका हितहरूको रक्षा गर्न परमेश्‍वरको पक्षमा खडा हुन सक्दैनस्, र तैँले मण्डलीको कामको रक्षा गर्न खडा भएर एउटा कुरा बोल्न सक्दैनस्—एउटै मात्र निष्पक्ष अभिव्यक्ति समेत बोल्दैनस् भने—तँ मानव होइनस्। तँ मानव होइनस्, तैपनि परमेश्‍वरले तँलाई अनुशासनमा राख्‍नुहुन्छ भनेर लालची रूपमा आशा गर्छस्। तैँले साँच्‍चै आफूलाई उचालिरहेको छस् र आफूलाई बाहिरी व्यक्तिको रूपमा लिइरहेको छैनस्! कतिपयले भन्छन्, “यदि कुनै व्यक्ति परमेश्‍वरको भेडा होइन तर ब्वाँसा हो भने, परमेश्‍वरले उसलाई अनुशासनमा राख्‍नुहुनेछैन। त्यसोभए यदि तिनीहरू परमेश्‍वरका भेडाहरूमध्ये एउटा हुन् भने, के परमेश्‍वरले तिनीहरूलाई अनुशासनमा राख्‍नुहुनेछ?” विशेष परिस्थितिहरूमा, परमेश्‍वरले कहिलेकहीँ तँलाई अनुशासित गर्नुहुन्छ र तेरो लागि जिम्मेवारी लिनुहुन्छ। तँ अबुझ र अनजान भए पनि, परमेश्‍वरले तँलाई अगुवाइ गर्नुहुनेछ, अनुशासनमा राख्‍नुहुनेछ, र हप्काउनुहुनेछ। परमेश्‍वरको काम उचित हदसम्म पूरा हुन्छ र यसलाई त्यतिकै छोडिदेओ। उहाँले किन यसरी काम गर्नुहुन्छ? किनभने यदि तँसँग विवेक छ भने, जब परमेश्‍वरले तँलाई यसरी हप्काउनुहुन्छ, तब तेरो विवेकले तुरुन्तै चेतना प्राप्त गर्नेछ, र तैँले आफूलाई दोष दिनेछस् र तँलाई उहाँप्रति ऋणी महसुस हुनेछ; तँलाई पछुतो, दुःख, र वेदना हुनेछ, र तैँले आफूलाई परिवर्तन गर्न सक्‍नेछस् र अन्तिममा सत्यता सिद्धान्तहरू र सत्यता अनुसार अभ्यास गर्न सक्‍नेछस्—परमेश्‍वरले चाहनुहुने परिणाम यही हो। यदि तँसँग संवेदनशील विवेक छ र तैँले धेरै सत्यता बुझेको छस्, र परमेश्‍वरले तँलाई अनुशासनमा नराख्‍नुभए पनि, ताडना नदिनुभए पनि, वा तँलाई निर्देशन नदिनुभए पनि, तैँले अझै पनि समस्यालाई महसुस गर्न सक्छस्, र तेरो विवेकमा अझै चेतना हुन्छ, र तँलाई धिक्‍कार र हप्काइको महसुस हुन्छ भने, त्यो अझै राम्रो कुरा हो, र परमेश्‍वरको अनुशासनको आवश्यकता पर्दैन। यदि परमेश्‍वरले तँलाई अनुशासनमा नराख्‍नुभए पनि, तेरो विवेक अत्यन्तै संवेदनशील हुन्छ र तँलाई हप्काइएको महसुस हुन्छ, र तँलाई पछुतो हुन्छ, व्याकुलता हुन्छ, परमेश्‍वरप्रति ऋणी महसुस हुन्छ, र तैँले उहाँलाई अन्याय गरेको छस्, निराश तुल्याएको छस्, र उहाँलाई असन्तुष्ट तुल्याएको छस् भन्‍ने महसुस गर्छस्, र तैँले सक्रिय रूपमा सत्यता सिद्धान्तहरू खोजी गर्न र उहाँका मापदण्डहरू अनुसार काम गर्न सक्छस्। सामान्य मानवताको विवेकले मानिसहरूमा पार्ने प्रभाव यही हो, र यसले मानिसहरूमा पार्नुपर्ने प्रभाव पनि यही हो। त्यसकारण, व्यक्ति परमेश्‍वरको भेडा हो कि होइन, र उसले मुक्ति पाउन सक्छ कि सक्दैन भन्‍ने कुरा ऊसँग सामान्य मानवता र विवेक छ कि छैन भन्‍ने कुरामा निर्भर हुन्छ। यो निर्णायक र महत्त्वपूर्ण कुरा हो। यदि तैँले धेरै सत्यता बुझेको छु भनेर भन्छस् भने, जब तँ आफै विद्रोही हुन्छस्, वा तैँले दुष्ट मानिसहरूले दुष्कर्म गरेको देख्छस्, तब के तैँले बुझेका सत्यताहरू लागू हुन्छन्? के तिनले तँलाई सुपरिवेक्षण गर्ने, अन्तर्दृष्टि दिने, र तेरो विवेकलाई हप्काइएको महसुस गराउने र परिवर्तन गर्ने प्रभाव पार्छन्? यदि तँसँग विवेकको कुनै चेतना छैन भने, तँमा विवेक र सामान्य मानवताको कमी हुन्छ, र तैँले सत्यता होइन तर धर्मसिद्धान्तलाई बुझेको हुन्छस्। यदि तैँले धर्मसिद्धान्त मात्रै बुझेको छस् भने, तैँले सत्यतालाई अभ्यास गर्न सक्दैनस्, र तँ मुक्ति पाउनेहरूमध्ये एउटा होइनस्। तिमीहरूले यो कुरा बुझ्यौ, होइन र? (हो।) त्यसकारण, परमेश्‍वरको काममा, जब परमेश्‍वरले काम गर्नुहुने केही सबैभन्दा आधारभूत तरिकाहरूका कुरा आउँछ, तब मानिसहरूले तिनलाई आफ्नै धारणा र कल्पनाहरूका आधारमा सीमित गर्नु हुँदैन। तँलाई परमेश्‍वरले अनुशासनमा राख्‍नुभएको, ताडना दिनुभएको, र दण्ड दिनुभएको भए पनि, वा तँलाई कहिल्यै अनुशासनमा नराख्‍नुभएको, ताडना, वा दण्ड नदिनुभएको भए पनि, यो तैँले कति वटा सत्यता सिद्धान्तहरू बुझेको छस् भन्‍ने कुराको सङ्केत होइन, न त यसले तँ परमेश्‍वरले चुन्‍नुभएको व्यक्ति होस् भन्‍ने कुरालाई नै जनाउँछ। सायद तैँले परमेश्‍वरमा विश्‍वास गरेको धेरै वर्ष भएको छ होला र तँलाई अनगिन्ती पटक अनुशासनमा राखिएको र ताडना दिइएको छ होला, तर तैँले कहिल्यै पनि सत्यता सिद्धान्तहरू अनुसार काम गरेको छैनस्—त्यस्तो अवस्थामा, जब तैँले अन्तमा मुक्ति पाउँदैनस्, तब यो सबै तेरो आफ्नै गल्ती हुनेछ र त्यो तैँले पाउनुपर्ने कुरा नै हुनेछ। परमेश्‍वरमाथिको तेरो विश्‍वासमा तँलाई बिरलै अनुशासनमा राखिएको र दण्डित गरिएको हुन सक्छ, तर तेरो विवेकको कारण, तँलाई प्रायजसो हप्काइ र धिक्‍कारको महसुस हुन्छ, र जब तैँले अपराध गर्छस् तब तँलाई पछुतो हुन्छ र आफूलाई परिवर्तन गर्छस्, र तैँले सत्यता सिद्धान्तहरू खोजी गर्न, सत्यताको अभ्यास गर्न, र सत्यता सिद्धान्तहरू अनुसार काम गर्न सक्छस्—यस अवस्थामा, तँ मुक्ति पाउनुहुनेहरूमध्ये एक हुन्छस्। बुझ्यौ? (बुझ्यौँ।) मैले दुई वटा परिस्थितिहरूको बारेमा उल्लेख गरेँ। ती निश्‍चित रूपमा के हुन्? (एउटा परिस्थिति मानिसहरूलाई धेरै अनुशासनमा राखिएको र दण्ड दिइएको हुन्छ, तर अन्त्यमा तिनीहरूले अझै पनि सत्यता सिद्धान्तहरू अनुसार काम गर्न सक्दैनन् र तिनीहरूले सत्यता प्राप्त गरेका हुँदैनन्, त्यसकारण तिनीहरूले मुक्ति पाउँदैनन्, र यो सबै तिनीहरूको आफ्‍नै गल्ती हो। अर्को परिस्थिति के हो भने कतिपय मानिसहरूले परमेश्‍वरले धेरै अनुशासन वा सजाय नदिई आफूलाई काबुमा राख्‍नका लागि आफ्नो विवेक प्रयोग गर्न सक्छन्, र जब तिनीहरूले सिद्धान्तहरू उल्लङ्घन गर्छन् वा विद्रोहीपन प्रकट गर्छन् तब तिनीहरूलाई आफ्नो विवेकले हप्काएको महसुस हुन्छ, र तिनीहरूले सक्रिय रूपमा सत्यताको खोजी गर्न र सत्यता सिद्धान्तहरू अनुसार काम गर्न सक्छन्, र कम्तीमा पनि, तिनीहरूले केही सकारात्मक कुराहरू गर्न सक्छन्, त्यसकारण तिनीहरू मुक्ति पाउने मानिसहरूमध्येका हुन्। परमेश्‍वरले भर्खरै यी दुई वटा परिस्थितिहरूका बारेमा कुरा गर्नुभयो।) तिनीहरूले सत्यता सिद्धान्तहरू अनुसार काम गर्न सक्छन् कि सक्दैनन् भन्‍ने कुरा यी दुई प्रकारका मानिसहरूलाई मूल्याङ्कन गर्ने मापदण्ड हो। कतिपय मानिसहरूले सत्यता सिद्धान्तहरू अनुसार काम गर्न सक्दैनन्, र तिनीहरूले जति धेरै धर्मसिद्धान्त बुझे पनि वा तिनीहरूलाई जति धेरै अनुशासनमा राखिए पनि र दण्ड दिइएको भए पनि, तिनीहरू मुक्तिका निसानाहरू हुँदैनन्। जबकि, अरू मानिसहरूलाई परमेश्‍वरले बिरलै अनुशासनमा राख्‍नुहुन्छ र दण्ड दिनुहुन्छ वा उहाँले तिनीहरूलाई बिरलै ताडना दिनुहुन्छ र हप्काउनुहुन्छ, तर तिनीहरूले बारम्बार आफ्नो बारेमा मनन गर्न सक्छन्, र जब तिनीहरूले सिद्धान्तहरू उल्लङ्घन गरेर काम गर्छन् वा विद्रोहीपन प्रकट गर्छन्, तब तिनीहरूले आफ्नो विवेकले हप्काएको र धिक्‍कारेको महसुस गर्न सक्छन्, र पछि तिनीहरूलाई पछुतो हुन्छ र तिनीहरूले सत्यता सिद्धान्तहरू अनुसार सक्रिय रूपमा अभ्यास गर्न सक्छन्। परमेश्‍वरले तिनीहरूलाई बिरलै अनुशासनमा राख्‍नु वा ताडना दिनुहुने भए पनि, यस्ता मानिसहरू अझै पनि मुक्तिका निसानाहरू हुन्। मैले यहाँ उल्लेख गरेको अनुशासन र सजायसँग परमेश्‍वरका वचनहरूको न्याय र सजायसँग कुनै सम्बन्ध छैन, तर ती मानिसहरूले आफ्नै धारणा र कल्पनाहरूका आधारमा अनुशासन र सजायको रूपमा लिने कुराहरू मात्रै हुन्। मानिसहरूका धारणा र कल्पनाहरूमा, तिनीहरूले के विश्‍वास गर्छन् भने यदि तिनीहरूलाई बारम्बार अनुशासनमा राखियो र दण्ड दिइयो छ भने, यसको अर्थ तिनीहरूसँग अनुभवको गवाही छ, र तिनीहरू आत्मिक मानिसहरू हुन् भन्‍ने हुन्छ। मानिसहरूले प्रायजसो अनुशासन र दण्डलाई पवित्र आत्माको कामसँग जोड्छन्, र ती पवित्र आत्माको मूलसँग जोडिएका हुन्छन् भन्‍ने विश्‍वास गर्छन्। कतिपय मानिसहरूले प्रायजसो यसो भन्छन्, “मैले आफ्नो कर्तव्य राम्ररी पूरा गरिनँ, र मलाई फेरि काट-छाँट गरियो। अहिले मेरो मुखमा घाउ आएको छ र म बिरामी परेको छु—यो परमेश्‍वरले मलाई अनुशासनमा राख्‍नुभएको हो।” धेरै मानिसहरूले प्रायजसो यी अनुभवहरूका बारेमा सङ्गति गर्छन्, तर समस्याहरू आइपर्दा तैँले तिनीहरूको प्रकटीकरण के-के हुन् भनेर हेर्नुपर्छ—तिनीहरूले कुनै गलत काम गर्दा तिनीहरूलाई विवेकले हप्काएको महसुस हुन्छ कि हुँदैन, र दुष्ट मानिसहरूले दुष्कर्म गरिरहेका देख्दा वा दुष्ट कुराहरूको सामना गर्दा तिनीहरूले खडा भएर सत्यता सिद्धान्तहरू पालना गर्न र परमेश्‍वरको घरका हितहरूको रक्षा गर्न सक्छन् कि सक्दैनन् भन्‍ने कुरा हेर्नुपर्छ। होइन भने, यी मानिसहरूसँग कुनै विवेक हुँदैन र तिनीहरू मानव होइनन्! तिनीहरूले राम्रा सुनिने शब्दहरू बोल्छन्, र आफूसँग भएका धेरै अनुभवात्मक गवाहीहरूका बारेमा अत्यन्तै पूर्ण रूपमा बोल्छन्—यस्तो हुन्छ मानौँ परमेश्‍वरले तिनीहरूलाई धेरै अनुग्रह देखाउनुभएको छ, र तिनीहरूमा धेरै काम गर्नुभएको छ र तिनीहरूसँग धेरै वचनहरू बोल्नुभएको छ, र यसले तिनीहरूले पहिले नै मुक्ति प्राप्त गरिसकेका छन् भन्‍ने कुरालाई सङ्केत गरेको जस्तो देखिन्छ। तैपनि, आफ्नो दैनिक जीवनमा, जब तिनीहरूले सिद्धान्तहरूसँग सम्बन्धित समस्याहरूको सामना गर्छन्, तब तिनीहरूले कहिल्यै पनि सत्यता सिद्धान्तहरू पालना गर्दैनन्, र तिनीहरू सधैँ आफ्नो खोलमा लुक्ने कछुवा जस्तै पछि हट्छन् र समस्याबाट तर्कन्छन्। अनि तिनीहरूलाई बोल्न र आफ्नो दृष्टिकोण र अडान व्यक्त गर्न लगाइँदा हरेक पटक, तिनीहरू यसबाट अलग बस्छन्, नजानेको नाटक गर्छन्, र चुप बस्छन्। तिनीहरूले सत्यता सिद्धान्तहरू पटक्‍कै पालना गर्दैनन्, न त तिनीहरूले सत्यताको अभ्यास नै गर्छन्। तिनीहरू कस्ता मानिसहरू हुन्? तिनीहरू ढोङ्गीहरू हुन्। जब तिनीहरूले अरूलाई मलजल गरिरहेका र सहयोग गरिरहेका हुन्छन्, तब तिनीहरूले अत्यन्तै व्यवस्थित र तार्किक तरिकाले आत्मिक सिद्धान्तहरूका बारेमा कुरा गर्छन्, र तिनीहरूले घण्टौँसम्म कुरा गर्छन्, जसले गर्दा कतिपय मानिसहरूले आँसु झार्छन्, तैपनि तिनीहरूले कहिल्यै पनि आफ्नो व्यवहारमा सत्यताको अभ्यास गर्दैनन्—यी मानिसहरू फरिसीहरू हुन्। तिनीहरूले जति धेरै झूटा आत्मिक अनुभव र झूटा आत्मिक धर्मसिद्धान्तहरूका बारेमा कुरा गरे पनि, वा जति धेरै खोक्रा शब्द र अतिशयोक्तिपूर्ण शब्दहरू बोले पनि, तिनीहरूको विवेकले तिनीहरूलाई हप्काउँदैन; अनि सही र गलतका कुनै पनि मुख्य समस्याहरू वा सिद्धान्तका मामलाहरूका हकमा, तिनीहरू सत्यताको पक्षमा खडा हुँदैनन् वा तिनीहरूले सत्यता सिद्धान्तहरू पालना गर्दैनन्, र तिनीहरूको विवेकले तिनीहरूलाई पटक्‍कै हप्काउँदैन, तर पछि तिनीहरूले अझै पनि कसरी परमेश्‍वरको घरका हितहरूको रक्षा गर्ने गरेका छन् भनेर लाजमर्दो रूपमा घमण्ड गर्न सक्छन्, र तिनीहरूले अझै पनि धेरै राम्रा सुनिने धर्मसिद्धान्तहरू बोल्न सक्छन्—यो ढोङ्गीपन हो र विवेकको कमी हुनु हो। तिनीहरू सत्यताको अभ्यास गर्न धेरै पटक असफल हुन्छन्, तिनीहरूले सत्यतालाई धेरै पटक उल्लङ्घन गर्छन्, तिनीहरूले मानिसहरूलाई धेरै पटक छल गर्छन् र बहकाउँछन्, तैपनि तिनीहरूको विवेकले तिनीहरूलाई पटक्‍कै हप्काउँदैन, र तिनीहरूले अझै पनि निर्धक्क भएर आफूलाई प्रदर्शन गर्न सक्छन्—यो मानवता विहीन हुनु हो! तिनीहरूले यसरी जताततै घमण्ड गर्छन् र धाक देखाउँछन्, र तिनीहरूलाई लाज समेत लाग्दैन; तिनीहरूले सत्यताको अभ्यास गर्दैनन्, तैपनि तिनीहरूले अझै पनि तिनीहरू आत्मिक मानिसहरू हुन्, तिनीहरू परमेश्‍वरले मुक्ति दिनुभएका र सिद्ध तुल्याउनुभएका मानिसहरू हुन्, र अरू कसैले भन्दा बढी परमेश्‍वरलाई प्रेम गर्ने मानिसहरू हुन् भनेर घमण्ड गर्छन्—यो विवेकको चेतनाको कमी हुनु हो, र तिनीहरू मुक्ति पाएका मानिसहरू होइनन्। के मुक्ति पाएका मानिसहरूमा सामान्य मानवता र विवेकको चेतनाको कमी हुन सक्छ? कतिपय मानिसहरूलाई आफूलाई सत्यता त्यति मन पर्दैन भन्‍ने लाग्छ, र जब तिनीहरूले सत्यता सिद्धान्तहरूसँग सम्बन्धित समस्याहरू, वा सही र गलतका मुख्य समस्याहरूको सामना गर्छन्, तब तिनीहरू अरूलाई खुशी पार्ने मानिसहरू बन्छन्, झारा टार्ने प्रयास गर्छन्, र तिनीहरूले कहिल्यै सत्यता सिद्धान्तहरू कहिल्यै पालना गर्न सक्दैनन्, त्यसकारण तिनीहरूलाई हृदयमा धिक्‍कार महसुस हुन्छ र तिनीहरूले प्रायजसो परमेश्‍वरको अघि प्रार्थना गर्छन् र उहाँप्रति ऋणी भएको महसुस गर्छन्। तिनीहरू प्रायजसो कमजोर हुने भए पनि र तिनीहरूले यो पर्खाल तोड्न नसक्‍ने भए पनि, तिनीहरूले सत्यता वा न्यायको रक्षा गरेका छैनन्, र तिनीहरू परमेश्‍वरका लागि आफ्नो गवाहीमा दह्रिलो गरी खडा भएका छैनन्, र तिनीहरू अरूलाई खुशी पार्ने मानिसहरू मात्रै हुन् भन्‍ने तिनीहरूलाई हृदयमा थाहा हुन्छ, त्यसकारण तिनीहरूसँग कुनै गवाही छ भनेर भन्‍न तिनीहरूलाई साह्रै लाज लाग्छ। किनभने तिनीहरूले सत्यता सिद्धान्तहरू पालना गरेका हुँदैनन् र तिनीहरूसँग कुनै साँचो अनुभवको गवाही हुँदैन, र तिनीहरू दरिद्र र अन्धो हुन्छन् र तिनीहरूले परमेश्‍वरका मापदण्डहरू पूरा गरेका हुँदैनन्; तिनीहरूलाई यो कुरा हृदयमा थाहा हुन्छ, र यसका लागि प्रायजसो तिनीहरूको विवेकलाई हप्काइको महसुस हुन्छ, र तिनीहरूलाई तिनीहरू परमेश्‍वरप्रति ऋणी छु भन्‍ने लाग्छ र तिनीहरू व्याकुल हुन्छन्। यी मानिसहरूले मुक्ति प्राप्त गर्ने आशा र उपाय अझै बाँकी हुन्छ। यसको विपरीत, बाहिरी रूपमा सत्यतालाई राम्ररी बुझेका, र मानिसहरूलाई मलजल गर्न, भरणपोषण गर्न, र सहयोग गर्न सक्‍ने जस्ता देखिने मानिसहरू पनि हुन्छन्, तर जब तिनीहरूले सत्यता सिद्धान्तहरूसँग सम्बन्धित समस्याहरू, वा सही र गलतका मुख्य समस्याहरूको सामना गर्छन्, तब तिनीहरू कहिल्यै पनि परमेश्‍वरको पक्षमा खडा हुँदैनन् र तिनीहरूले कहिल्यै पनि सत्यता सिद्धान्तहरू पालना गर्दैनन्, तैपनि तिनीहरूले आत्मिक मानिसहरू, परमेश्‍वरलाई प्रेम गर्ने मानिसहरू, र परमेश्‍वरप्रति बफादार रहेका मानिसहरू बनेको छु भने घमण्ड गर्छन्। यस्ता मानिसहरू ठूलो समस्यामा हुन्छन्। तिनीहरूले वास्तविकताको सामना गर्ने आँट गर्दैनन्, तिनीहरूले वास्तविक समस्याहरू समाधान गर्ने आँट गर्दैनन्, तिनीहरूले प्रमुख समस्याहरूका बारेमा आफ्नो अडान घोषणा गर्ने आँट गर्दैनन्, र तिनीहरूले खुलस्त र सीधा तरिकाले सत्यता सिद्धान्तहरू पालना गर्ने आँट गर्दैनन्, तर वास्तवमा, तिनीहरूले अझै पनि आत्मिक मानिसहरू हौँ भनेर लाजमर्दो रूपमा घमण्ड गर्छन्, र तिनीहरूले सबैभन्दा बढी परमेश्‍वरलाई प्रेम गर्छन् र परमेश्‍वरका अभिप्रायहरूलाई सबैभन्दा राम्ररी बुझ्न सक्छन् भनेर भन्छन्। यस्ता मानिसहरूमा विवेकको बारेमा कुनै चेतना हुँदैन। के विवेकको चेतना नभएको व्यक्तिले सत्यता सिद्धान्तहरू पालना गर्न सक्छ? के तिनीहरूले दुष्ट मानिसहरूलाई निराकरण गर्न आफ्नो अडान खुलस्त घोषणा गर्ने र परमेश्‍वरको पक्षमा खडा हुने आँट गर्छन्? यस्तो हुने कुनै उपाय छैन; त्यस्ता मानिसहरूलाई सत्यताको अभ्यास गर्न निकै गाह्रो हुन्छ।

यदि कुनै व्यक्तिमा सामान्य मानवताको विवेक छ भने, उसले आफ्ना विचार, बोलीवचन, र कार्यहरूलाई नियन्त्रण गर्नेछ। “नियन्त्रण गर्नु” को अर्थ के हो? यसको अर्थ के हो भने, जब तेरा विचार र व्यवहारहरू सामान्य मानवताको मापदण्डभन्दा बाहिर जान्छन्, तब तेरो विवेकले त्यस्तो सोच्नु गलत छ र त्यो काम गर्नु राम्रो होइन भनेर मूल्याङ्कन गर्नेछ, त्यसकारण तँलाई लाज लाग्‍नेछ र तँलाई असहजता र धिक्‍कारको महसुस हुनेछ। यी भावनाहरू महसुस गरेपछि, तेरा विचार र व्यवहारहरू निश्‍चित हदसम्म संयमित हुनेछन्, र निश्‍चित हदसम्मको यो संयमताले तेरो व्यवहारलाई नियन्त्रण गर्नेछ र सत्यता सिद्धान्तहरू स्पष्ट रूपमा उल्लङ्घन गर्ने, र तेरो विवेक र नैतिक इन्साफको विरुद्धमा जाने कुराहरू गर्नबाट तँ जोगिनेछस्। तर यदि तँसँग विवेकको मापदण्ड छैन भने, जब तैँले कामकुरा गर्छस्, तब तँसँग आफ्ना विचार र व्यवहारहरूलाई नियन्त्रण गर्ने र काबुमा राख्‍ने कुनै मापदण्ड हुनेछैन, त्यसकारण तँ उन्मत्त हुनेछस्, तैँले तेरो मनमा जे आउँछ, तँलाई जे मन लाग्छ, र आफ्‍नो लागि जे कुरा फाइदाजनक र लाभदायक छ त्यही गर्नेछस्। तँसँग कुनै संयमता नभएका यी परिस्थितिहरूमा, तेरा विचार र व्यवहारहरू निकै वृद्धि हुनेछन्। “निकै वृद्धि हुनु” को अर्थ के हो? तिनमा कुनै नियम हुँदैन। यो त गैर-विश्‍वासीहरूले मानिसहरूलाई धोका दिने अवस्था जस्तै हुनेछ—तिनीहरूमा विवेकको कमी हुन्छ, र तिनीहरूले तँलाई हजारौँ पैसा ठग्छन्, तिनीहरूलाई नराम्रो महसुस हुँदैन, र यदि तिनीहरूले तँलाई तेरो परिवार बरबाद हुने गरी ठगे भने पनि, तिनीहरूलाई नराम्रो लाग्‍नेछैन, र तैँले घुँडा टेकेर तिनीहरूलाई बिन्ती गरे पनि, तिनीहरूले तँलाई ध्यान दिनेछैनन्। तिनीहरू साँच्‍चै नै अत्यन्तै दुष्ट मानिसहरू हुन्। तिनीहरूले किन यस्तो दुष्कर्म गर्न सक्छन्? किनभने तिनीहरूसँग विवेकको बारेमा कुनै चेतना हुँदैन, वा विवेकले प्रदान गर्ने संयमता हुँदैन, त्यसकारण तिनीहरू अत्यन्तै दुष्ट हुन र घृणित पापी बन्‍न सक्छन्। त्यसकारण, सामान्य मानवताको विवेक हुनु महत्त्वपूर्ण हुन्छ। मानिसहरूमा विवेकको चेतना छ भने तिनीहरूले सुरुमा सत्यता सिद्धान्तहरू पालना गर्न सक्छन्। यस्तो विवेकको चेतना र लाजको बोध हुनुले नै तेरो व्यवहारलाई नियन्त्रण गर्न र तँलाई सत्यताको खोजी गर्ने र अभ्यासको मार्गमा हिँड्ने अवसर दिन्छ। यदि तँसँग आफूलाई नियन्त्रण गर्ने विवेकको चेतना छैन भने, तँसँग सत्यता पछ्याउने मार्गमा हिँड्ने अवसर हुनेछैन। त्यसकारण, विवेकको चेतना भएको आधारमा मात्रै मानिसहरूलाई सत्यताको अभ्यास गर्ने र सत्यता सिद्धान्तहरू पालना गर्ने मार्गमा डोर्याउने अवसर प्राप्त हुन्छ—तर त्यो अवस्थामा पनि, तिनीहरूसँग यो अवसर मात्रै हुन्छ। तिनीहरूसँग यो अवसर मात्रै हुन्छ भनेर म भन्छु, किनभने व्यक्तिका विचार र व्यवहारहरूलाई विवेकको चेतनाले नियन्त्रण गरे पनि, तिनीहरूले अझै पनि सत्यता सिद्धान्तहरू उल्लङ्घन गर्न सक्छन् वा ती अनुसार काम नगर्न सक्छन्, बीचको बाटो अपनाउँछन्, अर्थात् तिनीहरूले सत्यता सिद्धान्तहरू पनि पालना नगर्ने तर दुष्ट मानिसहरूसँग मिलेर काम पनि नगर्ने गर्न सक्छन्। भन्‍नुको अर्थ, विवेकको प्रभावमा, निकै असल मानिसहरूले सत्यताको अभ्यास गर्न र सत्यता सिद्धान्तहरू पालना गर्न सक्छन्, जबकि अलिक खराब क्षमता भएका मानिसहरू कम्तीमा पनि दुष्ट मानिसहरूको नियन्त्रण वा जबरजस्तीमा पर्नबाट जोगिन सक्छन्, र दुष्कर्म गर्नमा तिनीहरूलाई पछ्याउनबाट जोगिन सक्छन्—यो विवेकको मापदण्डबाट आउने आधारभूत मापदण्डमा पुग्‍नु मात्रै हो। तैँले सत्यताको अभ्यास नगरे पनि, तैँले दुष्कर्म गरेको हुँदैनस्। यस्तो व्यक्तिलाई कम्तीमा पनि विवेक भएको व्यक्ति भनेर भन्‍न सकिन्छ, र उसले सत्यताको अभ्यास नगरे पनि, उसले अवश्य नै दुष्कर्म गर्नेछैन। मानिसहरूमा विवेकले पार्ने प्रभाव यही हो। सत्यतालाई प्रेम गर्नेहरूका हकमा, विवेकको सबैभन्दा फाइदाजनक प्रभावहरूमध्ये एउटा के हो भने यसले तिनीहरूको बोलीवचन र व्यवहारलाई नियन्त्रण गर्ने मौका हुन्छ, र तिनीहरूलाई सत्यताको अभ्यास गर्ने र सत्यता सिद्धान्तहरू पालना गर्ने मार्गमा डोर्याउन सक्छ। त्यसकारण, मानिसहरूका लागि, विवेक तिनीहरूको मानवताको अत्यन्तै महत्त्वपूर्ण भाग हो, र योविना तिनीहरू रहन सक्दैनन्। त्यसोभए “विवेक” को अर्थ के हो? हामी पछि अवसर पाएपछि यसको बारेमा विस्तृत रूपमा कुरा गर्नेछौं, तर आज यसको बारेमा छोटकरीमा केही कुरा बताऊँ। विवेकले व्यक्तिको दयालु हृदय र न्यायको बोधलाई जनाउँछ, जुन दुई वटा सबैभन्दा आधारभूत गुणहरू हुन्। यदि तँमा यी दुई वटा गुणहरू छन् भने, तँ विवेक भएको व्यक्ति होस्; यदि तँमा यी दुई वटा गुणहरूमध्ये कुनै पनि छैन भने, तँमा विवेकको कमी हुन्छ। विवेक नभएका मानिसहरूमा सामान्य मानवता हुँदैन, र सामान्य मानवता नहुनुको अर्थ तिनीहरूमा कुनै न्यायको बोध छैन र तिनीहरू दयालु हृदयका हुँदैनन् भन्‍ने हुन्छ। “न्यायको बोध नहुनु” को अर्थ के हो? यसको अर्थ कुटिल र दुष्ट हुनु हो। “दयालु हृदय नहुनु” को अर्थ के हो? यसको अर्थ दुर्भावनापूर्ण, आक्रमक, र दुष्ट हुनु हो। यी स्वभाव भएका मानिसहरू मानवता नभएका मानिसहरू हुन्, र परिणाम स्वरूप तिनीहरूले कुनै पनि प्रकारको दुष्ट काम गर्न सक्छन्, किनभने तिनीहरूसँग सामान्य मानवताको विवेक हुँदैन, न त तिनीहरूमा सामान्य मानवताको विवेकमा समावेश हुने न्याय र दयाको दुई वटा सार नै हुन्छ। तिनीहरू लाज विहीन, अत्यन्तै कुटिल हुन्छन्, र विशेष गरी आक्रमक र दुर्भावनापूर्ण हुन्छन्, त्यसकारण तिनीहरूले कुनै पनि किसिमको दुष्ट काम गर्न सक्छन्। अर्थात्, तिनीहरूले गर्ने कुराहरू जति नै दुष्ट र दुर्भावनापूर्ण भए पनि, तिनीहरूलाई केही पनि महसुस हुँदैन—तिनीहरूलाई नराम्रो महसुस हुँदैन, र तिनीहरूलाई हप्कीको महसुस हुँदैन। तिनीहरू किन कुनै पनि प्रकारको दुष्कर्म गर्न सक्‍ने हुन्छन्? किनभने तिनीहरू दयालु हृदयका हुँदैनन् र तिनीहरूमा मानवताको सारको कमी हुन्छ; तिनीहरूले जेसुकै दुष्कर्म गरे पनि, तिनीहरूले यसलाई उचित ठान्छन् र यसलाई दुष्टता ठान्दैनन्। उदाहरणका लागि, यदि तँ विवेकको चेतना भएको व्यक्ति होस् भने, जब तैँले अर्को व्यक्तिलाई श्राप दिने वा आक्रमण गर्ने कुरा बोल्छस्, तब तैँले यसलाई सहन सक्‍नेछैनस्। तैँले यस्तो सोच्नेछस्, “मैले तिनीहरूलाई श्राप दिनका लागि केही कुराहरू भनेको छु, र त्यो नै पर्याप्त छ। मानिसहरूलाई श्राप दिँदा तिनीहरूलाई निकै व्याकुलताको महसुस हुन्छ! कसैले मलाई यसरी श्राप दियो भने मलाई पनि व्याकुलताको महसुस हुन्छ, त्यसकारण अहिले मैले मेरो घृणालाई कम गर्न र केही रिस पोखाउनका लागि तिनीहरूलाई श्राप दिने केही कुराहरू बताइसकेको हुनाले, म यो कुरालाई यतिकै छोडिदिनेछु।” त्यसकारण तँ रोकिनेछस्। तर दुष्ट मानिसहरूले त्यस्तो सोच्दैनन्। तिनीहरूले सोच्छन्, “तँलाई श्राप दिनु भनेको तँलाई हल्का रूपमा छोड्नु हो। म तँलाई कुटपिट गर्नेछु, तेरो परिवारलाई बरबाद गर्नेछु, र तेरा सन्तानहरूलाई कष्ट दिनेछु! मैले तँलाई जे-जस्ता दुष्ट वा खराब कुराहरू गरे पनि ती सही हुन्छन्। तैँले आफूले पाउनुपर्ने सजाय पाउँछस् र मैले आफ्‍नो घृणालाई पोखाउन पाउँछु भने, म जेसुकै गर्न तयार छु!” तिनीहरूले तँलाई श्राप समेत दिँदैनन् होला, तर सीधै तँलाई दुष्ट कुराहरू गर्छन् र तँसँग बदला लिन्छन् होला—दुष्ट हुनु भनेको यही हो। विवेकको चेतनाविनाका मानिसहरू यस्तै हुन्छन्—तिनीहरूले सबै किसिमका दुष्कर्म गर्न सक्छन्।

परमेश्‍वरको कामको बारेमा मानिसहरूमा रहेका विभिन्‍न धारणा र कल्पनाहरूमध्ये, मानिसहरूलाई थाहा हुने कुराहरू मुख्य रूपमा तिनीहरूले प्रायजसो बताउने धारणाहरू हुन्, जुन अनुशासन, ताडना, र दण्डसँग सम्बन्धित हुन्छन्। एक हिसाबमा, हामीले परमेश्‍वरको कामको क्रममा मानिसहरूमा पैदा हुने धारणा र कल्पनाहरूका बारेमा सङ्गति गरेका छौं; अर्को हिसाबमा, परमेश्‍वरले मानिसहरूमा धेरै र विभिन्‍न तरिकाले काम गर्नुहुन्छ भन्‍ने कुरा पनि मानिसहरूले जान्‍नुपर्छ। उहाँले काम गर्नुहुने फरक-फरक युगहरू, र उहाँले मानिसहरूलाई दिनुहुने फरक-फरक मापदण्डहरूका आधारमा, र अवश्य नै उहाँले आफ्नो कामद्वारा मानिसहरूमा हासिल गर्न चाहनुहुने फरक-फरक परिणामहरूका आधारमा, र उहाँको कामका फरक-फरक उद्देश्यहरू र मानिसहरूको फरक-फरक प्रकृति सारको आधारमा, परमेश्‍वरले फरक-फरक विधिहरू अपनाउनुहुन्छ र मानिसहरूमा धेरै र विविध तरिकाले काम गर्नुहुन्छ। अनुशासन, ताडना, र दण्ड उहाँको कामको एउटा सानो भाग मात्रै हो, र उहाँले आफ्नो काममा प्रयोग गर्नुहुने मुख्य विधिहरू ती होइनन्। किनभने परमेश्‍वरले मानिसहरूलाई भरणपोषण गर्न र तिनीहरूलाई मुक्ति दिने परिणाम हासिल गर्नका लागि आफ्नो कामको तेस्रो चरणमा धेरै सत्यता व्यक्त गर्नुभएको छ, उहाँले मानिसहरूलाई दिनुहुने अनुशासन, ताडना, र दण्डको कामको मात्रा अत्यन्तै सानो छ। यसको साथै, परमेश्‍वरले आफ्‍नो कामका फरक-फरक उद्देश्यहरूका आधारमा पनि सम्बन्धित सिद्धान्तहरू अनुसार यी कुराहरू गर्नुहुन्छ, र उद्देश्यहरू र विभिन्‍न परिस्थितिहरूका आधारमा उहाँका कार्यहरू फरक-फरक हुन्छन्। त्यसकारण, तुलनात्मक रूपमा भन्दा, उहाँले मानिसहरूलाई बिरलै अनुशासनमा राख्‍नुहुन्छ, ताडना दिनुहुन्छ, वा दण्ड दिनुहुन्छ। त्यसकारण, मानिसहरूले परमेश्‍वरको कामको बारेमा रहेका आफ्ना पहिलेका धारणा र कल्पनाहरूलाई पक्रिराख्‍न छोड्नुपर्छ, र परमेश्‍वरले धेरै वचनहरू र धेरै सत्यताहरू व्यक्त गर्नुभएको हुनाले, तिनीहरूले परमेश्‍वरले तिनीहरूलाई अनुशासनमा राख्‍नुहुन्छ, ताडना दिनुहुन्छ, वा दण्ड दिनुहुन्छ भनेर भरोसा गरिरहनु हुँदैन, र तिनीहरूलाई सत्यताको अभ्यास गर्न र सत्यता वास्तविकतामा प्रवेश गर्न लगाउनुहुन्छ भनेर तिनीहरूले निष्क्रिय रूपमा पर्खिरहनु हुँदैन—मानिसहरूमा यस्तो विचार हुनु हुँदैन। मानिसहरूमा हुनुपर्ने सही विचार के हो भने तिनीहरूलाई परमेश्‍वरका अभिप्रायहरू बुझ्न वा उहाँको अघि आउन लगाउनका लागि परमेश्‍वरको अनुशासन, ताडना, वा दण्डमा निष्क्रिय रूपमा तिनीहरू निर्भर भइरहनु हुँदैन, बरु तिनीहरू परमेश्‍वरका अभिप्रायहरू र सत्यता सिद्धान्तहरू खोजी गर्न परमेश्‍वरको अघि आउनमा अझै सकारात्मक र सक्रिय हुनुपर्छ। जुनसुकै बेला भए पनि, परमेश्‍वरका वचनहरू र सत्यता सिद्धान्तहरू तैँले अघि बढ्नुपर्ने दिशा हुन्, र ती तैँले आफ्नो दैनिक जीवनमा वा आफ्नो अस्तित्वको मार्गमा सबैभन्दा बढी पालना गर्नुपर्ने र अभ्यास गर्नुपर्ने सिद्धान्त र मार्गहरू हुन्, जबकि परमेश्‍वरले अनुशासनमा राख्‍नु, ताडना दिनु, वा दण्ड दिनु भनेको उहाँले निश्‍चित विशेष परिस्थितिहरूमा र उहाँले आवश्यक ठान्‍नुहुने परिस्थितिहरूमा प्रदर्शन गर्नुहुने कामका तरिकाहरू मात्रै हुन्। मानिसहरूका हकमा भन्दा, तिनीहरूले यस्तो घटना घटोस् भनेर निष्क्रिय रूपमा प्रतीक्षा गर्नु हुँदैन वा यस्तो सोच्दै निष्क्रिय रूपमा अनुरोध गर्नु हुँदैन, “मैले सत्यतालाई प्रेम गर्न सकूँ र म सत्यता सिद्धान्तहरूमा प्रवेश गर्न सकूँ भनेर परमेश्‍वरले मलाई अनुशासनमा राख्‍नुपर्छ, ताडना दिनुपर्छ, र दण्ड दिनुपर्छ।” यो भ्रमपूर्ण विचार हो, र यो विचार मानिसहरूमा हुनु हुँदैन। कतिपय मानिसहरूले विवेक नभएका मानिसहरू पशुहरू हुन् र तिनीहरूले मुक्ति पाउन सक्दैनन् भन्‍ने सुन्छन्, त्यसकारण तिनीहरू चिन्तित हुन्छन् र सोच्छन्, “यदि मैले मुक्ति पाउन सकिनँ भने त्यो निकै समस्याग्रस्त हुनेछ। मसँग सामान्य मानवताको विवेकको चेतना नभएको हुनाले, म सामान्य मानवताको विवेकको सट्टामा परमेश्‍वरले नै मलाई अनुशासनमा राख्‍नुभएको होस् र दण्ड दिनुभएको होस् भन्‍ने चाहन्छु।” के यो राम्रो विचार हो? सृजित प्राणीको रूपमा, र भ्रष्ट मानवजातिको साधारण सदस्यको रूपमा, यदि तँलाई साँच्‍चै नै तँमा सामान्य मानवता छैन र तँमा सामान्य मानवताको विवेक छैन भन्‍ने लाग्छ भने, तँलाई यसको पीडा गहन रूपमा महसुस हुन्छ, र परमेश्‍वरको अनुशासन, ताडना, र दण्डले तँलाई नत्यागोस्, र त्यसले तँलाई रूपान्तरण गर्न र अन्तिममा बाँच्न सहयोग गर्नेछ भन्‍ने तँलाई आशा हुन्छ भने—यदि तँमा साँच्‍चै नै यस्तो सङ्कल्प छ भने, त्यो राम्रो कुरा हुन सक्छ, र यो तेरो अस्तित्वको आशाको किरण हो। तर यदि तँसँग त्यस्तो सङ्कल्प छैन भने, म तँलाई भन्छु: यदि तँसँग सामान्य मानवताको विवेकको चेतना छैन भने तँ ठूलो खतरामा हुन्छस्। यदि तँ कहिलेकहीँ परमेश्‍वरको अनुशासन, ताडना, र दण्ड प्राप्त गर्ने अवस्थामा पुगेको छस् भने पनि, त्यो उहाँले तँलाई दिनुभएको कुरा हो। परमेश्‍वरले तँलाई प्रोत्साहन दिन र चेतावनी दिनका लागि यी कुराहरू गर्नुहुन्छ र यी विधिहरू प्रयोग गर्नुहुन्छ, ताकि तेरो दुष्कर्म घटोस् र तैँले पाउने दण्ड कम होस्। परमेश्‍वरले तेरो अभिमानलाई पर्याप्त रूपमा बचाउनुभएको छ; तँलाई के फाइदाजनक छ भन्‍ने थाहा नहुनुको सट्टा, तँलाई यो अनुग्रह देखाएर एउटा छूट दिनुभएकोमा तँ परमेश्‍वरप्रति कृतज्ञ हुनुपर्छ। सामान्य परिस्थितिहरूमा, परमेश्‍वरले मानवताको विवेक र समझ नभएको व्यक्तिमा कुनै काम गर्नुहुन्‍न वा कुनै पनि तरिका प्रयोग गर्नुहुन्‍न। यदि तैँले परमेश्‍वरबाट अनुशासन, ताडना, वा दण्ड प्राप्त गरेको छस् भने, यो जेसुकै भए पनि, यो हल्का भए पनि वा अलिक गम्भीर भए पनि, तँ यो सबैका लागि परमेश्‍वरप्रति कृतज्ञ हुनुपर्छ। मानिसका बोलीवचनको भाषामा भन्दा, यो त परमेश्‍वरले तँलाई केही आधारभूत आदर दिनु र तँलाई उत्थान गर्नु हो। परमेश्‍वरले अवश्य नै तँलाई शत्रुताको नजरले हेर्नुहुन्‍न वा दोष दिनुहुन्‍न, त्यसकारण तैँले यसलाई परमेश्‍वरबाट आएको हो भनेर स्वीकार गर्नुपर्छ। यदि तँसँग साँच्‍चै नै सत्यताको बन्दोबस्तभन्दा बाहिर परमेश्‍वरको अनुशासन, ताडना, वा दण्ड प्राप्त गर्ने मौका पाइस् भने, यसले के प्रमाणित गर्छ भने परमेश्‍वरले अझै पनि तँलाई सृजित प्राणी र भ्रष्ट मानवजातिको सदस्यको रूपमा व्यवहार गर्नुहुन्छ। तैँले परमेश्‍वरलाई धन्यवाद दिनुपर्छ, यसलाई सही रूपमा बुझ्नुपर्छ, र तँ परमेश्‍वरको अनुशासन, ताडना, वा दण्डमा समर्पित हुनुपर्छ। यसको कारण तैँले परमेश्‍वरप्रति शत्रुतापूर्ण मनोवृत्ति राख्‍नु हुँदैन, न त तैँले यसको कारण परमेश्‍वरको विरुद्धमा अझै बढी विद्रोह गर्न मिल्छ। तैँले जस्तोसुकै अनुशासन पाए पनि, वा तैँले जति नै गम्भीर दण्ड पाए पनि, तँ परमेश्‍वरमा समर्पित हुनुपर्छ र तँलाई अगुवाइ गर्नुभएकोमा र चेतावनी दिनुभएकोमा, र तँलाई यो मौका दिनुभएकोमा, र तँलाई परमेश्‍वरबाट यो सबै प्राप्त गर्ने मौका दिनुभएकोमा उहाँलाई धन्यवाद दिँदै कुनै ढिलाई नगरी तुरुन्तै उहाँलाई धन्यवाद दिनुपर्छ। यसले के पनि प्रमाणित गर्छ भने तँसँग अझै पनि परमेश्‍वरसँगको सम्बन्ध छ र यो बन्धन पूर्ण रूपमा तोडिएको छैन। मानवजातिलाई व्यवस्थापन गर्ने परमेश्‍वरको काममा, र उहाँले मानिसहरूलाई मुक्ति दिने प्रक्रियामा, परमेश्‍वरले अझै पनि तँलाई आफ्नो हृदयमा राख्‍नुहुन्छ; कम्तीमा पनि, परमेश्‍वरले तँलाई अझै पनि हेर्नुहुन्छ—जब उहाँले तेरो विद्रोहीपन र भ्रष्टता देख्‍नुहुन्छ, तब पनि उहाँ अझै तँलाई अनुशासित गर्न, ताडना दिन, र दण्ड दिन इच्छुक हुनुहुन्छ। यसले उहाँले तँलाई पूर्ण रूपमा त्यागेको छैन भन्‍ने कुरालाई प्रमाणित गर्छ; तेरो लागि, यो सौभाग्यको कुरा हो, र यो राम्रो खबर पनि हो। त्यसकारण, यदि तँलाई अलिकति नै पीडादायी अनुशासन वा ताडना दिइयो भने पनि, तँ ढिलाई नगरी परमेश्‍वरको अघि आउनुपर्छ। परमेश्‍वरको अघि आउनुको उद्देश्य भनेको तँ उहाँको अघि झुक्नु होइन, न त तँलाई परमेश्‍वर भयभीत लाग्दो वा डरलाग्दो हुनुहुन्छ भन्‍ने महसुस गराउनु नै हो। बरु, तैँले परमेश्‍वरलाई खुशी पार्न के गर्नुपर्छ, परमेश्‍वरलाई अबदेखि तँसँग रिसाउन नदिनका लागि तैँले के गर्नुपर्छ, र उहाँको रिस हटाउनका लागि के गर्नुपर्छ भन्‍ने कुरा बुझ्नुपर्छ। कम्तीमा पनि, तैँले परमेश्‍वरले तँलाई बताउनुभएका सत्यता सिद्धान्तहरू अभ्यास गर्नका लागि आफ्नो क्षमताले हासिल गर्न सक्‍ने हदभित्र रहेर आफूले सक्दो गर्नुपर्छ, र तैँले फेरि परमेश्‍वरलाई तँसँग रिसाउन दिनु हुँदैन। यदि परमेश्‍वर बारम्बार तँसँग रिसाउनुभयो, र तँ अत्यन्तै अबुझ भइरहिस्, र तैँले अझै पनि कठोर व्यवहार गर्छस् र हठी भएर परमेश्‍वरलाई अन्त्यसम्मै शत्रुताको नजरले हेर्छस् र उहाँको विरुद्धमा लडाइँ गर्छस् भने, अन्त्यमा तैँले अवश्य नै परमेश्‍वरले तँलाई त्याग्‍नुहुने अवस्थाको सामना गर्नेछस्। परमेश्‍वरले तँलाई अनुशासनमा राख्‍न, ताडना दिन, वा दण्ड दिन छोड्नुभएको समय, परमेश्‍वरले तँलाई त्याग्‍नुभएको समय हो। अनि परमेश्‍वरले तँलाई त्याग्‍नुभएपछि, उहाँले तँलाई प्रोत्साहित गर्न छोडनुहुनेछ, र उहाँले तँलाई आफ्नो नजरबाट हटाउनुहुनेछ, मण्डलीभन्दा बाहिरको ठाउँमा, उहाँको कामको केन्द्रबाट टाढा रहेको ठाउँमा लैजानुहुनेछ; कम्तीमा पनि, उहाँले आफ्नो कामको अवधिमा तँलाई देख्‍न नसकिने गरी यसो गर्नुहुनेछ—परमेश्‍वरले तँलाई अबदेखि हेर्न चाहनुहुन्न। यदि तैँले यति हदसम्‍म दुष्कर्म गरिस् र तँ यो विन्दुमा पुगिस् भने, तैँले मुक्ति पाउने कुनै आशा हुँदैन। बुझ्यौ? (बुझ्यौँ।)

आजको सङ्गति आफू र परमेश्‍वरको बीचमा रहेका पर्खालहरू र परमेश्‍वरप्रतिको व्यक्तिको शत्रुतालाई त्याग्‍ने विषयमा रहेको छ। चाहे यो परमेश्‍वरको बारेमा रहेका मानिसहरूका धारणा र कल्पनाहरूलाई खुलासा गर्नु होस्, वा परमेश्‍वरप्रतिको तिनीहरूको मनोवृत्तिलाई खुलासा गर्नु होस्, वा परमेश्‍वरले मानिसहरूमा आफ्नो काम कसरी र कुन-कुन तरिकाले गर्नुहुन्छ भन्‍ने बारेमा सङ्गति गर्नु होस्, जे भए पनि, यो सबैले अन्तमा मानिसहरूलाई के भन्छ भने: परमेश्‍वरको कामप्रति तिनीहरूले लिनुपर्ने सबैभन्दा सही दृष्टिकोण भनेको परमेश्‍वरबाट टाढा जानुको सट्टा परमेश्‍वरको न्याय र सजायलाई स्वीकार गर्नु र त्यसमा समर्पित हुनु, र परमेश्‍वरका वचनहरू र उहाँले तिनीहरूलाई प्रदान गर्नुहुने हरेक सत्यता सिद्धान्तलाई स्वीकार गर्नु हो। जब तिनीहरूले कुनै पनि कुरा गर्छन्, तब तिनीहरूले आफ्नो बाहिरी व्यवहारमा मेहनत गर्नुको सट्टा, वा बाहिरी रूपमा कठिनाइ भोग्‍नु र मूल्य चुकाउनुको सट्टा, र अवश्य नै आफ्ना धारणा र कल्पनाहरूमा फस्नु र तिनको बारेमा ठूलो झमेला लिनुको सट्टा सत्यता सिद्धान्तहरू खोज्नुपर्छ र ती अनुसार अभ्यास गर्नुपर्छ, र सत्यता वास्तविकतामा प्रवेशको खोजी गर्नुपर्छ। यति भनिसकेपछि, परमेश्‍वरको बारेमा रहेका तेरा धारणा र कल्पनाहरू जेसुकै भए पनि, परमेश्‍वरको कामले हासिल गर्ने अभिप्राय राखेको कुरा भनेको मानिसहरूमा उहाँका वचनहरू र सत्यतालाई काम गर्न दिनु, र तिनीहरूलाई आफ्नो दैनिक जीवनमा र अस्तित्वको मार्गमा तिनीहरूले सामना गर्ने सबै कुरामा यी सत्यता सिद्धान्तहरू पालना गर्न र त्यसलाई कायम राख्‍न सहयोग गर्नु हो—परमेश्‍वरको कामले पूरा गर्ने अभिप्राय राखेको परिणाम यही हो। परमेश्‍वरको कामले हासिल गर्ने अन्तिम परिणाम के हो भने उहाँले यी सबै कुरा मानिसहरूका धारणा र कल्पनाहरू अनुसार हासिल गर्नुको सट्टा सत्यता नै मानिसहरूको वास्तविकता र जीवन बन्‍न पुग्छ। तिमीहरूले यो कुरा बुझ्यौ, होइन र? हामीले यी विषयहरूका बारेमा लगभग पर्याप्त रूपमा सङ्गति गरिसकेका छौं, होइन र? (हो।) त्यसोभए आजको हाम्रो सङ्गति यहीँ समाप्त हुन्छ। बिदा!

सत्यता कसरी पछ्याउने (२)

हामीले केही समयदेखि सत्यता कसरी पछ्याउने भन्‍ने अभ्यासको पहिलो प्रमुख बुँदाका बारेमा छलफल गरिरहेका छौँ, जुन “त्याग्‍नु” भन्‍ने विषय हो। हामीले पछिल्लो पटक “त्याग्‍नु” भन्‍ने विषयको तेस्रो बुँदा—आफू र परमेश्‍वरबीचका पर्खालहरू र परमेश्‍वरप्रतिको व्यक्तिको शत्रुतालाई त्याग्‍नुबारे सङ्गति गरेका थियौँ—जुन पूर्ण रूपमा नयाँ विषयवस्तु थियो। यस विषयवस्तुको एउटा मात्रै पक्ष छैन; यसमा धेरै बुँदाहरू र धेरै विषयवस्तुहरू समावेश छन्। परमेश्‍वरको कामका क्रममा मानिसहरूले अनुभव गर्ने कुराहरू यिनै विषयवस्तुहरू हुन्, र ती कुराहरू मानिसहरूका जीवन र पछ्याइहरूसँग सीधै सम्बन्धित हुन्छन्, त्यसकारण हामीले साँच्‍चै नै सङ्गति गर्नैपर्ने पहिलो पक्ष भनेको परमेश्‍वरबारेका मानिसहरूका धारणा र कल्पनाहरू हुन्। यो विषय मानिसहरू परमेश्‍वरमा विश्‍वास गर्ने मार्गमा हिँड्ने क्रममा जोगिनै नसक्ने विषय हो। मैले पछिल्लो पटक यस विषयवस्तुको एउटा भागमा सङ्गति गरेको थिएँ। मैले ठ्याक्कै कुन विषयमा सङ्गति गरेँ भनेर कसैले हामीलाई बताऊ त। (पछिल्लो पटक, परमेश्‍वरले आफू र परमेश्‍वरबीचका पर्खालहरू र परमेश्‍वरप्रतिको व्यक्तिको शत्रुतालाई त्याग्‍ने बारेमा सङ्गति गर्नुभयो। परमेश्‍वरले सुरुमा परमेश्‍वरको कामबारेका हाम्रा धारणा र कल्पनाहरू खुलासा गर्नुभयो। उदाहरणका लागि, हामीसँग परमेश्‍वरको दिनका बारेमा धारणा र कल्पनाहरू छन्, र हामी परमेश्‍वरको काम अत्यन्तै अलौकिक छ र पवित्र आत्माले मानिसहरूमा काम गर्नुहुन्छ र तिनीहरूलाई उत्प्रेरित गर्नुहुन्छ भने, मानिसहरूले कुनै पनि समस्याहरू समाधान गर्न सक्‍नेछन् र तिनीहरूको भ्रष्ट स्वभाव रूपान्तरित हुनेछ भन्‍ने पनि विश्‍वास गर्छौँ। यी धारणा र कल्पनाहरू खुलासा गर्ने क्रममा, परमेश्‍वरले हामीलाई के भन्‍नुभयो भने, उहाँले आफ्नो काममा हासिल गर्ने अभिप्राय राख्‍नुभएको परिणाम भनेको हामीमा आफ्ना वचनहरू छिराउनु हो, ताकि हाम्रो दैनिक जीवनमा परिस्थितिहरू आइपर्दा, हामीले परमेश्‍वरका वचनहरू र सत्यता सिद्धान्तहरू अनुसार अभ्यास गर्न सकौँ—यो हामी प्रत्येकबाट परमेश्‍वरले गर्नुभएको माग हो।) यसमा अरू कसले थप्न सक्छ? (पछिल्लो पटक परमेश्‍वरले कुन तथ्यमा पनि सङ्गति गर्नुभयो भने, मानिसहरू परमेश्‍वरले तिनीहरूका अस्थायी प्रकटीकरणका आधारमा तिनीहरूको फैसला गर्नुहुन्छ भन्ने विश्‍वास गर्छन्, र तिनीहरू बाहिरी प्रावधानहरू र बाहिरी असल व्यवहारहरू पालना गरेर तिनीहरूले परमेश्‍वरलाई सन्तुष्ट पारिरहेका छन् र मुक्ति प्राप्त गर्न सक्छन् भन्‍ने पनि सोच्छन्—यी सबै मानिसहरूका धारणा र कल्पनाहरू हुन्। यसको साथै, जब मानिसहरू कमजोर हुन्छन् वा तिनीहरूले विद्रोहीपन र भ्रष्टता प्रकट गर्छन्, तब तिनीहरू परमेश्‍वरले तिनीहरूलाई ताडना र दण्ड दिनुहुनेछ भन्‍ने विश्‍वास गर्छन्—यो पनि धारणा र कल्पना नै हो। मानिसहरूका यी धारणा र कल्पनाहरू परमेश्‍वरले खुलासा गर्नुभएको कुराबाट हामीले के बुझेका छौँ भने, परमेश्‍वर हाम्रा बाहिरी असल व्यवहार चाहनुहुन्‍न, न त हामीले निश्‍चित बाहिरी अभ्यास र प्रावधानहरू पालना गरेको नै चाहनुहुन्छ। बरु, उहाँ हामीलाई परिस्थितिहरू आइपर्दा, हामीले सत्यता सिद्धान्तहरू खोजी गर्न र हामी सत्यता वास्तविकतामा प्रवेश गर्न सकौँ भन्‍ने आशा गर्नुहुन्छ।) हरेक व्यक्तिमा फरक-फरक मात्रामा यी धारणा र कल्पनाहरू हुन्छन्, होइन र? (हो।) मानिसहरूले सत्यता पछ्याउन थाल्नुभन्दा पहिले, वा जब तिनीहरूले सत्यता बुझेका हुँदैनन् र सत्यता प्राप्त गरिसकेका हुँदैनन्, तब तिनीहरू परमेश्‍वरले कसरी काम गर्नुहुन्छ भन्‍ने बारेमा अनुमान गर्न वा परमेश्‍वरले कसरी काम गर्नुहुनेछ भन्‍ने बारेमा निष्कर्ष निकाल्नका लागि यी धारणा र कल्पनाहरू प्रयोग गर्ने गर्छन्। यसको साथै, तिनीहरू आफ्नै बारेमा, आफ्‍नो नतिजाका बारेमा, र तिनीहरूले भविष्यमा आशिष् पाउनेछन् कि दुर्भाग्य भोग्‍नेछन् भनेर फैसला गर्नका लागि पनि यी अनुमानहरू प्रयोग गर्ने गर्छन्। त्यसकारण, मानिसहरूले सत्यता पछ्याउने क्रममा, यी धारणा र कल्पनाहरू धेरै हदसम्‍म मानिसहरूले परमेश्‍वरको कामलाई स्वीकार गर्ने, सत्यता पछ्याउने, र सत्यता प्राप्त गर्ने कार्यका बाधाहरू बनेका हुन्छन्। भन्‍नुको अर्थ, यदि मानिसहरूले यी धारणा र कल्पनाहरू त्याग्‍न सक्दैनन्, र तिनीहरूले सधैँ तिनलाई परमेश्‍वरमा विश्‍वास गर्ने र उहाँलाई पछ्याउने तिनीहरूको उत्प्रेरणा र मूल कारणका रूपमा लिन्छन् भने, यी धारणा र कल्पनाहरूले तिनीहरूलाई सत्यता पछ्याउने र प्राप्त गर्ने काममा निकै हदसम्‍म बाधा दिनेछन्। अनि अन्त्यमा तिनीहरूले परमेश्‍वरसामु आफ्नो मूल्य, पहिचान, र हैसियत निर्धारित गर्न, र तिनीहरूले परमेश्‍वरको घरमा कस्तो व्यवहार प्राप्त गर्न सक्‍नेछन्, तिनीहरूको गन्तव्य के हुनेछ र तिनीहरूले भविष्यमा के-कस्ता आशिष्‌हरू प्राप्त गर्नेछन्, तिनीहरूसँग कति धेरै अख्तियार हुनेछ र तिनीहरूले कति वटा सहरमाथि शासन गर्नेछन्, र तिनीहरू स्वर्गको खम्बा वा आधार स्तम्भ हुनेछन् कि हुनेछैनन्, वा तिनीहरूले यस जीवनमा कति प्राप्त गर्न सक्छन् र तिनीहरूले आउने संसारमा कति प्राप्त गर्न सक्छन् भनेर निर्धारित गर्नका लागि मात्रै आफ्ना धारणा र कल्पनाहरू प्रयोग गर्न सक्छन्। यी धारणा र कल्पनाहरू मानिसहरूका जीवन र पछ्याइहरूसँग सम्बन्धित हुने हुनाले, तिनले मानिसहरूले लिने मार्गहरूमा प्रभाव पार्छन् र अवश्य नै, तिनले मानिसहरूको अन्तिम नतिजा र गन्तव्यमा पनि प्रभाव पार्छन्। मानिसहरू आफ्ना धारणा र कल्पनाहरूमाझ जिउँछन् र तिनीहरूले त्यसैलाई पछ्याउँछन्; त्यसकारण, अपरिहार्य रूपमा नै तिनीहरूले यिनै धारणा र कल्पनाहरूका आधारमा सबै कुरा हेर्छन्, र सबै कुराबारे मूल्याङ्कन र निर्धारण गर्छन्। त्यसैले, परमेश्‍वरले जसरी सत्यता प्रदान गर्नुभए पनि र मानिसहरूलाई कुन दृष्टिकोण अपनाउनुपर्छ र कुन मार्ग लिनुपर्छ भनेर भन्‍नुभए पनि, मानिसहरूले आफ्ना धारणा र कल्पनाहरू त्याग्दैनन् भने, तिनीहरू ती अनुसार नै जिइरहनेछन्, र यी धारणा र कल्पनाहरू स्वाभाविक रूपमा नै मानिसहरूको जीवन र तिनीहरू बाँच्ने नियमहरू बन्‍नेछन्, र ती कुराहरू अपरिहार्य रूपमा नै मानिसहरूले सबै प्रकारका घटना र कामकुराहरूलाई सम्हाल्ने तरिका र विधिहरू बन्‍नेछन्। मानिसहरूका धारणा र कल्पनाहरू तिनीहरूले मानिस र कामकुराहरूलाई हेर्ने र आफूलाई आचरणमा ढाल्ने र कार्य गर्ने सिद्धान्त र मापदण्ड बनेपछि, तिनीहरूले परमेश्‍वरमा जसरी विश्‍वास गरे पनि, वा तिनीहरूले जसरी पछ्याए पनि, र तिनीहरूले जति नै धेरै कठिनाइ भोगे पनि वा जति नै धेरै मूल्य चुकाए पनि, त्यो सबै व्यर्थ हुनेछ। यदि कुनै व्यक्ति आफ्ना धारणा र कल्पनाहरू अनुसार जिउँछ भने, यस व्यक्तिले परमेश्‍वरको प्रतिरोध गरिरहेको हुन्छ र ऊ उहाँप्रति विरोधी हुन्छ; ऊसँग परमेश्‍वरले तयार गर्नुभएका वातावरणहरू वा उहाँका मागहरूप्रति साँचो समर्पणता हुँदैन। त्यसपछि अन्तिममा, तिनीहरूको परिणाम अत्यन्तै दुःखदायी हुनेछ। यदि तैँले परमेश्‍वरमा विश्‍वास गरेको धेरै वर्ष भएको छ, र उहाँका लागि आफूलाई समर्पित गरेको छस्, यत्रतत्र दौडधूप गरेको छस् र ठूलो मूल्य चुकाएको छस्, तर तैँले गर्ने सबै कुराको सुरुवाती बिन्दु र स्रोत तेरा आफ्नै धारणा र कल्पनाहरू हुन् भने, तैँले परमेश्‍वरलाई साँचो रूपमा स्वीकार गर्दैनस् र तँ उहाँमा समर्पित हुँदैनस्। यी धारणा र कल्पनाहरू पुस्तकहरूबाट, समाजबाट आए पनि, वा तेरा व्यक्तिगत चाहना र रुचिहरूबाट आए पनि, छोटकरीमा भन्दा, ती धारणा र कल्पनाहरू हुन् भने, ती सत्यता होइनन्; अनि ती सत्यता होइनन् भने, ती सत्यताप्रति विरोधी हुन्छन्, मानिसहरूले सत्यतालाई स्वीकार गर्ने कार्यमा ठेस लाग्‍ने ढुङ्गा, र परमेश्‍वर र सत्यताको शत्रु हुन्छन्। त्यसकारण, तँ आफ्ना धारणा र कल्पनाहरू अनुसार जिउँछस् भने, तैँले यी धारणा र कल्पनाहरू अनुसार नै सबै कुरालाई मापन गर्नेछस् र हेर्नेछस्, र ती कुराहरूका कारण तैँले अन्तिममा परमेश्‍वरले तेरा लागि तयार गर्नुभएका वातावरणहरूका विरुद्धमा, र परमेश्‍वरले तँलाई गर्नुहुने मार्गदर्शन वा तँमाथि राख्नुहुने सार्वभौमिकताका विरुद्धमा विद्रोह गर्नेछस् भन्‍ने कुरा निश्‍चित हुन्छ। छोटकरीमा भन्दा, यहाँ कुनै साँचो स्वीकार र समर्पणता हुँदैन। किन? किनभने तैँले जति धेरै कठिनाइ भोगे पनि वा तैँले जति धेरै मूल्य चुकाए पनि, तँ आफ्ना धारणा र कल्पनाहरू अनुसार जिउँछस् भने, तैँले भोग्‍ने कठिनाइहरू र चुकाउने मूल्य सत्यता सिद्धान्तहरू अनुरूप हुँदैनन्, र सत्यतासँग तिनको कुनै सम्बन्ध हुँदैन; तैँले भोग्‍ने कठिनाइहरू र चुकाउने मूल्य मानव धारणा र कल्पनाहरू, र तेरा प्राथमिकताहरूमा आधारित हुन्छन्, र ती तेरा देहगत चाहनाहरू सन्तुष्ट पार्न र तेरा निश्‍चित उद्देश्यहरू पूरा गर्नका लागि हुन् भनेर भन्‍न सकिन्छ। यो त पावलले प्रकट गरेको कुरा जस्तै हो: उनले धेरै काम गरे र धेरै दौडधूप गरे, युरोपको धेरैजसो ठाउँमा सुसमाचार प्रचार गरे, तर उनले जति कठिनाइ भोगे पनि र जति नै मूल्य चुकाए पनि, वा जति नै दौडधूप गरे पनि, उनीसँग कहिल्यै सत्यता अनुरूपका विचार र दृष्टिकोणहरू थिएनन्, उनले कहिल्यै सत्यतालाई स्वीकार गरेनन्, र उनमा कहिल्यै परमेश्‍वरमा समर्पित हुने मनोवृत्ति र त्यसको वास्तविक अनुभव थिएन—उनी सधैँ आफ्नै धारणा र कल्पनाहरूभित्रै जिउँथे। उनको विशिष्ट धारणा र कल्पना के थियो? त्यो के थियो भने, उनले दौड र असल लडाइँ लड्न पूरा गरेपछि, उनका लागि धार्मिकताको मुकुट राखिएको छ—पावलको धारणा र कल्पना यही थियो। उनको धारणा र कल्पनाको विशिष्ट सैद्धान्तिक आधार के थियो? त्यो के थियो भने, परमेश्‍वरले कुनै व्यक्तिको परिणाम उसले गरेको दौडधूप, उसले चुकाएको मूल्य, र उसले भागेको कठिनाइको मात्राका आधारमा निर्धारित गर्नुहुन्छ। पावलले आफ्नो धारणा र कल्पनाको यस्तो सैद्धान्तिक आधारमै अनजानमा ख्रीष्टविरोधीहरूको मार्ग लिएका थिए। परिणाम स्वरूप, जब उनी बाटोको अन्त्यमा पुगे, तब उनले परमेश्‍वरको प्रतिरोध गर्ने उनाका व्यवहार र प्रकटीकरणहरूका बारेमा वा परमेश्‍वरको प्रतिरोध गर्ने उनको सारका बारेमा उनमा कुनै बुझाइ थिएन, उनमा कुनै पछुतो हुनु त परको कुरा हो। उनले परमेश्‍वरमा विश्‍वास गर्ने क्रममा अझै पनि आफ्नो मूल धारणा र कल्पनालाई कायम राखेका थिए, र उनीसँग परमेश्‍वरप्रति अलिकति पनि साँचो समर्पणता नभएको मात्र होइन, त्यस विपरीत, उनले आफू त्यसको साटो परमेश्‍वरबाट असल परिणाम र गन्तव्य प्राप्त गर्नको अझै बढी हकदार भएको विश्‍वास गरेका थिए। “त्यसको साटो” भनेर भन्‍नु भनेको त यसलाई राम्रो सुनिने र सभ्य तरिकाले भन्‍नु हो, तर वास्तवमा यो विनिमय, वा लेनदेन समेत थिएन—उनले सीधै परमेश्‍वरसँग यी कुराहरू मागिरहेका, परमेश्‍वरबाट सीधै ती माग गरिरहेका थिए। उनले कसरी परमेश्‍वरबाट ती कुराहरू माग गरे? यो त ठ्याक्‍कै उनले भनेजस्तै थियो, “मैले आफ्नो यात्रा पूरा गरेको छु, मैले असल लडाइँ लडेको छु—अब महिमाको मुकुट मेरो भएको छ। यो मैले पाउनुपर्ने कुरा हो र परमेश्‍वरले न्यायोचित रूपमा मलाई दिनुपर्ने कुरा हो।” पावलले लिएको मार्ग परमेश्‍वरप्रतिको प्रतिरोधको मार्ग थियो, जसले उनलाई विनाशमा पुर्‍यायो, र उनले पाएको अन्तिम परिणाम भनेको दण्ड पाउनु थियो। यसलाई परमेश्‍वरबारेको उनको धारणा र कल्पनाबाट अलग गर्न सकिँदैनथियो। उनी सधैँ आफ्नो धारणा र कल्पनामा दृढतापूर्वक लागिरहन्थे; उनले परमेश्‍वरले भन्‍नुभएका कुराहरू, परमेश्‍वरले मानिसहरूलाई प्रदान गर्नुभएका सत्यताहरू, अर्थात् जीवनको मार्गलाई पन्छाउँथे बेवास्ता गर्थे, र घृणा र तिरस्कारको मनोवृत्ति समेत अपनाउँथे, र उनी येशू ख्रीष्ट परमेश्‍वरको देहधारण हुनुहुन्छ भन्‍ने तथ्यलाई समेत मान्दैनथे वा स्वीकार गर्दैनथे। बाटोको अन्त्यमा पुगेपछि, उनी पहिले जस्तै आफ्नो धारणा र कल्पनामा दृढ रूपमा टाँसिइरहे, र उनले परमेश्‍वरका विरुद्धमा आफूलाई खडा गरिरहे, र उनी अन्तिममा विनाशको अपरिहार्य परिणामतिर लागे। त्यसकारण, यदि परमेश्‍वरमा विश्‍वास गर्ने क्रममा, मानिसहरूले आफ्ना सबै नकारात्मक भावनाहरू त्याग्‍न सक्छन्, र तिनीहरूलाई सत्यता पछ्याउनबाट रोक्‍ने वास्तविक जीवनका केही कुराहरू त्याग्‍न सक्छन्, तैपनि आफू र परमेश्‍वरबीचका पर्खालहरू वा परमेश्‍वरप्रतिको आफ्नो शत्रुता त्याग्‍न सक्दैनन् भने, यो अत्यन्तै पछुतोलाग्दो र दुःखदायी कुरा हुनेछ, र अन्त्यमा, मानिसहरूले पावलले जस्तै दण्ड पाउने परिणाम प्राप्त गर्नेछन्। यस कुरामा कुनै शङ्का छैन। त्यसकारण, “त्याग्‍नु” को अभ्यास गर्ने क्रममा, “आफू र परमेश्‍वरबीचका पर्खालहरू र परमेश्‍वरप्रतिको आफ्नो शत्रुता त्याग्‍नु” भन्‍ने विषयवस्तु सबैभन्दा जरुरी र महत्त्वपूर्ण छ र यसलाई बेवास्ता गर्नु हुँदैन। तैँले प्रायजसो जाँच गर्नुपर्ने कुरा यो हो: परमेश्‍वरसँगको तेरो सम्बन्धमा र तैँले परमेश्‍वरको काम अनुभव गर्ने क्रममा, तँसँग अझै पनि सत्यता, परमेश्‍वरका चाहनाहरू, वा परमेश्‍वरका माहरू अनुरूप नरहेका र तेरो र परमेश्‍वरका बीचमा खडा हुने के-कस्ता धारणा र कल्पनाहरू छन्। तैँले यी कुराहरू जाँच्नुपर्छ, परमेश्‍वरका वचनहरूसँग तुलना गर्नुपर्छ, त्यसपछि तिनलाई त्याग्‍नुपर्छ। त्याग्‍नुको उद्देश्य भनेको प्रक्रियाबाट गुज्रनु नभई सत्यतालाई स्वीकार गर्नु, यस विषयमा परमेश्‍वरले मानिसहरूका अघि सार्नुभएका सत्यता सिद्धान्तहरूलाई स्वीकार गर्नु, र आफ्ना धारणा र कल्पनाहरूलाई प्रतिस्थापन गर्न, र आफ्नो पछ्याइपछाडिको दृष्टिकोण र पछ्याइको दिशा परिवर्तन गर्न यी सत्यता सिद्धान्तहरू प्रयोग गर्नु हो, ताकि तँ आफ्नो धारणा र कल्पनाहरूसँग मिल्दो हुनुको सट्टा आफ्नो जीवनमा र परमेश्‍वरलाई पछ्याउने क्रममा परमेश्‍वरसँग मिल्दो हुन सक्। परमेश्‍वरको काम भनेको मानिसहरूका धारणा र कल्पनाहरूलाई समाधान गर्नु हो, र उहाँले मानिसहरूलाई तिनीहरूका धारणा र कल्पनाहरूलाई समाधान गर्न पनि सत्यता प्रदान गर्नुहुन्छ। परमेश्‍वरले मानिसहरूका धारणा र कल्पनाहरूलाई समाधान गरेर, तिनीहरूलाई उहाँले तयार गर्नुहुने हरेक वातावरणलाई लिन, र तिनीहरूले जीवनमा सामना गर्ने हरेक मामलालाई लिनका लागि सही विचार, सोचाइ, अडान, र दृष्टिकोणहरू राख्‍न सहयोग गर्नुहुन्छ। परमेश्‍वरले मानिसहरूका धारणा र कल्पनाहरू पूरा गर्नका लागि नभई तिनीहरूका धारणा र कल्पनाहरूलाई प्रतिकार गर्न, र अन्तमा तिनीहरूलाई आफ्ना धारणा र कल्पनाहरू त्याग्‍न र परमेश्‍वरबारे ज्ञान प्राप्त गर्न सहयोग गर्नका लागि आफ्नो काम गर्नुहुन्छ र आफ्ना वचनहरूमार्फत सत्यता प्रदान गर्नुहुन्छ।

हामीले यसभन्दा पहिले परमेश्‍वरको कामबारेका मानिसहरूका केही धारणा र कल्पनाबारे सङ्गति गरेका छौँ। यी धारणा र कल्पनाहरूका साथै, मानिसहरूमा परमेश्‍वरको कामका बारेमा अरू केही धारणा र कल्पना पनि हुन्छन्, जसलाई सत्यता पछ्याउने क्रममा तिनीहरूले त्याग्‍नुपर्ने हुन्छ। उदाहरणका लागि, मानिसहरू के विश्‍वास गर्छन् भने, परमेश्‍वरको काम स्वीकार गरेपछि, यदि तिनीहरू आफूले सत्यता पछ्याउन सके भने, पूर्ण रूपमा नवीकरण हुनेछन्, र तिनीहरूले आफूसँग आफ्नो जीवनका रूपमा परमेश्‍वरका वचनहरू भएपछि, पूर्ण रूपमा नयाँ जीवन प्राप्त गर्नेछन्, र तिनीहरू नयाँ व्यक्तिका रूपमा पुनर्जन्म हुनेछ। तिनीहरू आफ्नो क्षमतामा सुधार आएको हुनेछ र तिनीहरूको नैसर्गिक प्रवृत्ति पनि केही हदसम्‍म परिवर्तन भएको हुनेछ, त्यसकारण तिनीहरूले कहिल्यै अपेक्षा नगरेका कुराहरू प्रायजसो तिनीहरूको जीवनमा आइपर्नेछन् भन्‍ने विश्‍वास गर्छन्। अर्थात्, तिनीहरूले आफ्नो क्षमता र नैसर्गिक प्रवृत्तिबाहिरका कुराहरू गर्न सक्‍ने मात्र होइन, ती अत्यन्तै सजिलै र सहजताका साथ गर्न पनि सक्‍नेछन्। त्यसबाहेक, कतिपय मानिस परमेश्‍वरमा विश्‍वास गर्ने क्रममा, प्रायजसो के समेत महसुस गर्छन् भने, आफूले सत्यता पछ्याउन थालेपछि, आफ्नो व्यक्तित्व र मिजासमा सुधार आएको छ, तिनीहरूको आँखा पहिलेको भन्दा तेजिलो भएको छ, र तिनीहरूको सुन्‍ने क्षमता पहिलेको भन्दा राम्रो भएको छ। बेला-बेलामा, तिनीहरू ऐनामा हेर्छन् र आफू झन्-झन् स्वर्गदूतजस्तै बनिरहेको महसुस गर्छन्; तिनीहरूलाई आफू झन्-झन् सुन्दर देखिएको, र पहिलेको भन्दा निकै फुर्तिलो भएको लाग्छ। कतिपय मानिसलाई त तिनीहरूको जीवनका केही बानीबेहोरा परिवर्तन भएका छन् र तिनीहरूको जीवनशैली फरक भएको छ भन्‍नेसमेत लाग्छ—विगतमा, तिनीहरू एकदमै ढिलो सुते भने, तिनीहरू निरन्तर हाइ काढ्थे, तर तिनीहरूले सत्यता पछ्याउन थालेदेखि, यी प्रतिक्रियाहरू हराएका छन्, र तिनीहरूलाई यो कुरा निकै चामत्कारिक लाग्छ। मानिसहरू आफ्ना धारणा र कल्पनाहरूमा के विश्‍वास गर्छन् भने, सत्यता पछ्याउन थालेपछि, परमेश्‍वरले तिनीहरूमा केही काम गर्नुहुनेछ ताकि तिनीहरूले अनपेक्षित रूपान्तरणहरू भोगून्। यसमा तिनीहरूको क्षमता रातारात सुध्रिनु समावेश हुन्छ—तिनीहरू औसत क्षमतावान् वा अत्यन्तै कमजोर क्षमतावानबाट अत्यन्तै चलाख, सक्षम, र अनुभवी व्यक्तिमा परिणत हुनेछन्, क्षमता र बुद्धि भएको व्यक्ति बन्‍नेछन्, र तिनीहरूको सोचाइको क्षेत्र पनि माथि उठ्नेछ। जब मानिसहरू सुरुमा परमेश्‍वरमा विश्‍वास गर्न थाल्छन् र सत्यता पछ्याउने निर्णय गर्छन्, तब तिनीहरूले सत्यता पछ्याउनेबारे अत्यधिक बढाइचढाइ र अवास्तविक कल्पनाहरू गरेका हुन्छन्, छोटकरीमा भन्दा, तीमध्ये कुनै पनि कुरा साँच्चै वास्तविकताअनुरूप हुँदैनन्। मानिसहरू के विश्‍वास गर्छन् भने, तिनीहरूले सत्यता पछ्याए भने, तिनीहरूका धेरै पक्ष माथि उठ्नेछन्, र अघि बढ्नेछन्, र कतिपय क्षेत्रमा तिनीहरूले साधारण मानिसहरूलाई समेत उछिन्‍नेछन्। त्यसकारण, कतिपय मानिस आफ्नो नाम लीयू चाओ, अरूले मा चाओ, र अझै अरूले नुआ चाओ राख्छन्। यी नामहरूको अर्थ क्रमशः गधा, घोडा, र गोरुलाई जित्नु भन्‍ने हुन्छ—अर्थात्, घोडाभन्दा छिटो दौडन सक्नु र गधा वा गोरुभन्दा बढी बल हुनु। गधाहरू सामान्यतया कुराहरू तान्नमा निकै बलिया हुन्छन्, घोडाका खुट्टा अत्यन्तै दह्रिला हुन्छन्, र गोरुमा धेरै सहनशीलता हुन्छ, त्यसकारण यी मानिसहरू आफूलाई लीयू चाओ, मा चाओ, र नू चाओ भनेर बोलाउँछन्। हेर् त, तिनीहरू आफूले छनौट गर्ने नामहरूलाई विशेष ध्यान दिन्छन्। मानिसहरूले आफ्ना लागि छनौट गर्ने नामहरूबाट के देख्‍न सकिन्छ भने, मानिसहरूमा परमेश्‍वरको कामबारे आफ्नै बुझाइ हुन्छ; दुर्भाग्यवश, यो बुझाइ सत्यताअनुरूप हुँदैन र यो सकारात्मक हुँदैन—यो मानिसहरूको धारणा र कल्पना हो। यो धारणा र कल्पना विकृत भए पनि वा चरम भए पनि, छोटकरीमा भन्दा, यो तथ्यहरू र सत्यतासँग मिल्दैन; यो अत्यन्तै खोक्रो छ र अलौकिक कुराहरूसँग सम्बन्धित छ। परमेश्‍वरले मानिसहरूमा काम गर्ने सिद्धान्त यो हो: मानिसहरूमा जस्तो प्रकारको क्षमता भए पनि, वा तिनीहरूमा जस्तो प्रकारको काम गर्ने योग्यता वा परिस्थितिहरू सम्हाल्ने सक्षमता भए पनि, तिनीहरूको जन्मजात प्राप्त नैसर्गिक प्रवृत्ति जे-जस्तो भए पनि, र तिनीहरूको व्यक्तित्व, बानी, जीवनशैली, रुचि र सोखहरू जे-जस्तो भए पनि, वा यहाँसम्म कि तिनीहरू जुनै लिङ्गकाभए पनि, छोटकरीमा भन्दा, परमेश्‍वरको काम भनेको मानिसहरूलाई तिनीहरूको अन्तर्निहित क्षमता, नैसर्गिक प्रवृत्ति, व्यक्तित्व, बानी, तिनीहरूको जिउने सही तरिकाहरू, अनि तिनीहरूको वैध रुचि र सोखहरू इत्यादि कुराका आधारमा सत्यता बुझ्न, सत्यतास्विकार्न, सत्यतामा समर्पित हुन, त्यसपछि सत्यता वास्तविकतामा प्रवेश गर्न सक्षम पार्ने परिणाम हासिल गर्नु हो। त्यसोभए, कुन आधारमा यो परिणाम हासिल हुन्छ? यो मानिसहरूमा सत्यता बुझ्ने र बोध गर्ने क्षमता छ, र तिनीहरूमा सामान्य मानवता छ भन्‍ने आधारमा हासिल हुन्छ। यो तथाकथित समुन्नत मानवताका आधारमा हासिल हुँदैन, न त यो अलौकिक मानवताका आधारमा नै हासिल हुन्छ। त्यसकारण, हामीले सत्यताका जुनै पक्षहरूमा सङ्गति गरे पनि, यो सबै तँसँग सामान्य मानवता छ र तँसँग सत्यता बुझ्ने क्षमता छ भन्‍ने आधारमा तँलाई तिनमा प्रवेश गर्न सक्षम पार्नका लागि हो। तर, मानिसहरूका धारणा र कल्पनाहरू यसको ठिक विपरीत हुन्छन्। मानिसहरू के विश्‍वास गर्छन् भने, परमेश्‍वरको कामले मानिसहरूमा हासिल गर्ने परिणाम र उहाँले व्यक्त गर्ने सत्यता तिनीहरूको अन्तर्निहित क्षमता र नैसर्गिक प्रवृत्ति विरुद्धमा जान्छन्, र ती तिनीहरूको व्यक्तित्व, बानी, रुचि, र सोखहरूविरुद्ध पनि जान्छन्। मानिसहरू व्यावहारिक रूपमा सत्यता खोजी गर्न प्रयास लगाउनुको सट्टा तिनीहरूमाथि कुनै आश्‍चर्यकर्म हुनेछ, अलौकिक कुरा वा अनपेक्षित वा तिनीहरूको आफ्नै क्षमता र नैसर्गिक प्रवृत्तिभन्दा बाहिरको कुरा हुनेछ भन्‍ने प्रायः आशा गर्छन्। यस तथ्यले के प्रमाणित गर्छ? के यसले मानिसहरू सत्यता पछ्याइलाई निकै अलौकिक र खोक्रो कुराका रूपमा लिन्छन् भन्ने प्रमाणित गर्दैन र? के यसले तिनीहरू परमेश्‍वरले मानिसहरूमा काम गर्ने तरिकालाई निकै अलौकिक र खोक्रो कुरा ठान्छन् भन्ने प्रमाणित गर्दैन र? (हो।) मानिसहरू तिनीहरूले सत्यता जति पछ्याउँछन्, आफ्नो क्षमता त्यति नै उच्च हुनेछ, वा धेरै प्रवचन सुनेपछि र धेरैजसो सत्यता स्वीकार गरेपछि र बुझेपछि, आफ्नो क्षमता पहिलेको भन्दा उच्च हुनेछ भन्‍ने आशा गर्छन्। यो धारणा र कल्पना हो, होइन र? (हो।) उदाहरणका लागि, कुनै पेसा सिक्नुलाई लिऊँ: तैँले स्कूलमा अध्ययन गरिरहेको बेला, यदि कुनै पेसामा पोख्त हुन चाहन्थिस् भने, यस पेसाको ज्ञानलाई कण्ठस्थ गर्नुपर्थ्यो, अनि, बिहानदेखि बेलुकासम्म अध्ययन गर्नुपर्थ्यो, र आफ्नो खाली समयमा पनि यसलाई सिक्न प्रयास गर्नुपर्थ्यो। तैँले परमेश्‍वरमा विश्‍वास गर्न थालेपछि, तँलाई के लाग्छ भने पवित्र आत्माले काम गर्नुभयो भने मानिसहरूको क्षमतामा सुधार हुनेछ, तिनीहरू रूपान्तरित हुनेछन्, र तिनीहरू पहिलेको भन्दा फरक हुनेछन्। त्यसकारण, तँ के निर्धारित गर्छस् भने परमेश्‍वरले जसरी काम गर्नुभए पनि, व्यक्तिले सहकार्य मात्रै गर्नुपर्छ, र सत्यता पछ्याउन र व्यावसायिक ज्ञान सिक्न प्रयास गर्नु पर्दैन; व्यक्तिले आफ्नो कर्तव्य पूरा गर्नु नै पर्याप्त हुन्छ—उसले यसरी परमेश्‍वरमा विश्‍वास गरेर पनि प्रगति गरेको हुनेछ। के मानिसहरू यसको कल्पना यसरी नै गर्दैनन् र? (गर्छन्।) मलाई भन, के यो पछ्याउने सही तरिका हो? के यसरी पछ्याउँदा, साँचो रूपान्तरण हुन सक्छ? (अहँ, सक्दैन।) रूपान्तरण हुन नै सक्दैन। उदाहरणका लागि, कतिपय मानिस के सोच्छन् भने राम्ररी गाउनका लागि आफूले अरूको गुणबाट सिक्न बिहानदेखि बेलुकासम्म अभ्यास गर्नुपर्छ, अरूका तौरतरिका चोर्नुपर्छ, र सबै किसिमका गीतहरू सुन्‍नुपर्छ, र यसरी मात्रै तिनीहरूले उपलब्धिहरू प्राप्त गर्न सक्छन्। त्यसको विपरीत, कतिपय मानिस गायन त प्रतिभामा निर्भर हुन्छ भनेर विश्वास गर्छन्; तिनीहरूले के सोच्छन् भने यदि व्यक्तिमा गाउने प्रतिभा छ र उसलाई गायन मन पर्छ भने, उसले राम्रोसँग गाउन सक्छ, र यदि कसैसँग गाउने प्रतिभा वा गायनको रुचि छैन भने, उसले राम्ररी गाउन, भावनाका साथ गाउन पवित्र आत्माको उत्प्रेरणामा भर पर्नुपर्छ, ताकि उसले गाएको सुन्दा अरूलाई आनन्द आओस्। परिणामस्वरूप, धेरैजसो मानिसले सधैँ यस्तो भ्रम पालेका हुन्छन्; तिनीहरू आफूलाई उत्प्रेरित गर्न पवित्र आत्मामा भर पर्छन्, नत्र भने तिनीहरू गाउनका लागि मुख खोल्दैनन्। यो धारणा र कल्पना हो, होइन र? कतिपय मानिस के सोच्छन् भने व्यावसायिक ज्ञान सिक्न त्यति धेरै प्रयास गर्नु पर्दैन, र मानिसहरूले सत्यता पछ्याए भने, परमेश्‍वरले काम गर्नुहुनेछ, र मानिसहरूले ती अर्थहीन त्यागहरू गर्नु व्यर्थ र बेकार हुन्छ। तिनीहरूले के सोच्छन् भने परमेश्‍वरले काम गर्नुभएलगत्तै, मानिसहरूले लगाउने कुनै पनि प्रयासभन्दा यो बढी कामको हुन्छ, त्यसकारण यदि मानिसहरू इमानदारी साथ आफ्नो कर्तव्य गर्छन् र परमेश्‍वरमा आफ्नो हृदय समर्पित गर्न इच्छुक हुन्छन् भने, पवित्र आत्माले तिनीहरूमा काम गर्नुहुनेछ, र तिनीहरूका क्षमता र सक्षमताहरू तुरुन्तै सामान्य मानवताको दायराभन्दा माथि उचालिनेछन्—तिनीहरूले यसभन्दा पहिले नबुझेका कुराहरू बुझ्न सक्‍नेछन्, र तिनीहरूले पहिले एकैपटकमा दुइटा हरफसमेत पढ्न नसके पनि, परमेश्‍वरमा विश्‍वास गर्न थालेपछि एकैपटकमा दशवटा हरफ पढ्न र ती सबै याद गर्न सक्‍नेछन्। तर तिनीहरूले जति नै धेरै तालिम लिए पनि, अझै पनि यो हासिल गर्न सक्दैनन्, त्यसकारण तिनीहरू यस्तो सोच्छन्, “के परमेश्‍वरले मलाई अनुग्रह दिइरहनुभएको छैन र? के मैले आफ्नो कर्तव्य गर्नमा पर्याप्त परिश्रम गरिरहेको र म प्रशस्त इमानदार भइरहेको छैनँ र?” कुरा यस्तै हो त? (होइन।) तैँले के सोच्छस् भने, तैँले आफ्नो क्षमता र योग्यताहरूको दायरालाई उछिनेर अलौकिक कुरा जति हासिल गर्न सक्छस्, यसले यो परमेश्‍वरको काम हो भन्‍ने कुरालाई त्यति नै प्रमाणित गर्छ; यदि तेरो इमानदारी र सहकार्य गर्ने तेरो इच्छा झन्-झन् बढ्यो भयो भने, परमेश्‍वरले तँमा झन्-झन् बढी काम गर्नुहुनेछ, र तेरा क्षमता र सक्षमताहरू झन्-झन् बढ्दै जानेछन्। के यो मानिसहरूमा हुने धारणा र कल्पना होइन र? (हो।) के तिमीहरूमा विशेष गरी यसरी सोच्ने प्रवृत्ति हुन्छ? (हो।) यसरी सोच्नुको परिणाम के हुन्छ? के त्यसको परिणाम सधैँ असफलता र सकार हुनुको कमी हुनु हुँदैन र? कतिपय मानिसहरू यसो भन्दै नकारात्मक समेत बन्छन्, “मैले परमेश्‍वरलाई आफ्नो सक्दो इमानदारी दिएको छु—परमेश्‍वरले मलाई किन राम्रो क्षमता दिनुहुन्‍न? परमेश्‍वरले मलाई किन अलौकिक क्षमताहरू दिनुहुन्‍न? म किन सधैँ कमजोर हुन्छु? मेरो क्षमतामा सुधार आएको छैन, म स्पष्ट रूपमा केही पनि देख्‍न सक्दिनँ, र जटिल मामलाहरूको सामना गर्दा म अन्योलमा पर्छु। पहिले पनि यस्तै थियो, अहिले पनि किन उस्तै छ? यसको साथै, आफ्नो कर्तव्य निर्वाह गर्ने र समस्याहरू सम्हाल्ने क्रममा, म किन कहिल्यै आफ्नो देहलाई पार गर्न सक्दिनँ? मैले केही धर्मसिद्धान्तहरू बुझेको छु, तैपनि, म परिस्थितिहरूलाई स्पष्ट रूपमा देख्‍न सक्दिनँ, र मामलाहरू सम्हाल्ने क्रममा, म अनिर्णित हुन्छु, र म अझै पनि राम्रो क्षमता भएका मानिसहरूको तुलनामा पछि पर्छु। मेरो काम गर्ने योग्यता पनि कमजोर छ, र मेरो कर्तव्य निर्वाह प्रभावकारी छैन। मेरो क्षमतामा पटक्‍कै सुधार आएको छैन! के भइरहेको छ? के परमेश्‍वरप्रतिको मेरो इमानदारी अपर्याप्त भएको हो? कि परमेश्‍वरले मलाई मन पराउनुहुन्‍न? ममा के कुराको कमी छ र?” कतिपय मानिसहरूले यस तथ्यलाई परिवर्तन गर्न विभिन्‍न कारणहरू खोज्छन् र धेरै तरिकाहरू प्रयोग गरेका छन्, जस्तै अझै धेरै प्रवचनहरू सुन्‍नु, परमेश्‍वरका अझै धेरै वचनहरू याद गर्नु, अझै धेरै आत्मिक भक्तिका नोटहरू लेख्‍नु, साथै मानिसहरूले सत्यतामा सङ्गति गरेको अझै धेरै सुन्‍नु, र अझै धेरै खोजी गर्नु, तर अन्तिम परिणाम अझै पनि निराशाजनक हुन्छ। परमेश्‍वरमा विश्‍वास गरेको तीनदेखि पाँच वर्ष भए पनि, तिनीहरूको क्षमता र काम गर्ने योग्यता पहिलेको जस्तै रहन्छ, र त्यसमा कुनै सुधार हुँदैन। त्यसपछि तिनीहरूले आफ्नै व्यक्तित्वलाई हेर्छन् र आफू अझै पनि पहिलेको जस्तै कायर, बूढो गाई जस्तो सुस्त भएको देख्छन्, वा तिनीहरूमा अझै पनि अधीर व्यक्तित्व हुन्छ, र तिनीहरूले सबै कुरालाई उन्मत्त रूपमा सम्हाल्छन्—कुनै रूपान्तरणभएको छैन हुँदैन! अरूले के देख्छन् भने, हालसालै तिनीहरूका रुचि र सोखहरू परिवर्तन भएका छैनन्, र तिनीहरूका केही खोट, बानीबेहोरा, र त्रुटिहरू पनि परिवर्तन भएका छैनन् जस्तो देखिन्छ। अझै राती ढिलो सुत्न र बिहान ढिलो उठ्न मन पराउने अरूले यी जीवनका बानीबेहोराहरू पनि अपरिवर्तित नै छन् भन्‍ने पत्ता लगाउँछन्। त्यसकारण तिनीहरू सबैले सोच्छन्, “के भइरहेको छ? के पवित्र आत्माले ममा काम गरिरहनुभएको छैन? के परमेश्‍वरले मलाई त्याग्‍नुभएको छ? के परमेश्‍वर मदेखि खुसी हुनुहुन्‍न र? के मैले गलत मार्ग लिएको छु? के मैले गलत तरिकाले पछ्याइरहेको छु? के मैले आफ्नो कर्तव्य निर्वाह गर्नमा पर्याप्त रूपमा हृदय लगाएको छैनँ र? के मैले पर्याप्त रूपमा मूल्य चुकाएको छैनँ र?” तिनीहरूले सबै किसिमका कारणहरू खोज्छन्, तैपनि कुनै परिणाम प्राप्त गर्दैनन्। तिनीहरूले परिणामहरू प्राप्त नगर्नुको कारण के हो? (यसको कारण तिनीहरू सधैँ आफ्नै धारणा र कल्पनाहरूभित्रै जिएका छन् भन्‍ने हो। तिनीहरू के सोच्छन् भने, परमेश्‍वरमा विश्‍वास गरेपछि, तिनीहरू उहाँप्रति इमानदार भए भने, परमेश्‍वरले काम गर्नुभएलगत्तै, तिनीहरूको क्षमता र काम गर्ने योग्यतामा सुधार आउनेछ—तिनीहरूका त्यस्ता विचारहरू तिनीहरूका धारणा र कल्पनाहरूबाट आउँछन्।) मानिसहरूका धारणा र कल्पनाहरूले तिनीहरूको पछ्याइका उद्देश्य र विधिहरू, तिनीहरूले लिने मार्गहरू निर्धारित गर्छन्, र अन्तिममा तिनीहरूका प्राप्ति र परिणामहरू निर्धारित गर्छन्। यदि मानिसहरूमा त्यस्ता धारणा र कल्पनाहरू छन् भने, तिनीहरूले के प्राप्त गर्नेछन्? के तिनीहरूले सत्यता प्राप्त गर्नेछन्? के तिनीहरूले परमेश्‍वरमाथिको साँचो आस्था र परमेश्‍वरप्रतिको साँचो प्रेम प्राप्त गर्नेछन्? के तिनीहरूले परमेश्‍वरप्रति साँचो समर्पणता प्राप्त गर्नेछन्? (गर्नेछैनन्।) तिनीहरूले यीमध्ये कुनै पनि कुरा प्राप्त गर्नेछैनन्।

परमेश्‍वरमा विश्‍वास गर्दा, व्यक्तिले परमेश्‍वरको कामले मानिसहरूमा भएको ठ्याक्कै कुन कुरा परिवर्तन गर्ने अभिप्राय राखेको हो, परमेश्‍वरले मानिसहरूको भ्रष्टताको समस्यालाई कसरी समाधान गर्नुहुन्छ, र उहाँ मानिसहरूमा के हासिल गर्ने अभिप्राय राख्नुहुन्छ भनी बुझ्नुपर्छ—यी स्पष्टसँग सङ्गति गरिनुपर्ने विषय हुन्, होइनन् र? समग्रमा भन्दा, परमेश्‍वरले आफ्नो कामद्वारा मानिसहरूमा ठ्याक्कै के-कस्ता प्रभावहरू हासिल गर्ने अभिप्राय राख्‍नुहुन्छ भन्‍ने कुरा व्यक्तिले बुझ्नुपर्छ। पहिलो, परमेश्‍वरको कामको यो चरणमा, उहाँले सत्यता व्यक्त गरिरहनुभएको छ र जीवन आपूर्ति गरिरहनुभएको छ। मानिसहरूलाई सत्यता प्रदान गर्ने काम भनेको मानिसहरूले वास्तविक जीवनमा सबै प्रकारका मानिस, घटना र कामकुराहरूको सामना गर्दा पालना गर्नुपर्ने सत्यता सिद्धान्तहरूका बारेमा स्पष्ट रूपमा सङ्गति गर्नु हो, ताकि तिनीहरूले ती कुराहरू बुझेपछि, यी सत्यता सिद्धान्तहरूका आधारमा मानिसहरू र कामकुराहरूलाई हेर्न, र आफूलाई आचरणमा ढाल्न र कार्य गर्न सकून्, र यस आधारमा तिनीहरूका भ्रष्ट स्वभावहरू समाधान हुन्छन्, र तिनीहरू यी भ्रष्ट स्वभावहरू फाल्न र परमेश्‍वरमा साँचो र पूर्ण रूपमा समर्पित हुन सक्छन्। अवश्य नै, यो मुक्ति पाउनुको सङ्केत पनि हो, र यो मुक्ति पाउनुको साँचो प्रकटीकरण हो, जसलाई अन्ततः मानिसहरूमा देख्‍न सकिन्छ। परमेश्‍वरले मानिसहरूलाई सत्यता प्रदान गर्ने सम्पूर्ण प्रक्रियामा, समाधान गर्नुपर्ने मुख्य समस्याहरू के-के हुन्? समाधान गर्नुपर्ने समस्याहरू मुख्य रूपमा दुई प्रकारका छन्। समाधान गर्नुपर्ने पहिलो प्रकारको समस्या मानिसहरूका धारणाहरू हुन्। शैतानबाट आउने मानिसहरूका विभिन्‍न प्रकारका भ्रामक, विकृत र तिनीहरूले दह्रिलो गरी पक्रेर राखेका विचार र दृष्टिकोणहरूलाई सामूहिक रूपमा मानिसहरूका धारणाहरू भनिन्छ। यी गलत विचार र दृष्टिकोणहरूले मानिसहरूको विचार र व्यवहारलाई नियन्त्रण गर्छन्, र ती कुराहरू मानिस र कामकुराहरूलाई हेर्ने, र आफूलाई आचरणमा ढाल्ने र कार्य गर्ने तिनीहरूको विचारको आधारभूत सिद्धान्त बनिसकेका छन्, त्यसकारण तिनलाई पूर्ण रूपमा समाधान गर्नुपर्छ। यो मानिसहरूको विचारसँग सम्बन्धित समस्या हो, जसलाई समाधान गर्नुपर्छ। समाधान गर्नुपर्ने अर्को प्रकारको समस्या भनेको मानिसहरूको भ्रष्ट स्वभाव हो। भ्रष्ट स्वभावहरू मण्डली जीवनमा प्रायजसो सङ्गति, छलफल, र चिरफार गरिने विषय हुन्। कतिपय भ्रष्ट स्वभावहरू मानिसहरूका भ्रामक विचार र दृष्टिकोणहरूले पैदा गरेका हुन्छन्, जबकि अरू भ्रष्ट स्वभावहरू विशुद्ध रूपमा शैतानी स्वभावहरू हुन्। परमेश्‍वरले मानिसहरूमा आफ्नो काम र वचनहरूमार्फत समाधान गर्ने अभिप्राय राख्‍नुभएका दुई वटा कुराहरू तिनीहरूका धारणा र तिनीहरूका भ्रष्ट स्वभाव हुन्। अघिल्‍लो कुरा व्यक्तिले मानिसहरू र कामकुराहरूलाई कसरी हेर्छ भन्‍ने कुरासँग सम्बन्धित हुन्छ, जबकि पछिल्लो कुरा व्यक्तिले कसरी आफूलाई आचरणमा ढाल्छ र कार्य गर्छ भन्‍ने कुरासँग सम्बन्धित हुन्छ। जब यी दुई कुराहरू समाधान हुन्छन् र मानिसहरूले सत्यता प्राप्त गरेका हुन्छन् र तिनीहरू परमेश्‍वरमा समर्पित हुन र उहाँसँग मिल्न सक्छन्, तब परमेश्‍वरको कामले आफ्नो प्रभाव हासिल गरेको हुनेछ, र परमेश्‍वरको काम समाप्त भएको हुनेछ। तर, परमेश्‍वरको कामको सम्पूर्ण प्रक्रियामा—चाहे त्यो परमेश्‍वरले काम गर्ने तरिका होस्, उहाँको कामका निश्‍चित चरणहरू होस्, वा उहाँले व्यक्त गर्नुभएका हरेक सत्यता होस्—यीमध्ये कुनै पनि कुरा मानिसहरूको व्यक्तित्व, क्षमता, योग्यता, जन्मजात प्रवृत्ति, जीवनका बानीबेहोरा र जीवनशैली, वा तिनीहरूका हित र रुचिहरू जस्ता पक्षहरूप्रति लक्षित हुँदैन। अर्को शब्दमा भन्दा, परमेश्‍वरको कामको उद्देश्य, लक्ष्य, र महत्त्व भनेको मानिसहरूका अन्तर्निहित क्षमता र योग्यताहरू, जन्मजात प्रवृत्ति, व्यक्तित्व, र इत्यादि कुरालाई परिवर्तन गर्नु होइन। तँसँग जस्तोसुकै क्षमता र काम गर्ने योग्यता भए पनि, वा तेरो अन्तर्निहित व्यक्तित्व, जीवनका बानीबेहोरा, जन्मजात प्रवृत्ति, र अरू विभिन्‍न पक्षहरू जस्तो भए पनि, परमेश्‍वरले यीमध्ये कुनै पनि कुरालाई हेर्नुहुन्‍न। उहाँले तँ सामान्य मानवता भएको व्यक्ति होस् कि होइनस् भनेर मात्रै हेर्नुहुन्छ, अनि त्यसपछि यस आधारमा उहाँले तँलाई सत्यता प्रदान गर्नुहुन्छ र तँमा काम गर्नुहुन्छ। परमेश्‍वरले तँलाई सत्यताका जे-जस्ता पक्षहरू प्रदान गर्नुभए पनि, वा उहाँले तँमा जुनसुकै प्रकारको काम गर्नुभए पनि, अन्ततः यो तेरो अन्तर्निहित क्षमता र जन्मजात प्रवृत्तिलाई परिवर्तन गर्नका लागि होइन, यो तेरो क्षमता वा जन्मजात प्रवृत्तिलाई बढाएर त्यसलाई सुधार गर्न, वा त्यसलाई विशेष रूपमा अलौकिक बनाउनका लागि होइन—यीमध्ये कुनै पनि पक्षहरू परमेश्‍वरले आफ्नो कामद्वारा परिवर्तन गर्न चाहनुहुने निसानाहरू होइनन्। त्यसकारण, तैँले परमेश्‍वरमा विश्‍वास गरेको जति वर्ष भए पनि, वा तैँले जति धेरै प्रवचन सुनेको भए पनि, वा तैँले परमेश्‍वरका वचनहरूमा जति धेरै मेहनत लगाएको भए पनि, तेरो अन्तर्निहित प्रवृत्ति उस्तै रहनेछ र परिवर्तन हुनेछैन। तैँले धेरै वर्षदेखि परमेश्‍वरमा विश्‍वास गरेकाले, धेरै वर्षदेखि प्रवचन सुनेकाले, र धेरै वर्ष दौडधूप र मेहनत गरेकाले यो परिवर्तन हुनेछैन। अवश्य नै, तेरो व्यक्तित्व, जन्मजात प्रवृत्ति, जीवनका बानीबेहोरा, चासो, रुचिहरू, र इत्यादि कुराहरूमा पनि यही कुरा लागू हुन्छ; तैँले धेरै वर्षदेखि परमेश्‍वरमा विश्‍वास गरेकाले र धेरै वर्षदेखि आफ्नो कर्तव्य निर्वाह गरेकाले ती परिवर्तन हुनेछैनन्। मानिसहरूका धारणाहरूमा, यो परिवर्तनको अर्थ अवश्य नै तल झार्नु नभई माथि उठाउनु हो—यी कुराहरूलाई पहिलेको भन्दा उच्च र असल बनाउनु हो। अर्थात्, परमेश्‍वरको काम जुनसुकै चरणमा भए पनि, वा उहाँले त्यो गर्न जुनसुकै विधि प्रयोग गर्नुभए पनि, उहाँको कामले मानिसहरूको अन्तर्निहित प्रवृत्ति, काम गर्ने क्षमता, जन्मजात प्रवृत्ति, व्यक्तित्व, र इत्यादि कुराहरूलाई परिवर्तन गर्दैन। त्यसकारण, यदि तेरो क्षमता कमजोर छ र तँसँग अहिले अगुवा वा कामदार बन्‍ने, वा निश्‍चित कामको सुपरिवेक्षक बन्‍ने क्षमता छैन भने, अबको २०-३० वर्षसम्म पनि तँसँग यो क्षमता पनि हुनेछैन; अनि सत्यता पछ्याएको कारण तैँले अन्तमा मुक्ति पाइस् भने पनि, तँसँग अझै पनि यो क्षमता हुनेछैन। तेरो क्षमता परिवर्तन हुनेछैन। के त्यसपछि तेरो जन्मजात प्रवृत्ति परिवर्तन हुनेछ त? सबैले जन्म, बुढ्यौली, रोग, र मृत्युको अनुभव गर्छन्, र ठूला घटनाहरूको सामना गर्दा, तिनीहरू बेचैन हुन्छन्, डराउँछन्, भयभीत हुन्छन्, र इत्यादि—यी जन्मजात प्रवृत्तिहरू पनि परिवर्तन हुनेछैनन्। उदाहरणका लागि, जब मानिसहरूले निकै ठूलो आवाज सुन्छन्, तब तिनीहरू सबै आफ्नो शिर ढाकेर सुरक्षित ठाउँमा लुक्छन्—जन्मजात प्रवृत्ति हो। जब तेरो हातले आगोको ज्वाला वा अरू कुनै तातो कुरालाई छुन्छ, तब तैँले जन्मजात प्रवृत्तिले नै त्यसलाई तान्छस्, वा जब तैँले कुनै दुःखद खबर सुन्छस्, तब तँ जन्मजात प्रवृत्तिले नै भित्रभित्रै काँप्छस् र भयभीत हुन्छस्। जब तैँले खतराको सामना गर्छस्, तब जन्मजात प्रवृत्तिले नै तेरो पहिलो विचार यस्तो हुनेछ, “के म सुरक्षित छु? के यो खतरा मतर्फ आइरहेको छ?” यो जन्मजात प्रवृत्ति हो। साथै, जब कसैले तँलाई प्रहार गर्न हात उठाउँछ, तब तँ जन्मजात प्रवृत्तिले नै आफूलाई रक्षा गर्न त्यसलाई छल्छस्; जब तेरो आँखामा धूलो वा पानी पस्छ, तब जन्मजात प्रवृत्तिले नै आँखा बन्द गर्छस्; अनि जब तेरो दाँत दुख्छ, तब तँ बारम्बार हातले दाँत छुन्छस्। तँ जन्मजात प्रवृत्तिले नै प्राकृतिक प्रतिक्रिया दिन्छस्, तँसँग निश्‍चित प्रकटीकरण हुन्छ, वा तैँले जन्मजात प्रवृत्तिले नै कुनै कार्य गर्छस्। मानिसहरू यी जन्‍मजात प्रवृत्तिगत प्रतिक्रियाहरू लिएर जन्मिन्छन्। कसैले पनि तिनलाई खोस्न सक्दैन, र परमेश्‍वरले पनि तिनलाई परिवर्तन गर्नुहुनेछैन। परमेश्‍वरले मानिसहरूलाई सृष्टि गर्नुहुँदा तिनीहरूका लागि यी जन्‍मजात प्रवृत्तिगत प्रतिक्रियाहरू तय गरिदिनुभएको थियो, र तिनको उद्देश्य मानिसहरूलाई रक्षा गर्नु हो। ती सृजित मानवमा हुनुपर्ने कुरा हुन्। परमेश्‍वरले यी जन्मजात प्रवृत्तिहरूलाई खोस्नुहुनेछैन, र तैँले सत्यता पछ्याएका कारण पनि तिनलाई गुमाउनेछैनस्। मैले यसो भन्‍नुको अर्थ के हो? मेरो तात्पर्य के हो भने, तँ सत्यता पछ्याउँछस्, तैँले धेरै सत्यता बुझेको छस्, र तँमा परमेश्‍वरप्रतिको साँचो समर्पणता छ भन्दैमा तँलाई आगो लागेको बेला डर नलाग्‍ने वा तैँले तातो तेलको कराहीमा हात हाल्दा पोलेको महसुस नगर्ने भन्‍ने हुँदैन—यो असम्भव कुरा हो। कसैले यस्तो गवाही दिएको भए तँलाई के लाग्‍नेथियो? के तैँले तिनीहरूलाई डाहा र प्रशंसा गर्नेथिइस्? तैँले यसलाई कसरी मूल्याङ्कन र चित्रण गर्नेथिइस्? कम्तीमा पनि, यो अलौकिक घटना हो, र परमेश्‍वरले यस्तो गर्नुहुन्‍न। परमेश्‍वरले मानवजातिका लागि सृष्टि गर्नुभएका जन्मजात प्रवृत्तिहरूका हकमा भन्दा, तँ सत्यता पछ्याउँछस् भन्दैमा परमेश्‍वरले तेरा यी जन्मजात प्रवृत्तिहरू खोस्नुहुनेछैन, न त उहाँले यी जन्मजात प्रवृत्तिहरूलाई अलौकिक शक्तिहरूमा रूपान्तरण नै गर्नुहुनेछ। उदाहरणका लागि, मानौँ तँ अँध्यारो ठाउँमा छस् र तैँले केही पनि देख्‍न सक्दैनस्; तैँले जन्मजात प्रवृत्तिले आफ्नो वरिपरिको कुरा महसुस गर्न छामछामछुमछुम गर्नेछस्, र तेरो वरिपरिका आवाजहरूलाई छुट्याउन आफ्नो कानले ध्यान दिएर सुन्‍नेछस्, जन्मजात प्रवृत्तिले नै तँलाई अघि बढ्ने बाटो महसुस हुनेछ। तँ सत्यता पछ्याउँछस् भन्दैमा तैँले देहलाई पार गर्नेछैनस्—जति अँध्यारो हुन्छ, तेरो आँखा त्यति नै प्रखर महसुस हुन्छ, र तैँले त्यति नै स्पष्ट रूपमा देख्‍न सक्छस् र आफ्नो दिशा पत्ता लगाउन तँलाई त्यति नै सजिलो हुन्छ भन्‍ने हुँदैन—यो अलौकिक कुरा हो, र यो परमेश्‍वरले गर्नुहुने कुरा होइन। तैँले धेरै सत्यता बुझेको भए पनि, र तैँले सत्यतामा समर्पित हुन र सत्यता अभ्यास गर्न सके पनि, यदि यस विषयमा तेरो जन्मजात प्रवृत्ति उस्तै रहन सक्छ र घट्दैन भने, त्यो आफैमा नै ठूलो कुरा हो, तैपनि तँ ती कुरा अलौकिक बनून् भन्‍ने चाहन्छस्—यो असम्भव कुरा हो! यसका साथै, कामकुरालाई हेर्ने र कामकुरालाई सम्हाल्ने व्यक्तिको क्षमता र समस्याहरू समाधान गर्ने उसको क्षमता पनि परमेश्‍वरले आफ्नो कामद्वारा परिवर्तन गर्ने अभिप्राय राख्‍नुहुने कुरा होइनन्। परिस्थितिहरूलाई सम्हाल्ने व्यक्तिको क्षमता एक हिसाबमा उसको योग्यतामा निर्भर हुन्छ, र अर्को हिसाबमा उसको अन्तर्निहित बुद्धिमत्तामा निर्भर हुन्छ, र उसको बुद्धिमत्तामा उसको वरदान पनि समावेश हुन्छ। कतिपय मानिसहरू विशेष रूपमा बाहिरी मामलाहरू सम्हाल्ने निश्‍चित क्षमता र वरदान लिएर जन्मिन्छन्, अर्थात्, तिनीहरू सोच्न र सामाजिक रूपमा घुलमेल हुन सिपालु हुन्छन्, तिनीहरू विशेष सामाजिक क्षमता लिएर जन्मिन्छन्, र तिनीहरूलाई मानिसहरूसँग कसरी अन्तरक्रिया गर्ने, परिस्थितिहरूलाई कसरी हेर्ने, र निश्‍चित मामलाहरूलाई कसरी सम्हाल्ने भन्‍ने थाहा हुन्छ। तिनीहरूको मनमा, सबै प्रकारका कुराहरूका हकमा निकै स्पष्ट सोच हुन्छ, र त्यो अत्यन्तै तर्कसङ्गत पनि हुन्छ। जब तिनीहरूले कुनै कुरालाई हेर्छन्, तब तिनीहरूले कुनै विचलन वा बेतुकताविना विषयको मर्म बुझ्न, र तुलनात्मक रूपमा सटीक रूपमा समस्याहरू सम्हाल्न सक्छन्। यस्तो व्यक्तिमा मामलाहरू सम्हाल्ने क्षमता हुन्छ। कतिपय मानिसहरू यो क्षमता लिएर जन्मिँदैनन्, र तिनीहरूलाई पुस्तकहरू पढ्न, फूलहरू उमार्न, घाँस रोप्न, चराचुरुङ्गी हुर्काउन, र इत्यादि कुराहरू मन पर्छ। यसलाई के भनिन्छ? यसलाई जीवनको परिष्कृत र आरामदायी शैली हुनु भनिन्छ। यिनीहरूभव्यता र परिष्कृतताको पछि लाग्‍ने मानिसहरू हुन्। तिनीहरू सामाजिक रूपमा घुलमेल हुन वा बाहिरी मामलाहरू सम्हाल्न सिपालु हुँदैनन्, र तिनीहरूसँग यो क्षमता हुँदैन। जब तिनीहरूले बाहिर गएर मामिलाहरू सम्हाल्नुपर्ने, वकिलसँग परामर्श लिनुपर्ने वा कुनै प्रतिष्ठित व्यक्तिसँग अन्तरक्रिया गर्नुपर्ने हुन्छ, तब तिनीहरू एकदमै डरपोक र भयभीत हुन्छन्, र त्यो व्यक्तिको आँखामा हेर्ने हिम्मत गर्दैनन्, र जब तिनीहरूलाई प्रश्नहरू सोधिन्छ, तब तिनीहरू अकमकाउँछन् र तिनीहरूलाई के भन्ने थाहा हुँदैन। तिनीहरू व्यर्थका हुन्छन्, होइन र? जब यस्तो व्यक्तिले कुनै समस्याको सामना गर्दैन, तब ऊ फुर्ती लगाउन निकै सिपालु हुन्छ, र उसले यसो भन्छ, “मैले यस्तो-त्यस्तो कुरा गरेँ, मेरो विगत यति-उति शानदार थियो, मैले एउटा पटक यस्ता-त्यस्ता मानिसहरूसँग अन्तरक्रिया गरेको थिएँ, र मैले यस्ता-त्यस्ता सेलिब्रेटीहरूलाई चिनेको छु...।” तर, जब तिनीहरूलाई वास्तवमा कुनै कुरा सम्हाल्न पठाइन्छ, तब तिनीहरू कुनै नाम-निशाना नदेखिने गरी हराउँछन्। तिनीहरूले गर्न सक्‍ने एउटै मात्र कुरा भनेको फुर्ती लगाउनु हो भन्ने थाहा हुन जान्छ, र तिनीहरूसँग कुनै वास्तविक प्रतिभा वा ज्ञान हुँदैन, र तिनीहरूसँग मामलाहरू सम्हाल्ने कुनै क्षमता हुँदैन। के कसैले सत्यता पछ्याएर मामलाहरू सम्हाल्नमा रहेको उसको खराबीको तथ्यलाई परिवर्तन गर्न सक्छ? दुर्भाग्यवश, अहँ, सक्दैन। अन्तर्मुखी व्यक्तित्व भएका र बाल्यकालदेखि नै अरू मानिसहरूको सामना गर्न डराउने ती व्यक्तिहरूलाई हेर् त। जब तिनीहरू उमेरमा बीस-तीसको दशकमा हुन्छन्, तब मानिसहरूसँग कुरा गर्दा वा मानिसहरूसँग अन्तरक्रिया गर्ने कार्य समावेश भएका मामलाहरू सम्हाल्दा तिनीहरू अझै पनि निकै बेचैन हुन्छन्। तिनीहरू अधबैँसे हुँदासम्‍म पनि, भीडको अगाडि बोल्दा तिनीहरूलाई अझै पनि लाज लाग्छ र तिनीहरू रातोपिरो हुन्छन्। त्यस्ता मानिसहरूले बाँचुञ्‍जेल कहिल्यै व्यापक संसारको सामना गर्न सक्‍नेछैनन्। अरू मानिसहरू यस हिसाबमा फरक हुन्छन् कि, तिनीहरूलाई किशोरावस्थादेखि नै मानिसहरूसँग कुराकानी र अन्तरक्रिया गर्न मन पर्छ। जोसुकै प्रतिष्ठित व्यक्तिसँग अन्तरक्रिया गरे पनि, तिनीहरू डराउँदैनन्, र तिनीहरूले जेसुकै गरिरहेका भए पनि, तिनीहरू चिन्तित हुँदैनन् वा अत्तालिँदैनन्। तिनीहरूमा चेत हुन्छ, त्यसकारण तिनीहरूलाई मञ्‍चको डर लाग्दैन। मानिसहरू जति धेरै हुन्छन्, तिनीहरू त्यति नै खुसी र ऊर्जावान् हुन्छन्, र तिनीहरू त्यति नै बढी प्रस्तुति दिन चाहन्छन्। के परमेश्‍वरको काम अनुभव गरेर व्यक्तिको व्यक्तित्व र मामलाहरू सम्हाल्ने क्षमता परिवर्तन हुन सक्छ? (सक्दैन।) परमेश्‍वरले मानिसहरूका यी कुराहरूलाई परिवर्तन गर्नुहुन्‍न। कतिपय मानिसहरूलाई मामलाहरू सम्हाल्ने तिनीहरूको कमजोर क्षमता तिनीहरूको मानवताको कमीकमजोरी हो भन्‍ने थाहा हुन्छ, त्यसकारण तिनीहरूले यसलाई हटाउन कडा परिश्रम गर्छन्। सायद, जब तिनीहरू अधबैँसे वा वृद्धावस्थाको उमेरमा पुग्छन्, तब दशकौँको तपाइ अनुभव गरेपछि र व्यापक अनुभव जम्मा गरेपछि, तिनीहरूले केही तत्कालीन मामलाहरूलाई मुस्किलले झेल्न सक्लान्; तर तिनीहरूसँग अझै पनि जीवन-मृत्युका गम्भीर मामलाहरू सम्हाल्ने क्षमता हुनेछैन। विशेष गरी कतिपय मानिसहरू वृद्ध अवस्थामा पुगेपछि आफै केही पनि सम्हाल्न सक्दैनन्; तिनीहरूले जेसुकै सम्हाल्ने प्रयास गरे पनि, तिनीहरूले त्यसलाई पूर्ण रूपमा बिगार्छन्—तिनीहरू यो कुरालाई काँधमा बोक्नै सक्दैनन्—अनि तिनीहरू आफ्नो पारिवारिक मामलाहरू सम्हाल्‍ने बोझ समेत बोक्न सक्दैनन्। अनि तिनीहरू के गर्छन्? कतिपय अवस्थामा, तिनीहरूका छोराछोरीसँग मामलाहरू सम्हाल्ने क्षमता हुन्छ, त्यसकारण यी मानिसहरूले आफ्ना छोराछोरीबाट सहयोग लिन्छन्, अनि यसो गरिरहँदा तिनीहरूले आफ्ना लागि पहिले नै गरिएका कुराहरूको आनन्द लिन्छन्। तिनीहरू सोच्छन्, “मैले योगदान दिएको छु, मसँग मामलाहरू सम्हाल्ने क्षमता छ,” तर वास्तवमा, तिनीहरूसँग यो क्षमता हुँदैन। तिनीहरूका छोराछोरी, जो अहिले वयस्क र जिम्मेवारी लिन सक्‍ने भएका छन्, तिनीहरूले नै यी मामलाहरू सम्हालेका हुन्छन्। अहिले यी मानिसहरू कामकुरा सम्हाल्‍नमा जवान हुँदा जत्तिको बेचैन र भयभीत हुँदैनन् होला, तर यसको अर्थ मामलाहरू सम्हाल्ने तिनीहरूको क्षमता परिवर्तन वा सुधार भएको छ भन्‍ने हुँदैन। यसको अर्थ के हुन्छ? यसको अर्थ तिनीहरू वृद्ध भएका छन्, तिनीहरूले अनुभव प्राप्त गरेका छन्, र तिनीहरूलाई अब कुनै कुराको डर लाग्दैन भन्‍ने हुन्छ। “अब कुनै कुराको डर लाग्दैन” ले केलाई जनाउँछ? यो कि, तिनीहरूले धेरै कुरा अनुभव गरेका र कामकुराहरूको रूपरेखा पत्ता लगाएका हुनाले तिनीहरूले कुराहरूलाई अझै खुलस्त रूपमा हेर्न सक्छन्, त्यसकारण यदि तिनीहरू साँच्‍चै नै अलिकति खतरामा परे भने, तिनीहरू डराउनेछैनन्, र तिनीहरूले यस्तो सोच्नेछन्: “म त यहाँ छु। यदि तिमीहरूलाई पैसा चाहिएको हो भने, मसँग पैसा छैन; यदि तिमीहरूलाई मेरो ज्यान चाहिएको हो भने, ज्यान हाजिर छ—तिमीहरूलाई जे मन लाग्छ त्यही गर!” के त्यस्ता मानिसहरूले कुनै प्रगति गरेका हुन्छन्? तिनीहरूले पटक्‍कै कुनै प्रगति गरेका हुँदैनन्—कुराहरू सम्हाल्ने ममिलामा तिनीहरू अझै पनि निकै लापरवाह र भ्रमित हुन्छन्। तिनीहरू पहिले जत्तिकै हतारिलो र अधीर हुन्छन्। तिनीहरू पहिले कामकुरा पूरा गर्न असफल भएका थिए, र अहिले पनि तिनीहरू अलिकति पनि परिवर्तन भएका छैनन्। तिनीहरू यस्तै हुन्छन्। मलाई भन, वास्तवमा कुरा यस्तै होइन र? (हो।)

तिमीहरूमाझ सबै उमेरका मानिसहरू छन्। अहिलेसम्म, के तिमीहरूले कहिल्यै कुनै विशेष कुरा अनुभव गरेका छौ—सत्यता पछ्याउने क्रममा, के तेरो क्षमता पूर्ण रूपमा परिवर्तन भएको छ र पहिलेको भन्दा निकै राम्रो भएको छ, वा तेरो जन्मजात प्रवृत्ति परिवर्तन भएको छ? के तैँले कहिल्यै यस्तो अनुभव गरेको छस्? (छैनँ।) त्यसोभए, के कसैले कहिल्यै यसो भनेको छ, “म पहिले निकै काम नलाग्‍ने थिएँ। म बोल्न सिपालु थिइनँ, मसँग कुनै क्षमता वा सीप थिएन, र मसँग सामाजिक रूपमा घुलमेल हुने क्षमता थिएन। अहिले मैले परमेश्‍वरको काम स्वीकार गरेको हुनाले, म बोल्न सिपालु छु, मसँग सामाजिक क्षमताहरू छन्, र परिस्थितिहरूलाई सम्हाल्दा, म बुद्धिमान हुन्छु र मसँग कौशल हुन्छ, र म परिस्थितिहरू सम्हाल्न जान्दछु”? के कसैसँग यस्तो अनुभव छ? (छैन।) कतिपयले भन्छन्, “मेरो जीवनमा ती कुराहरू नघटेका भए पनि, परमेश्‍वरमा विश्‍वास गर्न थालेपछि परमेश्‍वरको काम अनुभव गर्ने क्रममा, मलाई मेरो व्यक्तित्व परिवर्तन भएको छ जस्तो लाग्छ। म ढिलो बोल्थेँ, र सबैले मलाई ‘आलसी’ भनेर बोलाउने गर्थे। मेरो अर्को उपनाम पनि थियो, ‘सुस्ते‘। मैले परमेश्‍वरमा विश्‍वास गर्न थालेपछि, मेरो प्रतिक्रिया पहिलेको भन्दा तीव्र भएको छ, र म पहिलेभन्दा छिटो बोल्छु र कार्य गर्छु। म कामकुराहरू पनि पहिलेभन्दा छिटो र प्रभावकारी रूपमा सम्हाल्छु।” के त्यस्ता कुराहरू हुन्छन्? (हुँदैनन्।) एउटा अवस्था छ, जसमा यो सम्भव हुन सक्छ। उदाहरणका लागि, जब कतिपय मानिसहरूले विदेशी भाषा सिक्छन् र सुरुमा बोल्ने अभ्यास गर्छन्, तब तिनीहरू निकै सुस्त गतिमा, एक-एक गरी शब्द बोल्छन्। अरूले के सोच्छन् भने, यी मानिसहरू सुस्त स्वभाव बोकेरै जन्मिएकाले यिनीहरूले यति सुस्त गतिमा बोलेको हुन सक्छ। चार-पाँच वर्षपछि, यी मानिसहरू त्यो विदेशी भाषा बोल्ने मानिसहरूसँग बारम्बार सम्पर्कमा रहिआएका हुनाले, तिनीहरूले आफ्नो मातृभाषा जत्तिकै यो भाषा पनि फरर बोल्छन्, र केही थाहा नभएका अरूले यस्तो सोच्छन्, “त्यो व्यक्तिको व्यक्तित्व परिवर्तन भएको छ। पहिले ऊ बिस्तारै बोल्थ्यो र मानिसहरू उसलाई सुन्दा अधीर हुन्थे, तर अहिले ऊ फरर बोल्छ—ऊ तेज व्यक्ति बनेको छ। उसले बोल्ने सीधा र स्पष्ट तरिकाका आधारमा हेर्दा, उसले तत्परता साथ मामलाहरू सम्हाल्छ र ऊसँग राम्रो व्यक्तित्व छ भन्‍ने कुरा थाहा पाउन सकिन्छ।” यस अवस्थामा, के उसको व्यक्तित्वमा परिवर्तन आएको छ? (छैन।) वास्तवमा, यो सामान्य ढाँचा हो। यो कुनै पनि प्रकारको पेसा सिक्‍ने क्रममा सामान्य प्रगतिको प्रक्रिया हो—यो व्यक्तित्व परिवर्तनको प्रक्रिया होइन। चाहे त्यो क्षमता, योग्यता र जन्मजात प्रवृत्ति होस्, वा व्यक्तित्व, बानी, चासो, र रुचिहरू होस्, यीमध्ये कुनै पनि पक्षहरू परमेश्‍वरले आफ्नो कामद्वारा परिवर्तन गर्न चाहनुहुने कुराहरू होइनन्। यदि तँ सधैँ मानिसहरूलाई सत्यता आपूर्ति गर्नका लागि परमेश्‍वरले काम गर्नु र बोल्नुको उद्देश्य भनेको मानिसहरूका यी सबै अन्तर्निहित गुणहरू परिवर्तन गर्नु हो भन्‍ने विश्‍वास गर्छस्, र त्यसपछि मात्रै व्यक्तिलाई परमेश्‍वरले बोल्नुभएअनुसारको पूर्ण रूपमा पुनर्जन्म भएको, र साँचो रूपमा नयाँ व्यक्ति मान्न सकिन्छ भन्‍ने सोच्छस् भने, तँ गम्भीर रूपमा गलत छस्। यो मानव धारणा र कल्पना हो। यो कुरा बुझेपछि, तैँले त्यस्ता धारणा, कल्पना, अनुमान, वा भावनाहरूलाई त्याग्‍नुपर्छ। अर्थात्, सत्यता पछ्याउने क्रममा, तँ यी कुराहरूलाई सारांशित गर्न सधैँ भावना वा अनुमानहरूमा भर पर्नु हुँदैन: “के मेरो क्षमतामा सुधार आएको छ? के मेरो जन्मजात प्रवृत्ति परिवर्तन भएको छ? के मेरो व्यक्तित्व पहिलेको जस्तै खराब छ? के मेरो जीवनशैली परिवर्तन भएको छ?” यी कुराहरूका बारेमा मनन नगर्; यस्तो मनन व्यर्थ हुन्छ, किनभने यी परमेश्‍वरले परिवर्तन गर्ने अभिप्राय राख्‍नुभएका पक्षहरू होइनन्, र परमेश्‍वरका वचन र काम कहिल्यै यी कुराहरूप्रति लक्षित भएका छैनन्। परमेश्‍वरको कामले कहिल्यै मानिसहरूको क्षमता, जन्मजात प्रवृत्ति, व्यक्तित्व, र इत्यादि कुरालाई परिवर्तन गर्ने उद्देश्य राखेको छैन, न त परमेश्‍वरले कहिल्यै मानिसहरूका यी पक्षहरूलाई परिवर्तन गर्ने उद्देश्यले नै बोल्नुभएको छ। यसको निहितार्थ के हो भने, परमेश्‍वरको कामले मानिसहरूलाई तिनीहरूका अन्तर्निहित अवस्थाहरूका आधारमा सत्यता आपूर्ति गर्छ, जसको उद्देश्य मानिसहरूलाई सत्यता बुझ्न लगाउनु अनि त्यसपछि सत्यतालाई स्वीकार गर्न र त्यसमा समर्पित हुन लगाउनु हो। अर्को शब्दमा भन्दा, तँसँग जस्तोसुकै क्षमता भए पनि, र तेरो व्यक्तित्व र जन्मजात प्रवृत्ति जस्तो भए पनि, परमेश्‍वरले तेरो अन्तर्निहित क्षमता, जन्मजात प्रवृत्ति, र व्यक्तित्व परिवर्तन गर्नुको सट्टा तँमा सत्यता भर्न, तेरा पुराना धारणा र भ्रष्ट स्वभावहरूलाई परिवर्तन गर्न चाहनुहुन्छ। अहिले तैँले बुझिस्, होइन त? परमेश्‍वरको कामले के कुरालाई परिवर्तन गर्ने उद्देश्य राख्छ? (परमेश्‍वरको कामले मानिसहरूमा रहेका पुराना धारणा र भ्रष्ट स्वभावहरूलाई परिवर्तन गर्ने उद्देश्य राख्छ।) अहिले तैँले यो सत्यता बुझिसकेको हुनाले, तैँले ती अवास्तविक र अलौकिक कुराहरूसँग सम्‍बन्धित कल्पना र धारणाहरू त्याग्‍नुपर्छ, र आफूलाई मापन गर्न वा आफूबाट माग गर्नका लागि यी धारणा र कल्पनाहरू प्रयोग गर्नु हुँदैन। बरु, तैँले परमेश्‍वरले तँलाई दिनुभएका विभिन्‍न अन्तर्निहित अवस्थाहरूका आधारमा सत्यताको खोजी गर्नुपर्छ र त्यसलाई स्वीकार गर्नुपर्छ। यसको अन्तिम उद्देश्य के हो? त्यो के हो भने, तँ आफ्नो अन्तर्निहित अवस्थाहरूका आधारमा सत्यता सिद्धान्तहरू बुझ्छस्, आफूले सामना गर्ने विभिन्‍न परिस्थितिहरूको अघि अभ्यास गर्नुपर्ने हरेक सत्यता सिद्धान्त बुझ्छस्, र तँ यी सत्यता सिद्धान्तहरू अनुसार मानिसहरू र कामकुराहरूलाई हेर्न, र आफूलाई आचरणमा ढाल्न र कार्य गर्न सक्छस्। यसो गर्दा परमेश्‍वरका मागहरू पूरा हुन्छन्। किनभने परमेश्‍वरका वचन र कामको उद्देश्य भनेको मानिसहरूलाई महामानव वा अलौकिक शक्ति भएका मानिसहरूमा रूपान्तरण गर्नुको सट्टा, मानिसहरूमा सत्यताहरू भरिदिनु हो, ताकि ती तिनीहरूको अभ्यासका सिद्धान्त र मापदण्डहरू बनून्, र ती मानिसहरू र कामकुराहरूलाई हेर्ने, र आफूलाई आचरणमा ढाल्ने र कार्य गर्ने आधार बनून्, र ती तिनीहरूको जीवन बनून्। मैले “महामानव” र “अलौकिक शक्ति भएका मानिसहरू” भन्‍नुको अर्थ के हो? आफ्नो जन्मजात प्रवृत्तिलाई पार गर्न, आफ्नो योग्यताको दायरालाई पार गर्न, आफ्नो क्षमतालाई पार गर्न, र आफ्नो लिङ्गलाई समेत पार गर्न, र आफ्नो लिङ्गभन्दा बाहिर जिउन सक्‍नु—के यी अलौकिक शक्तिहरू होइनन् र? (हुन्।) उदाहरणका लागि, कतिपय मानिसहरूले विशेष भाषा अध्ययनमा संलग्‍न नभई अनेकौँ वा दश वटाभन्दा बढी भाषा बोल्न सक्छन्। के यो अलौकिक कुरा हो? (हो।) यो अलौकिकता मानव क्षमता, योग्यता र अन्तर्निहित प्रवृत्तिभन्दा बाहिरको कुरा हो, होइन र? (हो।) यति मात्र होइन, विभिन्‍न भाषा बोल्दा, तिनीहरूले लचकता साथ फरक-फरक पुरुष र महिलाको आवाज समेत निकाल्‍न सक्छन्। के यो झनै अलौकिक कुरा होइन र? (हो।) तिनीहरूले जति वटा भाषा बोले पनि, तिनीहरू अलमलिँदैनन्, र तिनीहरूले जति लामो समयसम्म बोले पनि तिनीहरूलाई थकाइ लाग्दैन, र तिनीहरूले अलिकति पानी नपिए पनि, तिनीहरूलाई तिर्खा लाग्दैन। यसका साथै, तिनीहरूले जति बोल्छन्, तिनीहरूको आँखा त्यति नै प्रखर हुन्छ, तिनीहरूको अनुहार त्यति नै धपक्क बल्छ, र तिनीहरूको पूरै शरीर चम्कन्छ। के यो अलौकिक कुरा होइन र? (हो।) बोल्दै गर्दा तिनीहरूलाई गोली लाग्यो भने पनि, तिनीहरू ठीकै हुन्छन् र बोलिरहन्छन्। त्यो त झनै अलौकिक कुरा हो, होइन र? (हो।) जब तिनीहरूले गोली देख्छन्, तब तिनीहरू त्यसलाई छल्ने प्रयास समेत गर्दैनन्, बरु सीधै त्यसको सामना गर्छन्। गोली तिनीहरूको छाती छेडेर जान्छ, तर तिनीहरू दह्रिलो गरी खडा हुन्छन् र डगमगाउँदैनन्। तिनीहरूलाई कुनै पनि हालतमा असर पर्दैन, र तिनीहरूको शिरको एउटा केशमा समेत चोट पुग्दैन। यो त जन्मजात प्रवृत्तिलाई पार गर्नु हो, होइन र? (हो।) यी सबै घटनाहरूले मानवको जन्मजात प्रवृत्तिलाई पार गर्छन्। सबैभन्दा गम्भीर कुरा त के हो भने, तिनीहरू असामान्य व्यक्ति बनेका हुन्छन्, अर्थात्, साधारण मानिसहरूभन्दा फरक, सामान्य मानिसहरूको क्षमता र योग्यताहरूलाई पार गर्ने, र सामान्य मानिसहरूको जन्‍मजात प्रवृत्तिलाई पनि पार गर्ने व्यक्ति बनेका हुन्छन्। सबै पक्षमा तिनीहरूको प्रकटीकरण साधारण मानिसहरूको भन्दा फरक हुन्छ र ती विशेष रूपमा अलौकिक हुन्छन्। यसको अर्थ समस्या हो। के तिनीहरू अझै पनि सामान्य व्यक्ति हुन्? (होइनन्।) त्यसोभए तिनीहरू के हुन्? (दुष्ट आत्मा।) तिनीहरू दुष्ट आत्मा हुन्। के तिमीहरू यसलाई पछ्याउन चाहन्छौ? (चाहँदैनौँ।) तिमीहरूमध्ये कसैले पनि चाहँदैनौ, त्यसकारण के तिमीहरूलाई परमेश्‍वरको कामले मानिसहरूलाई त्यो हदसम्‍म परिवर्तन गर्छ भन्‍ने लाग्छ? के परमेश्‍वरको कामको उद्देश्य व्यक्तिहरूलाई असामान्य मानिसहरूमा रूपान्तरण गर्नु हो? (होइन।) यसको उद्देश्य तँलाई सत्यतालाई स्वीकार गर्न र उहाँले तेरा लागि तय गर्नुभएका वातावरणहरूलाई सामान्य मानवताको दायराभित्र अनुभव गर्न लगाउनु हो, ताकि यसबाट तैँले परमेश्‍वरले आफ्नो काम गर्दा बगाउनुहुने रगत-पसिना, वा तेरा आफ्नै अपर्याप्तता र कमीकमजोरीहरू, वा तेरा आफ्नै भ्रष्ट स्वभावहरू बुझ्न सक्, अनि त्यसपछि, यो बुझाइका आधारमा, सत्यताको खोजी गर्, र त्यसलाई अभ्यास गर्, र क्रमिक रूपमा सत्यतामा प्रवेश गर्—यो प्रक्रिया सुस्त हुन्छ र अलौकिक पटक्‍कै हुँदैन। जब कतिपय मानिसहरू नकारात्मक भइरहेका हुन्छन्, तब तिनीहरू यसो भन्‍न मन पराउँछन्: “यतिका वर्ष परमेश्‍वरमा विश्‍वास गरेर मैले के पाएँ?” तँ आफूले केही प्राप्त गरेको छैन भनेर भन्छस्, तर तैँले निम्न कुराबारे ध्यान दिएर सोच्नुपर्छ। यतिका वर्ष परमेश्‍वरमा विश्‍वास गरेको हुनाले, के अहिले तँसँग धेरै कुराहरूबारे स्पष्ट दृष्टिकोण छ? के तैँले जति लामो समय विश्‍वास गर्छस्, तँलाई त्यति नै शान्ति र स्थिरता महसुस हुन्छ, र तँलाई यो जीवनको सही मार्ग हो भन्‍ने त्यति नै लाग्छ र? यदि तँलाई यस्तो लाग्छ भने, यसको अर्थ तैँले साँच्‍चै नै केही कुरा प्राप्त गरेको छस् भन्‍ने हुन्छ। तैँले कुनै भौतिक कुराहरू प्राप्त नगरेको भए पनि, तैँले पैसा, हैसियत, ख्याति, लाभ प्राप्त नगरेको भए पनि—तैँले हातले समात्न वा आँखाले देख्न सक्‍ने कुराहरू नपाएको भए पनि—तैँले हृदयमा केही सत्यता बुझेको छस्। तैँले परमेश्‍वरको वास्तविक अस्तित्व र यावत् थोकमाथिको उहाँको सार्वभौमिकताका बारेमा केही बुझाइ प्राप्त गरेको छस्। यसका साथै, तैँले मानिसहरूका लागि परमेश्‍वरका अभिप्रायहरू र उहाँका मागहरू पनि बुझेको छस्, र सृजित प्राणी भनेको के हो र तैँले कुन कर्तव्य पूरा गर्नुपर्छ भन्‍ने कुरा तँलाई थाहा छ। अनि यदि अहिले, तँलाई कर्तव्य पूरा गर्न दिइएन भने, तँलाई पीडा हुनेछ र तेरो जीवन खोक्रो छ भन्‍ने महसुस हुनेछ। के यो सबैले तैँले परमेश्‍वरमा विश्‍वास गरेर लाभहरू प्राप्त गरिसकेको छस् भन्‍ने देखाउँदैन र? तैँले प्राप्त गरेको कुरा कुनै पनि भौतिक कुराभन्दा बढी मूल्यवान् छ। परमेश्‍वरको कामले मानिसहरूमा हासिल गर्ने प्रभावहरू यिनै हुन्। उहाँ मानिसहरूलाई मानवता, मानवको जन्मजात प्रवृत्ति, वा देहका सामान्य आवश्यकता र सामान्य प्रकटीकरणहरूलाई नाघ्ने केही अलौकिक, अनि अवास्तविक परिवर्तनहरूबाट गुज्रन सक्षम बनाउने अभिप्राय राख्नुहुन्न। बरु, उहाँ मानिसहरूलाई सामान्य मानवताको दायराभित्र रहेका सबै किसिमका वातावरणहरू अनुभव गर्न, र यस प्रक्रियामा, क्रमिक रूपमा र बिस्तारै सबै किसिमका बुझाइ र अनुभवहरू प्राप्त गर्न सक्षम बनाउने अभिप्राय राख्‍नुहुन्छ। छोटकरीमा भन्दा, यो प्रगतिशील र ढिलो प्रक्रियाको क्रममा, मानिसहरूका विचार र धारणाहरू अलिक-अलिक गर्दै परिवर्तन हुन्छन्, मानिसहरू र कामकुराहरूलाई हेर्ने तिनीहरूको दृष्टिकोण परिवर्तन हुन्छ, सबै प्रकारका मानिस, घटना, र कामकुराहरूलाई सम्हाल्ने तिनीहरूको दृष्टिकोण र तरिकाहरू परिवर्तन हुन्छन्, तिनीहरूका केही भ्रष्ट स्वभाव पहिलेको जस्तो स्पष्ट हुँदैनन्, र तिनीहरूको विवेक र समझ केही हदसम्‍म पुनर्स्थापित हुन्छ। तिनीहरूले ती अवास्तविक, भ्रामक, रित्ता, खोक्रा, वा अलौकिक कुराहरूका सट्टा यी वास्तविक लाभहरू प्राप्त गर्छन्।

परमेश्‍वरले मानवजातिलाई मुक्ति दिने काम क्रमिक रूपमा गर्नुहुन्छ, र अवश्य नै, अझै अर्को प्राथमिक सिद्धान्त पनि छ, जुन के हो भने, आफ्नो काम गर्दा, परमेश्‍वरले कामकुराहरूलाई आफ्नै ढङ्गले चल्न दिनुहुन्छ। “कामकुराहरूलाई आफ्नै ढङ्गले चल्न दिनु” भन्‍ने यो सिद्धान्त बुझ्न मानिसहरूलाई अलिक गाह्रो हुन सक्छ। कामकुराहरूलाई आफ्नै ढङ्गले चल्न दिनु भनेको के हो? यसको अर्थ के हो भने, चाहे परमेश्‍वरले मानिसहरूमा काम गरिरहनुभएको होस् वा मानिसहरूसँग बोलिरहनुभएको होस्, उहाँले कहिल्यै कसैलाई कामकुरा गर्न जबरजस्ती गर्नुहुन्‍न। परमेश्‍वरले अरू मानिसहरूका लागि जस्तै तेरा लागि पनि वातावरणहरू तयार गर्नुहुन्छ, तँलाई पनि सत्यता प्रदान गर्नुहुन्छ। उहाँले तय गर्नुहुने वातावरणहरूलाई तैँले कसरी हेर्नुपर्छ र बुझ्नुपर्छ, र तैँले ती कुरालाई कुन दृष्टिकोण र मनोवृत्तिले लिनुपर्छ भन्‍ने कुराका हकमा भन्दा, परमेश्‍वरसँग स्पष्ट वचनहरू छन् र उहाँले तँलाई स्पष्ट सत्यता सिद्धान्तहरू बताउनुभएको छ। तैँले तिनलाई कसरी लिन्छस् भन्‍ने कुराका हकमा भन्दा, त्यो तेरो आफ्नै स्वतन्त्र छनौट हो। तैँले सत्यतालाई स्वीकार गर्न र आफूलाई चिन्‍ने कार्य छनौट गर्न सक्छस्, वा तैँले सत्यतालाई इन्कार गर्ने कार्य छनौट गर्न सक्छस्; तैँले परमेश्‍वरले योजनाबद्ध गर्नुहुने वातावरणहरू अनुसार तेरो प्रकटीकरणलाई स्वीकार गर्ने कुरा छनौट गर्न सक्छस्, वा तैँले परमेश्‍वरको कामलाई बेवास्ता गर्ने कुरा छनौट गर्न सक्छस्—तँसँग छनौट गर्ने स्वतन्त्रता छ, तँ छनौट गर्न स्वतन्त्र छस्। उदाहरणका लागि, तैँले पूरा गर्नुपर्ने कर्तव्यका हकमा भन्दा, तैँले त्यसलाई आफ्नो सारा हृदय र शक्तिले पूरा गर्ने छनौट गर्न सक्छस्, वा तैँले त्यसलाई झाराटारुवा मनोवृत्तिले पूरा गर्ने छनौट गर्न सक्छस्। यो पूर्ण रूपमा तेरो व्यक्तिगत छनौटमा आधारित हुन्छ, र अवश्य नै, यो तेरो आफ्नै क्षमता, योग्यता, जन्‍मजात प्रवृत्ति, इत्यादिमा पनि आधारित हुन्छ। परमेश्‍वरले फाल्टु काम गर्नुहुन्‍न—अर्थात्, सामान्य परिस्थितिहरूमा, परमेश्‍वरले उत्प्रेरित गर्ने वा कर गर्ने कुनै अतिरिक्त काम गर्नुहुन्‍न। यसको अर्थ के हो? यसको अर्थ परमेश्‍वरले तेरा लागि वातावरणहरू तय गर्नुहुन्छ भन्ने हो—यो त परमेश्‍वरले तेरा लागि तातो र चिसो खानेकुरा, भात र सूप, फलफूल, पेय पदार्थ, इत्यादि कुराहरूसहितको भोज तयार गर्नुभए जस्तै हो, र तैँले गर्ने छनौटमा परमेश्‍वरले तँलाई स्वतन्त्रता दिनुहुन्छ—तैँले जेसुकै छनौट गरे पनि, तँसँग त्यसो गर्ने स्वतन्त्रता हुन्छ, र परमेश्‍वरले हस्तक्षेप गर्नुहुन्‍न, उहाँमानिसहरूलाई आपूर्ति गर्न सत्यता व्यक्त गर्नमा मात्रै ध्यान दिनुहुन्छ। कतिपय मानिसहरूले भोजको स्वादिष्ट पकवान वास्तवमा कस्तो छ भनेर नचाखी भोजलाई सरसरती हेर्ने मात्र गर्छन्। तिनीहरूले भोजका बारेमा टिप्पणी मात्रै गर्छन्, केही धर्मसिद्धान्तहरू बोल्छन्, र त्यसपछि जान्छन्। अरूले केवल भोज हेर्ने, त्यसको स्वादिष्ट खानालाई बेवास्ता गर्ने, र कुनै मनोवृत्ति वा विचार नराखी जाने छनौट गर्छन्। अरूले व्यक्तिगत रूपमा त्यसको स्वाद चाखेका र त्यसको स्वादिष्ट व्यञ्जन खाएका हुन्छन्, र स्वादिष्ट खानाहरूमध्ये कुनै एउटा कसरी पकाउने भनेर पनि सिकेका हुन्छन्। परमेश्‍वरले तयार गर्नुभएको वातावरणमा, तेरो मनोवृत्ति जस्तोसुकै भए पनि—तैँले यसलाई स्वागत गर्ने, वा यसलाई इन्कार गर्ने र नकार्ने, वा यसलाई घृणा गर्ने र यसप्रति शत्रुवत् बन्‍ने, इत्यादि किसिमको भए पनि, परमेश्‍वरका सन्दर्भमा त यी सबै कुरा मनोवृत्तिहरू नै हुन्। परमेश्‍वरले मानिसहरूका विभिन्‍न मनोवृत्तिहरूलाई कसरी लिनुहुन्छ र सम्हाल्नुहुन्छ? मानिसहरूलाई धेरै सत्यता प्रदान गरिसकेपछि, परमेश्‍वरले तिनीहरूप्रति राख्‍नुहुने मनोवृत्ति भनेको हेर्नु र अभिलेख राख्‍नु मात्रै हो। मानिसहरूले के छनौट गर्छन् वा तिनीहरूको मनोवृत्ति के हो भन्‍ने कुराका हकमा परमेश्‍वरले हस्तक्षेप गर्नुहुन्‍न—परमेश्‍वरसँग यो मामलाको कुनै सम्बन्ध हुँदैन। त्यसोभए, यो मामला के कुरा कुरासँग सम्बन्धित हुन्छ? यो तैँले कुन मार्ग रोज्छस्, तैँले अन्ततः के प्राप्त गर्छस्, र तेरो आफ्नै अन्तिम परिणाम के हो भन्ने कुरासँग सम्बन्धित हुन्छ। यस विषयमा, परमेश्‍वरले कुनै अतिरिक्त सहजीकरणको काम गर्नुहुन्‍न, उहाँले आफूले पूरा गर्नुपर्ने जिम्मेवारी र दायित्वहरू मात्रै पूरा गर्नुहुन्छ। उहाँले तँलाई सत्यता प्रदान गरिसक्‍नुभएपछि र सबै प्रकारका मानिस, घटना, र कामकुराहरूलाई सम्हाल्ने सिद्धान्तहरू बताउनुभएपछि, उहाँले तेरा लागि वातावरण पनि तयार गर्न सक्‍नुहुन्छ। तर, तैँले ठ्याक्कै केकस्तो अन्तिम छनौटगर्छस् वा तैँले कस्तो मार्ग लिन्छस् भन्ने बारेमा परमेश्‍वरले हस्तक्षेप गर्नुहुन्‍न—उहाँले तँलाई आफै छनौट गर्न दिनुहुन्छ। उदाहरणका लागि, यदि तँ अगुवा वा कामदारका रूपमा निर्वाचित भइस् भने, तैँले सत्यता सिद्धान्तहरू र परमेश्‍वरको घरका कामका बन्दोबस्तहरू अनुसार कार्य गर्ने, वा आफ्ना प्राथमिकताहरू अनुसार स्वेच्छाचारी र लापरवाह रूपमा काम गर्ने छनौट गर्न सक्छस्। यदि तैँले सबै कुरा सत्यता सिद्धान्तहरू अनुसार सम्हाल्ने र आफ्नो कर्तव्य कामका बन्दोबस्तहरू अनुसार पूरा गर्ने छनौट गरिस् भने, परमेश्‍वरले यो अवलोकन गर्नुहुनेछ र यसको अभिलेख राख्‍नुहुनेछ, र अन्तमा तैँले सत्यता प्राप्त गरेको हुनेछस् र तँ परमेश्‍वरमा समर्पित भएको हुनेछस्—यो एउटा परिणाम हो। यदि तैँले आफ्नै इच्छा अनुसार काम गर्छस्, र परमेश्‍वरको घरको कामका बन्दोबस्तहरू र सत्यता सिद्धान्तहरू उल्लङ्घन गर्दै स्वेच्छाचारी र लापरवाह ढङ्गले काम गर्छस् भने, यो पनि एउटा छनौट हो र यसले तैँले लिइरहेको मार्गलाई प्रतिनिधित्व गर्छ, र त्यसैगरी परमेश्‍वरले त्यो अवलोकन गर्नुहुनेछ र यसको अभिलेख राख्‍नुहुनेछ, र अवश्य नै तेरो परिणाम के हुनेछ भन्‍ने कुरा भनिरिरहनु पर्दैन। यदि तैँले सत्यता र जीवन प्राप्त गरेको छस् भने, यसले तँलाई परमेश्‍वरको अनुमोदन प्राप्त गर्न र तेरा लागि राम्रो गन्तव्य सुरक्षित गर्न पनि तँलाई सहयोग गर्नेछ।

मानिसहरू परमेश्‍वरको काममा उहाँका योजनाबद्ध कार्य र बन्दोबस्तहरू समावेश हुन्छन् भन्ने विश्‍वास गर्छन्। त्यसोभए मानिसहरूका धारणा र कल्पनाहरूमा परमेश्‍वरका योजनाबद्ध कार्य र बन्दोबस्तहरू के-के हुन्? ती एक प्रकारका छलछाम हुन्, अर्थात्, परमेश्‍वरले गुप्त रूपमा मानिसहरूलाई ठूलो जालमा ढाकिरहनुभएको हुन्छ, तिनीहरूका सबै व्यवहार र तिनीहरू रहेका वातावरणहरूलाई छलछाम गरिरहनुभएको हुन्छ, र तिनीहरूले गर्ने सबै कुराको निगरानी गरिरहनुभएको हुन्छ। यी मानिसहरूमा हुने धारणा र कल्पनाहरू हुन्, होइनन् र? (हुन्।) परिणाम स्वरूप, मानिसहरू हृदयमा परमेश्‍वरप्रति सतर्क हुन र उहाँदेखि डराउन थाल्छन्, र यो परमेश्‍वरका योजनाबद्ध कार्य र बन्दोबस्तहरूबारेका तिनीहरूका धारणा र कल्पनाहरूले गर्दा पैदा भएको हुन्छ। यसरी तिनीहरू त्रसित र सतर्क हुनु परमेश्‍वरप्रतिको साँचो समर्पणता र डर होइन, बरु विद्रोहीपन र प्रतिरोधको एउटा रूप हो। मानिसहरूले परमेश्‍वर सर्वशक्तिमान् र सर्वव्यापी हुनुहुन्छ, र तिनीहरूले जे गरे पनि, “जब मानिसले काम गर्छ, तब स्वर्गले हेरिरहेको हुन्छ” भन्‍ने कुरा लागू हुन्छ भन्ने सोच्छन्। तिनीहरू परमेश्‍वरले तिनीहरूको हृदय, हात-खुट्टा बाँधेर राख्‍ने, तिनीहरूलाई छनौट गर्ने स्वतन्त्रता नदिने, र तिनीहरूलाई सत्यता अभ्यास गर्न, आफ्नो विचार र दृष्टिकोण परिवर्तन गर्न, र परमेश्‍वरको इच्छा अनुसार काम गर्न जबरजस्ती गर्ने उद्देश्यले निरन्तर तिनीहरूको निगरानी र अनुगमन गरिरहनुभएको हुन्छ भन्ने सोच्छन्। यी सबै मानव धारणाहरू हुन्। कडाइका साथ भन्दा, यो परमेश्‍वरविरुद्धको एक प्रकारको ईश्‍वरनिन्दा हो। वास्तवमा, परमेश्‍वरले कहिल्यै मानिसहरूलाई जबरजस्ती गर्ने, बाँध्‍ने, वा चालबाजी गर्ने अभिप्राय राख्‍नुभएको छैन। परमेश्‍वरले कहिल्यै मानिसहरूलाई बन्धनमा पार्नुहुन्‍न वा कर गर्नुहुन्‍न, र उहाँले मानिसहरूलाई जबरजस्ती गर्नु त परको कुरा हो। परमेश्‍वरले मानिसहरूलाई प्रशस्त स्वतन्त्रता दिनुहुन्छ—उहाँले मानिसहरूलाई तिनीहरूले हिँड्नुपर्ने मार्ग छनौट गर्न दिनुहुन्छ। तँ परमेश्‍वरको घरमा भए पनि, र तँलाई परमेश्‍वरले पूर्वनिर्धारण गर्नुभएको र चुन्‍नुभएको भए पनि, तँ स्वतन्त्र नै छस्। तैँले परमेश्‍वरका विभिन्‍न माग र बन्दोबस्तहरूलाई इन्कार गर्ने छनौट गर्न सक्छस्, वा तैँले तिनलाई स्वीकार गर्ने छनौट गर्न सक्छस्; परमेश्‍वरले तँलाई स्वतन्त्र रूपमा छनौट गर्ने मौका दिनुहुन्छ। तर तैँले जे छनौट गरे पनि, वा तैँले जसरी व्यवहार गरे पनि, वा तैँले सामना गरेको मामलालाई सम्हाल्ने तेरो दृष्टिकोण जे भए पनि, वा तैँले त्यसलाई समाधान गर्न अन्तिममा जे-जस्ता माध्यम र विधिहरू प्रयोग गरे पनि, तैँले आफ्ना कार्यहरूका लागि जिम्मेवारी लिनैपर्छ। तेरो अन्तिम परिणाम तेरो व्यक्तिगत मूल्याङ्कन र परिभाषाहरूमा आधारित हुँदैन, बरु परमेश्‍वरले तेरो अभिलेख राखिरहनुभएको हुन्छ। परमेश्‍वरले धेरै सत्यता व्यक्त गर्नुभएपछि, र मानिसहरूले यति धेरै सत्यता सुनेपछि, परमेश्‍वरले आफूले भन्‍नुभएको कुरा, उहाँले माग गर्नुहुने कुरा, र मानिसहरूका लागि उहाँले बनाउनुभएका सिद्धान्तहरूका आधारमा हरेक व्यक्तिका सही र गलत कुराहरूलाई कडाइका साथ मापन गर्नुहुनेछ र हरेक व्यक्तिको अन्तिम परिणाम निर्धारण गर्नुहुनेछ। यस मामलामा, परमेश्‍वरको छानबिन, र परमेश्‍वरका योजनाबद्ध कार्य र बन्दोबस्तहरू परमेश्‍वरले मानिसहरूलाई चालबाजी गर्नु, वा बन्धनमा पार्नु होइन—तँ स्वतन्त्र छस्। तँ परमेश्‍वरका विरुद्धमा सतर्क हुनु पर्दैन, न त तैँले डर वा असहज महसुस नै गर्नुपर्छ। तँ सुरुदेखि अन्त्यसम्मै स्वतन्त्र व्यक्ति होस्। परमेश्‍वरले तँलाई स्वतन्त्र वातावरण, स्वतन्त्र छनौट गर्ने इच्छा, र स्वतन्त्र रूपमा छनौट गर्ने ठाउँ दिनुहुन्छ, जसले गर्दा तैँले आफै छनौट गर्न सक्छस्, र तैँले जुनसुकै परिणाम प्राप्त गरे पनि त्यो तैँले लिने मार्गद्वारा नै पूर्ण रूपमा निर्धारित हुन्छ। यो उचित कुरा हो, होइन र? (हो।) यदि, अन्तिममा, तैँले मुक्ति पाइस्, र तँ परमेश्‍वरमा समर्पित हुने र परमेश्‍वरसँग मिल्ने व्यक्ति होस्, र तँ परमेश्‍वरले स्वीकार गर्नुहुने व्यक्ति होस् भने, तैँले आफ्ना सही छनौटहरूका कारण प्राप्त गर्ने कुरा यही नै हो; यदि, अन्तिममा, तैँले मुक्ति पाउँदैनस्, र तँ परमेश्‍वरसँग मिल्ने हुन सक्दैनस्, र तँलाई परमेश्‍वरले प्राप्त गर्नुहुन्न, र तँ परमेश्‍वरले स्वीकार गर्नुहुने व्यक्ति होइनस् भने, त्यो पनि तेरो आफ्नै छनौटमा निर्भर हुन्छ। त्यसकारण, आफ्नो काममा, परमेश्‍वरले मानिसहरूलाई छनौट गर्ने धेरै ठाउँ दिनुहुन्छ, र उहाँले मानिसहरूलाई पूर्ण स्वतन्त्रता पनि दिनुहुन्छ। किनभने परमेश्‍वरले मानिसहरूको परिणाम र गन्तव्य लगायत सबै मानिस, घटना, र कामकुराहरूलाई मापन गर्न सत्यता प्रयोग गर्नुहुन्छ। त्यसैगरी, मानिसहरूको परिणाम र गन्तव्य पनि सत्यताको प्रयोगद्वारा निर्धारित हुन्छन्—परमेश्‍वरको कामको सिद्धान्त यही हो, जुन कहिल्यै परिवर्तन हुँदैन। तैँले परमेश्‍वरको डर मान्‍ने, उहाँका विरुद्धमा सतर्क हुने, र डरपोक र दासवत् भएर बाटोको अन्त्यसम्म हिँड्ने गरेकै भरमा उहाँले तँलाई स्वीकार गर्नुहुनेछैन, अनुग्रह देखाउनुहुनेछैन, र मुक्ति पाउन दिनुहुनेछैन; न त परमेश्‍वरले तैँले गरेको कुनै पनि योगदानका कारण नै तँलाई मुक्ति पाउन दिनुहुनेछ। अर्को शब्दमा भन्दा, कुनै व्यक्तिले आफू हकदार नभएको नतिजा वा राम्रो गन्तव्य प्राप्त गर्ने कुरामा कुनै अपवाद हुनेछैन—हरेक व्यक्तिले प्राप्त गर्ने जुनसुकै परिणामलाई उसले लिने मार्गले निर्धारित गरेको हुन्छ। म तिमीहरूलाई एउटा उदाहरण दिन्छु। मानौँ परमेश्‍वरले तेरा लागि वातावरण तयार गर्नुभएको छ, र यस वातावरणमा, तैँले गर्नुपर्ने कुरा भनेको आफ्ना अपराधहरूका बारेमा चिन्तन गर्नु र तिनलाई चिन्‍नु, र आफ्नो भ्रष्ट स्वभाव, भ्रामक विचार र दृष्टिकोण, कमीकमजोरी र अपर्याप्तताहरू, वा परमेश्‍वरबारेका तेरा केही गलत बुझाइ र गुनासाहरू चिन्‍नु हो। तैँले आफूलाई रक्षा गर्न बहानाहरू बनाउन र कमजोर तर्कहरू प्रस्तुत गर्न छोड्नुपर्छ र यसको सट्टा समर्पित हुन, आफ्नो वर्तमान परिस्थितिलाई परिवर्तन गर्न सम्बन्धित सत्यताहरूको खोजी गर्न, र आफूभित्र सत्यतालाई स्वीकार गर्न र त्यसपछि सत्यता सिद्धान्तहरू अनुसार काम गर्न सक्नुपर्छ। त्यसो गरेर तैँले चाहेको प्रभाव हासिल गर्नेछस्। जब फेरि तँमाथि यस्तै कुराहरू आइपर्छन्, तब तैँले स्वाभाविक रूपमै सत्यता सिद्धान्तहरू अनुसार अभ्यास गर्नेछस्, र तँलाई सहयोग गर्न परमेश्‍वरले विशेष वातावरणहरू तयार गरिरहनु पर्दैन। यो मानिसहरूले हासिल गर्न सक्‍ने कुरा हो, र तिनीहरूले यो हासिल गर्न सके भने, परमेश्‍वरले कुनै अनावश्यक काम गर्नुहुनेछैन। तर सत्यता नपछ्याउनेहरूका हकमा परमेश्‍वरको मनोवृत्ति फरक हुन्छ। कतिपय मानिसहरूले कामकुराहरू आइपर्दा सत्यताको खोजी गर्दैनन् वा आत्मचिन्तन गर्दैनन्, बरु तिनीहरू नकारात्मक र गनगने भएर परमेश्‍वर र अरू मानिसहरूका बारेमा गुनासो गरिरहन्छन्। तिनीहरूले परमेश्‍वरका बारेमा धारणाहरू विकास गर्ने मात्र नभई उहाँको आलोचना पनि गर्छन्। यदि कसैले तिनीहरूलाई काट-छाँट र खुलासा गर्यो भने, तिनीहरूले आफूलाई सही साबित गर्ने बहानाहरू खोज्छन्, र तिनीहरू आफ्नो काममा निष्क्रिय र सुस्त पनि हुन सक्छन्, वा कामकुराहरूलाई कमजोर समेत बनाउन सक्छन्। त्यस्ता मानिसहरू छुटकारा पाउन नसक्ने, र परमेश्‍वरले तिरस्कार गर्नुहुने मानिसहरू हुन्। यदि तँसँग परमेश्‍वरमा विश्‍वास गर्ने क्रममा सत्यतामा केही चासो छ, र तँ प्रवचनहरू सुन्‍न र सत्यताप्रति लागिपर्न तयार छस्, र तँसँग अलिक सकारात्मक मनोवृत्ति छ भने, परमेश्‍वरले तेरो हृदयलाई छानबिन गर्नुहुनेछ, र तैँले सत्यताको खोजी गर्दा तँलाई अलिक उत्प्रेरित गर्नुहुनेछ, त्यसपछि तैँले सत्यताको अभ्यास गर्न सक्छस् कि सक्दैनस् भनेर उहाँले छानबिन गर्नुहुनेछ। तर यदि तैँले नकारात्मक बन्‍ने र आफ्नो काममा सुस्त हुने, बहानाहरू बनाउने र आफूलाई सही साबित गर्ने, र सबै ठाउँमा सानो कुरालाई ठूलो बनाउने छनौट गर्ने गर्छस्, र आफूलाई चिन्‍ने वा पश्चात्ताप गर्ने छनौट गर्दैनस् भने, परमेश्‍वरले के गर्नुहुनेछ र उहाँले तँलाई कसरी निराकरण गर्नुहुनेछ? परमेश्‍वरले के-कस्ता परिवर्तनहरू देखा पर्छन् भनेर चुपचाप अवलोकन गर्नुहुनेछ। परमेश्‍वरले तँलाई उत्प्रेरित गर्नुहुनेछैन, न त उहाँले तँलाई उहाँका वचनहरू पढ्न र सत्यताको खोजी गर्न मनाउनु नै हुनेछ। परमेश्‍वर संलग्‍न हुनुहुनेछैन वा उहाँले हस्तक्षेप गर्नुहुनेछैन—उहाँले तँलाई आफ्नो हृदय सन्तुष्ट हुने गरी तमासा देखाउन दिनुहुनेछ। जब तेरो विवेक बिउँझन्छ र तैँले “मैले यसो गर्नु हुँदैनथियो” भन्‍ने सोच्छस्, वा तैँले कहिलेकाहीँ तेरो वर्तमान परिस्थितिसँग मिल्‍ने अनुभवात्मक गवाही सुन्छस् र त्यो व्यक्तिले कसरी व्यवहार गर्यो भनेर पत्ता लगाउँछस्, त्यसपछि अचानक तैँले गरेको काम अनुचित, तर्कहीन, र अभद्र थियो भन्ने महसुस गर्छस्, र तेरो हृदयमा अलिकति पीडा हुन्छ, तब त्यहाँदेखि तँ नकारात्मक वा कमजोर हुनेछैनस्, र तँलाई आफूलाई सही साबित गर्नका लागि मुख खोल्न लाज लाग्‍नेछ, र कामकुराहरूलाई बाधा दिने र कमजोर बनाउने तेरा विचार वा कार्यहरू झन्-झन् कम हुनेछन्, र ती झन्-झन् कम गम्भीर हुनेछन्। यो कुरा अन्तिममा जुन हदसम्‍म विकसित भए पनि, जेसुकै भए पनि, यो सबै तेरो आफ्नै व्यवहार हो। परमेश्‍वरले अन्ततः तँलाई मूल्याङ्कन गर्ने प्रमाण खोज्ने उद्देश्यले गुप्त रूपमा र चुपचाप हेरिरहनुभएको हुन्छ। यो त निनवे सहर नष्ट गरिन लागेको बेला जस्तै हो, जुन बेला परमेश्‍वरले निनवेवासीहरूलाई सन्देश दिनका लागि मात्रै योनालाई पठाउनुभयो। परमेश्‍वरले तिनीहरूलाई आफ्नो पाप स्वीकार गर्न, पश्चात्ताप गर्न, वा आफ्ना समस्याहरू बुझ्न उत्प्रेरित गर्नुभएन—उहाँले यी कुराहरू गर्नुभएन। परमेश्‍वरले योनालाई सन्देश दिन मात्रै पठाउनुभयो, अनि साथसाथै यो सूचना सुनेपछि तिनीहरूले कस्तो प्रतिक्रिया दिए र कार्यहरू गरे, र माथिदेखि तलसम्मका सबै मानिसहरूको योजना के थियो, र परमेश्‍वरबाट आएको यो सूचनाप्रति तिनीहरूको मनोवृत्ति के थियो भनेर हेर्न गुप्त रूपमा अवलोकन गर्नुभयो। उहाँले गुप्त रूपमा अवलोकन मात्रै गर्नुभयो। “अवलोकन” को अर्थ के हो? यसको अर्थ परमेश्‍वरले दर्शकझैँ परिस्थितिहरू कसरी विकसित हुन्छन् भन्ने कुराको प्रक्रियालाई र परिस्थितिहरू परिवर्तन हुने दिशालाई नियाल्नुहुन्छ, र उहाँले कुनै पनि हालतमा हस्तक्षेप गर्नुहुन्‍न भन्ने हो। परमेश्‍वरले योनालाई ती केही वाक्यहरू बताउन लगाउने बाहेक कुनै थप काम गर्नुभएन, न त उहाँले मानिसहरूलाई अर्ती दिने कुनै काम नै गर्नुभयो, अनि यति मात्र होइन, बताउनका लागि थप कुनै शब्दहरू थिएनन्, योनाको मुखबाट आएका ती केही वाक्यहरू मात्रै थिए। अवश्य नै, आजका मानिसहरूमाथि परमेश्‍वरको कामका सिद्धान्तहरू अपरिवर्तित नै छन्—उहाँ अझै पनि यसरी नै काम गर्नुहुन्छ, र मानवजातिप्रतिको परमेश्‍वरको मनोवृत्ति सुरुदेखि अन्त्यसम्मै यही हो। उहाँले कसैलाई परिवर्तन गर्न चाहनुभए पनि वा व्यक्तिमा कुनै कुरा हासिल गर्न चाहनुभए पनि, आफ्‍नो कामप्रतिको परमेश्‍वरका मनोवृत्ति, सिद्धान्त, र विधिहरू परिवर्तन हुँदैनन्। किन? परमेश्‍वरले मेसिन वा कठपुतलीहरू नभई जीवित मानिसहरू, स्वतन्त्र इच्छा भएका सृजित मानवहरूलाई सृष्टि गर्नुभएको हो। जब परमेश्‍वरले सत्यता व्यक्त गर्नुहुन्छ वा कुनै कुरा हासिल गर्न चाहनुहुन्छ, तब उहाँले प्रायजसो सुरुमा तिनीहरूलाई उहाँका अभिप्रायहरू बुझ्न लगाउने प्रयास गर्न सहयोग गर्ने वातावरण तयार गर्नुहुन्छ, र कहिलेकाहीँ उहाँले मानिसहरूलाई उहाँका अभिप्राय र मागहरू के-के हुन् भनेर सीधै भन्‍नुहुन्छ; बाँकी कुरा मानिसहरूले आफ्नो स्वतन्त्र इच्छा र आफूसँग भएका विभिन्‍न अवस्थाहरूका आधारमा गर्ने निर्णयहरूमा निर्भर हुन्छ। निनवेवासीहरूप्रति परमेश्‍वरको मनोवृत्ति यही थियो, र उहाँले अहिले मुक्ति दिन चाहनुहुने मानिसहरूप्रति उहाँको मनोवृत्ति अपरिवर्तित नै छ। परमेश्‍वरको कामका सिद्धान्तहरू परिवर्तन भएका छैनन्; परमेश्‍वर सधैँ यसरी नै काम गर्नुहुन्छ, र उहाँले सृष्टि गर्नुभएका मानवहरूमा गर्नुहुने कामका सिद्धान्तहरू सधैँ यस्तै हुन्छन्। योनाले निनवेका मानिसहरूलाई सूचना दिएपछि, ऊ शान्त हुने ठाउँ खोज्न गयो र परमेश्‍वरको सन्देश सहरको माथिबाट तलसम्म फैलाएपछि निनवेवासीहरूका बीचमा कस्तो आघात र गतिविधि पैदा हुन्छ भनेर हेर्नका लागि सहरका मानिसहरूलाई छेउबाट नियालेर हेरिरह्यो, र परमेश्‍वरले निनवेलाई नष्ट गर्न लाग्‍नुभएको छ भन्‍ने खबर सबैले सुनिसकेका थिए—उसले अवलोकन मात्रै गर्‍यो। अवश्य नै, यो अवलोकनका लागि समय लाग्यो, र यस प्रक्रियाका अवधिमा, परमेश्‍वरले यी सबै कुराहरूमा आएका परिवर्तनहरूलाई हेरिरहनुभएको थियो। यदि परिस्थितिहरू राम्रो दिशामा अघि बढे भने, अवश्य नै परमेश्‍वर प्रसन्न हुनुहुनेथियो; यदि परिस्थितिहरू खराब दिशामा अघि बढे भने, उहाँले शोक मनाउनुहुनेथियो, तर त्यो परिस्थितिमा निर्भर हुनेथियो। परमेश्‍वरले नै मानिसहरूलाई सृष्टि गर्नुभएको हुनाले परमेश्‍वरले शोक मनाउनुहुनेथियो, र मानिसहरूले विनाशको सामना गर्दा, वा कुनै ज्यान गुम्न लाग्दा परमेश्‍वरले शोक मनाउनुहुन्छ। तर, भ्रष्ट मानिसहरू यति भावशून्य र मन्द बुद्धिको भएको, र यति विद्रोही भएको देख्दा, परमेश्‍वरले शोक मनाउनुहुन्न। परमेश्‍वरले आफ्नो मूल योजना अनुसार, उहाँले काम गर्ने तरिकाहरू अनुसार, र उहाँले सृजित प्राणीहरूलाई निराकरण गर्ने तरिका र सिद्धान्तहरू अनुसार आफूले गर्नुपर्ने कामकुरा गर्नुहुनेछ। यहाँ कुनै मानव अनुभूति वा भावनाहरू हुँदैनन्, सृष्टिकर्ताका कामकुरा गर्ने सिद्धान्त र मापदण्डहरू मात्रै हुन्छन्। त्यसकारण यस सन्दर्भमा, मानिसहरूले परमेश्‍वरका सोच र विचारहरूका बारेमा अडकल र अनुमानहरू गर्नका लागि सृजित मानवहरूको सङ्कुचित मानसिकता प्रयोग गर्नुको सट्टा, आफ्नै धारणाहरूलाई त्याग्‍नुपर्छ र मानिसहरूलाई व्यवहार गर्ने परमेश्‍वरका मनोवृत्ति र विधिहरू सटीक रूपमा बुझ्नुपर्छ। परमेश्‍वरले तँमा काम गर्नुहुन्छ, तेरा लागि वातावरण तयार गर्नुहुन्छ, र तँलाई तालिम दिन र अभ्यास गर्न सक्षम बनाउनका लागि मानिस, घटना, र कामकुराहरू मिलाउनुहुन्छ, र उहाँले तँमा सत्यता घुसाउन चाहनुहुन्छ—यसरी कामकुराहरू गर्नुको परमेश्‍वरको मूल अभिप्राय के हो? यो जीवनलाई आदर र कदर गर्ने सिद्धान्तमा आधारित छ। यो सृजित मानवप्रति हुने सृष्टिकर्ताको भावना होइन—परमेश्‍वरसँग कुनै भावनाहरू हुँदैनन्। यो मूल अभिप्रायको सिद्धान्तले मानवको देहगत सम्बन्धका भावनाहरूलाई पार गर्छ, र अवश्य नै, यो कुनै प्रकारको स्‍नेह पनि होइन—यो जीवनलाई कदर र आदर गर्ने सिद्धान्तबाट पैदा हुन्छ। कतिपय मानिसहरू भन्छन्: “के यो परमेश्‍वरको मनको आयाम हो? के यो उहाँको उच्च स्तरको सत्व हो?” के तिमीहरूलाई त्यस्तो लाग्छ? (लाग्दैन।) तैँले मानिसहरूलाई वर्णन गर्न “स्तरको सत्व” र “मनको आयाम” भन्‍ने शब्दहरू प्रयोग गर्न सक्छस्, तर तिनलाई परमेश्‍वरमा लागू नगर्। यो न त मनको आयाम हो न त यो स्तरको सत्व नै हो। एक हिसाबमा, यसलाई सृष्टिकर्ताको प्रेमिलो स्वभाव भनेर भन्‍न सकिन्छ, र अर्को हिसाबमा, यो परमेश्‍वरको पहिचान र सारको प्रकटीकरण हो भनेर पनि भन्‍न सकिन्छ। परमेश्‍वरले कुनै पनि सृजित प्राणीको जीवनलाई कदर र सम्मान गर्नुहुन्छ, तर यो कदर र सम्मानका आधारमा, परमेश्‍वरले आफ्ना सिद्धान्तहरूमा सम्झौता गर्नुहुन्‍न, र यी सिद्धान्तहरू भावना वा देहका होइनन्। ती केका हुन्? ती सत्यताका सिद्धान्तहरू हुन्, जुन परमेश्‍वरको स्वामित्वमा मात्रै हुन्छ। यसबारेमा विचार गर त, यदि मानिसहरूका छोराछोरी छन् भने, तिनीहरूले उनीहरूलाई हदभन्दा बढी माया गर्छन् र उनीहरूप्रति गहन भावनाहरू बोक्छन्। तिनीहरूले आफ्ना छोराछोरीलाई दुई हातमा हल्लाउँदै दिनभरि उनीहरूसँग बस्न सकूँ भन्‍ने समेत चाहन्छन्। परमेश्‍वरसँग मानिसहरूप्रति त्यस्तो कुनै भावना वा स्‍नेह हुँदैन। मानिसहरूको रगतको नाताका कारण, तिनीहरूले आफ्ना छोराछोरीप्रति त्यस्ता भावनाहरू विकास गर्छन्, र त्यस्ता भावनाहरूले मानिसहरूलाई आफ्नो समझ र सिद्धान्तहरू गुमाउने तुल्याउँछन्। ती सामान्य मानवताका प्राकृतिक वा सामान्य प्रकटीकरणहरू होइनन्, न त ती प्रेमको प्रकटीकरण नै हुन्। ती पूर्ण रूपमा भावना र गरममिजासीपन हुन्—ती रगतको नाताबाट पैदा हुने भावनाहरू हुन्। भावनाहरू सत्यता होइनन्, र ती सामान्य मानवतामा हुनुपर्ने कुराहरू होइनन्; ती नकारात्मक कुराहरू हुन्। परमेश्‍वरले मानवजातिलाई पुलपुल्याउनुहुन्‍न वा मत्ताउनुहुन्‍न। मानवजातिप्रतिको परमेश्‍वरको मनोवृत्ति के हो? परमेश्‍वरले तँलाई छनौट गर्नुभयो, र उहाँ तेरा लागि जिम्मेवार हुनुहुन्छ, र सृजित मानवको जीवनलाई कदर गर्ने र जीवनलाई सम्मान गर्ने सिद्धान्तका आधारमा तँलाई सत्यता र जीवन आपूर्ति गर्न काम गर्नुहुन्छ र मूल्य चुकाउनुहुन्छ, र वचनहरू बोल्नुहुन्छ। तर परमेश्‍वरले मानिसहरूले कल्पना गर्ने गरे जस्तो तरिकाले काम गर्नुहुन्‍न, अर्थात् तँलाई दह्रिलो गरी पक्रेर, वा अझै बोलचालको भाषामा भन्दा, तँलाई झकझकाएर काम गर्नुहुन्‍न। त्यस्तो हुँदैन। परमेश्‍वरले मानिसहरूलाई झकझकाउनुहुन्‍न; उहाँले मानिसहरूलाई कहिल्यै कुनै कुरा गर्न जबरजस्ती गर्नुहुन्‍न। परमेश्‍वरमाथिको आफ्नो विश्‍वासमा आशिष्‌हरू प्राप्त गर्नका लागि, मानिसहरूले सधैँ परमेश्‍वरलाई जबरजस्ती गर्न चाहन्छन्, र सधैँ परमेश्‍वरलाई आशिष्‌हरू दिन बाध्य पार्न चाहन्छन्, उहाँले तिनीहरूलाई स्वर्गको राज्यमा प्रवेश गर्न दिनुहोस् भनी परमेश्‍वरसँग टाँसिन र उहाँलाई जबरजस्ती गर्न पनि चाहन्छन्। के कुरा यही होइन र? (हो।) परमेश्‍वरले तँलाई जबरजस्ती गर्नुहुन्‍न। “जबरजस्ती गर्नु” भन्‍ने बोलचालका शब्द प्रयोग गर्नु राम्रो त होइन, तर यो अलिक स्पष्ट छ र मानिसहरूलाई बुझ्न सजिलो छ। परमेश्‍वरले तँलाई दह्रो गरी पक्रेर राखिरहनुभएको छैन—तँ स्वतन्त्र छस्। यदि परमेश्‍वरले तेरो जीवनलाई आदर गर्नुहुने, कदर गर्नुहुने, र बहुमूल्य ठान्‍नुहुने हुनाले तैँले परमेश्‍वरले तँमा गर्नुहुने यो सबै कामलाई कदर गर्छस् भने, उहाँले तेरा लागि कुनै पनि वातावरण योजनाबद्ध गर्नुहुँदा र प्रबन्ध गर्नुहुँदा तँ उहाँदेखि सतर्क हुने, उहाँबारे गलतफहमीहरू बोक्ने, उहाँप्रति प्रतिरोधी महसुस गर्ने, वा उहाँलाई इन्कार गर्ने छनौट गर्नु हुँदैन। बरु, तैँले सृजित प्राणीले गर्नुपर्ने कुरा गर्नुपर्छ र सृष्टिकर्ताप्रति सृजित प्राणीमा हुनुपर्ने मनोवृत्ति—समर्पण र स्वीकार देखाउनुपर्छ। यस्तै होइन र? (हो।) अहिले यो पक्षमा स्पष्ट रूपमा सङ्गति गरिएको छ।

मानिसहरूले परमेश्‍वरको कामलाई लिने तरिकाले तिनीहरूको एउटा धारणा र कल्पनालाई खुलासा गरिसकेको छ। यो धारणा र कल्पना के हो? मानिसहरूले परमेश्‍वरका योजनाबद्ध कार्य र बन्दोबस्तहरूलाई उहाँले तिनीहरूलाई छलछाम र नियन्त्रण गर्नुहुने कार्यका रूपमा अर्थ्याउँछन्। के परमेश्‍वरले यसरी नै काम गर्नुहुन्छ? (गर्नुहुन्‍न।) मानिसहरूको हृदयको गहिराइमा, तिनीहरूलाई स्पष्ट रूपमा परमेश्‍वरको डर लाग्छ। परमेश्‍वरको बारेमा उल्लेख गर्दा मात्रै पनि, तिनीहरूलाई उहाँ डरलाग्दो हुनुहुन्छ र प्यारो हुनुहुन्‍न भन्‍ने लाग्छ। तिनीहरू यदि तैँले परमेश्‍वरका वचनहरू सुन्दैनस् र तँ उहाँका योजनाबद्ध कार्य र बन्दोबस्तहरूमा समर्पित हुँदैनस् भने, तैँले उहाँका वचनहरू सुनेर उहाँका योजनाबद्ध कार्य र बन्दोबस्तहरूमा समर्पित नभएसम्म उहाँ तँसँग रिसाउनुहुनेछ, र उहाँले तँलाई पूर्ण नबनाएसम्‍म उहाँले हार मान्नुहुनेछैन भन्‍ने विश्‍वास गर्छन्। के यो मानिसहरूमा हुने धारणा होइन र? मानिसहरूले परमेश्‍वरलाई के भनी कल्पना गर्छन्? के तिनीहरूले उहाँलाई तानाशाहका रूपमा कल्पना गर्दैनन् र? तिनीहरू के सोच्छन् भने, तैँले उहाँको शासन स्वीकार गर्नैपर्छ, उहाँका नीतिहरू स्वीकार गर्नैपर्छ, र उहाँलाई आदर गर्नैपर्छ र उहाँले तँलाई जे गर्न लगाउनुहुन्छ त्यही गर्नैपर्छ, र तैँले उहाँको पिठ्युँ पछाडि उहाँका बारेमा कुरा गर्नु हुँदैन, र उहाँले तेरा लागि तयार गर्नुहुने वातावरणहरू स्वीकार गर्नैपर्छ, र स्वीकार गरिनस् भने, तँलाई दण्डित गरिनेछ र तैँले दण्ड भोग्‍नेछस्। के परमेश्‍वरले साँच्‍चै नै यसरी काम गर्नुहुन्छ त? (गर्नुहुन्‍न।) परमेश्‍वरले तँलाई आदर गर्नुहुन्छ र तेरा लागि जिम्मेवारी लिनुहुन्छ। परमेश्‍वरले सृजित मानवहरूको जीवनलाई कदर गर्नुहुन्छ। मानिसहरू आफ्ना लागि के राम्रो हो भनेर पहिचान गर्नमा असफल हुनु हुँदैन, वा उहाँको दयाप्रति अकृतज्ञ हुनु हुँदैन। यदि तैँले परमेश्‍वरको दयालाई कदर गर्छस् भने, तैँले उहाँले तयार गर्नुहुने वातावरणहरू स्वीकार गर्नुपर्छ र तिनलाई उहाँबाट आएको हो भनेर स्वीकार गर्नुपर्छ। तैँले त्यसमा रहेका सत्यताहरू स्वीकार नगरे पनि, त्यसमा रहेका सत्यता सिद्धान्तहरू नबुझे पनि, र तैँले के अभ्यास गर्नुपर्छ वा के परिवर्तन गर्नुपर्छ भन्‍ने नबुझे पनि, कम्तीमा पनि तँ परमेश्‍वरदेखि सतर्क हुनु वा उहाँलाई गलत रूपमा बुझ्नु हुँदैन—तैँले हासिल गर्नुपर्ने कुरा यही हो। तैँले यी वातावरणहरूबाट केही प्राप्त नगरे पनि, परमेश्‍वरका चाहनाहरूको गलत अर्थ नलगा। परमेश्‍वरले तँबाट केही कुरा प्राप्त गर्ने प्रयास गरिरहनुभएको छैन। तँ सानो सृजित प्राणी मात्रै होस्, त्यसकारण परमेश्‍वरले तँबाट के नै प्राप्त गर्न खोज्‍नुहुन्छ र? तेरो जीवन र आज तैँले आनन्द लिने सबै कुरा परमेश्‍वरले तँलाई दिनुभएको हो, अनि तैँले बुझेको थोरै धर्मसिद्धान्त पनि तँलाई परमेश्‍वरले नै दिनुभएको हो। तेरो स्वतन्त्र इच्छा, तेरो क्षमता, तेरा वरदानहरू, र तेरा ठूला-साना दुवै योग्यता र सीपहरू सबै परमेश्‍वरले नै तँलाई दिनुभएको हो। परमेश्‍वरले तँबाट प्राप्त गर्न खोज्‍नुपर्ने के कुरा छ र? यदि उहाँले तँमा सत्यता घुसाएर तँलाई उहाँमा समर्पित हुन र उहाँको डर मान्‍न लगाउनुभएपछि परमेश्‍वरले महिमा प्राप्त गर्नुहुन्छ, र तँलाई परमेश्‍वरले तँबाट यही कुरा प्राप्त गर्न खोजिरहनुभएको छ भन्‍ने लाग्छ भने, के तैँले उहाँलाई आफ्नै नीच मापदण्डहरू अनुसार आलोचना गरिरहेको हुँदैनस् र? यो परमेश्‍वरका विरुद्धमा गरिएको ईश्‍वरनिन्दा हो, होइन र? (हो।) परमेश्‍वरले मानिसहरूबाट के महिमा प्राप्त गर्न सक्‍नुहुन्छ? अन्त्यमा, ठोस फाइदाहरू प्राप्त गर्नेहरू त मानिसहरू आफै हुन्छन्। उहाँले आफ्‍नो काम पूरा गर्नुभन्दा पहिले नै महिमा प्राप्त गरिसक्नुभएको हुन्छ, किनभने परमेश्‍वर स्वयम् नै महिमित हुनुहुन्छ—उहाँको सत्यता र अख्तियार शैतानको हारको प्रमाण हो, र ती सबै नै सकारात्मक कुराहरूको वास्तविकता हुन्। परमेश्‍वर स्वयम् नै महिमित हुनुहुन्छ, त्यसोभए के उहाँले अझै पनि तँजस्तो सानो सृजित प्राणीबाट थोरै महिमा प्राप्त गर्नु आवश्यक छ र? परमेश्‍वरले मानिसहरूबाट केही कुरा प्राप्त गर्न खोज्नुहुन्न। यदि उहाँले कुनै कुरा प्राप्त गर्न खोज्नुहुन्छ भने, यो मानिसहरूलाई अन्ततः उहाँको व्यवस्थापन योजनाअनुसार उहाँका मापदण्डहरू पूरा गर्न सक्षम बनाउनु हो, र मानिसहरूले मुक्ति प्राप्त गरेपछि र तिनीहरू परमेश्‍वरसँग मिल्ने बन्‍न सकेपछि, उहाँले विश्राम लिनुहुनेछ—मानवजातिको मुक्तिका कारण, परमेश्‍वरले त्यसको बदलामा विश्राम लिन पाउनुहुनेछ—परमेश्‍वरले प्राप्त गर्न खोज्नुहुने कुरा यही हो। त्यसोभए, के अन्तमा ठोस फाइदाहरू प्राप्त गर्ने मानिसहरू नै होइनन् र? मानिसहरूले सत्यता प्राप्त गरेका हुनेछन्, तिनीहरूलाई त्यस उप्रान्त जीवनमा हराएको महसुस हुनेछैन—तिनीहरूसँग दिशा र मार्ग हुनेछ—र तिनीहरू परमेश्‍वरसँग मिल्ने हुनेछन् र तिनीहरूले त्यस उप्रान्त उहाँका विरुद्धमा विद्रोह गर्नेछैनन्, तिनीहरूलाई उप्रान्त कुनै पनि दुष्ट शक्तिले बन्दी बनाउनेछैन, तिनीहरू साँचो सृजित प्राणी हुनेछन्, र तिनीहरूले त्यस उप्रान्त मृत्युको सामना गर्नेछैनन्—त्यो कति ठूलो सम्मानको कुरा हो! सबैभन्दा बढी ठोस फाइदाहरू प्राप्त गर्नेहरू मानव नै हुन्, अर्थात् परमेश्‍वरको काम र परमेश्‍वरको मुक्ति स्वीकार गर्ने मानिसहरू। के यो पक्षमा स्पष्ट रूपमा सङ्गति गरिएको छ? यसमा रहेको मानिसहरूको धारणा र कल्पना के हो? (तिनीहरूले परमेश्‍वरका योजनाबद्ध कार्य र बन्दोबस्तहरूलाई उहाँले मानिसहरूलाई छलछाम र नियन्त्रण गर्नुभएको हो भनेर अर्थ्याउँछन्।) यदि हामीले यसबारे सङ्गति नगरेका भए, मानिसहरूको मनमा सधैँ तिनीहरूले व्यक्त गर्न नसक्‍ने वा व्यवस्थित सिद्धान्त नबनेका केही विचार र दृष्टिकोणहरू हुनेथिए। यी कुराहरूले तिनीहरूलाई आफ्नो कर्तव्य पूर्तिमा रोकावट पैदा नगर्ने भए पनि, वा तिनीहरूको दैनिक जीवनमा स्पष्ट रूपमा असर नगर्ने भए पनि, तिनले तिनीहरूको सत्यता पछ्याइ, परमेश्‍वरप्रतिको तिनीहरूको मनोवृत्ति, र परमेश्‍वरसँगको तिनीहरूको सम्बन्धमा गम्भीर असर पार्छन्। त्यसकारण, मानिसहरूले त्याग्‍नुपर्ने कुराहरू यिनै हुन्। यो समस्या समाधान भएपछि, तैँले आफू र परमेश्‍वरबीचको पर्खाललाई त्यागेको हुनेछस्, र सत्यता पछ्याउने तेरो मार्गको एउटा बाधा हटाइएको हुनेछ, जसले गर्दा तँलाई सत्यता पछ्याउन सजिलो हुनेछ। जब वास्तविक कठिनाइहरू समाधान हुन्छन्, तब तँ र परमेश्‍वरबीचका पर्खाल र बाधाहरू घट्नेछन्, त्यसैले तैँले झनै सहज रूपमा आफ्नो कर्तव्य पूरा गर्न र सत्यता अभ्यास गर्न सक्न सक्नेछस्। यो त युद्धमैदानमा जानु जस्तै हो—तिमीहरूलाई युद्धमा जाँदा हल्का भारी बोक्‍नु राम्रो हो जस्तो लाग्छ कि गह्रौँ भारी बोक्‍नु? कुनचाहिँ अलिक बढी सहज हुन्छ? (हल्का भारी बोकेर युद्धमा जानु।) हल्का भारी बोकेर युद्धमा जानका लागि, पिठ्युँमा हतियार बोकेर जानु नै पर्याप्त हुन्छ—त्यो नै सरल र सजिलो हुन्छ। त्यसबाहेक, यदि तैँले भाँडो र सरसामान, वा प्रसाधन सामग्री र फिट्नेस् उपकरणहरू बोकेको छस् भने, भारी अत्यन्तै गह्रौँ हुनेछ; यति धेरै कुरा लडाइँमा बोकेर जाँदा पीडादायी हुनेछ, र लडाइँ गर्न असहज हुनेछ। यी धारणा र कल्पनाहरू मानिसहरूले बोकेर हिँड्ने फरक-फरक प्रकारका बोझहरू जस्तै हुन्, र तिनीहरू जहाँ गए पनि तिनीहरूका लागि हुने समस्या र बोझहरू हुन्। छोटकरीमा भन्दा, बेला-बेलामा यी कुराहरूले तँलाई असर गर्नेछन् र सत्यता पछ्याउन र अभ्यास गर्नमा तँलाई बाधा दिनेछन्। जब कुनै गम्भीर समस्याहरू हुँदैनन्, तब तँसँग कुनै ठूला समस्याहरू छैनन् जस्तो देखिनेछ। तर सिद्धान्तका गम्भीर समस्याहरू उत्पन्न भएपछि, तँसँग तँलाई परमेश्‍वरबाट अलग गर्ने यी कुराहरूको एउटा पर्खाल हुनेछ। जब यी कुराहरू बाहिर आउँछन्, तब तँलाई परमेश्‍वरसँगको तेरो सम्बन्धमा समस्या छ, तँ र परमेश्‍वरका बीचमा द्वन्द्व छ भन्‍ने महसुस हुनेछ; परमेश्‍वरमाथिको तेरो विश्‍वासको हृदय त्यति शुद्ध हुनेछैन, र तँसँग धेरै कठिनाइहरू हुनेछन्। तर जब तैँले यी कुराहरूलाई त्यागिदिन्छस्, तब तँलाई राम्रो लाग्‍नेछ, तेरो हृदय ढुक्क र मुक्त हुनेछ, र त्यस उप्रान्त रोकावट वा बन्धनमा पर्नेछैन। यी कुराहरू तेरो अवचेतन मन वा विचारहरूमा बेला-बेलामा देखा पर्ने भए पनि, तैँले ती कुराहरूलाई आधारभूत रूपमा समाधान गरिसकेको हुनेछस्, र तैँले फेरि कामकुराहरू गर्दा तँलाई निकै सहज हुनेछ र तैँले ती काम अझै सरल रूपमा गर्नेछस्। यी धारणा र कल्पनाहरूले अझै पनि तेरो मनको गहिराइमा सूक्ष्म प्रभाव पार्न सक्‍ने भए पनि, कम्तीमा पनि तैँले आफ्नो व्यक्तिपरक इच्छामा ती सकारात्मक कुराहरू होइनन् भनेर स्पष्ट रूपमा खुट्ट्याएको हुनेछस्, त्यसकारण व्यक्तिपरक रूपमा तैँले तिनलाई त्याग्‍नेछस् र तिनले तँलाई असर गर्नेछैनन्। यसरी, तैँले आफू र परमेश्‍वरबीचको यो पर्खाललाई लगभग त्यागेको र समाधान गरेको हुनेछस्।

हामी प्रायजसो सत्यता पछ्याउने विषयमा यसरी सङ्गति गर्छौँ। के तिमीहरू सत्यता पछ्याउनुको महत्त्व महसुस गर्न सक्छौ? जब तिमीहरूले आफूले चिनेजानेकाआफू वरिपरिका मानिसहरूलाई मण्डलीले सम्हालेको, कतिलाई त निकालेको वा निष्कासित समेत गरेको देख्यौ, तब के तिमीहरूले यसबारे कुनै विचार गरेका थियौ? के तिमीहरूले त्यसबाट कुनै अनुभव वा पाठहरू प्राप्त गर्‍यौ? समूह खमा सारिएका अनि निकालिएका मानिसहरूका मुख्य समस्याहरू के-के हुन्? (जब मैले आफूले चिनेजानेका मेरो वरिपरिका कतिपय मानिसहरूलाई समूह खमा स्थानान्तर गरिएको वा निकालिएको देखेँ, तब त्यसले मेरो हृदय र मनमा हलचल मच्‍चायो। तिनीहरूले धेरै वर्षदेखि परमेश्‍वरमा विश्‍वास गरेका भए पनि, तिनीहरूले वास्तवमा सत्यता पछ्याउँदैनन्, र यदि मैले पनि परिस्थितिहरू आइपर्दा सत्यता पछ्याइनँ र सत्यताको खोजी गरिनँ भने, मलाई पनि अन्तिममा तिनीहरूलाई जस्तै हटाइनेछ।) यी मानिसहरूलाई सम्हाल्ने बारेमा परमेश्‍वरको घरका सिद्धान्तहरू के-के थिए भन्‍ने तँलाई थाहा छ? के तिनीहरूमा कमजोर मानवता भएकाले र तिनीहरूले सत्यता नपछ्याएकाले, र तिनीहरू अप्रिय लागेकाले मात्रै परमेश्‍वरको घरले तिनीहरूलाई निकालेको हो? (होइन।) त्यसोभए, के ठेगान नलगाइएका सबै मानिसहरूको मानवतामा कुनै समस्या हुँदैन, तिनीहरू सबैले सत्यतालाई प्रेम गर्छन्, सत्यता पछ्याउँछन्, र तिनीहरू सत्यतामा समर्पित हुन सक्छन्, र तिनीहरूले परमेश्‍वरलाई प्रेम गर्न र उहाँको डर मान्‍न सक्छन् भन्‍ने हो त? के कुरा त्यही हो? (होइन।) के ती मानिसहरूले सत्यतालाई प्रेम नगर्ने र त्यसप्रति वितृष्ण भएका हुनाले मात्रै परमेश्‍वरको घरले ती मानिसहरूलाई निकालेको वा समूह खमा सारेको हो? तिनीहरूमा कमजोर मानवता भएकाले र तिनीहरूले सत्यतालाई स्वीकार गर्न पूर्ण रूपमा इन्कार गर्ने हुनाले तिनीहरूलाई ठेगान लगाइएको हो कि तिनीहरूको खराब रूप वा केही अस्थायी अपराधका कारण? के परमेश्‍वरको घरले मानिसहरूलाई सम्हाल्ने सिद्धान्त यही हो? (होइन।) के कसैले सत्यता नपछ्याएकाले नै परमेश्‍वरको घरले उसलाई तह लगाउँछ, कर्तव्य पूरा गर्नबाट अयोग्य तुल्याउँछ, र अन्तै पठाउँछ भन्‍ने हो? (होइन।) त्यसोभए त्यसले किन यी मानिसहरूलाई ठेगान लगाएर धपायो? (किनभने तिनीहरूले सत्यता सिद्धान्तहरू अनुसार व्यवहार गरेनन् र तिनीहरूले मण्डलीको काममा बाधा र अवरोध ल्याए, जसले गर्दा परमेश्‍वरको घरको काममा गम्भीर क्षति भयो।) के मुख्य कारण यही थियो? (हो।) अरू के-कस्ता कारणहरू थिए? के निरन्तर झूट बोलेकोमा कसैलाई कहिल्यै धपाइ छ? (छैन।) के कसैले कहिल्यै सत्यतालाई प्रेम नगरेको र सत्यताप्रति वितृष्ण भएका कारण उसलाई धपाइएको छ? के आफ्नो कर्तव्य पूरा गर्दा बफादार नभएकाले कसैलाई कहिल्यै धपाइएको छ? (छैन।) के तँलाई यी मानिसहरूलाई धपाइएको दुःखको कुरा हो भन्‍ने लाग्छ? के तिनीहरूमध्ये कसैलाई अन्याय गरिएको थियो? (थिएन।) तिनीहरूमध्ये कसैलाई पनि बिलकुलै अन्याय गरिएको थिएन। यी मानिसहरूले गरेका दुष्ट कार्यहरूका अनुसार त, तिनीहरू आत्मिक क्षेत्रमा जाँदा अठार पटक मर्न लायक हुन्छन्, र तिनीहरू सबैलाई दण्ड दिइनै\पर्छ—मर्ने अनि त्यसपछि फेरि जीवित हुने, अनि फेरि दण्डित हुने, अनि फेरि मर्ने, अनि फेरि जीवित हुने, र फेरि दण्डित हुने, अनि फेरि मर्ने—तिनीहरू जम्मा अठार पटक मर्न लायक हुन्छन्। तिनीहरूले धेरै दुष्ट कार्यहरू र जघन्य पाप गरेका हुन्छन्! त्यसोभए यी मानिसहरूलाई किन ठेगान लगाएर निष्कासित गरियो? किनभने तिनीहरूलाई ठेगान लगाउनुको कुनै विकल्प थिएन—तिनीहरूले आफ्नो कर्तव्य पूरा गरिरहेका थिएनन्, तिनीहरूले बाधा र अवरोधहरू ल्याइरहेका थिए, र तिनीहरूले कामकुरालाई अन्तर्ध्वंस गरिरहेका थिए! कतिपयले त के समेत सोच्छन् भने, यी मानिसहरूले झूट बोल्न मन पराउने भएकाले र तिनीहरूमा कमजोर मानवता भएकाले, वा तिनीहरूले हैसियत र शक्तिका लागि प्रतिस्पर्धा गर्ने र आफ्नो कर्तव्य निर्वाह गर्दा बफादार नहुने हुनाले तिनीहरूलाई तह लगाइएको हो भन्‍ने समेत सोच्छन्; अरू भ्रमित मानिसहरूले तिनीहरूले सत्यतालाई प्रेम नगर्ने र सत्यता नपछ्याउने हुनाले यस्तो भएको हो भनेर भन्छन्। त्यसोभए, के तिमीहरू सत्यतालाई प्रेम गर्छौ? के धपाइएका सबै मानिसहरूले सत्यतालाई प्रेम गर्छन् र सत्यता पछ्याउँछन्? (अहँ।) यीमध्ये कुनै पनि कुरा तथ्यहरू होइनन्। वास्तवमा, यी मानिसहरूलाई किन ठेगान लगाइयो र निष्कासित गरियो भने, आफ्नो कर्तव्य पूरा गर्ने क्रममा, तिनीहरूले बाधा र अवरोधहरू ल्याउने र विभिन्‍न कुरालाई अन्तर्ध्वंस गर्ने भूमिका खेलेका थिए, तिनीहरूले शैतान र दियाबलसहरू र ठूलो रातो अजिङ्गरले गर्न चाहेका तर गर्न नसकेका कुराहरू गरे, र तिनीहरूले परमेश्‍वरको घरका प्रशासनिक आदेशहरूलाई गम्भीर रूपमा उल्लङ्घन गरे र परमेश्‍वरलाई गम्भीर रूपमा रिस उठाए। तिनीहरूलाई धपाउनुको कुनै विकल्‍प नभएकै कारण मात्रै तिनीहरूलाई धपाइएको हो। परमेश्‍वरको घर मानिसहरूप्रति प्रेमरहित र कठोर छ भन्‍ने होइन, र परमेश्‍वरले मानिसहरूलाई मौका दिनुहुन्‍न भन्‍ने होइन। बरु कुरा के हो भने, ती मानिसहरूले आफ्नो व्यवहारमा सबै हद पार गरे, बाधा र अवरोधहरू ल्याए, र तिनीहरूले मण्डलीको काममा ल्याएका क्षतिहरू अत्यन्तै ठूला थिए। तिनीहरूले आफ्नो कर्तव्य पूरा गरिरहेका थिएनन्, र तिनीहरूले श्रमसमेत गरिरहेका थिएनन्; तिनीहरूले बाधा र अवरोधहरू ल्याइरहेका थिए, र तिनीहरूले दुष्टता गरिरहेका थिए। परमेश्‍वरका चुनिएका कुनै पनि जनलाई मण्डलीमा यस्ता मानिसहरू भएको मन पर्दैन। यदि तैँले मण्डलीमा उपहासपूर्ण कुरा भनिस् वा झूट बोलिस् भने, यो तेरो व्यक्तिगत व्यवहार मात्रै हो, यति मात्रै हो कि तैँले सत्यतालाई प्रेम गर्दैनस् र सत्यता पछ्याउँदैनस्, र यसले बाधा वा अवरोध नल्याएसम्म, कसैले पनि तँलाई तह लगाउनेछैन; यदि कहिलेकाहीँ तँ आफ्नो कर्तव्य पूरा गर्दा अलिक झाराटारुवा हुन्छस्, तर प्रायजसो तँ प्रभावकारी हुन्छस् भने, तैँले बाधा वा अवरोध पैदा नगरेसम्म, परमेश्‍वरको घरले तँलाई मण्डलीमा बस्‍ने र कर्तव्य पूरा गर्ने मौका दिनेछ, र सिद्धान्तहरू अनुसार तँसँग व्यवहार गर्नेछ। तर, यी मानिसहरूले बाधा र अवरोधहरू ल्याए। तिनीहरूले लापरवाह रूपमा दुष्कर्म गरे, र तिनीहरूले हरेक हिसाबमा सिद्धान्तहरू उल्लङ्घन गरे, जसले गर्दा ठूलो खलबली मच्चियो; मण्डलीको कामका सबै पक्षहरूलाई अन्तर्ध्वंस गरियो, र धेरै दाजुभाइ-दिदीबहिनीहरूले पूरा गरेका कर्तव्यका फलहरू पूर्ण रूपमा खेर गए। तिनीहरूका बाधा र अवरोधहरूका परिणामहरू अत्यन्तै गम्भीर हुन्छन्, र तिनलाई समाधान गर्न अनगिन्ती अन्य मानिसहरूलाई अनगिन्ती घण्टा लाग्छ, त्यसकारण यी मानिसहरूलाई धपाइनै पर्थ्यो! यसरी मात्रै दाजुभाइ-दिदीबहिनीहरूले आफ्नो कर्तव्य सामान्य रूपमा पूरा गर्न र राम्रा परिणामहरू हासिल गर्न सकून् भनेर तिनीहरूलाई रक्षा गर्न सम्भव थियो। यी दुष्ट मानिसहरू र ख्रीष्टविरोधीहरूलाई निकालेर मात्रै दाजुभाइ-दिदीबहिनीहरूका लागि काम गर्ने र जिउने उचित वातावरण सिर्जना गर्न सम्भव थियो। यदि यी दुष्ट मानिसहरू र ख्रीष्टविरोधीहरू मण्डलीमै रहिरहे भने, तिनीहरू एक किसिमको आपत् मात्रै हुनेथिए, र तिनीहरू जहाँ गए पनि गन्हाउने र फोहोर वातावरण र अराजकता हुनेथियो। तिनीहरूले गरेको कुनै पनि कुराले श्रमको मापदण्डसमेत पूरा गर्दैनथियो। तिनीहरूले बाधा दिने, अन्तर्ध्वंस गर्ने, र भत्काउने काम मात्रै गर्थे। तिनीहरूले गर्ने सबै कुरा मण्डलीको काम र मण्डली जीवनमा बाधा र अवरोध ल्याउनका लागि थियो। के तिनीहरू शैतानका सेवकहरू होइनन् र? के त्यस्ता मानिसहरू मण्डलीमा रहिरहन सक्छन्? तिनीहरू साधारण भ्रष्ट मानिसहरू नभई शैतानका सेवकहरू हुन्! यी मानिसहरूले के गरे? तिनीहरूले परमेश्‍वरका भेटीहरू उडाए र गैरविश्‍वासीहरूलाई निसर्त दिए—तिनीहरूले गैरविश्‍वासीहरूलाई अत्यन्तै उदारताका साथ पैसा दिन्थे, र उनीहरूले नमागे पनि जबरजस्ती उनीहरूलाई दिन्थे। जब तिनीहरूले गैरविश्‍वासीहरूलाई केही काम गर्न लगाउँथे र गैरविश्‍वासीहरूले सय डलरले पुग्छ भनेर भन्थे, तब तिनीहरूले तीन सय डलर दिन जिद्दी गर्थे, र जब गैरविश्‍वासीहरूले तीन सय डलर माग्थे, तब पाँच सय डलर तिर्न जिद्दी गर्थे, र गैरविश्‍वासीहरूलाई ज्याला तिरेपछि पनि थप बोनससमेत दिन्थे। जति भेटी खर्च गर्नुपर्ने भए पनि, तिनीहरूले यसबारे माथिलाई सोध्दैनथिए, बरु आफै निर्णय गर्थे। तिनीहरूले जुनसुकै काम गरे पनि, त्यसलाई परमेश्‍वरको घरका कामका बन्दोबस्तहरू अनुसार, वा परमेश्‍वरको घरले दिएका सिद्धान्तहरू अनुसार निर्वाह गर्दैनथिए, र अवश्य नै, तिनीहरूले त्यसलाई सत्यता सिद्धान्तहरू अनुसार पूरा गर्दैनथिए। तिनीहरूले परमेश्‍वरको घरका हितहरूको रक्षा गर्दै नगरी आफ्नै चाहना हरूलाई पछ्याउँथे र आफूलाई जे मन लाग्यो त्यही गर्थे। तिनीहरूले परमेश्‍वरको घरका हितहरूको रक्षा गर्नुभन्दा गैरविश्‍वासीहरूको रक्षा गर्थे, र तिनीहरूले जताततै परमेश्‍वरका भेटीहरू उडाउँथे। के त्यो तिनीहरूले कमाएको पैसा थियो? गैरविश्‍वासीहरूलाई बोनस र उपहार दिने कार्यमा तिनीहरूले पटक्‍कै कन्जुसी गर्थेनन्, र कसैलाई पनि तिनीहरूसँग असहमत हुने अनुमति हुन्थेन, र तिनीहरूसँग असहमत हुने जोकोहीलाई तिनीहरूले हप्काउँथे। के तँलाई यस्ता मानिसहरू परमेश्‍वरमा विश्‍वास गर्ने र परमेश्‍वरलाई पछ्याउने मानिसहरू हुन् भन्‍ने लाग्छ? तिनीहरू मैला हुन्, होइनन् र? के यस्ता मानिसहरूलाई निकाल्नुपर्छ? (पर्छ।) यी मानिसहरूले अरू के-कस्ता दुष्टता गरे? सुसमाचार प्रचार गर्दा तिनीहरूले परमेश्‍वरको घरलाई छल गर्नका लागि झूटा सङ्ख्याहरू रिपोर्ट गर्थे, र झूटा सङ्ख्याहरू रिपोर्ट नगर्ने जोकोहीलाई निर्दयी रूपमा कष्ट दिन्थे र दमन गर्थे। तिनीहरूले अरूलाई झूटा सङ्ख्याहरू रिपोर्ट गर्न बाध्य पार्थे, र तिनीहरूलाई त्यसो गर्ने बाहेक अरू कुनै विकल्प दिँदैनथिए। तिनीहरू कस्तो प्रकारका मानिसहरू हुन्? के तिनीहरू मानिसहरू त हुन्? यदि तैँले तिनीहरू कमजोर मानवता भएका मानिसहरू मात्रै हुन्, तिनीहरूले सत्यतालाई प्रेम गर्दैनन्, र सत्यता पछ्याउँदैनन् भनेर भनिस् भने, के यो अभिव्यक्ति सही हुन्छ? के यो बकवास हुँदैन र? (हुन्छ।) तिनीहरूले सत्यतालाई प्रेम नगर्ने र सत्यता नपछ्याउने मात्र होइन, तिनीहरूसँग सामान्य मानवतासमेत हुँदैन, सत्यतालाई प्रेम गर्ने र पछ्याउने कुरा त परै जाओस्—तिनीहरू त दियाबलस हुन्! अहिले तिमीहरूले यो कुरा स्पष्ट रूपमा देख्यौ, होइन र? (हो।) यी मानिसहरूको प्रकृति के हो? (दियाबलसहरूको प्रकृति।) तिनीहरूमा दियाबलसहरूको प्रकृति हुन्छ। निकालिएपछि, यी मानिसहरूले अवज्ञा गरे, र तिनीहरूलाई अन्यायमा परेको महसुस समेत भयो, र तिनीहरूले यसो भने, “म निर्दोष छु, मैले त्यसो गरेको छैनँ!” तथ्यहरू तिनीहरूको आँखाकै अगाडि हुन्थे, तर तिनीहरूले यसलाई स्वीकार गर्न मान्थेनन् र जिद्दी भएर आफ्नो बहानामा टाँसिइरहने कामसमेत गर्थे र तिनीहरू अन्त्यसम्मै अवज्ञाकारी नै रहन्थे; के यसले तिनीहरूलाई निकाल्नु सही थियो भन्‍ने प्रमाणित गर्दैन र? यदि यस्ता मानिसहरूलाई निकालिएन भने परिणामहरू के हुनेछन्? के तिनीहरूले पश्चात्ताप गर्नेछन्? तैँले तिनीहरूलाई कर्तव्य पूरा गरिरहने मौका दिइस् र तिनीहरूलाई काटछाँट मात्रै गरिस् भने पनि, के तिनीहरूले पश्चात्ताप गर्न र तिनीहरू सुधार हुन सक्छन्? (अहँ, सक्दैनन्।) तिनीहरूले कुनै पनि हालतमा पश्चात्ताप गर्न सक्दैनन्। यो कस्तो प्रकृति सार हो? कस्तो प्रकारका मानिसहरूले पश्चात्ताप गर्न सक्दैनन्, र तथ्यहरूको सामना गर्दा पनि पश्चात्ताप गर्दैनन्? (दियाबलसहरूले।) दियाबलसहरू, शैतानको सार भएका मानिसहरू, दुष्ट आत्माहरू, र फोहोरी पिशाचहरूले पश्चात्ताप गर्नेछैनन्; तैँले सत्यतामा जसरी सङ्गति गरे पनि, तिनीहरूले पश्चात्ताप गर्नेछैनन्। तिनीहरूले आफ्नो दुष्कर्मका तथ्यहरूलाई समेत स्वीकार गर्दैनन्, त्यसकारण के तिनीहरूले सत्यतालाई स्वीकार गर्न र आफूलाई चिन्‍न सक्छन् त? तिनीहरूले अवश्य नै त्यसो गर्दैनन्! यदि तिनीहरूले आफ्नो दुष्कर्मका तथ्यहरू स्वीकार गर्न सक्थे भने, तिनीहरूले सत्यता स्वीकार गर्ने मौका पाउनेथिए, तर तिनीहरूले तथ्यहरूसमेत स्वीकार गर्दैनन्, र आफ्ना कार्यहरूको प्रकृतिलाई मान्ने वा स्वीकार गर्ने गर्दैनन्—त्यस्ता मानिसहरूले सम्भवतः पश्चात्ताप गर्न सक्दैनन्। तिनीहरू सदोमीहरू जस्तै हुन्—यदि तैँले सदोमीहरूलाई “यदि तिमीहरूले पश्चात्ताप गरेनौ भने, परमेश्‍वरले यो सहरलाई नष्ट गर्नुहुनेछ” भनेर भनेको भए, के तिनीहरूले त्यो कुरा स्वीकार गर्नेथिए? यी शब्दहरू सुनेपछि तिनीहरूको मनोवृत्ति कस्तो हुनेथियो? तिनीहरूले ती शब्द सुन्दै नसुनेको जस्तो व्यवहार गर्नेथिए र कुनै पश्चात्ताप नगरी आफ्नै अभिरुचिअनुसार काम गरिरहनेथिए, आफूलाई जे मन लाग्यो त्यही गर्नेथिए। त्यसकारण, तिनीहरूको अन्तिम परिणामस्वरूप, तिनीहरू नष्ट भए। मण्डलीमा बाधा र अवरोधहरू ल्याउने यी मानिसहरूका हकमा भन्दा, परमेश्‍वरले तिनीहरूलाई अवसरहरू दिनुभयो, तैपनि तिनीहरूले तिनलाई कदर गरेनन् वा पश्चात्ताप गरेनन्, र तिनीहरूले अन्त्यसम्मै परमेश्‍वरको विरोध गर्न अड्डी कसे। यी मानिसहरूसँग कुनै विवेक वा समझ हुँदैन—के तिनीहरू दयाको लायक हुन्छन्? (अहँ, हुँदैनन्।) के दया पाउन लायक नभएका यी मानिसहरूको बचाउ गर्ने कोही छ? के तिनीहरूले धेरै वर्ष कष्ट भोगेका र मूल्य चुकाएका छन्, र तिनीहरूले अत्यन्तै परिश्रम र अत्यन्तै लगनशीलताका साथ काम गरेका छन्, र तिनीहरूमध्ये कतिसँग निकै राम्रो क्षमता छ, र तिनीहरूसँग निकै कार्य सक्षमता र नेतृत्वको सीप छ, र तिनीहरूलाई निकालिएकोमा पछुतो लागेको छ भन्‍ने महसुस गर्दै तिनीहरूको प्रशंसा गर्ने कोही छ? के यो दुःखको कुरा हो? (अहँ, होइन।) यो दुःखको कुरा होइन, जसको अर्थ तिनीहरूलाई धपाउनु सही कुरा थियो। यी मानिसहरूले सत्यतालाई स्वीकार गर्न सक्छन् कि सक्दैनन् र तिनीहरू कुन मार्गमा हिँडिरहेका छन् भन्‍ने कुरा नियालेर हेर्ने काम मात्रै गर। यदि मानिसहरूले आफ्नो कर्तव्य पूरा गर्दा बाधा वा अवरोधहरू समेत ल्याउँछन् भने, तिनीहरू मानवजातिको मैला हुन्! सृजित प्राणीले आफ्नो कर्तव्य पूरा गर्नु सही कुरा हो, र त्यो कर्तव्य जेसुकै भए पनि, तिनीहरूले आफ्नो जिम्मेवारी पूरा गर्नैपर्छ। यदि तिनीहरूको कर्तव्य निर्वाहन मानक अनुरूप हुँदैन भने पनि, तिनीहरूले कम्तीमा पनि बाधा र अवरोधहरू पैदा गर्नु हुँदैन! बाधा र अवरोधहरू पैदा गर्नु भनेको शैतानले गर्ने कुरा हो; यो भ्रष्ट मानिसहरूले गर्ने कुरा हुनु हुँदैन। भ्रष्ट मानिसहरूलाई शैतानले भ्रष्ट तुल्याएको छ र तिनीहरू परमेश्‍वरको विरोध नगरी बस्नै सक्दैनन्; तर, सामान्य मानवता, विवेक, र समझ भएका मानिसहरूले आफ्नो कर्तव्य पूरा गर्दा जानीजानी बाधा र अवरोधहरू पैदा गर्दैनन्। किनभने तिनीहरूको विवेक र समझले तिनीहरूलाई बाँध्छ, त्यसकारण तिनीहरूले आफ्नो कर्तव्य पूरा गर्ने क्रममा परमेश्‍वरको घरको काममा बाधा, अवरोध पुर्‍याउँदैनन्, वा त्यसलाई अन्तर्ध्वंस गर्दैनन्। व्यक्तिले मानक अनुरूप आफ्नो कर्तव्य पूरा गर्न नसके पनि, यसलाई औसत मानक अनुसार पूरा गर्नु स्वीकार्य हुन्छ, र यसले कम्तीमा पनि विवेक र समझको मानक पूरा गर्छ। तर, यी मानिसहरूले यो मानकसमेत पूरा गर्न सक्दैनन्, त्यसकारण अन्तमा तिनीहरू यस विन्दुमा मात्रै पुग्‍न सक्छन्—तिनीहरूले गरेका धेरै दुष्ट कार्यहरूका कारण तिनीहरूलाई परमेश्‍वरको घरबाट निकालिन्छ वा निष्कासित गरिन्छ। यी मानवजातिका मैला हुन्!

यसपछि, हामी “आफू र परमेश्‍वरबीचका पर्खालहरू र परमेश्‍वरप्रतिको आफ्नो शत्रुतालाई त्याग्‍नु” भन्‍ने विषयमा रहेका धारणा र कल्पनाहरूका समस्याहरूका बारेमा कुरा गरौँ, जुन सत्यता कसरी पछ्याउने भन्‍ने अभ्यासभित्र पर्ने “त्याग्‍नु” को तेस्रो विषयवस्तु हो। हामीले भर्खरै परमेश्‍वरको कामसम्बन्धी कतिपय मानिसहरूका धारणा र कल्पनाहरूका बारेमा कुरा गर्‍यौँ। अहिले यसलाई हेर्दा, के मानिसहरूमा परमेश्‍वरको कामका बारेमा अरू केही धारणा र कल्पनाहरू हुँदैनन् र? के यी धारणा र कल्पनाहरूले मानिसहरूले परमेश्‍वरको कामलाई कसरी लिन्छन्, तिनीहरूले परमेश्‍वरको कामलाई कसरी अनुभव गर्छन्, र तिनीहरूले परमेश्‍वरको कामलाई कसरी बुझ्छन् र चिन्छन् भन्‍ने कुरामा असर गर्नेछन्? मण्डलीमा देखा पर्ने विभिन्‍न प्रकारका मानिसहरूका बीचमा, एउटा प्रकार भनेको दुष्ट मानिसहरू र ख्रीष्टविरोधीहरू हुन्। तिनीहरूले गरेको जुनसुकै दुष्टताले गर्दा तिनीहरूलाई तह लगाइएको भए पनि, र मण्डलीले तिनीहरूलाई जुनसुकै मामलाका कारण निकालेको वा निष्कासित गरेको भए पनि, परमेश्‍वरको घरले अविश्‍वासी, दुष्ट मानिसहरू, र ख्रीष्टविरोधीहरूलाई पखाल्ने बारेमा निश्‍चित धारणाहरू राख्‍ने केही मानिसहरू सधैँ हुन्छन्, र यी धारणा र कल्पनाहरू तिनीहरूसँग परमेश्‍वरको काम वा परमेश्‍वरको सार्वभौमिकताबारे कुनै बुझाइ हुँदै नभएकाले उत्पन्न भएका हुन्छन्। मानिसहरूका धारणा र कल्पनाहरूमा, मण्डली भनेको परमेश्‍वरले पृथ्वीमा काम गर्नुहुने ठाउँ हो, त्यसकारण मण्डली भनेको मानिसहरूले परमेश्‍वरको सार्वभौमिकता देख्‍ने सबैभन्दा प्रत्यक्ष ठाउँ हो, र परमेश्‍वरको सार्वभौमिकता प्रकट हुने सबैभन्दा प्रत्यक्ष र स्पष्ट ठाउँ यही हो भनेर पनि भन्‍न सकिन्छ। तर, यस ठाउँमा, मानिसहरूले प्रायजसो तिनीहरूका धारणाहरूसँग नमिल्ने कतिपय मानिस, घटना, र कामकुराहरू देखा पर्ने गरेको देख्छन्। मानिसहरूले आफ्‍ना धारणाहरूमा के सोच्छन् भने, मण्डली परमेश्‍वरको कामसँग सम्बन्धित ठाउँ भएको हुनाले, यो मित्रता र शान्ति, प्रेम र सहनशीलता, र हर्ष र आरामले भरिएको शान्त र नीरव ठाउँ हुनुपर्छ। तिनीहरू के विश्‍वास गर्छन् भने, दुष्ट मानिसहरू र ख्रीष्टविरोधीहरू जस्ता व्यक्तिहरू कहिल्यै मण्डलीमा देखा पर्नु हुँदैन, र दुष्ट मानिसहरूले दुष्टता गर्ने घटनाहरू हुनु हुँदैन। अनि तिनीहरू के सोच्छन् भने, परमेश्‍वरको सार्वभौमिकताअन्तर्गत, मण्डलीमा सत्यता सिद्धान्तहरू उल्लङ्घन हुने कुनै घटना अवश्यै हुनु हुँदैन, कुनै पनि प्रकारका विधिहीन मानिस वा विधिहीन कामकुराहरू, वा मानव इच्छा, मानव भावनाहरू, र मानवतासँग नमिल्ने व्यवस्था कामकुराहरू त झनै हुनु हुँदैन। तिनीहरूले के विश्‍वास गर्छन् भने, मण्डलीमा सबै कुरा शान्तिपूर्ण, नीरव, मनोहर, सकारात्मक, आशावादी, र उत्थानात्मक हुनुपर्छ, र मानवजातिका आवश्यकताहरू अनुरूप नभएका कुनै झगडा, वा कुनै घृणित वा कुरूप कुराहरूसमेत हुनु हुँदैन। यी सबै मानिसहरूका धारणाहरू हुन्। तर, तथ्यहरू मानिसहरूका धारणा र कल्पनाहरूसँग मिल्दैनन्। अवधि वा कामको चरण जेसुकै भए पनि, मण्डलीमा, कतिपय दुष्ट मानिसहरू र ख्रीष्टविरोधीहरूले मण्डलीको काममा बाधा र अवरोध ल्याउने, परमेश्‍वरको घरको कामका निश्‍चित पक्षहरूलाई अन्तर्ध्वंस गर्ने, मण्डलीको कामको सुव्यवस्थामा खलल पुर्‍याउने र त्यसलाई बिथोल्ने, र अरू त्यस्ता कुराहरूका घटनाहरू सधैँ घट्ने गर्छन्। जब यी कुराहरू घट्छन्, तब मानिसहरूलाई यो असोचनीय छ भन्‍ने लाग्छ, र तिनीहरूको हृदय विवशता, अबोधता, र अन्यौलताले भरिएको हुन्छ, र तिनीहरूले सोच्छन्, “के परमेश्‍वर साँच्‍चै अस्तित्वमा हुनुहुन्छ? परमेश्‍वरले मानवजातिमाथि कसरी सार्वभौमिकता राख्‍नुहुन्छ र आफ्नो मण्डलीलाई कसरी शासन गर्नुहुन्छ, आफ्नो घरलाई कसरी शासन गर्नुहुन्छ? परमेश्‍वर साँच्‍चै नै यसप्रति ध्यान दिनुहुन्छ कि दिनुहुन्‍न? परमेश्‍वर कहाँ हुनुहुन्छ? जब यी विधिहीन कुराहरू घट्छन् र जब दुष्ट मानिसहरू देखा पर्छन् र तिनीहरूले बाधाहरू उत्पन्न गर्छन्, तब किन तिनीहरूलाई रोक्न कोही पनि अघि सर्दैन, र परमेश्‍वरले पनि अघि बढेर तिनीहरूलाई रोक्‍नुहुन्‍न? वास्तवमा यहाँ के भइरहेको छ? के मण्डली परमेश्‍वरको घर होइन र? के परमेश्‍वरलाई पछ्याउनेहरू उहाँका चुनिएका मानिसहरू होइनन् र? परमेश्‍वरले किन आफ्नो घरको रेखदेख वा रक्षा गर्नुहुन्‍न? परमेश्‍वरले किन आफ्ना चुनिएका मानिसहरू सुरक्षित ठाउँमा, आश्रयस्थलमा शान्तिपूर्वक जिउन सकून् भनेर तिनीहरूको संरक्षण गर्नुहुन्न?” मानिसहरूमा हुने यी शङ्का र यो अबोधता मानिसहरूका विभिन्‍न धारणाहरूले पैदा गरेका हुन्छन्, होइन र? (हो।) त्यसोभए, यी धारणाहरू मुख्य रूपमा केका बारेमा हुन्छन्? के ती परमेश्‍वरको काम र परमेश्‍वरको सार्वभौमिकतासँग सम्बन्धित हुँदैनन् र? दुष्ट मानिसहरूले दुष्टता गर्ने र बाधा र अवरोध ल्याउने जस्ता मामिलाहरू मण्डलीमा घट्ने हुनाले, र मानिसहरूले यी कुराहरू नबुझ्ने हुनाले, तिनीहरूलाई यी कुराहरूको स्रोत र तिनको अन्तिम परिणाम के हुनेछ भन्‍ने कुरा छर्लङ्ग देख्‍न गाह्रो हुन्छ। मानिसहरूले यी कुराहरूलाई छर्लङ्ग देख्‍न नसक्‍ने हुनाले, तिनीहरूले परमेश्‍वरबारे सबै किसिमका विचार, र धारणाहरू विकास गर्छन्। कतिपय मानिसहरू सोच्छन्, “परमेश्‍वरको घरले दुष्ट मानिसहरू र ख्रीष्टविरोधीहरूलाई प्रेम देखाउनुपर्छ। यदि परमेश्‍वरको घरले तिनीहरूलाई प्रेम देखाएन भने, के यो समाज जस्तै हुनेछैन र? समाजमा, मानिसहरूको एउटा समूहले अर्को समूहलाई सधैँ कष्ट दिइरहेको हुन्छ, र यो सबै शक्ति र प्रभावका लागि प्रतिस्पर्धा गर्नका खातिर गरिएको हुन्छ। के दुष्ट मानिसहरूलाई निकालेर अनि निष्कासित गरेर परमेश्‍वरको घरले पनि मानिसहरूलाई कष्ट दिइरहेको हुँदैन र? परमेश्‍वरको घरमा बस्‍नु त्यति सुरक्षित छैन! यदि तिमीले साँच्‍चै नै कुनै अशान्त परिस्थितिहरूको सामना गर्‍यौ भने, तिमी अन्यायमा पर्न र निकालिन सक्छौ, र कसैले पनि तिमीलाई निर्दोष साबित गर्नेछैन! परमेश्‍वर ठ्याक्कै कहाँ हुनुहुन्छ? परमेश्‍वर किन बाहिर आएर केही भन्‍नुहुन्‍न वा केही गर्नुहुन्‍न? हामीलाई तपाईँको अस्तित्व, तपाईँको सर्वशक्तिमान्‌ता देखाउनुहोस्, हामीले तपाईँको सार्वभौमिकतालाई आफ्नै आँखाले हेरौँ, त्यसरी हामीलाई सहज महसुस हुनेछ, होइन र?” मण्डलीमा जब-जब मानिसहरूले आफूले बुझ्न नसक्‍ने केही घटनाहरू अनुभव गर्छन्, तब-तब तीमध्ये कतिमा असहजता र शङ्का जस्ता भावनाहरू पैदा हुन्छन्, र कति यी घटनाहरूबाट जोगिन समेत चाहन्छन्, र अरू नकारात्मकतामा पर्छन्; ख्रीष्ट-विरोधीहरूद्वारा बहकाइएका र ठगिएका हुनाले, खास गरी कतिपयले आफूलाई नै त्याग्छन्, र कतिलाई त ख्रीष्ट-विरोधीहरूद्वारा बहकाइएको र शोषण गरिएको हुनाले र उनीहरू तिनीहरूका सहकर्मी बनेका हुनाले, मण्डलीले आत्मचिन्तन गर्नका लागि अलग राख्ने वा हटाउने कामसमेत गर्छ। मानिसहरूलाई यी सबै कुराहरू अबोध्य लाग्नुका साथसाथै, तिनीहरूले परमेश्‍वरको अस्तित्वलाई पनि शङ्का गर्छन्। किनभने परमेश्‍वरमाथिको धेरैजसो मानिसहरूको आस्थाको मुख्य स्रोत भनेको परमेश्‍वर यावत् थोकमाथि, सबै कुरामाथि सार्वभौम हुनुहुन्छ भन्‍ने तिनीहरूको विश्‍वास नै हुन्छ। अर्थात्, धेरै मानिसहरूले परमेश्‍वरले सबै कुरा, यावत् थोक, र मानवजातिको नियतिमाथि सार्वभौमिकता राख्‍न सक्‍नुहुन्छ भन्‍ने विश्‍वास गर्छन्, त्यसकारण तिनीहरूले परमेश्‍वरको अस्तित्व, र परमेश्‍वरको पहिचान र सारमा विश्‍वास गर्छन्। तर, तिनीहरूको वरिपरि घट्ने यी कुराहरूले गर्दा तिनीहरूले परमेश्‍वरको सार्वभौमिकतामाथिको आफ्नो विश्‍वासमा शङ्का गर्न र डगमगाउन थाल्छन्, अनि त्यसपछि तिनीहरूले परमेश्‍वरले सबै थोकमाथि सार्वभौमिकता राख्‍नुहुन्छ भन्‍ने तथ्यलाई शङ्का गर्न थाल्छन्, र परमेश्‍वरमाथिको तिनीहरूको आस्था पनि डगमगाउन थाल्छ, त्यसकारण यो सम्पूर्ण समस्याहरूको शृङ्खला पैदा हुन्छ। मानिसहरूमा परमेश्‍वरको सार्वभौमिकताबारे सबै किसिमका धारणा र कल्पनाहरू हुन्छन्, र यी धारणा र कल्पनाहरू अवश्य नै सत्यता वा तथ्यहरूसँग मिल्दैनन्, बरु ती मानिसहरूको त्रुटिपूर्ण अर्थ्याइ वा गलतफहमीहरू हुन्। त्यसकारण, यसपछि हामी तैँले देख्‍न र महसुस गर्न सक्‍ने तेरो वरिपरिका सबै मानिस, घटना, र कामकुराहरूमाथि परमेश्‍वरले कसरी सार्वभौमिकता राख्‍नुहुन्छ, यो सबैमाथि परमेश्‍वरको सार्वभौमिकताका सिद्धान्तहरू के-के हुन्, र उहाँले हासिल गर्ने अभिप्राय राख्‍नुभएको उद्देश्य के हो भन्‍ने बारेमा सङ्गति गर्नेछौँ।

“परमेश्‍वरको सार्वभौमिकता” भन्‍ने शब्दमा अत्यन्तै व्यापक विषयवस्तुहरू समावेश हुन्छन्। व्यापक वातावरणलाई पन्छाएर, मण्डलीका हकमा भन्दा, परमेश्‍वरले सबै थोकमाथि सार्वभौमिकता राख्‍नुहुन्छ भन्‍ने तथ्य वास्तविक हो। परमेश्‍वरको सार्वभौमिकता खोक्रो वाक्यांश होइन, न त यो एउटा घटना मात्रै हो, बरु यसका वास्तविक उदाहरणहरू, र वास्तविक परिणामहरू छन्। त्यसोभए मण्डलीमा परमेश्‍वरको सार्वभौमिकताका सिद्धान्तहरू के-के हुन्? सुरुमा हामी यसबारे विचार गरौँ: के परमेश्‍वरसँग कुन-कुन मानिसहरूलाई मण्डलीमा स्वीकार गरिन्छ भन्‍ने कुरामाथिको सार्वभौमिकता हुन्छ र के उहाँले त्यसको बन्दोबस्त गर्नुहुन्छ? (हो, उहाँले गर्नुहुन्छ।) यो खोक्रो कुरा होइन। परमेश्‍वरको सुसमाचार र परमेश्‍वरका वचनहरू कुन-कुन मानिसहरूकहाँ आउँछन्, र कुन-कुन मानिसहरूले परमेश्‍वरको काम स्वीकार गर्न सक्छन्, र कुन-कुन मानिसहरू मण्डलीमा प्रवेश गर्न सक्छन्—यी सबै कुरा परमेश्‍वरले निर्धारण गर्नुभएको हुन्छ। अहिलेका लागि, हामी यी मानिसहरूको मानवताका बारेमा, र तिनीहरू दुष्ट मानिसहरू हुन् कि होइनन् भन्‍ने बारेमा कुरा नगरौँ; तिनीहरू मण्डलीमा प्रवेश गर्न सक्नुको अर्थ परमेश्‍वरले नै यो कुरा निर्धारण गर्नुभएको हो भन्‍ने हुन्छ। के परमेश्‍वरको निर्धारण परमेश्‍वरको सार्वभौमिकताको एउटा पक्ष हो? (हो।) सर्वप्रथम, हामी एउटा कुरामा निश्‍चित हुन सक्छौँ, जुन के हो भने, हरेक व्यक्तिको मण्डली प्रवेश परमेश्‍वरले निर्धारण गर्नुभएको हुन्छ। “परमेश्‍वरको निर्धारण” भन्‍ने शब्द अलिक अमूर्त सुनिन्छ, त्यसकारण “परमेश्‍वरले नै अन्तिम निर्णय गर्नुहुन्छ, परमेश्‍वरले ढोकामा पहरा दिनुहुन्छ” भनेर मात्रै भनौँ। परमेश्‍वर नै राज्यको ढोका हुनुहुन्छ र मण्डलीको ढोका पनि उहाँ नै हुनुहुन्छ। कस्तो प्रकारका मानिसहरू आधिकारिक रूपमा मण्डलीका, परमेश्‍वरको घरका सदस्यहरू बन्‍न सक्छन् भन्‍ने कुराको हकमा परमेश्‍वरले ढोकामा पहरा दिनुहुन्छ। तिनीहरू अविश्‍वासीहरू भए पनि वा मण्डलीमा घुसपैठ गरेका दुष्ट मानिसहरू भए पनि, वा परमेश्‍वरमा विश्‍वास गर्न रुचि राख्‍ने वा सत्यता स्वीकार गर्न र परमेश्‍वरलाई पछ्याउन सक्‍ने असल मानिसहरू भए पनि, यदि तिनीहरू मण्डलीमा आबद्ध भए र मण्डलीका सदस्य बने भने, यो कुनै पनि व्यक्तिले निर्णय गर्न सक्‍ने कुरा होइन, यो त परमेश्‍वरको सार्वभौमिकता, बन्दोबस्त, र निर्धारणले गर्दा भएको हुने कुरा हो। तिनीहरूसँग परमेश्‍वरमा विश्‍वास गर्ने निश्चित गुप्त मनसाय वा उद्देश्यहरू भए पनि वा नभए पनि, वा तिनीहरूको मानवता जस्तोसुकै भए पनि, वा तिनीहरूको शिक्षाको स्तर र सामाजिक पृष्ठभूमि जेजस्तो भए पनि, तिनीहरू मण्डलीमा आबद्ध हुन र उहाँको अघि आउन सक्छन् भनेर निर्णय गर्ने परमेश्‍वर नै हुनुहुन्छ—ढोकामा पहरा दिने परमेश्‍वर नै हुनुहुन्छ। के मानिसहरूले ढोकामा उचित रूपमा पहरा दिन सक्छन्? (अहँ, सक्दैनन्।) मानिसहरूले यस विषयको निर्णय गर्न सक्दैनन्, र यो मानिसहरूको इच्छामा निर्भर हुँदैन। उदाहरणका लागि, जब तैँले कुनै व्यक्ति चलाख छ र समाजमा उसको हैसियत छ भन्‍ने देख्छस्, तब तैँले सोच्छस्, “यो व्यक्ति मण्डली अगुवा हुनका लागि परमेश्‍वरको घरमा आउन सक्यो भने राम्रो हुनेथियो। हाम्रो मण्डलीमा त्यस्ता मानिसहरूको कमी छ।” तर परमेश्‍वरले तिनीहरूलाई चाहनुहुन्‍न; उहाँले तिनीहरूलाई उत्प्रेरित गर्नुहुन्‍न। जब अरू मानिसहरूले तिनीहरूलाई सुसमाचार प्रचार गर्छन् र परमेश्‍वरका वचनहरूमा सङ्गति गर्छन्, तब तिनीहरूले आफूले सुनेको कुरा बुझ्दैनन्। जब तिनीहरूले अरू कुनै कुरा सुन्छन्, तब तिनीहरूले त्यो बुझ्न सक्छन्; तिनीहरूले परमेश्‍वरका वचनहरू सुन्दा मात्रै बुझ्न सक्दैनन्, र तिनीहरू मूर्खहरू जस्तै हुन्छन्—के त्यस्ता मानिसहरू अझै पनि मण्डलीमा प्रवेश गर्न सक्छन्? तिनीहरूले आशिष्‌हरू प्राप्त गर्नमा रुचि राख्ने भए पनि, तिनीहरूले आफ्नो हृदय शान्त पार्न सक्दैनन् र परमेश्‍वरका वचनहरू सुन्दा र सत्यतामा सङ्गति गर्दा तिनीहरू चुपचाप बस्‍न सक्दैनन्, र दुई-तीन वटा प्रवचन सुनेपछि, तिनीहरू आउन छोड्छन्। त्यस्ता मानिसहरूमा कुनै वास्तविक आस्था हुँदैन, त्यसकारण के तिनीहरूप्रतिको तेरो असल अभिप्रायले कुनै प्रभाव पार्छ? के तैँले तिनीहरूलाई मण्डलीमा ल्याउन सक्‍नेछस्? सक्‍नेछैनस्। त्यस विषयमा परमेश्‍वरले नै अन्तिम निर्णय गर्नुहुन्छ। परमेश्‍वर उहाँ त्यस्ता मानिसहरूलाई चाहनुहुन्न भनेर भन्‍नुहुन्छ, र सेवा प्रदान गर्ने कार्यमा होस् वा कुनै भूमिका निर्वाह गर्ने कार्यमा होस्, उहाँ तिनीहरूलाई चाहनुहुन्न। त्यसकारण, यदि तैँले असल अभिप्रायहरू लिएर तिनीहरूलाई आफूसँगै घिसारिस् भने पनि, यो व्यर्थ हुनेछ, र अन्त्यमा, तिनीहरू जानैपर्छ। तिनीहरू मण्डलीका सदस्यहरू बन्‍नु असम्भव हुन्छ; तिनीहरूलाई जुनसुकै व्यक्तिले घिसारेर ल्याए पनि, यो व्यर्थ हुनेछ। यो मानिसहरूले निर्णय गर्न नसक्‍ने मामला हो; यो कुरा परमेश्‍वरले निर्धारण गर्नुभएको कुरा हो, र परमेश्‍वरले नै ढोकामा पहरा दिनुहुन्छ। कतिपय मानिसहरूसँग सामाजिक हैसियत हुँदैन, तिनीहरू महत्त्वपूर्ण व्यक्तिहरू हुँदैनन्, र तिनीहरू औसत क्षमताका हुन्छन् र तिनीहरू साधारण देखिन्छन्, तर तिनीहरू निकै सरल र सीधा हुन्छन्, र तिनीहरूलाई परमेश्‍वरमाथिको विश्‍वासका मामलाहरूमा रुचि हुन्छ। तिनीहरूसँग जेजस्तो कठिनाइ भए पनि, तिनीहरूलाई परमेश्‍वरबाट अलग गर्न सकिँदैन, र तिनीहरूसँग निकै जोश हुन्छ—यो जोशिलो ऊर्जा विश्‍वासी दाजुभाइ-दिदीबहिनीहरूले देख्‍न पाउँदा खुसी हुने कुरा हो, र परमेश्‍वरलाई पनि यो देख्दा खुसी लाग्छ—वास्तवमा, तिनीहरू परमेश्‍वरको आत्माद्वारा उत्प्रेरित भएका हुनाले नै तिनीहरू यति उत्साहित हुन्छन्। तिनीहरू मण्डलीमा प्रवेश गरेपछि र मण्डलीका मानिसहरू सबै असल मानिसहरू हुन्, जसले हरेक दिन परमेश्‍वरका वचनहरू खाने-पिउने र सत्यतामा सङ्गति गर्ने गर्छन् भन्‍ने देखेपछि, तिनीहरूलाई यस कुराले अत्यन्तै प्रोत्साहन दिन्छ र यो जीवनको सही मार्ग हो भन्‍ने महसुस हुन्छ, त्यसकारण तिनीहरूले सुसमाचार प्रचार गर्न र आफ्नो कर्तव्य पूरा गर्न थाल्छन् र तिनीहरू परमेश्‍वरका अनुयायीहरू बन्छन्। तिनीहरूले परमेश्‍वरमा विश्‍वास गर्न सक्छन् भनेर कसले निर्णय गर्छ? (परमेश्‍वरले नै निर्णय गर्नुहुन्छ।) निर्णय गर्ने परमेश्‍वर नै हुनुहुन्छ। परमेश्‍वरले तिनीहरूलाई मण्डलीमा प्रवेश गर्न दिनुहुने हुनाले मात्रै तिनीहरूले परमेश्‍वरमा विश्‍वास गर्न सक्छन्। यदि परमेश्‍वरले तिनीहरूमा काम नगर्नुभएको भए र तिनीहरूलाई उत्प्रेरित नगर्नुभएको भए, तिनीहरूले परमेश्‍वरमा विश्‍वास गर्न सक्‍नेथिएनन्, र यदि तिनीहरूलाई जबरजस्ती मण्डलीमा घिसारिएको भए, तिनीहरू ढिलो-चाँडो मण्डली छोडेर जानुपर्थ्यो। मानिसहरूमा तिनीहरूको अन्तर्निहित गुणभित्र सत्यतालाई स्वीकार गर्ने कुनै क्षमता हुँदैन; तिनीहरूले सत्यतालाई प्रेम गर्न र सत्यतालाई स्वीकार गर्न सक्छन् भन्‍ने तथ्यले परमेश्‍वरले तिनीहरूमा काम गर्नुहुन्छ भन्‍ने कुरालाई प्रमाणित गर्छ। यदि परमेश्‍वरले तिनीहरूमा काम गर्नुहुन्छ भने, तिनीहरू मण्डलीका सदस्यहरू बन्‍न सक्छन्—सबै प्रकारका मानिसहरू मण्डलीमा प्रवेश गर्ने पूर्वसर्त यही हो, र यो पूर्वसर्त भनेको परमेश्‍वरले तिनीहरूलाई चाहनु हो। तिनीहरूले मण्डलीमा जुनसुकै भूमिका खेले पनि, कुनै पनि हालतमा, परमेश्‍वरले आफ्नो घरको ढोकामा पहरा दिनुहुन्छ। यदि उहाँले तिनीहरूलाई प्रवेश गर्न दिनुहुन्न भने, तिनीहरू ढोकाभन्दा बाहिर हुन्छन्; यदि उहाँले तिनीहरूलाई प्रवेश गर्न दिनुहुन्छ भने, तिनीहरू ढोकाभित्र हुन्छन्। त्यसकारण, मण्डलीको सदस्य बन्‍नु त्यति सरल कुरा होइन। परमेश्‍वरले मानिसहरूलाई स्वीकार गर्ने आधारका रूपमा के-कस्ता सिद्धान्तहरूले काम गर्छन् भन्‍ने कुराका हकमा भन्दा, अवश्य नै, परमेश्‍वरका आफ्नै सिद्धान्तहरू छन्। हामी परमेश्‍वरले कस्तो व्यक्ति चाहनुहुन्छ र कस्तो व्यक्ति चाहनुहुन्‍न भन्‍ने बारेमा सङ्गति गर्नेछैनौँ—यो अत्यन्तै जटिल कुरा हो। यो जटिल छ भनेर मैले किन भनेँ? मण्डलीमा को-को प्रवेश गर्छन्, कुन अवधिमा तिनीहरूले कस्तो भूमिका खेल्छन्, र तिनीहरूले कुन कर्तव्य पूरा गर्छन् वा कुन अवधिमा तिनीहरूले कुन महत्त्वपूर्ण काम सम्हाल्छन्, र कुन अवधिमा तिनीहरू परमेश्‍वरको घरका कामका आवश्यकताहरू र यसका कर्मचारीसम्बन्धी आवश्यकताहरू अनुरूप हुन्छन् भन्‍ने कुराका बारेमा परमेश्‍वरसँग योजना हुन्छ। परमेश्‍वरले वर्तमान क्षणमा कार्य गर्नुको सट्टा व्यापक र समग्र स्तरमा नियमन र नियन्त्रण गर्नुहुन्छ—यो अत्यन्तै जटिल मामला हो, र यसलाई केही शब्दमा स्पष्ट रूपमा व्याख्या गर्न सकिँदैन, त्यसकारण हामी विस्तृत विवरणहरूमा प्रवेश गर्नेछैनौँ। छोटकरीमा भन्दा, कुनै व्यक्ति परमेश्‍वरको घरको ढोकाभित्र प्रवेश गर्न सक्छ कि सक्दैन भन्‍ने कुरालाई कुनै पनि व्यक्तिले निर्धारित गर्दैन; परमेश्‍वरले नै यस कुरामाथि सार्वभौमिकता राख्‍नुहुन्छ र यस कुराको बन्दोबस्त गर्नुहुन्छ। परमेश्‍वरको घरमा प्रवेश गरेपछि, सबै प्रकारका मानिसहरूले सबै प्रकारका कर्तव्यहरू पूरा गर्छन्, सबै प्रकारका भूमिकाहरू खेल्छन्, र सबै प्रकारका मार्गहरू हिँड्छन्। यी सबै विविध प्रकारका मानिसहरूमा सबै किसिमका फरक-फरक प्रकटीकरणहरू हुन्छन्, चाहे ती असल होऊन् वा खराब, सकारात्मक होऊन् वा नकारात्मक, सक्रिय होऊन् वा निष्क्रिय—यी सबै कुरा परमेश्‍वरको सार्वभौमिकता र शासनअन्तर्गत हुन्छन्।

परमेश्‍वरको सार्वभौमिकताको अर्थ सबै कुरा उहाँको शासनअन्तर्गत तिनको प्राकृतिक धारअनुसार अघि बढ्छ र घट्छ भन्‍ने हुन्छ; कुनै पनि घटना संयोगवश हुँदैन, र कुनै पनि घटनामा हुने विकास र परिवर्तनहरू कुनै पनि व्यक्तिले सुरु गरेको वा निर्धारित गरेको हुँदैन—यी सबै कुरामाथि परमेश्‍वरको सार्वभौमिकता हुन्छ। अवश्य नै, कुनै पनि घटनाको अन्तिम परिणाम र विशेषता पनि त्यस्तो घटनाको सार र यसमा संलग्‍न हुने प्रकारका मानिसहरूको सारमा आधारित हुन्छ, र घटनालाई चित्रण गर्ने आधार पूर्ण रूपमा परमेश्‍वरका वचनहरू र परमेश्‍वरले माग गर्नुभएका सिद्धान्तहरू नै हुन्छन्। कुनै पनि प्रकारको घटना संयोगवश हुँदैन, र कुनै पनि प्रकारको घटनाको अन्तिम परिणाम मानिसहरूले निर्धारित गर्दैनन्। वास्तवमा, कुनै पनि प्रकारको घटनाको सुरुवात परमेश्‍वरले नै प्रबन्ध गर्नुहुन्छ र पैदा गर्नुहुन्छ। जब परमेश्‍वरले कुनै प्रकारको घटना पैदा गर्नुहुन्छ, तब उहाँले एक प्रकारको व्यक्तिले यसमा यसमा भूमिका खेल्ने प्रबन्ध गर्नुहुन्छ, र त्यस्तो व्यक्तिले सेवाकर्ता वा प्रतिभारको भूमिका खेल्न सक्छ, उसले नकारात्मक भूमिका खेल्न सक्छ, वा सकारात्मक भूमिका खेल्न सक्छ। तर उसले जुनसुकै भूमिका खेले पनि, यी सबै कुराहरूको सुरुवात परमेश्‍वरले नै प्रबन्ध गर्नुभएको हुन्छ। यस विषयमा परमेश्‍वरले प्रबन्ध गर्नुका दुई वटा व्याख्याहरू छन्। एउटा व्याख्या के हो भने, परमेश्‍वरले व्यक्तिगत रूपमा केही सकारात्मक प्रबन्धहरू गर्नुहुन्छ र केही सकारात्मक दिशा र सुपरिवेक्षण प्रदान गर्नुहुन्छ, र केही सकारात्मक व्यक्तित्वहरूलाई कुनै घटना सुरु गर्न लगाउनुहुन्छ—“परमेश्‍वरका बन्दोबस्तहरू” को एउटा व्याख्या यही हो। अर्को व्याख्या के हो भने, परमेश्‍वरले निश्‍चित कुराहरू गर्न एक प्रकारको आत्मा पठाउनुहुन्छ। मानिसहरूका नजरमा यी कुराहरू नकारात्मक र दुष्ट हुन्छन्, त्यसकारण यी नकारात्मक र दुष्ट पात्रहरू निश्चय नै नकारात्मक व्यक्तित्वहरू, अर्थात्, परमेश्‍वरले सुरुदेखि नै प्रतिभार र नकारात्मक शिक्षण सामग्रीहरूका रूपमा आफ्नो घरमा प्रवेश गराउनका लागि निर्धारित गर्नुभएका मानिसहरू हुन्। परमेश्‍वरले तिनीहरूलाई यी भूमिकाहरू खेल्न लगाउनुहुन्छ, किनभने तिनीहरूको प्रकृति सारले गर्दा, तिनीहरूले खेल्न सक्‍ने भूमिकाहरू यी मात्रै हुन्, र उहाँले तिनीहरूलाई धीत मर्ने गरी प्रदर्शन गर्न र प्रतिभारका रूपमा तिनीहरूले गर्नुपर्ने कुरा धीत मर्ने गरी गर्न दिनुहुन्छ। सम्पूर्ण प्रक्रियाभरि, चाहे त्यो सकारात्मक व्यक्तित्वहरूको प्रकटीकरण होस् वा नकारात्मक व्यक्तित्वहरूको प्रकटीकरण होस्, यी सबै मामलाहरूलाई लिने र सम्हाल्ने कार्यबारे परमेश्‍वरको सिद्धान्त भनेको तिनीहरूलाई आफ्‍नै प्राकृतिक धार समात्न दिनु हो। यी कुराहरूलाई हेर्दा र सम्हाल्दा, सकारात्मक व्यक्तित्वहरूमा केही सकारात्मक दृष्टिकोणहरू हुन्छन्, र मानवता र विवेकको मानक अनुरूपका केही दृष्टिकोणहरू हुन्छन्। तिनीहरूमध्ये कतिले केही भ्रष्ट स्वभावहरू प्रकट गरे पनि—तिनीहरूमा मान्छे खुसी पारिहिँड्ने व्यक्ति बन्‍ने केही प्रकटीकरणहरू भए पनि, वा तिनीहरूले अरू केही भ्रष्ट स्वभावहरू प्रकट गरे पनि—तिनीहरूले कम्तीमा पनि मानवताको विवेक र समझलाई पक्रिराख्छन्, अर्थात्, तिनीहरूले आफ्नो आचरणको मूलभूत आधारलाई पक्रिराख्छन्। अनि नकारात्मक व्यक्तिहरूका हकमा भन्दा, परमेश्‍वरले तिनीहरूले गर्ने कुनै पनि कुरामा हस्तक्षेप वा मार्गदर्शन गर्नुहुन्‍न, बरु तिनीहरूलाई आफै प्राकृतिक धार समात्न दिनुहुन्छ; तिनीहरूले पनि आफ्नो हृदय तृप्त हुनेगरी प्रदर्शन गर्छन्, र आफ्नो घृणितता अवस्था खुलासा गर्छन् र आफ्नो हृदय तृप्त हुनेगरी निश्‍चित कुराहरू गर्छन्। तिनीहरूले परमेश्‍वरले खुलासा गर्नुहुने नकारात्मक व्यक्तित्वहरू, अर्थात् दुष्ट मानिसहरू र ख्रीष्टविरोधीहरूको भूमिका सफलतापूर्वक खेल्छन्, जसले गर्दा अरूले दियाबलसहरू कस्ता मानिसहरू हुन्, दुष्ट मानिसहरू कस्ता मानिसहरू हुन्, र ख्रीष्टविरोधीहरू कस्ता मानिसहरू हुन्, र परमेश्‍वरले खुलासा गर्नुहुने ख्रीष्टविरोधीहरू, दुष्ट मानिसहरू, शैतानहरू, र दियाबलसहरूको घृणित अनुहार वास्तवमा कस्तो हुन्छ भन्‍ने कुरा वास्तविक जीवनमा स्पष्ट रूपमा देख्‍न सक्छन्। यदि यी नकारात्मक व्यक्तित्वहरूलाई वास्तविक जीवनमा जीवित शिक्षण सामग्रीका रूपमा प्रयोग नगरिएको भए, तेरो मनमा दियाबलसहरू र शैतानहरू सधैँ अमूर्त हुनेथिए, र सधैँ अनुमान वा चित्र मात्रै हुनेथिए। तर अहिले यी जीवित उदाहरणहरू तेरो आँखा अगाडि राखिएका छन्, र मानव छाला लगाएका यी दियाबलसहरू तेरो आँखाकै अगाडि स्पष्ट रूपमा जिइरहेका छन्, र तिनीहरूको बोलीवचन र आचरण, तिनीहरूको हरेक शब्द र व्यवहार, तिनीहरूको अनुहारको भाव, र तिनीहरूको आवाजको लबज समेत सबै तेरो जीवनमा, तेरो आँखाकै अगाडि स्पष्ट रूपमा देखा पर्छन्, र ती तेरो मनमा छापिएका हुन्छन्। यो तेरा लागि नराम्रो कुरा होइन। मण्डलीमा यस्ता कुराहरू बारम्बार हुने गर्छन्। पहिलो पटक यस्तो भएको बेला, तँलाई असहज लाग्छ र तैँले परमेश्‍वरलाई प्रार्थना गर्नुपर्छ भन्‍ने लाग्छ। दोस्रो पटक यस्तो भएको बेला, तैँले सोच्छस्, “मैले आफ्नो सुरक्षा गर्न सत्यताको प्रयोग गर्न सिक्नैपर्छ, र अर्को पटक मैले यस्तो व्यक्तिलाई भेट्दा, म ऊबाट जोगिनुपर्छ,” अनि तैँले आफ्नो सुरक्षा कसरी गर्ने र दुष्ट मानिसहरूबाट कसरी टाढा बस्‍ने भन्नेबारे सोच्न थाल्छस्। यस्तो व्यक्ति तेस्रो पटक देखा पर्दा, तैँले यस्तो सोच्छस्, “यी मानिसहरू किन ठ्याक्कै ठूलो रातो अजिङ्गरजस्तै, शैतानजस्तै गरी बोल्छन्? के तिनीहरूले बहकाउने कुराहरू गर्दैनन् र? के तिनीहरू दुष्ट मानिसहरू होइनन् र? यी प्रकटीकरणहरू देखाउने मानिसहरू ख्रीष्टविरोधीहरू हुन् भनेर परमेश्‍वरका वचनहरूले भनेका छन् जस्तो लाग्छ। मैले तिनीहरूलाई खुट्ट्याउनैपर्छ र खुलासा गर्नैपर्छ, म तिनीहरूको बहकाउमा पर्नु हुँदैन, र म तिनीहरूबाट टाढा बस्‍नुपर्छ।” बारम्बार यस्तो कुरा अनुभव गरेर, तैँले ख्रीष्टविरोधीहरू, दुष्ट मानिसहरू, शैतानहरू, र दियाबलसहरूलाई खुट्ट्याउने बारेमा, र बाधा र अवरोधहरू के-के हुन् भन्‍ने बारेमा अझै स्पष्ट र विस्तृत बुझाइ प्राप्त गर्छस्। तेरो बुझाइ त्यस उप्रान्त शब्द र धर्मसिद्धान्तहरूमा सीमित हुँदैन, र चित्रहरूमा त झनै सीमित हुँदैन। बरु तँ वास्तविक जीवनमा यी कुराहरूलाई झन्-झन् राम्ररी पहिचान गर्न सक्षम हुन्छस्, यसको साथै, तैँले यी मानिसहरूलाई सत्यता प्रयोग गरेर हेर्न, र सत्यता प्रयोग गरेर घटेका यी कुराहरूलाई समाधान गर्न सक्छस्। अवश्य नै, जब यी कुराहरू घट्छन्, तब तैँले यी मानिसहरूप्रति ठ्याक्कै कुन अडान अपनाउनुपर्छ, तिनीहरूलाई कुन दृष्टिकोणबाट हेर्नुपर्छ, र तिनीहरूसँग कस्तो सम्बन्ध कायम राख्‍नुपर्छ भन्‍ने बारेमा सोच्दै निरन्तर आफ्ना दृष्टिकोण र अडानहरूलाई सच्याइरहेको पनि हुन्छस्। जब तैँले यी कुराहरूको सामना गर्छस्, तब तैँले अवचेतन रूपमा यी समस्याहरूका बारेमा मनन गर्नेछस्, उत्तरहरू खोज्न र निष्कर्ष निकाल्न निरन्तर सत्यताको खोजी गर्नेछस्, र अन्तिममा केही कुरा प्राप्त गर्नेछस्। यस प्रक्रियाका क्रममा, परमेश्‍वरले केवल मानिसहरूलाई सत्यता प्रदान गर्नुहुन्छ र तिनीहरूलाई सत्यता बुझ्न सक्षम बनाउनुहुन्छ, चाहे त्यो सत्यतामा सङ्गति गरेर होस् वा मानिसहरूलाई तिनीहरूमाथि आइपर्ने कुराहरूमा सत्यता बुझ्न सक्षम बनाएर होस्—समग्रमा भन्दा, परमेश्‍वरले यो परिस्थितिलाई कलिलै नष्ट गर्नुहुन्‍न। यदि यो कुरा घट्नैपर्छ, र यो परमेश्‍वरका चुनिएका मानिसहरूको जीवन प्रवेश र मण्डलीको कामका लागि फाइदाजनक छ भने, परमेश्‍वरले यसलाई मानिसहरूमाथि आइपर्न दिनुहुनेछ, र उहाँले यसलाई रोक्‍नुहुनेछैन, बरु यसलाई यसको प्राकृतिक धार समात्न दिनुहुनेछ। यसरी काम गर्नुपछाडिको परमेश्‍वरको उद्देश्य भनेको एक हिसाबमा मानिसहरूलाई हटाउनु हो, र अर्को हिसाबमा, मानिसहरूलाई सिद्ध पार्नु हो। अवश्य नै, मानिसहरूलाई हटाउँदा उहाँले पक्‍कै पनि प्रतिभारका रूपमा काम गर्ने र सेवा प्रदान गर्न समेत अयोग्य मानिसहरूलाई निसाना बनाउनुहुन्छ, जबकि मानिसहरूलाई सिद्ध पार्दा, उहाँले आफ्ना चुनिएकाहरूलाई—तीमध्ये सत्यता पछ्याउन इच्छुक हुनेहरूलाई निसाना बनाउनुहुन्छ। यसका दुई वटा महत्त्व छन्। एउटा महत्त्व के हो भने, दुष्ट मानिसहरूले दिने प्रस्तुतिको माध्यमबाट, तिनीहरूलाई खुलासा गरिन्छ, मण्डलीबाट हटाइन्छ, र निकालिन्छ। अर्को के हो भने, यी दुष्ट मानिसहरूले क्रमिक रूपमा प्रस्तुति दिने र प्रतिभारका रूपमा काम गर्ने क्रममा, परमेश्‍वरका चुनिएका मानिसहरू परमेश्‍वरका वचनहरूमा सत्यतालाई खुट्ट्याउन, र बुझ्न सिक्न सक्षम बनाइन्छन्; यसरी, परमेश्‍वरले व्यावहारिक तरिकाले मानिसहरूमा सत्यता मिसाउनुहुन्छ—अर्थात्, परमेश्‍वरले खुलासा गर्नुहुने सबै प्रकारका दुष्ट मानिसहरू, ख्रीष्टविरोधीहरू, शैतानहरू, र दियाबलसहरूको दुष्ट सारका सबै प्रकटीकरणहरूलाई मानिसहरूको वास्तविक जीवनमा प्रदर्शन हुन दिनुहुन्छ, र यसले मानिसहरूलाई विभिन्‍न प्रकारका दुष्ट, घृणित, र नकारात्मक व्यक्तित्व, घटना, र कुराहरूका बारेमा स्पष्ट बुझाइ र ज्ञान प्राप्त गर्न सक्षम बनाउँछ। उदाहरणका लागि, मानौँ परमेश्‍वरले तँलाई यसो भन्‍नुहुन्छ, “तैँले बलिरहेको कोइला हातले छुनु हुँदैन; तेरा औँलाहरू पोलिनेछन् र तँलाई पीडा हुनेछ।” तँलाई बलिरहेको कोइला कस्तो देखिन्छ भन्ने थाहा हुँदैन, त्यसलाई छुँदा कस्तो महसुस हुन्छ भन्ने तँलाई थाहा हुँदैन, र उहाँले तँलाई यो कुरा बताउनुभएपछि, तैँले एउटा धर्मसिद्धान्त बुझेको हुन्छस्। त्यसपछि कतिपय मानिसहरूले बलिरहेको कोइला भकुण्डो वा लामो पाता जस्तो हुन्छ होला भन्ने कल्पना गर्छन्। अनि बलिरहेको कोइलाको रङ्ग कस्तो हुन्छ? त्यसलाई छुँदा कस्तो महसुस हुन्छ? त्यसलाई छुँदा कस्तो पीडा हुन्छ? तँलाई थाहा हुँदैन। बलिरहेको कोइलाबारे तेरो धारणा तेरो मनले कल्पना गर्न सक्‍ने कुराको चित्र मात्रै हो, र वास्तविक कुरासँग यसको कहिल्यै कुनै सम्बन्ध हुनेछैन। त्यसकारण, एक दिन, जब परमेश्‍वरले तगारीमा बलिरहेको कोइला निकाल्‍नुहुन्छ र तेरो अगाडि राख्‍नुहुन्छ, तब तैँले त्यसलाई चिन्दैनस्, र तँलाई त्यो निकै तातो देखिन्छ भन्‍ने मात्रै लाग्छ। तैँले त्यसलाई छुँदा औँलामा तातो हुन्छ कि हुँदैन भनेर हेर्नका लागि तँ होसियारी साथ त्यसतिर हात लम्काउँछस्। परमेश्‍वरले भन्‍नुहुन्छ, “तैँले छोएर हेर्न सक्छस्, तर धेरै बेर नछुनू, नत्र तेरो छाला डढ्नेछ।” कतिपय मानिसहरू मूर्ख हुन्छन्—तिनीहरूले पाँचै औँला फैलाएर कोइला समात्छन्, र तिनीहरूको पूरै हात डढ्छ अनि त्यसमा पानी फोका आउँछ। अरू चलाख र सतर्क हुन्छन्—तिनीहरूले एउटा औँला लम्काएर कोइलालाई हल्का मात्रै छुन्छन् र एक सेकेन्डभित्र यसो भन्दै हात हटाउँछन्, “अहो, यो त निकै तातो रहेछ! यो साँच्‍चै नै बलिरहेको छ!” तैँले त्यसलाई छुन पाँच औँला प्रयोग गरे पनि वा एउटा औँला प्रयोग गरे पनि, तैँले छुने कुरा चित्र वा शब्दहरू नभई वास्तविक कुरा हो, र तेरो बाँकी जीवनभरि, तैँले बलिरहेको कोइला छुनुको अनुभूति र अनुभव, र बलिरहेको कोइलाले तेरा लागि के अर्थ राख्छ भन्‍ने कुरा कहिल्यै बिर्सिनेछैनस्। जब तैँले फेरि बलिरहेको कोइला देख्छस्, तब तैँले अरूलाई यसो भन्‍नेछस्: “तपाईँले न्यानो रहन, र लुगा सुकाउन र रोटी तताउन त्यसलाई प्रयोग गर्न सक्‍नुहुन्छ, तर तपाईँले त्यसलाई हातले कहिल्यै छुनु हुँदैन। छुनुभयो भने तपाईँलाई पोल्‍नेछ र पानी फोका आउनेछ।” मानिसहरूले यसो भन्‍न सक्छन्: “त्यसोभए मलाई पोल्यो र पानी फोका आयो भने के हुन्छ?” अनि तैँले यस्तो जवाफ दिनेछस्: “कम्तीमा पनि, तपाईँले हातले केही पनि समात्न सक्‍नुहुनेछैन, र तपाईँलाई हातले खान पनि असहज हुनेछ र शारीरिक काम गर्न त झनै अप्ठ्यारो हुनेछ।” यो अनुभवबाट बोलेको कुरा हो, होइन र? त्यो गहन अनुभवपछि, तातो कोइलाले पोल्नुको अनुभूति तेरो स्मृतिमा गहन रूपमा कुँदिनेछ, त्यसकारण तैँले फेरि कहिल्यै बलिरहेको कोइला छुनेछैनस्। परमेश्‍वरले यावत् थोकमाथि सार्वभौमिकता राख्‍नुहुन्छ र मानिसहरूले ती कुराहरूबाट पाठहरू सिकून् र फाइदा लिन सकून्, र उहाँले मानिसहरूलाई प्रदान गर्नुहुने सत्यता र वचनहरू तिनीहरूमा साँचो रूपमा मिसिन सकून् भनेर सबै कुराको प्रबन्ध गर्नुहुन्छ र मानिसहरूको जीवनमा सबै किसिमका कुराहरू आइपर्न लगाउनुहुन्छ, यसरी परमेश्‍वरका वचन र सत्यताहरू मानिसहरूका हृदयमा धर्मसिद्धान्त, नारा, वा प्रावधानहरू रहँदैनन्, बरु तिनीहरू आफ्नो जीवन, र अस्तित्वका लागि भर पर्ने सिद्धान्त र मापदण्डहरू बन्छन्, र ती तिनीहरूको जीवनको भाग बन्छन्—यसरी, परमेश्‍वरको कामले आफ्नो प्रभाव हासिल गरेको हुनेछ।

जब परमेश्‍वरको सार्वभौमिकताको कुरा आउँछ, तब मानिसहरूले के कुरा देख्‍नुपर्छ भने, परमेश्‍वरले कुनै घटनाको सुरुवातको प्रबन्ध गर्नुहुन्छ, त्यसपछि त्यसको विकासक्रमलाई मार्गनिर्देशन र अगुवाइ गर्नुहुन्छ; घटनाको अन्त्यमा परिणाम के हुन्छ, सत्यता पछ्याउनेहरूले त्यसबाट के प्राप्त गर्छन् र कति प्राप्त गर्छन्, यो घटना र यसमा संलग्‍न मानिसहरू र कामकुराहरू कहाँ पुग्छन्, र अन्तिममा ती कुराहरूको प्रबन्ध कसरी गरिन्छ भन्‍ने कुरालाई पनि अवश्य नै परमेश्‍वरले नै निर्धारित गर्नुहुन्छ—यावत् थोकमाथिको परमेश्‍वरको सार्वभौमिकताको एउटा सिद्धान्त यही हो। परमेश्‍वरले हरेक घटनाको सुरुवात, प्रक्रिया, र परिणामलाई मात्रै पूर्वनिर्धारित गर्नुहुन्छ, र उहाँले सम्पूर्ण घटनालाई आफूले तय गरेको दिशामा स्वतन्त्र रूपमा विकास हुन दिनुहुन्छ, जसको उद्देश्य सबै कुरालाई प्राकृतिक ढाँचाहरू अनुरूप बनाउनु, वा परमेश्‍वरले हासिल गर्ने अभिप्राय राख्‍नुभएको प्रभाव हासिल गर्नका लागि कुनै विकृति वा प्रशोधनबाट गुज्रन नलगाई सबै कुरालाई आफ्नो काम गर्न दिनु हो। यस्तै होइन र? (हो।) उदाहरणका लागि, जब परमेश्‍वरले कुनै घटना सुरु गर्ने र घट्ने कुराको प्रबन्ध गर्नुहुन्छ, तब उहाँले यस घटनाको सम्पर्कमा आउने मानिसहरूको मनोवृत्ति, र यसप्रति तिनीहरूको दृष्टिकोण के-के हुन्छन् भनेर नियाल्न थाल्नुहुन्छ—चाहे तिनीहरूले यसलाई ध्यान दिएर हेरून् वा यसलाई ध्यान दिन नचाहून्, र चाहे तिनीहरू हृदयदेखि यसमा संलग्‍न होऊन् वा तिनीहरूले यसलाई इन्कार गरून्, प्रतिरोध गरून्, र तिनीहरू यसबाट जोगिऊन्—परमेश्‍वरले विभिन्‍न प्रकारका मानिसहरूको प्रकटीकरणहरू नियालिरहनुभएको हुन्छ। त्यसोभए, के परमेश्‍वरले विभिन्‍न प्रकारका मानिसहरूको प्रकटीकरणमा हस्तक्षेप गर्नुहुन्छ? परमेश्‍वरले हस्तक्षेप गर्नुहुन्‍न। परमेश्‍वरले तँलाई स्वतन्त्र रूपमा छनौट गर्ने अधिकार दिनुहुन्छ। तैँले यस घटनालाई ठूलो महत्त्व दिन र यसबारे अत्यन्तै गम्भीर हुन सक्छस्, वा तैँले यसलाई बेवास्ता गर्ने र यसप्रति उदासीन हुने मनोवृत्ति अपनाउन सक्छस्, र अवश्य नै, तैँले यसबाट अलग बस्‍ने, यसबाट जोगिने, र यसमा सहभागी नहुने मनोवृत्ति पनि अपनाउन सक्छस्—परमेश्‍वरले चुपचाप नियाल्नुहुन्छ। तर सम्पूर्ण घटनाको उत्पत्ति र आवृत्तिलाई परमेश्‍वरले नै सुरु गर्नुभएको हुन्छ। कुनै घटनामाथिको परमेश्‍वरको सार्वभौमिकताको प्रारम्भिक चरण यही हो। जब यो घटना विकास हुन थाल्छ, यसमा कुन-कुन मानिसहरू सहभागी हुन्छन्, कुन-कुन मानिसहरू यसमा संलग्‍न हुन्छन्, र तिनीहरू यसमा संलग्‍न भएपछि घटना कुन दिशामा अघि बढ्छ भन्‍ने कुराका हकमा भन्दा, अवश्य नै यी सबै मानिसहरूलाई मिलाउनुहुने र बन्दोबस्त गर्नुहुने परमेश्‍वर नै हुनुहुन्छ, ताकि घटना परमेश्‍वरले चाहनुभएको दिशामा र प्रभावसाथ अघि बढोस्। त्यसरी नै, जब यो घटना बाहिर आउँछ र सम्पूर्ण मामला चरमोत्कर्षमा पुग्छ, तब पनि परमेश्‍वरले विभिन्‍न प्रकारका मानिसहरूको मनोवृत्ति, प्रकटीकरण, विचार, र दृष्टिकोणहरूलाई निगरानी गरिरहनुभएको हुन्छ। तैँले यो घटनालाई साँच्‍चै हृदयमा लिन्छस्, तँ यो घटनाप्रति अत्यन्तै गम्भीर, कठोर, र तत्पर हुन्छस् कि तँ यसप्रति उदासीन हुन्छस्, तँ यसलाई बेवास्ता गर्छस्, र तँ यसप्रति अत्यन्तै भावशून्य हुन्छस्, वा तैँले यसबाट बच्ने र विकर्षित हुने मनोवृत्ति अपनाउँछस् भन्‍ने कुरालाई उहाँले हेरिरहनुभएको हुन्छ। उहाँले तँ सत्यतालाई प्रेम गर्ने व्यक्ति होस् कि होइनस्, र तँ परमेश्‍वरका वचनहरू, परमेश्‍वरका मागहरू, र सत्यताका हकमा गम्भीर व्यक्ति होस् कि होइनस् भन्ने कुरा हेरिरहनुभएको हुन्छ। सम्पूर्ण घटनाको विकासको प्रक्रियामा, तेरो मनोवृत्ति झन्-झन् स्पष्ट हुँदै जान्छ, र परमेश्‍वरले सत्यताप्रतिको तेरो मनोवृत्ति, उहाँले तय गर्नुहुने वातावरणहरूप्रतिको तेरो मनोवृत्तिलाई झन्-झन् स्पष्ट रूपमा देख्‍नुहुनेछ, र सत्यताको पछ्याउइप्रतिको तेरो मनोवृत्तिलाई पनि स्पष्ट रूपमा देख्‍नुहुनेछ। जब सम्पूर्ण घटना यसको अन्त्यतर्फ अघि बढ्छ र यसको अपरिहार्य परिणाम देखा पर्छ, तब परमेश्‍वरले अझै पनि तैँले सम्पूर्ण घटनाबाट के प्राप्त गरेको छस्, तैँले आफ्नो मनमा के सोचिरहेको छस्, र तैँले के-कस्ता हिसाब-किताब गरिरहेको छस् भन्‍ने कुरालाई हेरिरहनुभएको हुन्छ। उहाँले तैँले आफूलाई रक्षा गर्नका लागि अनुभव प्राप्त गर्न र यस घटनाबाट पाठहरू सिक्नमा मात्रै ध्यान दिइरहेको छस् कि छैनस्, अर्थात् मान्छे खुसी पारिहिँड्ने व्यक्ति भइरहेको छस् कि छैनस्, वा तैँले सत्यता सिद्धान्तहरू अनुसार काम गर्छस् कि गर्दैनस् र तँ पहिले जस्तो भ्रमित छस् कि छैनस् भन्‍ने कुरा हेरिरहनुभएको हुन्छ। परमेश्‍वरले यो घटनाप्रतिको तेरो मनोवृत्ति के हो, तैँले आफूलाई व्यक्तिगत रूपमा असर नगर्ने कुनै पनि कुराबाट टाढा रही मौन भएर कुनै दृष्टिकोण व्यक्त नगर्ने गर्छस् कि यो घटनाको सामना गर्दा तँमा शुद्ध बुझाइको कमी मात्रै नभई बरु परमेश्‍वरप्रतिको तेरा गलतफहमी र गुनासाहरू पनि अझै गम्भीर भएका हुन्छन्, र तैँले उहाँका बारेमा अझै धेरै धारणा र कल्पनाहरू विकास गरेको हुन्छस्, यहाँसम्म कि तँ यसबाट जोगिन समेत चाहन्छस् भन्‍ने कुरालाई पनि हेर्नुहुनेछ। सबै प्रकारका घटनाहरू घट्दा विभिन्‍न प्रकारका मानिसहरूका विचार र दृष्टिकोण फरक-फरक हुन्छन्, र परमेश्‍वरले ती सबै कुरालाई नियालिरहनुभएको र अभिलेख राखिरहनुभएको हुन्छ। कुनै पनि वर्ष, कुनै पनि दिन, र कुनै पनि घण्टा, मिनेट, वा सेकेन्डमा, तैँले के सोचिरहेको छस्, के भनिरहेको छस्, के हिसाब-किताब गरिरहेको छस्, के योजना बनाइरहेको छस्, तैँले सत्यताहरूको कुन पक्ष बुझेको छस्, कसैले सत्यताको कुनै पक्षका बारेमा सङ्गति गर्दा तेरो मनोवृत्ति कस्तो हुन्छ, तैँले यसको विरोध गर्छस् कि गर्दैनस् र यसप्रति वितृष्ण हुन्छस् कि हुँदैनस् र तँ त्यो सुन्‍न चाहन्छस् कि चाहँदैनस्, वा उम्कने योजना बनाउँछस् कि बनाउँदैनस्—परमेश्‍वरले यी सबै कुराहरूलाई छानबिन गर्नुहुन्छ। मण्डली, परमेश्‍वरको घर, वा आफ्नो वरिपरि देखा पर्ने मानिस, घटना, र कामकुराहरूप्रति कहिल्यै कुनै मनोवृत्ति नहुने, मूर्खहरू जस्तै भावशून्य र मन्दबुद्धिका मानिसहरू पनि हुन्छन्। तिनीहरूले यस्तो सोच्दै आफ्नो दृष्टिकोणलाई दह्रिलो गरी समातिरहन्छन्: “मैले दुष्टता गरिनँ र बाधा वा अवरोध पैदा गरिनँ, वा अरूको आलोचना गरिनँ, र कुनै पनि मानिस, घटना, वा कामकुराहरूको सामना गर्दा म कुनै टिप्पणी गर्दिनँ वा कुनै मनोवृत्ति वा दृष्टिकोण राख्दिनँ, र म रोबटजस्तै व्यवहार गर्छु र नियम पालना गर्ने तरिकाले आफ्नो कर्तव्य राम्ररी पूरा गर्छु र राम्ररी श्रम गर्छु भने, त्यो नै पर्याप्त हुन्छ।” यो पनि एक प्रकारको सोचाइ र दृष्टिकोण हो। अवश्य नै, परमेश्‍वरले यस्तो सोचाइ र दृष्टिकोणलाई नियाल्नुहुनेछ र त्यसको अभिलेख राख्‍नुहुनेछ। यावत् थोक र घटना अनि मानिसहरूको वरिपरि हुने हरेक निश्‍चित कुरामाथिको परमेश्‍वरको सार्वभौमिकताको उद्देश्य भनेको मानिसहरूका लागि वातावरण तयार गर्नु र तिनीहरूलाई जीवित शिक्षण सामग्रीहरू प्रदान गर्नु हो, ताकि सबै किसिमका कुराहरूको सामना गर्दा, विभिन्‍न प्रकारका मानिसहरूले आफ्नो सबैभन्दा साँचो पक्ष देखाऊन्, र परमेश्‍वर र सत्यताप्रतिको आफ्नो सबैभन्दा साँचो विचार र दृष्टिकोण, र आफ्नो सबैभन्दा साँचो मनोवृत्ति देखाऊन्। मानिसहरूमा रहेका यी मनोवृत्तिहरू पूर्ण रूपमा स्वतन्त्रता र उन्मुक्तिको स्थितिमा प्रकट हुन्छन्। परमेश्‍वरले कहिल्यै हस्तक्षेप गर्नुहुन्‍न, हात हाल्‍नुहुन्‍न, वा चालबाजी गर्नुहुन्‍न, उहाँले विभिन्‍न प्रकारका मानिसहरूलाई तिनीहरूको हृदय सन्तुष्ट हुने गरी र तिनीहरूको प्राकृतिक धार अनुसार आफ्ना विचार, दृष्टिकोण, र मनोवृत्तिहरू व्यक्त गर्न दिनुहुन्छ, र अन्तिममा विभिन्‍न प्रकारका मानिसहरूलाई तिनीहरूको प्रकटीकरण अनुसार प्रकाश गर्नुहुन्छ र व्यवहार गर्नुहुन्छ। “विभिन्‍न प्रकारका मानिसहरू” मा को समावेश हुन्छ? परमेश्‍वरले विभिन्‍न प्रकारका मानिसहरूका लागि के-कस्ता बन्दोबस्तहरू गर्नुहुन्छ? परमेश्‍वरले सत्यतालाई प्रेम गर्नेहरूलाई सत्यता प्राप्त गर्न सक्षम बनाउनुहुन्छ; उहाँले सत्यताप्रति रुचि नभएका तर श्रम गर्न इच्छुक हुनेहरूलाई त्यसो गर्नका लागि बस्‍न सक्षम बनाउनुहुन्छ; सत्यतादेखि विकर्षित र वितृष्ण हुनेहरूका हकमा भन्दा, उहाँले सत्यताप्रति वितृष्ण हुने तिनीहरूको मनोवृत्ति प्रकाश गर्नुहुन्छ, तर यदि तिनीहरू सेवा दिनका लागि बस्‍न सक्छन् वा तिनीहरू सेवा दिनका लागि उपयुक्त छन् भने, परमेश्‍वरले यी अझ राम्रा मानिसहरूलाई छनौट गरेर सेवा दिनका लागि तिनीहरूलाई अधिकार प्रदान गर्नुहुनेछ, जबकि यदि तिनीहरू सेवा दिनका लागि उपयुक्त छैनन्, वा तिनीहरू बाधा र अवरोधहरू उत्पन्न गर्न सक्‍ने हदसम्म सत्यताप्रति वितृष्ण हुन्छन् भने, परमेश्‍वरले तिनीहरूलाई ठीक समय र अवसरमा निकाल्‍नुहुनेछ। परमेश्‍वरले गर्नुहुने यो सबै काम मानिसहरूका धारणाहरूसँग मिल्दैन, होइन र? (हो।) के मानिसहरूले यसमा परमेश्‍वरको सहनशीलता र प्रेमिलो स्वभाव देख्‍न सक्छन्? (यी कुराहरूबाट हामीले के देख्‍न सक्छौँ भने, यो व्यावहारिक काममार्फत, परमेश्‍वरले मानिसहरूलाई अनुभव गर्न अगुवाइ गर्नुहुन्छ, र यो सबै कामको पछाडि मानिसप्रतिको परमेश्‍वरको प्रेम हुन्छ।) यो कामभित्र परमेश्‍वरका श्रमसाध्य अभिप्रायहरू, उहाँको कामको बुद्धि, र उहाँले मुक्ति दिने अभिप्राय राख्‍नुभएका मानवहरूप्रतिको उहाँको जिम्मेवार मनोवृत्ति समावेश हुन्छन्। अर्को पक्ष पनि छ, जुन के हो भने, परमेश्‍वरसँगसँग जे छ र उहाँ जे हुनुहुन्छ, त्यो मानवसँग हुने कुराहरू होइनन्। परमेश्‍वर आफूले गर्ने सबै कुरामा अत्यन्तै मेहनती र गम्भीर हुनुहुन्छ, र उहाँले कहिल्यै लापरवाही गर्नुहुन्‍न। विशेष गरी मानिसहरूले सत्यता प्राप्त गर्ने मामलामा, उहाँ अत्यन्तै मेहनती र गम्भीर हुनुहुन्छ; मानिसहरूको जीवन र मानिसहरूका परिणामहरूको जिम्मेवारी लिनका लागि, परमेश्‍वरले यसरी काम गर्नैपर्छ। अवश्य नै, परमेश्‍वरका लागि, उहाँको सार र उहाँसँग जे छ र उहाँ जे हुनुहुन्छ, त्यो ठीक यस्तै हुन्छन्। आफ्‍नो जीवन, र नतिजा र गन्तव्यप्रतिको तेरो मनोवृत्ति जस्तोसुकै भए पनि, चाहे त्यो गम्भीर र मेहनती मनोवृत्ति होस् पनि वा झाराटारुवा मनोवृत्ति होस्, जेसुकै भए पनि, परमेश्‍वरका लागि, उहाँले तँलाई छनौट गर्नुभएको हुनाले र उहाँले तँलाई सत्यता प्रदान गर्नुभएको हुनाले र तँलाई मुक्ति दिन चाहनुभएको हुनाले, उहाँले तेरो हरेक शब्द र व्यवहार, र सबै कुराप्रतिको तेरो मनोवृत्तिलाई पूर्ण रूपमा बुझ्नुहुनेछ, र उहाँले अन्तमा तेरा सबै मनोवृत्तिका आधारमा तेरो नतिजा निर्धारित गर्नुहुनेछ। अनि तेरा सबै मनोवृत्तिका आधारमा, उहाँले तँ अन्ततः सत्यता प्राप्त गर्ने, र परमेश्‍वरमा समर्पित हुन र उहाँसँग मिल्न सक्ने व्यक्ति बन्‍नेछस् कि बन्‍नेछैनस् भन्‍ने कुरालाई हेर्नुहुनेछ। सायद तँ परमेश्‍वरले मानिसहरूलाई मुक्ति दिनुहुने कुराबारे कहिल्यै गम्भीर भएको छैनस्, यसबारे कहिल्यै ध्यान दिएर मनन गरेको छैनस्, र परमेश्‍वरले मानिसहरूलाई कसरी मुक्ति दिनुहुन्छ भन्‍ने तँलाई थाहा छैन होला। तर, सृजित मानवहरूमाथि सार्वभौमिकता राख्‍नुहुने सृष्टिकर्ताका रूपमा, उहाँ मानिसहरू जस्तै भ्रमित र अन्योलग्रस्त हुनुहुन्‍न; उहाँले मानवजातिलाई मुक्ति दिने काम गम्भीर रूपमा गर्नुहुन्छ। उहाँले तँलाई सृष्टि गर्नुभयो र छनौट गर्नुभयो। उहाँले मानिसहरूलाई पूर्ण रूपमा मुक्ति दिने वाचा गर्नुभयो, त्यसैले उहाँले यो काम पूरा गर्नुहुनेछ र उहाँ अन्त्यसम्मै जिम्मेवार रहनुहुनेछ। त्यसकारण, परमेश्‍वरले आफ्नो काम पूरा गर्नु र अन्तसम्मै जिम्मेवारी लिनुका वास्तविक प्रकटीकरण र वास्तविक कामका विषयवस्तुहरू हुन्छन्। परमेश्‍वरले यसरी नै काम गर्नुहुन्छ, र यो उहाँको इमानदार र तत्पर मनोवृत्ति हो। परमेश्‍वरले तँसँग झाराटारुवा व्यवहार गर्नुहुन्‍न, वा तँलाई कुनै नारा फलाकेर पन्छाउनुहुन्‍न, र परमेश्‍वरको कामले मानिसहरूलाई मुक्ति दिनका लागि उहाँले चुकाउनुहुने वास्तविक मूल्य, र मानिसहरूप्रतिको उहाँको जिम्मेवार मनोवृत्तिलाई अझै राम्ररी प्रतिबिम्बित गर्छ।

मानिसहरूले परमेश्‍वरले मानिसहरूलाई दिनुहुने मुक्ति र यावत् थोकमाथिको परमेश्‍वरको सार्वभौमिकताको सिद्धान्त र उद्देश्य बुझेपछि, के यस विषयमा परमेश्‍वरबारे तिनीहरूका धारणा र कल्पनाहरू केही हदसम्म समाधान हुनेछैनन् र? (हुनेछन्।) यस विषयमा मानिसहरूले के कुरा बुझ्नुपर्छ? तिनीहरूले के बुझ्नुपर्छ भने, परमेश्‍वरले सार्वभौमिकता राख्‍नुहुने सबै प्रकारका मामलाहरूमा होस् वा एउटा निश्‍चित मामलामा होस्, मानिसहरूको सहकार्य ८०-९० प्रतिशत हुन्छ, र सम्बन्धित मामलाप्रतिको तिनीहरूको विचार र दृष्टिकोण, र मनोवृत्ति परमेश्‍वरको नजरमा अत्यन्तै महत्त्वपूर्ण हुन्छ। यदि तैँले परिस्थितिहरू आइपर्दा केही बोलिनस् र आफ्नो अडान देखाइनस् भने, परमेश्‍वरले तँलाई ध्यान दिनुहुनेछैन र बेवास्ता गर्नुहुनेछ भन्‍ने नसोच्। यदि तँलाई परमेश्‍वरले तँलाई बेवास्ता गर्नुहोस् भन्‍ने चाहन्छस् भने, तैँले परमेश्‍वरमा विश्‍वास नगर्नु नै राम्रो हुन्छ। तँ परमेश्‍वरको घरमा भएको हुनाले र परमेश्‍वरले तँलाई छनौट गर्नुभएको हुनाले, परमेश्‍वरले तँलाई पटक्‍कै बेवास्ता गर्नुहुनेछैन। परमेश्‍वरको नजरमा सबै कुराको छानबिन हुन्छ, उहाँले तँजस्तो सानो व्यक्तिलाई त झनै छानबिन गर्नुहुन्छ। तँ कमिला नै भएको भए पनि, यदि तँ परमेश्‍वरद्वारा छनौट गरिएको हुन्थिस् भने, परमेश्‍वरले तँलाई निरन्तर छानबिन र अगुवाइ गर्नुहुनेथ्यो। परमेश्‍वरले तँलाई छानबिन गर्नुहुन्छ, त्यसकारण तैँले आफूमाथि आइपर्ने कुराहरूलाई स्वीकार मात्रै गर्नुपर्छ। ती कुराहरूबाट नतर्की—तर्किनु बुद्धिमानी निर्णय होइन। तैँले तिनको सामना गर्नैपर्छ। तैँले तिनको सामना गरेपछि र तँसँग स्पष्ट मनोवृत्ति भएपछि मात्रै, उहाँले तेरा लागि तयार गर्नुभएका वातावरणहरूमा परमेश्‍वरले तँलाई बुझ्न दिनुहुने सत्यताहरू तैँले प्राप्त गर्ने अवसर पाउनेछस्, जबकि तीबाट तर्किँदा त्यसले तँलाई मौनतामा सत्यताहरू बुझ्न सक्षम बनाउनेछैन। दर्शनहरूसँग सम्बन्धित सत्यताहरूबाहेक, अरू सत्यताहरू अर्थात्, मानव जीवन र अस्तित्वसँग सम्बन्धित सबै प्रकारका सत्यताहरू वातावरणमार्फत वा कुनै प्रकारको व्यक्तिको व्यवहारको सन्दर्भमार्फत व्यक्त हुन्छन्। मानिसहरूले वास्तविक अनुभव र बुझाइ प्राप्त गरेपछि मात्रै यी सत्यताहरूका वास्तविकताहरूकालाई साँचो रूपमा बुझ्न सक्छन्। धेरैजसो मानिसहरूले यो कुरालाई स्पष्ट रूपमा देख्‍न सक्दैनन्, र विभिन्‍न प्रकारका सत्यताहरूप्रतिको तिनीहरूको मनोवृत्ति उदासीन हुन्छ, र तिनीहरू यी वातावरणहरूबाट निरन्तर तर्किन पनि चाहन्छन्, र तिनीहरूले वास्तविक समस्याहरूका बारेमा सत्यताको खोजी गर्न चाहँदैनन्। तिनीहरूले सत्यताका आधारमा फरक-फरक प्रकारका मानिसहरू र घटनाहरूलाई खुट्टयाउन जान्दैनन्, न त तिनीहरूले विभिन्‍न समस्याहरू समाधान गर्नका निम्ति सत्यता लागू गर्न तालिम नै लिन्छन्। तिनीहरूमाथि जेसुकै आइपरे पनि, तिनीहरूसँग कुनै मनोवृत्ति वा दृष्टिकोण हुँदैन, र तिनीहरू सङ्गति र छलफलहरूमा सहभागी हुँदैनन्। तिनीहरू हरेक दिन परमेश्‍वरलाई प्रार्थना गर्न, परमेश्‍वरका वचनहरू पढ्न, भजनहरू सिक्न, र आफ्नो कर्तव्य पूरा गर्नमै सन्तुष्ट हुन्छन्, त्यति हो। म तँलाई एउटा कुरा भन्‍नेछु, जुन के हो भने, श्रमिकका विशेषताहरू कस्ता हुन्छन् भने, ऊ मेहनत गर्न मात्रै इच्छुक हुन्छ, र उसलाई सत्यताको कुनै पनि पक्षप्रति रुचि हुँदैन वा ऊ सत्यताको कुनै पनि पक्षबारे गम्भीर हुन् इच्छुक हुँदैन, र उसलाई त्यसो गर्नु झन्झटिलो लाग्छ—यो एक श्रमिक हो। यदि तँ शैतानको सेवक, वा कुनै दुष्ट व्यक्ति वा ख्रीष्टविरोधी होइनस् भने, बढीमा तँ श्रमिक मात्रै हुन सक्छस्। तर मुक्ति हासिल गर्न सक्‍ने परमेश्‍वरका मानिसहरूका हकमा कुरा फरक हुन्छ। तिनीहरू श्रम गर्न र थोरै मेहनत गर्नमै सन्तुष्ट हुँदैनन्, बरु तिनीहरूले सबै प्रकारका मानिस, घटना, र परिस्थितिहरूमा विभिन्‍न सत्यताहरू सिक्छन् र बुझ्छन्, त्यसपछि यी सत्यताहरूका आधारमा विभिन्‍न प्रकारका मानिसहरू र घटनाहरूलाई हेर्छन् र सम्हाल्छन्। यसरी, विभिन्‍न सत्यताहरू क्रमिक रूपमा तिनीहरूमा मिसिन्छन्, र ती क्रमिक रूपमा तिनीहरूको जीवन र तिनीहरूको कार्य र आत्म-आचरणका सिद्धान्तहरू बन्छन्। सत्यता तेरो जीवन बनेपछि मात्रै तँ परमेश्‍वरमा समर्पित हुन र परमेश्‍वरको डर मान्‍न र दुष्टताबाट अलग बस्‍न सक्‍नेछस्; नत्र भने, यो प्रभाव हासिल गर्न सकिँदैन। कामकुराहरू अनुभव गर्न नडराओ, र मानिसहरूलाई खुट्ट्याउन नडराओ। सबै प्रकारका घटनाहरू घट्नु नराम्रो कुरा होइन, र यसमाथि परमेश्‍वरले सार्वभौमिकता राख्नुहुन्छ। परमेश्‍वरले सार्वभौमिकता राख्नुभएपछि र बन्दोबस्तहरू गर्नुभएपछि, तँलाई केको डर? परमेश्‍वरले सार्वभौमिकता राख्‍नुभएपछि र बन्दोबस्तहरू गर्नुभएपछि, तेरो हकमा, कुनै घटना घट्नु कम्तीमा पनि दुर्भावनापूर्ण कुरा वा परीक्षाको कुरा हुँदैन। बरु, यो त तँलाई पाठहरू सिक्न, शिक्षा लिन र फाइदा लिन, र तँलाई सिद्ध बनाउनका लागि भएको हुन्छ। यदि तँ परमेश्‍वरका योजनाबद्ध कार्य र बन्दोबस्तहरूमा समर्पित हुन सक्छस्, तैँले आफूमा आइपर्ने कुरालाई सकारात्मक शिक्षण सामग्रीका रूपमा लिन सक्छस्, र सत्यताको खोजी गर्न र आफूले सिक्‍नुपर्ने पाठहरू सिक्न सक्छस् भने, स्वाभाविक रूपमा र अपरिहार्य रूपमा नै सत्यता तँमा मिसिनेछ र तेरो जीवन बन्‍नेछ। त्यसकारण, धेरैजसो मानिसहरूले विभिन्‍न घटनाहरूको सामना गर्दा उदासीनता, तर्काइ, गैर-सहभागिता, र गैर-संलग्‍नताको मनोवृत्ति अपनाउनु, र दृष्टिकोणहरू व्यक्त नगर्नु वा सङ्गति नगर्नु गलत हुन्छ—यो अनुचित कुरा हो। यो गलत र अनुचित कुरा हो भनेर मैले किन भनेँ? यो मनोवृत्तिले तँलाई परमेश्‍वरको मुक्ति वा उहाँका असल अभिप्रायहरूमा रुचि छैन, र तँलाई परमेश्‍वरद्वारा सिद्ध पारिनमा रुचि छैन, र तैँले यसलाई ध्यान दिँदैनस् र इन्कार गर्छस् भन्‍ने कुरा परमेश्‍वरलाई देखाउँछ। जब परमेश्‍वरले तेरो मनोवृत्ति यही हो भन्‍ने देख्‍नुहुन्छ, तब के उहाँले अझै पनि तँलाई मुक्ति दिन चाहनुहुनेछ? अनि यदि परमेश्‍वरले तँलाई मुक्ति दिन चाहनुभयो भने पनि, तैँले सहकार्य गरिनस् भने उहाँले तँलाई कसरी मुक्ति दिन सक्‍नुहुन्छ? भनाइ नै छ, “भीरबाट खस्न लागेको गोरुलाई बचाउन सकिँदैन”, र यो भनाइले ठीक यस्तै व्यक्तिलाई जनाउँछ।

परमेश्‍वरको सम्पूर्ण व्यवस्थापन योजनाभित्र, विशेष गरी उहाँको कामको यो अन्तिम चरणभित्र, उहाँले धेरै सत्यताहरू व्यक्त गर्नुभएको छ, र तैँले ती सबै सुनेको छस्। तैँले तीमध्ये जतिलाई अनुभव गरेको वा बुझेको भए पनि, कम्तीमा पनि तैँले तिनलाई जानेको छस्, त्यसकारण परमेश्‍वरले हस्तक्षेप र सहजीकरणको कुनै थप काम गर्नुहुनेछैन। परमेश्‍वरले तँलाई आइपर्ने सबै कुरामा तैँले देखाउने मनोवृत्ति, साथै तेरो सहकार्यको प्रतीक्षा गर्नुहुन्छ—उहाँ तेरो मनोवृत्ति, तेरो दृष्टिकोण, तेरा पछ्याइहरू, र तैँले लिने मार्ग हेर्न चाहनुहुन्छ। यदि तैँले हरेक पटक मानिस, घटना, र कामकुराहरूको सामना गर्दा, परमेश्‍वरले तँसँग कुनै मनोवृत्ति र दृष्टिकोणहरू छैनन्, र तँसँग भन्‍नलाई सधैँ केही कुरा हुँदैन भन्‍ने कुराको विवरण राख्‍नुहुन्छ भने, मलाई भन, के तँ मूर्ख होइनस् र? कस्ता मानिसहरूसँग भन्‍नलाई सधैँ केही हुँदैन? बहिरा, गुँगो, बेवकुफ, वा मूर्खहरूसँग होइन र? परमेश्‍वरले तँसँग कुनै मनोवृत्ति छैन भन्‍ने कुराको विवरण राख्‍नुहुन्छ, त्यसकारण जब उहाँले अन्ततः तँलाई अङ्क दिनुहुन्छ, तब तैँले शून्य अङ्क प्राप्त गर्नेछस्। जब तँमाथि कुनै कुरा आइपर्छ, परमेश्‍वरले सोध्‍नुहुन्छ, “के तँ मूल्य चुकाउन इच्छुक छस्?” अनि तैँले “हो, म तयार छु!” भनेर भन्छस्, र उहाँले सोध्‍नुहुनेछ, “के तँसँग सङ्कल्प छ? के तैँले शपथ खाएको छस्?” अनि तैँले जवाफ दिन्छस्, “छु!” यदि तँसँग यो सङ्कल्प मात्रै छ, तर तँलाई यो वातावरण अनुभव गरेर के प्राप्त गरेको छस् भनेर सोधियो भने, तँसँग भन्नलाई केही हुँदैन, र तैँले अनुभव गरेको हरेक वातावरणबाट केही पनि प्राप्त गरेको छैनस् भने, अन्त्यमा, जब परमेश्‍वरले तँलाई अङ्क दिनुहुन्छ, तब तैँले दुई अङ्क मात्रै प्राप्त गर्नेछस्। किन दुई अङ्क? तेरो थोरै सङ्कल्पका कारण नै तैँले दुई अङ्क प्राप्त गरेको हुनेछस्। मलाई भन्, के तँ त्यसपछि त खतम हुनेछैनस् र? के तँसँग अझै पनि मुक्ति पाउने आशा हुनेछ? तँ आफै लागिपरेर नै मुक्ति पाउने आशा प्राप्त हुन्छ। यो तैँले सत्यता पछ्याउने मार्गमा हिँड्ने निर्णय गरेको बदलामा प्राप्त गर्ने फल हो। त्यसकारण तँलाई जेसुकै आइपरे पनि, त्यसदेखि नडरा वा त्यसबाट जोगिने प्रयास नगर्, र हातले आफ्नो टाउको छोपेर कछुवा जस्तै आफ्नो खोलमा नलुक्—बरु, त्यसलाई सकारात्मक र सक्रिय रूपमा सामना गर्। यदि तँ डरपोक छस् र कामकुराहरूदेखि डराउँछस्, र तैँले गलत कुरा बोलिस् भने अरूले तँलाई खुलासा गर्नेछन् र छर्लङ्ग देख्‍नेछन् भन्‍ने डरले तैँले कुनै पनि कुराको मूल्याङ्कन गर्ने आँट गर्दैनस्—चाहे त्यो कुरा जोसुकैसँग सम्बन्धित होस्—र तँ सधैँ डराउँछस् र कहिल्यै सहभागी हुँदैनस् भने, यसको अर्थ तैँले आफ्नो मौका गुमाइरहेको छस् भन्‍ने हुन्छ! तैँले आफ्नो कर्तव्य पूरा गर्न धेरै ऊर्जा लगाएको हुन सक्छस्, तर वास्तवमा तैँले आफ्नो परिणाम धेरै पहिले नै निर्धारित गरिसकेको छस्। अन्त्यमा, तैँले दुई अङ्क मात्रै प्राप्त गर्नेछस्, त्यसकारण के तँ बेकामे मूर्ख होइनस् र? के दुई अङ्क प्राप्त गर्नु बेकामे मूर्ख हुनु जस्तै होइन र? अनि तैँले दुई अङ्क मात्रै प्राप्त गर्ने हुनाले, के यो जीवनकालमा परमेश्‍वरमाथिको तेरो विश्‍वास व्यर्थ हुनेछैन र? यो परमेश्‍वरको कामको अन्तिम चरण हो, यदि यस पटक तेरो आस्था व्यर्थ भएको छ भने, तेरो परिणाम निर्धारित हुनेछ। परमेश्‍वरले फेरि कहिल्यै पनि मानवलाई मुक्ति दिने काम गर्नुहुनेछैन। यो अन्तिम मौका हो—यदि तँ अझै पनि यसका लागि लागिपर्दैनस् र तँ यसलाई फुत्किन दिन्छस्, र तैँले मुक्ति प्राप्त गर्न सक्दैनस् भने, त्यो कति दयनीय कुरा हुनेछ! तैँले जति वर्ष परमेश्‍वरको कामको अनुभव गरेको भए पनि, तैँले कम्तीमा पनि उत्तीर्णाङ्क प्राप्त गर्नैपर्छ, त्यसपछि तँ अझै बाँच्ने आशा हुनेछ। यदि तेरो श्रम मानक अनुसारको छैन, र तैँले धेरै बाधा र अवरोधहरू पनि उत्पन्न गरेको छस् भने, तैँले कुनै फल पटक्‍कै प्राप्त गरेको हुनेछैनस्, र मुक्ति प्राप्त गर्ने तेरो आशा शून्य हुनेछ। परमेश्‍वरले तयार गर्नुहुने हरेक वातावरणमा, दर्शक नबन्; सहभागी बन्, त्यसको भाग बन्। तर तैँले कम्तीमा पनि पालना गर्नैपर्ने एउटा सिद्धान्त छ: बाधाहरू पैदा नगर्। तैँले सहभागी हुन र आफ्ना विचार र मूल्याङ्कनहरू व्यक्त गर्न सक्छस्, र तैँले साधारण मानिसले जस्तै बोले पनि र शब्द र धर्मसिद्धान्तहरू मात्रै बोले पनि, त्यसले केही फरक पार्दैन। तर, तैँले सत्यताको खोजी गर्ने, सत्यता अभ्यास गर्ने, र सत्यतामा समर्पित हुने सिद्धान्त र अभिप्राय लिएर हरेक मामलामा सहभागिता जनाउनुपर्छ—त्यसपछि मात्रै तेरो मुक्तिको आशा हुन्छ। मुक्तिको आशा कुन आधारमा स्थापित हुन्छ? यो तैँले हरेक मामला आइपर्दा सत्यताप्रति लागिपर्न, सत्यताका बारेमा मनन गर्न, र सत्यतामा मेहनत लगाउन सक्नुका आधारमा स्थापित हुन्छ। यस आधारमा मात्रै तैँले सत्यता बुझ्न, सत्यता अभ्यास गर्न, र मुक्ति प्राप्त गर्न सक्छस्। तर, यदि तँ मामिलाहरू आइपर्दा सधैँ दर्शक बन्छस्—कुनै मूल्याङ्कन वा चरित्र-चित्रण गर्ने काम गर्दैनस्, र कुनै व्यक्तिगत विचार व्यक्त गर्दैनस्—र तँसँग कुनै कुराका बारेमा कुनै दृष्टिकोण हुँदैन, वा, तँसँग दृष्टिकोण भए पनि, तैँले त्यो व्यक्त गर्दैनस्, र तँलाई ती सही छन् कि गलत छन् भन्‍ने थाहा हुँदैन, तर तिनलाई मनमा ताल्चा लगाएर तिनका बारेमा विचार मात्रै गर्छस् भने, तैँले सत्यता प्राप्त गर्नेछैनस्। यसबारे विचार गर्, यो त ठूलो भोजमा बसेर भोकै बस्‍नु जस्तै हो। के तँ दयनीय हुँदैनस् र? परमेश्‍वरको काममा, यदि तैँले विश्‍वास गरेको दश वर्ष भएको छ र त्यति समयदेखि तँ दर्शक नै भएर बसेको छस्, वा तैँले विश्‍वास गरेको २०-३० वर्ष भएको छ र त्यति समयदेखि तँ दर्शक नै भएर बसेको छस् भने, अन्त्यमा, जब तेरो परिणाम निर्धारित गर्ने समय आउँछ, तब परमेश्‍वरले तेरो विवरणमा दिनुहुने अङ्क दुई मात्र हुनेछ, त्यसकारण तँ बेकामे मूर्ख हुनेछस्, र सत्यता प्राप्त गर्ने तेरो मौका र मुक्ति पाउने तेरो आशालाई तँ आफैले पूर्ण रूपमा बरबाद गरेको हुनेछस्। अन्त्यमा, तँलाई बेकामे मूर्खको नाम दिइनेछ, र तँ त्यसैको हकदार हुनेछस्, होइन र? (हो।) बेकामे मूर्ख नबन्‍नुको रहस्य के हो? (यसको रहस्य दर्शक नबन्नु हो।) दर्शक बनेर नबस्‍नु। तैँले परमेश्‍वरमा विश्‍वास गर्छस्, त्यसकारण सत्यता प्राप्त गर्नका लागि तैँले परमेश्‍वरको काम अनुभव गर्नैपर्छ। कतिपयले सोध्न सक्छन्, “त्यसोभए, के तपाईँले मलाई सबै कुरामा सहभागी हुन लगाइरहनुभएको छ? तर मानिसहरूले भन्छन्, ‘तिम्रो चासो नभएको कुरामा टिप्पणी नगर।’” तँलाई सहभागी हुन लगाउनु भनेको तँलाई सत्यताको खोजी गर्न र तैँले सामना गर्ने कुराहरूबाट पाठहरू सिक्न लगाउनु हो। उदाहरणका लागि, जब तैँले निश्‍चित प्रकारको व्यक्तिलाई भेट्छस्, तब तैँले उसका प्रकटीकरणहरू र उसले गर्ने कुराहरूबाट उसलाई खुट्ट्याउनैपर्छ। यदि उसले सत्यता उल्लङ्घन गर्‍यो भने, उसले के गरेर सत्यता उल्लङ्घन गरेको हो भन्‍ने कुरा तैँले खुट्ट्याउनैपर्छ। यदि अरूले यो व्यक्ति दुष्ट व्यक्ति हो भनेर भन्छन् भने, दुष्ट व्यक्तिका रूपमा चित्रित गरिनका लागि उसले के भनेको र के गरेको हो र उसमा दुष्कर्मका के-कस्ता प्रकटीकरणहरू छन् भनेर तैँले खुट्ट्याउनैपर्छ। यदि अरूले यो व्यक्तिले परमेश्‍वरको घरका हितहरूको रक्षा गर्दैन र परमेश्‍वरको घरलाई हानि हुने गरी बाहिरी मानिसहरूलाई सहयोग गर्छ भनेर भन्छन् भने, तैँले यो व्यक्तिले के गरिरहेको छ भन्‍ने बारेमा सोधपुछ गर्नुपर्छ। अनि सोधपुछ गरेपछि, यी कुराहरू जान्‍नु मात्रै पर्याप्त हुँदैन। तैँले यस्तो कुरा पनि मनन गर्नुपर्छ: “के मैले त्यस्ता कुराहरू गर्न सक्छु? यदि कसैले मलाई याद दिलाएन भने, मैले पनि त्यस्ता कुराहरू गर्छु होला, अनि त्यसपछि त मैले पनि त्यो व्यक्तिको जस्तै परिणाम प्राप्त गर्दिनँ र? के यो खतरनाक हुँदैन र? भाग्यवश, परमेश्‍वरले मलाई सचेत गराउनका लागि यो वातावरण खडा गर्नुभयो, जुन मेरा लागि सबैभन्दा ठूलो सुरक्षा हो!” यसबारे मनन गरेपछि, तैँले एउटा कुरा बुझ्छस्: तैँले त्यस्तो व्यक्तिले पछ्याइरहेको मार्गलाई पछ्याउनु हुँदैन, तँ त्यस्तो व्यक्ति बन्‍नु हुँदैन, र तैँले आफूलाई चेतावनी दिनैपर्छ। तैँले जस्तोसुकै कुराहरूको सामना गरे पनि, तैँले ती कुराहरूबाट पाठहरू सिक्नैपर्छ। यदि तैँले पूर्ण रूपमा नबुझ्ने र तँलाई हृदयमा अनौठा लागेका कुराहरू छन् भने, तैँले ती कुराहरूका बारेमा प्रश्‍नहरू गर्नुपर्छ र तिनका बारेमा पत्ता लगाउनुपर्छ, र सत्यताको खोजी गरेर वास्तविक स्थितिका बारेमा निश्‍चित हुनुपर्छ। यो जिज्ञासा होइन; यो गम्भीर हुनु हो। गम्भीर हुनु भनेको झारा टार्नु वा भिडलाई पछ्याउनु होइन—यो त जिम्मेवारी लिने मनोवृत्ति हो। समस्याहरूका बारेमा स्पष्टता प्राप्त गरेर त्यसपछि तिनलाई समाधान गर्न सत्यताको खोजी गरेर मात्रै, भविष्यमा यस्तै परिस्थितिको सामना गर्दा तँसँग अभ्यासको मार्ग हुनेछ, तैँले सटीक रूपमा अभ्यास गर्न सक्‍नेछस्, र तँलाई शान्ति र सहजता महसुस हुनेछ। तैँले सबै मामलाहरूमा अरूलाई पछ्याउनु र बतास जता चल्यो त्यतै जानुको सट्टा तथ्यहरूको साँचो स्थितिलाई बुझ्ने प्रयास गर्ने र तीबाट सत्यता प्राप्त गर्ने र मानिसहरू र कामकुराहरूलाई कसरी हेर्ने भनेर सिक्‍ने सिद्धान्तका आधारमा गम्भीर भइरहेको हुन्छस्। आफ्नो व्यवहारमा गम्भीर बनेर मात्रै तैँले सत्यता अभ्यास गर्न र सिद्धान्तहरू अनुसार कार्य गर्न सक्छस्। गम्भीर नहुने मानिसहरूले अरूलाई पछ्याउने र जता बतास चल्यो त्यतै जाने सम्भावना हुन्छ, र यसरी, तिनीहरूले सत्यता सिद्धान्तहरू उल्लङ्घन गर्ने सम्भावना हुन्छ। उदाहरणका लागि, मानौँ कसैले निरन्तर झाराटारुवा तरिकाले आफ्नो कर्तव्य पूरा गर्छ र यसरी ऊ आफ्नो कर्तव्य पूरा गर्न अयोग्य हुन्छ। तैँले भन्छस्, “ऊ हेर्दा त ठीकै देखिन्छ। उसले झाराटारुवा व्यवहार गरिरहेको छ भन्‍ने कुरा मैले कसरी थाहा पाइनँ? के म उसको बहकाउमा परेँ? उसले कुन-कुन तरिकाले आफ्नो कर्तव्यमा अल्याङटल्याङ गरिरहेको थियो? उसले झाराटारुवा तरिकाले के-कस्ता कुराहरू गर्‍यो?” जब अरू कसैले तँलाई त्यो व्यक्तिले झाराटारुवा व्यवहार गरेको केही तरिका बताउँछ, तब तैँले भन्छस्, “त्यो व्यक्ति नाटक गर्नमा साँच्‍चै सिपालु रहेछ! झट्ट हेर्दा ऊ ठीकै देखिन्थ्यो, र उसले निकै राम्रा कुराहरू गर्थ्यो। उसले भन्थ्यो, ‘परमेश्‍वरले हामीलाई यति धेरै अनुग्रह दिनुभएको छ—हामी विवेकहीन हुनु हुँदैन, हामीले आफ्नो कर्तव्य उचित रूपमा पूरा गर्नुपर्छ!’ उसले यसो भनेको सुनेपछि, मलाई उसले आफ्नो कर्तव्य बफादारी साथ पूरा गरिरहेको छ भन्‍ने लाग्यो; ऊ यति झाराटारुवा छ भन्‍ने मैले कहिल्यै कल्पना गरेको थिइनँ! के म बहकाउमा परेको छैनँ र? मैले मानिसहरूलाई खुट्ट्याउन सकिनँ, र मैले सत्यता सिद्धान्तहरूका आधारमा मानिसहरू र कामकुराहरूलाई हेर्दिनथिएँ वा मानिसहरूसँग व्यवहार गर्दिनथिएँ। मैले त्यो व्यक्तिले आफ्नो कर्तव्यमा प्राप्त गरेका परिणामहरू, वा उसको निश्‍चित व्यवहार र प्रकटीकरणहरू, वा उसको सारलाई नहेरी त्यो व्यक्तिले कति राम्रो बोल्छ भन्ने कुरामा मात्रै ध्यान दिएँ—यस विषयमा मैले गल्ती गरेँ। बाहिरबाट असल देखिने मानिसहरू अनिवार्य रूपमा असल नहुन सक्ने रहेछ, र तिनीहरूले राम्रा सुनिने कुराहरू भने पनि, तिनीहरूले आफूले भनेको कुरा साँच्चै नगर्न सक्छन्, र तिनीहरू विवेक र मानवता भएका मानिसहरू नै हुन सक्छन् भन्‍ने हुँदैन। अबदेखि, मैले मानिसहरूलाई परमेश्‍वरका वचनहरू अनुसार हेर्नैपर्छ, र मानिसहरूलाई खुट्ट्याउन सिक्‍नुपर्छ। म फेरि मूर्ख बन्‍नु हुँदैन!” हेर् त, जेसुकै भए पनि, तँ अलिक इमानदार छस् र तैँले सत्यताको खोजी गर्छस्, त्यसपछि निष्कर्ष निकाल्छस् भने, तैँले केही कुरा प्राप्त गर्नेछस्। यदि तैँले यी लाभहरू प्राप्त गरिस् भने, के त्यो राम्रो कुरा होइन र? (हो।) तैँले मानिसहरूलाई खुट्ट्याउने मामिलामा केही कुरा सिकेको हुनेछस् र केही फाइदा पाएको हुनेछस्—सत्यताप्रति इमानदार भएर र मेहनत गरेर तैँले प्राप्त गर्ने कुरा यही हो। मानौँ तँ यसरी इमानदार छैनस्। जब तैँले कुनै व्यक्ति आफ्नो कर्तव्यमा सधैँ झाराटारुवा भएकाले उसलाई धपाइएको छ भन्‍ने सुन्छस्, तब तैँले यस्तो सोध्दैनस्, “ऊ किन झाराटारुवा भएको? उसलाई किन धपाइयो?” बरु तैँले मनमनै सोच्छस्, “झाराटारुवा हुँदैमा के भयो र? जे भए पनि, मलाई धपाइएको छैन, त्यसकारण सबै कुरा ठीकै छ।” त्यस्तो अवस्थामा, के तैँले यस मामलाबाट अलिकति चेतावनी प्राप्त गरेको हुनेछस्, अलिकति पाठ सिकेको हुनेछस्, वा अलिकति खुट्ट्याउन सकेको हुनेछस्? त्यस्तो हुँदैन। किन हुँदैन? किनभने तँलाई त्यस्ता कुराहरूप्रति चासो छैन वा तँ ती कुराहरूबारे गम्भीर छैनस्, र तैँले आफ्नै जीवन प्रवेश वा सत्यता पछ्याइका लागि कुनै बोझ उठाउँदैनस्, र तँ सत्यता पछ्याउने र जीवन प्रवेशका मामलाहरूका बारे अरूको सङ्गतिमा चासो राख्दैनस् र सहभागी हुँदैनस्, र बढीमा, तैँले झाराटारुवा रूपमा सहमतिका केही शब्दहरू मात्र बोल्छस्, त्यति हो। के यस्ता मानिसहरू धेरै हुन्छन्? जब तिनीहरूमाथि परिस्थितिहरू आइपर्छन्, तब तिनीहरूलाई विशेष रूपमा झाराटारुवा हुन र अल्याङटल्याङ गर्न मनपर्छ, र आफ्नै जीवन प्रवेश वा सत्यताको पछ्याइका लागि तिनीहरूले कुनै बोझ उठाउँदैनन्। अरूसँग अन्तरक्रिया गर्दा अलिकति गफ गर्न मन पराउने बाहेक, तिनीहरूलाई जीवन प्रवेशसँग सम्बन्धित कुराहरू वा परमेश्‍वरले तयार गर्नुहुने वातावरणहरूमा मानिसहरूले सिक्‍नुपर्ने पाठहरू जस्ता कुराहरूमा पटक्‍कै चासो हुँदैन। तिनीहरू आफ्‍नो हातको सानो काम सकेपछि, टोलाएर बस्छन्, केही समय सुत्न वा आराम गर्न मात्रै चाहन्छन्, र तिनीहरूले आफ्नै जीवन प्रवेशका लागि कुनै बोझ उठाउँदै उठाउँदैनन्। यी मानिसहरूमा भएको थोरै सङ्कल्प र थोरै इच्छाहरू बाहेक, तिनीहरूले अन्ततः कुनै सत्यता प्राप्त गर्दैनन्, र अन्त्यमा, तिनीहरूको कुल अङ्क दुई मात्रै हुन सक्छ, तिनीहरूले आफ्नो बेकामे मूर्खतालाई त्याग्‍न सक्‍नेछैनन्, त्यसकारण, यस जीवनमा तिनीहरू समाप्त हुनेछन्। यदि तँ यस पटक खतम भइस् भने, तँ साँच्‍चै नै खतम हुनेछस्, र तैँले मुक्ति पाउने कुनै आशा हुनेछैन, किनभने तेरो नतिजा निर्धारित भइसकेको हुनेछ। सृजित प्राणीले अन्तिममा प्राप्त गर्ने अङ्क उसको परिणामसँग सीधै सम्बन्धित हुन्छ। यदि तैँले उतीर्णाङ्क प्राप्त गरिस् भने, तेरो परिणाम के हुनेछ भने, तैँले मुक्ति पाउँछस्। यदि तैँले उतीर्णाङ्क प्राप्त गरिनस् भने, तेरो परिणाम राम्रो हुनेछैन। यही बेला मानिसहरूका परिणामहरू निर्धारित हुन्छन्, र परिणाम निर्धारित भइसकेपछि, त्यो स्थायी हुन्छ र परिवर्तन हुँदैन। असल परिणामका लागि लागिपर्ने अर्को मौका हुनेछैन र त्यसलाई परिवर्तन गर्ने कुनै मौका हुनेछैन—तेरो नियति सधैँका लागि निर्धारित हुनेछ। बुझिस्? के यो तँलाई डर देखाउनका लागि हो? (होइन।) यसबारे विचार गर्—परमेश्‍वरले मानवजातिलाई व्यवस्थापन गर्ने र मुक्ति दिने काम गरिरहनुभएको छ, र उहाँले मानिसहरूलाई उनीहरूमा हुनुपर्ने विभिन्‍न सत्यताहरू प्रदान गरिरहनुभएको छ—परमेश्‍वरले कति पटक यस्तो काम गर्न सक्‍नुहुन्छ? (यो एक पटक मात्रै।) यो काम पहिले कहिल्यै भएको छैन, र फेरि कहिल्यै हुनेछैन। एउटै मात्र समय यही हो, र यो पूरा भएपछि, परमेश्‍वरको महान् काम पूर्ण रूपमा पूरा हुनेछ। “पूर्ण रूपमा पूरा हुनु” को अर्थ के हो? यसको अर्थ उहाँले फेरि यो काम गर्नुहुनेछैन, र उहाँले त्यसो गर्ने कुनै योजना बनाउनुभएको छैन भन्ने हो। त्यसकारण, यस पटक मानिसहरूको अन्तिम परिणाम जेसुकै भए पनि, तिनलाई अन्तिम रूप दिइनेछ र ती परिवर्तन हुनेछैनन्। परमेश्‍वरले मानिसहरूलाई फेरि प्रस्तुति दिने वा फेरि आफ्नो जीवन जिउने मौका दिनुहुनेछैन। बितेको समय कहिल्यै फर्केर आउनेछैन, र कुनै परिवर्तन हुनेछैन। त्यसकारण यदि तैँले यो अवसरको सदुपयोग गरिनस् भने, मुक्ति पाउने मौका गुमाउनेछस्। यदि तैँले परमेश्‍वरले तयार गर्नुभएका विभिन्‍न वातावरण र विभिन्‍न मानिस, घटना, र परिस्थितिहरूलाई बेवास्ता गरिस्, ती कुराहरूका हकमा तँ अबुझ र मन्दबुद्धिको हुन्छस्, र ती कुराहरूलाई उदासीनता साथ लिन्छस् भने, तँ बेकामे मूर्ख होस्। तँ आफैँले समेत आफ्नो नतिजा र गन्तव्यलाई गम्भीरतापूर्वक लिँदैनस् भने, कसले तँलाई ध्यान दिनेछ? तँलाई यो कुरा धेरै पटक भनिएको छ तर तैँले यसलाई गम्भीरतापूर्वक लिँदैनस्, त्यसकारण तँ बेकामे मूर्ख होइनस् भने के होस् त? मुक्ति पाउने कुरा जत्तिको महत्त्वपूर्ण अरू केही छैन। के कुरा त्यही होइन र? (हो।) अवश्य नै, मैले भर्खरै भने जस्तै, व्यक्तिको अन्तिम परिणाम परमेश्‍वरले सार्वभौमिकता राख्‍नुभएका विभिन्‍न वातावरणहरूमा देखा पर्ने उसका समग्र प्रकटीकरणहरूद्वारा निर्धारित हुन्छ, त्यसकारण मानिसहरूले आफ्नो दैनिक जीवनका समग्र प्रकटीकरणहरूप्रति ध्यान दिनुपर्छ। यहाँ अभिप्राय भनेको तँलाई गफ चुट्न र विवादमा पर्न लगाउनु होइन, बरु तँलाई तेरो विद्यमान वातावरण र अवस्थातिहरूका आधारमा, र हरसम्भव हदसम्म सत्यता बुझ्न र सत्यतामा प्रवेश गर्न, सत्यता पछ्याउने मार्गमा हिँड्न लगाउनु, र हामीले पहिले सङ्गति गरेका “त्याग्‍नु” का तीन वटा बुँदाहरूमा परमेश्‍वरको काम पूरा हुनुभन्दा पहिले प्रवेश गर्न लगाउनु हो—त्यसपछि तँ ६० वा त्योभन्दा बढी अङ्क प्राप्त गरेर उत्तीर्ण भएको हुनेछस्, र तँ मुक्ति पाएको व्यक्ति हुनेछस्। तर, यदि तँ यी तीन वटा कुराहरूमध्ये कुनै पनि कुराको नजिक समेत पुग्दैनस्, वा यदि तँ तीमध्ये कुनैमा उत्तीर्ण हुँदैनस्, र यदि तैँले तीमध्ये कुनैमा वास्तविक रूपमा प्रवेश गर्दैनस् भने, तैँले उतीर्णाङ्क प्राप्त गर्नेछैनस्, र तँ मुक्तिको पात्र हुनेछैनस्। बुझिस्? (बुझेँ।)

तिमीहरूले अहिले के कुरा अभ्यास गर्नमा ध्यान दिनुपर्छ? परमेश्‍वरले तयार गर्नुहुने वातावरणहरूमा सत्यताको खोजी गर्नु र पाठहरू सिक्‍नु। यदि तँ हरेक दिन सत्यता बिलकुलै नपछ्याई मेहनत गर्न र काम गर्नमा मात्रै सन्तुष्ट हुन्छस् भने, तँ त श्रमिक मात्रै होस्। यदि तैँले मेहनत गरेको छस्, परमेश्‍वरले तयार गर्नुहुने विभिन्‍न वातावरणहरू अनुभव गरेको छस्, र केही सत्यताहरू बुझेको छस्; अनि तैँले जति धेरै सत्यता प्राप्त गरेको भए पनि, अन्ततः ठूला भए पनि वा साना भए पनि, धेरै भए पनि वा थोरै भए पनि लाभहरू प्राप्त गरेको छस्; अनि यी कुराहरू प्राप्त गर्न तँलाई निकै लामो समय लागेको भए पनि र तेरो प्रगति सुस्त भएको भए पनि, तँ कम्तीमा पनि परमेश्‍वरको कामको प्रवाहमा छस्, र तँ लाभहरू प्राप्त गरेको व्यक्ति होस् भने, तँसँग मुक्ति पाउने मौका हुनेछ। अहिले तिमीहरूले गर्नुपर्ने सबैभन्दा आधारभूत कुरा के हो? तँ सबै प्रकारका जटिल र अर्थहीन मामलाहरूबाट बाहिर निस्कनुपर्छ र तैँले सत्यता पछ्याउने कार्यमा आफ्नो हृदय लगाउनुपर्छ; तैँले छोटो अवधिमै आफ्ना विभिन्‍न स्थितिहरूको भेउ पाउन, आफ्नो मुख्य कमजोरी, कमीकमजोरी, र समस्याहरूलाई चिन्‍न, त्यसपछि तिनलाई समाधान गर्न सत्यताको खोजी गर्न लागिपर्नुपर्छ, ताकि तँसँग पछ्याउने मार्ग र लिने उद्देश्य होस्, र तैँले पूरा गर्ने कर्तव्यमा पालना गर्नुपर्ने स्पष्ट सत्यता सिद्धान्तहरू होऊन्। तैँले शिर नभएको कुखुराले जस्तै दौडधूप गर्नु र खुट्टाले अन्धाधुन्ध जहाँ लैजान्छ त्यतै जानु जस्तो खतरनाक कुरा गर्नुको सट्टा तँसँग आफ्‍ना कमीकमजोरीहरू, आफ्नो कर्तव्य, र आफ्नो वातावरणका बारेमा पछ्याउनलाई स्पष्ट उद्देश्य र दिशा हुनुपर्छ। तैँले मेहनत मात्रै गर्ने तर सत्यता प्राप्त नगर्ने आफ्नो जीवनको स्थिति र वर्तमान परिस्थितिलाई त्याग्‍नुपर्छ। दर्शक बनेर नबस्, र सबै किसिमका विवादहरूमा नफस्। यदि तँ ती कुराहरूमा फस्न चाहँदैनस् भने, तैँले सत्यता सिद्धान्तहरूमा मेहनत लगाउन सिक्नैपर्छ। यदि तैँले प्रत्येक सत्यता सिद्धान्तहरू बुझ्छस् भने, तँ यस्ता विवादहरूबाट उम्कन सक्‍नेछस्। मैले किन यसो भनेँ? तैँले विभिन्‍न सत्यताहरू बुझेपछि मात्रै तँ तीमा प्रवेश गर्न सक्छस् र तैँले सत्यता वास्तविकतामा प्रवेश गर्ने आशा प्राप्त गर्न सक्छस्। त्यसपछि जब तैँले विभिन्‍न कुरामा सहभागिता जनाउँछस्, तब तँसँग सिद्धान्तहरू हुनेछन् र तँलाई यी कुराहरूको सामना कसरी गर्ने भन्‍ने थाहा हुनेछ। यदि तँ दर्शक बनेर बस्‍न मात्रै छोडिस्, तर हरेक सत्यताबारे पूर्ण रूपमा भ्रमित छस्, र तैँले कुनै सत्यता बुझ्दैनस्, र तैँले धर्मसिद्धान्त र केही शब्दहरू मात्रै बुझ्छस्, र तँलाई फरक-फरक प्रकारका मानिसहरूलाई कसरी खुट्ट्याउने भन्‍ने थाहा छैन, र जब तैँले समस्याहरूको सामना गर्छस्, तब तैँले घटनाक्रमका बारेमा मात्रै कुरा गर्छस्, र को सही थियो र को गलत थियो भनेर मूल्याङ्कन गर्ने बाहेक केही गर्दैनस्, र अन्त्यमा तैँले सत्यता प्राप्त गर्दैनस् भने, कुनै पनि मामलामा रहेको तेरो सहभागिता व्यर्थ हुन्छ। यस्तो सहभागिता केमा परिणत हुन्छ? यो विवाद पैदा गर्ने कार्यमा परिणत हुन्छ। त्यसकारण, तैँले सत्यता सिद्धान्तहरूमा मेहनत लगाउन सिक्‍नुपर्छ, र तँ तिनलाई लागू गर्ने बारेमा झन्-झन् स्पष्ट भएपछि—र तैँले झन्-झन् सटीक रूपमा त्यसो गर्न थालेपछि—तँसँग सत्यतामा प्रवेश गर्ने आशा हुनेछ, त्यसपछि तँसँग मुक्ति पाउने आशा पनि हुनेछ।

परमेश्‍वरले मानिसहरूका लागि तयार गर्नुभएका वातावरणहरूमा तिनीहरूले कसरी सत्यता प्राप्त गर्न सक्छन् भन्‍ने कुराका हकमा भन्दा, हामीले भर्खरै अभ्यासका कुल कति वटा सिद्धान्तहरूका बारेमा सङ्गति गर्‍यौँ? दर्शक बनेर नबस्‍ने, र अरू के छ? (मेहनत मात्रै नलगा।) मेहनत लगाउनमा मात्रै सन्तुष्ट हुने तर सत्यता पछ्याउन अनिच्छुक हुने स्थितिलाई फाल्। अरू के छ? (सबै प्रकारका विवादहरूमा नफस्) सबै प्रकारका विवादहरूमा नफस्, सबै प्रकारका जटिल मामलाहरूमा नफस्—सत्यता सिद्धान्तहरू पालना गर्नुलाई यी कुराहरूले प्रतिस्थापन नगर्। तिमीहरूले यी सबै सिद्धान्तहरू पालना गर्नुपर्छ। यदि तँ ती कुरालाई दह्रिलो गरी पक्रिरहिस् भने, तँ सत्यता पछ्याउनबाट टाढा हुनेछैनस् र चाँडै सत्यता पछ्याउनुको वास्तविकतामा प्रवेश गर्न सक्‍नेछस्। के यसलाई अभ्यास गर्न सजिलो छ? मैले मण्डलीका मानिसहरूसँग अन्तरक्रिया गरेको धेरै वर्ष भएको छ, तर निकै थोरैले मात्रै मलाई जीवन प्रवेशका बारेमा वा सत्यता सिद्धान्तहरूसँग सम्बन्धित प्रश्‍नहरू सोध्छन्, र थोरै मानिसहरूले मात्रै आफ्नो व्यक्तिगत स्थितिका बारेमा कुरा गर्छन् अनि त्यसपछि अभ्यासका मार्गहरू खोज्छन्। बरु, कतिपय मानिसहरूले सत्यतासँग कुनै सम्बन्ध नभएका प्रश्‍नहरू सोध्छन्, र तिनीहरूले “खोजी” जस्ता शब्दहरू समेत प्रयोग गर्छन्। जब म “खोजी” भन्‍ने शब्द सुन्छु, तब म अत्यन्तै ध्यान दिएर र गम्भीरता साथ सुन्छु, र तिनीहरूप्रति मेरो सम्पूर्ण ध्यान केन्द्रित गर्छु, तर जब तिनीहरूले सानातिना बाहिरी मामलाका बारेमा पो सोधिरहेका हुन्छन्, तब मलाई घिन लाग्छ। म भन्छु, “मण्डलीको काम वा जीवन प्रवेशसँग तैँले सोधिरहेको कुराको कुनै सम्बन्ध छैन। ‘खोजी’ भन्‍ने शब्द प्रयोग नगर्। तैँले ‘खोजी’ भन्‍ने शब्दलाई अपमान गरिरहेको छस्।” के “खोजी” भन्‍ने शब्दलाई अनुचित रूपमा प्रयोग गर्न सकिन्छ? (अहँ, सकिँदैन।) कसैले मलाई यसो समेत सोधेको थियो, “मेरो छोराको ढाडमा कोठी छ। कतिपय मानिसहरूले यो कोठीको अर्थ ऊ अभागी छ भनेर भन्छन्, र अरूले कोठी बढिरहेको ठाउँमा रोग लाग्‍ने सम्भावना हुन सक्छ भनेर भन्छन्। जे भए पनि, ऊ अभागी छ कि छैन भन्ने कुराको मलाई वास्ता छैन, तर यदि यो उसको स्वास्थ्यका लागि साँच्‍चै नै हानिकारक छ भने, के तपाईँलाई यो कोठी हटाउनुपर्छ भन्‍ने लाग्छ?” यदि तिमीहरूलाई यो कुरा सोधिएको भए, तिमीहरूले कसरी जवाफ दिनेथियौ? के तिमीहरूलाई यो सत्यतासँग सम्बन्धित छ भन्‍ने लाग्छ? के यो मण्डलीको कामसँग सम्बन्धित छ? (अहँ, छैन।) यो यीमध्ये कुनै पनि कुरासँग सम्बन्धित छैन, त्यसकारण के म यस विषयमा ध्यान दिन बाध्य छु? (अहँ।) म त्यस्तो कुनै बाध्यतामा छैनँ। त्यसकारण मैले भनेँ, “तेरो छोराको शरीरमा कोठी छ भन्‍ने तथ्यसँग सत्यताको कुनै सम्बन्ध छैन। यसबारे मलाई नसोध्, बरु गएर डाक्टरलाई सोध्। म तेरो परिवारको डाक्टर होइनँ।” के तिमीहरूलाई मैले यस विषयमा ध्यान दिनुपर्छ भन्‍ने लाग्छ? (अहँ, तपाईँले ध्यान दिनु पर्दैन।) तैँले जसलाई सोधे पनि, कोही पनि यस विषयमा ध्यान दिन इच्छुक हुनेछैन। तिनीहरूलाई जिम्मेवारी लिन डर लाग्छ भन्‍ने होइन। बरु, तिनीहरूसँग त्यस्ता कुराहरूप्रति चासो राख्ने कुनै दायित्व हुँदैन। तेरो छोराको कोठी हटाउनु वा नहटाउनुले मण्डलीको काममा असर गर्छ? के यसले तेरो आफ्नै कर्तव्य निर्वाहमा असर गर्छ? यो मामलासँग मेरो कुनै सम्बन्ध छैन। यसबारे मलाई नसोध्, यो व्यर्थको कुरा हो। सत्यतासँग यसको कुनै सम्बन्ध छँदै छैन, तैपनि तैँले अझै पनि “खोजी” भन्‍ने शब्द प्रयोग गर्छस्। तैँले “खोजी” भन्‍ने शब्दलाई अपवित्र पार्छस्—यो घिनलाग्दो कुरा हो! कसैले यस्तो पनि सोध्यो: “मेरो आँगनमा एउटा कछुवा आएको छ, म त्यसलाई समातूँ कि नसमातूँ? म तपाईँबाट यो कुराको खोजी गर्न चाहन्छु।” त्यसले मबाट उत्तर खोज्न यो प्रश्‍न अघि सार्‍यो—के तँलाई मैले त्यसलाई जवाफ दिनुपर्छ जस्तो लाग्छ? (अहँ।) उसले भन्यो, “मैले त्यसलाई पक्रेर कानुन तोडिरहेको छु भने के गर्ने? यदि मैले कानुन तोडेँ र तपाईँले मलाई रोक्नुभएन भने, तपाईँ जिम्मेवार हुनुहुनेछ!” तैँले के भन्‍नेथिइस्? (तैँले आफ्नै स्वतन्त्र इच्छाले त्यसलाई पक्रिने निर्णय गरिस्—तैँले कानुन तोड्नुसँग मेरो कुनै सम्बन्ध छैन।) तैँले कानुन तोड्छस् कि तोड्दैनस् भन्ने कुरा तेरो मामला हो, र मसँग यसको कुनै सम्बन्ध छैन। तैँले मलाई मण्डलीको कामका सिद्धान्तहरू र सत्यता सिद्धान्तहरू जस्ता कुराहरूका बारेमा प्रश्‍नहरू गर्न सक्छस्, तर कानुनी मामलाहरूका हकमा, वकिल खोज्—तँ जुन देशमा बस्छस्, त्यहाँकै वकिलसँग सल्‍लाह गर्। म वकिल होइनँ, त्यसकारण त्यस्ता कुराहरूका बारेमा मलाई नसोध्। म यहाँ सत्यता व्यक्त गर्न र मानवजातिलाई मुक्ति दिने काम गर्न आएको हुँ। म केवल सत्यता प्रदान गर्छु र सिद्धान्तहरूमा सङ्गति गर्छु। तैँले मुक्ति पाउन सक्छस् कि सक्दैनस् भन्‍ने कुराका हकमा भन्दा, मसँग यसको कुनै सम्बन्ध छैन; त्यो तेरो आफ्नै मामला हो। अनि तेरो आफ्नै जीवनका व्यक्तिगत मामलाहरूका बारेमा त कुरै नगरौँ—तैँले ती कुराहरूका बारेमा मलाई झनै सोध्नु हुँदैन, र तँलाई उत्तर दिने मेरो दायित्व हुँदै होइन। कुरा यही हो, होइन र? (हो।)

परमेश्‍वरको कामसँग सम्बन्धित यो विषय मानिसहरूका अन्तिम परिणामहरूसँग अभिन्न रूपमा जोडिएको छ, त्यसकारण मानिसहरूले परमेश्‍वरको काम स्वीकार गर्दा र अनुभव गर्दा आफूसँग धारणा र कल्पनाहरू बोक्नु हुँदैन; तिनीहरूले यी धारणा र कल्पनाहरूलाई जरैदेखि त्याग्‍नुपर्छ र तिनलाई आफू र परमेश्‍वरका बीचमा रहन दिनु हुँदैन। सही विचार, दृष्टिकोण, र मनोवृत्तिहरूसाथ परमेश्‍वरको कामलाई लिएपछि मात्रै मानिसहरूले सत्यता बुझ्ने र प्राप्त गर्ने अवसर पाउन सक्छन्; सही मनोवृत्ति र सही विचार र दृष्टिकोणहरूसाथ परमेश्‍वरको कामलाई लिएपछि मात्रै मानिसहरूले परमेश्‍वरको कामलाई साँचो रूपमा बुझ्न र अनुभव गर्न सक्छन्, र अन्ततः, परमेश्‍वरको कामभित्रबाटै तिनीहरूले प्राप्त गर्नुपर्ने सत्यताहरू प्राप्त गर्न सक्छन्। त्यसकारण, तैँले जेसुकै कुरालाई त्यागे पनि, समग्रमा भन्दा, यो सबै तँलाई सही मार्ग लिन र सत्यता पछ्याउने मार्गमा हिँड्न सक्षम बनाउनका लागि हो, र अन्तिम परिणाम र उद्देश्य भनेको तँलाई सत्यता सिद्धान्तहरू बुझ्न र सत्यता प्राप्त गर्न सक्षम बनाउनु बाहेक अरू केही पनि होइन। यो विषयवस्तुका बारेमा हामीले गरेको सङ्गतिको अन्तिम उद्देश्य यही हो। हामीले जुनसुकै विषयमा सङ्गति गरेका भए पनि, यसको अन्तिम उद्देश्य भनेको मानिसहरूलाई सत्यता वास्तविकतामा प्रवेश गर्न सक्षम बनाउनु हो। यदि तैँले सत्यता बुझ्छस्, र तँसँग धेरै मामलाहरूमा सत्यता सिद्धान्तहरूलाई आधार बनाएको छस्, र तँ अब दिशाहीन, उद्देश्यहीन छैनस्, वा काम गर्ने क्रममा अन्योलमा पर्दैनस् भने, यसको अर्थ तेरो क्षमतामा सुधार आएको छ भन्‍ने हुँदैन, बरु तँसँग तेरो कार्य र आचरणका मापदण्डहरूका रूपमा परमेश्‍वरको सत्यता, परमेश्‍वरका वचनहरू छन् भन्‍ने हुन्छ। अर्थात्, तेरो जन्मजात क्षमता, योग्यता, र प्रतिभाका आधारमा, तैँले सत्यता बुझेको छस् र तँसँग तेरो आचरणका मापदण्डहरू छन्, त्यसकारण तँ यो संसारमा र सबै थोकका बीचमा स्वतन्त्र रूपमा जिउन सक्‍ने सृजित मानव होस्। त्यस्तो मानवले मात्रै सृजित मानवको मानक पूरा गर्छ—यो मानकअनुसारको सृजित मानव हो। बुझिस्? (बुझेँ।) त्यसोभए आजको हाम्रो सङ्गति यहीँ समाप्त हुन्छ। फेरि भेटौँला!

सत्यता कसरी पछ्याउने (३)

केही समयदेखि, हामीले सत्यता पछ्याउने विषयवस्तुमा सङ्गति गरिरहेका छौँ। यस विषयमा संलग्‍न विषयवस्तु निकै व्यापक छ, तर विषयवस्तु चाहे जति व्यापक भए पनि, यसलाई मानिसहरूले आफ्नो दैनिक जीवनमा सामना गर्ने मानिसहरू र कामकुराहरूलाई कसरी हेर्छन्, र तिनीहरूले आफूलाई कसरी आचरणमा ढाल्छन् र व्यवहार गर्छन् भन्‍ने कुरासँग सम्बन्धित केही समस्याहरूबाट अविभाज्य छ, होइन र? (हो।) यी मानिसहरूको जीवनका वास्तविक समस्याहरू हुन्। ती कुराहरू मानिसहरूको दैनिक जीवनबाट अलग छैनन्, न त ती कुराहरू मानिसहरूको सामान्य मानवताबाट नै अलग छन्। यी समस्याहरूमा विभिन्‍न कामकुराहरूप्रतिको मानिसहरूका मनोवृत्ति र दृष्टिकोणहरू, साथै मानिसहरूले आफ्नो अस्तित्व र आफ्नो जीवनको यात्रामा सामना गर्ने सबै किसिमका मुख्य मामलाहरू समावेश हुन्छन्। हाम्रो यसअघिको सङ्गतिको विषयवस्तु “सत्यता कसरी पछ्याउने” अन्तर्गतको “त्याग्‍नु” को अभ्यासको एउटा पक्षसँग सम्बन्धित थियो—आफू र परमेश्‍वरको बीचमा रहेका पर्खालहरू र परमेश्‍वरप्रतिको आफ्नो शत्रुतालाई त्याग्‍नु। यो अभ्यासमा के समावेश हुन्छ? यसमा मानिसहरू र परमेश्‍वरको बीचमा रहेको सम्बन्ध समावेश हुन्छ, होइन र? (हो।) विगत केही सङ्गतिका विषयवस्तुहरू परमेश्‍वरले माग गर्नुहुने सिद्धान्त र मानकहरू अनुसार सबै प्रकारका मानिसहरू र सबै प्रकारका कामकुराहरूलाई कसरी हेर्नुपर्छ, र सबै प्रकारका मानिसहरू र सबै प्रकारका कामकुराहरूलाई कसरी सम्हाल्‍नुपर्छ भन्‍ने कुरासँग सम्बन्धित थिए। हाम्रो यसअघिको सङ्गतिको विषयवस्तु मानिस र परमेश्‍वरबीच रहेको सम्बन्धसँग सम्बन्धित थियो, र त्यसले मानिसहरूलाई परमेश्‍वरका अभिप्रायहरू अनुरूप नरहेका, परमेश्‍वरका मागहरू अनुरूप नरहेका, र सत्यता सिद्धान्तहरू अनुरूप नरहेका विभिन्‍न धारणा र कल्पनाहरूलाई तिनीहरूले कसरी त्याग्‍नुपर्छ भन्‍ने कुराबारे मानिसहरूलाई जानकारी दियो। यी त परमेश्‍वरमा विश्‍वास गर्ने यात्रामा र अस्तित्वमा रहने प्रक्रियामा मानिसहरू र परमेश्‍वरबीच रहने वास्तविक समस्याहरू हुन्। हामीले “आफू र परमेश्‍वरको बीचमा रहेका पर्खालहरू र परमेश्‍वरप्रतिको आफ्नो शत्रुतालाई त्याग्‍नु” भन्‍ने यो ठूलो विषयलाई चार वटा पक्षमा विभाजित गरेका छौँ: पहिलो हो धारणा र कल्पनाहरू, दोस्रो हो अनुचित मागहरू हुन्, तेस्रो सतर्कता र शङ्का हो, र चौथो छानबिन र खोजीनिधो गर्नु हो। हामीले धारणा र कल्पनाहरूबाट हाम्रो सङ्गति सुरु गऱ्यौँ। धारणा र कल्पनाहरूअन्तर्गतको पहिलो बुँदा परमेश्‍वरको कामसँग सम्बन्धित छ—अर्थात्, परमेश्‍वरको कामबारे मानिसहरूसँग के-कस्ता धारणा र कल्पनाहरू हुन्छन्। हामीले यसबारे केही सङ्गति गऱ्यौँ। यस विषयमा रहेको हाम्रो सङ्गति मानिसहरूले परमेश्‍वरको कामलाई कसरी हेर्छन्, र परमेश्‍वरको कामबारे रहेको आफ्नो ज्ञान र विचारहरूमा मानिसहरूमा के-कस्ता विचलन, धारणा, र कल्पनाहरू हुन्छन् भन्‍ने कुरासँग सम्बन्धित थियो; यी धारणा र कल्पनाहरू मानिसहरूले त्याग्‍नुपर्ने कुराहरू हुन्। यदि मानिसहरूले यी धारणा र कल्पनाहरूलाई त्याग्छन् र सत्यताको खोजी गर्छन् भने, तिनीहरूले परमेश्‍वरको काम जान्‍न र परमेश्‍वरका वचनहरूबारे विशुद्ध बुझाइ प्राप्त गर्न सक्‍नेछन्। जब परमेश्‍वरको काम मानिसहरूका धारणा र कल्पनाहरू अनुरूप हुँदैन, तब मानिसहरूले आत्मचिन्तन गर्नुपर्छ र आफैलाई चिन्न खोज्नुपर्छ, र तिनीहरूले आफ्ना धारणा र कल्पनाहरू पनि त्याग्नुपर्छ, परमेश्‍वरको काम कस्तो हुनुपर्छ, वा परमेश्‍वरले आफ्नो कामले मानिसहरूमा हासिल गर्ने अभिप्राय राख्‍नुभएको प्रभाव के हो भनेर मापन गर्नका लागि तिनमा भर पर्नु हुँदैन। परमेश्‍वरको कामबारे रहेका मानिसहरूका धारणा र कल्पनाहरूले मानिसहरूको जीवन प्रवेश र परमेश्‍वरप्रतिको तिनीहरूको मनोवृत्तिमा प्रत्यक्ष असर पार्छन्, त्यसकारण यी धारणा र कल्पनाहरू पनि मानिसहरूले त्याग्‍नुपर्ने कुरा नै हुन्। उदाहरणका लागि, हामीले के सङ्गति गर्‍यौँ भने परमेश्‍वरले मानिसहरूको अन्तर्निहित क्षमता, व्यक्तित्व, नैसर्गिक गुण, र आदि इत्यादि कुरालाई परिवर्तन गर्नुहुन्न, मानिसहरूका जन्मजात गुणहरू र तिनीहरूको देहका नैसर्गिक गुणहरू परमेश्‍वरको कामका निसानाहरू होइनन्, र उहाँको कामले मानिसहरूको भ्रष्ट स्वभाव, र परमेश्‍वरविरुद्ध विद्रोह गर्ने र परमेश्‍वरसँग नमिल्ने मानिसहरूका भित्री कुराहरूलाई लक्षित गर्छ। यदि मानिसहरूले परमेश्‍वरको कामले तिनीहरूको क्षमता, नैसर्गिक गुणहरू, र तिनीहरूको व्यक्तित्व, बानी, जीवनशैली, र आदि इत्यादि कुरालाई समेत परिवर्तन गर्ने उद्देश्य राख्छ भन्‍ने कल्पना गर्छन् भने, तिनीहरूको दैनिक जीवनको अभ्यासको हरेक पक्ष तिनीहरूका आफ्नै धारणा र कल्पनाहरूले प्रभावित हुनेछन् र बहकिनेछन्, र अपरिहार्य रूपमा नै धेरै विकृत भाग वा चरम कुराहरू देखा पर्नेछन्। यी विकृत भाग र चरम कुराहरू सत्यता सिद्धान्तहरू अनुरूप हुँदैनन् र तिनले मानिसहरूलाई सामान्य मानवताको विवेक र समझबाट टाढा जान, र सामान्य मानवताको मार्गबाट अलग हुन लगाउनेछन्। उदाहरणका लागि, मानौँ, तेरा धारणा र कल्पनाहरूमा, तँ परमेश्‍वरले मानिसहरूको क्षमता, सक्षमता, र तिनीहरूका नैसर्गिक गुण समेत परिवर्तन गर्न चाहनुहुन्छ भन्‍ने विश्‍वास गर्छस्; यदि तँ परमेश्‍वरले परिवर्तन गर्न चाहनुहुने कुराहरू यिनै हुन् भन्‍ने सोच्छस् भने, तँसँग कस्तो प्रकारका पछ्याइहरू हुनेछन्? तँसँग विकृत र दह्रिलो गरी पकडमा राखिएका पछ्याइहरू हुनेछन्—तैँले श्रेष्ठतम क्षमता पछ्याउन चाहनेछस्, र तैँले श्रेष्ठतम क्षमता र श्रेष्ठतम सक्षमताहरू, र श्रेष्ठतम अन्तर्ज्ञान र आत्म-संवर्धन, र साधारण मानिसहरूको भन्दा श्रेष्ठतम केही क्षमताहरू समेत प्राप्त गर्नका लागि विभिन्‍न प्रकारका सीपहरू सिक्‍ने र विभिन्‍न प्रकारका ज्ञानहरूमा निपुण हुनमा ध्यान दिनेछस्—यसरी, तैँले बाहिरी क्षमता र प्रतिभाहरूलाई ध्यान दिनेछस्। त्यसोभए, त्यस्ता पछ्याइहरूले मानिसहरूमा के-कस्ता परिणामहरू ल्याउँछन्? तिनीहरू सत्यता पछ्याउने मार्गमा हिँड्न नसक्‍ने मात्र होइन, बरु तिनीहरूले फरिसीहरूको मार्ग लिनेछन्। तिनीहरू कोसँग श्रेष्ठतम क्षमता छ, कोसँग श्रेष्ठतम वरदान छ, कोसँग श्रेष्ठतम ज्ञान छ, कोसँग अधिक सबल सामर्थ्यहरू छन्, कोसँग बढी सबल पक्षहरू छन्, मानिसहरूका बीचमा कोसँग उच्च प्रतिष्ठा छ र अरूले कसलाई आदर र सम्मान गर्छन् भनेर हेर्नका लागि एक-अर्कासँग प्रतिस्पर्धा गर्नेछन्। यसरी, तिनीहरूले सत्यता अभ्यास गर्न र सत्यता सिद्धान्तहरू अनुसार काम गर्न नसक्‍ने मात्र होइन, बरु तिनीहरू सत्यताबाट टाढा जाने मार्गमा हिँड्नेछन्।

परमेश्‍वरको काम भनेको मानिसहरूका भ्रष्ट स्वभाव, र सत्यतालाई उल्लङ्घन गर्ने तिनीहरूका विभिन्‍न भ्रमपूर्ण विचार र दृष्टिकोणहरूलाई तिनीहरूको सामान्य मानवताको दायराभित्र रूपान्तरण गर्नु हो, ताकि तिनीहरूको विवेक र समझलाई पुनर्स्थापित र अझ उत्तम बनाउन सकियोस्। अर्को शब्दमा भन्दा, तँ सत्यता जति धेरै बुझ्छस्, तेरो विवेक र समझ त्यति नै सामान्य बन्‍नेछ, र ती फाइदाजनक दिशामा विकास पनि भइरहनेछन्; यो अलौकिक कुरा पटक्‍कै होइन। मैले “सामान्य” भन्‍नुको अर्थ के हो? यदि मानिसहरूमा विवेकको सचेतना र इन्साफको बोध छ भने, तिनीहरू दयालु बन्‍नेछन्—मानिसका शब्दहरूमा भन्दा, तिनीहरू बुझ्ने, सीधा, उचित बन्‍नेछन्, र हठी बन्‍नेछैनन् र तिनीहरू विकृतिहरूमा पर्ने प्रवृत्ति राख्नेछैनन्। मानिसहरूको मानवताको सन्दर्भमा परमेश्‍वरले हासिल गर्न अभिप्राय राख्‍नुहुने प्रभाव यही हो। मानिसहरूले सत्यता झन्-झन् बढी बुझ्दै गर्दा, एउटा संयोगवश आउने प्रभाव के हुन्छ भने तिनीहरूको मानवता झन्-झन् सामान्य हुँदै जान्छ। तर, यदि मानिसहरू आफ्नै धारणा र कल्पनाहरू अनुसार पछ्याउँछन् भने, यी धारणा र कल्पनाहरूले तिनीहरूको पछ्याइमा अत्यन्तै नकारात्मक प्रभाव पार्नेछन् र नकारात्मक मार्गदर्शन दिनेछन्, र तिनीहरूलाई तिनले सबै किसिमका विकृत र हठी ढङ्गले पछ्याइने, चरम, र भ्रमपूर्ण मार्गहरूमा डोऱ्याउनेछन्। उदाहरणका लागि, मानिसहरूका धारणा र कल्पनाहरूमा, तिनीहरू के विश्‍वास गर्छन् भने परमेश्‍वरको कामले मानिसहरूको मानवतालाई उच्च बनाउने, र मानिसहरूलाई मानवका नैसर्गिक गुण, मानव क्षमता, र मानव उमेर र लिङ्गलाई समेत उछिन्‍न सहयोग गर्ने अभिप्राय राख्छ। जब मानिसहरूमा यस्ता धारणाहरू हुन्छन्, तब तिनीहरूले यही दिशा पछ्याउनेछन्, तिनीहरू त्यसमा लागिपर्नेछन्, र त्यसतिर छामछुम गर्दै बढ्नेछन्। त्यसपछि तिनीहरूले के-कस्ता कुराहरूमा ध्यान दिनेछन्? एक हिसाबमा, तिनीहरूले ज्ञान, क्षमता, सीप, वरदान, र प्रतिभाहरूमा ध्यान दिनेछन्; अर्को हिसाबमा, तिनीहरूले अलौकिकतामा ध्यान दिनेछन्। अलौकिकताका प्रकटीकरणहरू के-के हुन् के तिमीहरूलाई थाहा छ? (के यसको अर्थ, कतिपय कुरामा, मानिसहरूले मूल्य नचुकाई तिनीहरू सीधै गुणात्मक परिवर्तनहरू अनुभव गर्नेछन् भन्‍ने हुन्छ?) यो त यस्तो अवस्था हो, जब कसैले सामान्यतया परमेश्‍वरका वचनहरू पढ्दैन, तर उसको जीवनमा कुनै घटना घट्छ, अनि उसको मनमा अचानक परमेश्‍वरका वचनहरू देखा पर्छन्, वा जब कसैले कहिल्यै गाउन वा नाच्न सकेको हुँदैन, तर उत्प्रेरित भएपछि ऊ अचानक गाउन र नाच्न सक्छ, र निकै राम्ररी नाच्न समेत सक्छ, वा जब कसैले कहिले पनि विदेशी भाषा सिकेको हुँदैन, तर अचानक ऊ विदेशी भाषा बोल्न सक्ने हुन्छ। के यी कुराहरू अलौकिक हुन्? (हुन्।) उदाहरणका लागि, मानौँ तँ अत्यन्त जरुरी मामलाले गर्दा बाहिर जानुपर्छ, तर तँलाई सवारी कसरी चलाउने भन्‍ने थाहा छैन, र तँ हतास भएर प्रार्थना गर्छस्, र तुरुन्तै तँमा अत्यन्तै जोस उत्पन्न हुन्छ, र अचानक तँलाई सवारी कसरी चलाउने भन्‍ने थाहा हुन्छ, र तँ अनुभवी चालकले जस्तै राम्ररी सवारी चलाउँछस्। कसैले तँलाई सोध्छ, “तपाईंले कसरी यति राम्ररी सवारी चलाउन थाल्‍नुभयो?” तँ भन्छस्, “मलाई पनि थाहा छैन। यो सबै परमेश्‍वरले गर्नुभएको हो; म पवित्र आत्माद्वारा उत्प्रेरित भएँ। हेर त, मेरा यी हातहरू अबदेखि मेरा आफ्नै हात नै होइनन्; पवित्र आत्माले तिनलाई थामिरहनुभएको छ!” वास्तवमा, पवित्र आत्माले यसो गरिरहनुभएको हुँदैन; बरु, अर्को प्रकारको आत्मा तँमा प्रवेश गरेको हुन्छ र तँलाई चालबाजी गरिरहेको हुन्छ, जसले गर्दा तँ फरक व्यक्ति बनेको हुन्छस् र तँ आफूलाई नियन्त्रण गर्न सक्दैनस्। के यो आफ्ना अन्तर्निहित क्षमतालाई नाघ्नु होइन र? यो अलौकिक कुरा हो, होइन र? (हो।) अलौकिकको अर्थ के हो? के यो असल घटना हो? (अहँ, यसले व्यक्तिलाई असामान्य तुल्याउँछ।) यदि तँ केही समयसम्म अध्ययन नगरी वा कुनै पनि विशेषज्ञको मार्गदर्शन बिना अचानक कुनै भाषा जान्न, सीप प्राप्त गर्न, वा केही ज्ञान बुझ्न सक्छस् भने, त्यो अलौकिक कुरा हो। यदि व्यक्तिले सत्यता पछ्याउनु, खोजी गर्नु, प्रतीक्षा गर्नु, वा कामकुराहरूको अनुभव गर्नु नपरी उसको जीवन स्वभाव परिवर्तन भएको छ भने, के यो डरलाग्दो कुरा होइन र? (हो।) यदि तेरो मन र तेरो अवचेतनमा अझै पनि धारणा र कल्पनाहरूका धेरै कुराहरू छन् भने, तैँले तिनलाई त्याग्‍नुपर्छ र तिनलाई पछ्याउनु हुँदैन, किनभने ती परमेश्‍वरको कामका साँचो ज्ञान होइनन्, र ती परमेश्‍वरको कामका विधि र सिद्धान्तहरू अनुरूप हुँदैनन्। परमेश्‍वरको कामले नै तेरो सामान्य मानवतालाई बिलकुलै पार गर्नेछैन, र तँमा परमेश्‍वरले गर्नुहुने कामले हासिल गर्ने प्रभाव तेरो सामान्य मानवतालाई उच्च, अलौकिक मानवतामा रूपान्तरण गर्ने प्रभाव बिलकुलै होइन। यति मात्र होइन, परमेश्‍वरले तँलाई सामान्य व्यक्तिबाट असामान्य व्यक्तिमा रूपान्तरण गर्नुहुनेथिएन। मानौँ, परमेश्‍वरको काम अनुभव गर्ने प्रक्रियामा, तेरो विवेक झन्-झन् संवेदनशील हुँदै जान्छ, र तँमा अझै ठूलो लाजको बोध विकास हुन्छ। तँ दयालु बन्छस्, तैँले परमेश्‍वरका अभिप्रायहरूलाई ख्याल गर्न सक्छस्, र मण्डलीको काम र परमेश्‍वरको घरका हितहरूको संरक्षण गर्न सक्छस्। यसका साथै, तेरा शब्द र कार्यहरू तेरो विवेक र समझविरुद्ध जाँदैनन्, तँ बिस्तारै सत्यता सिद्धान्तहरू अनुसार काम गर्न सक्छस्, र तँ परमेश्‍वरका वचनहरू अनुसार सबै प्रकारका मानिस, घटना, र कामकुराहरूलाई पहिचान गर्न सक्छस्। यसले परमेश्‍वरमाथिको तेरो विश्‍वासमा तैँले हिँडिरहेको मार्ग सही छ भन्‍ने कुरा प्रमाणित गर्छ। तर मानौँ तँ प्रार्थना गर्दा अझै पनि केही आवाज सुन्‍ने कार्यमा ध्यान दिन्छस्, र परमेश्‍वरबाट खोजी गर्दा र परमेश्‍वरलाई बिन्ती गर्दा केही प्रेरणा, ज्योतिको झलक, वा अलौकिक प्रकाशको प्रतीक्षा गर्छस्। यसको साथै, तेरो विवेक र समझ कुनै पनि हालतमा पुनर्स्थापित गरिएका वा सच्याइएका छैनन्, र तँसँग इन्साफको बोध भएको वा तँ परमेश्‍वरमा समर्पित भएको छैनस्। यसले तेरो पछ्याइ र तँ हिँडिरहेको मार्गमा समस्याहरू छन् भन्‍ने कुरा प्रमाणित गर्छ, र तँ सत्यता पछ्याउने मार्गमा पटक्‍कै हिँडेको छैनस् भनेर पनि भन्‍न सकिन्छ। तैँले प्रायजसो अवचेतन रूपमा अलौकिक व्यक्ति बन्‍ने प्रयास पनि गर्छस्, र प्रायजसो तँलाई देहलाई पार गर्नुपर्छ भन्‍ने लाग्छ—खाना खाइनस् भने भोक नलाग्‍ने, र कैयौँ दिनसम्म नसुत्दा वा विश्राम नगर्दा पनि थकित वा तन्द्रा महसुस नहुने—अनि तैँले आफ्नो कर्तव्य पूरा गर्ने प्रक्रियामा आफूले नबुझेका वा नसिकेका कुराहरू तँलाई आतुरीको साथ चाहिँदा अचानक बुझ्न र निपुण हुन समेत खोज्छस्। अलौकिक कुराहरूका बारेमा रहेका यी सबै कल्पनाहरू मानव धारणा र कल्पनाहरूबाट आउँछन्। मानिसहरूले परमेश्‍वरको काम अनुभव नगरेका हुनाले, तिनीहरू स्वाभाविक रूपमै उहाँको कामका बारेमा कल्पनाहरूले भरिएका हुन्छन्। वास्तवमा, परमेश्‍वरको काम सबैभन्दा वास्तविक र व्यावहारिक कुरा हो। परमेश्‍वरले कहिले पनि मानिसहरूका धारणा र कल्पनाहरू अनुसार काम गर्नुहुन्न; उहाँ कहिले पनि मानिसहरूमा यस प्रकारको काम गर्नुहुन्न। उहाँ अत्यन्तै विशेष परिस्थितिहरूमा र अत्यन्तै थोरै मानिसहरूमा मात्रै अलिकति अलौकिक काम गर्नुहुन्छ, तर यो काम अस्थायी मात्रै हो र विशेष परिस्थितिहरूमा चाहिने कुरा हो—यो मानिसहरूमा प्रायजसो प्रकट हुने परमेश्‍वरको मुक्तिको कामको विधि होइन। आफ्नो व्यवस्थापनको काममा, परमेश्‍वरले मानिसहरूलाई मुक्ति दिने, तिनीहरूलाई आफ्नो भ्रष्ट स्वभाव फाल्न र मुक्ति प्राप्त गर्न सक्षम तुल्याउने अभिप्राय राख्‍नुहुन्छ, र परमेश्‍वरले काम गर्नुहुने आधारभूत विधि भनेको मानिसहरूलाई सत्यता प्रदान गर्नु हो, ताकि तिनीहरूले सत्यता बुझेपछि सत्यता सिद्धान्तहरू अनुसार अभ्यास गर्न सकून्। त्यसकारण, तेरो मन र तेरो अवचेतनमा तैँले जेसुकै धारणा र कल्पनाहरू राखे पनि, तेरा धारणा र कल्पनाहरू जति नै तार्किक भए पनि वा तिनले तेरा आत्मिक आवश्यकताहरूलाई जति नै पूरा गरे पनि—कारणहरू जेसुकै भए पनि, ती सधैँ धारणा र कल्पनाहरू नै हुनेछन्, र तैँले तिनलाई त्याग्‍नुपर्छ र तँ तिनलाई पक्रिरहनु हुँदैन। परमेश्‍वरको काम जतिसुकै हदसम्म पूरा भए पनि, र यो जतिसुकै लामो समयसम्म अघि बढे पनि, मानिसहरू सधैँ मानिसहरू नै रहनेछन् र तिनीहरू कहिले पनि स्वर्गदूतहरू बन्‍नेछैनन्। तँ शिरदेखि खुट्टासम्म सेतो भए पनि, तेरो कपाल सेतो भए पनि, तेरो अनुहार सेतो रङ्गले पोतिए पनि, र तैँले कमिज र पाइन्ट सेतो लगाए पनि, र तैँले दुई वटा पखेटा लगाए पनि, तँ स्वर्गदूत बन्‍न सक्दैनस्—मानिसहरू सधैँ मानिसहरू नै हुनेछन्। यसका साथै, यहाँ “मानिसहरू” ले सामान्य मानवताको विवेक र समझ भएका मानिसहरूलाई जनाउँछ, असाधारण मानिसहरूलाई होइन, र असामान्य मानिसहरूलाई त झनै जनाउँदैन। यी मानिसहरू अलौकिक पटक्‍कै हुँदैनन्, तर तिनीहरू परमेश्‍वरमा विश्‍वास नगर्ने गैर-विश्‍वासीहरूभन्दा स्पष्ट रूपमा फरक हुन्छन्, किनभने तिनीहरू दुष्कर्म गर्दैनन्, तिनीहरू सत्यता बुझेपछि त्यसलाई अभ्यास गर्न सक्छन्, र तिनीहरू आफ्ना भ्रष्ट स्वभाव र शैतानले मानिसहरूमा हालिदिने विभिन्‍न विचार र दृष्टिकोणहरू अनुसार जिउनुको सट्टा परमेश्‍वरका वचनहरूका आधारमा, र परमेश्‍वरका मागहरू र सत्यता सिद्धान्तहरू अनुसार कसरी मानिसहरू र कामकुराहरूलाई हेर्ने, र आफूलाई कसरी आचरणमा ढाल्ने भन्‍ने कुरा बुझ्छन्। मानिसहरूले परमेश्‍वरमा विश्‍वास गर्ने प्रक्रियामा, आफ्ना धारणा र कल्पनाहरू अनुसार चाहे जति लामो समयसम्म पछ्याएका भए पनि, र तिनीहरूले धेरै प्राप्ति गरेका छन् भन्‍ने तिनीहरूलाई जति नै महसुस भए पनि, परमेश्‍वरका नजरमा यसको गन्ती हुँदैन, र परमेश्‍वरले यी कुनै पनि कुरालाई याद गर्नुहुन्न। मैले यसो भन्दा मैले केलाई जनाइरहेको छु? तोकेरै भन्दा यदि तँ आफ्ना धारणा र कल्पनाहरूका आधारमा, आफ्नो देहका सबै विभिन्न सामान्य आवश्यकताहरूलाई काबुमा राख्छस्, वा आफ्ना नैसर्गिक गुण, क्षमता, सक्षमता, व्यक्तित्व, जीवनशैली, र जीवनका बानीबेहोराहरूलाई परिवर्तन गर्न मेहनत गर्छस् भने, तैँले यी कुराहरूलाई काबुमा राख्‍न र परिवर्तन गर्न जतिसुकै मेहनत गरे पनि, तैँले केही नतिजाहरू प्राप्त गर्न सके पनि, यसको अर्थ तैँले सत्यता अभ्यास गर्ने मार्गमा केही प्राप्ति गरिसकेको छस् भन्‍ने हुँदैन, र अझै बढी, यसको अर्थ तँ पहिले नै सत्यता पछ्याउने व्यक्ति होस् भन्‍ने हुँदैन—परमेश्‍वरले यी कुराहरूलाई याद गर्नुहुन्न। बुझ्यौ? (बुझ्यौँ।)

मानिसहरूका धारणा र कल्पनाहरू अदृश्य भए पनि र बाहिरी रूपमा तिनले मानिसहरूलाई कुनै कुरा भन्‍न वा गर्न, वा कुनै पनि प्रकारको मार्ग हिँड्न जबरजस्ती नगर्ने जस्तो देखिए पनि, तिनले मानिसहरूको विचार र भित्री सत्त्वलाई, तिनीहरूको हृदय र अवचेतनको गहिराइमा कडाइका साथ नियन्त्रण गर्छन्। किन यस्तो हुन्छ? किनभने मानिसहरूले प्रेम गर्ने र पछ्याउने कुराहरू तिनीहरूका धारणा र कल्पनाहरूसँग निकै राम्ररी मिल्छन्, र यी कुराहरूले मानव देहका आवश्यकताहरूलाई पनि लिप्त गर्छन् र तिनले सबै किसिमका मानव कामना र जिज्ञासाहरूलाई सन्तुष्ट पार्छन्। उदाहरणका लागि, मानिसहरूका धारणा र कल्पनाहरूमा, तिनीहरू के विश्‍वास गर्छन् भने परमेश्‍वरको कामले तिनीहरूलाई साधारण मानिसहरूभन्दा फरक असाधारण प्राणीहरूमा रूपान्तरण गर्ने अभिप्राय राख्छ, र जब तिनीहरू पवित्र आत्माद्वारा उत्प्रेरित हुन्छन्, तब तिनीहरूले कैयौँ भाषा बोल्न सक्‍नेछन्। यसले अवश्य नै मानिसहरूको अन्तर्निहित क्षमता र सामान्य मानवताको दायरालाई पार गर्छ, तर यसले निकै हदसम्म तिनीहरूको अभिमान, जिज्ञासा, र प्रतिस्पर्धात्मकता सन्तुष्ट पार्छ। अर्को शब्दमा भन्दा, मानिसहरूले सत्यता प्राप्त गर्नुभन्दा पहिले, तिनीहरूलाई केही अलौकिक कुराहरू मन पर्छ, र यी कुराहरूले तिनीहरूलाई साधारण मानिसहरूभन्दा महत्त्वपूर्ण र श्रेष्ठ र फरक महसुस गराउँछन्—भ्रष्ट मानवजातिले प्रेम गर्ने र तृष्णा गर्ने कुरा यही हो। हरेकले मानवजातिमाझ उत्कृष्ट बन्‍ने, अरूभन्दा फरक बन्‍ने, पृथक् र अद्वितीय बन्‍ने, र अरूको सम्‍मान र आदर पाउने आशा गर्छ। उदाहरणका लागि, भ्रष्ट मानवजातिमाझ एउटा घटना के छ भने यदि कुनै वस्तु एउटा मात्र उत्पादन गरियो भने, धनी र अग्रणी मानिसहरूले यसलाई किन्‍नका लागि जोसका साथ प्रतिस्पर्धा गर्नेछन्। तिनीहरूले कुन हदसम्म यसो गर्नेछन्? यहाँसम्म कि यो उत्पादन यसको मूल मूल्यभन्दा कैयौँ गुणा बढी वा दश गुणा समेत बढी मूल्यमा बेचिन पुग्छ। यो किन्‍न सफल हुने व्यक्तिले सोच्छ, “हेर त, मैले संसारमा एउटै मात्र रहेको यो कुरा हात पारेको छु। म साँच्‍चै नै शक्तिशाली छु, होइन र? म अरूभन्दा असल छु, होइन र? म जस्तो सक्षम अरू कोही छैन!” ऊ आफ्नै मनमा आफूप्रति प्रसन्न हुन्छ, र उसलाई ऊ विशेष, असाधारण, र अत्यन्तै सक्षम छ भन्‍ने लाग्छ। यो कस्तो प्रकारको स्वभाव हो? (यो अहङ्कार हो।) यो अहङ्कारी स्वभावले पैदा गरेको हुन्छ। कतिपय मानिसहरूलाई अर्को व्यक्तिको जस्तै लुगा लगाउँदा अप्ठ्यारो लाग्छ। यदि तिनीहरू अरूले किन्‍न नसक्‍ने र पहिले कहिल्यै नदेखेको लुगा लगाउँछन्, र यसलाई हेर्ने सबै जनाले डाहा गर्छन् भने, तिनीहरूलाई कस्तो महसुस हुन्छ? (आफूप्रति प्रसन्‍न महसुस हुन्छ।) तिनीहरूलाई आफूप्रति विशेष रूपमा प्रसन्‍न महसुस हुन्छ, र तिनीहरूले तिनीहरू अरू जस्तो नभएको र अरूभन्दा माथि छन् भनी सोच्छन्। कस्तो प्रकारको स्वभावले यो पैदा गर्छ? (अहङ्कार।) यो पनि अहङ्कारी स्वभावले पैदा गर्छ। हेर् त, लगभग १००% मानिसहरूमा यो मानसिकता हुन्छ: यदि तिनीहरूले प्राविधिक वा पेसागत सीपमा कुशलता प्राप्त गरेका छन् भने, तिनीहरूले तिनीहरू अरूभन्दा असल भएको र तिनीहरू जस्तो असल कोही पनि नभएको भनी सोच्छन्। यदि अरू कसैले पनि उस्तै प्राविधिक वा पेसागत सीपमा कुशलता हासिल गर्छ भने, तिनीहरूलाई त्यो व्यक्तिप्रति डाहा हुनेछ र तिनीहरूले कोही पनि तिनीहरूको तुलनामा आउन नसकोस् भनेर कामना गर्नेछन्। तिनीहरूमा किन यस्तो मानसिकता हुन्छ? (तिनीहरू अरूभन्दा उत्कृष्ट बन्न चाहन्छन्।) यदि यो पेसागत सीपमा निपुण तिनीहरू मात्रै हुन् भने, तिनीहरू आफ्नो समूहका औसत व्यक्तिभन्दा श्रेष्ठ हुन्छन्। यो प्राविधिक वा पेसागत सीपको ज्ञान भएको हुनाले, तिनीहरूलाई अरूले तिनीहरूबाट यो कुरा सिक्छन् भन्‍ने डर लाग्छ। यदि अरूले तिनीहरूबाट सहयोग मागे भने, के तिनीहरूले उनीहरूलाई सिकाउनेछन्? (अहँ, सिकाउनेछैनन्।) तिनीहरूले तँलाई केही सरल कुराहरू मात्रै सिकाउनेछन्; सबैभन्दा महत्त्वपूर्ण र निर्णायक कुराहरूका हकमा भन्दा, तिनीहरूले ती कुरा कसैलाई सिकाउनेछैनन्, र तँलाई ती कुराहरू आफै पत्ता लगाउन छोडिदिनेछन्। तिनीहरूले वास्तवमा के सोचिरहेका हुन्छन्? “यदि मैले तिमीलाई यो कुरा सिकाएँ भने, म कसरी अरूभन्दा उत्कृष्ट देखिन सक्छु? यदि सबैले यो काम गर्न सके भने, के म साधारण व्यक्ति मात्रै बन्‍नेछैनँ र? यदि यो काम कसरी गर्ने भन्‍ने तिमीहरूमध्ये कसैलाई थाहा भएन भने, यहाँ सबैभन्दा श्रेष्ठ व्यक्ति म हुन्छु, र तिमीहरू सबैले मेरो चापलुसी गर्नुपर्छ—त्यसरी म महत्त्वपूर्ण भएको महसुस गर्न पाउँछु, होइन र? के तिमीहरूमध्ये सबैभन्दा उच्च हैसियत भएको र सबैभन्दा सक्षम व्यक्ति म होइनँ र? म तिमीहरूमध्ये सबैभन्दा बडेमानको व्यक्ति हुँ, होइन र?” पेसागत वा प्राविधिक सीपबारेमा केही ज्ञान भएको हुनाले, तिनीहरूलाई अरूले तिनीहरूबाट यो कुरा सिक्छन् भन्‍ने गहन डर लाग्छ, र तिनीहरूले अरू तिनीहरू जस्तै होऊन् भन्‍ने चाहँदैनन्। यदि कसैसँग तिनीहरूको जस्तै पेसागत वा प्राविधिक सीप वा विशेषज्ञता छ भने, तिनीहरू व्याकुल हुन्छन्, त्यसकारण तिनीहरू सधैँ अरूलाई उछिन्नका लागि केही न केही सिक्‍ने उपायहरू सोचिरहेका हुन्छन्। तिनीहरू अरूभन्दा श्रेष्ठ हुन चाहन्छन् र आफूलाई महत्त्वपूर्ण महसुस गराउन सधैँ अरूभन्दा उत्कृष्ट देखिन चाहन्छन्। के यो सही पछ्याइ हो? (होइन।) भ्रष्ट मानवजातिसँग त्यस्ता तृष्णा र पछ्याइहरू हुने हुनाले नै, तिनीहरू स्वाभाविक रूपमै परमेश्‍वरको कामबारे सबै किसिमका धारणा र कल्पनाहरू विकास गर्छन्, र अरूभन्दा एक स्तर माथि हुने, हैसियत र प्रतिष्ठा प्राप्त गर्ने, महत्त्वपूर्ण महसुस गर्ने, अरू कोही भन्दा भिन्न बन्ने, र अरूका नजरमा महामानव वा असाधारण मानिसहरू समेत बन्‍ने प्रयास गर्छन्। त्यसकारण, मानिसहरूले परमेश्‍वरको कामबारे रहेका यी धारणा र कल्पनाहरू त्याग्‍नुपर्छ। निर्दिष्ट हिसाबमा भन्दा, यसलाई कसरी अभ्यास गर्नुपर्छ? श्रेष्ठ वरदान वा प्रतिभा नपछ्या, र आफ्नो क्षमता वा जन्मजात गुणलाई परिवर्तन गर्ने प्रयास नगर्, बरु, आफ्नो जन्मजात अवस्थाहरू—जस्तै क्षमता, सक्षमता, र जन्मजात गुण—अन्तर्गत परमेश्‍वरका मागहरू अनुसार आफ्नो कर्तव्य पूरा गर्ने, र परमेश्‍वरले माग गर्नुभएका कुराहरू अनुसार हरेक कुरा गर्ने प्रयास गर्। परमेश्‍वरले तेरो सक्षमता वा क्षमता बाहिरका कुराहरू माग गर्नुहुन्न—तैँले आफ्ना लागि कामकुराहरू कठिन बनाउनु पनि हुँदैन। तँ आफूले बुझेको र हासिल गर्न सक्‍ने कुराका आधारमा मात्रै सक्दो गर्छस्, र आफ्ना अवस्थाहरूले जे कुरालाई अनुमति दिन्छ त्यही अनुसार अभ्यास गर्छस् भने पनि ठीकै हुन्छ। उदाहरणका लागि, यदि तेरो क्षमता र प्रतिभाले तँलाई समूह अगुवाको भूमिकाका लागि मात्रै उपयुक्त तुल्याउँछ भने, समूह अगुवाका रूपमा राम्रो काम गर्, यो भूमिकाको दायराभित्र रहेका जुनसुकै कार्य र पेसागत सीपहरूलाई क्रमबद्ध गर्, तिनलाई एक-एक गरी सम्हाल्, र परमेश्‍वरले तँलाई सिकाउनुभएका विधि र सिद्धान्तहरू अनुसार तिनलाई कार्यान्वयन गर्—यसरी, तैँले परमेश्‍वरलाई सन्तुष्ट पार्नेछस्। मानौँ तँ आफ्ना धारणा र कल्पनाहरू अनुसार चल्छस्, र तँ यसो सोच्छस्, “म समूह अगुवा बन्‍न सक्‍ने हुनाले, यदि म अझै राम्रो गर्न लागिपरेँ, मैले अलिक कठिनाइ सहेँ र अलिक मूल्य चुकाएँ र पवित्र आत्माले ममा ठूलो काम गर्नुभयो भने, के म मण्डली अगुवा वा निर्णयकर्ता समूहको अगुवा बन्‍न सक्दिनँ र? मानिसहरूले ममा यो क्षमता छैन भन्‍ने सोच्छन् होला, तर म परमेश्‍वरलाई बिन्ती गर्नेछु—परमेश्‍वरलाई हासिल गर्न गाह्रो केही पनि छैन! म समूह अगुवा बन्‍न चाहन्नँ। म परमेश्‍वरलाई प्रार्थना गर्नेछु, र मलाई अझै ठूलो काम वहन गर्न दिनुहोस्, मलाई अगुवा वा कामदार बन्न दिनुहोस् भनेर उहाँलाई अनुरोध गर्नेछु।” के यस्तो पछ्याइ सही हो? (अहँ, यो गलत हो।) तिमीहरू यो गलत हो भनेर किन भन्छौ? (त्यस्ता मानिसहरू सधैँ आफ्नो क्षमता र सक्षमताबाहिरका कुराहरू गर्न चाहन्छन्, र तिनीहरू आफ्नो क्षमता र प्रतिभाका आधारमा आफ्नो काम गर्नमा लागिरहन सक्दैनन्, आफ्नो उचित स्थानमा बस्न सक्दैनन्।) सधैँ महामानव बन्‍न चाहनु उचित हुँदैन; सामान्य व्यक्तिले पछ्याउनुपर्ने कुरा यो होइन।

कतिपय मानिसहरू प्रायजसो भन्छन्, “परमेश्‍वरका लागि केही पनि गाह्रो हुँदैन”; यो भनाइ तथ्य हो, र सबैले त्यो बुझ्न सक्छन्। तर कतिपय मानिसहरूको विकृत बुझाइ हुन्छ, तिनीहरू के विश्‍वास गर्छन् भने मानिसहरूले परमेश्‍वरलाई प्रार्थना मात्रै गरे भने तिनीहरूले गर्न नसक्‍ने कुनै पनि कुरा परमेश्‍वरले तिनीहरूका लागि हासिल गरिदिन सक्नुहुन्छ, र यसरी परमेश्‍वरमा भर परेर, मानिसहरू आफ्नै जन्मजात प्रवृत्तिलाई पार गरेर महामानव बन्‍न सक्छन्। के कुरा यही हो त? (होइन।) “परमेश्‍वरका लागि केही पनि गाह्रो हुँदैन” भन्‍ने भनाइले स्पष्ट रूपमा नै परमेश्‍वरको शक्ति र सार, परमेश्‍वरको सर्वशक्तिमान्‌ता, र साथै यावत् थोकमाथि रहेको परमेश्‍वरको सार्वभौमिकतालाई जनाउँछ—परमेश्‍वरले हासिल गर्न नसक्‍ने कुनै पनि कुरा छैन। तर, यसको अर्थ मानिसहरूले सामान्य मानवतालाई पार गर्नु नै पर्छ र तिनीहरू अलौकिक बन्‍नु नै पर्छ भन्‍ने हुँदैन; परमेश्‍वर चाहे जति नै सर्वशक्तिमान् हुनुभए पनि, उहाँले मानिसहरूमा गर्नुहुने काम तिनीहरूको सामान्य मानवतामा आधारित हुन्छ र यो सामान्य मानवताको दायराभित्र गरिन्छ। परमेश्‍वरले यावत् थोकलाई योजनाबद्ध गर्नुहुन्छ र चलाउनुहुन्छ, उहाँले मानिस, घटना, र कामकुराहरूलाई चलाउनुहुन्छ, ताकि तिनले उहाँलाई सबै किसिमका कुराहरू हासिल गर्नका लागि सेवा प्रदान गरून्, उहाँले हासिल गर्न लाग्‍नुभएका तथ्यहरू हासिल गरून्। परमेश्‍वरले सबै किसिमका कुराहरू हासिल गर्नुहुने अवधिमा, मानिसहरू अझै पनि सामान्य मानवतामा नै हुन्छन्—तिनीहरूमा केही पनि परिवर्तन भएको हुँदैन, र तिनीहरू अझै पनि मानिसहरू नै हुन्छन्। परमेश्‍वर चाहे जति नै सर्वशक्तिमान् हुनुभए पनि, र परमेश्‍वरले कुनै कुरामाथि सार्वभौमिक रूपमा शासन गर्न वा कुनै कुरा हासिल गर्न जुनसुकै विधिहरू प्रयोग गर्नुभए पनि, सृजित मानिसहरू सधैँ सृजित मानिसहरू नै हुन्छन्; तिनीहरू अझै पनि सामान्य मानवतामा नै जिउँछन् र तिनीहरू कुनै पनि तरिकाले अलौकिक हुँदैनन्। के तिमीहरू सबैले यी तथ्य हुन् भनेर भन्नेछौ? (भन्नेछौँ।) “अलौकिक हुँदैनन्” को अर्थ के हो? यसको अर्थ, जब परमेश्‍वरले मानिस, घटना, र कामकुराहरूलाई योजनाबद्ध गर्नुहुन्छ, तब मानिसहरू परमेश्‍वरको योजनाबद्ध कार्यमा नजिई, नबाँची, हरेक कुरा नगरी, र वर्तमान क्षणमा नजिई बस्न सक्दैनन्। तर जब तँ वर्तमान क्षणमा जिउँछस्, के तेरो चेत अस्पष्ट हुन्छ? (हुँदैन।) तँ अझै पनि स्पष्ट मनको हुन्छस्। त्यसोभए, के तेरो क्षमता तुरुन्तै सुधार भएको वा परिवर्तन भएको हुन्छ? (हुँदैन।) यो मूल रूपमा जस्तो थियो त्यस्तै रहन्छ। त्यसोभए के तेरा जन्मजात प्रवृत्ति तुरुन्तै परिवर्तन भएको हुन्छ? अहँ, ती पनि परिवर्तन भएका हुँदैनन्। परमेश्‍वरको सार्वभौमिकता, योजनाबद्ध कार्य, र प्रबन्धहरूअन्तर्गत, तैँले चाहे जति नै धेरै कुरा अनुभव गरे पनि, तेरो व्यक्तित्व, बानीबेहोरा, जीवनशैली, र तेरो सामान्य मानवताको क्षमता, सक्षमता, र विभिन्‍न प्रकार्यहरूमा कुनै परिवर्तन हुँदैन। यति मात्र हो कि, जब मानिसहरूले परमेश्‍वरको काम अनुभव गर्छन्, तिनीहरूले आ-आफ्नै वातावरणमा सबै प्रकारका कामकुरा र मानिसहरू अनुभव गर्छन्, जसको अन्तिम नतिजा के हुन्छ भने, परमेश्‍वरको काम अनुभव गर्ने प्रक्रिया दौरान, तिनीहरूले अन्तर्ज्ञान प्राप्त गर्छन् र केही पाठहरू सिक्छन्। यदि तिनीहरू सत्यता पछ्याउने मानिसहरू हुन् भने, तिनीहरूले सत्यता र परमेश्‍वरलाई चिन्‍ने सन्दर्भमा फसल कटनी गर्न सक्छन्। परमेश्‍वरको काम अनुभव गर्ने प्रक्रियामा, मानिसहरूको सोचाइ सामान्य हुन्छ, तिनीहरूको चेत अस्पष्ट हुँदैन, र तिनीहरूको क्षमता, सक्षमता, र जन्मजात प्रवृत्तिहरू मूल रूपमा जस्ता थिए त्यस्तै रहन्छन्, र तिनमा कुनै परिवर्तन हुँदैन। त्यसकारण, “परमेश्‍वरका लागि केही पनि गाह्रो हुँदैन” भन्‍ने वाक्यले परमेश्‍वरको सर्वशक्तिमान्‌ता र परमेश्‍वरले यावत् थोकलाई योजनाबद्ध गर्नुहुने कार्यलाई जनाउँछ। यसले मानिसहरूलाई अलौकिक बनाउनु वा सृजित मानवहरूको सार परिवर्तन गर्नुलाई जनाउँदैन। परमेश्‍वरले मानिसहरूको सार परिवर्तन गर्नुहुन्न; मानिसहरू अझै पनि मानव नै हुन्छन्, र तँ पुरुष भए पनि वा महिला भए पनि, यस सन्दर्भमा कुनै परिवर्तन आएको हुँदैन। परमेश्‍वरले सबै कुरालाई योजनाबद्ध गर्नुहुन्छ, र परमेश्‍वर सर्वशक्तिमान् हुनुहुन्छ; परमेश्‍वरसँग जे छ र उहाँ जे हुनुहुन्छ त्यो यही हो, र परमेश्‍वरसँग यही छ। “परमेश्‍वरका लागि केही पनि गाह्रो हुँदैन” भन्‍नुको अर्थ मानिसहरू अलौकिक बनेका छन् भन्‍ने हुँदैन, न त यसको अर्थ मानिसहरू सर्वशक्तिमान् छन् भन्‍ने नै हुन्छ। कतिपय व्यक्तिहरूले कहिलेकहीँ आफ्नो क्षमताभन्दा बाहिर वा तिनीहरूको शारीरिक जन्मजात प्रवृत्तिभन्दा बाहिरका कुराहरू हासिल गर्न सक्छन् भने पनि, यो पवित्र आत्माको काम हो। यो वरदान परमेश्‍वरले नै तिनीहरूलाई दिनुभएको हो; तिनीहरू यो क्षमता लिएर जन्मेका थिए भन्‍ने होइन। किनभने सृजित मानिसहरूमा परमेश्‍वरले निर्धारित गर्नुभएका यी सबै कुरालाई परिवर्तन गर्ने क्षमता हुँदैन। म मानव जन्मजात प्रवृत्तिको मामलाबारेमा एउटा सरल उदाहरण दिनेछु। उदाहरणका लागि, जब मानिसहरूले डरलाग्दो आवाज सुन्छन्, तब तिनीहरूलाई डर लाग्नेछ र तिनीहरू नैसर्गिक रूपले नै डराउँछन्। तँ चाहे जति नै उमेरको भए पनि, तँ सानैदेखि यस्तै छस्, र मृत्यु नभएसम्म तँ यस्तै हुनेछस्—यो जन्मजात प्रवृत्ति हो। “जन्‍मजात प्रवृत्ति” को अर्थ के हो? यो भौतिक शरीरको अन्तर्निहित प्रकार्य हो र यो कहिल्यै परिवर्तन हुनेछैन। अन्तर्निहित जन्मजात प्रवृत्ति हुँदा मात्रै सामान्य व्यक्तिले सामान्य मानवताको जीवन र अस्तित्वलाई कायम राख्‍न सक्छ, त्यसकारण मानव जन्मजात प्रवृत्तिहरू परमेश्‍वरले परिवर्तन गर्ने अभिप्राय राख्‍नुहुने कुरा होइनन्। के तिमीहरूले यो कुरा बुझ्यौ? (बुझ्यौँ।) “परमेश्‍वर सर्वशक्तिमान् हुनुहुन्छ” भन्‍ने वाक्यांशले के जनाउँछ? (यसले परमेश्‍वरको आफ्नै अख्तियार र परमेश्‍वरको सर्वशक्तिमान्‌ता जनाउँछ।) के मानिससँग यसको कुनै सम्बन्ध हुन्छ? (मानिसहरूसँग यसको कुनै सम्बन्ध हुँदैन, र यसको अर्थ मानिसहरू अलौकिक कार्यहरू गर्न सक्छन् भन्‍ने हुँदैन।) यसको अर्थ परमेश्‍वरको नियन्त्रणअन्तर्गत, मानिसहरू सर्वशक्तिमान् हुन्छन् भन्‍ने हुँदैन; मानिसहरू परमेश्‍वरको नियन्त्रणमा हुँदा पनि, तिनीहरू सर्वशक्तिमान्‌ता हासिल गर्न सक्दैनन्। किन? (किनभने मानिसहरू परमेश्‍वर होइनन्; मानिसहरू सृजित प्राणीहरू मात्रै हुन्, जबकि परमेश्‍वर अद्वितीय हुनुहुन्छ।) ठीक भन्यौ, कुरा यही हो। मानिसहरू सधैँ मानिसहरू नै हुनेछन्। तिनीहरू अर्को प्रजाति बन्‍नेछैनन्, र, अवश्य नै, तिनीहरू परमेश्‍वर त झनै बन्‍नेछैनन्; मानिसहरूका गुण परिवर्तन हुनेछैनन्। मानिसहरूका गुण परिवर्तन हुनेछैनन्, त्यसोभए के तिनीहरूको जन्मजात प्रवृत्ति परिवर्तन हुनेछन् त? (अहँ, हुनेछैनन्।) मानिसहरूको जन्मजात प्रवृत्ति परिवर्तन हुनेछैन, न त तिनीहरूको जीवनका बानीबेहोरा र जीवनशैली, वा परमेश्‍वरद्वारा दिइएका अन्तर्निहित व्यक्तित्वहरू नै परिवर्तन हुनेछन्। उदाहरणका लागि, जीवनशैलीलाई लिऊँ। धेरैजसो प्राणीहरू जस्तै, मानिसहरू पनि सूर्योदयपछि काम गर्छन् र सूर्यास्तपछि विश्राम गर्छन्। जब तिनीहरू बिहान उठ्छन्, र तिनीहरूको मस्तिष्कले राम्ररी विश्राम पाएको हुन्छ र तिनीहरूलाई शरीर सहज भएको लाग्छ, तब तिनीहरू काम गर्न थाल्छन्; राती, जब तिनीहरूको शरीर थाक्न थाल्छ, र तिनीहरूले हाइ काढिरहेका हुन्छन् र तिनीहरूको मस्तिष्क थकित हुन्छ, तब तिनीहरू विश्रामको स्थितिमा प्रवेश गर्न थाल्छन्—यो अत्यन्तै सामान्य जीवनशैली हो। यो मानिसहरूको आम बानी हो, र यो मानव जन्मजात प्रवृत्ति पनि हो, र अवश्य नै यो परमेश्‍वरले मानवजातिका लागि स्थापित गर्नुभएको जिउने शैली पनि हो। यो ढाँचा सूर्य, चन्द्रमा, र ताराहरूको घुमाव, र सूर्योदय र सूर्यास्तअनुसार निर्धारित भएको हुन्छ। यदि तैँले यो जीवनशैली तोडिस् भने, छोटो समयावधिमा कुनै ठूला समस्याहरू नहुन सक्छन्—जब तँलाई कहिलेकहीँ थकाइ लाग्छ र तँलाई सुत्न मन लाग्छ, तब तैँले आत्म-नियन्त्रण अभ्यास गरेर अलिकति चिया वा कफी पिउन सक्छस्, अनि तेरो शारीरिक थकाइ अलिक कम हुनेछ—तर लामो समयावधिमा, तेरो शरीरमा समस्याहरू विकास हुनेछन्। त्यसमा किन समस्याहरू विकास हुनेछन्? किनभने तैँले परमेश्‍वरले मानिसहरूका लागि स्थापित गर्नुभएको जिउने शैलीलाई उल्लङ्घन गरेको हुन्छस्। जब तेरो शरीरमा समस्याहरू विकास हुन्छन् र तँ डाक्टरलाई देखाउन जान्छस्, तब तिनीहरूले भन्‍नेछन्, “तपाईं राती चाँडै सुत्नुपर्छ, १० बजेभित्र विश्राम लिनुपर्छ, र बिहान ४-५ बजे उठ्नुपर्छ; केही महिनापछि, तपाईं फेरि ठीक हुनुहुनेछ।” डाक्टरको सल्लाह पछ्याएको तीन महिनापछि, शारीरिक असहजताका तेरा सबै लक्षणहरू मूलतः हराउनेछन्, त्यसकारण तैँले मनमनै यस्तो सोच्नेछस्, “मेरो शरीरका समस्याहरू कुनै गम्भीर रोग थिएन रहेछन्, तर मैले आफ्नो जीवनको यो सामान्य शैली नपछ्याएकोले पैदा भएका रहेछन्।” हेर त, के तैँले मानिसहरूको जिउने शैलीलाई तोड्न सकिँदैन भनेर भन्‍नेथिइनस् र? (भन्‍नेथिएँ।) मानिसहरूको यो जिउने शैली अरू प्राणीहरूको जस्तै हुन्छ; तिनीहरू सबै सूर्योदयपछि काम गर्छन् र सूर्यास्त भएपछि विश्राम गर्छन्। अवश्य नै, कतिपय प्राणीहरू हुन्छन्, जस्तै उल्लूहरू, जसले दिनभरि विश्राम गर्छन् र राती बाहिर निस्केर सक्रिय हुन्छन्; तिनीहरूको जिउने शैली मानिसहरू र अरू प्राणीहरूको भन्दा फरक हुन्छ, तर यदि तैँले तिनीहरूको यो शैली तोड्न चाहिस् भने, त्यो असम्भव हुनेथियो। यसका साथै, कतिपय प्राणीहरू जाडोमा शीतनिद्रामा लिन्छन्। के मानवहरूको यस्तो शैली हुन्छ? (हुँदैन।) अहँ, मानिसहरूले शीतनिद्रा लिनु पर्दैन। मानिसहरूको जीवनको एउटा शैली हुन्छ—तिनीहरू हप्तामा एक-दुई दिन विश्राम गर्छन्, सूर्योदयपछि काम गर्छन् र सूर्यास्तपछि विश्राम गर्छन्, र निरन्तर काम र विश्रामको यो सामान्य शैलीलाई कायम राख्छन्, र यसरी तिनीहरूको जीवनको संरक्षण गर्न र तिनीहरूको अस्तित्वलाई कायम राख्‍न सकिन्छ। मानवजातिका आफ्नै जीवनशैली हुन्छन्, र यी जीवनशैलीहरू परमेश्‍वरले नै स्थापित गर्नुभएको थियो। ती सबै अर्थपूर्ण हुन्छन् र ती सबैको उद्देश्य मानवजातिको सामान्य जीवन र अस्तित्व कायम राख्नु हो। त्यसकारण, परमेश्‍वरको कामले मानिसहरूले कल्पना गरे जस्तो मानव जीवन र अस्तित्वका शैलीहरूलाई पटक्‍कै तोड्नेछैन, र तैँले पनि यो धारणा र कल्पनालाई त्याग्‍नुपर्छ। यदि मानिसहरूले परमेश्‍वरले तिनीहरूका लागि स्थापित गर्नुभएका यी शैलीहरूलाई जबरजस्ती तोडे, वा अलौकिक कुराहरूका बारेमा रहेका केही विचारहरूद्वारा नियन्त्रित भएर तिनलाई निरन्तर परिवर्तन गर्न चाहे भने, त्यो मूर्खतापूर्ण कुरा हुनेथियो। यदि तँलाई ती कुरा परिवर्तन गर्दा यसले तेरो जीवन उत्थान गर्नेछ र तेरो मानवतालाई सुधार्नेछ भन्‍ने लाग्छ भने, तिनलाई परिवर्तन गरेर तँ कति लामो समयसम्म जिउन सक्छस्, त्यसपछिका दिनहरूमा कामकुराहरू कसरी परिवर्तन हुन्छन्, र तेरो सामान्य मानवता उत्थान गरिएको हुन्छ कि हुँदैन, र तँ महामानव बनेको छस् कि छैनस्, वा स्वर्गदूत बनेको छस् कि छैनस् भनेर हेर्ने प्रयास गर्। यदि तँ परमेश्‍वरको काममा अलौकिक तत्त्व हुनुपर्छ, र त्यसले तेरो जिउने शैली परिवर्तन गर्नुपर्छ भन्‍ने विश्‍वास गर्छस्, र तँ आफूलाई अलौकिक बनाउनका लागि तिनलाई जबरजस्ती परिवर्तन गर्न पनि चाहन्छस् भने, तँ प्रयास गरेर हेर्न सक्छस्। सायद कैयौँ वर्ष प्रयास गरेपछि, तैँले साँच्‍चै नै आफ्नो जीवन र अस्तित्वका शैलीहरू परिवर्तन गर्छस्। यस्तो हुन सक्‍ने अवस्था एउटै मात्र छ, जुन के हो भने तेरो भौतिक शरीर उप्रान्त अस्तित्वमा रहनेछैन, जुन बेला तँ साँच्‍चै नै अलौकिक हुनेछस् र तँ धुवाँको एउटा मुस्लो बन्‍नेछस्, र तँ “स्वर्गीय प्राणी” मा परिणत हुनेछस् र तँ अमर बन्नेछस्। यदि तँ आफ्नो देहको शरीरलाई सामान्य र स्वस्थ राख्‍न, र सामान्य स्थितिमा हुँदा परमेश्‍वरको काम र उहाँका वचनहरूलाई स्वीकार गर्न सक्‍ने बन्‍न चाहन्छस् भने, तैँले आफ्ना धारणा र कल्पनाहरूका आधारमा तथाकथित महामानव बन्‍ने वा तथाकथित उच्च मानवता पछ्याउने प्रयास गर्नु हुँदैन; बरु, तँ सामान्य मानवतामा जिउनुपर्छ, तैँले आफ्नो सामान्य मानवताको जीवन शैली र अस्तित्व कायम राख्‍नुपर्छ, र आफ्नो सामान्य मानवताको जन्मजात प्रवृत्ति पनि कायम राख्‍नुपर्छ। परमेश्‍वरसँग अनुचित मागहरू नगर्; यी अनुचित मागहरू सबै तेरा कल्पना र धारणाहरूबाट आउँछन्। तेरा जन्मजात प्रवृत्तिहरू, जिउने शैलीहरू, र इत्यादि कुराहरूलाई परमेश्‍वरले परिवर्तन गर्ने अभिप्राय राख्‍नुहुन्न, न त उहाँले आफ्नो कामद्वारा तिनलाई परिवर्तन गर्ने अभिप्राय नै राख्‍नुहुन्छ। मुक्ति दिइएको व्यक्ति अवश्य नै धारणा र कल्पनाहरूले भरिएको व्यक्ति होइन, र ऊ महामानव वा असामान्य व्यक्ति त झनै होइन। बरु, ऊ सामान्य मानवता, र विवेक र समझ भएको व्यक्ति हो, परमेश्‍वरका वचनहरू मान्न, र सत्यता सिद्धान्तहरू अनुसार मानिसहरू र कामकुराहरूलाई हेर्न, र आफूलाई आचरणमा ढाल्‍न र काम गर्न सक्‍ने व्यक्ति हो; ऊ सबै कुरामा परमेश्‍वरमा समर्पित हुन सक्‍ने, अलौकिक पटक्‍कै नरहेको, र विशेष रूपमा सामान्य र व्यावहारिक मानवता भएको व्यक्ति हो।

सामान्य मानवतामा जिउने मानिसहरू पनि धेरै शारीरिक जन्मजात प्रवृत्ति र शारीरिक आवश्यकताहरूद्वारा प्रतिबन्धित हुन्छन्। उदाहरणका लागि, कहिलेकहीँ मानिसहरू अत्यन्तै थकित वा बिरामी भएकाले र विश्राम लिनुपर्ने भएकाले आफ्नो कर्तव्य पूरा गर्नमा केही दिन ढिलाइ गर्न सक्छन्; कहिलेकहीँ, तनावपूर्ण वातावरणका कारण, तिनीहरूलाई डर लाग्न सक्छ अनि तिनीहरू आफ्नो कर्तव्य पूरा गर्नका लागि थामिन सक्दैनन्; वा तिनीहरूलाई प्रायजसो हृदयमा ऋणीपन र दुःखको अनुभूति हुन सक्छ किनभने, तिनीहरूको क्षमता र सक्षमता सीमित भएकाले, तिनीहरू निश्‍चित प्रकारको काम वा कर्तव्यमा दक्ष हुन सक्दैनन्—यी सबै सामान्य मानवताको दायराभित्र पर्ने सामान्य प्रकटीकरणहरू हुन्। कहिलेकहीँ मानिसहरू भावना र शारीरिक आवश्यकताहरूले बाँधिन सक्छन्, र कहिलेकहीँ तिनीहरू शारीरिक जन्मजात प्रवृत्तिका प्रतिबन्धहरू, वा समय र व्यक्तित्वका प्रतिबन्धहरूमा पर्न सक्छन्—यो सामान्य र प्राकृतिक कुरा हो। उदाहरणका लागि, कतिपय मानिसहरू सानैदेखि निकै अन्तर्मुखी हुन्छन्; तिनीहरूलाई कुरा गर्न मन पर्दैन र अरूसँग सङ्गत गर्न गाह्रो हुन्छ। तीस-चालीसको दशकमा पुगेका वयस्क अवस्थामा पनि, तिनीहरू अझै पनि यो व्यक्तित्वलाई जित्न सक्दैनन्: तिनीहरू अझै पनि बोल्नमा सिपालु हुँदैनन् वा शब्दहरू चलाउन सिपालु हुँदैनन्, न त तिनीहरू अरूसँग सङ्गत गर्नमा नै सिपालु हुन्छन्। तिनीहरू अगुवा बनेपछि, यो व्यक्तित्वको विशेषताले निश्‍चित हदसम्म तिनीहरूको कामलाई सीमित र अवरोध गर्छ, र यसले प्रायजसो तिनीहरूलाई हैरान र निराश तुल्याउँछ, तिनीहरूलाई अत्यन्तै बन्धनमा परेको महसुस गराउँछ। अन्तर्मुखी हुनु र बोल्न नचाहनु सामान्य मानवताको प्रकटीकरणहरू हुन्। ती सामान्य मानवताका प्रकटीकरणहरू भएका हुनाले, के तिनलाई परमेश्‍वरप्रतिका अपराधहरू मानिन्छ? अहँ, ती अपराधहरू होइनन्, र परमेश्‍वरले तिनलाई सही रूपमा लिनुहुनेछ। तेरा समस्या, खराबी, वा त्रुटिहरू जेसुकै भए पनि, यीमध्ये कुनै पनि परमेश्‍वरका नजरमा समस्याहरू होइनन्। तैँले सामान्य मानवताको अन्तर्निहित अवस्थाहरूअन्तर्गत रहेर कसरी सत्यता खोजी गर्छस्, सत्यता अभ्यास गर्छस्, सत्यता सिद्धान्तहरू अनुसार कार्य गर्छस्, र परमेश्‍वरको मार्ग पछ्याउँछस् भन्‍ने कुरा मात्रै परमेश्‍वर हेर्नुहुन्छ—परमेश्‍वर यी कुराहरू हेर्नुहुन्छ। त्यसकारण, सत्यता सिद्धान्तहरूसँग सम्बन्धित मामलाहरूमा, सामान्य मानवताको क्षमता, जन्मजात प्रवृत्ति, व्यक्तित्व, बानीबेहोरा, र जिउने शैली जस्ता आधारभूत अवस्थाहरूलाई तँलाई प्रतिबन्धित गर्न नदे। अवश्य नै, यी आधारभूत अवस्थाहरूलाई जित्ने प्रयास गर्नमा आफ्नो ऊर्जा र समय पनि निवेश नगर्, न त तिनलाई परिवर्तन गर्ने प्रयास नै गर्। उदाहरणका लागि, यदि तेरो व्यक्तित्व अन्तर्मुखी छ, र तँलाई बोल्न मन पर्दैन, र तँ शब्दहरू चलाउन सिपालु छैनस्, र तँ मानिसहरूसँग सङ्गत गर्न र अन्तरक्रिया गर्न सिपालु छैनस् भने, यीमध्ये कुनै पनि कुरा समस्या होइनन्। बहिर्मुखीहरूलाई कुरा गर्न मन पर्ने भए पनि, तिनीहरूले भन्‍ने सबै कुरा उपयोगी वा सत्यता अनुरूप हुन्छ भन्‍ने हुँदैन, त्यसकारण अन्तर्मुखी हुनु समस्या होइन र तैँले यसलाई परिवर्तन गर्ने प्रयास गर्नु पर्दैन। तँ यसो भन्‍न सक्छस्, “यदि म साधारण अनुयायी भएको भए, ममा अन्तर्मुखी व्यक्तित्व हुनु समस्या हुनेथिएन; तर अहिले म अगुवा हुँ, त्यसकारण के मैले आफ्नो अन्तर्मुखी व्यक्तित्व परिवर्तन गर्नु पर्दैन र?” यदि तँ त्यसलाई साँच्‍चै नै परिवर्तन गर्न चाहन्छस् भने, तैँले अरूसँग कसरी सङ्गत गर्ने भनी सिक्ने, वा तैँले कति कुरा बोल्छस्, कति वटा मामलाहरू सम्हाल्छस्, र तैँले दिनमा कति प्रकारका मानिसहरूको सामना गर्छस् भन्‍ने बारेमा नियम बनाउन सक्छस्। यदि तँसँग साँच्‍चै नै आफ्नो अन्तर्निहित व्यक्तित्व परिवर्तन गर्ने क्षमता छ भने, तैँले मण्डलीको काम गर्ने सन्दर्भमा यो नराम्रो कुरा हो भन्‍ने हुँदैन। तर, यदि तँ अन्तर्मुखी व्यक्तित्व लिएर जन्मेको थिइस् र तँ शब्दहरू चलाउन सिपालु छैनस्, र तँ घुलमिल हुनमा निपुण छैनस्, र तँलाई अरूसँग कसरी कुराकानी गर्ने वा अन्तरक्रिया गर्ने भन्‍ने थाहा छैन भने, कसैले पनि यसलाई परिवर्तन गर्न सक्दैन। कतिपय मानिसहरूको व्यक्तित्व अन्तर्मुखी हुन्छ, तिनीहरू अरूसँग अन्तरक्रिया गर्न वा कुराकानी गर्न इच्छुक हुँदैनन्, यसको साथै, तिनीहरूसँग भन्‍नका लागि त्यति धेरै कुरा हुँदैन। तिनीहरूलाई सधैँ उपयोगी कुरा बोल्नु मात्रै सही हो, र अनावश्यक कुराहरू बोल्नु पर्दैन भन्‍ने लाग्छ, त्यसकारण तिनीहरू धेरै कुरा भन्‍न इच्छुक हुँदैनन्। कतिपय मानिसहरूका हकमा, तिनीहरू अत्यन्तै युवा भएकाले र तिनीहरूसँग कुनै जीवन अनुभव नभएकाले र शब्दहरूको कमी भएकाले यस्तो भएको हुन सक्छ; अरूका हकमा, तिनीहरू उप्रान्त जवान नरहेका हुन सक्छन् र तिनीहरूसँग पहिले नै जीवनको अनुभव हुन सक्छ, तर तिनीहरूसँग अझै पनि यो अन्तर्मुखी व्यक्तित्व हुन सक्छ। यदि तँ यस्तो प्रकारको व्यक्तित्व परिवर्तन गर्ने प्रयास गर्छस् र यसलाई परिवर्तन गर्न सबै किसिमका शैलीहरू अपनाउँछस् भने, म तँलाई के भन्छु भने, तैँले आफ्नो सम्पूर्ण जीवनभरि पनि यसलाई कहिल्यै परिवर्तन गर्न सक्‍नेछैनस्, किनभने परमेश्‍वरले यस्तो प्रकारको काम गर्नुहुन्न। तेरो अनुहार वा रूप तेरो बुबा, आमा वा अरू कुनै आफन्तसँग मिल्दो भए पनि, यो रूप परिवर्तन हुनेछैन, र अझै बढी, तेरो व्यक्तित्व विशेष रूपमा परिवर्तन हुनेछैन। कतिपय मानिसहरू भन्छन्, “अन्तर्मुखी व्यक्तित्वलाई परिवर्तन गर्न गाह्रो हुन्छ, त्यसोभए के बहिर्मुखी व्यक्तिलाई परिवर्तन गर्न सजिलो हुन्छ?” बहिर्मुखी व्यक्तित्वलाई परिवर्तन गर्न पनि उत्तिकै गाह्रो हुन्छ। बहिर्मुखीहरूलाई कुरा गर्न मन पर्छ र तिनीहरूले भन्‍न चाहने कुरा धेरै हुन्छन्; यदि तैँले तिनीहरूलाई नबोल्न वा कम बोल्न भनिस् भने, तिनीहरूले आफूलाई नियन्त्रण गर्न सक्दैनन्, र यदि कसैले तिनीहरूलाई बोल्नबाट रोक्यो भने, यो तिनीहरूको ज्यान लिनु जस्तै हो। यदि कुनै अन्तर्मुखीलाई कुनै बहिर्मुखीसँग सङ्गत गराइयो भने, के तिनीहरूले एक-अर्कामा प्रभाव पार्नेछन्? सुरुमा तिनीहरूले एक-अर्कामा केही हदसम्‍म प्रभाव पार्छन् होला; इज्जतका खातिर, दुई जना मानिसहरू एक-अर्काप्रति लचिलो र सहनशील हुनेछन्, वा एक-अर्काप्रति धैर्य र समझदार हुनेछन्। तर समय बित्दै जाँदा, तिनीहरूले एक-अर्कालाई राम्ररी चिन्‍नेछन् र एक-अर्काको व्यक्तित्वबारे स्पष्ट धारणा प्राप्त गर्नेछन्, र एक-अर्काप्रति यति धैर्य र विचारशील व्यवहार गर्नुपर्ने कुनै आवश्यकता हुनेछैन, त्यसकारण तिनीहरू तुरुन्तै आफ्नो मूल स्थितिमा फर्केर आउनेछन्। यदि तँमा मूल रूपमै अन्तर्मुखी व्यक्तित्व थियो भने, अहिले तँ अझै पनि अन्तर्मुखी हुन्छस्; जब तैँले बोल्छस् र कुराकानी गर्छस्, तैँले केही शब्द वा वाक्यहरू मात्रै बोल्छस्, र तँसँग भन्‍न बाँकी केही हुँदैन। यदि कसैले “के तिमी बाहिर गयौ?” भनेर सोध्यो भने, तँ जवाफ दिन्छस्, “अँ गएँ।” त्यसपछि यदि उसले “तिमी कति खेर फर्केर आयौ?” भनेर सोधे भने, तँ जवाफ दिन्छस्, “अहिले भर्खरै।” तैँले के भयो भनेर भन्दैनस्, र त्यो व्यक्तिले के सुन्‍न चाहन्छ त्यो भन्दैनस्। यसको विपरीत, बहिर्मुखीहरूले मेशिन गनले जस्तै निरन्तर शब्दहरू निकाल्छन्, र तैँले तिनीहरूलाई हस्तक्षेप गरे पनि, केही समयपछि तिनीहरूले कुरा गर्न जारी राख्नेछन्। के व्यक्तिको व्यक्तित्व परिवर्तन गर्न सजिलो हुन्छ? (अहँ, हुँदैन।) यो हरेक सृजित मानवले जन्मजात रूपमा लिएर आउने कुरा हो। भ्रष्ट स्वभाव वा व्यक्तिको मानवताको सारसँग यसको कुनै सम्बन्ध हुँदैन; यो मानिसहरूले बाहिरी रूपमा देख्‍न सक्‍ने अस्तित्वको स्थिति, र व्यक्तिले मानिस, घटना, र कामकुराहरूलाई लिने तरिका मात्रै हो। कतिपय मानिसहरू आफूलाई व्यक्त गर्न सिपालु हुन्छन्, जबकि अरू सिपालु हुँदैनन्; कतिलाई कुराहरू वर्णन गर्न मन पर्छ, अरूलाई मन पर्दैन; कतिलाई आफ्ना विचारहरू आफैसँग राख्न मन पर्छ, जबकि अरूलाई आफ्ना विचारहरू भित्र राख्‍न मन पर्दैन, बरु सबैले सुन्‍न सकून् भनेर तिनलाई ठूलो स्वरमा व्यक्त गर्न चाहन्छन्, र त्यसपछि मात्रै तिनीहरू खुसी हुन्छन्। मानिसहरूले जीवन र मानिस, घटना, र कामकुराहरूलाई सम्हाल्ने फरक-फरक तरिकाहरू यिनै हुन्; मानिसहरूको व्यक्तित्व यिनै हुन्। तेरो व्यक्तित्व तैँले जन्मँदा नै लिएर आएको कुरा हो। यदि तैँले धेरै प्रयास गरेपछि पनि यसलाई परिवर्तन गर्न सकेको छैनस् भने, म तँलाई के भन्छु भने, तैँले अब विश्राम लिन सक्छस्; आफूलाई त्यति थकाउनुपर्ने आवश्यकता नै छैन। यसलाई परिवर्तन गर्न सकिँदैन, त्यसकारण यसलाई परिवर्तन गर्ने प्रयास नगर्। तेरो मूल व्यक्तित्व जेसुकै भए पनि, त्यो तेरो व्यक्तित्व नै रहन्छ। मुक्ति प्राप्त गर्नका लागि आफ्नो व्यक्तित्व परिवर्तन गर्ने प्रयास नगर्; यो भ्रमपूर्ण विचार हो—तँमा जुनसुकै व्यक्तित्व भए पनि, त्यो वस्तुगत तथ्य हो, र तँ त्यसलाई परिवर्तन गर्न सक्दैनस्। यसका वस्तुगत कारणहरूका हिसाबमा भन्दा, परमेश्‍वरले आफ्नो काममा हासिल गर्न चाहनुहुने नतिजासँग तेरो व्यक्तित्वको कुनै सम्बन्ध हुँदैन। तैँले मुक्ति प्राप्त गर्न सक्छस् कि सक्दैनस् भन्‍ने कुरा पनि तेरो व्यक्तित्वसँग सम्बन्धित हुँदैन। यसका साथै, तँ सत्यता अभ्यास गर्ने र सत्यता वास्तविकता भएको व्यक्ति होस् कि होइनस् भन्ने कुरा तेरो व्यक्तित्वसँग सम्बन्धित हुँदैन। त्यसकारण, तैँले निश्‍चित कर्तव्य पूरा गरिरहेको छस् वा कामको निश्चित विषयवस्तुको सुपरिवेक्षकका रूपमा सेवा गरिरहेको छस् भन्दैमा आफ्नो व्यक्तित्व परिवर्तन गर्ने प्रयास नगर्—यो त्रुटिपूर्ण विचार हो। त्यसोभए तैँले के गर्नुपर्छ? तेरो व्यक्तित्व वा जन्मजात अवस्था जेसुकै भए पनि, तैँले सत्यता सिद्धान्तहरू पालन र अभ्यास गर्नुपर्छ। अन्ततः, परमेश्‍वर तैँले तेरो व्यक्तित्व, वा तँसँग रहेको अन्तर्निहित क्षमता, सीप, सक्षमता, वरदान, वा प्रतिभाका आधारमा तैँले उहाँको मार्ग पछ्याउँछस् कि पछ्याउँदैनस् वा तैँले मुक्ति प्राप्त गर्न सक्छस् कि सक्दैनस् भन्‍ने कुरा मापन गर्नुहुन्न, र अवश्य नै तैँले आफ्नो शारीरिक जन्मजात प्रवृत्ति र आवश्यकताहरूलाई कति हदसम्म नियन्त्रण गरेको छस् भन्‍ने कुरा पनि हेर्नुहुन्न। बरु, तैँले परमेश्‍वरलाई पछ्याउँदै र आफ्नो कर्तव्य पूरा गर्दै गर्दा, उहाँका वचनहरूको अभ्यास र अनुभव गरिरहेको छस् कि छैनस्, तँसँग सत्यता पछ्याउने स्वेच्छा र सङ्कल्प छ कि छैन, र अन्ततः, तैँले सत्यता अभ्यास गर्ने र परमेश्‍वरको मार्ग पछ्याउने कार्य हासिल गरेको छस् कि छैनस् भन्‍ने कुरा चाहिँ परमेश्‍वर हेर्नुहुन्छ। परमेश्‍वर यही कुरा हेर्नुहुन्छ। के तिमीहरूले यो कुरा बुझ्यौ? (हो, हामीले बुझ्यौँ।)

जब कतिपय महिलाहरू कार्य गर्छन्, तब तिनीहरू कामकुरा हतारपतार गर्छन्, तिनीहरू बिजुली जस्तै छिटो र जीवन्त हुन्छन्, र तिनीहरूले तुरुन्तै र दृढ निर्णयहरू गर्छन्; तिनीहरूको व्यक्तित्व पनि पुरुषको जस्तै हुन्छ। आजभोलि तिनीहरूलाई व्याख्या गर्न के लोकप्रिय शब्द प्रयोग गरिन्छ? पुरुषार्थी महिलाहरू। “पुरुषार्थी महिलाहरू” ले उप्रान्त मानिसहरूले यी शब्दले उल्लेख गर्ने गरेका मूर्ख, बडेमानका, ठूला ज्यानका मानिसहरूलाई जनाउँदैन। यो अपमानजनक शब्द होइन; बरु, यो तारिफ गर्ने शब्द हो। तर परमेश्‍वरले यो तारिफको शब्दलाई कसरी लिनुहुन्छ? तँ बिजुली जस्तै छिटो र जीवन्त छस्, र आफ्ना कार्यमा साहसी र सङ्कल्पवान् रूपमा निर्णायक छस्, तर तेरा अभ्यासका सिद्धान्तहरू र तेरा कार्यहरूका आधार के-के हुन्? के त्यो आधार सत्यता हो? के ती परमेश्‍वरका वचनहरू हुन्? मुख्य कुरा यही हो। यदि कुनै पुरुष आफ्नो व्यवहारमा सुस्त र अति सावधान छ भने, गैर-विश्‍वासीहरूका शब्दहरूमा भन्दा, ऊ खुट्टा बाँधिएकी महिला जस्तै हो—कतिपयले ऊ “अलिक केटीजस्तो छ” भनेर अपमानजनक शब्द समेत प्रयोग गर्छन्—तर परमेश्‍वरले उसलाई कसरी हेर्नुहुन्छ? व्यक्ति बिजुली जस्तो छिटो र जीवन्त भए पनि र काम गर्ने क्रममा साहसी र सङ्कल्पवान् रूपमा निर्णायक भए पनि, वा उसले खुट्टा बाँधिएकी महिलाले जस्तो व्यवहार गरे पनि र आफ्नो व्यवहारमा अलिक केटीजस्तो भए पनि, के यीमध्ये कुनै पनि कुरा समस्याहरू हुन्? (होइनन्।) के बिजुली जस्तो छिटो र जीवन्त हुनु, र साहस र सङ्कल्पवान् रूपमा निर्णायक हुनु एउटा सबल पक्ष हो? (अहँ, यो सबल पक्ष नै हो भन्‍ने हुँदैन।) त्यसोभए के खुट्टा बाँधिएकी महिलाले जस्तो व्यवहार गर्नु कमजोरी हो? (यो पनि, त्यस्तै नै हो भन्‍ने हुँदैन।) “पुरुषार्थी महिलाहरू” र “अलिक केटीजस्तो” भन्‍ने दुई वटा शब्दहरूमध्ये एउटा सराहनीय र अर्को अपमानजनक भए पनि, यी दुई प्रकारका व्यवहार वा काम गर्ने तरिकाहरूको सारलाई तिनको शाब्दिक अर्थका आधारमा मूल्याङ्कन गर्नु हुँदैन। यसलाई मूल्याङ्कन गर्न के प्रयोग गर्नुपर्छ त? (व्यक्तिले अभ्यास गर्ने कुरा परमेश्‍वरको वचन हो कि होइन भन्‍ने तथ्य प्रयोग गर्नुपर्छ।) यसलाई मूल्याङ्कन गर्न तिनीहरूको कार्यको आधार, साथै तिनीहरूले हासिल गर्ने अभिप्राय राखेका प्रभावलाई प्रयोग गर्नुपर्छ। यदि तिनीहरूको कार्यको आधार परमेश्‍वरको वचन र सत्यता सिद्धान्तहरू हुन् भने, तिनीहरूले कुनै गल्ती गरिरहेका छैनन् भन्‍ने कुरा मूलतः ९० प्रतिशत निश्‍चित हुन्छ। यदि तिनीहरूले सत्यता सिद्धान्तहरू अनुसार काम गर्ने मात्र होइन, तर यसको साथै, तिनीहरूले हासिल गर्ने अभिप्राय राखेका प्रभाव परमेश्‍वरको गवाही र परमेश्‍वरको घरका हितहरूको प्रतिरक्षा गर्ने, र अझै धेरै दाजुभाइ-दिदीबहिनीहरूलाई सुधार गर्ने प्रभाव हो भने, तिनीहरूले कुनै गल्ती गरिरहेका छैनन् भन्‍ने कुरामा हामी शतप्रतिशत निश्‍चित हुन सक्छौँ। तिनीहरू साहसी र सङ्कल्पवान् रूपमा निर्णायक भए पनि वा खुट्टा बाँधिएकी महिला जस्तो भए पनि—तिनीहरूले बाहिरी रूपमा व्यवहार गर्ने तरिकालाई ध्यान नदेओ—त्यो महत्त्वपूर्ण होइन। महत्त्वपूर्ण कुरा के हो भने सत्यता सिद्धान्तहरू तिनीहरूको कार्यको आधार हुन् कि होइनन्, र तिनीहरूको कार्यको उद्देश्य र तिनीहरूले आफ्नो कार्यद्वारा हासिल गर्ने अभिप्राय राखेका प्रभाव परमेश्‍वरको घर र मण्डलीको कामका हितहरूको संरक्षण गर्नु, र अझै धेरै मानिसहरूलाई सुधार गर्नु हो कि होइन भन्‍ने कुरा हो। त्यसोभए के तिनीहरूको व्यवहारले लिने रूप महत्त्वपूर्ण हुन्छ? (अहँ, हुँदैन।) तँ पुरुषार्थी महिला भए पनि वा खुट्टा बाँधिएकी महिलाजस्तो भए पनि, परमेश्‍वर यो कुरालाई हेर्नुहुन्न; मानिसहरूलाई मूल्याङ्कन गर्न परमेश्‍वरले प्रयोग गर्नुहुने मानक यो होइन। त्यसकारण, यदि कुनै महिला पुरुषार्थी महिला जस्तो देखिन्छे, र आफ्‍नो व्यवहारमा, ऊ बिजुली जस्तै छिटो र जीवन्त छे, र साहसी र सङ्कल्पवान् रूपमा निर्णायक छे भने, के यो प्रशंसा र आदर गर्न लायक हुन्छ? (अहँ, हुँदैन।) के बिजुली जस्तो छिटो र जीवन्त हुनु, र साहसी र सङ्कल्पवान् रूपमा निर्णायक हुनु कामकुरा गर्ने सिद्धान्त हो? (होइन।) तँ चाहे पुरुष होस् वा महिला होस्, साहसी र सङ्कल्पवान् रूपमा निर्णायक हुनु र बिजुली जस्तो छिटो र जीवन्त हुनु कामकुरा गर्ने सिद्धान्त होइन। त्यसोभए, कामकुरा गर्ने सिद्धान्त के हो? (व्यक्तिले सत्यता सिद्धान्तहरू अनुसार काम गर्नुपर्छ, र व्यक्तिले हासिल गर्ने अभिप्राय राखेको प्रभाव परमेश्‍वरको घरका हितहरूको संरक्षण गर्नु र अझै धेरै मानिसहरूलाई सुधार गर्नु नै हुनुपर्छ—सिद्धान्त यही हो।) यो ठोस सिद्धान्त हो। यदि तैँले यो सिद्धान्त अनुसार काम गरिस् भने, तैँले सत्यता अभ्यास गरिरहेको हुन्छस्; यदि तैँले यो सिद्धान्त अनुसार काम गरिनस् भने, मेरा नजरमा, तँ साहसी र सङ्कल्पवान् रूपमा निर्णायक, बिजुली जस्तो छिटो र जीवन्त बन्‍नुलाई सबैभन्दा राम्ररी परिभाषित गर्ने अभिव्यक्ति भनेको “खराब कुराहरू गर्दै दङ्गा गर्नु” भन्‍ने हुन्छ। खराब कुराहरू गर्दै दङ्गा गर्नु भनेको सत्यता सिद्धान्तहरू अनुसार कार्य गर्नु होइन भन्‍ने कुरा स्पष्टै छ; तँ आफ्नो व्यवहारमा निर्णायक र हिचकिचाहटरहित जस्तो, र अगुवा वा राजाको भाव देखाएजस्तो देखिए पनि, वास्तवमा तैँले खराब कुराहरू गर्दै दङ्गा गरिरहेको हुन्छस्। दङ्गा गर्नु र खराब कुराहरू गर्नुका परिणामहरू के-के हुन्? यसले अवरोध र बाधाहरू ल्याउँछ, र मण्डलीको काममा हानि गर्छ। त्यसोभए, के परमेश्‍वरले यसलाई याद गर्नुहुनेछ? (गर्नुहुनेछैन।) परमेश्‍वरले यो कुरा याद नगर्नुहुने मात्र होइन, उहाँले यसलाई निन्दा पनि गर्नुहुनेछ। त्यसकारण, तैँले तँ पुरुषार्थी महिला होस्, र तेरो व्यवहारमा तँ बिजुली जस्तो छिटो र जीवन्त छस्, र साहसी र सङ्कल्पवान् रूपमा निर्णायक छस् भनेर भन्छस्, तर के त्यो उपयोगी हुन्छ? (अहँ, हुँदैन।) सत्यता खोजी गर्नु र सत्यता सिद्धान्तहरू अनुसार काम गर्नुलाई मात्रै साँचो क्षमता भन्‍न सकिन्छ; यो मात्रै सत्यता अभ्यास गर्नु र सत्यता पछ्याउनु हो, र सामान्य मानवता भएका मानिसहरूले गर्नुपर्ने कुरा यही मात्रै हो। मानौँ तँ यसो भन्छस्, “यो केवल मेरो व्यक्तित्व हो र यो परिवर्तन हुन सक्दैन, त्यसकारण मैले के गर्ने?” एउटा सजिलो समाधान छ। तँ चाहे फुर्तिलो व्यक्ति होस् वा तेरो मिजास सुस्त छ भन्‍ने कुरा समस्या होइन; यसद्वारा बन्धनमा नपर्। तैँले सिद्धान्तहरू अनुसार काम गर्न चाहने हुनाले तैँले कामकुरा गर्ने आफ्नो विधि परिवर्तन गर्न मेहनत गर्नु पनि पर्दैन। तेरो विधि जेसुकै भए पनि, यदि तेरा कार्यहरूको आधार सत्यता सिद्धान्तहरू हुन्, र तैँले हासिल गर्ने प्रभाव परमेश्‍वरको गवाही, परमेश्‍वरका हितहरू, र परमेश्‍वरको घरको कामको प्रतिरक्षा गर्ने कार्य हो भने, यी असल कार्यहरू हुन्, र परमेश्‍वरले तिनलाई याद गर्नुहुनेछ। यसको विपरीत, तैँले बाहिरी रूपमा खुट्टा बाँधिएकी महिलाले जस्तो कोमल र संयमी व्यवहार गरे पनि, वा तँ अगुवा वा राजाजस्तो बिजुलीझैँ छिटो र जीवन्त भए पनि—तेरा कार्यहरूको बाहिरी रूप जेसुकै भए पनि—यदि तँ सत्यता सिद्धान्तहरू अनुसार काम गर्दैनस् भने, तैँले अवरोध र बाधाहरू ल्याइरहेको हुन्छस्, र यी दुष्ट कार्यहरू हुन्, र तिनलाई परमेश्‍वरले निन्दा गर्नुहुनेछ, र परमेश्‍वरले तिनलाई याद गर्नुहुनेछैन। कुनै व्यक्ति असल छ कि दुष्ट छ भनेर मूल्याङ्कन गर्ने सिद्धान्त यही हो। बुझ्यौ? (बुझ्यौँ।) त्यसोभए, अहिले हामीले यी कुराहरूका बारेमा सङ्गति गरेर सकाएकाले, के तिमीहरूले परमेश्‍वरको कामका सन्दर्भमा मानिसहरूमा के-कस्ता धारणा र कल्पनाहरू हुन्छन् भन्‍ने बारेमा केही बुझाइ प्राप्त गरेका छौ? (छौँ।) अब तिमीहरूले ती कुरा बुझेका हुनाले, के तिमीहरूलाई मानिसहरूले परमेश्‍वरमा विश्‍वास गर्ने र सत्यता पछ्याउने प्रक्रियामा तिनीहरूमा देखा पर्ने केही विचलनहरू थाहा भयो? के तिमीहरूले कसरी अभ्यास गर्नुपर्छ भन्‍ने बारेमा पनि तिमीहरू स्पष्ट भयौ? (हजुर, हामी स्पष्ट भयौँ।)

एक हिसाबमा, मानिसहरूका धारणा र कल्पनाहरू बुझ्नुको उद्देश्य, मानिसहरूलाई यी धारणा र कल्पनाहरूअनुसार जिउन र गलत जीवनको मार्गमा हिँड्नबाट रोक्नु हो। अर्को हिसाबमा, यो मानिसहरूले यी धारणा र कल्पनाहरू त्याग्दै गर्दा, तिनीहरूलाई सामान्य मानवतामा जिउन र सहजता र हर्षका साथ तिनीहरूका जिम्मेवारी र कर्तव्यहरू पूरा गर्न, र तिनीहरूले गर्न नसक्‍ने कुराहरू गर्न तिनीहरूलाई जबरजस्ती नगर्न सहयोग गर्नु हो। यदि तैँले हासिल गर्न सक्‍ने र गर्नुपर्ने कुनै कुरा छ भने, त्यसलाई पूरा गर्न सक्दो मेहनत गर्; यदि कुनै कुरा तेरो क्षमता र सक्षमताभन्दा बाहिर छ भने, तँसँग सहकार्य गर्नका लागि कसैलाई खोज् वा अरू दाजुभाइ-दिदीबहिनीहरूलाई सहयोग माग्, र आफ्नो सक्षमताअनुसार सक्दो गर्—सिद्धान्तहरू यिनै हुन्। सारांशमा भन्दा, यस मामलाबारे मानिसहरूले के बुझ्नुपर्छ भने, परमेश्‍वरले काम गर्नुहुने अवधिमा, हरेकको मानवता विकृत, अलौकिक, वा असामान्य बन्‍नुको सट्टा, परमेश्‍वरका वचनहरू स्वीकार गर्ने प्रक्रियामा, र तिनीहरूको मानवताको अन्तर्निहित आधारभूत अवस्थाहरूको दायराभित्र, त्यो बिस्तारै राम्रो दिशामा विकास भइरहेको हुन्छ। त्यसकारण, यदि तैँले पूरा गर्ने कर्तव्यमा प्राविधिक वा पेसागत सीप समावेश छ भने, त्यो कर्तव्य राम्ररी पूरा गर्नका लागि, तैँले त्यो प्राविधिक वा पेसागत सीप लगनशीलताको साथ सिक्न र त्यसमा अभ्यस्त हुन मेहनत गर्नुपर्छ। तैँले आफै सीप सिक्न मेहनत नगरी “परमेश्‍वर सर्वशक्तिमान् हुनुहुन्छ, र हामीले उहाँलाई प्रार्थना मात्र गर्‍यौँ भने मानिसहरूले गर्न नसक्‍ने जुनसुकै कुरा परमेश्‍वरले हासिल गर्न सक्‍नुहुन्छ” भन्‍ने जस्ता विचार र दृष्टिकोणहरूका आधारमा र अलौकिक कुराहरूका बारेमा रहेका कल्पनाहरूका आधारमा परमेश्‍वरले कार्य गर्नुहुन्छ भनेर अन्धाधुन्ध प्रतीक्षा गर्नु हुँदैन। तैँले आफ्नो क्षमताले हासिल गर्न सक्‍ने कुराको दायराभित्र पर्ने कुरा गर्न आफ्नो सारा हृदय, सारा सामर्थ्य, र सारा मन लगाउनुपर्छ, र आफ्नो क्षमता र सक्षमताबाहिरको कुराका हकमा भन्दा, आफ्‍ना लागि कामकुराहरू कठिन नबना, आफूलाई कुनै पनि बन्धनमा पार्ने, बोझ दिने, वा दबाब दिने नगर्, बरु आफूसँग सहज व्यवहार गर्। उदाहरणका लागि, कम्प्युटरको सीप सिक्‍ने कार्यलाई लिऊँ। मानौँ तँ पाको भइरहेको छस्, र तेरो उमेर, क्षमता, र तेरा वर्तमान अवस्थाहरूका आधारमा, टाइप गर्न सिक्‍नु नै तेरा लागि निकै उपलब्धिको कुरा भइसकेको हुन्छ। यदि तैँले दाजुभाइ-दिदीबहिनीहरूलाई सम्पर्क गर्न र अनलाइनमा काम गर्न पनि सिक्न सकिस् भने, त्यो त पहिले नै निकै राम्रो कुरा हो। तर, तँ कहिल्यै सन्तुष्ट हुँदैनस् र तँसँग अझै बढीको कामना हुन्छ—तँ कसरी प्रोग्रामहरू लेख्‍ने र नेटवर्क सुरक्षित राख्‍ने भनेर सिक्न, र नेटवर्क इन्जिनियर र उच्च प्रविधि कर्मचारीहरूले मात्रै गर्न सक्‍ने केही काम गर्न चाहन्छस्। के त्यो मूर्खता होइन र? (हो।) तैँले यी कुराहरू बुझ्‍न सक्दैनस्, त्यसकारण तँ नकारात्मक बन्छस् र परमेश्‍वरबारे गुनासो गर्छस्: “हे परमेश्‍वर, मैले किन यी कुराहरू बुझ्न सक्दिनँ? तपाईंले मलाई किन यस्तो क्षमता दिनुभयो? म यति बूढो छु—तपाईं किन मलाई फेरि जवान बनाउन सक्नुहुन्न? के परमेश्‍वर सर्वशक्तिमान् हुनुहुन्न र?” तैँले त्यस्ता विचारहरू राख्नु र त्यस्ता मागहरू गर्नु गलत कुरा हो। “आफ्नो शक्तिले जे भ्याउँछ त्यही गर्नु, र आफ्नो क्षमता, सक्षमता, र जन्मजात प्रवृत्तिलाई ननाघ्‍नु” भन्‍नुको अर्थ के हो? तेरो क्षमता र सक्षमताले तँलाई जे हासिल गर्न दिन्छ, परमेश्‍वरले तँबाट त्यही माग गर्नुहुन्छ। परमेश्‍वरले तेरो क्षमताभन्दा बाहिर भएको कुनै पनि कुरा तँबाट माग गर्नुहुन्न, र तैँले आफूबाट पनि यो माग गर्नु पर्दैन। यदि तँ कुनै कुरा गर्न सक्दैनस् भने, गर्न सक्‍ने अरू हुन्छन्; यो काम गर्ने तँ नै हुनुपर्छ भनेर परमेश्‍वरले माग गर्नुहुन्‍न। तँ भन्छस्, “म वृद्ध छु—मलाई भिडियोहरू कसरी अपलोड गर्ने भन्‍ने थाहा छैन, मलाई नेटवर्क कसरी सुरक्षित राख्‍ने भन्‍ने पनि थाहा छैन, र मलाई प्रोग्रामहरू कसरी लेख्‍ने भन्‍ने थाहा हुनु त परको कुरा हो,” तैपनि तैँले यी कुराहरू सिक्न जिद्दी गर्छस्—के तैँले परमेश्‍वरको घरलाई यो काम गर्न तेरो आवश्यकता छ कि छैन भनेर सोधेको छस्? के तैँले आफ्नै काम उचित रूपमा गरेको छस्? के तैँले तेरो क्षमताले तँलाई हासिल गर्न दिने काम उचित रूपमा गरेको छस्? यदि तैँले त्यो उचित रूपमा गरेको छैनस्, र तँ अझै पनि आफ्नो पहुँचभन्दा बाहिर र तेरो बोधभन्दा बाहिरका कुराहरू, र तैँले आफ्नो सम्पूर्ण जीवनकालमा कहिल्यै सिक्न नसक्‍ने कुराहरू गर्ने प्रयास गर्न जिद कस्छस् भने, तँलाई तैँले आफैविरुद्ध सङ्घर्ष गरिरहेको छस् भन्‍ने लाग्छ, कि परमेश्‍वरविरुद्ध सङ्घर्ष गरिरहेको छस् भन्‍ने लाग्छ? के यो अत्यन्तै समस्याजनक कुरा होइन र? (हो।) तँ सधैँ आफूलाई जित्न र महामानव बन्‍न चाहन्छस्, तर परमेश्‍वरले तँबाट त्यसो गर्ने माग गर्नुभएको छैन। तँ महामानव बन्‍न चाहनुको एउटै मात्र कारण हुन सक्छ, जुन के हो भने, तँ धाक लगाउन चाहन्छस् र तैँले हार स्वीकार गर्दैनस् वा तँ वृद्ध अवस्थालाई स्विकार्दैनस्। तैँले आफ्नो कर्तव्य राम्ररी पूरा गर्नका खातिर कष्ट सहेको र मूल्य चुकाएको हुँदैनस्; तैँले आफूलाई शिष्ट तरिकाले आचरणमा ढाल्‍ने र आफ्नो उचित स्थानमा दृढ रहने सिद्धान्त अनुसार आफ्नो कर्तव्य पूरा गरिरहेको हुँदैनस्। तँ आफ्नो क्षमता र सक्षमताहरूलाई चुनौती दिएर तँ वृद्ध छैनस् भन्‍ने कुरा प्रमाणित गर्न चाहन्छस्। तँ यसो सोच्छस्, “म अझै पनि यो गर्न सक्छु। म अरू जत्तिकै सिपालु छु, अरूले जे गर्न सक्छन् म पनि त्यो गर्न सक्छु!” के यो अर्थपूर्ण छ? (छैन।) यो अर्थपूर्ण छैन। तैँले लगाइरहेको यो सबै मेहनत व्यर्थ र बेकामको हुन्छ। यदि तैँले आफ्‍ना अवस्थाहरूले हासिल गर्न दिने कुरा उचित रूपमा गर्न आफ्नो सारा हृदय, सारा मन, र सारा सामर्थ्य लगाइस् भने, परमेश्‍वर सन्तुष्ट हुनुहुनेछ। आफूलाई चुनौती नदे, न त आफ्नो सीमालाई बढाउने प्रयास नै गर्। तेरा क्षमता र सक्षमताहरू कस्ता छन् भन्‍ने कुरा परमेश्‍वरलाई थाहा हुन्छ। परमेश्‍वरले तँलाई दिनुभएका क्षमता र सक्षमताहरू उहाँले धेरै पहिले नै पूर्वनिर्धारित गर्नुभएको हुन्छ। सधैँ यी कुराहरूलाई जित्न चाहनु भनेको अहङ्कारी हुनु र आफूलाई बढी आँक्नु हो; यो समस्या निम्त्याउनु हो र यो अपरिहार्य रूपमा नै असफलतामा परिणत हुनेछ। के त्यस्ता मानिसहरूले आफ्नो उचित कार्यलाई बेवास्ता गरिरहेका हुँदैनन् र? (हुन्छन्।) तिनीहरूले नियम पालना गर्ने तरिकाले आफूलाई आचरणमा ढालिरहेका हुँदैनन्, र तिनीहरू सृजित प्राणीको कर्तव्य पूरा गर्नका लागि आफ्नो उचित स्थानमा अडिग रहिरहेका हुँदैनन्—तिनीहरूले आफ्नो व्यवहारमा यी सिद्धान्तहरू पालना गरिरहेका हुँदैनन्, बरु सधैँ धाक लगाउने प्रयास गरिरहेका हुन्छन्। दुई भागको एउटा भनाइ छ: “बुढी आइमाईले लाली लाई—तँलाई देखाउनलाई।” “बुढी आइमाई” ले कुन उद्देश्यका लागि यसो गर्छे? (आफूलाई प्रदर्शन गर्न।) बुढी आइमाईले तँलाई देखाउन चाहन्छे: “म, बुढी आइमाई, साधारण व्यक्ति होइनँ—म तिमीलाई एउटा विशेष कुरा देखाउनेछु।” ऊ हेयको दृष्टिले हेरिन चाहँदिन, बरु ऊ उच्च आदर र सम्‍मान पाउन चाहन्छे; उसले आफ्ना सीमाहरूलाई चुनौती दिन र आफूलाई जित्न चाहन्छे। के यो अहङ्कारी प्रकृति हुनु होइन र? (हो।) यदि तँमा अहङ्कारी प्रकृति छ भने, तँ आफ्नो सीमाभित्र बस्दैनस्, तँ आफ्नो स्थान अनुरूपको आचरण प्रस्तुत गर्न चाहँदैनस्। तँ सधैँ आफूलाई चुनौती दिन चाहन्छस्। अरूले जे गर्न सक्छन्, तँ पनि त्यसो गर्न सक्न चाहन्छस्। जब अरूले आफूलाई उत्कृष्ट देखाउने, नतिजाहरू हासिल गर्ने, वा योगदान दिने, र सबैको प्रशंसा प्राप्त गर्ने कुराहरू गर्छन्, तब तँलाई असहज, डाहा, र असन्तुष्टि लाग्छ। त्यसपछि तँ आफूलाई चम्काउने किसिमका काम वहन गर्नका लागि, आफ्नो वर्तमान कामहरूलाई त्याग्‍न चाहन्छस्, उच्च आदर पाउने कामना गर्छस्। तर तँ आफूलाई उत्कृष्ट देखाउने काम गर्न सक्दैनस्, त्यसकारण के यो समयको बरबादी होइन र? के यो आफ्नो उचित कार्यहरूलाई बेवास्ता गर्नु होइन र? (हो।) उचित कार्यहरूलाई बेवास्ता नगर्, किनभने तिनलाई बेवास्ता गर्दा परिणाम असल हुनेछैन। यसले कामकुरामा ढिलाइ गर्ने र समय बरबाद गर्ने, जसले गर्दा अरूले तँलाई हेयको दृष्टिले हेर्ने मात्र छैनन्, तर यसले गर्दा परमेश्‍वरले पनि तँलाई घृणा गर्नुहुनेछ, र अन्त्यमा, तैँले आफूलाई निकै नकारात्मक बन्नेगरी यातना दिनेछस्। व्यक्तिको उमेर जतिसुकै भए पनि—ऊ जवान भए पनि, अधबैँसे भए पनि वा वृद्ध भए पनि—उसको क्षमता र प्रतिभाका हिसाबमा उसका सीमाहरू हुन्छन्; कोही पनि सिद्ध हुँदैन। सिद्ध व्यक्ति बन्‍ने कुरा बिर्सिदेओ, सबै कुरा कसरी गर्ने, सबै कुरा गर्न सक्‍ने बन्‍ने, र सबै कुरा बुझ्न सक्‍ने बन्‍ने बारेमा बिर्सिदेओ—तँमा यस्तो प्रकारको स्वभाव छ भने यो समस्याजनक कुरा हो।

परमेश्‍वरको कामभित्र, उहाँले कुनै पनि विषय वा कुनै पनि प्रकारको समस्याबारे सबै प्रकारका मानिसहरूसामु बोल्नुहुँदा, उहाँ किन फरक-फरक स्थिति र परिस्थितिहरूलाई सम्बोधन गर्दै एउटै कुराबारेमा बारम्बार कुरा गर्नुहुन्छ? आत्मिक बुझाइ नभएका मानिसहरू सोच्छन्, “यसरी बोल्दा अत्यन्तै विस्तृत र घुमाउरो हुन्छ; हामीले बुझिसकेका छौँ।” तैँले बुझिसकेको हुन सक्छस्, तर अरूले नबुझेका हुन सक्छन्; अनि तैँले बुझे पनि, के तँ विभिन्‍न स्थितिहरूका समस्याहरू समाधान गर्न सक्छस्? यदि सक्दैनस् भने, यसको अर्थ तैँले अझै पनि पूर्ण रूपमा बुझेको छैनस्, त्यसकारण बुझेको नाटक नगर्। मानिसहरूको स्थिति सबै फरक-फरक हुन्छन्। हरेक प्रकारको व्यक्तिका सबै स्थितिहरूका बारेमा कुरा गरिएपछि मात्रै, र सबै किसिमका विभिन्‍न स्थितिहरूलाई समेटिसकेपछि मात्रै—अर्थात्, निश्‍चित ठूलो समस्याभित्र पर्ने सबै प्रकारका मानिसहरूको स्थितिहरूका बारेमा छलफल गरिएपछि, र सबैले सत्यताको यो पक्ष बुझेपछि मात्रै—यस समस्यालाई स्पष्ट रूपमा व्याख्या गरिएको हुन्छ। मैले यसो भन्‍नुको अर्थ के हो? सबैले आफ्‍ना अवस्थाहरूमा जिउँदै गर्दा फरक-फरक समस्याहरू विकास गर्छन्; सबैका समस्याहरू फरक-फरक हुन्छन्, र सबैको व्यक्तित्व, सबल पक्षहरू, र तिनीहरू सिपालु रहेका कुराहरू पनि फरक-फरक हुन्छन्। त्यसकारण, सबैको आ-आफ्नै व्यक्तिगत अवस्था, आ-आफ्नै कठिनाइहरू, र आ-आफ्नै फरक-फरक विचार र दृष्टिकोणहरू हुन्छन्। तर, मानिसहरूको आ-आफ्‍नो अवस्था जति नै फरक भए पनि, र तिनीहरूको सक्षमता, क्षमता, दृष्टिकोणको उचाइ, व्यक्तित्व, र बानीबेहोरा जति नै फरक भए पनि, मानिसहरूको भ्रष्ट स्वभाव र प्रकृति सार उही हुन्छ। अर्थात्, मानिसहरूको मानवताका विभिन्‍न अवस्थाहरू जति नै फरक भए पनि, मानिसहरूमा उही आम विशेषताहरू हुन्छन्। मानवमा किन एउटै आम विशेषताहरू हुन्छन्? किनभने मानवहरू बाँच्नका लागि निर्भर रहने स्वभाव सार उही हुन्छ। त्यसकारण, सबै प्रकारका मानिसहरूको स्थिति र समस्याहरू खुलासा भएपछि, मानिसहरूले गर्नुपर्ने कुरा भनेको परमेश्‍वरले माग गर्नुभएको सत्यता र सिद्धान्तहरूअनुसार अभ्यास गर्नु हो, त्यसपछि मानवजातिका आम समस्याहरू समाधान हुनेछन्। तेरो व्यक्तित्व वा क्षमता जस्तोसुकै भए पनि, तँ जति नै सक्षम भए पनि, र तँ पुरुष भए पनि वा महिला भए पनि, अथवा तँ पश्चिममा जन्मे पनि वा पूर्वमा जन्मे पनि, वा तँ दक्षिण वा उत्तरबाट भए पनि, सत्यता स्वीकार गरेर, परमेश्‍वरका वचनहरूको न्याय र सजायलाई स्वीकार गरेर, र सत्यता अभ्यास गरेर तेरा भ्रष्ट स्वभावहरू समाधान भएसम्म, तेरा कठिनाइहरू समाधान हुनेछन्। यसको अर्थ मानवहरूका आम समस्याहरूको सन्दर्भमा मानिसहरूमा पैदा हुने सबै किसिमका विभिन्‍न स्थितिहरू पनि समाधान गर्न सकिन्छ। मानिसहरूमा किन विभिन्‍न स्थितिहरू देखा पर्छन्? किनभने हरेक व्यक्तिसँग हुने मानवताको अन्तर्निहित अवस्थाहरू फरक-फरक हुन्छन्। उदाहरणका लागि, यदि तँ दक्षिणमा बस्छस्, र तँसँग दक्षिणवासीहरूका केही जिउने बानीबेहोरा र शैलीहरू छन्, र तैँले विशिष्ट रूपमा दक्षिणका मानिसहरूमा हुने केही व्यक्तित्व र जीवनशैलीका विशेषताहरू पनि विकास गर्छस् भने, यस्तो पृष्ठभूमिका साथ, तैँले केही निश्‍चित धारणा र कल्पनाहरू, निश्‍चित विचार र दृष्टिकोणहरू, र निश्‍चित स्थितिहरू विकास गर्नेछस्। यदि तँ उत्तरमा जन्मेको भए, तँसँग उत्तरवासीहरूको व्यक्तित्व र जिउने बानीबेहोराहरू, वा उत्तरवासीहरूका चलन, सांस्कृतिक पृष्ठभूमि, शिक्षाका विधिहरू, र तिनीहरूका अरू त्यस्ता अन्तर्निहित कुराहरूबाट पैदा हुने केही स्थितिहरू हुनेथिए। यसरी, दक्षिण र उत्तरमा बस्‍ने मानिसहरूमा पैदा हुने स्थितिहरू फरक हुन्छन्। तर, एउटै समस्याबाट पैदा हुने स्थितिहरूको जड र सार उही हुन्छ, त्यसकारण ती सबैलाई एउटै सत्यताद्वारा समाधान गर्न सकिन्छ। यस्तो अवस्थामा, तँ चाहे उत्तरको होस् वा दक्षिणको होस्, वा पूर्वको होस् वा पश्‍चिमको होस् त्यसले केही फरक पार्दैन; तँ सृजित मानव भएसम्म, तेरा सबै समस्याहरूलाई सत्यताद्वारा समाधान गर्न सकिन्छ। बुझिस्? के यो समस्या जटिल छ? (अब मैले यसको व्याख्या सुनेपछि, मलाई यो उप्रान्त जटिल छैन जस्तो लाग्छ।) यो समस्या जटिल छैन भनेर तँ किन भन्छस्? (मानिसहरूका आ-आफ्ना अवस्था, पृष्ठभूमि, र व्यक्तित्व फरक भए पनि, र यसले स्वाभाविक रूपमा नै फरक-फरक स्थितिहरू पैदा गरे पनि, यी फरक-फरक स्थितिहरूको जड उही हुन्छ, र मानिसहरूको भ्रष्ट सार उही हुन्छ। मानिसहरूले जति धेरै भ्रष्ट स्वभाव प्रकट गरे पनि, त्यसलाई उही सत्यताहरूले समाधान गर्न सकिन्छ; त्यसकारण, सत्यताहरूले हरेक व्यक्तिका समस्याहरू समाधान गर्न सक्छन्।) मानिसहरू दक्षिण, उत्तर, पूर्व, वा पश्चिम जहाँका भए पनि, तिनीहरू पुरुष भए पनि वा महिला भए पनि, जवान भए पनि वा वृद्ध भए पनि, र तिनीहरूका आ-आफ्ना अवस्था जस्तोसुकै भए पनि, तिनीहरूको भ्रष्ट स्वभाव उही हुन्छ, र यी भ्रष्ट स्वभावहरूले पैदा गर्ने सत्यताप्रतिको विभिन्‍न स्थिति, विचार र दृष्टिकोण, र मनोवृत्तिहरूका साझा विशेषता हुन्छन्। यो साझा विशेषता के हो? यी भ्रष्ट स्वभावहरूबाट पैदा हुने सबै कुरा शैतानको हुन्छ र ती सत्यताअनुरूप हुँदैनन्; अवश्य नै, अझै निर्दिष्ट रूपमा भन्दा, यो सत्यताविपरीत हुन्छ भनेर भन्‍न सकिन्छ। त्यसकारण, भ्रष्ट मानवजातिका जाति, धर्म, वा संस्कृतिका बीचमा जस्तोसुकै भिन्‍नता भए पनि, र मानिसहरूको छाला चाहे पहेँलो, सेतो, खैरो, वा कालो भए पनि, तिनीहरू सबै भ्रष्ट मानव हुन्, र सबै मानवहरूमा परमेश्‍वरको प्रतिरोध गर्ने एउटै सार हुन्छ। तिनीहरूबीच रहेको साझा कुरा यही हो। त्यसकारण, मानिसहरू जुनसुकै देशका भए पनि वा तिनीहरू जुनसुकै जातिका भए पनि, तिनीहरूलाई सामूहिक रूपमा भ्रष्ट मानव भनेर भनिन्छ। अर्थात्, यी जातिका मानिसहरू तिनीहरूको छालाको रङ, रूप, जीवनका बानीबेहोरा, वा जातीय संस्कृतिका हिसाबमा श्रेष्ठ भए पनि वा विनम्र भए पनि, तिनीहरू गरिब भए पनि वा धनी भए पनि, र तिनीहरूले जस्तोसुकै शिक्षा प्राप्त गरे पनि, जे भए पनि, तिनीहरू आफ्नो अस्तित्वका लागि निर्भर रहने नियमहरू शैतानबाट आएका हुन्छन्, ती सत्यताअनुरूप हुँदैनन्, र ती परमेश्‍वरप्रतिरोधी हुन्छन्। मानिसहरू उच्च धार्मिक पृष्ठभूमि भएको सम्पन्‍न, कुलीन जातिका भए पनि, तिनीहरूको सार अझै पनि भ्रष्ट मानवहरूको सार हुन्छ, तिनीहरू अझै पनि परमेश्‍वरको प्रतिरोध गर्ने शैतानकै खालको हुन्छन्, तिनीहरू अझै पनि भ्रष्ट मानिसहरू नै हुन्छन्, तिनीहरू सबै परमेश्‍वरप्रतिरोधी हुन्छन्, तिनीहरू सबै परमेश्‍वरको कामभित्र न्याय र सजाय गरिने मानिसहरू हुन्, र तिनीहरूमध्ये सत्यता स्वीकार गर्न सक्‍ने मानिसहरू परमेश्‍वरले मुक्ति दिने अभिप्राय राख्‍नुभएका मानिसहरू नै हुन्छन्। यसको तात्पर्य के हो? के हो भने तँलाई मुक्ति दिइनु भन्दा पहिले, तेरो सांस्कृतिक पृष्ठभूमि, शैक्षिक पृष्ठभूमि, र धार्मिक पृष्ठभूमि जति नै उच्च भए पनि, तेरो सार अझै पनि परमेश्‍वरप्रतिरोधी र परमेश्‍वरप्रति शत्रुवत् नै हुन्छ। त्यसकारण, मानवहरूको छालाको रङ, धर्म, जन्म भएको देश, वा तिनीहरूको शैक्षिक पृष्ठभूमि वा सांस्कृतिक पृष्ठभूमिका कारण तिनीहरूको सार परिवर्तन हुनेछैन। त्यसरी नै, व्यक्ति जुनसुकै जातिको भए पनि, ऊ आफ्नै अवस्थाहरूका कारण परमेश्‍वरको नजरमा कुलीन वा नीच बन्‍नेछैन। त्यसोभए परमेश्‍वरका नजरमा, मानिसहरू कुलीन छन् कि नीच छन् भनेर मूल्याङ्कन गर्ने मानक के हो? एउटै मात्र मानक छ, र त्यो तैँले सत्यता स्वीकार गर्छस् कि गर्दैनस् भन्‍ने हो। यदि तँ सत्यतालाई स्वीकार गर्छस् भने, तेरो जाति वा छालाको रङ जस्तोसुकै भए पनि, तँ कुलीन होस्। यदि तँ सत्यता स्वीकार गर्दैनस् भने, तैँले “मेरो गोरो छाला छ, खैरो कपाल छ, र नीलो आँखा छ, र मेरो परिवार पुस्तौँदेखि राजकीय खानदानको रहिआएको छ,” भनेर भने पनि, त्यसको कुनै काम हुँदैन! तँ मानवजातिको बीचमा कुलीन भए पनि, यदि तँ सत्यता स्वीकार गर्दैनस् भने, परमेश्‍वरका नजरमा तँ अझै पनि भ्रष्ट मानव होस्, तँ अरू कुनै पनि भ्रष्ट मानवसरह होस्—कुनै भिन्‍नता छैन। मानवजातिका जति धेरै सदस्यहरूले तँलाई उच्च माने पनि, सम्‍मान गरे पनि, र तँलाई भेटीहरू चढाए पनि, यसको कुनै काम हुँदैन र यसले परमेश्‍वरका नजरमा तेरो हैसियत, पहिचान, र सार परिवर्तन गर्नेछैन। मानवजातिलाई मूल्याङ्कन गर्ने परमेश्‍वरको मानक—जुन अवश्य नै परमेश्‍वरले मानवजातिलाई मूल्याङ्कन गर्ने उच्च कसौटी र मानक पनि हो—त्यो तिनीहरूलाई सत्यताद्वारा मूल्याङ्कन गर्नु हो। यदि तँ सत्यतालाई प्रेम गर्छस् र सत्यता अभ्यास गर्छस् भने, तँ कुलीन होस्; यदि तँ सत्यता अभ्यास गर्दैनस् भने, तेरो यो पुरानो देह भ्रष्ट मानव हो; यो एक पैसाको पनि लायक छैन, र यो भुईँको कमिला जत्तिको मूल्यवान् समेत छैन। मानिसहरूले देख्‍न नसक्‍ने सूक्ष्मजीवहरू बाहेक, सबै जीवित प्राणीहरूमध्ये कमिलाहरू तुलनात्मक रूपमा साना हुन्छन्। तिनीहरूको जिउने शैली, अस्तित्वका नियमहरू, र जन्मजात प्रवृत्तिले परमेश्‍वरले खडा गर्नुभएका व्यवस्थाहरूलाई पूर्ण रूपमा पालन गर्छन्। तिनीहरूको काम र विश्रामको तालिका मौसम र चार ऋतुको तापक्रमको फेरबदलअनुसार परिवर्तन हुन्छ, र तिनीहरूले यी शैली र नियमहरू कहिल्यै सक्रिय रूपमा परिवर्तन गर्नेछैनन्। तर मानिसहरू फरक हुन्छन्। मानिसहरू सधैँ यथास्थिति र संसारलाई परिवर्तन गर्न चाहन्छन्, तिनीहरूसँग सधैँ महत्त्वाकाङ्क्षाहरू हुन्छन्, र तिनीहरू निरन्तर धोका र विद्रोहमा संलग्‍न हुन्छन्। कमिलाहरूसँग सत्यता स्वीकार गर्ने सङ्काय नभए पनि, अनि तिनीहरूसँग सत्यता बुझ्ने क्षमता नभए पनि, कम्तीमा पनि तिनीहरू परमेश्‍वरको प्रतिरोध गर्दैनन्। मानिसहरू फरक हुन्छन्; तिनीहरू सक्रिय रूपमा परमेश्‍वरलाई आक्रमण गर्न र प्रतिरोध गर्न अघि आउनेछन्। त्यसकारण, परमेश्‍वरका नजरमा, सत्यता प्राप्त नगरेका र मुक्ति नपाएका मानवहरू कुनै मूल्य हुँदैनन्। के यो तथ्य होइन र? (हो।) यो तथ्यका आधारमा मानिसहरूलाई मूल्याङ्कन गर्ने र चित्रण गर्ने कार्य पूर्ण रूपमा सत्यता सिद्धान्तहरूअनुरूप हुन्छ। यी समस्याहरूको सङ्गतिमार्फत, मानिसहरूले मानवजातिको सार र परमेश्‍वरको कामले हासिल गर्ने अभिप्राय राख्‍ने प्रभावबारे सही दृष्टिकोण र बुझाइ प्राप्त गर्नुपर्छ। तैँले सत्यताको यो पक्ष बुझेपछि, के तँ मानिसहरूलाई सुसमाचार प्रचार गर्दा वा तिनीहरूसँग सङ्गत गर्दा र सङ्गति गर्दा, तिनीहरू जुनसुकै प्रकारका व्यक्ति भए पनि—तिनीहरूको धार्मिक पृष्ठभूमि भए पनि वा नभए पनि, समाजमा तिनीहरूको स्थान र हैसियत भए पनि वा सामाजिक हैसियत कमजोर भए पनि, र तिनीहरू गोरा भए पनि र तिनीहरू अश्वेत भए पनि, तँ कम बाँधिने छैनस् र? (हो।) यदि तँ यी सत्यताहरू बुझ्दैनस् भने, तँसँग सधैँ अरू जातिका मानिसहरूलाई उच्च मान्ने प्रवृत्ति हुन्छ, वा तैँले तिनीहरूलाई बुझ्न सक्दैनस् भन्‍ने महसुस गर्नेछस्, र तिनीहरूसँग कसरी सङ्गति गर्ने वा अन्तरक्रिया गर्ने भन्‍ने तँलाई थाहा हुनेछैन। के यी सत्यताहरू बुझ्दा यसले तिमीहरूलाई ती मानिसहरूसँग सङ्गत गर्न सहयोग गर्दैन र? यसले तिमीहरूलाई सम्पूर्ण मानवजातिलाई सही अडान र सही दृष्टिकोणबाट हेर्न सहयोग गर्नेछ। सत्यता बुझ्नुको फाइदा यही हो। जब तैँले सत्यता बुझ्छस्, तब कामकुराहरूप्रतिको तेरो दृष्टिकोण सही हुनेछ र त्यो तुलनात्मक रूपमा उदार पनि हुनेछ, र त्यति सङ्कुचित किसिमको हुनेछैन। नत्र भने, तँमा अगुवा वा कामदारका रूपमा सधैँ आत्मविश्‍वासको कमी हुनेछ। पहिलो, तँलाई तँसँग जीवन अनुभवको कमी छ भन्‍ने महसुस हुनेछ। दोस्रो, तँलाई तैँले पर्याप्त अनुभव प्राप्त गरेको छैनस् भन्‍ने महसुस हुनेछ। तेस्रो, तँलाई तँ बोल्न सिपालु छैनस् र तैँले धेरैजसो मानिसहरूको स्थिति छर्लङ्ग देख्‍न सक्दैनस् भन्‍ने लाग्‍नेछ; विशेष गरी, जब तैँले पाको मानिसहरू देख्छस्, तब तँ डराउनेछस् र नर्भस हुनेछस्, र तैँले बोल्ने आँट गर्नेछैनस्। कतिपय मानिसहरू भन्छन्, “विशेष गरी जब म लामो समयदेखि धर्ममा विश्वास गर्नेहरूसँग बाइबलको केही ज्ञान छ भन्‍ने देख्छु, तब तिनीहरूलाई कसरी सुसमाचार प्रचार गर्ने भन्ने मलाई थाहा हुँदैन, र मलाई डर लाग्छ र मलाई तिनीहरूभन्दा निकृष्ट महसुस हुन्छ।” तैँले धेरै सत्यता बुझेको छस्, त्यसकारण तँलाई केको डर लाग्छ? के यो मामलाहरूलाई छर्लङ्ग देख्‍न नसक्नु होइन र? मानिसहरूले सत्यता बुझेपछि, तिनीहरूले यी मामला र समस्याहरूलाई समाधान गर्न सक्नुपर्छ, र तिनीहरू उप्रान्त यी कुराहरूको बन्धनमा रहनुहुँदैन।

आज हामीले सङ्गति गरेका विषयहरूबाट तिमीहरूले सत्यताका के-के पक्षहरू बुझेका छौ? के तिमीहरू परमेश्‍वरको काम, र परमेश्‍वरले मानिसहरूलाई कसरी मुक्ति दिनुहुन्छ, मानिसहरूलाई मुक्ति दिने परमेश्‍वरका विधिहरू, र परमेश्‍वरले परिवर्तन गर्नुहुने मानिसहरूका पक्षहरूका बारेमा स्पष्ट छौ? (छौँ।) अब तिमीहरूलाई यी कुराहरू स्पष्ट भएको हुनाले, के तिमीहरूलाई सत्यता अभ्यास गर्नु र सबै कुरालाई सत्यताद्वारा मूल्याङ्कन गर्नुको महत्त्व अझै बढी महसुस भएन र? (भयो।) के तिमीहरूलाई सत्यता पछ्याउनु र बुझ्नु अत्यन्तै महत्त्वपूर्ण छ भन्‍ने अझै बढी लाग्दैन र? यदि कसैले सत्यता बुझेको छैन भने, उसले कुनै पनि मामलालाई छर्लङ्ग देख्‍न सक्दैन, उसले सबै प्रकारका मानिसहरूलाई छर्लङ्ग देख्‍न सक्दैन, र उसले सबै देश र सम्प्रदायका मानिसहरूलाई छर्लङ्ग देख्‍न सक्दैन, त्यसकारण ऊ मूर्ख, पटमूर्ख हुन्छ। जब कतिपय व्यक्तिहरूले चश्‍मा लगाउने मानिसहरू देख्छन्, तब तिनीहरूले तिनीहरू प्राध्यापक वा बुद्धिजीवीहरू हुन् भन्‍ने अनुमान गर्छन्, र त्यसकारण तिनीहरूलाई बाँधिएको महसुस हुन्छ र तिनीहरू बोल्ने आँट गर्दैनन्, र जब पनि तिनीहरूले अग्ला र सुन्दर मानिसहरू देख्छन्, तिनीहरूलाई आफू उनीहरूभन्दा निकृष्ट भएको महसुस हुन्छ। सत्यता बुझेपछि, के मानिसहरूलाई यी कुराहरूले मूलतः प्रभाव नै नपर्ने हुनेछैन र? एक हिसाबमा, तिनीहरूले आफूलाई बाँध्नेछैनन्; अर्को हिसाबमा, तिनीहरूले मानिसहरू र कामकुराहरूलाई सम्हाल्ने सन्दर्भमा, आफ्नो मनोवृत्ति र दृष्टिकोणलाई निश्‍चित हदसम्म सुधार गर्नेछन्, र तिनीहरूसँग यस विषयमा केही अन्तर्ज्ञान पनि हुनेछ। यो तिनीहरूको कर्तव्यनिर्वाहका लागि फाइदाजनक हुनेछ, विशेष गरी सबै तहका अगुवा र कामदारहरूले निर्वाह गर्ने कामको कुरा आउँदा। मानिसहरूले परमेश्‍वरको कामका पात्रहरू र त्यसको साँचो महत्त्व बुझेपछि, तिनीहरूले आफ्नो अन्तर्निहित अवस्थाहरूलाई सही रूपमा लिनका लागि कसरी व्यवहार गर्नुपर्छ? कति वटा सिद्धान्तहरू छन्? (मलाई याद आएका सिद्धान्तहरू के हुन् भने मानिसहरूले आफ्नो व्यक्तित्व, क्षमता, र अरू अवस्थाहरूलाई सही रूपमा हेर्नुपर्छ, अलौकिक कुराहरू पछ्याउन र अलौकिक बन्‍ने प्रयास गर्न छोड्नुपर्छ, तिनीहरूले गर्न सक्‍ने कुरा सक्दो गर्नुपर्छ, र तिनीहरूको पहुँचभन्दा बाहिरको कुरा हासिल गर्न जबरजस्ती गर्नु हुँदैन। त्यसरी, तिनीहरूको जीवन अझै स्वतन्त्र हुनेछ, र तिनीहरूको मानवता झन्-झन् सामान्य बन्दै जानेछ।) सर्वप्रथम, यदि तँ मूर्ख वा अबुझ कुराहरू गर्नबाट जोगिन चाहन्छस् भने, तैँले सुरुमा आफ्ना अवस्थाहरू बुझ्नैपर्छ: तेरो क्षमता कस्तो छ, तेरा सबल पक्षहरू के-के हुन्, तँ के कुरामा सिपालु छस्, र तँ के कुरामा सिपालु छैनस्, साथै तेरो उमेर, लिङ्ग, तँसँग भएको ज्ञान, र तेरा अन्तर्ज्ञान र तेरो जीवन अनुभवका आधारमा तैँले के-कस्ता कुराहरू गर्न सक्छस् र गर्न सक्दैनस् भन्‍ने कुराहरू बुझ्नुपर्छ। अर्थात्, तैँले पूरा गर्ने कर्तव्य र तैँले गर्ने काममा तेरा सबल पक्ष र कमजोरीहरू के-के हुन्, र तेरो आफ्नै व्यक्तित्वका कमीकमजोरी र असल गुणहरू के-के हुन् भन्‍ने बारेमा तँ स्पष्ट हुनुपर्छ। तँ आफ्ना अवस्थाहरू, असल गुण, र कमीकमजोरीहरूका बारेमा स्पष्ट भएपछि, तैँले कुन-कुन असल गुण र सबल पक्षहरूलाई कायम राख्‍नुपर्छ, कुन-कुन कमीकमजोरी र त्रुटिहरूलाई जित्न सकिन्छ, र कुन-कुनलाई पटक्‍कै जित्न सकिँदैन भन्‍ने कुरा हेर्नुपर्छ—तँ यी कुराहरूका बारेमा स्पष्ट हुनैपर्छ। यो स्पष्टता हासिल गर्नका लागि, एक हिसाबमा, तैँले सत्यता खोजी गर्नुपर्छ, परमेश्‍वरका वचनहरूलाई आफ्नो वास्तविक परिस्थितिसँग तुलना गरेर यी कुराहरूका बारेमा मनन गर्नुपर्छ र ज्ञान प्राप्त गर्नुपर्छ, यसको साथै, परमेश्‍वरलाई यी कुराहरू प्रकट गरिदिन प्रार्थना गर्नुपर्छ। अर्को हिसाबमा, तैँले आफ्नो वरिपरिका दाजुभाइ-दिदीबहिनीहरूलाई पनि सोध्न सक्छस् र तिनीहरूलाई तँलाई सुझाव र सङ्केतकहरू दिन लगाउन सक्छस्। त्यसरी, तँसँग आफ्नो बारेमा अझै गहन बुझाइ हुनेछ, र आफूलाई चिन्‍ने विषयमा तँसँग अझै धेरै विचार र सुरागहरू हुनेछन्। मानिसहरूले समाधान गर्न नसक्‍ने केही समस्याहरू छन्। उदाहरणका लागि, तँसँग अरूसँग कुरा गर्दा नर्भस हुने प्रवृत्ति हुन सक्छ; जब तैँले परिस्थितिहरू सामना गर्छस्, तब तँसँग आफ्नै विचार र दृष्टिकोणहरू हुन सक्छन् तर तिनलाई स्पष्ट रूपमा व्यक्त गर्न सक्दैनस्। धेरै मानिसहरू उपस्थित हुँदा तँ निकै नर्भस हुन्छस्; तैँले अस्पष्ट रूपमा बोल्छस् र तेरो मुख काँप्छ। कतिपय मानिसहरू त भकभक समेत गर्छन्; अरूका हकमा, यदि विपरीत लिङ्गी सदस्यहरू उपस्थित छन् भने, तिनीहरूको कुरा झनै बुझ्‍न सकिँदैन, र के भन्‍ने वा के गर्ने भन्‍ने तिनीहरूलाई बस थाहा नै हुँदैन। के यसलाई जित्न सजिलो छ? (छैन।) कम्तीमा पनि छोटो अवधिमा, तँलाई यो कमजोरीलाई जित्न सजिलो हुँदैन किनभने यो तेरो जन्मजात अवस्थाको भाग हो। यदि कैयौँ महिना अभ्यास गरेपछि पनि तँ अझै पनि नर्भस हुन्छस् भने, त्यो नर्भसपन दबाबमा परिणत हुनेछ, जसले तँलाई बोल्न, मानिसहरूलाई भेट्न, भेलाहरूमा सहभागी हुन, वा प्रवचनहरू दिन डर मान्‍ने बनाएर नकारात्मक रूपमा असर गर्नेछ, र यी डरहरूले तँलाई ध्वस्त पार्नेछन्। त्यसोभए तैँले के गर्नुपर्छ? तैँले यो समस्याबारे मनन गर्न र अरूसँग यसबारे कुरा गर्न सक्छस्; अरूले यो समस्या सामना गर्दा कस्तो मानसिकता राख्छन्, र तिनीहरूले यसलाई कसरी समाधान गर्छन् हेर्, त्यसपछि तैँले आफै पनि त्यसरी अभ्यास गर्नुपर्छ। मानौँ आजको भेला दौरान तँ निकै राम्रो स्थितिमा छस्; तँ हर्षपूर्ण मुडमा छस्, र अझ के भने, तँलाई परमेश्‍वरका वचनहरू पढाइले उत्प्रेरित पनि गर्छ, र तँलाई आफूलाई व्यक्त गर्ने निकै इच्छा हुन्छ। यो त संयोगवश थोरै मानिसहरू भएको समूह भेला हो, त्यसकारण तैँले केही शब्दहरू सङ्गति गर्ने प्रयास गर्छस् र तँलाई त्यसबारे निकै राम्रो लाग्छ, र तँ नर्भस हुँदैनस्। यो परिस्थितिमा, जब तँ कुनै दबाबमा हुँदैनस् र तैँले पटक्‍कै तयारी गरेको हुँदैनस्, तब तैँले स्वतन्त्र रूपमा आफ्नो कुरा राम्ररी व्यक्त गर्छस्, र सबैले यसद्वारा साँच्‍चै नै उत्प्रेरित भएको र सुधारिएको महसुस गर्छन्। के यो प्रगति होइन र? सानो समूह भेलाहरूमा, जहाँ थोरै मानिसहरू हुन्छन्, त्यहाँ बोल्ने र सङ्गति गर्ने अभ्यास गर्न थाल्, र बिस्तारै तैँले सामान्य रूपमा बोल्न सक्‍नेछस्, र तेरो डर अलि-अलि गर्दै हराउनेछ। यसरी अभ्यास गर्दा सबैभन्दा राम्रा नतिजाहरू हासिल हुनेछन्। सुरुमा, तेरो यो कमजोरीलाई जित्नका लागि यसलाई अभ्यास गर्न थोरै मानिसहरू भएको सानो समूह भेला वा अनौपचारिक वातावरण छनौट गर्, बातचित गरिरहेको जसरी बिनायोजना कुराकानी र सङ्गति गर्। कहिलेकहीँ, एक मिनेटसम्म बोलेपछि तँलाई अलिक नर्भस महसुस हुन सक्छ, तँ जति बोल्छस् तँलाई त्यति नै आत्मविश्‍वासको कमी भएको महसुस हुन सक्छ, र तँ जति बोल्छस् तैँले त्यति नै कम कुरा भन्‍न सक्लास्; त्यस्ता परिस्थितिहरूमा, थप कुरा नबोल्—तुरुन्तै कुरा समाप्त गरेर रोक्। कहिलेकहीँ, तैँले केही समयसम्म बोलेपछि, सबै जना सुन्‍न इच्छुक हुन सक्छन् र तिनीहरूलाई निकै स्वतन्त्र महसुस हुन सक्छ; यस्तो वातावरणमा, तैँले थाहै नपाई तेरा डर र तनावहरू हराउनेछन्। त्यस्ता परिस्थितिहरूमा मात्रै तेरो यो कमजोरीलाई बिस्तारै सुधार गर्न सकिन्छ—तर यसलाई जितिनेछैन। यदि तँलाई एक महिना तालिम गरेपछि, तेरो स्थिति त्यति सुधार भएको छैन, र तेरो हृदयमा एक प्रकारको दबाब समेत पैदा हुन्छ, जसले गर्दा तँ झन्-झन् नर्भस हुन्छस्, जसले तेरो सामान्य काम, जीवन, र कर्तव्य निर्वाहमा असर गर्छ भने, तैँले तालिमलाई जारी राख्‍नु पर्दैन। तैँले आफ्नो कर्तव्य सामान्य रूपमा पूरा गर्न सक्नु नै पर्याप्त हुन्छ। आफ्नो कर्तव्य राम्ररी पूरा गर्ने कार्यमा ध्यान दे—यो सही कुरा हो। त्यो खराबी, त्यो कमजोरीलाई हृदयमा राख्, मनमनै परमेश्‍वरलाई प्रार्थना गर्, त्यसपछि मानिसहरूसँग बोल्न र सङ्गत गर्नका लागि उपयुक्त अवसरहरू खोज्, हरेक शब्दलाई स्पष्ट रूपमा बताएर आफूले भन्‍न चाहेको कुरा व्यक्त गर्, संरचना र स्पष्टताका साथ बोल्। यसरी, तेरो खराबी, यो कमजोरी बिस्तारै सुधार हुनेछ। एक-दुई वर्षपछि, तँ उमेरसँगै अझै परिपक्‍व हुन सक्छस् र तँ वरिपरिका मानिसहरूसँग अझै परिचित हुन सक्छस्, र सबै जना सँगै हुँदा तिनीहरूको हेराइ, राय, र सिर्जना हुने वातावरणले उप्रान्त तेरा लागि दबाब, रोकावट, वा बन्धन पैदा गर्नेछैन—त्यसपछि सायद यी मानिसहरूका बीचमा तेरो कमीकमजोरीलाई जितेर समाधान गर्न सकिन्छ। यो कमजोरी सबैभन्दा गम्भीर रूपमा हुने व्यक्ति यस्तै हुन्छ; उसले यस्तो वातावरणमा लामो समयसम्म भोगेर अनि तालिम लिएर मात्रै यसलाई जित्न सक्छ। अवश्य नै, कतिपय मानिसहरू यो कमजोरीलाई तीनदेखि पाँच महिनाको छोटो अवधिमा बिस्तारै समाधान गर्छन्। ठूला अवसरहरू सामना गर्दा बाहेक, साधारण परिस्थितिहरूमा अरूसँग अन्तरक्रिया गर्दा र कुरा गर्दा तिनीहरू नर्भस हुँदैनन्। त्यसकारण, यदि तैँले छोटो अवधिमा यो खराबी, यो कमजोरीलाई जित्न सक्छस् भने, जित्। यदि यसलाई जित्न गाह्रो छ भने, यसको झमेला नलिई, यसविरुद्ध सङ्घर्ष नगर्, र आफूलाई चुनौती नदे। अवश्य नै, यदि तँ यसलाई जित्न सक्दैनस् भने, तँलाई नकारात्मक महसुस हुनु हुँदैन। तैँले आफ्नो जीवनकालमा यसलाई कहिल्यै जित्न नसके पनि, परमेश्‍वरले तँलाई निन्दा गर्नुहुनेछैन, किनभने यो तेरो भ्रष्ट स्वभाव होइन। मञ्चमा बोल्ने तेरो डर, तेरो नर्भसपन र डर—यी प्रकटीकरणहरूले तेरो भ्रष्ट स्वभाव प्रतिबिम्बित गर्दैनन्; ती जन्मजात भए पनि वा जीवनमा पछि वातावरणले पैदा गरेका भए पनि, बढीमा, ती तेरो मानवताको खराबी, कमजोरी हुन्। यदि तँ यसलाई दीर्घकालमा, वा आफ्नो जीवनकालमा समेत परिवर्तन गर्न सक्दैनस् भने, यसमा एकोहोरो भई नबस्, तँलाई बन्धनमा पार्न नदे, न त तँ यसको कारण नकारात्मक नै बन्नुहुन्छ, किनभने यो तेरो भ्रष्ट स्वभाव होइन; यसलाई परिवर्तन गर्ने प्रयास गर्नु वा यसविरुद्ध सङ्घर्ष गर्नुको कुनै अर्थ हुँदैन। यदि तँ यसलाई परिवर्तन गर्न सक्दैनस् भने, यसलाई स्वीकार गर्, अस्तित्वमा रहन दे, र यसलाई सही रूपमा लिई, किनभने तँ यो खराबी, यो कमजोरीसँग सह-अस्तित्वमा रहन सक्छस्—तँसँग यो हुनुले परमेश्‍वरलाई पछ्याउने र आफ्नो कर्तव्य पूरा गर्ने तेरो कार्यमा असर गर्दैन। तैँले सत्यतालाई स्वीकार गर्न र आफ्नो क्षमताले भ्याए अनुसार आफ्नो कर्तव्य पूरा गर्न सके सम्म, तैँले अझै पनि मुक्ति पाउन सक्छस्; यसले तेरो सत्यताको स्वीकारमा असर गर्दैन र तेरो मुक्ति प्राप्तिमा असर गर्दैन। त्यसकारण, तँ प्रायजसो तेरो मानवताको निश्‍चित खराबी वा कमजोरीको बन्धनमा पर्नु हुँदैन, न त तँ प्रायजसो नकारात्मक र निरुत्साहित नै हुनुपर्छ, न त तैँले आफ्नो कर्तव्य त्याग्‍नुपर्छ र मुक्ति पाउने मौका गुमाउँदै, सत्यता पछ्याउन समेत त्याग्‍नुपर्छ। यो पटक्‍कै सार्थक हुँदैन; मूर्ख र अज्ञानी व्यक्तिले त्यही गर्नेथियो।

कतिपय मानिसहरू गाउँदा मध्यम स्वरमा मात्रै पुग्‍न सक्छन् र तिनीहरूले यसमा जति नै धेरै तालिम लिए पनि तार स्वरमा पुग्‍न सक्दैनन्। त्यसोभए, यसको बारेमा के गर्न सकिन्छ? मध्य र मन्द्र स्वरहरू मात्रै गाऊ; ती स्वरहरू नै राम्ररी गाउनु आफैमा राम्रो हो। यदि तँ निरन्तर “म मध्यम स्वरहरू गाउन सिपालु छु। म आफूलाई तार स्वरमा गाउने चुनौती लिन चाहन्छु” भन्दै आफूलाई निरन्तर चुनौती दिन्छस् भने, तँ यो चुनौतीमा सफल भए पनि, यो व्यर्थ हुनेछ, र यसको अर्थ तैँले सत्यता प्राप्त गरेको छस् भन्‍ने हुनेछैन। बढीमा, यसको अर्थ तैँले थप सीप हासिल गरेको छस्, तैँले थप कर्तव्य पूरा गर्न सक्छस्, तैँले अझै धेरै गीतहरू गाउन सक्छस्, र तँ अलिक बढी चर्चामा आउन सक्छस् भन्‍ने मात्रै हुनेछ। तर के भयो त? के चर्चामा आउनुको अर्थ तैँले अझै बढी सत्यताको अभ्यास गरिरहेको छस् भन्‍ने हुन्छ? के यी दुई कुराहरूका बीचमा कुनै सम्बन्ध छ? (छैन।) यदि तँ मध्यम स्वरहरू गाउन सक्छस् भने, ती राम्ररी गा। यदि तँ तार स्वरहरू राम्ररी गाउन सक्दैनस्, तर तिनलाई गाउने बल गर्न जिद्दी गर्छस्, र तँ तिनलाई सही रूपमा गाउन सक्दैनस्, र थकानले आफैलाई बिरामी पनि बनाउँछस् भने, परमेश्‍वरले यो कुरा याद गर्नुहुनेछैन। तैँले तार स्वरहरू गाउन सक्छस् कि मध्यम स्वरहरू गाउन सक्छस् भन्‍ने कुराले फरक पार्दैन, तैँले राम्ररी गाएसम्म, बफादार रहेर टेर कर्तव्यमा सर्वस्व लगाएसम्म, र तँ झाराटारुवा नबनी, वा धूर्त नबनी र सुस्त नबनी, वा लापरवाह रूपमा दुष्कर्म नगरी, वा उच्च सुनिने कुराहरू नफलाकी, र तैँले—प्रविधिका हिसाबमा होस्, संवेगका हिसाबमा होस्, स्वर गुणस्तरका हिसाबमा होस्, र स्वर स्तरहरूका हिसाबमा होस्—मानक अनुसार, हृदय छुने गरी सुन्दर तरिकाले गाउन, र मानिसहरूलाई उत्प्रेरित गर्न, परमेश्‍वरको अघि मानिसहरूको हृदय शान्त पार्न, र मानिसहरूले तँलाई सुन्दा तिनीहरूलाई सुधार्न सक्‍ने तरिकाले गाउन सक्छस् भने, यो आफ्नो कर्तव्यलाई मानकअनुरूप पूरा गर्नु हो। यदि तँ सधैँ आफ्ना सीमाहरूलाई चुनौती दिन चाहन्छस्, र सधैँ व्यक्तिगत सफलताहरू हासिल गर्न र आफूलाई जित्न चाहन्छस् भने, यो तेरो शैतानी भ्रष्ट स्वभाव प्रकाश गर्नु हो, र यो आफ्नो कर्तव्य पूरा गर्नु होइन। तैँले आफ्नो काम उचित रूपमा पूरा गरेपछि, र आफूले हासिल गर्न सक्‍ने कुरा उचित रूपमा पूरा गरेपछि, तैँले खाली समयमा आफ्नो कर्तव्यका लागि उपयोगी कुरा सिक्‍नु ठीकै हुन्छ, तर यो परमेश्‍वरले माग गर्नुहुने कुरा होइन। मानौँ तैँले मध्यम स्वरहरू राम्ररी गाउँछस्, र खाली समयमा तार स्वरहरू गाउने अभ्यास गर्छस्। केही समयपछि, तैँले सफलता प्राप्त गर्छस्, र दुई-तीन वर्षको कठोर परिश्रमपछि तैँले तार स्वर पनि गाउन सक्छस्। तैँले मध्यम र तार दुवै स्वर गाउन सक्छस्, र यी दुवै कर्तव्य पूरा गर्न सक्छस्; तैँले झाराटारुवा नबनी, धूर्त नबनी वा सुस्त नबनी, वा उच्च सुनिने कुराहरू नफलाकी यी दुवै कर्तव्य सत्यतासिद्धान्तहरू अनुसार पूरा गर्न, र आफ्नो सारा हृदयले गाउन सक्छस्। यो अझै राम्रो कुरा हो, यो असल कार्य हो, र परमेश्‍वरले यसलाई याद गर्नुहुनेछ। तर मानौँ तँ यो कुरा हासिल गर्न सक्दैनस्, र अझै पनि सधैँ यस्तो सोच्छस्, “परमेश्‍वरले मबाट उच्च अपेक्षाहरू राख्‍नुभएको छ, के मैले मध्यम स्वर मात्रै गाएँ भने म धूर्त र सुस्त भइरहेको हुँदिनँ र? परमेश्‍वर सन्तुष्ट हुनुहुन्न!” त्यो तेरो आफ्नै कल्पना हो। तैँले परमेश्‍वरबारे अनुमान गरिरहेको छस्, र तँ “महान् व्यक्तिलाई अज्ञानीको मानकअनुसार मूल्याङ्कन गर्ने” अभ्यासमा संलग्‍न भइरहेको छस्। परमेश्‍वरले तँबाट त्यस्ता कुनै मागहरू गर्नुभएको छैन। परमेश्‍वरले तँबाट माग गर्नुहुने कुरा भनेको तैँले आफ्नो अन्तर्निहित क्षमता र सक्षमताको दायराभित्र गर्नुपर्ने कुरा राम्ररी गर्नुपर्छ भन्‍ने हो, र यदि तैँले परमेश्‍वरले माग गर्नुहुने सिद्धान्तहरू अनुसार त्यो काम राम्ररी पूरा गरिस् भने, परमेश्‍वरले तँलाई पहिले नै पूर्णाङ्क दिनुभएको हुनेछ। तर यदि तैँले हासिल गर्न सक्‍ने कुरा राम्ररी गर्ने प्रयास गर्दैनस्, र तैँले सिद्धान्तहरू अनुसार त्यसो गर्दैनस्, र तँ सधैँ धूर्त र सुस्त हुन्छस् र सधैँ उच्च सुनिने कुराहरू फलाक्न चाहन्छस्, र तैँले विभिन्‍न गायन विधिहरूको अभ्यास गर्दैनस्, तर अझै पनि आफ्ना सीमाहरूलाई चुनौती दिन चाहन्छस् भने, तैँले यस्तो व्यवहार गर्नु समझहीन कार्य हो, यो अहङ्कार र अज्ञानताको प्रकटीकरण हो, र परमेश्‍वर प्रसन्‍न हुनुहुनेछैन। उहाँले यसो पटक्‍कै भन्‍नुहुनेछैन, “यो व्यक्तिले मध्यम स्वरहरू गाउन सक्छ र उसले तार स्वरहरू पनि गाउने प्रयास गरिरहेको छ। उसले तार स्वर राम्ररी गाउन नसक्‍ने भए पनि, यो उसको निकै लगनशील व्यवहार हो, र त्यो नै पर्याप्त हो।” परमेश्‍वरले तँलाई त्यसरी हेर्नुहुनेछैन, त्यसकारण आफूसँग मक्ख नपर्। तैँले आफ्नो स्थान अनुरूप आफूलाई आचरणमा ढाल्छस् कि ढाल्दैनस्, र तँ सृजित प्राणीको कर्तव्य राम्ररी पूरा गर्ने व्यक्ति होस् कि होइनस् भन्‍ने कुरालाई मात्रै परमेश्‍वरले अवलोकन गर्नुहुन्छ। तैँले आफ्नो कर्तव्य निर्वाह गर्दा, परमेश्‍वरले तँलाई दिनुभएका अन्तर्निहित अवस्थाहरूअनुसार यसमा आफ्नो सारा हृदय र सामर्थ्य लगाउँछस् कि लगाउँदैनस्, र तैँले सिद्धान्तहरूअनुसार काम गर्छस् कि गर्दैनस् र परमेश्‍वरले चाहनुहुने नतिजाहरू हासिल गर्छस् कि गर्दैनस् भन्‍ने कुरा उहाँले अवलोकन गर्नुहुन्छ। यदि तँ यी सबै कुरा हासिल गर्न सक्छस् भने, परमेश्‍वरले तँलाई पूर्णाङ्क दिनुहुन्छ। मानौँ तैँले परमेश्‍वरका मागहरूअनुसार कामकुरा गर्दैनस्, र तैँले धेरै परिश्रम गरे पनि र मेहनत गरे पनि, तैँले आफ्‍नो धाक लगाउने र प्रदर्शन गर्ने काम मात्रै गर्छस्, र तँ सत्यता सिद्धान्तहरू अनुसार कार्य गर्दैनस् वा आफ्नो कर्तव्य निर्वाह गर्दा परमेश्‍वरलाई सन्तुष्ट पार्न आफ्नो सारा हृदय र सामर्थ्य लगाउँदैनस्। त्यो अवस्थामा, तेरा प्रकटीकरण र व्यवहार परमेश्‍वरका लागि तिरस्कृत हुन्छन्। परमेश्‍वरले किन तिनलाई तिरस्कार गर्नुहुन्छ? तैँले उचित कार्यहरूमा ध्यान दिइरहेको छैनस्, तैँले आफ्नो कर्तव्य निर्वाह गर्नमा आफ्नो सारा हृदय, सामर्थ्य, वा मन लगाएको छैनस्, र तँ सही मार्गमा हिँडिरहेको छैनस् भनेर परमेश्‍वरले भन्‍नुहुन्छ। परमेश्‍वरले तँलाई दिनुभएका क्षमता, वरदान, र प्रतिभाहरू पहिले नै पर्याप्त छन्—यति मात्र हो कि तँ सन्तुष्ट छैनस्, तँ आफ्नो कर्तव्यमा अर्पित हुँदैनस्, तँलाई आफ्नो स्थान कहिल्यै थाहा हुँदैन, सधैँ उच्च सुनिने कुराहरू फलाक्न र धाक लगाउन चाहन्छस्, जसले गर्दा अन्ततः तैँले आफ्नो कर्तव्य अस्तव्यस्त बनाउँछस्। तैँले परमेश्‍वरले तँलाई दिनुभएका क्षमता, वरदान, र प्रतिभालाई उपयोग गरेको छैनस्, तैँले पूर्ण प्रयास गरेको छैनस्, र तैँले कुनै नतिजा हासिल गरेको छैनस्। तँ निकै व्यस्त भए पनि, परमेश्‍वरले तँ स्वाङ्गे जस्तै छस् भनेर भन्‍नुहुन्छ, जो आफ्नो स्थान जानेको र आफ्नो उचित कार्यमा केन्द्रित व्यक्ति होइन। परमेश्‍वरले त्यस्ता मानिसहरूलाई मन पराउनुहुन्न। त्यसकारण, तेरा योजना र उद्देश्यहरू जेसुकै भए पनि, यदि तँ परमेश्‍वरले तँलाई दिनुभएका अन्तर्निहित क्षमता, वरदान, प्रतिभा, सक्षमता, र अरू अवस्थाहरूका आधारमा, परमेश्‍वरले माग गर्नुहुने सिद्धान्तहरू अनुसार अन्ततः आफ्नो सारा हृदय, सारा मन, र सारा सामर्थ्यले कर्तव्य पूरा गर्दैनस् भने, परमेश्‍वरले तैँले के गरेको छस् भन्‍ने कुरा याद गर्नुहुनेछैन, र तैँले आफ्नो कर्तव्य पूरा गरिरहेको हुनेछैनस्, बरु, तैँले त दुष्कर्म गरिरहेको हुनेछस्।

के तैँले आफ्ना जन्मजात अवस्थाहरूलाई कसरी सही रूपमा लिने भन्‍ने बारेमा अभ्यासको सिद्धान्त बुझेको छस्—अर्थात्, तेरा आफ्ना अवस्था, असल गुण, र कमीकमजोरीहरू बुझेको छस्? (छु।) पहिलो कदम के हो? सुरुमा, परमेश्‍वरले तँलाई दिनुभएका अन्तर्निहित र विद्यमान वरदान, क्षमता, र सबल पक्षहरू, साथै तैँले प्राप्त गर्न र हासिल गर्न सक्‍ने प्राविधिक वा पेसागत सीपहरूलाई पूर्ण रूपमा उपयोग गर्, र कुनै कसर बाँकी नराख्। यदि तँ यी सबै कामकुराहरूका हिसाबमा परमेश्‍वरलाई सन्तुष्ट पार्न पुगेको छस् र तँलाई अझै पनि अझै ठूला उचाइहरूमा पुग्‍न सक्छु भन्‍ने लाग्छ भने, आफ्नो क्षमताले हासिल गर्न सक्‍ने कुराको दायराभित्र, तैँले कुन-कुन प्राविधिक वा पेसागत सीपहरूमा सुधार गर्न वा फड्को मार्न सक्छस् हेर्। तैँले आफ्नो क्षमताले हासिल गर्न सक्‍ने कुराका आधारमा सिकिरहन र सुधार भइरहन सक्छस्। त्यसोभए, परमेश्‍वरको कामबारे रहेका आफ्ना धारणा र कल्पनाहरूलाई त्याग्‍ने अभ्यास कसरी गर्नुपर्छ? सर्वप्रथम, तैँले आफ्नो कर्तव्य अर्पित रूपमा पूरा गर्नका लागि, तेरा जन्मजात अवस्थाहरू के-के हुन्, परमेश्‍वरले तँलाई के दिनुभएको छ, तैँले यी कुराहरूलाई कसरी उपयोग गर्नुपर्छ, र तिनको पूर्ण सम्भावनालाई कसरी प्रयोग गर्ने र तीबाट पूर्ण रूपमा कसरी फाइदा लिने, र तिनलाई व्यवधानहरू होइन तर आधारभूत अवस्थाहरूमा कसरी परिणत गर्ने भन्‍ने कुरा बुझ्नुपर्छ। आफ्ना सबल पक्षहरू बुझ् र तिनलाई लागू हुन दे। आफ्ना कमीकमजोरी र खराबीहरूलाई बुझ् र यदि तैँले तिनलाई छोटो अवधिमा परिवर्तन गर्न सक्छस् भने, त्यसो गर्; यदि ती कुराहरू परिवर्तन गर्न सजिलो छैन भने, तिनलाई आफ्नो कर्तव्य पूरा गर्ने प्रक्रियामा ठेस लाग्‍ने ढुङ्गा वा व्यवधानहरू बन्न नदे, तिनको बन्धनमा वा प्रभावमा नपर्, र तीद्वारा ग्रसित हुने वा हात-खुट्टा बाँधिने अवस्थामा नपर्। उदाहरणका लागि, मानौँ, तँ कमजोर स्वास्थ्य र कमजोर संरचना लिएर जन्मेको छस्, र तँलाई निरन्तर यो कुरालाई जित्न मन लाग्छ, र तँ सामान्य व्यक्तिले जस्तै खान, पिउन, र राती अबेरसम्म बस्न चाहन्छस्, तर परमेश्‍वरले तँलाई त्यो पुँजी दिनुभएको छैन। त्यसोभए तैँले हरेक दिनलाई आफ्ना अवस्थाहरूका आधारमा सम्हाल्नुपर्छ, र परमेश्‍वरले माग गर्नुभएका सिद्धान्तहरू अनुसार काम गर्नुपर्छ। आफूलाई चुनौती नदे, र आफ्ना कमीकमजोरी र खराबीहरूलाई परमेश्‍वरलाई पछ्याउने मार्गमा, आफ्नो कर्तव्य पूरा गर्ने, र सत्यता पछ्याउने मार्गमा ठेस लाग्‍ने ढुङ्गा र व्यवधानहरू बन्‍न नदे; ती कुराहरूलाई तँ नकारात्मक बन्‍ने कारण नबना, र त्योभन्दा पनि बढी, तँसँग निश्‍चित खराबी, कमीकमजोरी, र अपर्याप्तताहरू छन् भन्दैमा तैँले सत्यता पछ्याउन वा आफ्नो कर्तव्य पूरा गर्न नछाड्, वा अरूप्रति डाहा र घृणा महसुस नगर्—यीमध्ये कुनै पनि कुरा हुनु हुँदैन। तैँले आफ्ना खराबी र कमीकमजोरीहरूलाई सही रूपमा लिनुपर्छ; यदि तँ तिनलाई परिवर्तन गर्न सक्दैनस् भने, तैँले तिनलाई अस्तित्वमा रहन दिनुपर्छ, र त्यसपछि परमेश्‍वरका अभिप्रायहरू बुझ्न सत्यता खोजी गर्नुपर्छ, र तिनलाई सही रूपमा लिन सक्नुपर्छ, र तँ तिनको बन्धनमा पर्नु हुँदैन। तैँले किन त्यसो गर्नुपर्छ? सामान्य मानवतामा हुनुपर्ने समझ यही हो। यदि तेरो मानवताको समझ सामान्य छ भने, तैँले आफ्ना खराबी र कमी कमजोरीहरूलाई सही तरिकाले सामना गर्नुपर्छ; तैँले तिनलाई मानिलिनुपर्छ र स्वीकार गर्नुपर्छ। यो तेरा लागि फाइदाजनक हुन्छ। तिनलाई स्वीकार गर्नुको अर्थ तिनको बन्धनमा पर्नु होइन, न त तिनका कारण प्रायजसो नकारात्मक बन्‍नु नै हो, बरु यसको अर्थ तँ भ्रष्ट मानवजातिको साधारण सदस्य मात्र होस्, तँसँग आफ्नै कमीकमजोरी र खराबीहरू छन्, तँसँग घमण्ड गर्ने केही कुरा छैन, मानिसहरूलाई तिनीहरूको कर्तव्य पूरा गर्न उत्थान गर्ने परमेश्‍वर नै हुनुहुन्छ, र परमेश्‍वरले तिनीहरूमा आफ्नो वचन र जीवन ढाल्ने अभिप्राय राख्‍नुहुन्छ, जसले तिनीहरूलाई मुक्ति हासिल गर्ने र शैतानको प्रभावबाट उम्कने तुल्याउँछ—यो पूर्ण रूपमा परमेश्‍वरले मानिसहरूलाई उत्थान गरिरहनु भएको हो भन्‍ने कुरालाई पहिचान गर्नु हो। हरेकको खराबी र कमीकमजोरी हुन्छ। तैँले आफ्ना कमीकमजोरी र खराबीहरूलाई आफूसँग सह-अस्तित्वमा रहन दिनुपर्छ; ती कुराहरूबाट जोगिने वा तिनलाई ढाकछोप गर्ने नगर्, र तिनका कारण बारम्बार भित्री रूपमा दमन महसुस नगर् वा सधैँ आफू निकृष्ट छु भन्‍ने समेत महसुस नगर्। तँ निकृष्ट छैनस्; यदि तँ आफ्नो सारा हृदय, सारा शक्ति, र सारा मनले, अनि आफ्नो क्षमताले सके जति, आफ्नो कर्तव्य पूरा गर्न सक्छस्, र तँसँग निष्कपट हृदय छ भने, तँ परमेश्‍वरको अघि सुन जस्तै बहुमूल्य हुन्छस्। यदि तँ आफ्नो कर्तव्य पूरा गर्दा मूल्य चुकाउन सक्दैनस् र तँमा बफादारीको कमी छ भने, तेरा जन्मजात अवस्थाहरू औसत व्यक्तिको भन्दा असल भए पनि, तँ परमेश्‍वरको अघि बहुमूल्य छैनस्, तँ एउटा बालुवाको कणको मूल्य जति समेत छैनस्। बुझिस्? (बुझेँ।) चाहे यो तेरो प्राकृतिक रूप होस्, तेरो प्राकृतिक क्षमता र प्रतिभा होस्, वा तेरो मानवताको कुनै पक्षका खराबी र अपर्याप्तताहरू होस्, त्यसलाई तँलाई बन्धनमा पार्न र परमेश्‍वरप्रतिको तेरो बफादारी र समर्पणमा असर गर्न नदे, सत्यता पछ्याउने तेरो कार्यमा यसलाई असर गर्न नदे, र अवश्य नै, त्यो भन्दा पनि बढी, त्यसलाई तेरो मुक्तिको महान् मामलामा असर गर्न नदे। तैँले आफ्ना खराबी र अपर्याप्तताहरूलाई सही रूपमा लिनुपर्छ र तिनलाई आफूसँग सह-अस्तित्वमा रहन दिनुपर्छ, जसको अर्थ तैँले उप्रान्त तिनलाई परिवर्तन गर्ने प्रयास गर्नुहुँदैन, किनभने तिनले तेरो सारा हृदय, मन, र सामर्थ्यले कर्तव्य निर्वाह गर्ने तेरो कार्यमा अलिकति पनि असर गर्नेछैनन्, र अवश्य नै, तिनले सिद्धान्तहरूअनुसार कर्तव्य पूरा गर्ने तेरो कार्यमा पनि असर गर्नेछैनन्, र तिनले परमेश्‍वरमाथिको तेरो विश्‍वासमा रहेको सत्यता पछ्याउने तेरो जीवनभरिको कार्यमा असर गर्नु त परको कुरा हो, वा तैँले मानिसहरू वा कामकुराहरूलाई कसरी हेर्छस् र सत्यता पछ्याउने प्रक्रियामा तैँले आफूलाई कसरी आचरणमा ढाल्छस् र व्यवहार गर्छस् भन्ने कुरामा असर गर्नु त परको कुरा हो। अवश्य नै, तैँले सधैँ “यो कमजोरी नदेखा, आफ्ना खराबी अरूलाई देख्न नदे, र मलाई हेयको दृष्टिले हेर्न अरूलाई नदे!” भन्‍ने सोच्दै आफूबाट मागहरू गर्नु हुँदैन। यदि तैँले त्यसो गरिस् भने, तैँले अत्यन्तै थकाइलाग्दो जीवन जिउनेछस्। यदि तैँले आफ्ना खराबी र कमीकमजोरीहरूलाई साथमा रहन दिन्छस् भने, तिनलाई अस्तित्वमा रहन दे, र अरूले तेरा खराबीहरू देखे पनि, यो तेरा लागि फाइदाजनक समेत हुन सक्छ, र सुरक्षा पनि हुन सक्छ, जसले तँलाई अहङ्कारी र अभिमानी बन्‍नबाट रोक्छ। अवश्य नै, धेरै मानिसहरूलाई आफ्नै खराबी र कमीकमजोरीहरू प्रकाश गर्नका लागि साहस चाहिन्छ। कतिपय मानिसहरू भन्छन्, “हरेकले आफ्नै सबल पक्ष र असल गुणहरू प्रकाश गर्छ। कसलेचाहिँ जानी-जानी आफ्ना कमजोर पक्ष र खराबीहरू प्रकाश गर्छ र?” तैँले जानी-जानी ती कुराहरू प्रकाश गर्ने होइन, तर तैँले तिनलाई प्रकाश हुन दिन्छस्। उदाहरणका लागि, यदि तँ डरपोक हुन्छस् र धेरै मानिसहरूको बीचमा बोल्दा तँ प्रायजसो नर्भस हुन्छस् भने, तैँले अरूलाई यसो भन्ने पहल गर्न सक्छस्, “बोल्दा म सजिलै नर्भस हुन्छु; म सबैलाई यो बुझेर ममा गल्ती नखोज्न अनुरोध मात्रै गर्छु।” तैँले सबैसामु आफ्ना खराबी र कमीकमजोरीहरू प्रकट गर्ने पहल गर्छस्, ताकि तिनीहरूले तँलाई बुझ्न र सहन सकून्, र सबैले तँलाई चिन्‍न सकून्। सबैले तँलाई जति चिन्छन्, तेरो हृदय त्यति नै सहज हुनेछ, र तँ आफ्ना खराबी र कमीकमजोरीहरूको बन्धनमा त्यति नै कम हुनेछस्। यो वास्तवमा तेरा लागि फाइदाजनक र उपयोगी हुनेछ। सधैँ आफ्ना खराबी र कमीकमजोरीहरूलाई ढाकछोप गर्नुले तँ ती कुरासँग सह-अस्तित्वमा रहन चाहँदैनस् भन्‍ने कुरालाई प्रमाणित गर्छ। यदि तैँले तिनलाई तँसँग सह-अस्तित्वमा रहन दिइस् भने, तैँले ती प्रकाश गर्नुपर्छ; लज्जित वा निरुत्साहित नबन्, र अरूभन्दा निकृष्ट महसुस नगर्, वा तँ असल छैनस् र तँसँग मुक्ति पाउने कुनै आशा छैन भन्‍ने नसोच्। तैँले सत्यता पछ्याउन, र सिद्धान्तहरू अनुसार आफ्नो सारा हृदय, सारा सामर्थ्य, र सारा मनले आफ्नो कर्तव्य पूरा गर्न सके सम्म, र तेरो हृदय निष्कपट भएसम्म, र तैँले परमेश्‍वरप्रति झाराटारुवा व्यवहार नगरेसम्म, तँसँग मुक्ति पाउने आशा हुन्छ। यदि कसैले “हेर त तिमी कति व्यर्थ र डरपोक छौ। तिमी केही शब्द बोल्दा मात्रै यति नर्भस हुन्छौ, र तिम्रो पूरै अनुहार रातो हुन्छ” भन्यो भने, तैँले यसो भन्‍नुपर्छ, “मेरो क्षमता कमजोर छ र म बोल्न सिपालु छैनँ। यदि तिमीहरूले मलाई प्रोत्साहन दियौ भने, मलाई बोल्ने अभ्यास गर्ने साहस हुनेछ।” तँ असल छैनस्, वा तँ लाजमर्दो छस् भन्‍ने नसोच्। तेरो मानवतामा भएका तेरा खराबी र समस्याहरू यी हुन् भन्‍ने तँलाई थाहा भएको हुनाले, तैँले तिनलाई सामना गर्नुपर्छ र स्वीकार गर्नुपर्छ। ती कुराहरूले गर्दा कुनै पनि रूपमा प्रभावित नबन्। यी खराबी र कमीकमजोरीहरू कहिले परिवर्तन हुनेछन् भन्‍ने कुराका हकमा भन्दा, यसको बारेमा चिन्ता नगर्। यसरी सामान्य रूपमा जिउने र आफ्नो कर्तव्य पूरा गर्ने कार्यमा ध्यान दे। तैँले यो कुरा मात्रै याद गर्नुपर्छ: मानवताका यी खराबी र कमीकमजोरीहरू नकारात्मक कुराहरू वा भ्रष्ट स्वभावहरू होइनन्, र ती भ्रष्ट स्वभावहरू नभएसम्म, तिनले तेरो कर्तव्य निर्वाह वा सत्यता पछ्याइमा असर गर्नेछैनन्, र तिनले तेरो मुक्ति प्राप्तिमा असर गर्नु त परको कुरा हो; अवश्य नै, अझै महत्त्वपूर्ण कुरा के हो भने, तिनले परमेश्‍वरले तँलाई हेर्नुहुने तरिकामा असर गर्नेछैनन्। के त्यसले तेरो मनलाई ढुक्क तुल्याउँदैन र? (तुल्याउँछ।) यदि तँलाई अझै पनि अरूले हेयको दृष्टिले हेर्नेछन् भन्‍ने चिन्ता लाग्छ भने, त्यो तेरो अहङ्कारी स्वभावको समस्या हो, र तैँले त्यो अहङ्कारी स्वभाव समाधान गर्नुपर्छ। आफ्नै खराबी र कमीकमजोरीहरूलाई सही रूपमा लिने अभ्यासको मार्ग यही हो। के यसरी अभ्यास गर्दा तँलाई यी कुराहरूलाई त्याग्‍न र उप्रान्त तिनको बन्धनमा नपर्न सजिलो हुँदैन र? (हुन्छ।)

के व्यक्तिको सामान्य कर्तव्य निर्वाह र उसको मानवताका खराबी र कमीकमजोरीहरूले एक-अर्कालाई असर गर्नेछन्? (परमेश्‍वरको सङ्गतिमार्फत, मैले अब मानवताका खराबी र कमजोरीहरू भ्रष्ट स्वभावहरू होइनन्, र तिनले मानिसहरूले आफ्नो कर्तव्य सामान्य रूपमा निर्वाह गर्ने कार्यमा असर गर्नेछैनन् भन्‍ने बुझेको छु। मानिसहरूले सत्यता सिद्धान्तहरू अनुसार आफ्नो कर्तव्य पूरा गरेसम्म, तिनीहरूले राम्रा नतिजाहरू प्राप्त गर्नेछन्। मानवताका खराबी र अपर्याप्तताहरूका हकमा भन्दा, यदि हामी तिनलाई जित्न सक्छौँ भने, हामीले त्यसो गर्न सक्छौँ। यदि हामी तिनलाई छोटो अवधिमा जित्न सक्दैनौँ भने, हामीले तिनलाई अस्तित्वमा रहन दिनुपर्छ, र तिनलाई सही रूपमा लिन सक्नुपर्छ।) यदि तँसँग कम स्तरको शिक्षा छ, तर तैँले आफ्नो कर्तव्यमा शैक्षिक ज्ञान प्रयोग गर्नुपर्छ भने, के यो एक प्रकारको कमजोरी होइन र? (हो।) त्यसोभए यो कठिनाइलाई कसरी समाधान गर्न सकिन्छ? (बरु मैले आफ्‍नो शिक्षाको स्तरका आधारमा आफ्ना लागि उपयुक्त हुने कर्तव्य पूरा गर्न सक्छु। वा, यदि यो कर्तव्य मेरो उपयुक्त छ, तर यसका लागि निश्‍चित मात्रामा शैक्षिक ज्ञान चाहिन्छ भने, मसँग सहकार्य गर्न केही शिक्षित दाजुभाइ-दिदीबहिनीहरूलाई म खोज्न सक्छु—हामीले हाम्रा कमजोरीहरूलाई पूर्ति गर्न, र सँगै यो कर्तव्य पूरा गर्न एक-अर्काका सबल पक्षहरू प्रयोग गर्न सक्छौँ।) के सत्यताले कम स्तरको शिक्षाको पूर्ति गर्न सक्छ? (सक्छ, किनभने जब कुनै व्यक्तिमा सत्यता हुन्छ, तब उसले कामकुराहरूलाई छर्लङ्ग देख्‍न सक्छ।) शिक्षा ज्ञानको स्तरमा पर्ने कुरा हो। तँ जति नै ज्ञानवान् भए पनि, यदि तँ सत्यता बुझ्दैनस् भने, जब तँ बोल्छस् वा तैँले लेखहरू लेख्छस्, तब तैँले सही व्याकरण मात्रै प्रयोग गर्न सक्‍नेछस्, तैँले स्पष्ट रूपमा व्याख्या गर्न वा सत्यतासँग सम्बन्धित समस्याहरू समाधान गर्न सक्‍नेछैनस्। त्यसकारण, शिक्षा महत्त्वपूर्ण हुँदैन; शिक्षाभन्दा सत्यता महत्त्वपूर्ण हुन्छ। अवश्य नै, यदि तँसँग शिक्षाको जग छैन, र यदि तैँले पूरा गर्ने कर्तव्यमा शैक्षिक ज्ञान समावेश हुन्छ भने, तँ यसमा दक्ष हुनेछैनस्। तर, यदि तँ सत्यता बुझ्छस् भने, तैँले अरूलाई मार्गदर्शन गर्न सक्छस्—तैँले सत्यता सिद्धान्तहरूका हिसाबमा जाँचको कार्य गर्न सक्छस्। यदि तेरो शिक्षाको स्तर कम छ र तँमा आफ्‍नो कुरा व्यक्त गर्ने क्षमताको कमी छ, र तँ प्रवचनहरू प्रचार गर्न वा सत्यताबारे सङ्गति गर्न चाहन्छस् भने, तैँले आफ्नो मस्यौदालाई राम्रो बनाउनका लागि सहयोग गर्न शिक्षित व्यक्ति खोज्न सक्छस्। त्यसपछि तैँले सङ्गति गर्दा वा प्रचार गर्दा नतिजाहरू हासिल गर्न तँलाई सहज हुनेछ। तर, कम्तीमा पनि, तैँले सत्यता बुझ्नैपर्छ। यदि तँ सत्यता बुझ्दैनस्, र तँ अशिक्षित पनि छस् भने, तैँले शैक्षिक ज्ञानसँग समावेश हुने कर्तव्यहरू पूरा गर्न सक्‍नेछैनस्, त्यसकारण तैँले आफ्नो शिक्षा स्तर अनुरूपको कर्तव्य पूरा गर्नुपर्छ। के यसले समस्या समाधान गर्दैन र? (गर्छ।) त्यसकारण, तैँले यसलाई जुनसुकै दृष्टिकोणबाट हेरे पनि, सत्यता पछ्याउनु नै सबैभन्दा महत्त्वपूर्ण कुरा हो। तँ मानवताका खराबी र कमीहरूबाट जोगिन सक्छस्, तर तँ सत्यता पछ्याउने मार्गलाई कहिल्यै छल्न सक्दैनस्। तेरो मानवता जति नै सिद्ध वा भद्र भए पनि, वा तँसँग अरू मानिसहरूभन्दा कम कमीकमजोरीहरू र खराबीहरू भए पनि, र तँसँग अझै धेरै सबल पक्षहरू भए पनि, यसले तैँले सत्यता बुझ्छस् भन्‍ने सङ्केत गर्दैन, न त यसले सत्यताको तेरो पछ्याइलाई नै प्रतिस्थापन गर्न सक्छ। यसविपरीत, यदि तँ सत्यता पछ्याउँछस्, धेरै सत्यता बुझ्छस्, र तँसँग यसबारे पर्याप्त रूपमा गहन र व्यावहारिक बुझाइ छ भने, यसले तेरो मानवताका धेरै खराबी र समस्याहरूको पूर्ति गर्नेछ। उदाहरणका लागि, मानौँ तँ डरपोक र अन्तर्मुखी व्यक्ति होस्, तँसँग भकभकाउने बानी छ, र तँ त्यति शिक्षित छैनस्—अर्थात्, तँसँग धेरै खराबी र अपर्याप्तताहरू छन्—तर तँसँग व्यावहारिक अनुभव छ, र तैँले बोल्दा भकभकाए पनि, तैँले स्पष्ट रूपमा सत्यताबारे सङ्गति गर्न सक्छस्, र यो सङ्गति सुनेपछि यसले सबैलाई सुधार गर्छ, समस्याहरू समाधान गर्छ, मानिसहरूलाई नकारात्मकताबाट बाहिर निस्कन सक्षम तुल्याउँछ, र परमेश्‍वरबारे रहेका तिनीहरूका गुनासा र गलतफहमीहरूलाई हटाउँछ। हेर् त, तँ आफ्ना शब्दहरूमा भकभकाए पनि, तिनले समस्याहरू समाधान गर्न सक्छन्—यी शब्दहरू कति महत्त्वपूर्ण छन्! जब साधारण मानिसहरूले ती कुरा सुन्छन्, तब तिनीहरूले तँ अशिक्षित व्यक्ति होस्, र तैँले बोल्दा व्याकरणका नियमहरू पालन गर्दैनस्, र कहिलेकहीँ तैँले प्रयोग गर्ने शब्दहरू पनि साँच्‍चै सुहाउँदो हुँदैनन् भनेर भन्छन्। सायद तैँले कुनै क्षेत्रको बोल्‍ने शैली प्रयोग गर्छस्, वा दैनिक जीवनको भाषा प्रयोग गर्छस्, र तेरा शब्दहरूमा बोल्न अत्यन्तै सिपालु उच्च शिक्षा पाएका मानिसहरूको स्तर र शैलीको कमी हुन्छ होला। तर, तेरो सङ्गतिमा सत्यता वास्तविकता समावेश हुन्छ, यसले मानिसहरूका कठिनाइहरू समाधान गर्न सक्छ, र मानिसहरूले ती सुनेपछि, तिनीहरूवरिपरिका सबै अँध्यारा बादल हराउँछन्, र तिनीहरूका सबै समस्याहरू समाधान हुन्छन्। देखिस्, के सत्यता बुझ्नु महत्त्वपूर्ण छैन र? (छ।) मानौँ तँ सत्यता बुझ्दैनस्, र तँसँग केही शैक्षिक ज्ञान भए पनि र तँ कुशल वक्ता भए पनि, जब सबैले तेरो कुरा सुन्छन्, तब तिनीहरूले सोच्छन्, “तिम्रा शब्दहरू धर्मसिद्धान्तहरू मात्रै हुन्, तिनमा अलिकति पनि सत्यता वास्तविकता छैन, र तिनले वास्तविक समस्याहरू पटक्‍कै समाधान गर्न सक्दैनन्, त्यसकारण के तिम्रा यी शब्दहरू सबै रित्ता छैनन् र? तिमी सत्यता बुझ्दैनौ। के तिमी फरिसी मात्रै होइनौ र?” तैँले धेरै धर्मसिद्धान्तहरू बोले पनि, समस्याहरू समाधान ज्युँका त्युँ रहन्छन्, र तैँले मनमनै सोच्छस्, “मैले निकै निष्कपटताका साथ र गम्भीर रूपमा कुरा गरिरहेको थिएँ। मैले भनेको कुरा तिमीहरूले किन बुझेका छैनौ?” तैँले अत्यन्तै धेरै धर्मसिद्धान्तहरू बोलिस्, तर नकारात्मक मानिसहरू नकारात्मक नै रहे, र परमेश्‍वरबारे गलतफहमी भएका मानिसहरूमा अझै पनि ती गलतफहमीहरू रहिरहे, र तिनीहरूले आफ्नो कर्तव्य निर्वाह गर्दा देखा परेका कुनै पनि कठिनाइहरू समाधान भएनन्—यसको अर्थ तैँले बोलेका शब्दहरू व्यर्थ मात्रै थिए। तेरो मानवतामा जति धेरै खराबी र कमीकमजोरीहरू भए पनि, यदि तैँले बोल्ने शब्दहरूमा सत्यता वास्तविकता समावेश छ भने, तेरो सङ्गतिले समस्याहरू समाधान गर्न सक्छ; यदि तैँले बोल्ने शब्दहरू धर्मसिद्धान्तहरू हुन्, र तिनमा अलिकति पनि व्यावहारिक ज्ञान छैन भने, तैँले जति नै धेरै कुरा गरे पनि, तैँले मानिसहरूका वास्तविक समस्याहरू समाधान गर्न सक्‍नेछैनस्। मानिसहरूले तँलाई जसरी हेरे पनि, तैँले भन्‍ने कुराहरू सत्यता अनुरूप न नभएसम्म, र तिनले मानिसहरूको स्थितिलाई सम्बोधन गर्न, वा मानिसहरूका कठिनाइहरूलाई समाधान गर्न नसकेसम्म, मानिसहरूले ती कुरा सुन्‍न चाहनेछैनन्। त्यसोभए, कुन कुरा बढी महत्त्वपूर्ण छ: सत्यता कि मानिसहरूका आफ्नै अवस्थाहरू? (सत्यता अझै महत्त्वपूर्ण छ।) सत्यता पछ्याउनु र सत्यता बुझ्नु नै सबैभन्दा महत्त्वपूर्ण कुराहरू हुन्। त्यसकारण, तेरो मानवता वा तेरा जन्मजात अवस्थाहरूका हिसाबमा, तँमा जेसुकै खराबीहरू भए पनि, तँ ती कुराहरूको बन्धनमा पर्नु हुँदैन। बरु, तैँले सत्यता पछ्याउनुपर्छ, र सत्यता बुझेर आफ्ना विभिन्‍न खराबीहरूको पूर्ति गर्नुपर्छ, र यदि तैँले आफूमा केही कमीहरू पत्ता लगाइस् भने, तैँले ती कुरालाई तुरुन्तै सच्याउनुपर्छ। कतिपय मानिसहरूले सत्यता पछ्याउने कार्यमा ध्यान दिँदैनन्, बरु सधैँ आफ्नो मानवताका कठिनाइ, कमीकमजोरी, र खराबीहरू समाधान गर्नमा, र आफ्नो मानवताका समस्याहरूलाई सच्याउनमा ध्यान दिन्छन्, र तिनीहरूले स्पष्ट नतिजाहरू प्राप्त नगरी कैयौँ वर्ष मेहनत गर्छन्, र परिणाम स्वरूप तिनीहरूलाई आफूप्रति निराशा महसुस हुन्छ, र तिनीहरू, तिनीहरूको मानवता अत्यन्तै कमजोर छ र तिनीहरू अपरिवर्तनीय छन् भन्‍ने सोच्छन्। के यो अत्यन्तै मूर्खतापूर्ण कुरा होइन र?

कतिपय मानिसहरू कोमल, सहनशील, र धैर्यशील देखिन्छन्; तिनीहरू परिष्कृत रूपमा बोल्छन् र बिजुलीले जस्तै तुरुन्तै र प्रखर रूपमा अनि प्रभावशाली उपस्थितिका साथ काम गर्छन्। तिनीहरूको मानवता निकै सिद्ध देखिन्छ, र तिनीहरूमा अगुवाइ गर्ने व्यक्तिको मानकअनुरूप आनीबानी हुन्छ। तर, तिनीहरू कुनै सत्यता बुझ्दैनन्, तिनीहरू सबै प्रकारका समस्याहरू समाधान गर्न धर्मसिद्धान्तहरू प्रयोग गर्ने प्रयास गर्छन्, र तिनीहरू कुनै पनि ठोस काम गर्न वा कामका प्रबन्धहरू कार्यान्वयन गर्न असमर्थ हुन्छन्। के तिनीहरू व्यर्थ हुँदैनन् र? तिनीहरू खाँटी फरिसीहरू हुन्। बाहिरी रूपमा, फरिसीहरू चिटिक्कसँग लुगा लगाउँछन्, इज्जतदार हुन्छन्, र सन्तुलित हुन्छन्; तिनीहरू सभ्य हुन्छन्, शिष्टाचारमा अभ्यस्त हुन्छन्, शिष्ट हुन्छन्, प्रेमिलो हुन्छन्, सहनशील हुन्छन्, र धैर्य हुन्छन्। तिनीहरूको चालचलन असाधारण रूपमा सभ्य हुन्छ, र तिनीहरू अरूसँग विशेष कोमलता, विनम्रता, र नम्रताका साथ बोल्छन्। तैँले तिनीहरूमा कुनै असिद्धता, दरार, वा खराबीहरू देख्‍न सक्दैनस्। तिनीहरूको मानवताका आधारमा मूल्याङ्कन गर्दा, तिनीहरू चिनियाँ मानिसहरूले उल्लेख गर्ने गरेका सभ्य र शिष्ट भद्रजनहरू जस्तै निकै भरपर्दा, अन्तर्ज्ञानयुक्त, परिष्कृत, र अनुग्रहशील देखिन्छन्। तिनीहरूको मानवता सिद्ध देखिन्छ, र बाहिरी रूपमा, तिनीहरूमा कुनै गल्ती भेट्टाउन सकिँदैन, तर के तिनीहरूले परमेश्‍वरका अभिप्रायहरू बुझ्छन् त? के तिनीहरूले सबै प्रकारका कामकुराहरू गर्ने सिद्धान्तहरू बुझ्छन् त? यी मानिसहरू हरेक भेलामा घण्टौँसम्म बोल्न सक्छन्, र सत्यता नबुझ्नेहरू भने तिनीहरूले अत्यन्तै कुशल रूपमा बोल्छन्, र अत्यन्तै स्पष्ट र तार्किक तरिकाले आफ्नो कुरा व्यक्त गर्छन् भन्‍ने सोच्दै प्रशंसामा लम्पसार पर्छन्। तर सत्यता बुझ्ने मानिसहरूले यी व्यक्तिहरूले भनेको कुरा सुनेपछि के थाहा पाउँछन् भने तिनीहरूले बोल्ने कुरा सबै धर्मसिद्धान्त हो, र त्यसले मानिसहरूका समस्याहरूलाई लक्षित गरेर तिनीहरूका वास्तविक कठिनाइहरू समाधान गर्दैन। यी व्यक्तिहरूले मानिसहरूका वास्तविक कठिनाइहरू वास्तवमा के-के हुन् भन्‍ने कुरालाई बेवास्ता गर्छन्, र तिनीहरूलाई रित्ता धर्मसिद्धान्तहरू कसरी प्रचार गर्ने र उच्च र खोक्रा सिद्धान्तहरूका बारेमा कसरी अटुट रूपमा कुरा गर्ने भन्ने मात्रै आउँछ। बोलेपछि, तिनीहरूलाई आफूसँग निकै प्रसन्न समेत हुन्छन्, र तिनीहरूले सत्यता बुझेका छन् र तिनीहरूसँग सत्यता वास्तविकता छ भन्‍ने सोच्छन्। वास्तवमा, तिनीहरूले आफ्नो मानवताको बाहिरी आवरणलाई सिद्ध र शिष्ट देखाउन, यसलाई उच्च र भव्य देखिने तुल्याउनका लागि ढाकछोप गर्ने प्रयास मात्रै गर्छन्। तर, परमेश्‍वरको प्रतिरोध गर्ने तिनीहरूको सार र भ्रष्ट स्वभाव अलिकति पनि परिवर्तन भएको हुँदैन। परमेश्‍वरबारे तिनीहरूका धारणा, उहाँप्रतिको तिनीहरूको विद्रोहीपन, परमेश्‍वरप्रतिको तिनीहरूको गलतफहमी, सतर्कता, र शङ्का, र विशेष गरी परमेश्‍वरप्रतिको तिनीहरूका अनुचित माग र विलासी कामनाहरूले तिनीहरूको सम्पूर्ण मन भरेको हुन्छ। तिनीहरू सत्यता पटक्‍कै पछ्याउँदैनन्, न त तिनीहरू सत्यतालाई स्वीकार नै गर्छन्। त्यसकारण, तिनीहरूको मानवतालाई “सिद्ध” भनेर व्याख्या गर्नु भनेको “सिद्ध” भन्‍ने शब्दलाई अपमानजनक अर्थमा प्रयोग गर्नु हो, किनभने कुनै पनि मानवता “सिद्ध” हुँदैन; तिनीहरूको “सिद्धता” विशुद्ध रूपमा देखावट र झुटो आवरण हो। खराबीहरूविनाको मानवता अस्तित्वमा हुँदैन; यो देखावट हो, तिनीहरूलाई विश्‍वास नगर्। बाहिरी रूपमा कुनै व्यक्ति जति सिद्ध देखिन्छ, तँ त्यस व्यक्तिबाट त्यति नै सतर्क हुनुपर्छ, उसलाई अवलोकन गर्नुपर्छ, र खुट्ट्याउनुपर्छ। तैँले तिनीहरूलाई कसरी खुट्ट्याउन सक्छस्? तिनीहरूसँग अझै धेरै अन्तरक्रिया गर्, तिनीहरूसँग अझै धेरै कुराकानी गर्, र तिनीहरूले आफूलाई बुझेका छन् कि छैनन् हेर्। मानौँ तिनीहरू यसो भन्छन्, “म दियाबलस हुँ, म शैतान हुँ, म परमेश्‍वरको प्रतिरोध गर्छु, म भ्रष्ट छु! म पापी, घोर पापी हुँ, परमेश्‍वर मसँग प्रसन्न हुनुहुन्न, परमेश्‍वरले मलाई तिरस्कार गर्नुहुन्छ!” वा, “म अन्धो र मूर्ख, दरिद्र र दयनीय छु! म फोहोरी छु, म अशुद्ध छु!” के यी शब्दहरूमा कुनै वास्तविक तथ्यहरू छन्? के कुनै ठोस बुझाइ छ? (छैन।) तिनीहरूसँग आफ्‍नो भ्रष्ट स्वभावबारे कुनै बुझाइ हुँदैन; तिनीहरू आफूसँग भ्रष्ट स्वभाव छन् भन्‍ने तथ्यलाई समेत मान्दैनन्। तिनीहरू केही रित्ता शब्दहरू र केही सिद्धान्तहरू बोल्न मात्रै सिक्छन्। यी रित्ता शब्द र सिद्धान्तहरू तिनीहरूले हृदयको गहिराइमा महसुस गरेर वा अनुभव गरेर आएका बुझाइ होइनन्; ती त कर्ण-प्रिय शब्दहरू मात्रै हुन्, ती सबै तिनीहरूले प्रस्तुत गरिरहेका देखावट हुन्। यदि तैँले तिनीहरूलाई तिनीहरूको अनुभवबारे, तिनीहरूले कसरी आफ्नो भ्रष्ट स्वभाव बुझ्न पुगे, र तिनीहरूले कस्तो काट-छाँट भोगेका छन्, अनि आफ्नो भ्रष्ट स्वभावलाई समाधान गर्न त्यसपछि तिनीहरूले परमेश्‍वरका कुन-कुन वचनहरू पढेका छन् त्यसबारे बताउन लगाइस् भने, तिनीहरूले तेरो कुरा नसुनेझैँ गर्छन्, र फेरि पनि धेरै व्यर्थ शब्दहरूका चाङ्ग बोल्छन्: “मेरो क्षमता कमजोर छ, म पापी जन्मेको थिएँ, म मलको थुप्रोमा बस्‍ने नीच व्यक्ति हुँ, म परमेश्‍वरको मुक्ति पाउन लायक छैनँ! मसँग भ्रष्ट स्वभाव छन्, र म जहाँ भए पनि परमेश्‍वरको गवाही दिन सक्दिनँ; मलाई हैसियत पाउनु मात्रै मन पर्छ।” यदि तैँले तिनीहरूले यसलाई कसरी समाधान गर्ने प्रयास गरेका छन् भनेर सोधिस् भने, तिनीहरूले यसको प्रतिक्रियामा अझै पनि तँलाई असम्बन्धित उत्तर दिनेछन्: “मानिसहरूमा हैसियत हुनु हुँदैन; मानिसहरूले हैसियत पाएपछि, तिनीहरू खतम हुन्छन्। हैसियत पछ्याउनु विलासी कामना हो। बस सबैभन्दा कम महत्त्वपूर्ण व्यक्ति बन्‍ने प्रयास गर, र तिमी जहाँ गए पनि, सबैभन्दा तल्लो स्थानमा बस, सबैभन्दा कम ध्यानाकर्षित गर्ने ठाउँमा बस। मानिसहरू विनम्र हुनुपर्छ; विनम्रता भनेको यही हो।” के तिनीहरूले कुनै ठोस परिवर्तन भोगेका हुन्छन्? के तिनीहरूसँग कुनै वास्तविक अनुभवहरू हुन्छ? (हुँदैन।) यीमध्ये कुनै पनि कुरा भएका हुँदैनन्। के तिनीहरूसँग आफ्नै भ्रष्ट स्वभावबारे कुनै बुझाइ हुन्छ? (हुँदैन।) तिनीहरूसँग ती बारे कुनै बुझाइ हुँदैन। त्यसोभए, के तिनीहरू सत्यता वा परमेश्‍वरका वचनहरूलाई स्वीकार गर्छन्? (गर्दैनन्।) आफूमा भ्रष्ट स्वभाव छ भनेर नमान्ने मानिसहरूले कहिल्यै सत्यता स्वीकार गर्दैनन्। यदि तिनीहरूले सत्यतालाई स्वीकार गर्थे भने, तिनीहरूले आफ्नो हरेक शब्द र कार्य अनि भ्रष्टताका आफ्ना प्रकटीकरण परमेश्‍वरका वचनहरूसँग तुलना गर्नेथिए। तिनीहरूले भ्रष्टता प्रकट गर्दा, आत्मचिन्तन गर्नेथिए, र फलानो-फलानो प्रसङ्गमा, तिनीहरूले किन भ्रष्टता प्रकाश गरे, र त्यो बेला तिनीहरूले के सोचिरहेका थिए र तिनीहरू केद्वारा निर्देशित थिए भनेर आफैलाई सोधिरहनेथिए। परमेश्‍वरका वचनहरूको खुलासाद्वारा र तुलनाहरू गरेर, तिनीहरूले यो भ्रष्ट स्वभाव हो, र तिनीहरू आफूले कल्पना गरे जस्तो पवित्रीकरण गरिएका वा शुद्ध छैनन्, तिनीहरूसँग पनि छलीपन, स्वार्थी अभिप्राय, महत्त्वाकाङ्क्षा, र कामनाहरू छन्, र तिनीहरू सत्यता वास्तविकता भएका मानिसहरू मात्रै होइनन् भन्‍ने पत्ता लगाउनेथिए। के तिनीहरूले त्यस्ता अनुभवहरू गरेका हुन्छन्? हुँदैनन्। तिनीहरूले धेरै शब्दहरू बोलेका हुन्छन्, तर तिनीहरूले आफूमा भ्रष्ट स्वभाव छ भनेर मानेका छन् भन्‍ने कुरालाई प्रमाणित गर्ने एउटा तथ्य पनि हुँदैन। तिनीहरूले परमेश्‍वरमा विश्‍वास गरेको अत्यन्तै धेरै वर्ष भएको हुन्छ, तैपनि तिनीहरूसँग सत्यताको कुनै अनुभव हुँदैन। तिनीहरू धर्मसिद्धान्तहरू मात्रै बोल्छन्, आफ्नो मानवताका कमीकमजोरी र खराबीहरूलाई ढाकछोप गर्नका लागि कसरी देखावटी रूप धारण गर्ने र आफूलाई सजाउने भनेर मात्रै मनन गर्छन्। तिनीहरू झूटो आत्मिकताको बाहिरी व्यवहार, कार्य, अनुहारको हाउभाउ, चालचलन, र आनीबानीद्वारा आफूलाई सजाउँछन्, जबकि आफ्नो भ्रष्ट स्वभावलाई भित्री रूपमा कसिलो गरी, दह्रिलो गरी, र सुरक्षित रूपमा बाँधेर राख्छन्। तिनीहरूले मानिसको भ्रष्ट स्वभावसँग सम्बन्धित परमेश्‍वरले खुलासा गर्नुहुने विभिन्‍न समस्या वा अभिव्यक्तिहरूमध्ये कुनैलाई अलिकति पनि स्वीकार गर्दैनन्, न त तिनीहरू ती कुरालाई ध्यान दिन्छन् वा हृदयमा लिन्छन्; तिनीहरूले आफ्नो मानवताको बाहिरी रूपमा मात्रै मेहनत लगाउँछन्। त्यसपछि यदि तैँले तिनीहरूलाई परमेश्‍वरका वचनहरूका बारेमा रहेको तिनीहरूको बुझाइबारे, उहाँका सजाय र न्यायका वचनहरू, मानवजातिको भ्रष्ट स्वभाव खुलासा गर्ने उहाँका वचनहरू, वा परमेश्‍वरको स्वभाव सम्बन्धी उहाँका वचनहरूका बारेमा तिनीहरूसँग कुनै साँचो बुझाइ वा सुझबुझ छ कि छैन भनेर कुरा गर्न आग्रह गरिस् भने, तिनीहरू यी व्यावहारिक विषयहरूबाट तर्किन्छन् र फेरि पनि आत्मिक सिद्धान्तहरूबारे अनवरत रूपमा बोल्छन्: “परमेश्‍वर सृष्टिकर्ता हुनुहुन्छ, परमेश्‍वरले यावत् थोकमाथि सार्वभौमिकता राख्‍नुहुन्छ, परमेश्‍वरका कार्यहरू अद्भुत छन्! परमेश्‍वर प्रशंसाको योग्य र उच्च पारिन लायक हुनुहुन्छ, परमेश्‍वर अद्वितीय हुनुहुन्छ, परमेश्‍वरको अख्तियार र शक्ति सर्वोच्च छ!” मानिसहरू भन्छन्, “त्यसोभए तिमी आफ्नै अनुभवबारे कुरा गर। कुन मामलामा तिमीले परमेश्‍वरको स्वभाव र परमेश्‍वरको पवित्रता देखेको छौ?” तिनीहरू जवाफ दिन्छन्, “परमेश्‍वर अत्यन्तै महान् हुनुहुन्छ, मानिस अत्यन्तै महत्त्वहीन छ, मानिस अयोग्य छ! परमेश्‍वरका नजरमा, मानिस भुईँका कमिलाभन्दा पनि निकृष्ट छ। परमेश्‍वरले मानिसलाई उत्थान गर्नुहुन्छ!” के तिनीहरूसँग यस्तो कुनै बुझाइ हुन्छ? (हुँदैन।) तिनीहरूसँग यस्तो खालको कुनै बुझाइ हुँदैन। यो कस्तो प्रकारको व्यक्ति हो? (ढोँगी फरिसी।) यो ढोँगी फरिसी हो। उसले अलिकति पनि सत्यता स्वीकार गर्दैन; उसका नजरमा परमेश्‍वरका वचनहरू र सत्यता नारा र धर्मसिद्धान्तहरू मात्रै हुन्। उसले प्रायजसो परमेश्‍वरका वचनहरू पढ्छ, आत्मिक भक्तिका टिपोटहरू बनाउँछ, र भेलाहरूमा सहभागिता जनाउँछ र परमेश्‍वरका वचनहरू प्रार्थनार्थ पढ्छ—उसले एउटा पनि नछुटाई वा नछोडी यी सबै प्रक्रियाहरू पूरा गर्छ। त्यसोभए, उसले परमेश्‍वरका यी वचनहरू पढेर के कुरा अवशोषित गरेको हुन्छ? उसले के प्राप्त गरेका हुन्छन्? उसले सत्यता बुझ्नका लागि परमेश्‍वरका वचनहरू पढ्दैन, उसका समस्याहरू समाधान गर्न, र आफ्नो अभ्यासमा पछ्याउने मार्ग प्राप्त गर्नका लागि उहाँका वचनहरूलाई उसका आफ्नै भ्रष्ट स्वभाव, धारणा र कल्पनाहरू, वा विकृत विचार र दृष्टिकोणहरूसँग तुलना गर्नका लागि पढ्नु त परको कुरा हो। ऊ आफूलाई धर्मसिद्धान्तहरूद्वारा सुसज्जित गर्नका लागि परमेश्‍वरका वचनहरू पढ्छ ताकि उसले भेलाहरूमा भाषण दिन र अरूलाई पाठहरू सिकाउन सकोस्। उसले हरेक पटक भन्‍ने कुरा फरक हुन्छ, र ऊ निरन्तर लामो समयसम्म कुरा गर्न सक्छ, फरक-फरक मानिसहरूसँग सङ्गति गर्नका लागि परमेश्‍वरका फरक-फरक वचनहरू छनौट गर्न सक्छ, र अरूलाई उसको आदर र आराधना गर्न लगाउने उद्देश्य राख्छन्। कतिपय मानिसहरू छली रूप धारण गर्नमा विशेष रूपमा सिपालु हुन्छन्—तिनीहरू कतिचाहिँ घृणित हुन सक्छन्? जब तिनीहरूले मैले बोलेका वचनहरू सुन्छन् र ती उपयोगी भएको पाउँछन्, तब तिनीहरू ती कुराहरू कण्ठ गर्छन्, त्यसपछि भेलाहरूमा धाक लगाउने अवसरहरू खोज्छन्। निश्‍चित रूपमा, जब तिनीहरू नयाँ विश्‍वासीहरूको समूहमाझ हुन्छन्—धेरै प्रवचन नसुनेका, र परमेश्‍वरका केही वचन पढिसके पनि ती याद गर्न नसक्‍ने मानिसहरूको समूहमा हुन्छन्—तब तिनीहरूले यो अवसरको दुरुपयोग गर्छन् र ती नयाँ विश्‍वासीहरूका बीचमा धाक लगाउन र घमण्ड गर्न थाल्छन्। तिनीहरूको कुरा सुनेपछि, सबैले सोच्छन्, “यो व्यक्तिलाई पवित्र आत्माले अन्तर्दृष्टि दिनुभएको छ, ऊ आत्मिक व्यक्ति हो।” अरूको आदर र आराधना प्राप्त गर्नका लागि आफूलाई प्रदर्शन गर्न त्यस्ता माध्यमहरू प्रयोग गर्नु—के यो घृणास्पद कुरा होइन र? के यो मानिसहरूलाई बहकाउनु होइन र? (हो।) यो मानिसहरूलाई बहकाउनु हो।

यदि, तेरो जीवनभरि, तँ सत्यता सिद्धान्तहरू खोज्छस् र आफ्नो भ्रष्ट स्वभाव र सत्यतासँग नमिल्ने तँभित्रका कुराहरूलाई समाधान गर्ने आधारका रूपमा परमेश्‍वरका वचनहरू खोज्छस् भने, अन्त्यमा तँ अवश्य नै मुक्ति प्राप्त गर्ने व्यक्ति बन्‍नेछस्। तर मानौँ, तेरो जीवनभरि, तैँले आफ्नो मानवताका कमीकमजोरी र खराबीहरूलाई समाधान गर्न आफ्नो प्रयास केन्द्रित गर्छस् र मार्गहरू खोज्छस् भने, आफूलाई कुनै पनि कमीकमजोरी र खराबीहरूबाट मुक्त गर्न हरप्रकारका माध्यमहरू विकास गर्छस्, ताकि तँ अरूभन्दा फरक, सिद्ध, र त्रुटिरहित व्यक्ति बन्‍न सक्। कतिपय मानिसहरू यसो समेत भन्छन्, “म शुद्ध व्यक्ति, उच्च र भव्य व्यक्ति, सबै सामान्य मानवतालाई पार गर्ने व्यक्ति बन्‍न चाहन्छु।” म तँलाई भन्छु: यसो गरेर, तँ असफल भएको हुन्छस्! तैँले आफ्नो मानवताको जुनसुकै कमीकमजोरी वा खराबीलाई समाधान गर्ने प्रयास गरे पनि, तेरो मुक्तिसँग त्यसको कुनै सम्बन्ध हुँदैन, किनभने तैँले आफ्ना भ्रष्ट स्वभावलाई समाधान गर्न सत्यता पछ्याइरहेको हुँदैनस्। यदि तैँले आफ्नो मानवताका खराबी र कमीकमजोरीहरूलाई समाधान गरिस् भने पनि, बढीमा यसको अर्थ बाहिरबाट तँमा मानवताका कुनै कमीकमजोरीहरू देख्‍न सकिँदैन, र तँ सतहमा सिद्ध र परिष्कृत देखिन्छस् भन्‍ने मात्रै हुन्छ। तेरो मानवताका कमीकमजोरी र खराबीहरूलाई परिवर्तन गर्न आधारभूत रूपमा असम्भव नै छ भन्‍ने तथ्यलाई बिर्सिदे; तिनलाई परिवर्तन गरिए पनि, तेरा अझ ठूला कमीकमजोरी र खराबीहरू—तेरा भ्रष्ट स्वभाव—अझै पनि तँभित्र नै लुकेका हुन्छन्! तैँले जति धेरै देखावटी रूप धारण गर्छस् र कुनै खराबी नभएको सिद्ध मानवता पछ्याउँछस्, तेरो भ्रष्ट स्वभावले तँलाई त्यति नै गहन र कसिलो गरी अल्झाउनेछ र बाँध्नेछ, जसले तँलाई अझै अहङ्कारी, छली, दुष्ट, र हठी बनाउनेछ। अनि यसको परिणाम के हुन्छ? यसले तँलाई सत्यताबाट र सत्यता पछ्याउने मार्गबाट झन् टाढा बरालिने बनाउँछ। अन्ततः, हटाइनु नै तेरो परिणाम हुनेछ, र तँ खतम हुनेछस्। तँ बाहिरी रूपमा सिद्ध वा शुद्ध व्यक्ति छस् भन्दैमा परमेश्‍वरले तँलाई अपवाद बनाउनुहुनेछ र मुक्ति दिनुहुनेछ भन्‍ने कुराको कुनै सम्भावना हुँदैन। यसको विपरीत, तैँले कुनै खराबीविनाको सिद्ध मानवतालाई जति पछ्याउँछस्, परमेश्‍वरले तँलाई त्यति नै घृणा गर्नुहुनेछ र तँमा काम गर्नुहुनेछैन। तर, कतिपय मानिसहरूले भ्रष्ट स्वभावहरू प्रकाश गरेकोमा प्रायजसो पछुतो र दुःख महसुस गर्छन्। पछुतो महसुस गर्दै गर्दा, तिनीहरूले सत्यता पछ्याउने सङ्कल्प विकास गर्छन्, तिनीहरू सत्यता प्राप्त गर्नका लागि कष्ट भोग्‍न र मूल्य चुकाउन सक्छन्, तिनीहरू दैनिक रूपमा परमेश्‍वरका वचनहरू पढ्नमा अडिग रहन्छन्, र तिनीहरूले सबै मामलाहरूमा परमेश्‍वरलाई प्रार्थना गर्छन् र सत्यता खोजी गर्छन्। यसरी, तिनीहरू सत्यताबारे झन्-झन् स्पष्ट हुँदै जान्छन्, र सत्यताका सबै पक्षहरूका हकमा, बिस्तारै केही प्रवेश, प्राप्ति, र वास्तविक जियाई हासिल गर्छन्। अन्ततः, जब तिनीहरूले सबै प्रकारका मानिस, घटना, र कामकुराहरूको सामना गर्छन्, तब तिनीहरूसँग अभ्यास गर्न र जाँच गर्नका लागि सम्बन्धित सत्यता सिद्धान्तहरू हुन्छन्। धेरै वर्षको अनुभवपछि, परमेश्‍वरको सजाय र न्याय, काट-छाँटमार्फत, साथै सत्यता पछ्याउँदा तिनीहरूले चुकाएको मूल्यमार्फत, तिनीहरूले बिस्तारै सत्यतालाई आफ्नो जीवनको रूपमा प्राप्त गर्न पुग्छन्। मुक्ति पाउने तिनीहरूको आशा झन्-झन् ठूलो हुँदै जान्छ, र तिनीहरूले परमेश्‍वरको विरुद्धमा विद्रोह गर्ने र उहाँलाई धोका दिने सम्भावना झन्-झन् कम हुँदै जान्छ। तिनीहरूको मानवताको खराबी र कमीकमजोरीहरू र तिनीहरूको अन्तर्निहित अवस्थाहरू आधारभूत रूपमा अपरिवर्तित नै रहे भए पनि, तिनीहरूको भ्रष्ट स्वभाव निरन्तर घट्दै जान्छ, तिनीहरूले परमेश्‍वरको विरुद्धमा प्रतिरोध र विद्रोह गर्ने कार्य झन्-झन् घट्दै जान्छ, परमेश्‍वरले तिनीहरूलाई झन्-झन् मन पराउनुहुन्छ, तिनीहरू अरूका लागि झन्-झन् ज्ञानवर्धक हुन्छन्, र तिनीहरू उपयोगका लागि झन्-झन् उपयुक्त हुन्छन्। यदि यस्ता मानिसहरू यो मार्गमा निरन्तर हिँडे भने, तिनीहरू अवश्य नै मुक्ति प्राप्त गर्नेहरू हुनेछन्; परमेश्‍वरको कामले मुक्ति दिने अभिप्राय राख्‍ने मानिसहरू यिनीहरू नै हुन्। आफ्नो वरिपरिका मानिसहरूलाई अवलोकन गर। कसले सधैँ रूपमा, आफ्नो मानवताका खराबी, त्रुटि, र कमजोरीहरूमा निरन्तर मेहनत लगाउँछ, अरूको आदर, सम्‍मान, र आराधना प्राप्त गर्न, र मानिसहरूको हृदयमा हैसियत प्राप्त गर्नका लागि झुटो आवरण धारण गर्न र देखावटी रूप धारण गर्न सक्दो गर्छ हेर—यस्ता प्रकारका मानिसहरू फरिसीहरू हुन्। फरिसीहरूको अन्तिम नतिजा एउटै मात्रै हुन्छ: मुसासँगै नष्ट हुनु। त्यसकारण म के भन्छु भने यस्ता प्रकारका मानिसहरू खतम भएका हुन्छन् र हटाइएका हुन्छन्।

सुरुदेखि अन्त्यसम्मै, परमेश्‍वरले गर्नुहुने काम भनेको मानिसहरूको मानवताका खराबी र कमीकमजोरीहरूलाई परिवर्तन गर्नु होइन, तर यो सामान्य मानवताको विवेक र समझलाई पुनर्स्थापित गर्नु मात्रै हो। परमेश्‍वरले मानिसहरूका भ्रष्ट स्वभावलाई परिवर्तन गर्न चाहनुहुन्छ। अवश्य नै, परमेश्‍वरले प्रायजसो मानिसहरूका भ्रष्ट स्वभावलाई हटाउने अनि यसरी तिनीहरूलाई मुक्ति प्राप्त गर्न सक्षम तुल्याउने बारेमा पनि कुरा गर्नुहुन्छ। त्यसोभए, सामान्य मानवताको पुनर्स्थापना कुन जगमा निर्माण भएको हुन्छ? यो मानिसहरूले आफ्ना भ्रष्ट स्वभाव फाल्‍ने कार्यको जगमा निर्माण भएको हुन्छ। मानिसहरूको सामान्य मानवता बिस्तारै पुनर्स्थापित हुनुको अर्थ तिनीहरूको विवेकले अनुभूति प्राप्त गर्छ, तिनीहरूको समझ झन्-झन् सामान्य हुँदै जान्छ, र तिनीहरूले सामान्य मानवताको दृष्टिकोणबाट सही कामकुराहरू गर्न र सही शब्दहरू बोल्न सक्छन्; तिनीहरूले अवरोध वा बाधाहरू दिँदैनन्, तिनीहरूको बोलीवचन र व्यवहार आवेगपूर्ण, अन्धो, वा उग्र हुँदैन, बरु ती पूर्ण रूपमा परमेश्‍वरका वचनहरूका सिद्धान्तहरूमा आधारित हुन्छन्, तिनीहरूको समझ अत्यन्तै सामान्य हुन्छ, र तिनीहरूको मानवता निकै सीधा र दयालु हुन्छ। त्यसोभए, कुन आधारमा यी कुराहरू हासिल गर्न, र यो हदको पुनर्स्थापना हासिल गर्न सकिन्छ? यो मानिसहरूका भ्रष्ट स्वभाव परिवर्तनको हदका आधारमा, सत्यताको अभ्यास गरेर अनि परमेश्‍वरको न्याय र सजाय स्वीकार गरेर मानिसहरूले आफ्ना भ्रष्ट स्वभाव फालेका आधारमा हासिल हुन्छ। तर, यदि तेरो भ्रष्ट स्वभाव परिवर्तन भएको छैन वा फालिएको छैन भने, तेरो मानवता तुलनात्मक रूपमा असल भए पनि र तँसँग केही विवेक र समझ भए पनि, सत्यता तेरो जीवनको रूपमा नहुँदा, तेरो विवेक र समझले कमान लिन सक्दैन, र तँ अझै पनि प्रायजसो तेरो विवेक र समझको विरुद्धमा जाने कामकुराहरू गर्नेगरी तेरो भ्रष्ट स्वभावको प्रभाव, उक्साहट, र उत्तेजनामा पर्नेछस्। त्यसकारण, तँसँग अलिकति इन्साफको बोध भए पनि, यो एक प्रकारको चाहना र सङ्कल्प मात्रै हुन्छ। तँसँग थोरै दयालु मानवता मात्रै हुन्छ, तर तेरा भ्रष्ट स्वभाव नै तेरो जीवन भएकाले र तिनले नै तँलाई भित्री रूपमा नियन्त्रण गर्ने हुनाले, तैँले हासिल गर्न सक्‍ने कुरा भनेको दुष्कर्म नगर्नु र अरूलाई छल गर्ने र हानि गर्ने पहल नगर्नु मात्रै हो, जुन पहिले नै तँ निकै राम्रो स्थितिमा हुनु हो। अर्को शब्दमा भन्दा, तैँले आफ्ना व्यक्तिगत हितहरूमा असर नपर्दा मात्रै, दुष्कर्म नगर्ने कुरा सुनिश्‍चित गर्न सक्छस्, र तेरा व्यक्तिगत हितहरूमा असर परेपछि, तेरो विवेक र समझलाई दमन गर्न तेरा भ्रष्ट स्वभावहरू देखा पर्नेछन्, जसले तँलाई आफ्ना हित र अधिकारहरूको रक्षा गराउनेछ, र त्यस अर्थ विवेक र समझलाई कमान लिन दिनु तँलाई निकै गाह्रो हुनेछ। किन? किनभने सत्यता तेरो जीवन होइन; बरु, शैतानका भ्रष्ट स्वभावहरू तेरो जीवन हुन्। त्यसकारण, तेरा हितहरूमा हानि नहुँदा मात्रै तैँले आफ्नो मानवताको थोरै विवेक वा समझ प्रकाश गर्न सक्छस्। तेरा हितहरूमा हानि हुने वा खतरामा पर्ने बित्तिकै, तेरा भ्रष्ट स्वभाव तेरो विवेक र समझलाई दमन गर्न तुरुन्तै देखा पर्नेछन्, जसले तँलाई विवेक र समझको विरुद्धमा जाने कुराहरू गर्न लगाउनेछ—अर्थात्, नैतिकता र नैतिक इन्साफविरुद्ध जाने कुराहरू गर्न लगाउनेछ—अनि तैँले जेसुकै समेत गर्न सक्छस्। अवश्य नै, यी सबै कार्यहरू सत्यताविरुद्ध जान्छन् भनेर भन्‍न सकिन्छ; यो अपरिहार्य कुरा हो। त्यसकारण, व्यक्तिले जे जिउँछ त्यो उसको मानवताका अवस्थाहरूमा निर्भर हुँदैन, बरु उसको भित्री जीवन सार के हो त्यसमा निर्भर हुन्छ। यदि ऊसँग साँच्चै नै सत्यता जीवनका रूपमा छ भने, उसको जीवनमा सत्यता, परमेश्‍वरका वचनहरू, र परमेश्‍वरको डर मान्‍ने र दुष्टताबाट अलग बस्‍ने मार्ग समावेश हुन्छ। त्यसपछि उसको सामान्य मानवताको विवेक र समझ अनुकूलित स्थितिमा रहनेछन् र तिनले काम गर्न सक्‍नेछन्, जसले गर्दा तिनीहरूले सत्यता अभ्यास गर्न र सिद्धान्तहरू अनुसार काम गर्न सक्नेछन्। तर, यदि व्यक्तिको जीवन सार उसका भ्रष्ट स्वभाव हुन् भने, उसको विवेक र समझ सबैभन्दा न्यून मानकमा सीमित हुन्छ, अर्थात्, ऊ मुस्किलले मात्रै मानवताको सबैभन्दा न्यून सीमाभन्दा तल झर्दैन। यो सबैभन्दा न्यून सीमा के हो? “आइनलागिञ्‍जेल जाइलागिँदैन; आइलागे छोडिँदैन”; “खुनको बदला खुन, ज्यानको बदला ज्यान”; “जस्तालाई त्यस्तै, ढिँडोलाई निस्तै।” अरू के छ? “नक्‍कली भलाद्मी बन्‍नुभन्दा त साँचो खलनायक बन्‍नु बेस हो।” कति जना गैर-विश्‍वासीहरूले आफूलाई आचरणमा ढाल्‍ने सबैभन्दा न्यून सीमा यही हो। गैर-विश्‍वासीका लागि, यसरी अभ्यास गर्न सक्नु पहिले नै निकै राम्रो कुरा हो। यसबाट तिमीहरूले के बुझेका छौ? यदि तैँले सत्यता पछ्याइनस् भने, तेरा भ्रष्ट स्वभाव फालिनेछैनन्, तेरो जीवन सार परिवर्तन हुनेछैन, र यदि तेरो जीवन सार परिवर्तन भएन भने, तेरो सामान्य मानवताको विवेक र समझ सारगत रूपमा पुनर्स्थापित हुनेछैन, र यो हेर्दा मात्रै, मानवताको सबैभन्दा तल्लो सीमाभन्दा तल नझरेको देखिनेछ। तर, यदि तेरो भ्रष्ट स्वभाव फालिएको छ र तेरो जीवनको सार परिवर्तन भएको छ भने, तेरो सामान्य मानवताको विवेक र समझलाई केही हदसम्म अनुकूलित र उत्थान गरिएको हुनेछ। यहाँ “अनुकूलित” र “उत्थान” ले के जनाउँछ? यसको अर्थ तेरो विवेक र समझ सामान्य रूपमा काम गर्न पुग्छन् भन्‍ने हुन्छ—तिनले सबैभन्दा तल्लो सीमा मुस्किलले काट्दैनन् भन्‍ने मात्रै होइन, बरु ती सत्यताको अभ्यास गर्ने मानकमा पुग्छन्। गैर-विश्‍वासीहरूका बीचमा रहेका तथाकथित असल मानिसहरूले केही विवेक र समझ मात्रै प्रदर्शन गर्छन्, स्पष्ट रूपमा दुष्ट कार्यहरू गर्दैनन्, र नैतिक इन्साफको सबैभन्दा नीच सीमा काट्दैनन्। यो पहिले नै निकै राम्रो अवस्था हो; तिनीहरूलाई अत्यन्तै असल मानिसहरू मान्न सकिन्छ। तर, सत्यता जीवनका रूपमा भएका मानिसहरू यसभन्दा अगाडि जान्छन्; तिनीहरूसँग सही र गलत खुट्ट्याउने क्षमता हुन्छ, र तिनीहरूले विभिन्‍न प्रकारका सही र गलतलाई पहिचान गर्न, र विभिन्‍न प्रकारका मानिसहरूलाई पहिचान गर्न सक्छन्। त्यसोभए तिनीहरूको आधार के हो? सत्यता सिद्धान्तहरू हुन्। तिनीहरूसँग सत्यता सिद्धान्तहरू हुन्छन्—के यो विवेक र समझको मानकभन्दा निकै माथि हुँदैन र? (हुन्छ।) तिनीहरूले सत्यता बुझ्ने हुनाले र सत्यता तिनीहरूको जीवनका रूपमा हुने हुनाले, र तिनीहरूले विभिन्‍न मामलाहरूलाई पहिचान गर्ने आधार साधारण भ्रष्ट मानिसहरूको मानकभन्दा निकै माथि हुने हुनाले, जटिल मामलाहरू सामना गर्दा तिनीहरूले सत्यता सिद्धान्तहरू अनुसार काम गर्नमा अडिग रहनेछन्। सत्यता सिद्धान्तहरू बुझेपछि, तिनीहरूको मन अलमल्ल हुनेछैन र तिनीहरूको सोचाइ स्पष्ट हुनेछ। स्पष्ट भनेको के हो? यसको अर्थ तर्कसङ्गत भन्‍ने हुन्छ। तिनीहरूले सामना गर्ने मामलाहरू जति नै जटिल भए पनि, अभ्यासका सत्यता सिद्धान्तहरू तिनीहरूको हृदयमा कुँदिएका हुन्छन्; तिनीहरूले सत्यतालाई सही रूपमा र राम्ररी बुझेका हुन्छन्, र यो तिनीहरूको जीवन बनिसकेको हुन्छ। सबै प्रकारका जटिल मानिस, घटना, र कामकुराहरू सामना गर्दा, तिनीहरूसँग एउटा आधारभूत मापदण्ड हुन्छ, जुन सत्यता सिद्धान्तहरू पालन गर्नु हो। यी सत्यता सिद्धान्तहरूले तिनीहरूलाई विभिन्‍न जटिल कुराहरूको सार र समस्याको वास्तविकता छर्लङ्ग देख्ने तुल्याउँछन्; तिनीहरू यी कुराहरूलाई पहिचान गर्न सक्छन्। यो तिनीहरूको चेतना हो। के यो चेतना साधारण मानिसहरूको भन्दा उच्च छैन र? (छ।) त्यसोभए, यो स्तरमा पुगेपछि, के तिनीहरूको चेतना उत्थान गरिएको र अनुकूलित हुँदैन र? (हुन्छ।) परमेश्‍वरले यस्तै सामान्य मानवता चाहनुहुन्छ; परमेश्‍वर अलमल्ल मानिसहरू चाहनुहुन्न। कतिपय मानिसहरू भन्छन्, “म सोझो र कायर छु, र म सधैँ हेपाइमा पर्छु,” जबकि अरूले भन्छन्, “मेरो क्षमता निकै कमजोर छ, र मसँग कुनै क्षमता वा प्रतिभा छैन।” परमेश्‍वरले यी कुराहरू महत्त्वपूर्ण छैनन्, र तँ सत्यता सिद्धान्तहरू बुझ्छस् कि बुझ्दैनस् भन्‍ने कुरा चाहिँ महत्त्वपूर्ण छ भनेर भन्‍नुहुन्छ। यदि तँ सत्यता सिद्धान्तहरू बुझ्छस्, र तँ इमानदार व्यक्ति बन्‍ने मानकहरू र सिद्धान्तहरूअनुसार बोल्छस् र व्यवहार गर्छस् भने, गैर-विश्‍वासीहरूले तँलाई मूर्ख भनेर गिल्ला गरे पनि, यो साँचो मूर्खता हुँदैन। किन? किनभने, तैँले सत्यता सिद्धान्तहरू बुझेपछि, तेरो समझ सुसङ्गत र अनुकूलित हुन्छ, सामान्य मानिसहरूको भन्दा उच्च हुन्छ। जब तैँले कुनै पनि मामला सामना गर्छस्, तब तँ अलमल पर्दैनस्; तँसँग यसलाई सम्हाल्ने आधारका रूपमा सही सिद्धान्त, अडान, र उद्देश्यहरू हुन्छन्। तेरो मन स्पष्ट हुन्छ र तेरा विचारहरू स्पष्ट हुन्छन्। तँ ती सिद्धान्त र मानकहरू पूरा गर्न लागिपर्दै काम गर्छस्, र तँ निश्चय नै परमेश्‍वरका अभिप्रायहरूविरुद्ध जाँदैनस्; तँ अवश्य नै उहाँका अभिप्रायहरू अनुसार काम गर्छस्। तैँले मामलालाई सम्हालेपछि, त्यो बेला मानिसहरूले यसलाई छर्लङ्ग देखे पनि वा नदेखे पनि, पर्याप्त समय बितिसकेपछि र मानिसहरूले बुझेपछि, तिनीहरू सबै पूर्ण रूपमा विश्‍वस्त हुनेछन्, र तैँले यसलाई सम्हालेको तरिका अत्यन्तै फाइदाजनक थियो भन्‍ने तिनीहरूलाई थाहा हुनेछ। त्यसोभए, यस्तो प्रभाव हासिल गर्ने मूल के हो? तँसँग सत्यता तेरो जीवनका रूपमा छ भन्‍ने हो। तब मात्रै तेरो चेतनाले तँलाई जोकोही र कुनै पनि कुराबारे सही मूल्याङ्कन गर्न, सही चित्रण गर्न, र सही निष्कर्षहरू निकाल्‍न, साथै अभ्यासका सही सिद्धान्तहरू राख्न, र अवश्य नै, मानिसहरूलाई सहयोग गर्ने र अगुवाइ गर्ने बारेमा सही सिद्धान्तहरू राख्न सहयोग गर्न सक्छ। के त्यसपछि तेरो चेतना उत्थान र अनुकूलित गरिएको हुँदैन र? सामान्य मानवताले त्यस्तो चेतना कहाँबाट प्राप्त गर्छ? (सत्यताबाट।) आफ्नो जीवनको रूपमा सत्यता भएका मानिसहरू परमेश्‍वरले चाहनुहुने मानवजाति हुन्। सायद तँ मूर्ख, सोझो, कायर, र अयोग्य छस्, सायद तँ अप्रसिद्ध छस् र तँलाई संसारका मानिसहरूले हेप्छन्, तर यीमध्ये कुनै पनि कुराले फरक पार्दैन; परमेश्‍वरले यसलाई हेर्नुहुन्न। सायद तँ संसारमा अत्यन्तै सक्षम छस्, तँ मानिसहरू कस्ता छन् भनेर पत्ता लगाउन, प्रचलनहरू खुट्ट्याउन, र अवस्था अनुसार आफूलाई अनुकूल बनाउन विशेष रूपमा सिपालु छस्, तर यो पनि व्यर्थ हो; यो तेरो चेतना दह्रिलो हुनु सरह होइन। तैँले सत्यतालाई स्वीकार गरेपछि, सत्यता बुझेपछि, र सबै सत्यताहरू जानेपछि, अभ्यास गरेपछि, र अनुभव प्राप्त गरेपछि, र सत्यता तेरो जीवन बनेपछि मात्रै, विभिन्‍न मामलाहरूका बारेमा रहेको तेरो पहिचान, मूल्याङ्कन, र निर्णय सही हुन सक्छ।

विवेकका सन्दर्भमा भन्दा—हामीले यसअघि यसले के जनाउँछ भनेर भनेका थियौँ? यो सामान्य मानवताको इन्साफ र दयाको बोध हो। व्यक्तिमा विवेक छ भनेर भनिनका लागि ऊ सीधा र दयालु हुनुपर्छ। त्यसोभए, व्यक्तिले परमेश्‍वरमा विश्‍वास गरेपछि सामान्य मानवताको सीधापन र दयालुपनलाई कसरी अनुकूलित गर्न र उत्थान गर्न सकिन्छ? यो सत्यताको बुझाइका जगमा निर्मित हुनैपर्छ। अर्थात्, व्यक्तिले सत्यता बुझेपछि, उसले आफूलाई आचरणमा ढाल्‍ने र व्यवहार गर्ने मापदण्ड नै सकारात्मक उद्देश्य हुनेछ, जसले ऊ आफै र अरू सबैका लागि सकारात्मक प्रभाव, मूल्य, र महत्त्व ल्याउनेछ। उसले सत्यता बुझेपछि, परमेश्‍वरले सिकाउनुभएका सत्यता सिद्धान्तहरूका आधारमा सबै कुरालाई हेर्नेछ र सम्हाल्नेछ। अरूका नजरमा, त्यस्तो व्यक्ति निकै सीधा हुन्छ। सीधापन भनेको के हो? सीधा भन्‍नुको अर्थ बायाँ वा दायाँतिर विचलित नहुनु, उग्रता, भावना, व्यक्तिगत हित वा सम्बन्धहरू, वा व्यक्तिगत अभिप्रायहरूले विचलित नहुनु हो, बरु सबैभन्दा सही र उचित उद्देश्य, मानिसहरूको आदर, सम्‍मान, र उच्च सराहना पाउन सबैभन्दा लायक उद्देश्यतर्फ अभ्यास गर्नु हो—वा, यसो भन्‍न सकिन्छ, परमेश्‍वरले असल मान्नुहुने र अनुमोदन गर्नुहुने उद्देश्यतर्फ अभ्यास गर्नु हो। के यो साधारण भ्रष्ट मानवजातिका दृष्टिकोणमा रहेको “सीधापन” भन्दा श्रेष्ठ छैन र? (छ।) यो सीधापनको अर्थ के हो? यो पूर्ण रूपमा सत्यता सिद्धान्तहरू अनुरूप हुन्छ, पूर्ण रूपमा परमेश्‍वरका वचनहरूमा आधारित हुन्छ, र यो विवेकको जगमा निर्माण भएको हुन्छ। जब व्यक्तिले सत्यता बुझ्छ, तब ऊसँग समस्याहरू समाधान गर्ने र मामलाहरू सम्हाल्ने तरिका र सिद्धान्तहरू हुन्छन्, त्यसोभए के यो व्यक्तिको विवेक निकै सिद्ध हुँदैन र? के यसलाई अनुकूलित गरिएको हुँदैन र? (हुन्छ।) त्यसोभए के साँचो व्यक्ति, साँचो सृजित प्राणीमा त्यस्तो विवेक हुनु पर्दैन र? के यस अर्थमा उसमा सीधापन हुनु पर्दैन र? (पर्छ।) व्यक्ति दृढतासाथ सीधा र निष्पक्ष हुनुपर्छ, खुलस्त र स्पष्ट हुनुपर्छ, वा “साँचो पुरुषले केही पनि लुकाउँदैन र ऊ सधैँ आफ्ना कार्यका पक्षमा खडा रहन्छ” भनेर मानिसहरूले बताउने कुराका सन्दर्भमा होइन बरु सत्यता अनुरूप हुने यस हिसाबमा चाहिँ साँचो व्यक्तिमा सीधापन हुनुपर्छ। त्यो उग्रता हो, यसमा कुनै वास्तविक विषयवस्तु हुँदैन, र यो कुरा पूर्ण रूपमा मानिसहरूद्वारा नाटक गरिएको हुन्छ। सीधापनको आधार सत्यता हो; यसमा वास्तविक रूपमा जिइएका अभ्यासहरू हुन्छन्। यसको अर्थ सामान्य मानवता भएको व्यक्तिसँग उसको स्रोत र सुरुवातका रूपमा सत्यता हुन्छ, र उसले परमेश्‍वरका वचनहरू अनुसार विभिन्‍न मामलाहरूलाई लिन र सम्हाल्न सक्छ—सीधापन यसैलाई भनिन्छ। त्यो भन्दा पनि बढी, दयालुपनका बारेमा पनि भनिरहनु पर्दैन; कम्तीमा पनि, यसले विवेक र समझको मानकलाई पार गर्छ। दयालुपनभित्र, कुनै ढोँग हुँदैन, क्रूरता हुनु त परको कुरा हो। यो पूर्ण रूपमा मानिसहरूका लागि फाइदाजनक र सुधारात्मक रहेका तरिकाहरूका आधारमा, र साथ-साथै परमेश्‍वरका मागहरूअनुरूप कार्य गर्नु हो; यो पूर्ण रूपमा परमेश्‍वरको डर मान्ने र दुष्टताबाट अलग बस्‍ने, परमेश्‍वरलाई सन्तुष्ट पार्ने, र परमेश्‍वरको मार्ग पछ्याउने उद्देश्य र मापदण्डहरूका आधारमा कार्य गर्नु हो। यो स्वर्गमुनि, सम्पूर्ण ब्रह्माण्डमा सबैभन्दा दयालु र अद्भुत कुरा हो। आफ्नो जीवनका रूपमा परमेश्‍वरका वचनहरू वा सत्यता भएको व्यक्तिमा निश्चित रूपमा नै सबैभन्दा दयालु हृदय हुन्छ, किनभने उसले सत्यता स्वीकार गर्न सक्छ, र यस कार्यले परमेश्‍वरले मानिसहरूबाट गर्नुहुने मानकअनुरूप हुन्छ। तिनीहरूसँग यस्तो प्रकारको मानवता हुने हुनाले, तिनीहरू सीधा छन् भनेर भन्‍नु उचित हुन्छ, र तिनीहरू दयालु छन् भनेर भन्‍नु पनि उचित हुन्छ। किनभने तिनीहरू सत्यता स्वीकार र अभ्यास गर्न सक्छन्, र आफ्नो कर्तव्य निर्वाह गर्दा तिनीहरू आफ्ना भावनाहरू अनुसार चल्दैनन् वा तिनीहरूसँग महत्त्वाकाङ्क्षा वा कामनाहरू हुँदैनन्, र तिनीहरूले आफूभित्र परम्परागत संस्कृतिका विषहरू बोकेका हुँदैनन्, र नैतिकता र मानवता मापन गर्ने तिनीहरूको मानकलाई शैतानका कुनै पनि दर्शन, विचार, वा दृष्टिकोणले दूषित गरेको हुँदैन—यो पूर्ण रूपमा सत्यता अनुरूप हुन्छ। त्यसोभए मलाई भन, के त्यस्तो विवेक र समझ भएको मानवता अत्यन्तै अनुकूलित भइसकेको हुँदैन र? (हुन्छ।) यस्तो व्यक्तिसँग सत्यता हुने हुनाले, र उसले जिउने जीवनको सार सत्यता नै हुने हुनाले, त्यस्तो जीवन सार भएको उसको मानवता सिद्ध हुन्छ। यदि तिमीहरूलाई “सिद्ध” भन्‍ने शब्द सुन्न मन पर्दैन भने, म यसलाई “अनुकूलित” पनि भन्‍न सक्छु। कम्तीमा पनि, परमेश्‍वरका नजरमा, तिनीहरू अनुकूलित हुन्छन् र परमेश्‍वरले तिनीहरूलाई प्रेम गर्नुहुन्छ। परमेश्‍वरले मानिसहरूमा आफ्ना वचनहरू र सत्यता ढाल्न तिनीहरूमा भएको थोरै विवेक, समझको सचेतना, र लाजको थोरै बोध प्रयोग गर्नुहुन्छ। जब परमेश्‍वरका वचनहरूको सत्यताले तँमा ढालिन्छ, तब तेरो विवेक र समझ कमजोर नहुने वा नलुक्ने मात्र होइन, ती अझै सामान्य र अनुकूलित हुन्छन्। परमेश्‍वरले चाहनुहुने मानवजाति यस्तै हो। सिद्ध भनेर नभनौँ, अनुकूलित भनौँ। किन सिद्ध नभन्‍ने? यदि मैले सिद्ध भनेर भनेँ भने, आत्मिक बुझाइ नभएका कतिपय मानिसहरूले भन्‍नेछन्, “के तपाईंले सिद्ध मानिसहरू नहुनू भनेर भन्‍नुभएको थिएन र?” त्यसकारण कतिपय मानिसहरूले गलत बुझ्न सक्ने भएकाले म यो शब्दबाट जोगिनुपर्छ। वास्तवमा, यदि परमेश्‍वरका नजरमा कुनै कुरालाई अनुकूलित गरिएको छ भने, सृजित मानवजातिबीच यसलाई सिद्ध भनेर भन्‍न सकिन्छ। यो सिद्धता मानिसहरूको कल्पनामा हुने सिद्धता होइन, बरु सुन्दर र असल कुरा, इन्साफको शक्ति, र मानिसहरूको प्रशंसा, तृष्णा, आदर, सम्‍मान, र कदर पाउन लायक सकारात्मक कुरा पनि हो। त्यसकारण, यदि तँ आफ्नो विवेक, आफ्नो आत्मआचरणमा मानवताको सबैभन्दा न्यून सीमा नकाट्ने अवस्थामा मात्रै अड्किएको चाहँदैनस्, बरु आफ्नो विवेकलाई अझै संवेदनशील, अझै सचेत बनाउन, र आफ्नो समझलाई परमेश्‍वरका मागहरू पूरा गर्ने बनाउन चाहन्छस् भने, तँसँग एउटै मात्र मार्ग हुन्छ। यो मार्ग भनेको मानवताका विभिन्‍न कमीकमजोरी र खराबीहरूलाई जित्नु होइन, बरु सत्यता पछ्याउनु, परमेश्‍वरले मानिसहरूलाई सिकाउनुहुने विभिन्‍न सत्यताहरूमा मेहनत लगाउनु, र विभिन्‍न मानिस, घटना, र कामकुराहरूका हकमा परमेश्‍वरले माग गर्नुभएका मानकहरू के-के हुन्, र तैँले यी मानिस, घटना, र कामकुराहरूलाई कसरी हेर्नुपर्छ, लिनुपर्छ, र सम्हाल्नुपर्छ भन्‍ने कुरा बुझ्नु हो। परमेश्‍वरसँग यी सबै पक्षहरूका लागि सिद्धान्त र मानकहरू माग गर्नुभएको छ। तेरो कार्य के हो? यो यी मानकहरू अनुसार यो दिशा, यो उद्देश्यतर्फ अभ्यास गर्नु हो। सुरुमा, सत्यता अभ्यास गर्ने मानकहरू के-के हुन् भनेर खोजी गर् र बुझ्। त्यसपछि, परमेश्‍वरले माग गर्नुभएका मानकहरू अनुसार आफूबाट मागहरू गर्, साथ-साथै परमेश्‍वरका वचनहरू वा सत्यता अनुरूप नरहेका आफ्ना धारणा र कल्पनाहरूमा रहेका विभिन्‍न विचार, दृष्टिकोण, नियम, प्रावधान, र आदि-इत्यादि कुराहरूलाई त्याग्। त्यसपछि, परमेश्‍वरका वचनहरूलाई अलि-अलि गर्दै तेरो अभ्यासका सिद्धान्तहरू बन्न दे। त्याग्‍न सिक्दा, यो कुरा नबिर्सिनू: त्याग्‍नुको उद्देश्य तँलाई रित्तो हृदय बहेको व्यक्ति बनाउनु होइन; परमेश्‍वरले तेरो जीवनमा तात्त्विकता होस् भन्‍ने चाहनुहुन्छ। यो तात्त्विकताले के जनाउँछ? यसले विभिन्‍न मामलाहरूका लागि परमेश्‍वरले माग गर्नुभएका सिद्धान्तहरूलाई जनाउँछ। अवश्य नै, मानिसहरू अभ्यासका विभिन्‍न सिद्धान्तहरूलाई रित्ता सिद्धान्तहरूमा परिणत गरून्, तिनका बारेमा मात्रै कुरा गरून् तर तिनलाई अभ्यास नगरून् भन्‍ने परमेश्‍वरले चाहनुहुन्न। बरु, उहाँ मानिसहरूले यी सत्यता सिद्धान्तहरूलाई आफ्नो जीवनको अंशका रूपमा दृढ रूपमा परिणत गरून्, र परमेश्‍वरका वचनहरूलाई आफ्नो वास्तविक जीवनमा लागू गर्न सकून् भन्‍ने आशा गर्नुहुन्छ। उदाहरणका लागि, कर्तव्य पूरा गर्ने कार्यलाई लिऊँ—यस विषयमा परमेश्‍वरले मानिसहरूबाट माग गर्नुहुने मानक के हो? यो तिनीहरूले व्यावहारिक तवरमा र आफ्नो उचित स्थान अनुसार आफूलाई आचरणमा ढालून् भन्‍ने हो। अर्थात्, आफ्नो कर्तव्य पूरा गर्दा, तँ व्यावहारिक हुनुपर्छ, तँ झाराटारुवा वा सतही हुनु हुँदैन, तैँले अल्याङटल्याङ गर्नु हुँदैन, वा अरूलाई देखाउन काम गर्नु हुँदैन, र तैँले धाक पनि लगाउनु हुँदैन; अवश्य नै, अझै महत्त्वपूर्ण कुरा के हो भने तैँले सत्यता सिद्धान्तहरू अनुसार काम गर्नैपर्छ। तैँले परमेश्‍वरले तँलाई भन्‍नुभए अनुसार व्यवहार गर्नुपर्छ, र परमेश्‍वरले तँलाई नगर्नू भनी भन्‍नुभएका कुराहरू गर्नबाट तँ जोगिनुपर्छ। यदि तँ ती कुराहरू गर्नबाट पूर्ण रूपमा जोगिन सक्दैनस् भने, तिनलाई कम गरेर सुरु गर्, आफ्ना कामना र प्राथमिकताहरूका विरुद्धमा विद्रोह गर्, र बिस्तारै ती कुरा गर्नबाट पूर्ण रूपमा जोगिई—के यो हासिल गर्न सजिलो छैन र? (छ।) मुक्ति पछ्याउने प्रक्रियामा, तैँले परमेश्‍वरका वचनहरूले खुलासा गरेका विभिन्‍न भ्रष्ट स्वभावहरूलाई समाधान गर्नुपर्छ र त्याग्‍नुपर्छ। अवश्य नै, यी भ्रष्ट स्वभावहरूलाई त्याग्‍नु नै अन्तिम उद्देश्य होइन। अन्तिम उद्देश्य भनेको, यी भ्रष्ट स्वभावहरूलाई त्याग्‍ने पूर्वसर्तमा, परमेश्‍वरका वचनहरू र परमेश्‍वरका मागहरूलाई स्वीकार गर्नु हो। तिनलाई स्वीकार गर्नु भनेको तेरो मुड परिवर्तन गर्नका खातिर होइन, न त तँलाई इज्जतको साथ जिउने तुल्याउनका खातिर नै हो; यो तेरो भ्रष्ट स्वभावलाई फाल्नका खातिर हो। अन्तिम उद्देश्य यही हो, किनभने तैँले आफ्ना भ्रष्ट स्वभाव फालेपछि मात्रै तैँले मुक्ति प्राप्त गर्न सक्छस्।

मानिसहरूले मुक्ति प्राप्त गर्नुको सबैभन्दा ठूलो व्यवधान भनेको तिनीहरूको भ्रष्ट स्वभाव हो। तेरो न्यून शिक्षा, वृद्ध अवस्था, वा बोल्ने भद्दा तरिका र आफ्‍नो कुरा व्यक्त गर्ने क्षमताको कमी—यीमध्ये कुनै पनि कुरा मुक्ति पाउनुका सबैभन्दा ठूला व्यवधानहरू होइनन्। तेरो कर्तव्यमा रहेको तेरो कमजोर पेसागत सीप र तैँले त्यसलाई बुझ्ने असमर्थता—तेरो मुक्तिका लागि सबैभन्दा ठूलो व्यवधान यो पनि होइन। त्यसोभए मुक्ति पाउनुको सबैभन्दा ठूलो व्यवधान के हो त? यो तेरो भ्रष्ट स्वभाव हो। अवश्य नै, परमेश्‍वरका वचनहरूमा खुलासा गरिएका मानिसका विभिन्‍न भ्रष्ट स्वभावहरू समाधान गर्न मानिसहरूलाई सजिलो हुँदैन। यो मानिसहरू आफ्ना भ्रष्ट स्वभाव त्याग्‍न अनिच्छुक भएकाले होइन, न त तिनीहरूका विचार र दृष्टिकोणहरू पुरानो भएकाले नै हो, र अवश्य नै, यो तिनीहरूको मानवताका खराबी वा कमीकमजोरीहरूका कारण, र मानिसहरू बोधो भएकाले, प्रतिक्रिया दिन सुस्त भएकाले, र आदि-इत्यादि कारणले गर्दा त झनै होइन—यीमध्ये कुनै पनि कुरा समस्याको जड होइनन्। त्यसोभए किन त? मानिसहरूको हृदयमा तिनीहरूको भ्रष्ट स्वभावले जरा गाडेकोले मात्रै हो, मानिसहरूले चाहेकै भरमा तिनलाई त्याग्‍न सक्दैनन्, र त्यसकारण तिनीहरूले आफ्नो कर्तव्य पूरा गर्दा तिनीहरूको भ्रष्ट स्वभाव प्रायजसो बाधाहरू दिन र समस्याहरू पैदा गर्न बाहिर निस्कन्छन्। उदाहरणका लागि, मानौँ तँ मण्डली अगुवा होस्, र तैँले कुनै गलत काम गरिस् र तँलाई काट-छाँटमा गरियो। त्यस्तो अवस्थामा, तैँले यसलाई स्वीकार गर्नुपर्छ, तैँले गलत काम गरेको छस् भनेर मान्नुपर्छ, तँ पश्चात्ताप गर्न इच्छुक हुनुपर्छ, र तैँले त्यो गलत शैलीलाई उल्ट्याउनुपर्छ र सत्यता सिद्धान्तहरू अनुसार कार्य गर्नुपर्छ। यो अत्यन्तै सरल मामला हो, तर तैँले त्यसो गर्न सक्दैनस्। तैँले यस्तो सोच्छस्, “के तिनीहरूले मलाई अप्रिय ठानेकाले र मलाई बर्खास्त गर्न चाहेकाले मलाई यसरी काट-छाँट गरिएको हो?” तेरो हृदयमा गुनासा र गलतफहमीहरू पैदा हुन्छन्, र तँ परमेश्‍वरसँग बहस समेत गर्ने प्रयास गर्छस्, “तपाईंले मलाई अप्रिय ठान्‍नुहुन्छ र मलाई बर्खास्त गर्न र हटाउन चाहनुहुन्छ, त्यसकारण ठीक छ, म सीधा-सीधा भन्छु। मैले अठार वर्षको उमेरमा परमेश्‍वरमा विश्‍वास गर्न थालेँ, म यतिका वर्ष अगुवा रहेको छु, परिवार र करियर त्यागेको छु, विवाह र परिवार त्यागेको छु—यी कुराहरूको हिसाब कसरी गरिनेछ?” तैँले जति हिसाबकिताब गर्छस्, तँ त्यति नै तनावग्रस्त हुन्छस्। के यो त्याग्‍न नसक्नु मात्रै हो त? होइन। तैँले किन यी कुराहरू त्याग्‍न सक्दैनस्? यहाँ एउटा जड समस्या छ। जब तँलाई काट-छाँट गरिन्छ, तब तँलाई तँ अन्यायमा परेको छस् भन्‍ने लाग्छ, तँलाई गुनासो गर्छस् र हृदयमा तँलाई अवज्ञाकारी महसुस हुन्छ, र तँ बहस गर्ने र आफूलाई सही साबित गर्ने प्रयास पनि गर्छस्, र अरूलाई तेरो पक्षमा खडा हुन समेत अनुरोध गर्छस्। तँ किन यस्तो व्यवहार गर्छस्? (किनभने हामीमा भ्रष्ट स्वभावहरू हुन्छन्।) एउटै मात्र कारण छ, एउटा जड कारण: तँमा समाधान नभएका भ्रष्ट स्वभावहरू छन्। तिमीहरूमध्ये कतिपयले भन्‍नेछौ, “के मेरो जन्मजात क्षमता र सक्षमता अपर्याप्त भएकोले र मैले काम गर्न नसक्‍ने हुनाले हो?” तिमीहरूमध्ये कतिपयका लागि, यो एउटा कारण हो; कमजोर क्षमताका कारण तिमीहरू कामका लागि अयोग्य छौ, र तिमीहरू सत्यता पनि बुझ्दैनौ, त्यसकारण तिमीहरू अवरोध र बाधाहरू दिने कुराहरू गर्छौ। के यो साँच्‍चै नै तेरो क्षमता कमजोर भएकोले मात्रै हो त? त्यो त एउटा पक्ष मात्रै हो। मूल समस्या के हो भने तेरो विवेकमा समस्या छ। तेरो विवेकको यो समस्या तेरा भ्रष्ट स्वभावसँग सीधै सम्बन्धित हुन्छ। तैँले अवरोध र बाधाहरू दिने कुराहरू गरिस् अनि काट-छाँटमा परिस्—तैँले यस कुरालाई कसरी लिनुपर्छ? तैँले तँ कामका लागि अयोग्य भएको मामलालाई कसरी लिन्छस्? यदि तँ सत्यता अभ्यास गर्न सक्छस् भने, यी समस्याहरू होइनन्, र तैँले तिनलाई सही रूपमा लिन सक्छस्। तर धेरैजसो मानिसहरूले यी कुराहरू सामना गर्दा कसरी व्यवहार गर्छन्? तिनीहरू बहस गर्ने प्रयास गर्छन्, गुनासो गर्छन्, नकारात्मक बन्छन्, र उग्र रूपमा बोल्ने समेत गर्छन्, “के तिमीले मेरो क्षमता कमजोर छ र म सक्षम छैनँ भन्‍ने सोचेकाले मात्रै यस्तो भएको होइन र? के परमेश्‍वरले मलाई यो क्षमता दिनुभएको छैन र? तैपनि म काम गर्न सक्दिनँ भनेर तिमी गुनासो गर्छौ! यदि तिमीलाई म अप्रिय लाग्छु भने, तिमीले पहिले नै भन्‍नुपर्थ्यो!” काट-छाँटमा पर्दा अलिक कठोर शब्दहरू प्रयोग गरियो भने, तिनीहरू सोच्छन्, “के आशिष्‌हरू प्राप्त गर्ने मेरो आशा गुमेको हो? यस जीवनमा मेरो हैसियत जोखिममा छ, र सायद मसँग आउने संसारमा पनि कुनै आशा छैन।” के तिनीहरूसँग सत्यता खोजी गर्ने कुनै अभिप्राय हुन्छ? के तिनीहरू हृदयमा समर्पित हुन सक्छन्? तिनीहरूलाई समर्पित हुन सजिलो हुँदैन। अन्तिम विश्लेषणमा हेर्दा, यी सबै प्रकटीकरणहरू, मानिसहरूमा भ्रष्ट स्वभाव भएकोले आएका हुन्छन्। तेरो क्षमता कमजोर छ र तँ कामका लागि अयोग्य छस्—त्यो मानवजातिको प्राकृतिक कमीकमजोरी वा खराबीहरूमध्ये एउटा मात्रै हो; त्यो समस्या होइन। तेरा प्राकृतिक कमीकमजोरी र खराबीहरू ठूला भए पनि र तँ कामका लागि अयोग्य भए पनि, परमेश्‍वरले तँप्रति कुनै घृणा वा तिरस्कार पटक्कै महसुस गर्नुहुन्न। तर, तँ कामका लागि अयोग्य हुनुको अलावा, तँ आफ्ना समस्याहरू पहिचान गर्दैनस्, र गुनासो पनि गर्छस्, प्रतिरोधी महसुस गर्छस्, र तँ अन्त्यमा नकारात्मक बन्छस् र आफ्नो कर्तव्य त्याग्छस्—यो के हो? यो भ्रष्ट स्वभाव हो। तैँले समाधान गर्नुपर्ने कुरा यही हो। होइन त? (हो।) तेरा भ्रष्ट स्वभाव समाधान भएपछि, जुन काम गर्न तेरो क्षमता र तेरो मानवताका अवस्थाहरू योग्य हुन्छन्, त्यो काममा तँ प्रयोग गर्न लायक बन्नेछस्। तर, यदि तँ आफ्नो भ्रष्ट स्वभावलाई समाधान गर्दैनस्, र सत्यता अनुसार अभ्यास गर्न सक्दैनस्, तँ काट-छाँटमा समर्पित हुन सक्दैनस्, वा खुलासामा समर्पित हुन सक्दैनस् भने, तेरो क्षमता जति नै असल भए पनि, तेरो मानवताका अवस्थाहरू जति नै उत्कृष्ट भए पनि, तँ प्रयोगका लागि योग्य हुनेछैनस्। बुझिस्? (बुझेँ।) मलाई भन्, हामीले भर्खरै सङ्गति गरेको कुराको अर्थ के थियो र? (परमेश्‍वरमा विश्‍वास गर्दा, सबैभन्दा महत्त्वपूर्ण कुरा भनेको आफ्ना भ्रष्ट स्वभाव थाहा हुनु हो। व्यक्तिले मानवताका बाहिरी खराबी वा कमीकमजोरीहरूलाई होइन, बरु उसका भ्रष्ट स्वभावलाई समाधान गर्ने कार्यमा जोड दिनुपर्छ। जब हामी परिस्थितिहरू सामना गर्छौँ, तब हामी सधैँ बाहिरी मामलाहरूमा फस्छौँ, हामी आधारभूत रूपमा अत्यावश्यक समस्याहरू समाधान गर्न सक्दैनौँ, र हामीले काट-छाँटप्रतिको समर्पण र परमेश्‍वरले खडा गर्नुभएका वातावरणहरूप्रतिको समर्पण पनि हासिल गर्न सक्दैनौँ।) यदि तेरा भ्रष्ट स्वभाव समाधान भए, र तैँले सामना गर्ने मामलाहरूमा, तँ सत्यता सिद्धान्तहरू बुझ्न सक्छस्, र तिनलाई सिद्धान्तहरू अनुसार कसरी सम्हाल्ने भन्‍ने तँलाई थाहा हुन्छ भने, तँ आफ्नो कर्तव्य पूरा गर्दा प्रयोग गर्न लायक हुनेछस्। तेरो क्षमता उच्च भए पनि वा न्यून भए पनि र तँसँग जति नै धेरै प्रतिभा भए पनि, यदि तेरा भ्रष्ट स्वभाव समाधान भएनन् भने, तँलाई जुनसुकै पदमा राखिए पनि, तँ प्रयोग गर्न लायक हुनेछैनस्। यसको विपरीत, यदि तेरो क्षमता र सक्षमता सीमित छन्, तर तैँले तेरो कामको दायराभित्र तैँले बुझ्नुपर्ने र बोध गर्नुपर्ने सत्यता सिद्धान्तहरू लगायत विभिन्‍न सत्यता सिद्धान्तहरू बुझेको छस्, र तेरा भ्रष्ट स्वभाव समाधान भएका छन् भने, तँ प्रयोग गर्न लायक व्यक्ति हुनेछस्। बुझिस्? तिमीहरूले यी वचनहरूलाई पूर्ण रूपमा बुझ्नका लागि केही समयसम्म तिनलाई अङ्गीकार गर्नुपर्ने हुनसक्छ।

हाल, धेरैजसो मानिसहरू अझै पनि आफ्नो कर्तव्य पूरा गर्दा वरदानहरूमा भर पर्छन् र प्रावधानहरू पालन गर्छन्। तिनीहरूले पाप वा दुष्कर्म नगरेसम्म, आफ्नो कर्तव्य पूरा गरेका हुन्छन् भन्‍ने विश्‍वास गर्छन्। तिनीहरूले आफ्ना भ्रष्ट स्वभावलाई समाधान गर्नका लागि सत्यता पछ्याउनमा र आत्म-चिन्तनमा ध्यान दिँदैनन्। धेरैजसो मानिसहरू शैली र व्यवहारहरूमा फस्छन् र डुब्छन्, तर सत्यता खोजी गर्नमा र सिद्धान्तहरू अनुसार काम गर्नमा ध्यान दिँदैनन्। तिनीहरू आफूले गर्न सक्‍ने कुरा गरेर मात्रै सन्तुष्ट हुन्छन्, अवरोध वा बाधाहरू नदिने, वा कामकुराहरूलाई हानि नगर्ने प्रयास गर्छन्, त्यति हो। धेरैजसो मानिसहरूले अझै काट-छाँट वा खुलासाको सामना गरेका हुँदैनन्, न त तिनीहरूले सजाय र न्याय नै अनुभव गरेका हुन्छन्, गम्भीर परीक्षाहरूको चरण अनुभव गर्नु त परको कुरा हो, त्यसकारण धेरैजसो मानिसहरूको भ्रष्ट स्वभाव परिवर्तन हुन थालेको छैन। यो राम्रो खबर होइन, तर यो तथ्य हो। म एउटा उदाहरण दिनेछु, र त्यसपछि के भइरहेको छ भनेर तिमीहरूलाई थाहा हुनेछ। हेर् त, अहिले कर्तव्य पूरा गर्ने धेरैजसो मानिसहरू साधारण अनुयायीहरू हुन्; तिनीहरूसँग हैसियत छैन, र तिनीहरू हैसियत र शक्ति पाएर काम निर्वाह गरिरहेका अवस्थामा पुगेका छैनन्। धेरैजसो मानिसहरूले अभ्यास गर्ने आधारभूत सिद्धान्त भनेको आज्ञाकारी र समर्पित हुनु हो। तिनीहरू के सोच्छन् भने, जे भए पनि, अगुवाहरूले माथिका कामका प्रबन्धहरू अनुसार सङ्गति गरिरहेका हुन्छन्, त्यसकारण अगुवाहरूले तिनीहरूलाई जे गर्न लगाउँछन्, अगुवाहरूले तिनीहरूलाई जसरी गर्न लगाउँछन् तिनीहरूले त्यही त्यसरी गर्नु मात्र पर्छ, र तिनीहरूले सही वा गलत कुरा खुट्ट्याउनु वा त्यो सत्यता अनुरूप छ कि छैन भनेर अनुसन्धान गर्नु पर्दैन, अनि तिनीहरूले गल्ती नगरेसम्म, त्यो ठीकै हुन्छ। के यो आफ्नो जीवनका रूपमा सत्यता सिद्धान्तहरू हुनु हो? (होइन।) त्यसोभए तँसँग तेरो जीवनको रूपमा सत्यता छ भनेर कुन परिस्थितिमा निश्‍चित गर्न सकिन्छ? जब तँलाई मण्डलीको काम गर्न अगुवाका रूपमा छनौट गरिन्छ; यसले मानिसहरूलाई सबैभन्दा बढी प्रकट गर्छ। मामलाहरू सम्हाल्दा तँसँग सिद्धान्तहरू हुन्छन् कि हुँदैनन् र तैँले प्रकाश गर्ने तेरा कति वटा भ्रष्ट स्वभावहरूले तँसँग सत्यता वास्तविकता छ कि छैन, र तँ अगुवा वा कामदार हुन योग्य छस् कि छैनस् भन्‍ने कुरालाई प्रमाणित गर्न सक्छ। यदि तँ भ्रष्ट स्वभावहरू प्रकाश गर्छस् भने, तैँले यसलाई कसरी लिनुपर्छ? तैँले खुलस्त भएर सत्यताबारे सङ्गति गर्नुपर्छ कि ढाकछोप गरेर देखावटी रूप धारण गर्नुपर्छ? मानिसहरू सबैभन्दा बढी प्रकाश हुने समय पनि यही हो। मण्डलीमा धेरैजसो मानिसहरू सत्यता सिद्धान्तहरू अनुसार कामकुराहरूलाई हेर्न सक्दैनन्; बरु, तिनीहरू आफ्ना धारणा र कल्पनाहरू अनुसार, र आफ्ना प्राथमिकताहरूका आधारमा कामकुराहरू हेर्छन् र टिप्पणी गर्छन्। धेरैजसो मानिसहरू यसो सोच्छन्, “मैले आफ्नो कर्तव्यमा ठूला गल्तीहरू नगरेसम्म, र मैले कामलाई यसरी अघि बढाएसम्म, त्यो नै पर्याप्त हुन्छ। यदि मैले ठूलो गल्ती गरेँ र मलाई आत्म-चिन्तनका लागि अलग गरियो वा म समूह ‘ख’ मा सारिएँ भने, त्यो मेरो दुर्भाग्य मात्रै हुनेछ।” यो परिस्थितिले के कुरालाई चित्रण गर्छ? तँ आफ्नो कर्तव्य पूरा गर्ने प्रक्रियामा आज्ञाकारी र समर्पित हुन सक्‍ने भए पनि, तैँले गर्न लगाइएको जेसुकै कुरा गर्न सक्‍ने भए पनि, यसको अर्थ तँसँग तेरो जीवनका रूपमा सत्यता छ भन्‍ने हुँदैन, र यसको अर्थ तँ परमेश्‍वरमा समर्पित हुने व्यक्ति होस् भन्‍ने हुँदैन। जब तँ अगुवाका रूपमा छनौट हुन्छस् र तैँले त्यो हैसियत प्राप्त गर्छस्, तब तँ प्रकाश हुनेछस्। किन? तैँले हैसियत पाएपछि, मनपरी गर्नेछस्, सबै कुराको कमान लिनेछस्, पूर्ण प्रभुत्व जमाउनेछस्, र स्वतन्त्र राज्य स्थापना गर्नेछस्; तैँले उग्रताका आधारमा, आफ्ना भ्रष्ट स्वभावका आधारमा, र आफ्ना कामना र महत्त्वाकाङ्क्षाहरूका आधारमा कार्य गर्नेछस्। त्यसकारण, तँ अझै पनि प्रयोग गर्न लायक हुँदैनस्। अहिलेसम्म, उनान्सय प्रतिशत मानिसहरू यस्तो प्रकारको स्थिति र अवस्थामा छन् भनेर भन्‍न सकिन्छ। धेरैजसो मानिसहरूले वर्षौँ आफ्नो कर्तव्य पूरा गरेका भए पनि र बाहिरी रूपमा तुलनात्मक रूपमा आज्ञाकारी र असल व्यवहार देखाएका भए पनि, के यसको अर्थ तिनीहरूसँग उप्रान्त भ्रष्ट स्वभाव नै हुँदैन भन्‍ने हुन्छ? (हुँदैन।) तिनीहरूको व्यवहार उप्रान्त संयमहीन हुँदैन, बाहिरी रूपमा तिनीहरू असल व्यवहार गर्छन्, र तिनीहरूमा थोरै भए पनि सन्तको शिष्टता छ जस्तो देखिन्छ, तर तिनीहरूले आफ्ना भ्रष्ट स्वभावलाई समाधान गर्न सक्रिय रूपमा सत्यता खोजी नगर्ने हुनाले तिनीहरूको भ्रष्ट स्वभाव अलिकति पनि परिवर्तन भएको हुँदैन। जब तिनीहरूको काममा समस्याहरू देखा पर्छन्, तब चाहे तिनीहरूलाई अगुवाहरूले वा माथिले काट-छाँट गरून्, तिनीहरूले बढीमा यस्तो सोच्छन्, “ठीक छ, तिनीहरूले मलाई यो कुरा सच्याउन भने, म यसलाई सच्याउनेछु। म बस अलिक बढी कठिनाइ सहनेछु, अझै बढी समय खर्च गर्नेछु, र चाँडो गरेर यो काम फेरि दोहोर्‍याएर गर्नेछु।” तिनीहरूमा यस्तो मनोवृत्ति र मानसिकता मात्रै हुन्छ। यसले सत्यताप्रतिको समर्पण प्रतिनिधित्व गर्दैन, र यसले साँचो समर्पण प्रतिनिधित्व गर्दैन। यो मानसिकता कहाँबाट आउँछ? यो कुरा परमेश्‍वरमाथिको मानिसहरूको विश्‍वासमा, तिनीहरूसँग सकारात्मक तृष्णा हुन्छ, असल मानिसहरू बन्‍ने तृष्णा हुन्छ, मानक अनुरूपका सृजित प्राणी बन्‍ने तृष्णा हुन्छ भन्‍ने तथ्यबाट आउँछ। यो चाहनाले मानिसहरूको दैनिक जीवनमा र तिनीहरूको कर्तव्य निर्वाहमा यस्तो प्रकारको मानसिकता ल्याउँछ; मानव भाषामा भन्दा, यो यस्तो हुन्छ: “समस्या पैदा नगर्, हामी सबैले सही व्यवहार गरौँ।” “सही व्यवहार” ले के जनाउँछ? के यो सत्यता सिद्धान्त हो? यसले तँलाई पालन गर्न, नियमहरू पालन गर्न, र समस्या पैदा नगर्ने मात्र तुल्याउँछ। मानिसहरूका लागि न्यूनतम मापदण्ड यही हो, र यो सत्यता सिद्धान्त बन्‍न सक्‍ने अवस्थामा पुगेको हुँदैन। त्यसोभए सत्यता सिद्धान्त के हो त? यो त तैँले सक्रिय रूपमा परमेश्‍वरका अभिप्रायहरू खोजी गर्नुपर्छ भन्‍ने हो। जब तैँले भ्रष्ट स्वभावहरू प्रकाश गर्छस्, जब तँमा स्वार्थी कामनाहरू जाग्छन् वा जब तँमा उग्रता प्रकट हुन्छ, जब भ्रष्ट स्वभावहरूले तँमा एउटा स्थिति पैदा गर्छन्, तब तैँले यी प्रकटीकरणहरूलाई सक्रिय रूपमा परमेश्‍वरका वचनहरूसँग तुलना गर्नुपर्छ। परमेश्‍वरका वचनहरूको अन्तर्दृष्टि, मार्गदर्शन, सहयोग, साथ, र कडा न्याय र सजाय समेतद्वारा, तैँले अलि-अलि गर्दै परमेश्‍वरका वचनहरूप्रतिको आफ्नो मनोवृत्ति परिवर्तन गर्छस्, परमेश्‍वरका वचनहरूलाई स्वीकार गर्ने तेरो स्तर झन्-झन् उच्च हुँदै जान्छ, र तैँले परमेश्‍वरका वचनहरूलाई झन्-झन् बढी अनुमोदन गर्छस् र आमेन भन्छस्। त्यसपछि तैँले परमेश्‍वरका वचनहरूलाई आफूभित्र स्वीकार गर्छस्, भ्रमपूर्ण विचार र दृष्टिकोणहरू त्याग्छस्, र उप्रान्त मानिसको उत्तराधिकारलाई पक्रिराख्दैनस्; तँ सत्यता स्वीकार गर्न सक्ने हुन्छस्, र आफ्नो वरिपरिका मानिस, घटना, र कामकुराहरूलाई सम्हाल्न सक्ने, र परमेश्‍वरका वचनहरू र सत्यता सिद्धान्तहरू अनुसार मानिस, घटना, र कामकुराहरूप्रतिको तेरो दृष्टिकोण, अडान, र हेराइलाई परिवर्तन गर्न सक्ने हुन्छस्। तेरा भ्रष्ट स्वभावलाई समाधान गर्ने मार्ग यही हो। त्यसोभए के अहिले तिमीहरूसँग यस्तो प्रकारको सक्रिय अभ्यास छ त? मलाई लाग्छ, उनान्सय प्रतिशत मानिसहरूसँग छैन। धेरैजसो मानिसहरूका अनुभवात्मक गवाही लेखहरू तिनीहरूलाई निश्‍चित तरिकाले कार्य गर्न बाध्य गर्ने वातावरण अनुभव गर्ने अनि आफ्नो व्यवहारमा “परमेश्‍वरप्रतिको समर्पण” हासिल गर्नेबारे हुन्छन्। तिनीहरू आफूसँग सत्यता वास्तविकता छ भन्‍ने सोच्दै आफूसँग निकै प्रसन्न हुन्छन्। तैँले गवाही लेखेको भए पनि, यो वास्तवमा घमण्ड गर्ने, आफ्नो गवाही दिने, र आफूलाई स्थापित गर्ने कार्यसँग सम्बन्धित हुन्छ: “हेर्नुहोस्, मसँग गवाही छ। मैले परमेश्‍वरलाई निराश तुल्याइनँ। म यो वातावरणमा आफ्नो कर्तव्यमा दृढ रूपमा लागिरहेँ!” अरू मानिसहरूका अनुभवात्मक गवाहीका लेखहरू, काट-छाँटमा परेपछि, तिनीहरूले कसरी चिन्तन गरे र तिनीहरू झाराटारुवा रहेछन् र तिनीहरूले परमेश्‍वरलाई सन्तुष्ट पारेका रहेनछन्, र अहिले तिनीहरू पश्चात्ताप गर्न इच्छुक छन् भन्‍ने बुझाइमा पुगे भन्‍ने बारेमा हुन्छन्। केही समय तिनीहरूले पश्चात्ताप देखाए पनि, र तिनीहरूले उप्रान्त झाराटारुवा छैनन् जस्तो देखिए पनि, के तिनीहरूको भ्रष्ट स्वभाव परिवर्तन भएको हुन्छ? हुँदैन। पर्दा पछाडि, तिनीहरू अझै पनि अत्यन्तै अहङ्कारी र घमण्डी हुन्छन्। तिनीहरूले मानिस र कामकुराहरूलाई हेर्ने र सम्हाल्ने अडान, दृष्टिकोण, र हेराइहरू परमेश्‍वरका वचनहरूमा पटक्‍कै आधारित हुँदैनन्। त्यसकारण तिनीहरूका भ्रष्ट स्वभाव पटक्‍कै परिवर्तन हुन थालेका हुँदैनन्! त्यसोभए, तैँले उल्लेख गर्ने परिवर्तन के हो? यो व्यवहार, जीवनशैली, र सायद तैँले अरूसँग अन्तरक्रिया गर्ने र मामलाहरू सम्हाल्ने ढङ्ग, अभिव्यक्तिको शैली, र तरिकामा आएको परिवर्तन मात्रै हो। तेरो आस्था पनि अझ दह्रिलो भएको हुन्छ; तैँले विभिन्‍न वातावरणहरूमा धेरै पटक काट-छाँटका घटना भोगेपछि सत्यता खोजी गर्न सक्छस्, र अहिले धेरै सत्यता बुझ्छस्, र परमेश्‍वरलाई पछ्याउने तेरो सङ्कल्प पहिलेको भन्दा दृढ भएको छ—यी सबै पक्षहरू परिवर्तन भएका छन्। यी परिवर्तनहरूले मानिसहरूलाई मुक्ति प्राप्त गर्नमा अझै बढी आत्मविश्‍वास दिन्छन्, सत्यता पछ्याउन अझै इच्छुक बनाउँछन्, र परमेश्‍वरलाई पछ्याउनमा अझै आशावादी र सकारात्मक बनाउँछन्। तिनीहरूको मार्गमा जस्तोसुकै परीक्षा वा सङ्कष्टहरू आइपरे पनि, तिनीहरू यति नकारात्मक बन्दैनन् कि तिनीहरूले आफ्नो आस्था नै त्यागून्। तर, यी सामान्य मानवतामा बाहिरी रूपमा जिइने कुराहरूमा आउने परिवर्तनहरू मात्रै हुन्। यी तुलनात्मक रूपमा सकारात्मक र सक्रिय विचार र दृष्टिकोणहरूले बिस्तारै मानिसहरूको हृदय ओगट्छन्। यी परिवर्तनहरू तिनीहरूको हृदय जागृत र पुनःजीवन्त भइरहेको छ भन्‍ने कुराका सङ्केत हुन्। अर्थात्, मानिसहरू अझै सक्रिय र उत्प्रेरित बन्छन्, र तिनीहरूले सकारात्मक कुराहरूको अझै धेरै तृष्णा गर्छन्, र परमेश्‍वरका वचनहरू, उहाँको काम, र उहाँका मागहरू पछ्याउनमा अझै बढी आत्मविश्‍वासी हुन्छन्। स्वाभाविक रूपमै, तिनीहरूसँग परमेश्‍वरले गरिरहनुभएको सबैभन्दा महत्त्वपूर्ण कामबारे—मानिसहरूलाई मुक्ति दिने कामबारे पनि झन् स्पष्ट अवधारणा हुन्छ। यी अवस्थाहरूका आधारमा हेर्दा, धेरै मानिसहरूले पहिलेको भन्दा अझै व्यावहारिक तरिकाले, अझै नियम पालना गर्ने तरिकाले, र अझै आज्ञाकारी ढङ्गले आफ्नो कर्तव्य पूरा गर्छन्। तिनीहरूको कर्तव्यको प्रभावकारितामा सुधार आउँछ, विशेष गरी प्राविधिक काममा, जुन अब झन् छिटो अघि बढ्छ। तिनीहरू पहिले जत्तिको सुस्त हुँदैनन्, जब केही दिन लाग्‍ने कार्यहरू एक हप्ता वा त्योभन्दा बढी समयसम्म लम्बिरहन्थे—अब केही दिनमा मात्रै पनि नतिजाहरू देखा पर्छन्। अवश्य नै, यो राम्रो खबर हो। तर खराब खबर के हो त? तिमीहरूले प्रकाश गर्ने र प्रदर्शन गर्ने कुराहरू व्यवहार, सोचाइ, र मानसिकतामा आउने परिवर्तनहरू, र तिमीहरूको अवचेतनमा तुलनात्मक रूपमा सकारात्मक, सक्रिय, र आशावादी केही तत्त्वहरू जागृत भइरहेका केही सङ्केतहरू मात्रै हुन्। तर, यी सङ्केतहरूले तिमीहरूका भ्रष्ट स्वभाव परिवर्तन हुन थालेका छन् भन्‍ने अर्थ दिँदैनन्। यो खबर त्यति राम्रो छैन, होइन र? (अहँ, छैन।) यो त्यति राम्रो नभए पनि, यो भ्रष्ट मानवजातिलाई मुक्ति हासिल गर्नका लागि अपरिहार्य प्रक्रिया हो। मानिसहरू यति दयनीय र कमजोर, यति अपरिपक्‍व हुन्छन्, र तिनीहरूको जीवन प्रवेशको गति र भ्रष्ट स्वभाव फाल्ने गति यति सुस्त हुन्छ। यस्तो सुस्त गतिको आधारभूत कारण के हो भने यस्तो मानवजातिमा सत्यता स्वीकार गर्ने क्षमताको कमी हुन्छ, र तिनीहरू सत्यता, सकारात्मक कुराहरू, र परमेश्‍वरबाट आउने कुनै पनि कुराप्रति यति बोधो हुन्छन्।

कतिपय मानिसहरूले परमेश्‍वरमा विश्‍वास गरेको दश, बीस, वा तीस वर्षभन्दा बढी भएको हुन्छ, तैपनि यति धेरै वर्षपछि, तिनीहरूले आफू आफ्नो बाहिरी व्यवहारमा अलिक परिवर्तन भएका छन् र हृदयमा थोरै चेतना अनुभव मात्रै गरेका छन्, तर तिनीहरूका भ्रष्ट स्वभावमा आधारभूत परिवर्तन आएको छैन भन्‍ने कुरा अहिले मात्रै महसुस गर्छन्। कतिपयले, आफूमा केही व्यवहारगत परिवर्तनहरू देख्दा, यो जीवन स्वभाव परिवर्तन हो भन्‍ने सोच्छन् र अरूको अघि यसो भनेर फुइँ समेत लगाउँछन्, “हेर त, के मेरो जीवन स्वभाव परिवर्तन भएको छैन र?” वास्तवमा, तँ व्यवहारमा मात्रै परिवर्तन भएको हुन्छस्; तँसँग स्वभाव परिवर्तनका वास्तविक प्रकटीकरणहरू हुँदैनन् र तैँले सामान्य मानवता जिएको हुँदैनस्। त्यसोभए, तेरो स्वभाव परिवर्तन भएको छ कि छैन भन्ने कुरा कसैले कसरी थाहा पाउन सक्छ? यो अनुहार हेरेर थाहा पाइने कुरा होइन; यो कुरा कसैले तेरो बाहिरी रूप हेरेर, तैँले भनेको कुरा सुनेर, तैँले आफ्ना सङ्कल्प र चाहनाहरू व्यक्त गरेको सुनेर पत्ता लगाउन त झनै सक्दैन—सङ्कल्प र चाहनाहरू सबैभन्दा खोक्रा कुराहरू हुन्। त्यसोभए कसैले कसरी थाहा पाउन सक्छ त? तँलाई प्रोत्साहन, सुपरिवेक्षण नगरी, वा तँलाई साथ र सहयोगसमेत नगरी, तँसँग हरेक मामलालाई परमेश्‍वरका वचनहरू अनुसार हेर्ने र सम्हाल्ने मार्ग र क्षमता छ कि छैन, र तैँले गर्ने सबै कुरामा आफूलाई संयमित गर्नका लागि तँसँग परमेश्‍वरका वचनहरू तेरो हृदयमा तेरो जीवनका रूपमा छन् कि छैनन् भन्‍ने कुरालाई हेरेर यो कुरा पत्ता लगाउन सक्छ। यदि तँ यो स्तरमा पुगेको छैनस् भने, हामी योभन्दा तल्लो स्तरबारे कुरा गरौँ: तँसँग आफूले गर्ने र भन्‍ने सबै कुरामा सिद्धान्तका रूपमा परमेश्‍वरका वचनहरू प्रयोग गर्ने सचेतना छ कि छैन। यदि तैँले यो कुरा हासिल गर्न सक्दैनस् भने, दुःखको कुरा, तँसँग जीवनका रूपमा सत्यता छैन। तेरा भ्रष्ट स्वभावहरू अझै पनि तेरो जीवन हुन्; तिनले अझै पनि तँलाई कुनै पनि बेला, कुनै पनि ठाउँमा नियन्त्रण गर्न सक्छन्, तेरो अभिज्ञता अनि तेरा विचार र दृष्टिकोणहरूमा प्रभुत्व जमाउन सक्छन्। कुनै पनि बेला, कुनै पनि ठाउँमा, तैँले कुनै पनि व्यक्ति, घटना, वा कामकुरालाई आफ्ना भावना, मुड, चाहना, मूल्याङ्कन, दृष्टिकोण, र प्राथमिकताहरूका आधारमा व्यवहार गर्नेछस् र सम्हाल्नेछस्। तँ अझै पनि ठूलो खतरामा हुन्छस्; तैँले अझै पनि आत्मनिर्भर रूपमा आफ्नो कर्तव्य पूरा गर्न सक्दैनस्, र तँ आत्मनिर्भर रूपमा जिउन सक्दैनस्—तँ सधैँ अरूमा भर पर्नुपर्छ, र अरूको आडविना, तँ ढल्‍नेछस्। यसको अर्थ तेरो कद अत्यन्तै सानो छ भन्‍ने हुन्छ; यसले तैँले आफ्नो जीवनका रूपमा सत्यता प्राप्त गरेको छैनस् भन्‍ने कुरा प्रमाणित गर्छ। जीवनका रूपमा सत्यता प्राप्त नगर्नुको अर्थ के हो? यसको अर्थ तँसँग खराब कामकुराहरू गर्न वा ठूला गल्तीहरू गर्नबाट तँलाई रोक्ने एक-दुई वटा सिद्धान्तहरू मात्रै छन्। अर्थात्, जब तेरो चेतना सामान्य हुन्छ, र कसैले पनि तँलाई उक्साउने वा भड्काउने गरिरहेको हुँदैन, तब तैँले कदापि जानी-जानी परमेश्‍वरको निन्दा गर्नेछैनस्, परमेश्‍वरलाई सराप्नेछैनस्, वा मण्डलीको काममा अवरोध र बाधा दिनेछैनस्। तर, तैँले जानी-जानी त्यसो गर्नेछैनस् भन्‍नुको अर्थ तँ त्यसो गर्न असमर्थ छस् भन्‍ने हुँदैन; तैँले सक्रिय रूपमा त्यसो नगर्न सक्छस्, तर तैँले अझै पनि निष्क्रिय रूपमा त्यसो गर्न सक्छस्। यहाँ निष्क्रिय रूपमा भन्‍नाले केलाई जनाउँछ? यसको अर्थ तेरा भ्रष्ट स्वभाव कुनै पनि बेला तँलाई नियन्त्रण गर्न र तँलाई जेसुकै भन्‍न र गर्न लगाउन, र कुनै पनि बेला कुनै व्यक्ति वा मामलालाई भ्रमपूर्ण दृष्टिकोणले हेर्न लगाउन, अनि त्यसपछि कुनै मामला सम्हाल्न वा कुनै प्रकारको व्यक्तिलाई सम्हाल्नका लागि तेरा भ्रष्ट स्वभाव प्रयोग गर्न लगाउन सक्छ। उदाहरणका लागि, मानौँ तैँले कुनै गलत काम गरेको छस् र तैँले माथिलाई, अगुवाहरूलाई, वा अरू कसैलाई यो कुरा थाहा दिनु हुँदैन भन्‍ने सोच्छस्। यसको पछाडिको कारण जेसुकै भए पनि, तँसँग तेरा आफ्नै दुष्ट विचारहरू हुन्छन्, त्यसकारण तँ यसलाई लुकाउँछस् र केही भन्दैनस्। यहाँ तेरा भ्रष्ट स्वभावले हैकम जमाउँछ कि सत्यताले? स्पष्ट रूपमा नै, तेरा भ्रष्ट स्वभावले नै हैकम जमाउँछ। तेरा भ्रष्ट स्वभावले तँमाथि प्रभुत्व जमाउँछन्, जसले गर्दा तँ यसलाई लुकाउँछस् र केही भन्दैनस्, र तँ उम्कन सक्दैनस्। उम्कन नसक्नु भनेको के हो? यसको अर्थ तँ आफूले बुझेका सत्यताहरू अभ्यास गर्न इच्छुक भए पनि, तँसँग त्यसो गर्ने सामर्थ्यको कमी हुन्छ; तँ आफ्ना भ्रष्ट स्वभावलाई बस जित्नै सक्दैनस्। यसको अर्थ तँ समस्यामा छस्; तँ सत्यता अभ्यास गर्न सक्दैनस्। यदि तँ कुराहरू लुकाउन र अरूलाई छल्न चाहन्छस् भने, तँ लुकाउने र छल गर्ने कार्यहरू गर्न, विशेष गरी माथिसँग यसो गर्न, असल समाचार मात्रै रिपोर्ट गर्न तर खराब समाचार रिपोर्ट नगर्न, माथिकालाई छल गर्न र तलका मानिसहरूबाट कुराहरू लुकाउनसमेत एकदम सक्षम छस्। तँ भन्छस्, “म सत्यतालाई साँच्‍चै प्रेम गर्छु, र म सत्यता अभ्यास गर्ने व्यक्ति हुँ। म परमेश्‍वरले बोल्नुहुने हरेक सत्यतालाई ध्यान दिएर टिपोट गर्छु, मनन गर्छु, र सारांश गर्छु, त्यसपछि यसलाई वास्तविक जीवनमा अभ्यास गर्छु।” तँ यसरी सोच्छस्, तँसँग यो चाहना हुन्छ, तर यसको अर्थ तैँले सत्यता अभ्यास गरेको छस् भन्‍ने हुँदैन। किन? किनभने तँभित्र तेरो हृदय कब्जा गरिसकेका धेरै भ्रमपूर्ण विचार र दृष्टिकोणहरू हुन्छन्। परिणाम स्वरूप, भ्रष्ट स्वभावहरू तेरो जीवन बनेका हुन्छन्। तेरा भ्रष्ट स्वभावले हैकम जमाइरहेका छन्, र तेरा विचार र व्यवहारमा हाबी छन्। तैँले सत्यता अभ्यास गर्न चाहे पनि, त्यो व्यर्थ हुन्छ; तैँले आफूलाई त्यसो गर्न लगाउन सक्दैनस्। त्यसकारण, यदि तेरा भ्रष्ट स्वभाव समाधान भएका छैनन् भने, तैँले आफ्नो कर्तव्य पूरा गरिरहेको भए पनि, तैँले सिद्धान्तहरू अनुसार कार्य गर्नु असम्भव हुन्छ—तँ सक्रिय रूपमा र खुलस्त रूपमा परमेश्‍वरलाई आलोचना गर्न, प्रतिरोध गर्न, वा ईश्‍वरनिन्दा गर्नबाट जोगिन सक्छस् भने मात्रै पनि यो पहिले नै निकै राम्रो कुरा हो। तर, तेरो हृदयमा भ्रष्ट स्वभावले शासन गरिरहेको हुने हुनाले, तँ परमेश्‍वरविरुद्ध विद्रोह नगरी र उहाँको प्रतिरोध नगरी बस्न सक्दैनस्। सायद तैँले आफू निष्क्रिय हुने परिस्थितिहरूमा वा हताश क्षणहरूमा मात्रै माथिलाई छल गर्ने र माथिबाट कुराहरू लुकाउने र परमेश्‍वरलाई छल गर्ने प्रयास गर्छस्, र हताशका क्षणहरूमा मात्रै मानिसहरूलाई दमन गर्छस् वा उग्रता प्रकाश गर्छस् भन्‍ने तँलाई लाग्छ होला। के यो साँच्‍चै नै क्षणिक हताशका क्षणहरूका कारण मात्रै हुन्छ त? अहँ, यो तेरा गहन रूपमा जरा गाडेर बसेका भ्रष्ट स्वभावले हैकम जमाउनुको नतिजा हो। यो अपरिहार्य कुरा हो। यो किन अपरिहार्य हुन्छ? किनभने तैँले बुझ्ने सत्यताहरू तेरा लागि एक प्रकारको इच्छुकता, एक प्रकारको विश्‍वास मात्रै हुन्; ती अझै तेरो जीवन बनिसकेका हुँदैनन्। तँसँग ज्ञान भए पनि वा तेरो क्षमता उच्च वा न्यून भए पनि, कम्तीमा पनि, सत्यता तेरो जीवन बनेको हुँदैन। अर्थात्, तँभित्र सत्यताले हैकम जमाइरहेको हुँदैन; तँभित्र हैकम जमाइरहेका कुराहरू त शैतानी स्वभाव र शैतानका दर्शनहरू हुन्। जब तँ शैतानी स्वभावहरूको प्रभुत्वमा हुन्छस्, तब तँ शैतानी स्वभाव अनुसार जिइरहेको हुन्छस्, र तँ अझै पनि शैतानको प्रभावअन्तर्गत जिइरहेको हुन्छस्। जब तेरा स्वार्थ र गौरवमा हानि हुँदैन, जब तेरो हैसियत, ख्याति, र प्राप्तिमा कुनै असर पर्दैन, तब तँ अलिकति सत्यता अभ्यास गर्न इच्छुक हुन्छस्। तर तेरो ख्याति, प्राप्ति, हैसियत, वा गन्तव्य संलग्‍न हुने बित्तिकै, तेरा भ्रष्ट स्वभावले तँलाई दह्रिलो र कसिलो गरी पक्रिन्छन् र नियन्त्रण गर्छन्। तँसँग अझै पनि परमेश्‍वरप्रति कुनै साँचो समर्पण हुँदैन; तैँले परमेश्‍वर र सत्यतालाई धोका दिने सम्भावना अझै पनि शतप्रतिशत हुन्छ। यी घटनाहरूका आधारमा मूल्याङ्कन गर्दा, के तेरा भ्रष्ट स्वभाव समाधान भएका छन् त? के ती फालिएका छन् त? के सत्यता तेरो जीवन बनेको छ? जब कुनै घटना घट्छ, तब यदि तैँले बुझेका सत्यताहरूले तेरा भ्रष्ट स्वभावलाई जित्न सक्दैनन्, तेरा छनौट र चाहनाहरूलाई जित्न सक्दैनन्, तेरा कामना, महत्त्वाकाङ्क्षा, हैसियत, र प्रतिष्ठालाई जित्न सक्दैनन् भने, तैँले बुझेका सत्यताहरू तेरो जीवन होइनन्। जब सत्यता तेरो जीवन बन्छ, तब तैँले स्वाभाविक रूपमै यी भ्रष्ट स्वभावलाई जित्न सक्छस्। यदि तँ आफ्ना भ्रष्ट स्वभावलाई जित्न सक्दैनस् भने, यसले सत्यताले अझै पनि तँभित्र हैकम जमाएको छैन, र यो अझै पनि तेरो जीवन बनेको छैन भन्‍ने देखाउँछ। तँ सत्यतालाई प्रेम गर्छस् भनेर भन्छस्, तर यो तेरो तृष्णा र चाहना मात्रै हो; त्यसले तेरो जीवन प्रतिनिधित्व गर्दैन। सामान्य मानवता भएका सबै मानिसहरूमा सकारात्मक तृष्णा हुन्छ। के असल व्यक्ति बन्‍ने तृष्णा गर्नुको अर्थ तँ असल व्यक्ति होस् भन्‍ने हुन्छ? (हुँदैन।) के सत्यता, निष्पक्षता, र धार्मिकतालाई प्रेम गर्नुको अर्थ तँसँग सत्यता, निष्पक्षता, र धार्मिकता छ भन्‍ने हुन्छ? अहँ—तँसँग यी कुराहरू हुँदैनन्, तँ ती कुराहरूको तृष्णा मात्रै गर्छस्। तृष्णाले के जनाउँछ? (व्यक्तिको सुन्दर चाहना।) हो, यो त चाहना मात्रै हो। तैँले वास्तवमा आफूलाई आचरणमा कसरी ढाल्छस् भन्‍ने कुरासँग यसको कुनै सम्बन्ध हुँदैन, हुन्छ र? (हुँदैन।)

के तिमीहरूसँग अहिले तिमीहरूको जीवनका रूपमा सत्यता छ? (छैन।) तँसँग तेरो जीवनका रूपमा सत्यता छ कि छैन भनेर कसरी पत्ता लगाउन सकिन्छ? तेरा स्वार्थहरू सत्यतासँग बाझिँदा, तेरा स्वार्थहरूले घाटा वा खतरा भोग्‍न लाग्दा, तैँले बुझ्ने सत्यताहरूले तेरा भ्रष्ट स्वभावलाई जित्न सक्छन् कि सक्दैनन् भन्‍ने कुरालाई हेरेर यो कुरा पत्ता लगाउन सकिन्छ। यदि तिनले त्यसो गर्न सक्छन् भने, तँ जीवनका रूपमा सत्यता भएको व्यक्ति होस्। यदि तिनले त्यसो गर्न सक्दैनन् भने, यसले तेरो कद अत्यन्तै सानो छ भन्‍ने प्रमाणित गर्छ। कति सानो? तँसँग तेरो जीवनका रूपमा सत्यता छैन। वास्तविकता यही हो। कतिपय मानिसहरू भन्छन्, “यदि हामीसँग हाम्रो जीवनका रूपमा सत्यता छैन भने, हामीले किन परमेश्‍वरको घरमा आफ्ना कर्तव्य पूरा गर्नका लागि सबै कुरा त्याग्‍न सक्छौँ त? हामीले किन अझै पनि परमेश्‍वरका लागि कष्ट भोग्‍न र मूल्य चुकाउन सक्छौँ त?” कतिपयले यसो समेत भन्छन्, “मसँग पहिल्यै केही भक्ति छ; मलाई विजेता बनाइसकिएको छ।” वास्तवमा, त्यस्ता अभिव्यक्तिहरू मानिसहरूका धारणा र कल्पनाहरूले दूषित हुन्छन्। मानिसहरूमा सङ्कल्प र आकाङ्क्षाहरू हुनु गलत कुरो होइन। मानिसहरूको ज्योति, इन्साफको तृष्णा, साथै सत्यता पछ्याउने, मुक्ति प्राप्त गर्ने, र आदि-इत्यादि कुराको तृष्णा—यी सुन्दर चाहनाहरूले तिनीहरूको सचेतना, तिनीहरूले हिँड्ने मार्गको दिशा, र अवश्य नै, तिनीहरूका केही व्यवहार, र बाहिरी रूपमा, तिनीहरूको आनीबानी र तिनीहरूको जीवनशैलीका केही पक्षहरूलाई परिवर्तन गर्न सक्छन्। यहाँ परिवर्तनले के जनाउँछ? उदाहरणका लागि, मानौँ हाल तँसँग आस्था छ, तेरो स्थिति अत्यन्तै असल छ, तँ नकारात्मक छैनस्, र तेरो कर्तव्य निकै सहज रूपमा अघि बढिरहेको छ। फलस्वरूप, तँलाई तँ निकै बफादार छस्, र तँसँग मुक्ति प्राप्त गर्ने आफ्नो चाहने पूरा गर्ने आशा छ, र तँलाई कुनै पनि कष्ट सहनुपर्दा ठिकै हुन्छ भन्ने लाग्छ। तर असल समयहरू टिक्दैनन्। आफ्नो कर्तव्य पूरा गर्ने प्रक्रियामा, तैँले केही गतिरोध र असफलताहरू सामना गर्छस्, तँ काटछाँटमा पर्छस्, धेरै घुमौरो बाटो हिँड्छस्, र तँलाई ख्रीष्ट-विरोधीहरूले बहकाउँछन् र दमन समेत गर्छन्, तैँले धेरै पीडा भोग्छस्। त्यसपछि तँलाई हृदयमा असहजता हुन्छ। तैँले सत्यता बुझेको हुँदैनस्, यी कुराहरू किन घटेका हुन् भन्‍ने तँलाई थाहा हुँदैन, र परमेश्‍वरलाई प्रार्थना गरेर तैँले कुनै उत्तर प्राप्त गर्दैनस्, त्यसकारण तँ हैरान हुन्छस्। निकै हदसम्म, यी कुराहरू घट्दा यसले सत्यता र ज्योतिको तृष्णा गर्ने तेरो सङ्कल्पमा निश्‍चित आघात पुऱ्याउँछ र बरबादी ल्याउँछ। यो बरबादी भोगेपछि, तँलाई कर्तव्य पूरा गर्नुको कुनै अर्थ छैन भन्‍ने महसुस हुन्छ, उप्रान्त आफ्नो कर्तव्य पूरा गर्न मन लाग्दैन। के भइरहेको छ? तँ कसरी यति छिटो परिवर्तन भइस्? तँ किन पहिलेको भन्दा पूर्ण रूपमा फरक व्यक्तिझैँ बनेको छस्? यदि तँसँग कद भएको भए, र तँसँग आफ्नो जीवनका रूपमा सत्यता भएको भए, तेरो भक्ति परिवर्तन हुनेथिएन। तर तँसँग तेरो जीवनका रूपमा सत्यता नभएकाले, तेरो भित्री स्थिति, मानसिकता, र परमेश्‍वरमा विश्‍वास गर्ने र आफूलाई समर्पित गर्ने तेरो जोस सधैँ अस्थिर हुन्छ र दोमन भइरहन्छ। सबै कुरा सहज रूपमा अघि बढ्दा र तँ राम्रो मुडमा हुँदाको अवधिमा, तँसँग जोस हुन्छ, प्रार्थनाको बेला तँसँग भन्नका लागि कुरा धेरै हुन्छ, तँ परमेश्‍वरका वचनहरू पढ्न इच्छुक हुन्छस्, तैँले आफ्नो कर्तव्यमा निकै मेहनत गर्छस्, र व्यस्त वा थकित हुँदा, र कुनै पनि कठिनाइ भोग्दा तँ ठीकै हुन्छस्। तर परिस्थिति अलिक प्रतिकूल बन्ने बित्तिकै, तँ नकारात्मक र कमजोर बन्छस्, र तैँले आफ्नो कर्तव्य पूरा गर्ने जोस गुमाउँछस्। जब तैँले एक छाक खाना छुटाउँछस् वा अलिक कम सुत्‍न पाउँछस्, तब तँलाई यो ठूलो कष्ट हो भन्‍ने लाग्छ, र तेरो हृदयमा गुनासाहरू पैदा हुन्छन्: “म किन कष्ट भोग्‍ने? मैले आफ्नो कर्तव्य पूरा गरेर पैसा समेत कमाउँदिनँ, र यो सार्थक पनि छैन!” हेर् त, तेरो मानसिकता पूर्ण रूपमा फरक छ। यस्तो ठूलो परिवर्तन किन आएको हो? किनभने तँसँग तेरो जीवनका रूपमा सत्यता छैन, र तेरो भ्रष्ट स्वभाव अझै पनि तँभित्र अवस्थित हुन्छ। जब मानिसहरू उत्साहित हुन्छन्, तब तिनीहरूलाई परमेश्‍वरप्रति कुनै महत्त्वाकाङ्क्षा वा इच्छा, वा मागहरू नभएझैँ लाग्छ। वास्तवमा, तिनीहरूका भ्रष्ट स्वभावले अझै पनि तिनीहरूभित्र हैकम जमाएका हुन्छन्; यी कुराहरू अपरिवर्तित नै रहन्छन्। जब मानिसहरू सकारात्मक हुन्छन्, तब तिनीहरू अत्यन्तै उत्साहित र निकै जोसिला हुन्छन्, र कसैले पनि तिनीहरूलाई रोक्न सक्दैन। जब तिनीहरू नकारात्मक हुन्छन्, निस्तेजझैँ हुन्छन्, कसैले पनि तिनीहरूलाई माथि उठाउन सक्दैन। तिनीहरू सधैँ चरमतामा जान्छन्, र पूर्ण रूपमा अस्थिर हुन्छन्। यसले तिनीहरूको सामान्य मानवतामा केही कुराको कमी छ भन्‍ने देखाउँछ। तिनीहरूमा के कुराको कमी हुन्छ? तिनीहरूमा जीवनको रूपमा सत्यताको कमी हुन्छ—कुरा त्यही हो। तेरो स्थिति दोमन हुन्छ, एक क्षण नकारात्मक र अर्को सहन सकारात्मक हुन्छ। यसको कारण के हो? समस्या पैदा गर्ने तेरा भ्रष्ट स्वभाव नै हुन्। आज तिनले तँलाई एउटा कुरा सोच्न लगाउँछन्, भोलि अर्को कुरा; जे भए पनि, यी विचारहरू सधैँ तेरा चाहनाहरू, तेरो उग्रता, र तेरो वर्तमान स्थिति, मुड, र संवेगहरू अनुरूपका हुन्छन्। तर मानिसहरूभित्र सत्यता हुँदा यो कुरा फरक हुन्छ। यदि सत्यता तेरो जीवन बन्यो भने, त्यसले तँलाई आफूले गर्ने कुराको सही र साँचो परिभाषा प्राप्त गर्न सधैँ सक्षम बनाउनेछ, जुन कहिल्यै परिवर्तन हुनेछैन। तँ दोमने हुनेछैनस्, र तँ एउटा असफलता र पतनका कारण, वा थोरै काट-छाँट वा थोरै गतिरोधका कारण नकारात्मक र निरुत्साहित हुनेछैनस्। न त तँ यति सकारात्मक नै हुनेछस् कि तैँले तीन दिन-तीन रात जागा बस्‍ने जोसिलो युवाले जस्तो व्यवहार गर्नेछस्। बरु, तँसँग सामान्य चेतना हुनेछ। होइन र? (हो।) मानिसहरूले सत्यता बुझेपछि र सत्यता तिनीहरूको जीवन बनेपछि, तिनीहरू दर्शनहरूबारे स्पष्ट हुन्छन्। तिनीहरूले किन परमेश्‍वरलाई पछ्याउनुपर्छ, किन आफ्नो कर्तव्य पूरा गर्नुपर्छ, आफ्नो कर्तव्य पूरा गर्दा तिनीहरूले के-कस्ता नतिजाहरू हासिल गर्नुपर्छ, र यी कष्ट सहनुको उद्देश्य, महत्त्व, र मूल्य के हो भन्‍ने तिनीहरूलाई थाहा हुन्छ। तिनीहरूले यी सबै सत्यता सिद्धान्तहरूलाई हृदयमा अन्योलता वा अस्पष्टताविना हृदयमा राम्ररी बुझ्छन्। र त्यसकारण, तिनीहरूले स्वेच्छाले र गुनासोविना कष्ट भोग्छन्, तिनीहरूले गर्ने सबै कुरामा तिनीहरूसँग नियम र सिद्धान्तहरू हुन्छन्, र तिनीहरूले परमेश्‍वरमाथिको आस्था कहिल्यै गुमाउँदैनन्; जब तिनीहरूलाई नकारात्मक महसुस हुन्छ, तब तिनीहरू परमेश्‍वरबारे गुनासो गर्दैनन् वा उहाँलाई त्याग्दैनन्, र जब तिनीहरूलाई सकारात्मक महसुस हुन्छ, तब तिनीहरूसँग परमेश्‍वरप्रति कुनै थप मागहरू हुँदैनन्, र तिनीहरूको स्थिति अत्यन्तै सामान्य हुन्छ। के तिमीहरू अहिले यस्तै छौ? (छैनौँ।) त्यसोभए के गर्नुपर्छ त? (अबदेखि, हामी हाम्रा भ्रष्ट स्वभावहरू समाधान गर्नका लागि सत्यता पछ्याउनमा केन्द्रित हुनुपर्छ; अरू कुनै मार्ग छैन।) सत्यता पछ्याउनु बाहेक अर्को कुनै मार्ग छैन। म तँलाई भन्छु: यदि तँ सत्यता पछ्याउँदैनस्, र भ्रष्ट स्वभावहरूले सधैँ तेरो जीवनका रूपमा हैकम जमाउँछन् भने, तेरो गन्तव्य असल हुनेछैन; बढीमा, तँ श्रमिक बन्‍न पुग्‍नेछस्। तर यदि तैँले सत्यता पछ्याइस् भने, मुक्ति पाउने तेरो आशा ठूलो हुनेछ, र तैँले अन्ततः प्राप्त गर्ने आशिष्‌हरू पनि ठूला हुनेछन्। यदि तैँले सत्यता पछ्याइस् भने, तँ भ्रष्ट स्वभावहरूको बन्धनबाट स्वतन्त्र हुनेछस्, भ्रष्ट स्वभावहरू उप्रान्त तेरो जीवन हुनेछैनन्, र परिणाम स्वरूप तैँले मुक्ति पाउने आशा साँच्‍चै देख्‍नेछस्। यदि तँ सत्यता पछ्याउँदैनस्, र तेरा भ्रष्ट स्वभाव समाधान नसुल्झीकन नै रहन्छन्, र तँ असल कुराहरू गर्न र दुष्कर्म नगर्नका लागि आत्मसंयम र इच्छाशक्तिमा मात्रै भर पर्न चाहन्छस् भने, तँ यो मार्गको अन्त्यसम्म पनि पुग्‍न सक्छस् कि सक्दैनस् भनेर भन्‍न गाह्रो हुन्छ। बुझिस्? (बुझेँ।) परमेश्‍वरमा विश्‍वास गर्दा मानिसहरूले समाधान गर्नुपर्ने सबैभन्दा ठूलो समस्या के हो? (भ्रष्ट स्वभावहरू।) भ्रष्ट स्वभावहरूलाई समाधान गर्नु नै सबैभन्दा महत्त्वपूर्ण कुरा हो। यस्तो नसोच्, “अहिले मैले परमेश्‍वरको घरमा पूर्णकालीन कर्तव्य पूरा गरिरहेको छु, आफूलाई पूर्णकालीन रूपमा समर्पित गरिरहेको छु, त्यसकारण म विजेता हुँ!” परमेश्‍वरले विजेताहरूको समूह बनाउने बारेमा कुरा गर्नुभएको छ—विजेताहरू भन्‍नुको अर्थ के हो? “यिनीहरू थुमा जता-जता जानुहुन्छ उहाँलाई त्यता-त्यतै पछ्याउनेहरू हुन्” (प्रकाश १४:४)। शब्दको सरल अर्थमा विजेताहरू यिनीहरू हुन्। व्यक्ति विजेता बनेर मात्रै सन्तुष्ट हुन सक्दैन। यो सरल अर्थमा विजेता हुनुको अर्थ व्यक्तिका भ्रष्ट स्वभाव फालिएका छन् भन्‍ने हुँदैन, र यसको अर्थ व्यक्तिसँग जीवनका रूपमा सत्यता छ भन्‍ने हुँदैन। अन्ततः मुक्ति पाउनेहरू विजेताहरू मात्रै होइनन्—यो कुरा त्यति सरल छैन। विजेताहरू गैरविश्वासी संसार, शैतान, दुष्ट प्रचलनहरू, र दुष्ट शासनहरूलाई जित्ने मानिसहरू मात्रै हुन्—विजेताहरू यही नै हुन्। यदि तँ केही सत्यता सिद्धान्तहरू मात्रै बुझ्छस्, र तैँले अस्थायी रूपमा देह र भावनाहरूलाई जित्न सक्छस्, वा तँ विभिन्‍न आधारहीन अफवाहहरूका बन्धनमा छैनस्, वा तँलाई दुष्ट मानिसहरू वा अविश्‍वासीहरूले बाधा दिँदैनन् भने, यसले अझै पनि विजेताको मानकलाई पूर्ण रूपमा पूरा गर्दैन। यी थोरै सानातिना अनुभवहरू मात्रै हुनुको ठूलो मूल्य हुँदैन। के बहुमूल्य हुन्छ त? आफ्नो जीवनका रूपमा सत्यता हुनु नै सबैभन्दा बहुमूल्य कुरा हो। व्यक्तिले कसरी सत्यतालाई आफ्नो जीवन बनाउन सक्छ? एउटै मात्र मार्ग छ: तैँले परमेश्‍वरका वचनहरू अझै धेरै पढ्नुपर्छ, र परमेश्‍वरका वचनहरूको अभ्यास र अनुभव अझै धेरै गर्नुपर्छ। यसरी मात्रै तैँले परमेश्‍वरका वचनहरूबाट सत्यता प्राप्त गर्न र सत्यतालाई आफ्नो जीवनका रूपमा पाउन सक्छस्। यदि तैँले आफ्नो सम्पूर्ण जीवन, आफ्नो दैनिक जीवन, र तैँले कार्य गर्ने र आफूलाई आचरणमा ढाल्ने सिद्धान्तहरूलाई मार्गदर्शन गर्न सत्यता प्रयोग गरिस् भने—यदि तैँले यसरी अभ्यास गरिस् भने—तँसँग सत्यता वास्तविकता हुनेछ। जब तँसँग सत्यता वास्तविकता हुन्छ, तब तेरो पुराना शैतानी स्वभाव पन्छाइनेछन्। तैँले कसरी कार्य गर्ने भनेर निर्णय गर्नुभन्दा पहिले, सुरुमा मनन गर्, “मैले सोचेको कुराले सत्यता सिद्धान्तहरूलाई प्रतिनिधित्व गर्दैन। मैले परमेश्‍वरका वचनहरूले के भन्छन् भनेर हेर्नैपर्छ।” यदि तैँले हरेक पटक यसरी मनन गरिस्, र यदि तैँले हरेक पटक परमेश्‍वरका वचनहरू अनुसार बोलिस् र अभ्यास गरिस् भने, के सत्यता तेरो जीवनमा अलि-अलि गर्दै प्रवेश गर्नेछैन र? थोपा-थोपा मिलेर सागर बन्छ। तेरो दैनिक जीवन, तेरा दृष्टिकोण, अस्तित्वको तेरो वर्तमान स्थिति, र तेरो स्थितिलाई परिवर्तन गर्न सत्यतालाई तेरो हृदयमा अलि-अलि गर्दै प्रवेश गर्न दे। तेरो स्थिति बिस्तारै परिवर्तन हुँदै जाँदा र यो राम्रो दिशामा विकसित हुँदै जाँदा, तैँले दुष्कर्म गर्ने र अवरोध र बाधाहरू दिने सम्भावना घटिरहनेछ, तैँले धाक लगाउने सम्भावना घटिरहनेछ, जबकि सत्यता सिद्धान्तहरू अनुसार अभ्यास गर्नेबारे तेरा गवाहीहरू बढिरहनेछन्। जब सही र गलतका निर्णायक मामलाहरू देखा पर्छन्, तब सत्यता सिद्धान्तहरूले तेरा शैतानी भ्रष्ट स्वभाव, र तेरा व्यक्तिगत चाहना, प्राथमिकता, र योजनाहरूलाई जित्छन्। त्यसपछि मात्रै तँ साँचो विजेता, जीवनका रूपमा सत्यता भएको व्यक्ति, र मुक्ति प्राप्त गर्न सक्‍ने व्यक्ति बन्‍नेछस्। नत्र भने, यदि तैँले “यसरी व्यवहार गर्नु असल कुरा हो, म यी कुराहरू खुसीसाथ र स्वेच्छाले गर्छु र मसँग कुनै गुनासो छैन” भनेर सोच्दै आफ्ना प्राथमिकताहरूका आधारमा मात्रै काम गर्छस् भने, त्यसको के काम? तँसँग कुनै गुनासा छैनन्, तर तेरो अभ्यासका सिद्धान्तहरू के-के हुन्? तेरो अभ्यास पूर्ण रूपमा तेरा भ्रष्ट स्वभावका प्राथमिकताहरू, गलत विचार र दृष्टिकोणहरू, स्वार्थी अभिप्रायहरू, महत्त्वाकाङ्क्षा र कामनाहरू, भावनाहरू, र उग्रताबाट आउँछ—यो पूर्ण रूपमा तेरा भ्रष्ट स्वभावद्वारा निर्देशित हुन्छ। यो भ्रष्ट स्वभावहरू प्रकाश गर्ने जीवन हो, सत्यता प्रकाश गर्ने जीवन होइन। परमेश्‍वरले यसलाई याद नगर्नुहुने मात्र होइन, तर उहाँले यसलाई निन्दा पनि गर्नुहुनेछ। तेरो जियाइ, तैँले बोल्ने शब्द र गर्ने कुराहरू, र प्रकाश गर्ने विचार र दृष्टिकोणहरू सबै सत्यता अनुरूप होस्; भ्रष्ट स्वभावहरूले पैदा गर्ने ती भ्रमपूर्ण विचार र दृष्टिकोणहरू तेरो हृदयमा झन्-झन् कम होऊन्; र तैँले हृदयमा जे सोच्छस् र मामलाहरूबारे तेरा दृष्टिकोणहरू सबै सत्यतासँग सम्बन्धित होस्, र सबै सत्यता अनुरूप होस् भनेर तैँले सक्दो प्रयास गर्नुपर्छ। तैँले यो पक्षलाई पछ्याउनुपर्छ र तँ यसमा केन्द्रित हुनुपर्छ, त्यसपछि तँभित्र झन्-झन् धेरै परिवर्तनहरू आउनेछन्, र तेरो स्थिति झन्-झन् राम्रो हुनेछ। अचेल, धेरै मानिसहरू शब्द र धर्मसिद्धान्तहरू बोल्न सक्छन्, तिनलाई स्पष्ट र तार्किक रूपमा व्यक्त गर्न सक्छन्, तर सत्यता वास्तविकताबारे कुरा गर्नुपर्दा, तिनीहरूसँग भन्‍नलाई केही हुँदैन, र तिनीहरूले अलिकति व्यावहारिक बुझाइ समेत व्यक्त गर्न सक्दैनन्। के भइरहेको छ? (हामीसँग सत्यता छैन।) तेरो जीवन अझै पनि भ्रष्ट स्वभावहरूको जीवन, शैतानको जीवन हो, र यो सत्यताको जीवन होइन।

के तिमीहरूले हामीले भर्खरै सङ्गति गरेको कुरा बुझ्यौ? यदि तिमीहरूले अहिलेसम्म पनि आफ्ना भ्रष्ट स्वभाव फालेका छैनौ र तिमीहरू अझै पनि भ्रष्ट स्वभावहरू अनुसार जिउँछौ भन्‍ने कुरालाई तिमीहरू साँचो रूपमा पहिचान गर्छौ भने, के तिमीहरू नकारात्मक बन्‍नेछौ? (अहिले भर्खरै, जब मैले परमेश्‍वरले हाम्रा भ्रष्ट स्वभाव परिवर्तन भएका छैनन् भनेर भन्‍नुभयो, तब मलाई मैले यतिका वर्षदेखि निरन्तर परमेश्‍वरका वचनहरू खाँदै-पिउँदै आएको छु, र निश्‍चित परिस्थितिहरूमा सत्यता अभ्यास गर्नमा केन्द्रित रहेको छु—त्यसोभए मेरा भ्रष्ट स्वभाव किन अझै परिवर्तन भएका छैनन्? भन्‍ने सोच्दै, हृदयमा ठूलो अमेलको अनुभूति भयो। मलाई अलिक निराश र नकारात्मक महसुस भयो। तर परमेश्‍वरले अगुवाइ प्रदान गरेर अलि-अलि गर्दै सङ्गति गर्नुभएपछि, मैले केही बाहिरी असल व्यवहारहरू मात्रै प्रदर्शन गर्दो रहेछु, तर मेरा भ्रष्ट स्वभावले अझै पनि मभित्र हैकम जमाइरहेका छन् भन्‍ने बुझेँ; वास्तवमा कुनै परिवर्तन आएको छैन रहेछ। परमेश्‍वरले भन्‍नुभयो, कामकुरा गर्दा, मानिसहरूले सुरुमा मनन गर्नुपर्छ, र तिनीहरूका विचार जति नै असल भए पनि, तिनले सत्यता सिद्धान्तहरूलाई प्रतिनिधित्व गर्दैनन्, र तिनीहरूले परमेश्‍वरका वचनहरूमा सत्यताले के भन्छ भनेर हेर्नैपर्छ, र तिनीहरूले कुनै काम गर्दा हरेक पटक परमेश्‍वरका वचनहरू अनुसार सत्यता खोजी गर्न र अभ्यास गर्न तालिम लिनुपर्छ, त्यसपछि बिस्तारै तिनीहरूको स्थिति परिवर्तन हुनेछ। परमेश्‍वरको सङ्गति सुनेपछि, मैले फेरि आशा देखेको छु जस्तो लाग्यो, र मलाई एउटा मार्ग छ भन्‍ने लाग्यो, र म उप्रान्त नकारात्मक भइनँ।) नकारात्मक हुनु गलत कुरा हो; तँ कुनै पनि परिस्थितिमा नकारात्मक हुनु हुँदैन। भ्रष्ट स्वभावहरू फाल्‍नु त मुक्ति प्राप्त गर्ने ठूलो मामला हो। कुनै कुरा जति भ्रष्ट स्वभाव हुन्छ, तँ यसलाई समाधान गर्न त्यति नै केन्द्रित हुनुपर्छ। तँ यसमा पूर्ण रूपमा समर्पित हुनुपर्छ र तैँले आफ्‍नो सारा ध्यान यसमा अर्पित गर्नुपर्छ। तँ नकारात्मक हुन मिल्दैन, र तैँले हरेस खान मिल्दैन। अहिले तिमीहरूले सत्यता पछ्याउनमा केन्द्रित हुन थाले पनि, कहिलेकहीँ कसरी अभ्यास गर्ने भन्‍ने तिमीहरूलाई अझै थाहा हुँदैन। अहिले तिमीहरूसँग अभ्यासको मार्गबारे कुरा गर्दा यो तिमीहरूको जीवन प्रवेशका लागि अझै फाइदाजनक हुन्छ, साथ-साथै, यसले तिमीहरूमा सङ्कटको बोध पैदा गर्न सक्छ, र तिमीहरूलाई सत्यतामा केन्द्रित हुन, र सत्यतालाई बुझ्न र जति सक्दो चाँडो सत्यता वास्तविकतामा प्रवेश गर्न सक्षम तुल्याउन सक्छ। आत्मसन्तुष्ट नबन, र आफ्नो वर्तमान परिस्थितिमा सन्तुष्ट नबन। तिमीहरू आज्ञाकारी र असल व्यवहार गर्ने मात्रै बनेका छौ, र तिमीहरू पहिलाभन्दा अलिक समझदार छौ, तर तिमीहरू अझै पनि आफ्नो भ्रष्ट स्वभाव फाल्‍नबाट निकै टाढा छौ! तथ्यहरू स्पष्ट छन्, त्यसकारण नकारात्मक हुनुको के फाइदा? नकारात्मक हुनुले वास्तविक समस्याहरू समाधान गर्न सक्दैन। तैँले समस्या कहाँबाट उत्पन्न भएको हो भनेर पत्ता लगाउनुपर्छ र त्यसलाई त्यहीँबाट समाधान गर्ने प्रयास गर्नुपर्छ। अहिले सुरु गर्न धेरै ढिला भएको छैन। कहिले धेरै ढिला हुनेछ त? परमेश्‍वरको काम समाप्त हुँदा धेरै ढिला भइसकेको हुनेछ। के तिमीहरूसँग सत्यता वास्तविकतामा प्रवेश गर्ने र सत्यतालाई आफ्नो जीवनका रूपमा प्राप्त गर्ने सङ्कल्प छ? (अब हामीसँग यो सङ्कल्प छ।) वास्तवमा, सत्यता वास्तविकतामा प्रवेश गर्नु गाह्रो छैन। यसबारे विचार गर, सत्यताबारे सङ्गतिका धेरै शब्दहरू बोलिएका छन्, र ती अत्यन्तै विस्तृत र निर्दिष्ट छन्। विषयवस्तु धेरै छ जस्तो देखिन्छ, तर सिद्धान्तहरू परिवर्तन हुँदैनन्, र अभ्यासको मार्ग परिवर्तन हुँदैन। जब तैँले भ्रष्ट स्वभाव प्रकाश गर्छस्, तब त्यो विचार वा सोचाइलाई सचेत रूपमा समात्, र हृदयमा मनन गर्, “यो भ्रष्ट स्वभाव हो, त्यसोभए मैले यसलाई कसरी समाधान गर्नुपर्छ? मैले यसलाई यसअघि समाधान गरेको छैनँ। मैले परमेश्‍वरमा विश्‍वास गरेको अत्यन्तै धेरै वर्ष भएको छ, तर म बाहिरी कार्यहरू र धाक लगाउने कार्यहरूमा मात्रै केन्द्रित भएको छु, र मसँग अझै पनि भ्रष्ट स्वभाव छन् भन्‍ने तथ्यबारे मैले कहिल्यै मनन गरेको छैनँ। आज मैले अचानक मभित्र यस्तो विचार छ भन्‍ने पत्ता लगाएँ। यो विचार कहाँबाट आयो? भ्रष्ट स्वभावबाट। त्यसोभए यो भ्रष्ट स्वभावलाई कसरी समाधान गर्नुपर्छ?” परमेश्‍वरलाई प्रार्थना गर् र सत्यता खोजी गर्, साथै तेरा वरिपरिका अनुभवी मानिसहरूलाई पनि सोध्; तिनीहरूले तँलाई सत्यताको खोजी गर्न र समस्या समाधान गर्न अगुवाइ गर्नेछन्। जब सबै जना सँगै हुन्छन्, तब तिमीहरूले एक-अर्कालाई साथ दिनुपर्छ र सहयोग गर्नुपर्छ, र एक-अर्काप्रति समझदार हुनुपर्छ। सबैको कद उही हो, र कसैले पनि अरूलाई उच्च मान्नु वा हेयको दृष्टिले हेर्नु हुँदैन। सबैले यसरी एक-अर्कालाई सहयोग र साथ दिएमा, र सबैको कद बिस्तारै बढेमा, र अन्त्यमा, तिमीहरू सबैले मुक्ति प्राप्त गरेर सँगै राज्यमा प्रवेश गरेमा, के त्यो राम्रो हुनेथिएन र? (हो।) ठीक छ, आजका लागि हाम्रो सङ्गतिलाई यहीँ समाप्त गरौँ। बिदा!

सत्यता कसरी पछ्याउने (४)

पछिल्लो भेलामा, हामीले “सत्यता कसरी पछ्याउने” भन्‍ने विषयका बारेमा सङ्गतिलाई जारी राखेका थियौँ। उक्त सङ्गतिको मुख्य विषयवस्तु के थियो? हामीले मानिसहरूको अन्तर्निहित अवस्था र तिनीहरूको भ्रष्ट स्वभावका बीचमा रहेका भिन्‍नताहरूका बारेमा सङ्गति गर्‍यौँ, र हामीले यी दुई पक्षहरूका बारेमा पनि विशिष्ट रूपमा सङ्गति गर्‍यौँ। सङ्गतिमार्फत, के तिमीहरूलाई परमेश्‍वरले गर्न चाहनुभएको कामका बारेमा र मानिसहरूलाई मुक्ति दिँदा परिवर्तन गर्न चाहनुभएको मानिसका पक्षहरूका बारेमा निश्‍चित बुझाइ प्राप्त भएको छ? (छ। परमेश्‍वरको पछिल्लो सङ्गतिमार्फत, मैले के बुझेँ भने परमेश्‍वरले आफ्नो कामद्वारा परिवर्तन गर्न चाहनुहुने कुरा भनेको मानिसहरूको भ्रष्ट स्वभाव हो।) मानिसहरूलाई मुक्ति दिँदा, परमेश्‍वर तिनीहरूलाई तिनीहरूको भ्रष्ट स्वभावबाट मुक्त गर्ने अभिप्राय राख्‍नुहुन्छ; उहाँ तिनीहरूको अन्तर्निहित अवस्थाहरू परिवर्तन गर्ने अभिप्राय राख्‍नुहुन्‍न, होइन र? (हो।) परमेश्‍वरले सत्यता व्यक्त गर्नुहुन्छ र मानिसहरूलाई सत्यता आपूर्ति गर्नुहुन्छ, साथै कामका विभिन्‍न विधिहरू प्रयोग गर्नुहुन्छ—यी सबै मानिसहरूको भ्रष्ट स्वभावलाई लक्षित गरिएको हुन्छ। आफ्नो काममार्फत, परमेश्‍वरले मानिसहरूलाई अस्तित्वका लागि तिनीहरू भर पर्ने स्वभावहरूलाई त्याग्‍न सहयोग गर्नुहुन्छ, जुन कुरालाई शैतानले भ्रष्ट तुल्याएको हुन्छ। यसरी, परमेश्‍वरका वचनहरू र सत्यता मानिसहरूमा लागू हुन्छन्, र ती तिनीहरूको जीवन बन्छन्। परमेश्‍वरको कामले हासिल गर्ने उद्देश्य राख्‍ने अन्तिम परिणाम यही हो। यस पक्षको सङ्गतिबाट तिमीहरूले के बुझ्यौ? कुन विषयवस्तुले तिमीहरूमा सबैभन्दा गहन प्रभाव पार्‍यो? यसबारे एकछिन सोच। (परमेश्‍वरको पछिल्लो सङ्गतिले मलाई मेरो भ्रमपूर्ण दृष्टिकोणलाई सुधार्न मद्दत गर्‍यो। विगतमा, म परमेश्‍वरले मानिसहरूको अन्तर्निहित क्षमता, सक्षमता र व्यक्तित्वलाई परिवर्तन गर्नुहुन्छ भन्‍ने सोच्थेँ, तर परमेश्‍वरको सङ्गतिमार्फत, मैले परमेश्‍वरले अलौकिक काम गर्नुहुन्‍न रहेछ भन्‍ने बुझेँ। परमेश्‍वरको काम भनेको मानिसहरूको भ्रष्ट स्वभाव र तिनीहरूका विभिन्‍न भ्रमपूर्ण विचार र दृष्टिकोणहरूलाई परिवर्तन गर्नु हो, जुन शैतानका कुराहरू हुन्। परमेश्‍वरका वचनहरूको अभ्यास गरेर, मानिसहरूको सामान्य मानवता पुनर्स्थापित हुन्छ, र तिनीहरूको विवेक र समझ झन्-झन् सामान्य बन्दै जान्छ। यसको साथै, मैले सत्यता पछ्याउनुको महत्त्व पनि बुझेँ। सत्यता पछ्याएर र सत्यताको अभ्यास गरेर मात्रै हाम्रो भ्रष्ट स्वभावलाई समाधान गर्न सकिन्छ; जब परमेश्‍वरका वचनहरू हाम्रो जीवन बन्छन्, तब हामीले परमेश्‍वरबाट मुक्ति प्राप्त गर्छौँ। परमेश्‍वरको सङ्गतिका यी दुई पक्षहरूले मलाई तुलनात्मक रूपमा गहिरोप्रभाव पारेका छन्।) पछिल्लो सङ्गतिको विषयवस्तु दर्शनहरूसम्बन्धी सत्यतासँग सम्बन्धित थियो; यसमा परमेश्‍वरको कामका केही विशिष्ट पक्षहरू, परमेश्‍वरको कामका उद्देश्यहरू, र यसले हासिल गर्न चाहने परिणामहरू समावेश थिए। सङ्गति गरिएको विषयवस्तुको आधारमा हेर्दा, केही विशिष्ट प्रश्‍नहरू उठे। यी प्रश्‍नहरूमा दैनिक जीवनका कुन-कुन प्रकटीकरणहरूलाई व्यक्तिको अन्तर्निहित अवस्थाको रूपमा लिइन्छ, कुन-कुन प्रकटीकरणहरूले व्यक्तिको चरित्र वा उसको मानवता सारलाई प्रतिविम्बित गर्छन्—अर्थात्, हामीले प्रायजसो व्यक्तिको मानवता असल छ कि खराब छ भन्‍ने कुराका केही प्रकटीकरणहरू भनेर उल्लेख गर्ने कुराहरू—र कुन-कुन प्रकटीकरणहरू भ्रष्ट स्वभावका प्रकटीकरण हुन् भन्ने कुराहरू समावेश हुन्छन्। यी विशिष्ट प्रश्‍नहरू हुन्, होइनन् र? हामीले यस विषयमा यसभन्दा पहिले सङ्गति गर्दा केही उदाहरणहरू प्रदान गरे पनि, ती त्यति लक्षित वा तोकिएर नै भनिएका थिएनन्। आज, हामी मानिसहरूले प्रकट गर्ने अन्तर्निहित अवस्थाहरू, तिनीहरूको चरित्रसँग सम्बन्धित प्रकटीकरणहरू, र भ्रष्ट स्वभावको वर्गमा पर्ने प्रकटीकरणहरूका बीचमा भिन्‍नता छुट्याउनका लागि यस विषयमा विशिष्ट रूपमा सङ्गति गर्नेछौँ, र यी तीन वटा पक्षहरूका विशिष्ट प्रकटीकरणहरूलाई छुट्याउनेछौँ। यसरी, मानिसहरूले आफ्नो दैनिक जीवनमा सामना गर्ने असङ्ख्य समस्याहरूलाई परमेश्‍वरका वचनहरू र सत्यताको आधारमा यी तीन पक्षहरूसँग कसरी जोड्नुपर्छ भन्‍ने कुरा अझै स्पष्ट हुनेछ। यसमा मानिसहरूका कुन-कुन प्रकटीकरणहरू सामान्य मानवताको अन्तर्निहित पक्षहरू हुन् जसलाई निराकरण वा नियन्त्रण गर्नु पर्दैन; कुन-कुन पक्षहरू मानिसहरूको मानवतामा रहेका समस्याहरूका प्रकटीकरण हुन्, र तिनीहरूले सत्यताको खोजी गरेर यी कुराहरूलाई कसरी परिवर्तन र सुधार गर्नुपर्छ, वा तिनलाई कसरी समाधान गर्नुपर्छ; र कुन-कुन प्रकटीकरणहरू भ्रष्ट स्वभावका वर्गमा पर्छन्, र मानिसहरूले यी स्वभावहरूको सारलाई कसरी बुझ्नुपर्छ र सत्यतालाई स्वीकार र अभ्यास गरेर तिनलाई कसरी समाधान गर्नुपर्छ र त्याग्‍नुपर्छ भन्‍ने कुरा समावेश हुन्छ। यी सबैका विशिष्ट प्रकटीकरणहरू हुन्छन्, र अवश्य नै, अभ्यासका निश्‍चित मार्गहरू समावेश हुन्छन्। मानिसहरूका फरक-फरक प्रकटीकरणअनुसार, हामी अभ्यासका सिद्धान्त र मार्गहरूका बारेमा सङ्गति गर्नेछौँ ताकि मानिसहरूले यी समस्याहरूको सामना कसरी गर्ने र तिनलाई कसरी समाधान गर्ने भन्‍ने कुरा बुझ्न सकून्, र मानिसहरूमा विभिन्‍न समस्याहरूका बारेमा अझै ठोस मनोवृत्ति र अभ्यासका मार्गहरू हुन सकून्। के यसरी सङ्गति गर्नु राम्रो हो जस्तो सुनिन्छ? (सुनिन्छ।)

हामीले यसभन्दा पहिले अन्तर्निहित अवस्था, मानवता, र भ्रष्ट स्वभावका तीन वटा समस्याहरूका बारेमा दुई पटक सङ्गति गरेका छौँ। हामीले मानिसहरूका प्रकटीकरण र प्रकाशहरू यी तीन वटामध्ये कुन-कुन समस्याहरूमा पर्छन् भनेर निसानाबद्ध रूपमा तोकेर व्याख्या नगरे पनि, हामीले हरेक समस्याका बारेमा सङ्गति गर्दा केही उदाहरणहरू प्रदान गर्‍यौँ। अघिल्‍ला सङ्गतिहरूमा, यी तीन वटा समस्याहरूको कुरा उठाउँदा, हामीले यी समस्याहरूको सार वा संलग्‍न अभ्यासका मार्ग र सिद्धान्तहरूका बारेमा पनि सङ्गति गरेका थियौँ। अब, मैले भर्खरै उल्लेख गरेका तीन वटा समस्याहरूका सम्बन्धमा, म सबैले सुरुमा अन्तर्निहित अवस्थाहरूले के जनाउँछन् भन्‍नेबारे छलफल गरून् भन्‍ने चाहन्छु। तिमीहरू सबैले सुरुमा आधारभूत अवधारणा प्राप्त गर्न यसबारे मोटामोटी रूपमा सङ्गति गर्न सक्छौ। (परमेश्‍वर, के अन्तर्निहित अवस्थाहरूले व्यक्तिको क्षमता, सक्षमता, अन्तर्निहित व्यक्तित्व, र नैसर्गिक प्रवृत्तिलाई जनाउँछन्?) हामीले यस विषयवस्तुका बारेमा पहिले सङ्गति गरिसकेका छौँ, त्यसकारण तिमीहरू सबै यससँग परिचित हुनुपर्छ। अरू पनि छन्? के सामर्थ्य र रूपलाई अन्तर्निहित अवस्था मानिन्छन्? (मानिन्छन्।) व्यक्तिको पारिवारिक पृष्ठभूमिलाई नि? (हो, यसलाई पनि मानिन्छ।) अनि यसमा जीवनशैलीका दिनचर्या र बानीबेहोराहरू पनि पर्छन्, होइन र? अरू केही छ? (रुचि र सोखहरू पनि पर्छन्।) रुचि र सोख अनि सामर्थ्यहरूका बीचमा थोरै भिन्‍नता हुन्छ। रुचि र सोखहरू थप्दा यसले थप विशिष्टता प्रस्तुत गर्छ। हामी तिनलाई क्रमबद्ध रूपमा सूचीकृत गरौँ: पहिलो पारिवारिक पृष्ठभूमि हो। दोस्रो रूप हो। तेस्रो व्यक्तित्व हो। चौथो नैसर्गिक प्रवृत्ति हो। पाँचौँ क्षमता हो। छैटौँ सामर्थ्य हो। सातौँ रुचि र सोखहरू हो। आठौँ सक्षमताहरू हो। अनि त्यसपछि जीवनशैलीका बानीबेहोरा र जीवनशैलीका दिनचर्याहरू। यी अन्तिम दुई वटा समान छन् तर तिनका केही विशिष्ट भिन्‍नताहरू छन्। यिनलाई जोड्दा जम्‍मा दश वटा हुन्छन्। पढेर सुनाओ। (एक: पारिवारिक पृष्ठभूमि। दुई: रूप। तीन: व्यक्तित्व। चार: नैसर्गिक प्रवृत्ति। पाँच: क्षमता। छ: सामर्थ्य। सात: रुचि र सोखहरू। आठ: सक्षमताहरू। नौ: जीवनशैलीका बानीबेहोराहरू। दश: जीवनशैलीका दिनचर्याहरू।) यी सबै मानिसहरूका अन्तर्निहित अवस्था हुन्। के हामीले अन्तर्निहित अवस्थाहरूका बारेमा पनि निश्‍चित रूपमा सङ्गति गर्नु पर्दैन र? सङ्गति नगरी, के तिमीहरू आफैले उचित रूपमा भिन्‍नता छुट्याउन सक्छौ? (सक्दैनौँ।) तिमीहरूले कुन-कुन अवस्थामा भिन्‍नता छुट्याउन सक्दैनौ? (कहिलेकहीँ जब हामीले कसैमा निश्‍चित प्रकटीकरणहरू देख्छौँ, तब हामी ती त्यो व्यक्तिको व्यक्तित्व वा नैसर्गित प्रवृत्तिको प्रतिविम्ब हुन् कि भ्रष्ट स्वभावका प्रकटीकरणहरू हुन् भनेर भन्न सक्दैनौँ।) (अनि, जीवनशैलीका बानीबेहोरा र जीवनशैलीका दिनचर्याहरू—मैले यी कुराहरू त व्यक्तिले पाएका जियाइ अवस्था र पृष्ठभूमिका आधारमा निर्माण भएका हुन्छन् भन्‍ने सोच्थेँ; ती अन्तर्निहित अवस्थाहरू हुन सक्छन् भन्‍ने मलाई थाहा थिएन।) हेर् त, जब हामी एउटा मुख्य विषयवस्तुभित्रका केही विस्तृत र निश्‍चित विषयवस्तुहरूलाई विभाजन गरेर हेर्छौँ, तब झट्ट हेर्दा, तँलाई यी विशिष्ट कुराहरू थाहा छ जस्तो देखिन्छ, तर वास्तविक जीवनमा, तँ ती कुरामा अलि झुक्किन्छस्; तिनलाई कसरी छुट्याउने भन्‍ने बारेमा तँ अझै खासै स्पष्ट छैनस्, होइन र? (हो।) हामीले अझै पनि यस विषयमा केही विशिष्ट सङ्गति गर्नुपर्छ।

हामीले भर्खरै उल्लेख गरेका तीन वटा पक्षहरू—अन्तर्निहित अवस्थाहरू, मानवता, र भ्रष्ट स्वभावहरू—का सम्बन्धमा हामी अन्तर्निहित अवस्थाहरूका केही विशिष्ट विषयवस्तुहरूलाई सूचीकृत गरौँ र तिनलाई एक-एक गरेर विस्तृत रूपमा सङ्गति गरौँ। हामी मानवता र भ्रष्ट स्वभावहरूलाई सूचीकृत गर्नेछैनौँ। अन्तर्निहित अवस्थाहरूका विशिष्ट विषयवस्तु र प्रकटीकरणहरूका बारेमा सङ्गति गर्ने क्रममा, हामी मानवताका केही प्रकटीकरणहरू र भ्रष्ट स्वभावका प्रकाशहरूका बारेमा पनि कुरा गर्नेछौँ। जब हामी यिनका बारेमा सङ्गति गर्छौँ, तब तिमीहरूले ती परिवर्तन गर्नु नपर्ने अन्तर्निहित अवस्थाहरूमा पर्छन्, कि सत्यताको खोजीमार्फत समाधान गर्नुपर्ने मानिसहरूको चरित्र वा भ्रष्ट स्वभावमा पर्छन् भनेर छुट्याउन र फरक पत्ता लगाउन सक्‍नेछौ। विशिष्ट उदाहरण र समस्याहरू प्रयोग गरेर विशिष्ट सङ्गतिमा संलग्‍न भएपछि, भिन्‍नताहरू अझै स्पष्ट हुनेछन्, होइन र? (हो।) उदाहरणका लागि, कतिपय मानिसहरू गरिब परिवारबाट आएका हुन्छन् र तिनीहरू आर्थिक रूपमा कमजोर हुन्छन्। तिनीहरू कुण्ठित परिस्थितिमा जिउँछन्; तिनीहरूसँग सधैँ अत्यन्तै कम पैसा हुन्छ र तिनीहरूले हरेक खर्चको हिसाबकिताब र योजना गर्नुपर्छ। पैसा खर्च गर्ने मामलामा तिनीहरू एक-एक पैसाले पुर्‍याउनु भन्ने शैली अपनाउँछन्। तिनीहरू त्यस्ता परिवारमा र त्यस्ता परिस्थितिहरूमा जन्मेका हुन्छन्। हामीले सङ्गति गरेका तीन वटा पक्षहरूमध्ये यो कुन पक्षअन्तर्गत पर्छ? यो अन्तर्निहित अवस्था हो कि, मानवता हो कि भ्रष्ट स्वभाव हो? यो तिनीहरूको पारिवारिक पृष्ठभूमिको एउटा पक्ष हो, जुन अन्तर्निहित अवस्था हो, होइन र? (हो।) यो पारिवारिक पृष्ठभूमि असल हो कि खराब हो? (मानवको दृष्टिकोणबाट हेर्दा, यो खराब हो।) तिनीहरूलाई हातमुख जोड्न धौ-धौ हुन्छ, तिनीहरूको परिवार दरिद्र हुन्छ, तिनीहरूको आर्थिक अवस्था सम्पन्‍न वा समृद्ध हुँदैन—यी कुराहरू तिनीहरूको पारिवारिक पृष्ठभूमिसँग सम्बन्धित समस्या हुन्। यस्तो व्यक्ति गरिब परिवारमा जन्मेको, उसले कहिल्यै पनि चौरासी व्यञ्जन नखाएको, ब्रान्डको लुगा कहिल्यै नलगाएको, विभिन्‍न विलासिता कहिल्यै अनुभव नगरेको, र ऊ कहिल्यै पनि कुनै उच्च स्तरीय वा कुनै पनि धनी व्यक्ति वा प्रसिद्ध व्यक्तिको सम्पर्कमा नआएको भए पनि, ऊसँग विवेक र समझ हुन्छ। अरूसँग अन्तरक्रिया गर्दा, तिनीहरूले कहिल्यै पनि फाइदा लिँदैनन्। जब तिनीहरूले कसैले असल कुराहरू उपभोग गरिरहेको देख्छन् वा कुनै धनी व्यक्तिलाई देख्छन्, तब तिनीहरूलाई डाहा हुने भए पनि, तिनीहरूले अरूको सम्पत्ति चोर्छु वा हत्याउँछु भनेर कहिल्यै सोच्दैनन्। यस्तो व्यक्तिको प्रकटीकरण कुन पक्षसँग सम्बन्धित हुन्छ? (तिनीहरूको चरित्रसँग, तिनीहरूको मानवतासँग।) यो तिनीहरूको मानवतासँग सम्बन्धित हुन्छ। यस पक्षमा तिनीहरूको मानवताको प्रकटीकरण असल हुन्छ कि खराब हुन्छ? (तिनीहरूको मानवता असल र सीधा हुन्छ।) यसलाई अझै पनि सीधा ठहराउन सकिँदैन; यसको अर्थ तिनीहरूले स-साना लाभहरूमा फाइदा लिँदैनन् र धनीलाई चापलुसी गर्दैनन् भन्‍ने मात्रै हुन्छ। तिनीहरूले त्यस्ता मामलाहरूलाई सही रूपमा लिन सक्छन्। यस्तो व्यक्तिको मानवता कस्तो हुन्छ? (तिनीहरूको मानवता तुलनात्मक रूपमा राम्रो हुन्छ।) यो वस्तुगत अभिव्यक्ति हो; तिनीहरूको मानवता तुलनात्मक रूपमा राम्रो हुन्छ, जसको अर्थ तिनीहरूको चरित्रको हिसाबमा, तिनीहरूमा तुलनात्मक रूपमा अलिक निष्ठा र इज्जत हुन्छ। तिनीहरूको पारिवारिक पृष्ठभूमि कमजोर भए पनि र कुलीन नभए पनि, तिनीहरू गरिबलाई घृणा गर्ने र धनीलाई रुचाउने गर्दैनन्, न त तिनीहरूले अरूबाट फाइदा नै लिन्छन्। अर्को प्रकारको व्यक्ति हुन्छ: तिनीहरू धनी परिवारमा जन्मेका हुन्छन्, वा गैरविश्‍वासीहरूले भने जस्तै, “मुखमा चाँदीको चम्चा लिएर जन्मेका हुन्छन्।” तिनीहरूले कहिल्यै पनि खानेकुरा वा लुगाफाटोको चिन्ता गर्नु परेको हुँदैन, र सबै कुरा तिनीहरूका लागि सजिलै उपलब्ध हुन्छ; तिनीहरूले जे खान चाहे पनि उपलब्ध हुन्छ। तिनीहरूको पारिवारिक अवस्था विशेष रूपमा राम्रो हुन्छ, र तिनीहरूका आमाबुबाले तिनीहरूलाई निकै राम्रो व्यवहार गर्छन्। यो कुन पक्षसँग सम्बन्धित छ? (यो पनि तिनीहरूको पारिवारिक पृष्ठभूमिसँग नै सम्बन्धित छ।) व्यक्तिको पारिवारिक पृष्ठभूमि एउटा अन्तर्निहित अवस्था हो। यस्तो व्यक्तिको पारिवारिक पृष्ठभूमि निकै राम्रो भएको, आर्थिक अवस्था राम्रो भएको र उसलाई खान-लाउनको चिन्ता नहुने, र उसले राम्रा कुराहरू देखेको र संसारमा पाइने कुराहरू अनुभव गरेको हुने भए पनि, अरूसँग अन्तरक्रिया गर्दा, यदि उसले आफूभन्दा असल र सक्षम, वा कुनै क्षेत्रमा उल्लेखनीय रूपमा उत्कृष्ट व्यक्ति, वा मानिसहरूमाझ प्रतिष्ठा भएको व्यक्तिलाई देख्यो भने, उसलाई डाहा लाग्छ र उसले दिमाग खियाएर त्यस व्यक्तिलाई हेला गर्ने उपायहरू खोज्छ। यी प्रकटीकरणहरू कुन पक्षसँग सम्बन्धित छन्? (मलाई लाग्छ ती भ्रष्ट स्वभाव र मानवता दुवैसँग सम्बन्धित छन्।) ठीक भनिस्। यी प्रकटीकरणहरू तिनीहरूको मानवता र तिनीहरूको भ्रष्ट स्वभाव दुवैसँग सम्बन्धित छन्। जब यस्तो व्यक्तिले आफूभन्दा राम्रो व्यक्तिलाई देख्छ, तब उसलाई डाहा र घृणा लाग्छ, र ऊ उसलाई दमन गर्न, सताउन, र बहिष्कार गर्न चाहन्छ; ऊ त्यस व्यक्तिलाई उछिन्‍न चाहन्छ। यदि उसले यी विचारहरू मात्रै बोक्छ तर तिनलाई लागू गर्दैन भने, ऊ खराब मानवता भएको व्यक्ति हो—के उसको मानवता दुष्ट हुन्छ? (हुन्छ।) यदि, यो दुष्ट मानवताका आधारमा, उसले आफूभन्दा असल व्यक्तिलाई देख्दा अवज्ञा महसुस गर्छ, पिठ्युँ पछाडि उसको आलोचना गर्छ, र उसलाई दबाउनका लागि गोप्य कदमहरू चाल्छ भने, यी भ्रष्ट स्वभावका विशिष्ट प्रकटीकरणहरू हुन्। यो भ्रष्ट स्वभावको सार के हो? यो आक्रमकता हो। यी प्रकटीकरणहरू मानवता र भ्रष्ट स्वभाव दुवैसँग सम्बन्धित हुन्छन्। यस्तो व्यक्तिको पारिवारिक अवस्था राम्रो भए पनि र उसले राम्ररी खान-लाउन पाए पनि, साथै तैँले ऊसँग अन्तर्ज्ञान र अरूप्रति सहनशीलता हुन्छ भन्‍ने अपेक्षा गरे पनि, मानिसहरूसँग अन्तरक्रिया गर्दा, ऊ सधैँ तिनीहरूबाट फाइदा लिन चाहन्छ र सधैँ अत्यन्तै षड्यन्त्रकारी हुन्छ। अरूसँग कुनै ठाउँमा जाँदा, ऊ कसले बढी पैसा खर्च गर्‍यो र यात्राको खर्च कसले गर्‍यो भनेर नाटीकुटी गर्छ, र थप एक पैसा पनि खर्च गर्न चाहँदैन। अरूसँग काम गर्दा, ऊ सधैँ काम कसले बढी गर्‍यो र कसले कम गर्‍यो भनेर हिसाबकिताब गर्छ, र ऊ सधैँ सुस्ताउने उपायहरू सोचिरहेको हुन्छ। यो कुन पक्षसँग सम्बन्धित छ? (यो उसको मानवतासँग सम्बन्धित छ।) मानवताको कुन पक्षसँग? (स्वार्थीपन र नीचता।) स्वार्थीपन र नीचता, अरूबाट फाइदा लिन मन पराउनु, निष्ठा र इज्जत नहुनु—यो उसको चरित्रसँग सम्बन्धित कुरा हो। मानिसहरूसँग अन्तरक्रिया गर्दा, ऊ षड्यन्त्र रच्छ र अरूबाट फाइदा लिन मन पराउँछ, चाहे प्राप्त हुने फाइदा एक पैसा मात्रै किन नहोस्, र ऊ सधैँ फाइदा प्राप्त गर्ने हरेक अवसरको खोजीमा हुन्छ। चाहे त्यो सार्वजनिक स्रोतबाट होस् वा निजी स्रोतबाट होस्, अथवा जवानबाट होस् वा वृद्धबाट होस्, उसले सबैबाट फाइदा लिन्छ। चाहे त्यो जोसुकै भए पनि, ऊ पछि हट्दैन, र अवसर आउनेबित्तिकै उसले फाइदा लिइहाल्छ। ऊ अरूसँग अन्तरक्रिया गर्दा अति कडिकडाउ र षड्यन्त्र गर्छ। उदाहरणका लागि, पछिल्लो पटक तैँले उसलाई एउटा निगाह मागेको थिइस्, र अहिले उसलाई तँ ऊप्रति ऋणी छस् भन्‍ने लाग्छ। उसले तँलाई यो निगाह फिर्ता गराउनका लागि सक्दो प्रयास गर्नेछ, र यो उसले तँलाई दिएको भन्दा पनि ठूलो निगाह हुनुपर्छ; त्यसपछि मात्रै उसलाई यो उचित कारोबार हो भन्‍ने लाग्छ। के यो अत्यन्तै षड्यन्त्रकारी हुनु होइन र? (हो।) यो अत्यन्तै षड्यन्‍त्रकारी हुनु हो, अरूलाई विशेष रूपमा कडिकडाउ गर्नु हो, र अत्यन्तै षड्यन्त्रकारी हुनु हो। उसलाई खान-लाउनमा कुनै कमी नभए पनि, र अरूका तुलनामा सबै पक्षमा उसको जीवन राम्रो भए पनि, जब उसले कसैसँग आफूले पहिले नदेखेको कुनै चीज देख्छ, तब ऊ यसलाई अलिकति प्रयोग गरेर हेर्न चाहन्छ। उसलाई अरूसँग जे छ त्यो हुनैपर्छ भन्‍ने लाग्छ। यदि ऊसँग त्यो कुरा भएन भने, उसलाई हृदयमा असहज र असन्तुलित महसुस हुन्छ, यहाँसम्म कि उसको भोक-निद्रा नै हराउँछ; आफूसँग यो कुरा भएपछि मात्रै उसलाई सन्तुष्टि मिल्छ। यो कस्तो समस्या हो? (यो अझै पनि मानवताकै समस्या हो।) यी विशिष्ट प्रकटीकरणहरू उसको मानवताका समस्याहरू हुन्, उसका अन्तर्निहित अवस्थाहरू होइनन्। अन्तर्निहित अवस्थाहरूले उसको पारिवारिक पृष्ठभूमि र उसले आनन्द लिन सक्‍ने पारिवारिक परिस्थितिहरूलाई मात्रै जनाउँछन्, जबकि आफूलाई आचरणमा ढाल्ने र परिस्थितिहरूलाई सम्हाल्ने उसको तरिका उसको मानवतासँग सम्बन्धित हुन्छ। उसका प्रकाश र प्रकटीकरणहरू, जस्तै उसले आफूलाई आचरणमा ढाल्ने र परिस्थितिहरूलाई सम्हाल्ने तरिकाप्रतिको उसको मनोवृत्ति, विधि, र उत्प्रेरणाहरू उसको चरित्रको समस्यासँग सम्बन्धित हुन्छ; यो अझै पनि भ्रष्ट स्वभावको स्तरमा पुगेको हुँदैन। ऊ स्वार्थी, कडिकडाउ गर्ने, अत्यन्तै हिसाब-किताब गर्ने, षड्यन्त्रकारी, र अरूबाट फाइदा लिन मन पराउने हुन्छ—के यी असल मानवताका प्रकटीकरण हुन् कि खराब मानवताका? (यी खराब मानवताका प्रकटीकरणहरू हुन्।) यी सबै नीच चरित्र र खराब मानवताका प्रकटीकरण हुन्। के खराब मानवताका यी प्रकटीकरणहरूलाई अरूले देख्‍न र महसुस गर्न सक्छन्? (सक्छन्।)

कतिपय मानिसहरूको अनुहारको बनावट निकै राम्रो हुन्छ र तिनीहरू जीवन्त र आकर्षक देखिने ठूला, चहकिला, र बुद्धिमानी देखिने आँखा लिएर जन्मेका हुन्छन्। बाल्यकालदेखि नै तिनीहरू निकै प्रिय हुन्छन्। यो कुन पक्षअन्तर्गत पर्छ? (यो तिनीहरूको रूपसँग सम्बन्धित हुन्छ।) रूप अन्तर्निहित अवस्थाहरूमा पर्छ, होइन र? (हो।) ठूला आँखा हुनु र अनुहारको बनावट राम्रो हुनु, अन्तर्निहित रूपमा नै सुन्दर रूपको फाइदा हुनु—के यो भ्रष्ट स्वभावको पक्ष हो? (होइन।) के यो मानवताका समस्याहरूसँग सम्बन्धित कुरा हो? (अहँ, होइन।) यो मानवता वा भ्रष्ट स्वभावसँग सम्बन्धित कुरा होइन, त्यसकारण केही पनि परिवर्तन हुनु पर्दैन। अन्तर्निहित अवस्थाहरू जन्‍मजात हुन्छन्; तिनीहरू यस्तो रूप लिएर नै जन्मेका हुन्छन्, र तिनीहरूले कुनै कृत्रिम सुधार वा परिवर्तन गरेका हुँदैनन्। तिनीहरू यस्तै हुन्। तिनीहरू प्राकृतिक रूपमा सुन्दर भए पनि, दैनिक जीवनका जटिल समस्याहरूलाई सम्हाल्दा तिनीहरू सधैँ अलमल्ल हुन्छन् र तिनलाई सम्हाल्न जान्दैनन्। तिनीहरूमा मानिस, घटना, र कामकुराहरूका बारेमा समझशक्तिको पनि कमी हुन्छ। तिनीहरूले कोसँग सङ्गत गर्दा हुन्छ र तिनीहरू कोबाट टाढा बस्‍नुपर्छ भन्‍ने बारेमा तिनीहरू अस्पष्ट हुन्छन्। तिनीहरूलाई दुष्ट को हो र कोसँग सङ्गत गर्दा समस्या आउन सक्छ भन्‍ने थाहा हुँदैन। बीस-बाइस् वर्षको उमेरमा तिनीहरूलाई यी कुराहरू थाहा हुँदैन, र तीस-चालीस वर्षको उमेरमा, केही जीवन अनुभव पाए पनि, तिनीहरूलाई अझै पनि यो कुरा थाहा हुँदैन। तिनीहरूको आँखा ठूला र आकर्षक भए पनि, तिनीहरूको मन निकै अलमल्ल हुन्छ। यो कस्तो समस्या हो? (के यो तिनीहरूको अन्तर्निहित क्षमताको समस्या हो?) तिनीहरूको अन्तर्निहित क्षमता त्यति राम्रो हुँदैन। तिनीहरूले अरूसँग अन्तरक्रिया गर्दा र परिस्थितिहरूलाई सम्हाल्दा कहिल्यै पनि सिद्धान्तहरू भेट्टाउन सक्दैनन्, र तिनीहरूले विभिन्‍न प्रकारका मानिसहरूको वास्तविकता छर्लङ्गै देख्‍न सक्दैनन्। तिनीहरूलाई अरूले प्रायः धोका दिन्छन्, ठग्छन्, र खेलौना बनाउँछन्। यस्तो व्यक्तिको क्षमता कस्तो हुन्छ? (तिनीहरूको क्षमता तुलनात्मक रूपमा कमजोर हुन्छ।) तिनीहरूको क्षमता राम्रो हुँदैन। आकर्षक आँखा हुँदैमा बुद्धिमानी दिमाग हुन्छ भन्‍ने हुँदैन। अन्तर्निहित अवस्थाको हिसाबले तिनीहरूको रूप राम्रो भए पनि, तिनीहरूको क्षमता त्यति राम्रो हुँदैन। तर एउटा कुरा के हो भने: स्कुले जीवनमा, तिनीहरू पाठ्यपुस्तकको ज्ञान प्राप्त गर्नमा उत्कृष्ट हुन्छन्; तिनीहरूले साहित्य चाँडै याद गर्न सक्छन् र गणित, भौतिक विज्ञान, र रसायन विज्ञान, वा कुनै नयाँ भाषा सिक्दा, तिनीहरूले उक्त विषय चाँडै बुझ्छन्। तिनीहरूले सहजै विश्‍वविद्यालयमा प्रवेश गरेका, स्नातकोत्तर पूरा गरेका, र विद्यावारिधि हासिल गरेका हुन्छन्। यो के अन्तर्गत पर्छ? के यो तिनीहरूको राम्रो क्षमतामा पर्न सक्छ? (सक्दैन।) त्यसोभए, यो के अन्तर्गत पर्छ? (यो तिनीहरूको सबल पक्षअन्तर्गत पर्छ, जुन तिनीहरूको अन्तर्निहित अवस्था हो।) ठ्याक्कै मिलाइस्। यस्तो व्यक्ति अध्ययन गर्नमा, ज्ञान प्राप्त गर्नमा, र शैक्षिक विषयहरूमा उत्कृष्ट हुन्छ। तिनीहरूले पाठ्यपुस्तकका ज्ञान र सैद्धान्तिक र प्रावधानहरूमा आधारित कुराहरू, जस्तै पेसागत सीप र प्रविधि वा गणित, भौतिक विज्ञान, र रसायनशास्त्रका सूत्र र नियमहरूसँग सम्बन्धित पक्षहरू चाँडै बुझ्छन्, र तिनलाई राम्ररी याद गर्छन्। यस्तो व्यक्ति यी कुराहरू सिक्न सिपालु हुन्छ र ऊसँग ती कुराहरूको निश्‍चित सीप हुन्छ। तिनीहरूले ती कुराहरू एक झलकमै बुझ्न सक्छन्, साथै तिनीहरू परीक्षामा र प्रश्‍नहरूको उत्तर दिनमा विशेष रूपमा उत्कृष्ट हुन्छन्; प्रश्नहरूको उत्तर दिनुपर्दा तिनीहरूले त्यो काम सजिलै गर्छन्—तिनीहरूले आफ्ना बलिया पक्षहरूलाई सबैभन्दा राम्ररी प्रयोग गर्न सक्‍ने ठाउँ यही हो। यस्तो व्यक्ति ज्ञानको सागरमा सहजताका साथ पौडन सक्छ भनेर भन्‍न सकिन्छ। के यी प्रकटीकरणहरूले तिनीहरूको क्षमतालाई प्रतिनिधित्व गर्छन्? (गर्दैनन्।) तिनले तिनीहरूसँग निश्‍चित सामर्थ्य छ भन्‍ने कुरालाई मात्रै प्रतिनिधित्व गर्छन्। यस्तो व्यक्तिले ज्ञानको क्षेत्रमा विशेष रूपमा उत्कृष्ट प्रस्तुति देखाउँछ, जसले गर्दा मानिसहरूले यस क्षेत्रमा उसको सामर्थ्य उल्‍लेखनीय छ भन्‍ने कुरा देख्‍न सक्छन्। तिनीहरूमा यो सामर्थ्य भएकोले, र तिनीहरूले निश्‍चित उपलब्धिहरू हासिल गरेका हुनाले—स्नातकोत्तर र विद्यावारिधि उपाधि हासिल गरेका हुनाले, साथै उच्च स्तरको शिक्षा प्राप्त गरेका हुनाले—अरू मानिसहरूमाझ, तिनीहरूले आफूलाई ज्ञानवान्, विद्वान, र उच्च स्तरका बुद्धिजीवीका रूपमा हेर्छन्। तिनीहरूले जति धेरै पुस्तकहरू पढ्छन्, त्यति नै धेरै तिनीहरू आफू प्रसिद्ध व्यक्ति, श्रेष्ठ व्यक्ति भएको, र अरू सबै जना साधारण, ज्ञानविनाका, आफ्नो मन बुझ्न वा यसलाई छर्लङ्गै देख्‍न नसक्‍ने, र तिनीहरूसँग स्तर नमिल्‍ने मानिसहरू भएको ठान्छन्। फलस्वरूप, तिनीहरू प्रायः आफू अरूभन्दा श्रेष्ठ छु भन्‍ने महसुस गर्छन् र आफूलाई उत्कृष्ट र असाधारण ठान्छन्। यो कस्तो प्रकटीकरण हो? (भ्रष्ट स्वभाव।) भ्रष्ट स्वभावको कुन पक्ष हो? (अहङ्कार।) तिनीहरूको अहङ्कारी भ्रष्ट स्वभावले गर्दा तिनीहरूले उच्च स्तरको शिक्षा प्राप्त गरेपछि आमजनता र सबै किसिमका मानिसहरूलाई अझै बढी हेला गर्छन्। तिनीहरूको उच्च शैक्षिक उपाधि र डिप्लोमाका कारण, परमेश्‍वरमा विश्‍वास गरेपछि, तिनीहरू सधैँ मण्डलीमा अन्तिम निर्णय गर्न चाहन्छन् र अगुवा बन्‍ने आकाङ्क्षा राख्छन्। हरेक पटक निर्वाचन हुँदा, तिनीहरूले निर्वाचित हुने आशा गर्छन्। यदि तिनीहरू निर्वाचित भएनन् भने, तिनीहरू नकारात्मक बन्छन् र निराश भएर हरेस खान्छन्। अगुवा र कामदारहरूले जे भने पनि, तिनीहरू त्यो कुरा सुन्‍न चाहँदैनन् र प्रतिरोध गर्न चाहन्छन्। तिनीहरूलाई जुनसुकै कर्तव्य दिइए पनि, तिनीहरूलाई यो कामप्रति घृणा लाग्छ र तिनीहरू पर्दा पछाडि आलोचना गर्छन्। तिनीहरू हृदयमा यस्तो सोच्छन्, “तँसँग त्यति धेरै ज्ञान छैन। तेरा शब्दहरूमा तर्कको कमी छ। हृदयको गहिराइमा म तँलाई मण्डली अगुवाका निचो देख्छु। म तेरोसामु हार स्विकार्दिनँ! तँ मभन्दा राम्रो छस् भन्‍ने नसोच्। तुलना गरौँ न—को योग्य छ, हेरौँ। परमेश्‍वरका वचनहरू कसले बढी पढ्न सक्छ र कसले ठूलो बुझाइ बाँड्न सक्छ हेरौँ। यदि तेरो सङ्गति मेरो जति राम्रो छैन भने, म तेरोसामु हार स्विकार्दिनँ! तँ अगुवाका रूपमा निर्वाचित भएको भए पनि, तैँले मलाई अह्राउने सबै कुरा मैले सुन्‍नु, लागू गर्नु, वा पालना गर्नु पर्दैन!” यो कस्तो प्रकटीकरण हो? (भ्रष्ट स्वभाव।) यो भ्रष्ट स्वभावको विशिष्ट प्रकटीकरण हो। के यो मानवतासँग सम्बन्धित छ? यस्तो व्यक्तिमा प्राकृतिक सामर्थ्य हुने भएकोले र यस जगका आधारमा, उसले व्यापक रूपमा अध्ययन गर्ने, धेरै ज्ञान प्राप्त गर्ने, र सामाजिक हैसियत प्राप्त गर्ने हुनाले, उसलाई अरूभन्दा श्रेष्ठ, अद्वितीय छु भन्‍ने महसुस हुन्छ, र ऊ अरू सबै जनाभन्दा माथि रहेर बोल्न र अरूलाई आफ्नो प्रभुत्वमा राखेर काम गर्न चाहन्छ; मानिसहरूका बीचमा ऊ सधैँ अगुवाइ गर्ने व्यक्ति बन्‍न, र अरूले उसको कुरा सुनुन् भन्ने चाहन्छ—के यस्तो व्यक्तिको विवेक र समझमा समस्या हुन्छ? (हो, हुन्छ।) यो कस्तो समस्या हो? तिनीहरूको सामर्थ्यले गर्दा तिनीहरूलाई अध्ययन गरेर उच्च स्तरको शिक्षा प्राप्त गर्न निकै सजिलो बनेको हुन्छ। के यो सामर्थ्य आफैमा समस्या हो? के सामर्थ्य आफैमा भ्रष्ट स्वभावको पक्ष हो? के यो खराब मानवताको प्रकटीकरण हो? (होइन।) तर, तिनीहरूमा यो सामर्थ्य हुने हुनाले, तिनीहरूले धेरै ज्ञान हासिल गरेका हुन्छन् र उच्च स्तरको शिक्षा प्राप्त गरेका हुन्छन्, जुन हैसियत सम्बन्धी समाजको मूल्याङ्कन र परिभाषा अनुरूप हुन्छ। यसले गर्दा तिनीहरूले के विश्‍वास गर्छन् भने मण्डलीमा अन्तिम निर्णय गर्ने अधिकार तिनीहरूकै हुनुपर्छ, मानिसहरूको कुनै पनि समूहमा आफू कुलीन हुनुपर्छ, र आफू अरू सबै जनाभन्दा माथि हुनुपर्छ। के त्यस्तो मानवतामा कुनै समझ हुन्छ? के त्यस्तो मानवता असल हुन्छ? (तिनीहरूको मानवता असल हुँदैन।) तिनीहरूको मानवता कुन हिसाबमा असल हुँदैन? (तिनीहरूमा समझ र विवेक हुँदैन; तिनीहरू सधैँ अरूभन्दा माथि हुन चाहन्छन्।) सधैँ अरूभन्दा माथि हुन चाहनु आंशिक रूपमा भ्रष्ट स्वभावका कारणले गर्दा हो। अर्को हिसाबमा, मानवताको दृष्टिकोणबाट हेर्दा, के यो अलिक लाजमर्दो कुरा होइन र? (हो।) परमेश्‍वरको घर समाज होइन। के परमेश्‍वरको घरले अगुवाहरू निर्वाचित गर्दा शैक्षिक योग्यताको तुलना गर्छ? (गर्दैन।) परमेश्‍वरको घरले अगुवाहरूको निर्वाचनलाई केमा आधारित गर्छ? यो सत्यता सिद्धान्तहरूमा आधारित हुन्छ, होइन र? (हो।) परमेश्‍वरका घरमा, अगुवाहरूको निर्वाचन सत्यता सिद्धान्तहरूमा आधारित हुन्छ, कोसँग उच्च शैक्षिक योग्यता छ भन्ने कुरामा होइन। के तिनीहरूलाई अगुवाहरू निर्वाचित गर्ने सिद्धान्तहरू थाहा हुन्छ? थाहा हुन्छ, तर तिनीहरू यी सिद्धान्तहरूलाई केवल प्रशासकीय अभिव्यक्ति र प्रतिपादित सिद्धान्त ठान्छन्, र तिनलाई दैनिक जीवनमा अभ्यास वा लागू गर्न जान्दैनन्। तिनीहरू उच्च शैक्षिक योग्यता भएका मानिसहरूमा मात्रै राम्रो क्षमता हुन्छ, तिनीहरूले मात्र सत्यता बुझ्न र अरूलाई अगुवाइ गर्न सक्छन् भन्‍ने विचार निरन्तर फैलाउँछन्। तिनीहरूसँग उच्च शैक्षिक योग्यता, केही ज्ञान, र सामाजिक हैसियत हुने हुनाले, परमेश्‍वरको घरले समाजकै जस्तो तरिकाले काम गर्छ भन्‍ने सोचेर, तिनीहरू आफ्नो ज्ञान र उच्च शैक्षिक योग्यतालाई पूँजीका रूपमा प्रयोग गरेर परमेश्‍वरका घरमा अन्तिम निर्णय गर्ने प्रयास गर्छन्। तिनीहरू परमेश्‍वरको घरका अगुवाहरूलाई निर्वाचित गर्ने सम्बन्धी सिद्धान्तहरूलाई मानिसहरूलाई हेर्ने र कामकुराहरूलाई सम्हाल्ने आफ्नै तरिका र सामाजिक स्थान र हैसियत सम्बन्धी आफ्नै शैली, दृष्टिकोण, र हेराइहरूद्वारा प्रतिस्थापन गर्न चाहन्छन्। के यो समझको कमी हुनु होइन र? (हो।) समझको कमीलाई अर्को तरिकाले कसरी व्याख्या गर्न सकिन्छ? (निर्लज्ज हुनु।) सरल भाषामा भन्दा, यो निर्लज्जता हो; यसलाई अर्को तरिकामा यस्तो व्यक्तिको चेतना अत्यन्तै कमजोर हुन्छ भनेर भन्न सकिन्छ। हेर् त, तिनीहरूले तथाकथित उच्च शिक्षा प्राप्त गरेका र धेरै पुस्तकहरू पढेका भए पनि, तीमध्ये कुनै पनि पुस्तक वा कुनै पनि गुरु वा शिक्षकले तिनीहरूलाई समझदार हुनका लागि कसरी व्यवहार गर्ने भनेर कहिल्यै सिकाएको हुँदैन। बरु पुस्तकहरूबाट धेरै कुरा सिकेपछि, तिनीहरूलाई आफूले पूँजी प्राप्त गरेको छु र आफू साधारण मानिसहरूभन्दा श्रेष्ठ छु भन्‍ने लाग्छ। तिनीहरूको सामर्थ्य नकारात्मक कुरा नभए पनि र यो अन्तर्निहित अवस्था भए पनि, यो सामर्थ्यले सजिलै कुनै निश्‍चित परिणाम ल्याउन सक्छ—यसले गर्दा तिनीहरू अहङ्कारी र अभिमानी बन्‍छन्, तिनीहरूले आफ्नो समझ गुमाउँछन्, र तिनीहरू दुस्साहसी रूपमा लज्जाहीन र लाजमर्दो बन्छन्। धेरै पुस्तकहरू पढेका र धेरै ज्ञान लिएका भए पनि, तिनीहरूले “लाज” भन्‍ने शब्दको अर्थ बुझेका हुँदैनन्। त्यसकारण, केही शैक्षिक योग्यता प्राप्त गरेपछि, तिनीहरूले यसलाई जताततै धाक लगाउने पूँजीका रूपमा प्रयोग गर्छन्, र यसलाई प्रयोग गरेर परमेश्‍वरका घरमा हैसियत प्राप्त गर्न र अन्तिम निर्णय गर्न चाहन्छन्। तिनीहरू सोच्छन्, “मसँग उच्च शैक्षिक योग्यता छ र म कुराहरू चाँडो सिक्छु, यसको मतलब मसँग राम्रो क्षमता छ। यति मात्र होइन, मसँग गहिरो ज्ञान छ, मैले धेरै संसार देखेको छु, र म छिटो सोच्न सक्छु, त्यसकारण म अरूलाई अगुवाइ गर्न योग्य छु।” यसको तात्पर्य के हो भने तिनीहरूको ज्ञान र सामर्थ्य नै सत्यता हुन्। यी सबै समझको कमीका प्रकटीकरण हुन्। के समझ नभएको यस्तो व्यक्तिमा निष्ठा हुन्छ? के तिनीहरूसँग इज्जत हुन्छ? (हुँदैन।) निष्ठा र इज्जत नहुनु—के यो असल मानवताको प्रकटीकरण हो कि घृणित र नीच मानवताको प्रकटीकरण हो? (यो घृणित मानवताको प्रकटीकरण हो।) त्यस्ता मानिसहरूमा असल मानवता हुँदैन। तिनीहरू आफ्नो शैक्षिक योग्यता, सामाजिक हैसियत, व्यक्तिगत मूल्य, र स्थानलाई सबैभन्दा प्रिय ठान्छन्। यी कुराहरूलाई आफ्नो पूँजीका रूपमा लिँदै तिनीहरू अत्यन्तै अहङ्कारी र अभिमानी हुन्छन्, र अन्तिम निर्णय गर्न चाहन्छन्। यो घृणित मानवताको एउटा प्रकटीकरण हो। यो समस्यामा दुइटा पक्षहरू समावेश छन्: एउटा तिनीहरूको मानवतासँग सम्बन्धित हुन्छ र अर्को तिनीहरूको भ्रष्ट स्वभावसँग सम्बन्धित हुन्छ। समस्याहरूप्रतिको तिनीहरूको दृष्टिकोण र समस्याहरूलाई सम्हाल्ने तिनीहरूको मनोवृत्ति र दृष्टिकोण तिनीहरूको मानवतासँग सम्बन्धित हुन्छन्। यस्तो मानवताले गर्दा तिनीहरूले विशिष्ट कार्य, प्रकटीकरण, र प्रकाशहरू विकास गर्छन्, जुन भ्रष्ट स्वभावका अभिव्यक्तिहरू हुन्।

कतिपय मानिसहरू स्वाभाविक रूपमै बोल्न मन नपराउने हुन्छन्; सानै उमेरदेखि नै, तिनीहरूलाई धेरै बोल्न मन पर्दैन। अरूसँग अन्तरक्रिया गर्दा, तिनीहरू सरल र थोरै शब्दमा बोल्छन्, र जब तिनीहरूका जीवनमा धेरै कुराहरू आइपर्छन्, तब तिनीहरूसँग धेरै विचार हुँदैन, न त तिनीहरूसँग विचार व्यक्त गर्ने धेरै भाषा नै हुन्छ। तिनीहरूले आफ्नो कुरा व्यक्त गरे पनि, यो अत्यन्तै सरल हुन्छ। यो कस्तो समस्या हो? (यो तिनीहरूको व्यक्तित्व सम्बन्धी समस्या हो।) यो तिनीहरूको व्यक्तित्वको समस्या हो, जुन तिनीहरूको अन्तर्निहित अवस्थाको पाटो हो। तिनीहरूको व्यक्तित्व स्वाभाविक रूपमा नै मौन किसिमको हुन्छ। तिनीहरू सरल भाषा प्रयोग गर्छन्, तिनीहरूमा त्यति जटिल विचारहरू हुँदैनन्, र अरूसँग अन्तरक्रिया गर्दा तिनीहरू बोल्न अनिच्छुक हुन्छन्। भेलाहरूमा सत्यतामा सङ्गति गरिँदा, तिनीहरू अरूले बोलेको मात्रै सुन्छन्, र अरूले बोलिसकेपछि तिनीहरूले एउटा सामान्य प्रतिक्रिया दिन सके त्यो नै निकै राम्रो मानिन्छ। यदि तैँले तिनीहरूलाई “यसबारे तिम्रो बुझाइ के छ?” भनेर सोधिस् भने, तिनीहरूले भन्‍नेछन्, “मेरो बुझाइ पनि तिम्रो जस्तै छ।” यदि तैँले तिनीहरूलाई ठ्याक्कै भन्न लगाइस् भने, तिनीहरूले “मलाई पनि तिमीलाई जस्तै लाग्छ” भन्नेछन्, त्यसपछि तिनीहरूसँग भन्‍नलाई अरू केही हुँदैन। यो तिनीहरूको व्यक्तित्व मात्रै हो; यदि तैँले तिनीहरूलाई थप कुरा भन्‍न लगाइस् भने, तिनीहरूले भन्‍ने केही हुँदैन। यो तिनीहरूको अन्तर्निहित अवस्थाको पाटो हो। अर्को प्रकारको व्यक्ति पनि हुन्छ, जो बाहिरी रूपमा धेरै नबोल्ने र प्रायः चुपचाप बस्‍ने देखिए पनि, पर्दापछाडि गफका बारेमा सोध्न मन पराउँछ, र यस्ता कुरा भन्छ: “फलानो दाजुभाइ वा दिदीबहिनी कुन पाष्टरीय क्षेत्रको हो? उसले परमेश्‍वरमा विश्‍वास गरेको आठ वर्ष भएको छ भन्‍ने सुनेको थिएँ—के ऊ कहिल्यै अगुवा बनेको छ? उसको उमेर कति भयो? के उसको सम्बन्धविच्छेद भएको र उसको एउटा बच्चा भएको कुरा साँचो हो?” यो कस्तो प्रकटीकरण हो? झट्ट हेर्दा, तिनीहरू त्यति धेरै बोल्दैनन् र सार्वजनिक स्थानमा बोल्न मन पराउँदैनन्। तिनीहरूको भाषा त्यति सम्पन्‍न हुँदैन, र अरूसँग सामान्य रूपमा कुराकानी गर्नका लागि तिनीहरूसँग शब्दको कमी हुन्छ। तर, अर्को हिसाबमा, तिनीहरूले भन्‍ने धेरै कुरा हुन्छ र सधैँ अरूका बारेमा सोधपुछ गर्न मन पराउँछन्, र यस्ता कुराहरू भन्छन्: “के त्यो व्यक्तिले दुवै आँखाको आइलिड शल्यक्रिया गराएकी थिई? उसको छाला अत्यन्तै सफा छ—के ऊ प्रायजसो ब्यूटी सैलून जान्छे?” वा “म फलानोले सधैँ सबैभन्दा अत्याधुनिक कम्प्युटर प्रयोग गर्ने गरेको, र उसका लुगाहरू सबै नामी ब्रान्डका र निकै महँगा हुने गरेको देख्छु। के उसको परिवार सम्पन्‍न छ? उसको परिवारले कस्तो व्यवसाय गर्छ? के उसको बुबा पदाधिकारी हो?” यी प्रकटीकरणहरूमा के-कस्ता समस्याहरू समावेश हुन्छन्? (तिनमा तिनीहरूको मानवताका समस्याहरू समावेश हुन्छन्।) अफवाहबारे सोध्न मन पराउनु, सानातिना व्यक्तिगत मामलाहरूबारे जानकारी सङ्कलन गर्नु, र अरू मानिसका मामलाहरूका बारेमा कुरा गर्न रुचाउनु—यी कुराहरू व्यक्तिको मानवतासँग सम्बन्धित प्रकटीकरण हुन्। के यी प्रकटीकरणहरू राम्रा हुन्? (होइनन्।) ती कुन-कुन तरिकाले राम्रा होइनन्? तिनमा मानवताका के-कस्ता समस्याहरूसँग समावेश हुन्छन्? तिनीहरूले कसैलाई हानि गरेका वा सताएका त छैनन्, न त तिनीहरूले अरूका हितलाई नै हानि गरेका छन्, तर पनि किन यी प्रकटीकरणहरूलाई खराब मानिन्छ? (तिनीहरू सधैँ अरू मानिसका मामलाहरूका बारेमा जान्‍न चाहन्छन्, र अरूका पिठ्युँ पछाडि तिनीहरूका मामलाहरूबारे निरन्तर चियोचर्चो गर्छन्। तिनीहरूको मानवताको समझमा समस्या छ।) यो तिनीहरूको मानवताको समझसँग सम्बन्धित छ। उदाहरणका लागि, यदि तिनीहरूले “फलानो ब्रदर तपाईं कति वर्षको हुनुहुन्छ?” भनेर निष्कपट र सीधा रूपमा सोधे भने, के यो मानवताको सामान्य प्रकटीकरण हुनेछ? (हो।) के यसरी सोध्नु खुलस्त र इमानदार तरिका होइन र? के यो उचित होइन र? (हो।) त्यसोभए किन कतिपय मानिसहरूले सम्बन्धित व्यक्तिहरूलाई सिधै प्रश्‍नहरू सोध्दैनन् वा कुराहरू भन्दैनन्? तिनीहरू किन अरूको पिठ्युँ पछाडि गोप्य चालहरू चाल्छन्? यदि कुनै विषयका बारेमा व्यक्तिगत रूपमा सोध्न वा छलफल गर्न सकिन्छ भने, यस्तो कुरा खुलस्त उठाउनुपर्छ। किन अरूको पिठ्युँ पछाडि गोप्य कुराहरू कानेखुसी गर्ने? के यसमा आफूलाई आचरणमा ढाल्ने र परिस्थितिहरूलाई सम्हाल्ने निश्‍चित मनोवृत्ति र विधि समावेश हुँदैन र? के यो मनोवृत्ति र विधि राम्रो छ? (छैन।) यो मनोवृत्ति र विधिलाई किन राम्रो मानिँदैन? के गोप्य रूपमा कुराहरूका बारेमा सोधपुछ गर्न मन पराउने यी मानिसहरू अरूको गोपनीयता खोतल्न र मानिसहरूका पिठ्युँ पछाडि तिनीहरूलाई छानबिन गर्न रमाइलो मान्छन्? (हो।) तिनीहरू किन मानिसहरूलाई पिठ्युँ पछाडिबाट छानबिन गर्न मन पराउँछन्? यदि तिनीहरूसँग प्रश्‍नहरू छन् भने, तिनीहरूले किन सिधै सोध्दैनन्? के आमने-सामने भएर सोध्नमा कठिनाइ हुन्छ? तिनीहरूलाई सिधै सोध्नु सजिलो छैन वा सम्भव छैन भन्‍ने लाग्छ, त्यसकारण तिनीहरू अरूको पिठ्युँ पछाडि सोधपुछ गर्छन्। के तिनीहरूले यसरी व्यवहार गर्नुको कारण यही होइन र? (हो।) वास्तवमा, कतिपय कुरा सिधै सोध्न सकिन्छ, जस्तै कसैलाई यस्ता प्रश्‍नहरू सोध्‍न सकिन्छ: “तपाईंले परमेश्‍वरमा विश्‍वास गर्नुभएको कति वर्ष भयो? के तपाईंले कलेज पढ्नुभएको छ? तपाईंको शैक्षिक स्तर कति हो? तपाईं कति वर्षको हुनुभयो?” यी सबै कुरा आमने-सामने सोध्न सकिन्छ। यदि कतिपय मानिसहरू तँलाई बताउन अनिच्छुक छन् भने, नसोध्, र तिनीहरूको पिठ्युँ पछाडि पनि सोधपुछ नगर्। यदि तँलाई तिनीहरू तँसँग निश्‍चित कुराहरू बाँड्न तयार हुन्छन् भन्‍ने लाग्छ भने, वा यदि तिमीहरू एकअर्कालाई चिन्छौ र तिनीहरूले कुरा गर्नका लागि तँमा पर्याप्त भरोसा गर्छन् भने, तैँले तिनीहरूलाई सिधै सोध्न सक्छस्। किन तिनीहरूको पिठ्युँ पछाडि कुरा घुमाएर सोधपुछ गर्ने? के त्यसो गर्नु साँच्चिकै जरुरी छ? के त्यो निकै नीच देखिँदैन र? यी मानिसहरू अर्को व्यक्तिले नबताउला भन्‍ने डरले सिधै सोध्‍ने आँट गर्दैनन्। तर तिनीहरूलाई यी कुराका बारेमा जान्‍ने र पत्ता लगाउने ठूलो चाहना हुन्छ। यदि तिनीहरूले पत्ता लगाएनन् भने, तिनीहरूलाई असहज महसुस हुनेछ, तर जानकारी प्राप्त भएपछि तिनीहरूलाई भित्री रूपमा सहज महसुस हुन्छ, मानौँ तिनीहरूले बहुमूल्य सम्पत्ति प्राप्त गरेका छन्। तिनीहरू कस्ता प्रकारका मानिस हुन्? अरूका निजी मामलाहरू वा व्यक्तिगत जानकारीहरूका बारेमा सोधपुछ गर्दा र बुझ्दा आनन्द लिनु—यस्ता मानिसहरूमा अरूको कुरा काट्ने र आलोचना गर्ने प्रवृत्ति हुन्छ, होइन र? (हो।) यदि तँलाई अर्को व्यक्ति तेरा प्रश्‍नहरूको जबाफ दिन तयार हुनेछ भन्‍ने विश्वास लाग्छ भने, तैँले सिधै उसलाई यी कुराहरू सोधेर तिनका बारेमा पत्ता लगाउन सक्छस्। यदि अर्को व्यक्तिलाई तेरा केही प्रश्‍नहरू आवश्यकताभन्दा बढी छन् र तैँले सोध्नुपर्ने सीमाभन्दा बाहिर छन् भन्‍ने लाग्छ, र उसले तँलाई जबाफ दिन इन्कार गर्छ भने, त्यो ठीकै हो। यदि तिनीहरू तँलाई जबाफ दिन चाहँदैनन् वा तैँले निश्‍चित कुराहरू थाहा पाएको चाहँदैनन् भने, तिनीहरूको पिठ्युँ पछाडि पनि सोधपुछ नगर्। यदि तँ अरू कसैको जानकारी वा निजी मामलाहरू जान्न जिद्दी गर्छस् भने, एकातिर, तिनीहरूले तँलाई शङ्काको नजरले हेर्न थाल्छन्: “तिमी किन यी कुराहरू जान्‍न चाहन्छौ? तिमी किन मेरो पिठ्युँ पछाडि मेरा बारेमा थाहा पाउन खोज्दै छौ? के तिमी मलाई नियन्त्रण गर्न, कष्ट दिन, वा धोका दिन खोजिरहेको छौ?” त्यो एउटा पक्ष हो। अर्कोतिर, तँलाई अरूका बारेमा जान्‍नुपर्ने के जरुरी छ र? तँसँग तिनीहरूका बारेमा कुराहरू जान्ने के अधिकार छ? के तँ सबैका बारेमा जानकारी सङ्कलन गर्न चाहन्छस्? तँलाई सबथोकबारे जान्नुपर्ने—के तँ जानकारी सङ्कलन गर्ने विज्ञ होस्? के यो तेरो काम हो? परमेश्‍वरको घरले कसैलाई यस्तो आज्ञा दिएको छैन। यदि तैँले निरन्तर अरूका निजी मामलाहरूका बारेमा सोधपुछ गर्ने, तिनीहरूले तँलाई थाहा दिन नचाहने कुराहरूका बारेमा सोधपुछ गर्ने प्रयास गरिस् भने, तिनीहरूले तँप्रति अत्यन्तै झिजो मान्‍नेछन्। अरूलाई झिजो लाग्ने व्यक्तिको मानवता कस्तो हुन्छ? कम्तीमा पनि, यो व्यक्ति निर्लज्ज हुन्छ। गैरविश्‍वासीहरू त्यस्तो व्यक्तिलाई के भन्छन्? दुस्साहसी बदमास। तिनीहरूको मानवता नीच हुन्छ, तिनीहरूसँग इज्जत हुँदैन, र तिनीहरू सबै कुरा बारे सोधपुछ गर्न चाहन्छन्, यसरी आफूलाई अनुचित तरिकाले आचरणमा ढाल्छन्। के तिनीहरू यस्तै हुँदैनन् र? (हुन्छन्।) यस्तो व्यक्तिको मानवता असल हुन्छ कि खराब? (तिनीहरूको मानवता खराब हुन्छ।) तिनीहरूको मानवता कम्तीमा पनि राम्रो चाहिँ हुँदैन। यो असल मानवता नहुनुको वर्गभित्र पर्ने एउटा प्रकटीकरण हो—अनुचित रूपमा व्यवहार गर्नु र सधैँ कपटी चालहरू चाल्नु। झट्ट हेर्दा, तिनीहरू तँप्रति भद्र, आदरपूर्ण, र शिष्ट देखिन्छन्, आफ्नो आचरणमा सुशील र उचित देखिन्छन्। तर, तेरो पिठ्युँपछाडि, तिनीहरू कपटी चालहरू चाल्छन्, तेरो उमेर, पारिवारिक पृष्ठभूमि, र तेरा अरू पक्षहरूबारे सोधपुछ गर्छन्, खुला रूपमा छलफल गर्दैनन् वा तँलाई सिधै सोध्दैनन्। अरूसँग अन्तरक्रिया र कुराकानी गर्दा, तिनीहरू स्पष्टसित वा सिधा कुरा गर्दैनन्; बरु, सधैँ मानिसहरूको पिठ्युँपछाडि कपटी चालहरू चाल्छन्, र देखाउनै नमिल्ने कामकुरा गर्छन्। तिनीहरू निरन्तर अरूका निजी मामलाहरू र अरूले के सोचिरहेका छन् भनेर सोचविचार गर्छन्, सधैँ त्यस्ता मामलाहरूबारे नै सोचिरहेका हुन्छन्। यस्तो व्यक्तिको मानवता राम्रो हुँदैन, र कुनै पनि समूहमा, त्यस्ता मानिसहरूलाई सबैले मन पराउँदैनन्। मानिसहरूले तँलाई व्यक्तिगत कुराहरू थाहा दिन चाहँदैनन् वा तिनीहरूले तँबाट केही कुरा लुकाइरहेका हुन्छन् भन्‍ने होइन; कुरा के हो भने तेरो मानवता र आफूलाई आचरणमा ढाल्ने र परिस्थितिहरूलाई सम्हाल्ने तेरो तरिकाले गर्दा चाहिँ अरूले तँलाई मन पराउँदैनन्। मानिसहरूले तँलाई मन नपराउनुको कारण के हो भने तैँले आफूलाई आचरणमा ढाल्ने र परिस्थितिहरूलाई सम्हाल्ने तेरो विधि अलिक घटिया छ; तैँले प्रयोग गर्ने दाउपेचहरू उचित र इमानदार नभई नीच र फोहोरी हुन्छन्। कतिपय मानिसलाई अरूसँग आमने-सामने अन्तरक्रिया गर्दा कुनै समस्या हुँदैन जस्तो देखिन्छ, तर उनीहरूको पिठ्युँपछाडि, सधैँ गुपचुप तरिकाले काम गर्छन्। जब अरू टाढा जान्छन्, तब तिनीहरू तुरुन्तै उनीहरूको कम्प्युटर खोल्छन् र उनीहरूले कोसँग कुराकानी गरिरहेका छन्, केबारे कुरा गरेका छन्, उनीहरूले आफ्नो डायरीमा के लेखेका छन्, र उनीहरूसँग के-कस्ता अन्तर्ज्ञानहरू छन् भनेर हेर्छन्। कहिलेकाहीँ, यदि कसैको कम्प्युटरमा पासवर्ड राखेको छ भने, तिनीहरू यसो भन्दै फकाएर लिने प्रयास गर्छन्, “के तिमीले आफ्नो कम्प्युटरको पासवर्ड फेरेको हो? मैले भर्खरै मेरो पासवर्ड फेरेर १२३४५६७ राखेँ, सायद तिमीले पनि तिम्रो पासवर्ड फेर्नुपर्छ।” यसो भन्‍नुको उद्देश्य के हो? “म तिमीलाई मेरो पासवर्ड बताउँदै छु—तिमीले पनि मलाई आफ्नो पासवर्ड बताउनुपर्छ, ताकि मैले तिम्रो कम्प्युटर जाँच गर्ने मौका पाउन सकूँ।” कतिपय मानिस अरू नभएको बेला उनीहरूको झोला र सामानहरू खोतल्ने आँटसमेत गर्छन्। उदाहरणका लागि, यदि तिनीहरूले कसैले नयाँ हेडफोन लगाएको देखे र त्यसमा आवाज कस्तो सुनिन्छ भनेर जान्‍न चाहे भने, तिनीहरूले त्यो व्यक्ति त्यहाँ नहुँदा हेडफोन लिएर सुन्‍ने आँट गर्न सक्छन्। यदि तैँले खुला रूपमा त्यस व्यक्तिको हेडफोन सापट मागिस्, र ऊ दिन सहमत भयो भने, तैँले त्यसलाई प्रयोग गरेर हेर्ने अधिकार पाउँछस्। यदि ऊ सहमत भएन भने, तैँले त्यो प्रयोग गरेर हेर्नु हुँदैन। के यसलाई सम्हाल्ने उचित तरिका त्यही होइन र? अरू सहमत भए पनि नभए पनि, तैँले खुला रूपमा तिनीहरूकै अगाडि कामकुरा सम्हाल्नुपर्छ, तिनीहरूको पिठ्युँपछाडि होइन। यस्तो व्यक्तिले त्यसो गर्नै सक्दैन—तिनीहरूले सधैँ कपटी चालहरू चाल्छन्। कुन हदसम्‍म? तँ टाढा जानेबित्तिकै, तिनीहरू तुरुन्तै तेरा सामानहरू खोतल्छन्, तैँले आफ्नो आत्मिक भक्तिका नोटहरूमा के लेखेको छस् भनेर जाँच गर्छन् र कुनै कुरा छुट्ला भन्‍ने डरले तुरुन्तै त्यो सार्छन्। झट्ट हेर्दा, तिनीहरू सत्यताको तृष्णा गर्छन्जस्तो देखिन्छ, तर पर्दापछाडि तिनीहरूका कार्यहरू फोहोरी हुन्छन्। तैँले नयाँ कम्प्युटर किनेको देख्दा, तिनीहरूलाई डाहा लाग्छ। बाहिरी रूपमा, तिनीहरू नयाँ कम्प्युटर राम्रो छ र छिटो चल्छ भनेर भन्छन्, तर भित्री रूपमा यस्तो सोच्छन्, “छिटो? कुनै दिन यो बिग्री जाओस्!” एक दिन, तैँले नयाँ कम्प्युटरले राम्ररी काम गरिरहेको छैन र त्यो ढिलो चल्छ भनेर भनिस् भने, तिनीहरू मनमनै दङ्ग पर्छन्: “नयाँ चलाइस् होइन? खुच्चिङ! मैले त अझै चलाउन पाएकै छैन, त्यसैले तैँले पनि चलाउन नपाएकै राम्रो!” तिनीहरूको मन नीच, फोहोरी विचारहरूले भरिएको हुन्छ, जुन भन्नै मिल्दैन। कतिपय मानिसले कसैसँग एउटा राम्रो लुगा देख्छन् र आफू पनि त्यो लगाएर हेर्न चाहन्छन्। तर सिधै सोध्नुको सट्टा, तिनीहरू त्यो व्यक्ति नहुँदा थाहा नपाउने गरी त्यो लगाएर हेर्ने मौका मात्र पर्खिन्छन्। तिनीहरू ऐनामा आफूलाई हेर्छन् र राम्रो देखिन्छ भन्‍ने सोच्छन्, तर त्यो व्यक्ति फर्केर आउँदै गरेको पाइलाको आवाज सुनेपछि, त्योलुगा तुरुन्तै खोल्छन् र त्यसको ठाउँमा राख्छन्। यस्तो व्यक्तिका कपटी चालहरू र परिस्थितिहरू सम्हाल्ने उसको तरिकामा भ्रष्ट स्वभाव समावेश नहुने भए पनि वा त्यो भ्रष्ट स्वभाव जत्तिको गम्भीर नहुने भए पनि, आफूलाई आचरणा ढाल्ने र परिस्थितिहरू सम्हाल्ने उसको मनोवृत्ति र मानिसहरूलाई व्यवहार गर्ने उसको तरिका निकै मन नपर्दो र घृणित हुन्छ, र यसले केही हदसम्‍म अरूको सामान्य जीवनमा असर गर्छ। त्यसकारण, यस्तो व्यक्तिमा उसको मानवतासम्‍बन्धी गम्भीर समस्याहरू हुन्छन् भनेर भन्‍न सकिन्छ। कति गम्भीर? तिनीहरू अनुचित तरिकाले आफूलाई आचरणमा ढाल्छन्, पर्दापछाडि धेरै कपटी चालहरू चाल्छन्, र समस्याहरू सम्हाल्ने तिनीहरूको तरिका घटिया र फोहोरी हुन्छ। तिनीहरू सधैँ कुरा लुकाउँछन्; तिनीहरू कहिल्यै खुलस्त कामकुरा गर्दैनन्, र सधैँ मानिसहरूको पिठ्युँपछाडि कामकुरा गर्छन्। जब अरू हुँदैनन्, अरूले ध्यान दिइरहेका हुँदैनन्, वा जब तिनीहरूले के गरिरहेका छन् भनेर कसैले देख्‍न वा पत्ता लगाउन सक्दैनन्, तब तिनीहरू गुपचुप तरिकाले कामकुरा गर्छन्। यस्तो व्यक्तिको मानवता असल हुँदैन। तिनीहरू सधैँ अँध्यारो कुनामा जिउँछन्, अँध्यारो वातावरणले ढाकिएका हुन्छन्, र ज्योति वा अरू मानिसको सामना गर्न सक्दैनन्। तिनीहरूको मानवता नीच र फोहोरी हुन्छ। के तिनीहरूको नीच मानवताका यी प्रकटीकरणहरू नैसर्गिक हुन्? (होइनन्।) तिनीहरूलाई अरूको अगाडि कामकुरा गर्न लाज लाग्छ; तिनीहरू ती अरूको पिठ्युँपछाडि गर्न रुचाउँछन्, र अरूको पिठ्युँपछाडि काम गर्दा, तिनीहरू पटक्कै संयमता देखाउँदैनन्। के तिनीहरूको व्यक्तित्वसँग यसको कुनै सम्बन्ध हुन्छ? (हुँदैन।) यदि तैँले यी कपटी चालहरू वा तिनीहरूले आफ्नो मानवतामा प्रकट गर्ने र जिउने कुराहरू भ्रष्ट स्वभावहरूको निश्‍चित पक्षसँग सम्बन्धित छन् भनेर भनिस् भने, त्यो सही हुनेछैन। तर, तिनीहरूको कपटी चालहरू निरन्तर रहन्छन्। झट्ट हेर्दा, तिनीहरूले कुनै ठूलो गल्ती गरेका छैनन् जस्तो देखिन्छ, र मण्डलीले तिनीहरूलाई कर्तव्य अह्राउँदा, तिनीहरू प्रायजसो यसमा आफ्नो हृदय लगाउँछन् र आज्ञाकारी हुन्छन्; बाहिरबाट त तिनीहरू निकै उचित देखिन्छन्। तर पर्दापछाडि, कथा बेग्लै हुन्छ—मुसोजस्तै, कसैले नहेर्नेबित्तिकै, तिनीहरू कपटी चालहरू चाल्न र कामकुरा गर्न थाल्छन्। के यी मानिसहरू ठ्याक्कै मुसाजस्तै हुँदैनन् र? सोच् त—यदि तिनीहरूको मानवता र तिनीहरूले अरूसँग अन्तरक्रिया गर्ने र कामकुरा सम्हाल्ने तरिका यही हो भने, यदि तिनीहरूको मानवताको नैतिक चरित्र यस्तै हो र तिनीहरूमा यस्तो मानवता सार छ भने, तिनीहरूले परमेश्‍वर र सत्यतालाई कस्तो व्यवहार गर्छन्? के तिनीहरू परमेश्‍वर र सत्यतालाई पनि मानिसलाई जस्तै व्यवहार गर्छन्? (गर्छन्।) तिनीहरू पर्दापछाडि कपटी चालहरू पनि चाल्छन्, होइन र? तिनीहरू अगुवा र कामदारहरूको सुपरिवेक्षणबाट जोगिन सम्भव भएको हरेक तरिका प्रयोग गरिहेर्छन्, तिनीहरूको अगाडि एक तरिकाले र तिनीहरूको पिठ्युँपछाडि अर्को तरिकाले काम गर्छन्। तिनीहरू परमेश्‍वरको छानबिन स्वीकार गर्दैनन्, न त हृदयको गहिराइमा सत्यतालाई नै स्वीकार गर्छन्। परमेश्‍वरका वचनहरूले जे भने पनि, तिनीहरू तिनलाई आफ्नै तरिकाले लिन्छन्, केही कपटी चालहरू चाल्छन् र देखाउनका लागि केही कामकुरा गर्छन्, ताकि बाहिरी रूपमा कसैले पनि कुनै समस्या वा गलत कार्यहरू देख्‍न नसकून्। बाहिरी रूपमा, तिनीहरूले केही पनि गलत नगरेको र सत्यता अभ्यास गरिरहेको देखिन्छ, तर पर्दापछाडि, तिनीहरूले पहिले नै कपटी चालहरू चालिसकेका हुन्छन्, र कसैले थाहा नपाई पहिले नै गुप्तमा गल्तीहरू गरिसकेका हुन्छन्। तिनीहरू परमेश्‍वरको छानबिनमा विश्‍वास गर्दैनन् वा त्यसलाई स्वीकार गर्दैनन्, त्यसकारण, तिनीहरू सत्यता स्वीकार गर्दैनन्। यसमा के समावेश हुन्छ? यसमा भ्रष्ट स्वभावहरू समावेश हुन्छन्। जब तिनीहरू परमेश्‍वर, सत्यता, र आफ्नो कर्तव्यलाई यस्तो मानवताद्वारा र अरूसँग अन्तरक्रिया गर्ने र कामकुरा सम्हाल्ने यस्तो तरिकाद्वारा लिन्छन्, तब तिनीहरूले प्रकट गर्ने तिनीहरूको मानवताका विशिष्ट प्रकटीकरणहरूमा भ्रष्ट स्वभावहरू समावेश हुन्छन्। यी भ्रष्ट स्वभावहरूमा के समावेश हुन्छ? कम्तीमा पनि, तिनमा छल समावेश हुन्छ। यदि तिनीहरूको कार्य झनै गुप्त र छली छ भने, त्यसमा के समावेश हुन्छ? (त्यो दुष्टतासम्म पुग्छ।) त्यसमा तिनीहरूको भ्रष्ट स्वभावभित्रको छलीपन र दुष्टपन समावेश हुन्छ। यसअतिरिक्त, तिनीहरू आफ्नो हृदयको गहिराइमा सधैँ सत्यता र परमेश्‍वरको छानबिनबारे शङ्का पाल्छन्। यो तिनीहरूमा गहिरोसित गडिएको हुन्छ। तिनीहरू सोच्छन्, “मैले पर्दापछाडि गर्ने कुरा कसैलाई थाहा हुँदैन। मैले परमेश्‍वरलाई कहीँ देखेको छैनँ, त्यसकारण परमेश्‍वरलाई पनि अवश्य नै थाहा हुँदैन—मलाई मात्रै थाहा हुन्छ।” के यसमा पनि भ्रष्ट स्वभाव समावेश हुँदैन र? यो भ्रष्ट स्वभावहरूको कुन पक्षसँग सम्बन्धित छ? (के यो हठीपन हो? तिनीहरूमा हठी स्वभाव हुन्छ नै। त्यसोभए, के यी विचारहरूको सार सत्यताप्रतिको वितृष्णा हो? (हो।) सत्यताप्रतिको तिनीहरूको मनोवृत्ति प्रतिरोध र विरोधको मनोवृत्ति हो। हठी हुनेबाहेक, तिनीहरू सत्यताप्रति विशेष रूपमा वितृष्ण राख्छन्, जसले गर्दा यो गम्भीर समस्या बन्छ। यसमा भ्रष्ट स्वभाव समावेश भएपछि, यो खराब मानवता मात्रै रहँदैन, अझै गम्भीर बन्छ। यसमा परमेश्‍वरविरुद्ध विद्रोह, परमेश्‍वरप्रति विरोध, र सत्यताविरुद्ध जाने सार समावेश हुन्छन्। यसमा परमेश्‍वर र सत्यताप्रतिको व्यक्तिको मनोवृत्ति समावेश हुन्छ। यसमा भ्रष्ट स्वभाव समावेश भएपछि, यसमा सत्यता सिद्धान्तहरू र सत्यताद्वारा भ्रष्ट स्वभावहरूलाई समाधान गर्नुपर्ने आवश्यकता समावेश हुन्छ।

कतिपय मानिसहरू स्वाभाविक रूपमा नै अग्ला हुन्छन् र तिनीहरूको जिउडाल सुन्दर हुन्छ, यसका साथै, तिनीहरूमा मिलेका, सफा, र परिष्कृत शारीरिक विशेषताहरू हुन्छन् जसलाई अरूले मन पराउँछन्। तिनीहरूले जेसुकै लगाए पनि, मानिसहरूले यसो भन्दै प्रशंसा गर्छन्, “तिनीहरू साँच्‍चै नै पत्रिकाका विज्ञापनमा छापिने मानिस जस्तै छन्—कति राम्रो, कति सुन्दर, कति आकर्षक!” यो तिनीहरूको अन्तर्निहित अवस्था, तिनीहरूको मानवता, कि तिनीहरूको भ्रष्ट स्वभावअन्तर्गत पर्छ? (यो तिनीहरूको प्राकृतिक रूप हो।) तिनीहरू सुन्दर रूप लिएरै जन्मिएका हुन्। तिनीहरू प्राकृतिक रूपमा नै आकर्षक भएकाले र तिनीहरूको जिउडाल राम्रो हुने भएकोले, सानैदेखि नै, तिनीहरूलाई अग्रजहरूले प्रशंसा गर्थे, सहपाठीहरूले डाहा गर्थे, र आमाबुबाले विशेष रूपमा माया गर्थे। हरेक दिन, तिनीहरूलाई आमाबुबाले लुगा लगाइदिन्थे, र तिनीहरू तीन वा पाँच वर्षका हुनुभन्दा पहिले, एक दिन तिनीहरूलाई फुच्चीलाई जस्तो लुगा लगाइदिइन्थ्यो, र भोलिपल्ट फुच्चेलाई जस्तो। छोटकरीमा भन्दा, तिनीहरूलाई बहुमूल्य सानो खेलौनालाई जस्तै माया गरिन्थ्यो। तिनीहरू ठूलो हुँदै जाँदा, तिनीहरूलाई राम्रा देखिन निकै मन पर्छ। आधुनिक र सुविधा सम्पन्न जियाइ वातावरणमा हुर्केका हुनाले, तिनीहरूले राम्रो लुगा लगाउने बानी विकास गर्छन्। विशेष गरी विभिन्‍न फेसन ज्ञानहरू प्राप्त गरेपछि, तिनीहरू रङ, साइज, र स्टायल मिलाउन रमाइलो मान्न थाल्छन्; तिनीहरूले विशेष रूपमा आकर्षक लुगा लगाउँछन्, र परिष्कृत व्यवहार देखाउँछन्। साधारण टी-शर्ट र जिन्स समेत तिनीहरूले लाउँदा फरक देखिन्छ, र मिल्दो रङ्गका जुत्ता लगाउँदा, तिनीहरूको शैली अझै आकर्षक हुन्छ—तिनीहरू पूर्ण रूपमा सुशोभित र अत्यन्तै सुन्दर हुन्छन्। तिनीहरूलाई देख्दा मात्रै पनि आँखालाई शीतल हुन्छ। जब तिनीहरू सार्वजनिक स्थलमा वा बाटोमा देखा पर्छन् तब तिनीहरूले अवश्य नै धेरैलाई आकर्षित गर्छन्। तिनीहरू सुन्दरता लिएर जन्मेका हुनाले र तिनीहरूसँग यो अन्तर्निहित अवस्था हुने भएकोले, साथै तिनीहरूले राम्ररी लुगा लगाउन जानेका हुने भएकाले, तिनीहरूले जस्तो लुगा लगाए पनि विशेष रूपमा परिष्कृत व्यवहार देखाउने भएकाले, समलिङ्गी र विपरीत लिङ्गी दुवैले तिनीहरूसँग अन्तरक्रिया र सङ्गत गर्न विशेष रूपमा मन पराउँछन्। मानिसहरू तिनीहरूसँग नजिक बसेर कुरा गर्न र गफ गर्न, र तिनीहरूसँग नजिकबाट अन्तरक्रिया गर्न आतुर हुन्छन्, ताकि तिनीहरूको सुन्दरताले तिनीहरूलाई आनन्द दिन सकोस्। के यो तिनीहरूको गल्ती हो? (होइन।) तिनीहरूको अनुकूल अन्तर्निहित अवस्थाको कारण, मानिसहरू तिनीहरूसँग हुन सक्‍ने कुनै पनि समस्या, त्रुटि, वा कमीकमजोरीप्रति सधैँ सहनशील हुन्छन्। त्यसकारण, तिनीहरू जहाँ गए पनि, तिनीहरूलाई अत्यन्तै राम्रो स्वागत गरिन्छ र तिनीहरू लोकप्रिय हुन्छन्। तिनीहरूले केही अप्रिय कुरा भने पनि, त्यो सुन्दा अरूलाई रमाइलो नै लाग्छ। तिनीहरू रिसाउँदा वा घमन्ड गर्दा, मानिसहरू नराम्रो मान्दैनन् वा चिढिदैनन्—यहाँसम्म कि तिनीहरू त्यसलाई तिनीहरूबाट आएको इनाम जस्तै ठान्छन्। यी अनुभवहरू थुप्रिँदै जाँदा, तिनीहरूको अन्तर्निहित अवस्थाले तिनीहरूलाई श्रेष्ठताको अनुभूति दिन्छ। तिनीहरू यस्तो सोच्न थाल्छन्, “मसँग सुन्दरता, परिष्कृत आनीबानी भएकोले, र मैले राम्रो लुगा लगाउने भएकोले म जहाँ गए पनि लोकप्रिय हुन सक्छु—यो अद्भुत कुरा हो! यो समाज, यो मानवजातिले यसलाई साँच्‍चै नै महत्त्व दिन्छ। मेरा आमाबुबाले मलाई दिनुभएको यो अन्तर्निहित अवस्था नै मेरो पूँजी हो जस्तो देखिन्छ। जागिर खोज्न सजिलो भएको छ, र परीक्षाको बेला, यदि मैले कसैको उत्तरपुस्तिकाबाट चोर्न चाहेँ भने, मैले उसलाई एक नजर हेर्नेबित्तिकै उसले मलाई दिइहाल्‍नेछ।” विपरीत लिङ्गी धेरै मानिसहरूले तिनीहरूलाई पछ्याउँछन्, र समान लिङ्गी मानिसहरूका बीचमा, तिनीहरूलाई राम्रो व्यवहार गर्ने र निरन्तर तिनीहरूको सुन्दरता र सुन्दर रूपको प्रशंसा गर्ने मानिसहरू पनि धेरै हुन्छन्। समय बित्दै जाँदा, यसले तिनीहरूलाई यो फाइदाबाट अझ बढी आनन्द लिन लगाउँछ। यो फाइदाले तिनीहरूलाई धेरै सहजता, धेरै लाभ, र धेरै विशेष व्यवहार दिन्छ, जसले गर्दा तिनीहरूले धेरै कुराको आनन्द लिन पाउँछन्। त्यसकारण, यस्तो वातावरणमा, तिनीहरूले आफ्ना लागि निश्‍चित मागहरू विकास गर्छन्। तिनीहरू मेकअप नलगाई घरबाट बाहिर जाँदैनन्, र यदि तिनीहरूलाई डन्डीफोर समेत आयो भने, तिनीहरू अरूका अगाडि देखा पर्ने आँट गर्दैनन्। तिनीहरू आफ्नो आहारप्रति सतर्क हुन्छन्, मसालेदार खाना र सोया सस खाँदैनन्, र मनमनै चिन्ता गर्छन्: “यो डन्डीफोर कहिले हराउने होला? म यसलाई निचोर्न सक्दिनँ—मलाई दाग बस्छ कि भन्‍ने डर लाग्छ। तर यदि मैले निचोरिनँ भने, के मलाई कुनै बेला आदर गर्ने विपरीत लिङ्गी मानिसहरूले यो कुरा देखेर म अब आकर्षक नरहेको, तिनीहरूको सपनाको व्यक्ति नरहेको सोच्नेछन्? के तिनीहरू मप्रति उदासीन हुन थाल्नेछन्? म के गरूँ? मेरो विचारमा म डन्डीफोर हटेपछि मात्रै बाहिर जानुपर्छ। मैले मानिसहरूलाई मेरो यस्तो अवस्था बिलकुलै देखाउनु हुँदैन; यसले तिनीहरूका मनमा रहेको मेरो सिद्ध छविलाई बरबाद गर्नेछ।” कतिपय मानिसहरूलाई आफ्नो लुगाको रङ, साइज, र शैली पूर्ण रूपमा मिलेको हुनुपर्छ। बाहिर जानुभन्दा पहिले, तिनीहरूले हरेक कोणबाट आफूलाई ऐनामा जाँच्नुपर्छ, र कतिपयले घाममा वा कृत्रिम बत्तीको उज्यालोमा तिनीहरू राम्रा देखिन्छन् भन्‍ने पक्का गर्न सेल्फी समेत लिन्छन्, ताकि तिनीहरूको छाला, रूपरङ, कपालको बनावट, लुगा, र व्यवहार जस्ता पक्षहरू देख्दा आकर्षक लागून् र तिनले अरूको मन जितून्, त्यसपछि मात्रै तिनीहरू बाहिर जान तयार छु भन्‍ने महसुस गर्छन्। कर्तव्य निर्वाह गर्न थालेपछि पनि, तिनीहरूले यो जीवनशैलीलाई अझै कायम राख्छन्। यदि विशेष परिस्थितिहरूका कारण तिनीहरूले त्यो दिन नुहाएका छैनन् र कुनै विपरीत लिङ्गी तिनीहरूको नजिक आयो भने, तिनीहरू तुरुन्तै त्यस व्यक्तिबाट पन्छिन्छन्। तिनीहरूलाई यदि तिनीहरूले नुहाएका छैनन् भने, तिनीहरू देखिन लायक हुँदैनन् भन्‍ने लाग्छ। तिनीहरूले आफ्नो रूप र आनीबानीमा धेरै मागहरू राख्‍ने हुनाले, यसले तिनीहरूको दैनिक जीवनलाई असर गर्छ। यदि तिनीहरू त्यस्तो ठाउँमा जानुपर्यो जहाँ नुहाउन सकिँदैन भने, तिनीहरूलाई पिर लाग्छ र धेरै कष्ट हुन्छ, र तिनीहरू राम्ररी खान वा सुत्न सक्दैनन्। तिनीहरू सोच्छन्, “मैले नुहाउन पाइनँ भने के गर्ने होला? म ननुहाई कहिल्यै पनि तीन दिनभन्दा बढी बसेको छैनँ। यदि म गन्हाउन थालेँ भने, के मानिसहरूले मलाई हेयका नजरले हेर्नेछन्? मेरो छवि उप्रान्त सिद्ध रहनेछैन, होइन र? म उप्रान्त अरूको सपनाको व्यक्ति हुनेछैनँ, होइन र? म के गरूँ?” यदि तिनीहरू त्यस्तो ठाउँमा पुगे जहाँ जिउने अवस्था नाजुक छ र पर्याप्त रूपमा पोषणयुक्त वा सन्तुलित खाना खान पाइँदैन भने, तिनीहरू चिन्ता गर्न थाल्छन्: “के यसले मेरो छालालाई असर गर्नेछ? के मेरो छाला खस्रो वा बूढो हुनेछ? के मेरो छाला चाउरी पर्नेछ? म यो ठाउँमा बस्‍न सक्दिनँ—म यहाँबाट निस्कनुपर्छ!” तिनीहरूको अन्तर्निहित अवस्थाले ल्याउने श्रेष्ठताको बोधले तिनीहरूको जीवनलाई विशेष रूपमा जटिल बनाउँछ, जसले गर्दा तिनीहरू विशेष रूपमा थकाइलाग्दो र संयमित रूपमा जिउँछन्। तिनीहरू अरूले तिनीहरूबारे के भन्लान्, विशेष गरी अरूले तिनीहरूको लुगा, आनीबानी, र चालढाललाई कसरी मूल्याङ्कन गर्छन् भनेर अत्यन्तै चिन्तित हुन्छन्, तिनीहरू अरूले तिनीहरूलाई कसरी लिन्छन् भन्‍नेबारे धेरै वास्ता गर्छन्—यो कति हदसम्‍म पुग्छ? यहाँसम्म कि यसले तिनीहरूको सामान्य जीवन, काम, र कर्तव्य निर्वाहलाई असर गर्छ। तिनीहरूको रूपबाट आउने श्रेष्ठताको भावनाले तिनीहरूलाई अत्यन्तै सतही तुल्याएको हुन्छ, तिनीहरूको रूपप्रति अत्यन्तै चिन्तित तुल्याएको हुन्छ, र अरूले तिनीहरूलाई कसरी लिन्छन् भन्‍ने कुराप्रति अत्यन्तै चिन्तित तुल्याएको हुन्छ। यो कस्तो समस्या हो? के यी सबै प्रकटीकरणहरू दैनिक जीवनका समस्याहरूलाई सम्हाल्ने सही मनोवृत्ति हुन्? (होइनन्।) के यी तिनीहरूले आफ्नो दैनिक जीवनको अवधिमा विकास गरेका विकृत दृष्टिकोणहरू हुन्? (हुन्।) त्यसोभए, यी प्रकटीकरणहरू केसँग सम्बन्धित छन्? (ती तिनीहरूको मानवतासँग सम्बन्धित छन्।) यो तिनीहरूको मानवताको कुन पक्षसँग सम्बन्धित छ? तिनीहरूले जसरी आफूलाई आचरणमा ढाल्छन् त्यसमा के समस्या छ? के यो सतहीपन हो? (हो।) सतहीपन तिनीहरूको मानवताभित्रकै एउटा समस्या हो। अरू के छ? आडम्बर, अरूले तिनीहरूलाई कसरी बुझ्छन् भन्‍नेबारे चिन्ता, अरूका नजरमा सबैभन्दा सिद्ध व्यक्ति बन्‍ने चाहना, र कुनै निश्‍चित कमजोरी र कठिनाइ सहन नसक्‍ने अवस्था। यसका साथै, स्वार्थ पनि हुन्छ। आफ्नो छवि कायम राख्‍नका लागि, तिनीहरूले सबैलाई तिनीहरूको प्रतीक्षा गर्न र सेवा गर्न लगाउँछन्, जबकि आफू चाहिँ अलिकति पनि कठिनाइ सहन मान्दैनन्। तिनीहरूको प्राकृतिक रूपले ल्याउने श्रेष्ठताको भावनाले गर्दा तिनीहरू सबै नै तिनीहरूको वरिपरि घुम्नुपर्छ भन्‍ने चाहन्छन्। तिनीहरूको दैनिक जीवनको मुख्य ध्यान र तिनीहरूले हासिल गर्न चाहने उद्देश्य भनेको आफ्नो बाहिरी रूपलाई कायम राख्‍नु हो। उदाहरणका लागि, एकपटक, फोटो खिच्ने क्रममा, मुस्कुराउँदा कसैले तिनीहरूका दाँतमा सागको टुक्रा अड्किएको देख्छ। त्यो क्षणदेखि तिनीहरूले हरियो साग खान छोड्छन्। यदि त्यो नै एकमात्र विकल्प हो र तिनीहरूसँग त्यो खाने बाहेक अरू कुनै उपाय छैन भने पनि, तिनीहरूले खाना खाएपछि तुरुन्तै मुख धुन्छन् र तिनीहरू ऐनामा हेरेर दाँतमा केही अड्किएको छैन भन्ने पक्का भएपछि मात्र बाहिर गएर अरूलाई हेर्ने आँट गर्छन्। के यो तिनीहरूको मानवताको समस्या हो? (हो।) दैनिक जीवनका यी आम समस्याहरू मानवताको दायराभित्र पर्छन् र ती भ्रष्ट स्वभावका स्तरमा पुगेका हुँदैनन्। तिनीहरूले सामना गर्ने समस्याहरू सबै मानव जीवनका पक्षहरूसँग मात्रै सम्बन्धित हुन्छन्—तिनीहरू आफ्नो शारीरिक रूप र भित्री मागहरूमा ध्यान दिएर आफ्नो सुन्दरता र अरूबाट धेरै ध्यान पाउने अवस्थालाई कायम राख्‍ने प्रयास गर्छन्। तिनीहरूले जे गरे पनि—चाहे त्यो खाने होस्, लुगा लगाउने होस्, वा कठिनाइ भोग्‍ने र मूल्य चुकाउने कुरा होस्—यी समस्याहरूलाई सम्हाल्दा, तिनीहरूको दृष्टिकोण र मनोवृत्ति सबै तिनीहरूको बाहिरी छविलाई कायम राख्‍नमा केन्द्रित हुन्छ ताकि तिनीहरू हेर्दा सधैँ मनमोहक देखिऊन्, जसले गर्दा अरूमा तिनीहरूको राम्रो छाप परोस् र तिनीहरूले धेरै ध्यान आकर्षित गरून्। के यो तिनीहरूको मानवतासँग सम्बन्धित छ? (छ।) यी सबै प्रकटीकरणहरू तिनीहरूको मानवतासँग सम्बन्धित छन्—तिनले तिनीहरूको मानवता अत्यन्तै सतही छ भन्‍ने देखाउँछन्।

अर्को प्रकारको व्यक्ति पनि छ, जसले विपरीत लिङ्गका मानिसहरू वरिपरि हुँदा आफ्‍नो प्रदर्शन गर्न सक्दो गर्छ, अझै कामुक देखिन विशेष प्रकारको लुगा लगाउने र मेकअप गर्ने प्रयास गर्छ। उदाहरणका लागि, तिनीहरू विशेष रूपमा परिचित रहेका दाजुभाइ-दिदीबहिनीहरूसँग हुँदा तिनीहरूको व्यवहार र रूप सामान्य नै हुन्छ, तर तिनीहरूको आफ्नै उमेर समूहको विपरीत लिङ्गको व्यक्ति देखा पर्नेबित्तिकै, तिनीहरू भित्री रूपमा उत्साहित हुन्छन् र विशेष वस्त्र लगाउन र रूप धारण गर्न बाध्य हुन्छन्। कतिपय महिलाहरू ओठ अझ चम्काउन तुरुन्तै लिप्स्टिक लगाउँछन्, आँखीभौँ मिलाउँछन्, र समय मिल्यो भने, अनुहारमा केही लाली लगाउँछन्। सामान्यतया, तिनीहरू कपाल पछाडि बाँध्छन्, तर तिनीहरूले आफूलाई मन पर्ने वा आकर्षक लाग्‍ने विपरीत लिङ्गको व्यक्तिलाई भेटेपछि, कपाल काँधसम्‍म छोडेर आफ्नो आकर्षकता बढाउँछन्। यस बीच, कतिपय पुरुषहरूले आफ्नो कपाल चम्किलो बनाउँछन्, यसलाई काटेर कोरियाली, हङकङेली, वा पश्‍चिमी शैलीको बनाउँछन्, दारी काट्छन्, चश्मा लगाउँछन्, राम्रा लुगा लगाउँछन्, र परिस्थितिले दियो भने केही अत्तर छर्कन्छन्, र यो सबै विपरीत लिङ्गको व्यक्तिलाई आकर्षित गर्नका लागि गर्छन्। विपरीत लिङ्गका मानिसहरूसँग कुरा गर्दा, तिनीहरूले बारम्बार धाक देखाउनका लागि केही सुन्दर शब्दहरू बोल्छन्, र यसको उद्देश्य आफ्नो सांस्कृतिक परिष्कार, कोमलता, बुद्धि, र हास्यबोध प्रदर्शन गर्नु हो। तिनीहरूले यी सबै कार्यहरू जानाजान गर्छन्—तिनीहरूले विपरीत लिङ्गको व्यक्तिलाई आकर्षित गर्नका लागि मात्रै यसो गर्छन्। कतिपय मानिसहरू, आफूलाई मन पर्ने विपरीत लिङ्गको व्यक्ति, वा उस्तै उमेरको विपरीत लिङ्गको व्यक्तिका छेउमा हुँदा, अझै जीवन्त व्यवहार गर्छन्, अझै बढी बोल्छन्, र आफ्‍नो कुरा अझै राम्ररी व्यक्त गर्छन्, र तिनीहरूको आँखा अझै जीवन्त हुन्छ, र त्यो निन्याउरो र बोधो हुन छोड्छ, र तिनीहरूको अनुहारको हाउभाउ पनि निकै फरक हुन्छ। यहाँ के भइरहेको छ? विपरीत लिङ्गीलाई देख्दा तिनीहरू किन विशेष रूपमा प्रभावित भएको र अप्राकृतिक देखिन्छन्? विपरीत लिङ्गका सदस्यहरूको पहिलो पटक भेट हुँदा, तिनीहरू प्रायः अलिक लजाउँछन्, तर केही भेटपछि, तिनीहरू अझै परिचित हुन्छन्, र अझै प्राकृतिक रूपमा व्यवहार गर्छन्। तर, कतिपय मानिसहरू विपरीत लिङ्गीलाई देख्दा विशेष रूपमा जीवन्त र उत्साहित हुन्छन्। यो कस्तो समस्या हो? (यो कामुकतासँग सम्बन्धित छ, जुन भ्रष्ट स्वभावको स्तरसम्म पुग्छ।) यो कस्तो किसिमको भ्रष्ट स्वभाव हो? (दुष्टता।) के तिनीहरूको मानवतामा समस्या हुँदैन र? (हुन्छ।) कडाइका साथ भन्दा, यो त्यस्ता मानिसहरूको मानवताको समस्या हो। यहाँ तिनीहरूको मानवताको कुन पक्ष समस्याग्रस्त छ? यो विपरीत लिङ्गीसँगको अन्तरक्रिया सम्बन्धी समस्या हो। गैरविश्‍वासीहरूले यसलाई कसरी व्याख्या गर्छन्? तिनीहरू यसलाई “दृष्टिकोणको समस्या” भनेर भन्छन्, होइन र? (हो।) यदि यसमा भ्रष्ट स्वभाव संलग्न छ भने, यसलाई दुष्टता भनेर सारांशित गर्नु मनासिब हुन्छ; तर अझै उचित रूपमा भन्दा, यो विपरीत लिङ्गीसँगको अन्तरक्रियाप्रति व्यक्तिको दृष्टिकोणको समस्या हो, जुन व्यक्तिको मानवतासँग सम्बन्धित हुन्छ। विपरीत लिङ्गीलाई भेट्दा, कतिपय मानिसहरू विशेष रूपमा जीवन्त हुन्छन्, र विशेष रूपमा सकारात्मक र सक्रिय बन्छन्। यी “विशेष रूपमा” ले प्रकट गर्ने कुरा व्यक्तिको मानवतासँग सम्बन्धित दृष्टिकोणको समस्या हो। यो दृष्टिकोण सामान्य हो कि असामान्य? (असामान्य।) त्यसोभए, के यसलाई दुष्ट भनेर व्याख्या गर्न सकिन्छ? के यो दुष्ट छ भनेर भन्‍नु उचित हुन्छ? के यो अलिक तुच्छ छ भनेर भन्‍नु ठीक हुन्छ? (हुन्छ।) त्यस्ता मानिसहरू अलिक तुच्छ हुन्छन्। जहाँ तिनीहरूलाई मन पर्ने विपरीत लिङ्गी व्यक्ति हुन्छ, तिनीहरू त्यो व्यक्तिको समूहप्रति आकर्षित हुन्छन्, त्यस व्यक्तिका छेउमा बस्‍न जिद्दी गर्छन्, र शारीरिक स्पर्श गर्छन् र प्यासी नजरले हेर्छन्। यसले तिनीहरूको चरित्रको समस्यालाई प्रतिविम्बित गर्छ—तिनीहरू छाडा, नराम्रो व्यवहार गर्ने, र तुच्छ हुन्छन्। यदि कुनै व्यक्ति बनावटी छ भने, ऊ समान लिङ्गीसँग हुँदा होस् वा विपरीत लिङ्गीसँग हुँदा होस् उसको प्रकटीकरण उस्तै हुनुपर्छ—ऊ राम्रो देखिन, र अरूले मन पराऊन्, आदर गरून्, र कदर गरून् भन्ने मात्रै चाहन्छ। यो उसको मानवतामा बनावटी हुनुको समस्या हो। तर, यदि उसको आशय विपरीत लिङ्गीलाई आकर्षित गर्नु र जिस्क्याउनु हो भने, यो विपरीत लिङ्गीसँगको अन्तरक्रियाप्रति उसको दृष्टिकोणको समस्या बन्छ। यदि कुनै व्यक्ति अत्यन्तै बनावटी छ र यसले उसको सामान्य जीवनमा असर गर्छ भने, यो उसको मानवताको एउटा पक्षमा भएको त्रुटि वा समस्या मात्रै हो। तर यदि कसैले विशेष रूपमा विपरीत लिङ्गका मानिसहरूलाई आकर्षित गर्नका लागि, कामुक, आकर्षक देखिने, र अरूको ध्यान तान्‍ने उद्देश्यले लुगा लगाउँछ भने, त्यो दुष्ट, नीच हो, र त्यसले खराब दृष्टिकोणको सङ्केत गर्छ। कतिपय मानिसहरू जति धेरै मानिसहरू उपस्थित छन् त्यति नै नीच बन्छन्, सधैँ विपरीत लिङ्गीसँग सम्पर्क खोजिरहन्छन् र तिनीहरूका अगाडि आफ्नो प्रदर्शन गर्छन्। गैरविश्‍वासीहरूमाझ जे चलेको छ तिनीहरूले त्यस्तै लुगा लगाउँछन्। विशेष गरी भेलाहरूमा सहभागी हुँदा वा क्यामेराको अगाडि देखा पर्दा, जति धेरै विपरीत लिङ्गी सदस्यहरू छन्, तिनीहरू त्यति नै धेरै सिँगारिन चाहन्छन्। कतिपय महिलाहरू बाहुला नभएको छोटो लुगा लगाउँछन्, कपाल खुला छोड्छन्, चहकिलो लिपस्टिक लगाउँछन्, र लाली पाउडर घस्छन्। कतिपयले त नाकको आकार मिलाउने, आँखामा गाजल लगाउने, र सबै किसिमका गहना लगाउने काम समेत गर्छन्। तिनीहरू विपरीत लिङ्गीलाई आकर्षित गर्ने शैलीमा लुगा लगाउँछन्। यो बनावटी हुनुभन्दा अझै गम्भीर कुरा हो। यदि बनावटीपन व्यक्तिको मानवताको एउटा पक्षमा हुने कमीकमजोरी वा त्रुटि हो, र यो सानो समस्या हो भने, विपरीत लिङ्गी सम्बन्धहरूका दुष्ट र खराब पक्षहरू प्रमुख समस्या हुन्। बनावटी व्यक्ति कामुक क्रियाकलापहरूमा संलग्‍न हुन्छ नै भन्न नसकिएला, तर दुष्ट र नीच दुवै मानिसहरूमध्ये, नब्बे प्रतिशतभन्दा बढी मानिसहरू कामुक क्रियाकलापहरूमा संलग्‍न हुने सम्भावना हुन्छ। म किन यसो भन्दै छु? यदि कुनै व्यक्तिले विपरीत लिङ्गीसँगको अन्तरक्रियालाई ठूलो महत्त्व दिन्छ, र विपरीत लिङ्गका मानिसहरूका अगाडि प्रदर्शन गर्न र आफूलाई देखाउन विशेष मन पराउँछ भने, त्यस्तो व्यक्तिले विपरीत लिङ्गी मानिसहरूलाई प्रेममा फसाउने सम्भावना निकै हुन्छ। विपरीत लिङ्गी मानिसहरूलाई तिनीहरूमा प्रेममा फसाउनुको उद्देश्य के हो? यो अनुचित सम्बन्धहरूमा संलग्‍न हुनु हो। यदि तिनीहरूले कोही विपरीत लिङ्गीलाई सजिलैसँग कामुकतामा लोभ्याउन सक्छन् भने, के यसले विपरीत लिङ्गीसँगको सम्बन्धलाई तिनीहरूले अत्यन्तै हल्का रूपमा लिन्छन् भन्‍ने जनाउँदैन र? (जनाउँछ।) त्यस्ता मानिसहरूसँग कुनै इज्जत हुँदैन; तिनीहरूले अरूलाई सजिलै जिस्क्याउँछन् र यौन प्रस्ताव राख्ने अग्रसरता समेत लिन्छन्। तिनीहरूले जति धेरै मानिसहरूलाई जिस्क्याउँछन्, तिनीहरू त्यति नै खुसी हुन्छन्, र तिनीहरूले मन पराएका छन् भने कसैलाई कहिल्यै इन्कार गर्दैनन्। यो कस्तो व्यक्ति हो? तिनीहरूमा रहेका भ्रष्ट स्वभावहरूलाई अहिलेका लागि थाती राख्दा, के यस्तो मानवता असल हुन्छ? (हुँदैन।) तिनीहरूको मानवताका अरू पक्षहरूमा तिनीहरूसँग जे-जस्ता सबल वा दुर्बल पक्षहरू भए पनि, यदि विपरीत लिङ्गीसँगको अन्तरक्रियाप्रतिको दृष्टिकोणमा तिनीहरू विशेष रूपमा हल्का, लापरवाह, र भोगी छन् भने, तिनीहरूको मानवता असल छैन भन्‍ने कुरा देखाउन यो नै पर्याप्त हुन्छ। यदि तिनीहरूले कुनै पनि समय वा स्थानमा गल्ती गर्न वा सीमा पार गर्न सक्छन् भने, के यो गम्भीर समस्या होइन र? (हो।) के त्यस्तो व्यक्ति भरपर्दो हुन्छ? (हुँदैन।) तिनीहरूको अविश्‍वसनीयताको जड के हो? यो तिनीहरूको दुष्ट प्रकृतिमा हुन्छ। तिनीहरूले कुनै पनि समय र स्थानमा कामुक कुरा सोच्न सक्छन्, र कुनै पनि समय र स्थानमा विपरीत लिङ्गीलाई कामुकताको प्रलोभनमा पार्न सक्छन्—तिनीहरूको मन यी विचारहरूले मात्रै ओगटेको हुन्छ। यदि वातावरण वा परिस्थितिहरूले साथ दिएन, वा राम्ररी लुगा लगाउनका लागि तिनीहरूसँग पर्याप्त समय छैन भने पनि, तिनीहरूले अझै उपाय भेट्छन्; तिनीहरू कामुक नजरले हेर्छन् र आफ्नो रूप वा हाउभाउ प्रदर्शन गर्छन्, र अरूलाई लोभ्याउन प्यासी नजरले हेर्छन्। त्यस्ता मानिसहरू व्यर्थ हुन्छन्; तिनीहरू भर नै हुँदैन! तिनीहरू लापरवाह, लम्पट, र हल्का रूपमा लिने हुन्छन्, र कुनै पनि समय र स्थानमा तिनीहरूले अरूलाई फकाएर पाप र अपराध गराउन सक्छन्; त्यस्ता मानिसहरूको मानवतामा कुनै लाजको बोध हुँदैन, तिनीहरूलाई छुटकारा दिनै सकिँदैन। के त्यस्ता मानिसहरू डरलाग्दा हुन्छन्? (हुन्छन्।) अनि तिनीहरूले यी लाजमर्दा कुरा हुन् भन्‍ने सोच्दैनन्; वरपर जतिसुकै मानिसहरू भए पनि, तिनीहरूले खुला रूपमा यसरी लुगा लगाउँछन् र प्रदर्शन गर्छन्, यसरी भोगी व्यवहार गर्छन् र अरूलाई यसरी मोहित पार्छन्। अरूलाई त के भइरहेको छ भन्‍ने समेत थाहा हुँदैन—तिनीहरू अझै पनि आफ्नो सामान्य काममा, गफगाफ, वा कुराकानीमा केन्द्रित हुँदा, यी व्यक्तिहरूले पहिले नै कामुक नजरले हेर्दै कसैलाई जिस्काउन थालिसकेका हुन्छन्। त्यस्ता मानिसहरू कति घृणित र डरलाग्दा हुन्छन् हेर त! तिनीहरूमा कुनै लाज हुँदैन, हुन्छ र? लाजविनाका मानिसहरू निरन्तर अपराध गर्छन्, र तिनीहरूको अन्तिम परिणाम के हुन्छ? (तिनीहरू नरकमा दण्डित हुनेछन्।) परमेश्‍वरका वचनहरूले के भन्छन्? “अपराधले मानिसलाई नरकमा पुर्‍याउँछ।” त्यसकारण, यदि तेरो मानवताका समस्याहरू अत्यन्तै गम्भीर छन् भने, तँ ठूलो खतरामा हुन्छस्। यदि कुनै हिसाबले व्यक्तिको कमजोर मानवतामा खराबी छ भने, यसलाई सुधार गर्ने अवसरहरू हुन सक्छन्। तर, यदि स्वाभाविक रूपमा नै तिनीहरूमा कुनै लाजको बोध नभएकोले, र तिनीहरूले कुनै पनि समय र स्थानमा अरूलाई फकाउन सक्‍ने हुनाले, तिनीहरूको मानवताको कुनै पक्ष कमजोर छ र—तिनीहरूले स्पष्ट रूपमा भ्रष्ट स्वभाव प्रकट गरेका छैनन् भने पनि—तिनीहरूले अझै पनि गम्भीर परिणामहरू ल्याउने गम्भीर अपराधहरू गर्न सक्छन् भने, त्यस्ता मानिसहरूको आनीबानीमा कुनै सीमा हुँदैन, तिनीहरूको चरित्र विशेष रूपमा खराब हुन्छ, र तिनीहरूले केही अपराधहरू गरे भने, यसले तिनीहरूलाई बरबाद पार्न सक्छ। मानवताका समस्याहरूका सम्बन्धमा तिनीहरूले अघि बढ्ने आफ्नै मार्ग अवरुद्ध गरेका हुन्छन्। किनभने तिनीहरूको मानवता यति कमजोर हुन्छ र तिनीहरूले यति धेरै अपराध गरेका हुन्छन् कि तिनीहरूलाई नरकमा पठाउनका लागि त्यो नै काफी हुन्छ, र तिनीहरूले सत्यता पछ्याउने र मुक्ति प्राप्त गर्ने मार्गमा हिँड्ने कुनै अवसर नपाई तिनीहरूका लागि सबै कुरा समाप्त भएको हुनेछ। लाजको बोधको कमी हुनु व्यक्तिको मानवतासँग सम्बन्धित अत्यन्तै गम्भीर समस्या हो। कडाइका साथ भन्दा, यो भ्रष्ट स्वभावको स्तरसम्म पुग्दैन; यो व्यक्तिले आफ्नो आनीबानी प्रस्तुत गर्दा र निश्‍चित मामलाहरूलाई सम्हाल्दा अपनाउने तरिका, अर्थात् मनोवृत्ति मात्रै हो। यो मनोवृत्ति तिनीहरूको मानवतासँग सम्बन्धित हुन्छ र यसले अपराधहरू गर्ने अवस्था ल्याउन सक्छ, जसले गर्दा समस्या गम्भीर हुन्छ।

कतिपय मानिसहरू नाच्न मन पराउँछन् र नृत्यका चालहरू निकै चाँडो सिक्छन्। शिक्षकले तीन पटक देखाएपछि, तिनीहरू नृत्यको लय र चालहरूमा आधारभूत रूपमा पोख्त हुन्छन् र तिनीहरूले यसलाई जस्ताको तस्तै प्रस्तुत गर्न सक्छन्। तिनीहरू पनि निकै राम्रो नाच्छन् र तिनीहरूले अवार्डहरू जितेका हुन्छन्, अनि तिनीहरू सायद नृत्य शिक्षक वा कलाकारका रूपमा नृत्यसँग सम्बन्धित करियर पछ्याउने आशा गर्छन्। यो कुन पक्षसँग सम्बन्धित छ? (यो तिनीहरूका रुचि र सोखहरूसँग सम्बन्धित हुन्छ।) यो तिनीहरूको सामर्थ्य हो; यो तिनीहरूको रुचि र सोख हो। तिनीहरूले नृत्य निकै चाँडो सिक्छन्, यसले तिनीहरू नाच्न निकै सिपालु छन् भन्‍ने देखाउँछ; तिनीहरूले स्वाभाविक रूपमै यस्तो कुरा सटीक रूपमा बुझ्छन् र सजिलै सिक्छन्। यो एउटा सामर्थ्य हो, होइन र? (हो।) यस सम्बन्धमा तिनीहरूमा एउटा सामर्थ्य हुन्छ। नृत्य सिकेपछि, तिनीहरू पनि नाच्न रमाइलो मान्छन्, तिनीहरूलाई नाच्न उत्कट इच्छा हुन्छ; यति मात्र होइन, तिनीहरूले भविष्यमा नृत्यसँग सम्बन्धित करियर पछ्याउने योजना बनाउँछन्, र नृत्यलाई तिनीहरूको भावी जीवन र भावी यात्रामा सँगसँगै लिएर हिँड्ने अभिप्राय राख्छन्—यो तिनीहरूका रुचि सोखहरूसँग सम्बन्धित कुरा हो। नृत्य तिनीहरूको सामर्थ्य र तिनीहरूको चासो र रुचि दुवै हो—यो तिनीहरूको अन्तर्निहित अवस्था हो। कतिपय मानिसहरूमा यो अन्तर्निहित अवस्था हुन्छ, र तिनीहरूले परमेश्‍वरमा विश्‍वास गर्न थालेपछि, तिनीहरूलाई नृत्य भिडियोहरू हेर्न पनि मन पर्छ। त्यसकारण, तिनीहरू आफूले सिकेको कुरालाई आफ्नो कर्तव्य निर्वाह गर्दा प्रयोग गर्न सकिन्छ र यो परमेश्‍वरका घरमा उपयोगी हुन सक्छ, र परमेश्‍वरले सम्झनुहुने गरी आफ्ना असल कार्यहरू तयार गर्न सकिन्छ भन्‍ने आशाले परमेश्‍वरका घरमा नाच्ने कर्तव्य लिन्छन्। तिनीहरूको नृत्यको जग बलियो हुन्छ, र तिनीहरूले विभिन्‍न प्रकारका नृत्य पनि चाँडै सिक्छन्। परमेश्‍वरको घरका मागहरू अनुसार नृत्य कार्यक्रमहरू बनाउने क्रममा, तिनीहरू केही पनि नलुकाई आफूले सिकेको सबै कुरा अरूलाई सिकाउन तयार हुन्छन्। तिनीहरूले अरूले भन्दा धेरै प्रकारका नृत्य सिकेका भए पनि र तिनीहरू आफ्नो पेसामा अरूभन्दा निपुण भए पनि, तिनीहरू स्वाङ पार्दैनन्। तिनीहरू अरूसँग मैत्रीपूर्ण रूपमा मिलेर बस्छन् र आफूले सिकेको कुरा दाजुभाइ-दिदीबहिनीहरूलाई अत्यन्तै धैर्यका साथ सिकाउँछन्। यो केको प्रकटीकरण हो? (यो तिनीहरूको मानवताको प्रकटीकरण हो।) तिनीहरूको मानवता असल हुन्छ कि हुँदैन? (तिनीहरूको मानवता असल हुन्छ।) यो कुन-कुन तरिकाले असल हुन्छ? (तिनीहरूले आफूलाई थाहा भएको सबै कुरा नलुकाई अरूलाई सिकाउन सक्छन्, जसले गर्दा अरूले पनि तिनीहरूले प्राप्त गरेको कुरा प्राप्त गर्न सक्छन्—यो असल मानवता हो।) तिनीहरूले आफूले सिकेको सबै कुरा नलुकाई अरूलाई सिकाउन सक्छन्। तिनीहरूसँग अरू के-कस्ता गुणहरू हुन्छन्? तिनीहरूले साँच्‍चै धाक देखाउँदैनन्। यस्तो व्यक्तिको मानवता राम्रो हुन्छ। नृत्यमा तिनीहरूको सामर्थ्य हुने हुनाले, तिनीहरूले परमेश्‍वरका घरमा नृत्यसँग सम्बन्धित कर्तव्य लिन्छन्। तर केही समयपछि, कामका आवश्यकताका कारण, परमेश्‍वरको घरले तिनीहरूलाई अरू उपयुक्त काम गर्ने बन्दोबस्त गर्छ। तिनीहरूले मनमनै सोच्छन्, “के मैले नृत्य सिक्दै बिताएको बिस वर्ष खेर गएको छ? अहिले मलाई नृत्यसँग असम्बन्धित काम गर्न लगाइएको हुनाले, म निकै असन्तुष्ट छु! मलाई टोली अगुवा वा सुपरिवेक्षक बनाउनुको सट्टा किन आफ्नो सामर्थ्य र विशेषज्ञता प्रयोग गर्न दिइँदैन? यो मेरो सामर्थ्य होइन, र यो काम कसरी गर्ने मलाई थाहा छैन। यो मैले कहिल्यै अपेक्षा नगरेको कुरा हो।” तिनीहरूले बाहिरी रूपमा “यो सबै परमेश्‍वरका बन्दोबस्तहरूको पाटो हो, र म समर्पित हुन तयार छु” भने पनि, वास्तवमा, अगुवाहरूले जे भने पनि, तिनीहरू यसलाई स्वीकार गर्न अनिच्छुक हुन्छन् र यसलाई मनमा लिँदैनन्। तिनीहरू सोच्छन्, “तिमी मानिसहरूमा पेसागत ज्ञानको कमी छ र पनि तिमीहरू हामीलाई अगुवाइ गर्न आउँछौ। तिमीहरूले गर्ने भनेकै धर्मसिद्धान्तका बारेमा कुरा गर्ने हो। तिमीहरू मभन्दा राम्रा छँदै छैनौ!” यो केको प्रकटीकरण हो? (भित्री अवज्ञा।) यो कस्तो समस्या हो? के यो भ्रष्ट स्वभावको प्रकाश हो? (हो।) तिनीहरूको मानवता सामान्यतया स्वीकार्य भए पनि—तिनीहरू अरूसँग सहकार्य गर्न, दयालु हुन, र असल व्यक्ति बन्‍न, बाधा र अवरोध नदिन वा दुष्कर्म र समस्या पैदा नगर्न तयार भए पनि—र तिनीहरूको व्यक्तिपरक चाहनाका हिसाबमा, तिनीहरू परमेश्‍वरको घरका बन्दोबस्तहरूमा समर्पित हुन र आफ्नो कर्तव्य राम्ररी पूरा गर्न तयार भए पनि, जब तिनीहरूको हैसियतको कुरा आउँछ, वा तिनीहरूका आफ्नै धारणा र चाहनाहरूसँग नमिल्ने मामलाहरूको कुरा आउँछ, तब के तिनीहरूसँग समर्पण हुन्छ? के तिनीहरूले सत्यताको खोजी गर्ने कुनै प्रकटीकरण देखाउँछन्? (देखाउँदैनन्।) त्यसोभए, तिनीहरूले के प्रकट गर्छन्? (तिनीहरूले प्रकट गर्ने भनेको प्रतिरोध, गुनासो, र परमेश्‍वरको घरका बन्दोबस्तहरूप्रति समर्पणको कमी हो।) ठीक भन्यौ। त्यसोभए, यी प्रकटीकरणहरूलाई कस्तो समस्याका रूपमा सारांशीकृत गर्न सकिन्छ? (भ्रष्ट स्वभाव।) बाहिरी रूपमा तिनीहरूको मानवता दयालु देखिने र तिनीहरूले अगुवाहरूलाई खुलस्त विरोध नगर्ने, नचिच्याउने, वा आलोचना नगर्ने भए पनि, यी कुराहरूप्रतिको तिनीहरूको मनोवृत्ति तिनीहरूको भ्रष्ट स्वभावको प्रकाश हो। तिनीहरूले कस्तो प्रकारको भ्रष्ट स्वभाव प्रकाश गर्छन्? (अहङ्कारी स्वभाव।) ठीक भन्यौ, अहङ्कार। तिनीहरूले आफू निश्‍चित क्षेत्रमा दक्ष छु र तिनीहरूको मानवता निकै राम्रो छ भन्‍ने सोच्छन्, त्यसकारण तिनीहरूले मण्डली अगुवाहरूका बन्दोबस्तहरूमा समर्पित हुन इन्कार गर्नका लागि यसलाई पूँजीका रूपमा प्रयोग गर्छन्। तिनीहरू सत्यताको खोजी गर्दैनन् र आफूलाई रुचि भएको कर्तव्य निर्वाह गर्न चाहन्छन्। मण्डलीले तिनीहरूलाई उचित कर्तव्यमा खटाउँदा पनि तिनीहरूले यसलाई स्विकार्न सक्दैनन्, र यदि कुनै कुरा तिनीहरूका धारणा र कल्पनाहरू अनुरूप छैन भने, यो परमेश्‍वरको घरको बन्दोबस्त भए पनि, तिनीहरू समर्पित हुन मान्दैनन्। यी विद्रोहीपन र अहङ्कारी स्वभावका प्रकटीकरणहरू हुन्। तिनीहरूले प्रदर्शन गर्ने यी श्रृंखलाबद्ध प्रकटीकरणहरूलाई हेर: तिनीहरूको अन्तर्निहित अवस्थाका सामर्थ्यदेखि, तिनीहरूको मानवता, र अन्तिममा तिनीहरूको भ्रष्ट स्वभावसम्‍म—तिनीहरूका प्रकटीकरणहरूले यी तीन वटा फरक-फरक पक्षहरूलाई समेट्छन्। तिनीहरूको अन्तर्निहित अवस्थाका सामर्थ्यहरू तिनीहरूले जन्मिँदै लिएर आएका कुरा हुन्, र त्यसमा आलोचना गर्नुपर्ने केही पनि छैन। तिनीहरू जे कुरामा दक्ष भए पनि, यसको अर्थ तिनीहरूमा भ्रष्ट स्वभाव छैन भन्‍ने हुँदैन, न त यसले तिनीहरूको चरित्र असल छ कि खराब छ भन्‍ने कुरालाई नै देखाउन सक्छ। तर, निश्‍चित अन्तर्निहित अवस्थाहरूले पैदा गरेको श्रेष्ठताको बोध, वा सांसारिक सार्वजनिक विचारले तिनीहरूमा लादेको स्थान र चरित्रचित्रणले तिनीहरूको मानवतालाई विकृत पार्न सक्छ। यो विकृत पार्नुको अर्थ के हो? यसको अर्थ व्यक्तिमा अरूले तुलनात्मक रूपले सकारात्मक रूपमा हेर्ने केही अन्तर्निहित अवस्थाहरू हुने हुनाले, र उसले समाजका कतिपय मानिसहरूको आदर र सम्मान प्राप्त गर्ने हुनाले, उसले आफ्नै मूल्य र स्थानका बारेमा गलत चरित्रचित्रण विकास गर्छ। तिनीहरूले आफू निकै असल छु, आफू अरूभन्दा श्रेष्ठ छु भन्‍ने सोच्छन्, र मानिसहरूलाई हेयका नजरले थाल्छन्, सधैँ आफू सही छु र आफ्ना सबै कुरा असल छन् भन्‍ने विश्‍वास गर्छन्, र तिनीहरू अरूले तिनीहरूको कुरा सुनून् र तिनीहरूलाई पछ्याऊन् भन्‍ने चाहन्छन्। त्यस्तो अवस्थामा, कामकुराबारे तिनीहरूको दृष्टिकोण र अडान सबै गलत हुन्छन्। यी गलत दृष्टिकोण र अडानहरू लिएर, व्यक्तिले संसार र दुष्ट मानवजातिलाई पछ्याउनेछ। दुष्ट मानवजाति र दुष्ट संसारलाई पछ्याउनुको तात्पर्य के हो? यसको तात्पर्य के हो भने तँ यो दुष्ट संसार र दुष्ट मानवजातिबाट आउने भ्रमपूर्ण विचार र दृष्टिकोणहरू अनुसार जिउनेछस्, र तैँले सबै कुरालाई छुट्याउन र चित्रण गर्न यी भ्रमपूर्ण विचार, दृष्टिकोण, र भनाइहरू प्रयोग गर्नेछस्। उदाहरणका लागि, मानौँ तँ निकै सुन्दर छस्, तेरो राम्रो जीउडाल छ र तँ राम्रो देखिन्छस्—यी अन्तर्निहित अवस्थाहरू हुन्, जुन परमेश्‍वरले दिनुभएको हुन्छ। यसमा केही गलत छैन; यो एउटा तथ्य मात्रै हो। तर, यो समाज र यो दुष्ट मानवजातिले यसलाई दिने गलत स्थानको कारण, यो तथ्यले तँलाई अहङ्कारी र भोगी, बनावटी, र घमन्डी बनाउन सक्छ। भन्‍नुको अर्थ, अन्तर्निहित, श्रेष्ठ अवस्थाहरू हुने, र यो समाज र मानवजातिका विभिन्‍न भ्रमपूर्ण विचार र दृष्टिकोणहरूले प्रभाव पार्ने, परीक्षा गर्ने, र आकार दिने हुनाले, तेरो मानवता विकृत बन्छ। “विकृत” ले केलाई जनाउँछ? तँसँग यी अन्तर्निहित अवस्थाहरू हुनु आफैमा पूर्णतया सामान्य कुरा हो—सुन्दर हुनु कुनै असाधारण कुरा होइन; यसको अर्थ तैँले सत्यता बुझ्छस् भन्‍ने हुँदैन, न त यसको अर्थ तँ कुलीन छस् भन्‍ने नै हुन्छ। यसको अर्थ तँ राम्रो देखिन्छस्, प्रस्तुत गर्न लायक देखिन्छस्, र मानिसहरू तँलाई अलिक बढी हेर्न इच्छुक हुन सक्छन् भन्‍ने मात्रै हुन्छ; तँ अरूका नजरमा झिजो लाग्दो वा अप्रिय छैनस्, कुरा यति हो। तर, सुन्दरता, आकर्षकता, र स्तरीय र महँगो ग्ल्यामर सम्बन्धी विचारहरूलाई आदर्श ठानिने सामाजिक वातावरणमा, यो प्रवृत्तिले तँलाई चरम स्थितितर्फ धकेल्छ, जसले गर्दा तेरो मानवता घमन्डी, भोगी, र बनावटी बन्छ। सुन्दर रूप हुनु एउटा अन्तर्निहित अवस्था हो। परमेश्‍वरले यो अन्तर्निहित अवस्था तँलाई घमन्डी, भोगी, वा बनावटी बनाउनका लागि दिनुभएको होइन, बरु उहाँ तैँले यसलाई सामान्य रूपमा हेरेको चाहनुहुन्छ: “मलाई यो अन्तर्निहित अवस्था, यो रूप दिनुभएकोमा परमेश्‍वरलाई धन्यवाद। यो परमेश्‍वरको अनुग्रह र वरदान हो। म परमेश्‍वरप्रति कृतज्ञ हुनुपर्छ। मसँग घमण्ड गर्ने केही कारण छैन।” यस्तो अन्तर्निहित अवस्था भएको व्यक्तिले परमेश्‍वरका शिक्षाहरू अनुसार मानिस र कामकुरालाई हेर्नुपर्छ र आफ्नो आनीबानी र व्यवहार प्रस्तुत गर्नुपर्छ। तर, समाज र शैतानका विभिन्‍न विचार र दृष्टिकोणहरूलाई स्वीकार गरेपछि, तिनीहरूले सुन्दरता र आकर्षकतालाई पूँजीका रूपमा हेर्न थाल्छन्। त्यसपछि तिनीहरूले हरेक समूहका हरेक व्यक्तिबाट निगाह पाउन यो पूँजीको प्रयोग गर्छन्, र आफूले चाहेको कुरा प्राप्त गर्न यो अन्तर्निहित र आधारभूत अवस्थाको सक्दो फाइदा लिन्छन्। कतिपयले यो अन्तर्निहित अवस्थालाई कानुन तोड्ने, नैतिक सीमाहरू उल्लङ्घन गर्ने, वा मानवताको विरुद्धमा जाने कामकुरा गर्न समेत प्रयोग गर्छन्। व्यक्तिको मानवतामा केही विकृत र चरम कुराहरू हुनुको कारण भनेको समाज र दुष्ट मानवजातिका केही विधर्म, भ्रम, र गलत सार्वजनिक विचारहरूको बढ्दो प्रभाव हो। मानिसहरूमा अन्तर्निहित रूपमा सत्यता र खुट्ट्याउने क्षमता नहुने हुनाले, तिनीहरूले स्वाभाविक रूपमा नै समाज र दुष्ट मानवजातिबाट आएका यी सार्वजनिक विचार, भनाइ, र प्रतिपादित सिद्धान्तहरूलाई स्वीकार गर्छन्। तिनीहरूले यी नकारात्मक कुराहरूलाई सही हुन् जस्तै गरी लिन्छन्, साथै यी भ्रमपूर्ण र दुष्ट विचार र दृष्टिकोणहरूको मार्गदर्शनमा, तिनीहरूको विवेक र समझ उन्नत वा शुद्ध हुनुको सट्टा विकृत हुन्छन् र बिग्रिन्छन्। यदि यो समाजले सुन्दर पुरुष र सुन्दर महिलाहरूलाई प्रशंसा वा तारिफ गर्दैनथियो, र तेरो परीक्षा गर्ने वा तँलाई आकार दिने कुनै बाहिरी विचारहरू थिएनन् भने—यदि, तँ जहाँ गए पनि, कसैले पनि तेरो सुन्दर रूपका लागि तँलाई प्रशंसा गरेन, तँलाई विशेष व्यवहार गरेन, वा परीक्षा वा दबाबमा पारेर विभिन्‍न कुराहरू गर्न लगाएन भने—तैँले देख्नेथिइस् कि प्राकृतिक रूपमा सुन्दर रूप हुनु पूर्णतया सामान्य कुरा हो र घमण्ड गर्नलायक कुरा होइन। यसको अर्थ तैँले आफ्नो अन्तर्निहित र आधारभूत अवस्थाका आधारमा आफूले गर्नुपर्ने कुराहरू गर्नेथिइस्, र तँसँग यस्तो उत्कृष्ट अन्तर्निहित अवस्था भएकोले नै गर्न नहुने कुराहरू गर्नेथिइनस् भन्‍ने हुन्छ। तर, बाहिरी वातावरणको परीक्षा र भ्रष्टताको कारण, तैँले प्राकृतिक रूपमै सुन्दर हुनु असाधारण कुरा हो र यसले तँलाई अरूभन्दा राम्रो बनाउँछ भन्‍ने विश्‍वास गर्छस्। तँसँग कुनै आत्म-संयमता नहुने हुनाले, तैँले आफ्नो आकर्षक रूपलाई प्रयोग गरेर अरूला प्रलोभनमा पार्छस्, विवेक र समझको बन्धन तोड्छस् र आत्म-व्यवहारका सीमाहरू पार गर्छस्। फरक-फरक वातावरणमा, तैँले आफ्नो श्रेष्ठ अन्तर्निहित अवस्थाको फाइदा उठाएर अनि आफूले चाहेका फाइदाहरू प्राप्त गर्नका लागि विभिन्‍न युक्तिहरू प्रयोग गर्दै विभिन्‍न भ्रष्ट स्वभावहरू प्रकट गर्न सक्छस्। अन्तर्निहित अवस्था, मानवता, र भ्रष्ट स्वभावहरूका बीचमा रहेको सम्बन्ध यही हो। कहिलेकहीँ, यी तीन पक्षहरूका बीचमा कुनै निश्‍चित सम्बन्ध हुन्छ, र अवश्य नै, कहिलेकहीँ पहिलो दुइटा वा अन्तिम दुइटा पक्षहरूका बीचमा एउटा जरुरी सम्बन्ध हुन्छ। बुझ्यौ? (अब अलिक बढी बुझ्यौँ।) तिमीहरूले कम्तीमा पनि के कुरा जान्‍नुपर्छ? कुनै पनि अन्तर्निहित अवस्था आफैमा गलत हुँदैन; यो त व्यक्तिको मानवताको एउटा आधारभूत अवस्था मात्रै हो। मानिसहरूको मानवताको कुरा गर्नुपर्दा त्यो असल वा खराब, सकारात्मक वा नकारात्मक हुन्छ। त्यसोभए, भ्रष्ट स्वभाव कसरी पैदा हुन्छ? यो तब पैदा हुन्छ जब आफ्नो भित्री र अन्तर्निहित अवस्थाका आधारमा शैतानका विभिन्‍न विचार र दर्शनहरूले व्यक्तिको मगज भरिएको हुन्छ, र यो मानसिकताले गर्दा विभिन्‍न गलत दृष्टिकोणहरू निर्माण हुन्छन्, त्यसपछि ती कुरा व्यक्तिले बाँच्नका लागि भरोसा गर्ने एक प्रकारको जीवन सार बन्छन्। भ्रष्ट स्वभाव भनेको यही हो।

भर्खरै, हामीले अन्तर्निहित अवस्था, मानवता, र भ्रष्ट स्वभावका फरक-फरक प्रकटीकरणहरूका बारेमा सङ्गति गर्‍यौँ। हामीले दश वटा अन्तर्निहित अवस्थालाई सूचीकृत गर्‍यौँ, र हामीले मानवतासँग सम्बन्धित विभिन्‍न प्रकटीकरणहरूका बारेमा पनि सङ्गति गर्‍यौँ। अब, हामी यसलाई सारांशित गरौँ: हामीले सङ्गति गरेका मानवताका फरक-फरक प्रकटीकरणहरू के-के हुन्? (मानवताको हिसाबले भन्नुपर्दा, असल मानवताका प्रकटीकरण र खराब मानवताका प्रकटीकरणहरू हुन्छन्। परमेश्‍वरले भर्खरै केही उदाहरणहरू दिनुभयो। कतिपय मानिसहरूमा स्वाभाविक रूपमा निश्‍चित क्षेत्रमा कुनै विशेष सामर्थ्य हुन्छ र तिनीहरू कुनै निश्‍चित प्राविधिक पेसामा दक्ष हुन्छन्, र तिनीहरूले केही नलुकाई अरूलाई सिकाउन सक्छन्। कतिपय त्यस्ता मानिसहरू पनि हुन्छन् जसले अरूबाट फाइदा लिँदैनन्। यी तुलनात्मक रूपमा असल मानवताका प्रकटीकरणहरू हुन्। परमेश्‍वरले खराब मानवताका प्रकटीकरणहरूका उदाहरणहरू पनि प्रदान गर्नुभयो। उदाहरणका लागि, नीच र फोहोरी मानवता हुनु, र अरूको पिठ्यूँ पछाडि अफवाह फैलाउनका लागि निरन्तर चियोचर्चो गर्न मन पराउनु; अनि विपरीत लिङ्गीसँगको अन्तरक्रियामा व्यक्तिको दृष्टिकोणका हिसाबमा भन्दा, त्यसलाई हल्का रूपमा लिनु, र इज्जत र निष्ठा नहुनु; अनि स्वार्थी, नीच हुनु, र अरूबाट फाइदा लिन मन पराउनु, साथै अलिकति पनि विवेक वा समझविना अरूसँगको अन्तरक्रियामा अति षड्यन्त्रकारी हुनु—यी सबै खराब मानवताका प्रकटीकरणहरू हुन्।) खराब मानवताका प्रकटीकरणहरूमध्ये, सबैभन्दा खराब के हो? तिमीहरूलाई कुन प्रकारको व्यक्ति सबैभन्दा अप्रिय लाग्छ? (कुनै लाजको बोध नभएका र विपरीत लिङ्गीसँग अन्तरक्रिया गर्दा त्यसलाई अत्यन्तै हल्का रूपमा लिने मानिसहरू।) लापरवाह, लम्पट, र लाजको बोध नभएको। यसलाई अलि सभ्य तरिकाले भन्दा, यी मानिसहरूलाई “लाज भन्‍ने नै थाहा हुँदैन”। सरल भाषामा भन्दा, तिनीहरू “निर्लज्ज” हुन्छन्, वा अझै सटीक रूपमा भन्दा, “साह्रै गतिछाडा” हुन्छन्। त्यस्ता मानिसहरूलाई कसैले पनि मन पराउँदैन।

कतिपय मानिसहरू खुर्सानी खाने चलन भएको ठाउँमा जन्मेका हुन्छन्; सायद मौसमको कारण, वा तिनीहरूको परिवारमा खुर्सानी खाने बानी भएकोले र तिनीहरूलाई त्यो खान मन पर्ने भएकोले, तिनीहरूले त्यो हरेक दिन खान्छन्, र तिनीहरूको दैनिक आहारमा प्रायजसो पिरो धेरै हालिएको हुन्छ। यो स्पष्ट रूपमा नै एक अन्तर्निहित अवस्था हो। यो अन्तर्निहित अवस्थाहरूमध्ये कुन हो? (जीवनशैलीको बानी।) तिनीहरूको जीवनशैलीको बानी के हो भने तिनीहरूले आफ्नो दैनिक आहारमा पिरो नखाई बस्‍न सक्दैनन्; तिनीहरूले खाने सबै कुरामा पिरो स्वाद हुनैपर्छ। यो रुचि कति हदसम्‍म पुग्छ? तिनीहरूले गुलियो खानामा समेत पिरो हाल्छन्, बर्गर र पिज्जामा पिरो हालेर खान्छन्, र चिया र कफीमा समेत खुर्सानी हाल्छन्—तिनीहरूले पिरो खाना यो हदसम्म खान्छन्। यो जीवनशैलीको बानी हो। यसमा सही वा गलत भन्ने हुन्छ? (हुँदैन।) पिरो खानाको रुचि व्यक्तिको जिउने वातावरण र जीवनशैलीका बानीहरूले पैदा गर्छन्; यसमा सही वा गलत भन्ने नै हुँदैन। कतिपय मानिसहरू अति मात्रामा पिरो खाना खान्छन्; यदि पिरो खाना छैन भने, तिनीहरूले खाना नै खाँदैनन्। तैँले यसलाई स्विकार्न सके पनि नसके पनि, तिनीहरूले पिरो खाना खान जिद्दी गर्छन्, र कसैले पनि यसलाई परिवर्तन गर्न सक्दैन। छोटकरीमा भन्दा, खुर्सानी खान मन पराउनु जीवनशैलीको बानी हो, यसमा कुनै समस्या छैन, र यो सत्यतासँग सम्बन्धित छैन। कतिपय मानिसहरू भन्छन्, “यो जीवनशैलीको बानी अत्यन्तै चरम छ; के यसलाई नकारात्मक कुरा मान्नुपर्छ? के यसलाई आलोचना वा नियमन गर्नुपर्छ? के हामीले केही स्वास्थ्य ज्ञान प्रवर्धन गर्नुपर्छ, र खाने र जीवनशैलीका बानीहरूका सिद्धान्तहरूमा स्वास्थ्यलाई प्राथमिकता दिइनुपर्छ भन्‍ने विचार फैलाउनुपर्छ?” के तैँले खुर्सानी र पिरो खाना खानु अस्वस्थकर हो भनेर निश्‍चितताका साथ भन्न सक्छस्? तिनीहरूले धेरै वर्षदेखि, कैयौँ पुस्तादेखि यसरी नै खाँदै आएका हुन्छन्, र तिनीहरू निकै स्वस्थ हुन्छन्। विशेषगरी, कतिपय ठाउँका मानिसहरूले यति धेरै खुर्सानी खान्छन् कि अरूलाई यो स्विकार्नै गाह्रो हुन्छ। जब मानिसहरूले तिनीहरूको खाना कति पिरो छ भन्‍ने देख्छन्, तब तिनीहरूलाई असहज लाग्छ, तैपनि यी व्यक्तिहरू बलिया, स्वस्थ, र निकै सुगठित हुन्छन्, र तिनीहरूमा शारीरिक काम गर्ने तागत सहनशक्ति हुन्छ। यसले खुर्सानी खाँदा त्यसले कुनै हानि गर्दैन र स्वास्थ्यलाई असर गर्दैन भन्‍ने कुरा प्रमाणित गर्छ; अनि तिनीहरूको पिरो आहार पनि स्वास्थ्य सिद्धान्तहरू अनुरूप हुन्छ जस्तो देखिन्छ। खुर्सानी खान मन पराउनु अन्तर्निहित जीवनशैलीको बानी हो। अरूलाई यो मन परे पनि नपरे पनि वा अरूले यसलाई स्वीकार गर्न सके पनि नसके पनि, कुनै व्यक्तिले यसबाट आनन्द लिन्छ र यसले अरूको जीवन वा आहारमा असर गर्दैन भने, यसलाई कायम राख्‍न सकिन्छ। यसमा कुनै सही वा गलत भन्ने हुँदैन; यो कुनै ठूलो समस्या होइन, र परमेश्‍वरको घरले यसबारे कुनै राय बनाउँदैन। कतिपय मानिसहरू भन्छन्, “खुर्सानी खानु पेटका लागि राम्रो होइन।” यदि तँलाई यो पेटका लागि राम्रो होइन भन्‍ने चिन्ता लाग्छ भने, तैँले ती नखाँदा भैगो नि। यदि अरूले लामो समयदेखि पिरो खाना खाँदै आएका छन् र तिनीहरूलाई पेट दुख्यो भने, तिनीहरूले आफै यो कुरा महसुस गर्नेछन् र आफै निर्णय गर्नेछन्। त्यसकारण, हरेकको आ-आफ्नै स्वाद हुन्छ—तिनीहरूलाई गुलियो, अमिलो, तीतो, वा पिरो के मन पर्छ, यो व्यक्तिगत मामला हो। तैँले जसरी खाए पनि वा जति हदसम्‍म खाए पनि, तैँले अप्ठ्यारो मान्नु पर्दैन। अवस्था र वातावरणले साथ दिउन्जेल, तैँले सबै चिन्ताहरूलाई छोडेर कुनै हिचकिचाहटविना खान सक्छस्। मलाई लाग्छ, यस सम्बन्धमा यो वा त्यो खानुपर्छ भन्ने हुँदैन। यदि यसका बारेमा कसैले केही भन्‍न चाहन्छ भने, तैँले यसो भनेर प्रतिक्रिया दिन सक्छस्, “यो मेरो स्वतन्त्रता हो, यो मेरो अधिकार हो, र तिमीले हस्तक्षेप गर्नु पर्दैन। मैले खानामा खुर्सानी खाए पनि, त्यो तिम्रो सरोकारको विषय होइन। यसले मेरो पेटमा हानि गर्छ कि गर्दैन भन्‍ने कुरा मेरो आफ्नै जिम्मेवारी हो, तिम्रो होइन।” के यसरी बोल्नु ठीक हो? (हो।) त्यो तेरो आफ्नै मामला हो; यो अरूको सरोकारको विषय होइन, र मेरो सरोकारको विषय पनि होइन। मैले किन यसो भनेँ? किनभने यो मामला सत्यतासँग सम्बन्धित छैन, भ्रष्ट स्वभावसँग सम्बन्धित छैन, र यो मानिसहरूलाई मुक्ति दिँदा परमेश्‍वरले समाधान गर्न चाहनुहुने समस्यामा पर्दैन। त्यसकारण, जीवनशैलीका बानीहरूका हकमा, हामीले तिनलाई बेवास्ता गर्न सक्छौँ। यो सकारात्मक कुरा होइन, तर यो नकारात्मक कुरा पनि होइन—यो कतिपय मानिसहरूमा हुने रुचि मात्रै हो।

अतिथिसेवा गर्ने कतिपय मानिसहरूलाई खुर्सानी खान मन पर्छ, र तिनीहरू दिनको तीनै छाक पिरो खाना खान चाहन्छन्। त्यसकारण, खाना पकाउँदा, तिनीहरूले हरेक छाकमा पिरो खाना तयार गर्छन्। खुर्सानी कहिल्यै नखाएका कतिपय मानिसहरूलाई यो सहन गाह्रो हुन्छ र तिनीहरूले यसको सट्टा पिरो नहालिएको खाना बनाउन सुझाव दिन्छन्। तर, खाना पकाउने व्यक्ति यो कुरालाई स्वीकार गर्न अनिच्छुक हुन्छ र भन्छ, “त्यसरी हुँदैन। मलाई पिरो खाना खाने बानी परेको छ; यदि मैले पिरो बनाइनँ भने, मलाई त्यो मीठो लाग्दैन। तपाईंले पिरो खाना खाने अभ्यास गर्नुपर्छ; केही समयसम्म खाएपछि, तपाईंलाई बानी पर्छ र पिरोको डर लाग्दैन।” यहाँ के समस्या छ? (तिनीहरूको मानवतामा समस्या छ।) तिनीहरूको मानवतामा कस्तो समस्या छ? (तिनीहरूले अरूमाथि जबरजस्ती गरिरहेका छन्।) अरूमाथि जबरजस्ती गर्नु राम्रो होइन। के यो अरूलाई तिनीहरूले जे गर्न चाहेका छैनन् त्यो गर्न बाध्य पार्नु होइन र? त्यस्ता मानिसहरू आफूलाई मन पर्ने कुरा नै सबैभन्दा राम्रो हो, र अरूले यसलाई स्विकार्नैपर्छ भन्‍ने विश्‍वास गर्दै आफूले गर्ने सबै कुराको केन्द्रमा आफूलाई नै राख्‍ने प्रयास गर्छन्। यदि तिनीहरूलाई कुनै कुरा मन पर्छ भने, तिनीहरूले अरूलाई पनि त्यो कुरा मन पराउन लगाउने प्रयास गर्छन्; सबैले तिनीहरूलाई सन्तुष्ट पार्नु नै पर्छ। के यो स्वार्थी र नीच कुरा होइन र? तिनीहरूले अरूमाथि जबरजस्ती गर्ने मात्र नभई यसमा अलिकति दुर्भावना पनि हुन्छ। के यस्तो व्यक्तिको मानवता असल हुन्छ? (हुँदैन।) कमजोर मानवता भएका मानिसहरूले अरूलाई फाइदा दिन सक्दैनन्; तिनीहरूले चोट मात्रै पुर्‍याउन सक्छन्, र गम्भीर अवस्थामा, तिनीहरूले हानि समेत गर्न सक्छन्। त्यस्ता मानिसहरू अत्यन्तै स्वार्थी र नीच हुन्छन्, र तिनीहरू अनुचित रूपमा अभद्र पनि हुन्छन्। यदि कुनै व्यक्तिमा समझ छ भने, उसले यसो भन्‍न सक्छ, “मलाई पिरो खाना खान मन पर्छ, तर कतिपय मानिसहरूलाई मन पर्दैन। त्यसकारण जब म खाना पकाउँछु, तब मैले आफ्नो बारेमा मात्रै सोच्नु हुँदैन। मैले पिरो र पिरोरहित दुवै खाना बनाउनुपर्छ, ताकि म र अरू सबै जना सन्तुष्ट हुन सकौँ। आफ्नो कर्तव्य निर्वाह गर्दा मैले पालना गर्ने सिद्धान्त भनेको सबैलाई सन्तुष्ट पार्नु हो, सबैले राम्ररी खान पाएका छन् भन्‍ने कुरालाई सुनिश्‍चित गर्नु हो, र आफूमा मात्रै ध्यान नदिनु हो। मैले सिद्धान्तहरू अनुसार यो कर्तव्य राम्ररी पूरा गर्नैपर्छ।” यस्तो व्यक्ति तिमीहरूलाई कस्तो लाग्छ? (तिनीहरूको मानवता तुलनात्मक रूपमा असल हुन्छ।) यो कुन-कुन हिसाबमा असल हुन्छ? (तिनीहरूले अरूको वास्ता र हेरचाह गर्न जानेका हुन्छन्। तिनीहरूले आफूलाई मात्र सन्तुष्ट पार्छन् भन्‍ने होइन।) तिनीहरू तुलनात्मक रूपमा दयालु हुन्छन्, होइन त? असल मानवतामा दया समावेश हुन्छ—अरूका बारेमा सोचविचार गर्नु र तिनीहरूको हेरचाह गर्नु। के यसमा व्यक्तिको मानवता संलग्न हुन्छ? (हुन्छ।) व्यक्तिको उमेर, लिङ्ग, वा स्वभाव जेसुकै भए पनि, यदि उसमा राम्रो मानवता छ भने, उसको वरिपरिका मानिसहरू र ऊसँग अन्तरक्रिया गर्नेहरूलाई फाइदा हुनेछ। अझै विशिष्ट रूपमा भन्दा, कतिपय मानिसहरूले तिनीहरूबाट साथ र सहयोग प्राप्त गर्नेछन्, जबकि अरूलाई दैनिक जीवनमा तिनीहरूले हेरचाह गर्नेछन्। यो असल मानवताको एउटा प्रकटीकरण हो।

यस्ता मानिसहरू पनि हुन्छन् जो पिरो खाना यति धेरै मन पराउँछन् कि तिनीहरू आफ्नो कर्तव्य निर्वाह गर्न बाहिर जाँदा पनि खाने समयमा पिरो खानेकुरा पाउने ठाउँ नै खोज्छन्। यदि तिनीहरूले एक छाक पिरो नहालेको खाना खाएमा, तिनीहरूलाई भित्री रूपमा असहज महसुस हुन्छ: “यहाँ पिरो खाना खान नपाउँदा, आफ्नो कर्तव्य निर्वाह गर्न मनै लाग्दैन। म घर जान चाहन्छु, जहाँ म प्रत्येक छाक मज्जाले पिरो खाना खान पाउँछु—मलाई चाहिने त त्यो पो हो त! खुर्सानीविना त केहीको स्वाद हुँदैन; सुँगुरको भुटेको मासुमा पनि स्वाद हुँदैन। म के गरूँ?” त्यसकारण, तिनीहरूले खुर्सानी खान पाइने ठाउँहरू खोजिरहन्छन्। पछि, तिनीहरूले विशेषगरी पिरो खाना पाइने रेस्टुराँका बारेमा थाहा पाउँछन्, तर त्यहाँ पुग्‍न गाडीमा एक घण्टाभन्दा बढी लाग्छ। तिनीहरू भन्छन्, “त्यो जति नै टाढा भए पनि, म जानुपर्छ! यदि आज मैले पिरो चिज खाइनँ भने, म आफ्नो कर्तव्य निर्वाह गर्नेछैनँ। यदि मैले पिरो खान पाइनँ भने, मलाई सहज हुनेछैन, र म दिन कटाउनै सक्दिनँ!” कसैले तिनीहरूलाई भन्छ, “यतिखेर बाहिरको वातावरण खतरनाक छ, र यो क्षेत्र निकै अस्तव्यस्त छ! हामी त्यहाँ खान नजाऊँ।” तर तिनीहरूले कुरा सुन्दैनन्, र भन्छन्, “डराउनुपर्ने कुरा के छ र? खानु नै महत्त्वपूर्ण कुरा हो! के तिमी पनि प्रायः बाहिर जाँदैनौ र? नडराऊ, केही पनि हुनेछैन—परमेश्‍वरले हाम्रो रक्षा गर्नुहुनेछ!” खाना खाएपछि, तिनीहरू सन्तुष्ट हुन्छन्। तिनीहरूले आफूले तृष्णा गरेको खुर्सानी र स्वादिष्ठ खाना खान पाए भने, सबै कुरा ठीकठाक हुन्छ, र तिनीहरू यति खुसी हुन्छन् कि सुत्दा पनि मुस्कुराउन छोड्दैनन्। यो कस्तो मानवता हो? (स्वार्थी र नीच मानवता।) स्वार्थी र नीच हुनुका साथै, अर्को विशेषता पनि छ: तिनीहरूले कुनै काम गर्न चाहँदा वस्तुगत वातावरण वा अवस्थाहरूलाई विचार गर्दैनन्। तिनीहरूले आफ्नै चाहना र रुचिहरूलाई पूरा गर्न सक्छन् भने, त्यो नै महत्त्वपूर्ण हुन्छ। तिनीहरू आफूले खान चाहेको चिज एकपटक चाख्नका लागि जुनसुकै मूल्य तिर्न तयार हुन्छन्—हदैसम्म जानु परे पनि, तिनीहरूले आफ्नो लक्ष्य हासिल गर्नका लागि जे गर्नुपर्छ त्यो गर्छन्। के यो स्वार्थी र नीच हुनु मात्रै हो? के यो स्वेच्छाचारिता पनि होइन र? (हो।) यो चरम स्वेच्छाचारिता हो! तिनीहरूसँग हुने जोकोहीले तिनीहरूको स्वेच्छाचारिताको मूल्य चुकाउनुपर्छ र यसको कारण गुनासो सहनुपर्छ। तिनीहरूले जे भन्यो त्यही हुनुपर्छ, र तिनीहरूले जे गर्न चाहन्छन् त्यही हुन्छ। आज, तिनीहरूको मुड खराब छ, त्यसकारण तिनीहरू खाना खान चाहँदैनन्। तिनीहरूले किन खाइरहेका छैनन् भनेर सोधियो भने, तिनीहरू यसो भन्छन्, “आज मलाई रिस उठेको छ, मेरो मुड खराब छ, त्यसकारण मलाई खान मन छैन।” साँझमा, जब विश्रामको समय आउँछ, तब तिनीहरू सुत्न पनि जाँदैनन्, निद्रा लागेन र आफ्नो भावना व्यक्त गर्न गीत गाउन चाहन्छु भन्छन्। कसैले तिनीहरूलाई यसो भन्दै मनाउने प्रयास गर्छ, “तिमीले गीत गायौ भने अरूको निद्रा बिग्रिनेछ।” तिनीहरूले यस्तो जबाफ दिन्छन्, “अहिले म खराब मुडमा छु। म गाउन चाहन्छु। तिमीहरू निदाउन सक्नु वा नसक्नु मेरो सरोकारको विषय होइन। म खराब मुडमा छु, तैपनि कसैले पनि मलाई सान्त्वना दिइरहेको वा वास्ता गरिरहेको छैन—तिमीहरू सबै अत्यन्तै स्वार्थी छौ!” के यो स्वेच्छाचारी हुनु होइन र? तिनीहरू अत्यन्तै स्वेच्छाचारी हुन्छन्; तिनीहरूले आफूलाई ठीक ठाउँमा राख्दैनन्, र जे मन लाग्यो त्यही गर्छन्। जब तिनीहरू खुसी हुन्छन्, तब अरूले भनेको कुनै कुरामा तिनीहरूलाई झिजो लाग्दैन, र तिनीहरूले यसो समेत भन्छन्, “म फराकिलो सोचाइ भएको व्यक्ति हुँ। मलाई सानो कुरालाई ठूलो बनाउन मन पर्दैन।” तर जब तिनीहरू खुसी हुँदैनन्, तब सबैले अत्यन्तै होसियार भएर बोल्नुपर्छ, ताकि तिनीहरू निराश नहोऊन्, किनभने तिनीहरूलाई निराश पारिएमा ठूलो समस्या आउन सक्छ। तिनीहरूले रिसको झोँक देखाउन, सामानहरू तोड्न सक्छन्, र खाना खान समेत इन्कार गर्न सक्छन्। अझै गम्भीर अवस्थामा, तिनीहरूले आफ्नो कर्तव्य त्याग्‍न, काम रोक्न र घर जान चाहन सक्छन्, र सँगसँगै यसो भन्‍न सक्छन्, “तिमीहरू कसैले पनि मलाई राम्रो व्यवहार गर्दैनौ; तिमीहरू सबैले मलाई हेप्छौ। संसारमा असल मानिसहरू छैनन्!” के यो स्वेच्छाचारी हुनु होइन र? (हो।) के स्वेच्छाचारिता व्यक्तिको मानवताभित्रको समस्या हो? (हो।) तिनीहरू अत्यन्तै स्वेच्छाचारी हुन्छन्—सबैले तिनीहरूको इच्छा पूरा गरिदिनुपर्छ, र यदि तिनीहरूले भने जस्तो भएन भने, तिनीहरू तुरुन्तै शत्रुवत् बन्छन्, र तिनीहरूको आक्रामक रिस बल्झिन्छ। कोही पनि तिनीहरूका विरुद्धमा जानु हुँदैन, र सबैले तिनीहरूलाई मनाउनुपर्छ। तिनीहरू अब जवान नरहे पनि, तिनीहरूको मानवता बच्‍चाको जस्तै अपरिपक्‍व नै हुन्छ। तिनीहरूले आफ्नो कर्तव्य जहाँ निर्वाह गरे पनि, तिनीहरूले कहिल्यै पनि सार्वजनिक नियमहरू पालना गर्दैनन्। जब तिनीहरू खुसी हुन्छन् र कुरा गर्न चाहन्छन्, तब सबैले सुन्‍नुपर्छ, र यदि कसैले सुनेन भने, तिनीहरूले त्यस व्यक्तिका विरुद्धमा ईख राख्छन्। तिनीहरूसँग बोल्दा तैँले मुस्कुराउनुपर्छ; यदि तैँले कुनै भाव देखाइनस् र तँ सुन्‍न त्यति इच्छुक देखिनस् भने, तिनीहरू रिसाउँछन् र झोँक्‍किन्छन्। मण्डलीमा, तिनीहरूले जे मन लाग्यो त्यो गर्छन्, जहिले मन लाग्यो तहिले गर्छन्, अरूको सामान्य जीवनको दिनचर्यामा यसले कस्तो असर पार्छ भन्‍ने कुरालाई प्रवाह गर्दैनन्। तिनीहरूलाई सहज महसुस भयो र तिनीहरू राम्रो मुडमा छन् भने, तिनीहरूलाई त्यो नै महत्त्वपूर्ण हुन्छ, र अरूले कुनै आपत्ति जनाउन पाउँदैनन्। यदि कसैले घृणा वा बेखुसी देखाउन आपत्ति जनायो भने, यसले तिनीहरूलाई चिढ्याउँछ, र तिनीहरूले यो कुरा छोड्दैनन्। यस्ता कतिपय मानिसहरू जवान हुन्छन्, र तिनीहरूमा अपरिपक्‍व मानवता हुन्छ, तर अरू चालीस, पचास, वा सत्तरी वा असीका दशकमा हुन्छन्, र बुढेसकालमा पनि तिनीहरूमा अझै यस्तो मानवता हुन्छ, र तिनीहरू विशेष रूपमा स्वेच्छाचारी हुन्छन्। वातावरण वा अवस्थाहरूले साथ दिए पनि नदिए पनि, तिनीहरू आफूले चाहेको कुरा गर्छन्। उदाहरणका लागि, तिनीहरू त्यस्तो ठाउँमा पुग्छन् जहाँ नुहाउने अवस्था हुँदैन, तर तिनीहरूले यसो भन्दै नुहाउन जिद्दी गर्छन्, “घरमा त म हरेक दिन नुहाउँछु; म ननुहाइ बस्‍न सक्दिनँ।” तर, यो ठाउँमा उचित अवस्था हुँदैन; हप्तामा एक पटक नुहाउनु समेत गाह्रो हुन्छ। त्यसोभए तैँले के गर्नेथिइस्? सामान्य मानवता भएको व्यक्तिले यो परिस्थितिलाई कसरी लिने र सम्हाल्ने भन्‍ने जानेको हुन्छ। यदि मौसम आर्द्र र धुम्मिएको छ भने, सुत्न सकूँ भनेर एक बाटा पानी लिएर राती जिऊ पुछपाछ गरे पुग्छ—यो सहन सकिने कठिनाइ हो। यो सहनु असम्भव छैन। तर, यस्तो व्यक्तिले यसलाई सम्हाल्न सक्दैन; यदि उसले नुहाएन भने, ऊ सुत्न सक्दैन, खान सक्दैन, र यहाँसम्म उसलाई बाँच्न सकिँदैन जस्तो महसुस हुन्छ, मानौँ उसले ठूलो अपमान सहिरहेको छ। तिनीहरू कति स्वेच्छाचारी हुन्छन्? तिनीहरू यति स्वेच्छाचारी हुन्छन् कि तिनीहरू सामान्य रूपमा आफ्नो कर्तव्य निर्वाह गर्न सक्दैनन्, सामान्य रूपमा अरूसँग अन्तरक्रिया गर्न वा मिलेर बस्‍न सक्दैनन्, र सामान्य व्यक्तिले जस्तो जिउन समेत सक्दैनन्। अरूका नजरमा, यस्तो व्यक्तिमा मानसिक असन्तुलन छ जस्तो देखिन्छ। यदि कसैसँग तिनीहरूको सम्बन्ध राम्रो छ भने, तिनीहरू छुट्टिन सक्दैनन्, मानौँ तिनीहरू एउटै व्यक्ति हुन्। तर यदि कुनै व्यक्तिसँग तिनीहरूको सम्बन्ध खराब छ वा कसैले तिनीहरूलाई कहिल्यै चिढ्याएको छ भने, तिनीहरू त्यो व्यक्तिसँग जिन्दगीभरि नबोली बस्न सक्छन्। उसलाई देख्दा, तिनीहरूले आँखा तर्छन्, र तुरुन्तै अँध्यारो मुख लगाउँछन्, मानौँ तिनीहरूले अत्यन्तै चरम रूपमा शत्रुको सामना गरिरहेका छन्। के यस्तो व्यक्तिको मानवता सामान्य हुन्छ? (हुँदैन।) यस्तो व्यक्ति अत्यन्तै स्वेच्‍छाचारी हुन्छ, र उसको मानवता सामान्य हुँदैन। “सामान्य हुँदैन” भन्‍नुको अर्थ के हो? यसको अर्थ तिनीहरूमा सामान्य मानवता हुँदैन। के त्यस्ता मानिसहरूले अरूसँग सामान्य अन्तरक्रिया र सहकार्य गर्न सक्छन्? के तिनीहरू मानिसहरूका बीचमा सामान्य रूपमा जिउन सक्छन्? के तिनीहरूले आफ्नो कर्तव्य राम्ररी पूरा गर्न सक्छन्? (सक्दैनन्।) तिनीहरूले आफ्नो उद्देश्य हासिल गर्न चाहन्छन् भने—चाहे त्यो तिनीहरूले खाना खाने होस्, राम्रो व्यवहार पाउने होस्, वा आफूले गर्न चाहेको कुनै कुरा गर्ने होस्—त्यो पूरा हुनैपर्छ। होइन भने, आकाश खस्दै छ, तिनीहरूको संसार सकिँदै छ जस्तो हुन्छ। तिनीहरू व्याकुल हुन्छन् र अरूका बारेमा, वातावरणका बारेमा, र यसो भन्दै परमेश्‍वरका बारेमा समेत गुनासो गर्न थाल्छन्, “मलाई यति धेरै कष्टमा पारेर परमेश्‍वरले मेरा लागि कस्तो वातावरण मिलाउनुभएको हो? अरूले किन त्यस्ता वातावरणहरूको सामना गरेका र यसरी कष्ट भोगेका छैनन्? किन मैले नै कष्ट भोगिरहेको छु? परमेश्‍वर पक्षपाती हुनुहुन्छ!” हेर् त, तिनीहरूको पैशाचिक प्रकृति देखा परेको छ, होइन त? के यस्तो मानवता मापदण्ड अनुरूप हुन्छ? (हुँदैन।) त्यस्ता मानिसहरूलाई निराकरण गर्नुपर्छ। यस्तो व्यक्तिलाई कसरी निराकरण गर्नुपर्छ? (तिनीहरूलाई कुनै साधारण मण्डलीमा पठाउनुपर्छ।) यदि तिनीहरू आफ्नो कर्तव्य निर्वाह गर्नै नसक्‍ने अवस्थामा पुग्छन्, तिनीहरूले आफ्नो कर्तव्य निर्वाह गर्दा बाधा र अवरोध मात्र सिर्जना गर्छन्, जसले गर्दा तिनीहरूलाई हेर्ने सबैलाई तिनीहरूप्रति घिन र झिजो लाग्छ, र अरू तिनीहरूसँग मिलेर बस्‍न सक्दैनन् भने, तिनीहरूलाई तुरुन्तै लखेट्नुपर्छ—यस्तो व्यक्ति कुकुरको गन्हाउने गुहुजस्तै हो। स्वेच्छाचारितामा स्वार्थी, नीच, र अनुचित रूपमा अभद्र व्यवहार पनि समावेश हुन्छ। कहिलेकहीँ यसमा अत्यन्तै हिसाब-किताब गर्ने, कठोर, साथै क्रूर र दुर्भावपूर्ण व्यवहार समेत समावेश हुन्छ। जब यस्तो व्यक्तिले केही समयसम्म आफ्नो कर्तव्य निर्वाह गर्छ, तब सबैलाई गहन रूपमा हानि हुन्छ, र उसलाई हेर्ने जोकोही त्रसित हुन्छ। यदि तैँले तिनीहरूबाट जोगिने र तिनीहरूलाई नचिढ्याउने प्रयास गरिस् भने पनि तिनीहरूले भन्‍नलाई केही कुरा पाउनेछन्: “तपाईं केबाट लुकिरहनुभएको छ, चोरबाट? मैले तपाईंलाई कसरी चिढ्याएँ जसले गर्दा तपाईं मबाट टाढा बस्नुहुन्छ?” तर यदि तैँले तिनीहरूकहाँ गएर केही कुरा भन्‍ने प्रयास गरिस् भने, तिनीहरू अझै पनि तँसँग सामान्य कुराकानीमा संलग्‍न हुनेछैनन्। तिनीहरूमा सामान्य मानवता हुँदैन, र तिनीहरूसँग अन्तरक्रिया गर्नेहरूले मौखिक रूपमा मात्रै चोट भोग्दैनन् बरु तिनीहरूको निष्ठामा, भावनामा, र शारीरिक रूपमा समेत चोट पुग्छ। त्यस्ता मानिसहरू साँच्‍चै नै घृणित हुन्छन्! के तिनीहरूलाई खराब मानवता भएको व्यक्ति भनेर वर्गीकरण गर्नु उचित हुन्छ? (हुन्छ।) यस्तो व्यक्तिमा खराब मानवता हुन्छ र ऊ स्वेच्‍छाचारी हुन्छ। स्वेच्छाचारी व्यक्तिले अरूलाई सुधार गर्न नसक्‍ने मात्र नभई तिनीहरूलाई ऊप्रति झिजो र घृणा लाग्‍ने समेत तुल्याउँछ, र ऊ कसैसँग मिलेर बस्‍न सक्दैन। ल भन् त, के स्वेच्छाचारी व्यक्तिले सत्यतालाई स्वीकार गर्न सक्छ? (सक्दैन।) त्यसोभए तिनीहरूमा भित्री रूपमा कस्तो स्वभाव हुन्छ? (हठीपन।) तिनीहरूको हठीपन प्रस्ट देखिन्छ, तर अर्को कुरा पनि छ—त्यो के हो? (सत्यताप्रति वितृष्ण हुनु।) ठीक भनिस्। हठी र सत्यताप्रति वितृष्ण हुने भ्रष्ट स्वभावहरू हुनु—यी स्वेच्छाचारी मानिसहरूका दुई वटा विशेषता हुन्। यस्तो व्यक्ति स्वेच्‍छाचारी मात्र नभई स्वार्थी र अनुचित रूपमा अभद्र पनि हुन्छ। तिनीहरूको अनुचित अभद्रतामा अरूलाई अनुचित र स्वेच्छाचारी ढङ्गले दिक्क पार्ने तत्व समावेश हुन्छ। जब तैँले तिनीहरूसँग अन्तरक्रिया गर्छस्, तब दयापूर्वक बोलेर हुँदैन—तिनीहरूले तँसँग गोप्य मनसायहरू छन् भन्‍ने सोच्छन्। यदि तैँले कडा रूपमा बोलिस् भने, तिनीहरू तैँले तिनीहरूलाई हेपिरहेको छस् भन्ने सोच्छन्, तर तिनीहरूको स्वेच्छाचारिताले अरूलाई हानि गरेपछि पनि तिनीहरूले यसो भन्‍नेछन्, “मेरो उद्देश्य तिमीलाई चोट पुर्‍याउने थिएन। यदि तिमीलाई चोट पुग्यो भने, म माफी चाहन्छु।” यी शब्दहरू मिठा सुनिने भए पनि, जब चोट पुगेको व्यक्तिले उसलाई क्षमा दिँदैन र आलोचना समेत गर्छ, तब स्वेच्छाचारी व्यक्ति रिसाउँछ र उसले भन्छ, “तिमीले यो कुरा छोड्नै सक्दैनौ—के तिमीले मेरो माफीको फाइदा मात्रै लिइरहेको छैनौ र? के तिमीलाई मैले माफी मागेँ भन्दैमा मलाई सजिलै हेप्‍न सकिन्छ भन्‍ने लाग्छ? अनि अहिले तिमी मेरा कमीकमजोरीहरू औँल्याइरहेको छौ! के ममा कमीकमजोरीहरू छन्? के तिमी तिनलाई औँल्याउन योग्य छौ?” के यो सत्यतालाई स्वीकार नगरेको अवस्था होइन र? (हो।) यसमा तिनीहरूको भ्रष्ट स्वभाव संलग्न हुन्छ। तिनीहरूको मानवतामा रहेका यी विशेषताहरू स्वाभाविक रूपमा नै भ्रष्ट स्वभावका निश्‍चित विशेषताहरूमा पनि प्रकट हुन्छन्—ती जोडिएका हुन्छन्। यस किसिमका मानिसहरूमा हुने भ्रष्ट स्वभावका विशेषताहरूमा हठीपन, सत्यताप्रति वितृष्णा, र अलिकति क्रूरता समावेश हुन्छ। यी पक्षहरू तिनीहरूको भ्रष्ट स्वभावका विशेषता हुन्।

अन्तर्निहित अवस्थाहरूमा थप एउटा पक्ष समावेश हुन्छ, जुन मानव नैसर्गिक प्रवृत्ति हो। उदाहरणका लागि, कतिपय मानिसले परमेश्‍वरमा विश्‍वास गरेपछि, तिनीहरूले चिनियाँ कम्युनिस्ट पार्टीका सरकारले परमेश्‍वरका चुनिएका मानिसहरूलाई गरेको उन्मत्त दमन, पक्राउ, र निर्दयी व्यवहार देख्छन्, र तिनीहरू डराउँछन्, हडबडाउँछन्, डरपोक, र भयभीत हुन्छन्। कहिलेकाहीँ, तिनीहरूको खुट्टा कमजोर समेत हुन्छ, र तिनीहरू लगातार शौचालय जान चाहन्छन्। यो केको प्रकटीकरण हो? (नैसर्गिक प्रवृत्तिको।) यो नैसर्गिक प्रतिक्रिया हो। सामान्य मानवताभित्र, जब निश्‍चित भयानक घटनाहरू, मानिसहरूको आफ्नै जीवनसँग सम्बन्धित परिस्थितिहरू, वा तिनीहरूलाई खतरामा पार्न सक्‍ने मामलाहरूको कुरा आउँछ, तब चाहे त्यो जानकारी सुन्दा होस् वा वास्तविकता सामना गर्दा होस्, तिनीहरूसँग केही नैसर्गिक प्रतिक्रिया हुनेछन्, र तिनीहरू डरपोक र भयभीत हुनेछन्। यसका साथै, तिनीहरूको शरीरले स्वाभाविक रूपमा नै केही सामान्य प्रतिक्रिया देखाउनेछन्, जस्तै अत्यासिनु, मांसपेशी बटारिनु, केही समयका लागि कान नसुन्नु वा आँखा नदेख्नु, साथै मुख सुक्नु हुनु, खुट्टा कमजोर हुनु, अत्यधिक पसिना आउनु, पिसाब वा दिसा नरोकिनु। के यी प्रतिक्रियाहरू देखापर्ने सम्भावना हुन्छ? (हुन्छ।) यी प्रतिक्रियाहरू, चाहे स्‍नायु प्रणालीद्वारा नियन्त्रित होऊन् वा अरू कुनै कारणले पैदा होऊन्, जे भए पनि, ती बाहिरी कारकले देहमा गराउने प्रतिक्रिया हुन्, र यी प्रतिक्रियाहरूलाई समग्रमा नैसर्गिक प्रवृत्ति भनिन्छ। शरीरको सहनशक्तिको सीमा हुन्छ; त्यसले व्यक्तिको साहसका सीमाहरू पार गरेपछि, यसले केही नैसर्गिक प्रतिक्रियाहरू देखाउनेछ। अरूले यी प्रतिक्रियाहरूलाई कमजोरीका रूपमा देख्लान्, वा ती हास्यास्पद, दयनीय, वा सहानुभूति पाउन लायक देखिएलान्, तर यी कुरा व्यक्तिको अन्तर्निहित नैसर्गिक प्रवृत्तिका प्रकटीकरण हुन् जसलाई नकार्न सकिँदैन। खतराको सामना गर्दा, टाउकोमा हात राखेर रुने, आँसु झार्ने, वा ठूलो सोरले चिच्याउने मानिसहरू पनि हुन्छन्; अरू चाहिँ अँध्यारो कुनामा कुचुक्क परेर लुक्लान्—यस्ता सबै प्रतिक्रिया नैसर्गिक प्रतिक्रिया हुन्। यी नैसर्गिक प्रतिक्रियाहरू, चाहे त्यो रुने होस्, हाँस्ने होस्, वा अत्यन्तै डराएर अपमानजनक कुरा गर्नु होस्—के यिनमा कुनै सही वा गलत भन्‍ने हुन्छ? (हुँदैन।) त्यसोभए, सरकारले विश्‍वासीहरूलाई पक्राउ गरेको सुन्दा डर मान्‍नेहरूका हकमा भन्दा, के हामी यी मानिसहरू कायर हुन् र तिनीहरूमा मानवता छैन भनेर भन्‍न सक्छौँ? (सक्दैनौँ।) के “परमेश्‍वरमा विश्‍वास गर्न आस्था हुनुपर्छ; डराउनु हुँदैन!” भन्‍ने अभिव्यक्ति सही हो? (होइन।) “यो कमजोरी, कायरता र अयोग्यताको प्रकटीकरण हो। यसले परमेश्‍वरमाथि आस्था नभएको देखाउँछ, र तिनीहरू परमेश्‍वरमा भर पर्न जान्दैनन् भन्‍ने देखाउँछ। त्यस्तो व्यक्ति विजेता होइन!” के हामीले यसो भन्‍न मिल्छ? (मिल्दैन।) किन मिल्दैन? (यो त कसैले बाहिरी परिस्थितिहरू सामना गर्दा देखापर्ने शारीरिक प्रतिक्रिया मात्रै हो।) यो सामान्य शारीरिक प्रतिक्रिया हो, भ्रष्ट स्वभावद्वारा उत्प्रेरित प्रकटीकरण होइन। यसको अर्थ जब त्यस्ता परिस्थितिहरूमा मानिसहरूसँग यी प्रकटीकरण र प्रकाशहरू हुन्छन्, तब त्यो कुनै भ्रष्ट स्वभावको प्रभावको कारण गर्दा होइन, न त त्यो तिनीहरूको मानवतामा कुनै विचार वा दृष्टिकोण हाबी भएर नै हो। यी प्रतिक्रियाहरू तैँले पूर्वकल्पना गर्ने कुरा होइनन्; त्यस्ता परिस्थितिहरू सामना गर्दा, तँमा अचानक उन्मत्त विचारहरू आउने, त्यसपछि, यसबारे अझ बढी सोच्दा, तँ आत्तिने, तेरो शरीर ऐँठन पर्ने, वा तैँले आफ्नो पिसाब वा दिसा रोक्‍नसमेत नसक्ने होइन। यी प्रतिक्रियाहरूपछाडिको कारण त्यो होइन। बरु, त्यो त यी घटनाहरू वा यो समाचारबारे सुनेपछि, जानीबुझी विचार नगरी, कुनै मानसिक छानबिन वा प्रशोधन नगरी, तेरो शरीरले अत्यन्तै स्वाभाविक रूपमा केही नैसर्गिक शारीरिक प्रतिक्रिया पैदा गर्ने हुनाले गर्दा हुन्छ। त्यसकारण, यस्तो प्राकृतिक प्रतिक्रिया देहको नैसर्गिक प्रवृत्तिले पैदा गर्छ। यसमा सही वा गलत भन्ने हुँदैन, सबलता र दुर्बलताबीच कुनै भिन्‍नता हुँदैन, र निश्चित रूपमा सकारात्मक र नकारात्मकबीच कुनै भिन्‍नता हुँदैन। कतिपय मानिस भन्छन्, “सरकारले जसरी पक्राउ कारबाही अघि बढाए पनि, मलाई डर लाग्दैन!” म त भन्छु, त्यसोभए त्यसले गर्दा तँ मूर्ख हुन्छस्। जब ठूलो रातो अजिङ्गरले तँलाई यातना दिन्छ, तब तँ डराउँछस् कि डराउँदैनस् हेरौँ न—त्यो बेला, तँ नचिच्याई बस्‍नु असम्भव हुनेछ। पीडा चरम अवस्थामा पुगेपछि तैँले के सोच्नेछस्? “म बरु मर्न चाहन्छु। यदि म मरेँ भने, स्वतन्त्र हुनेछु, र उप्रान्त मलाई पीडा हुनेछैन।” यी सबै देहका नैसर्गिक प्रतिक्रिया हुन्, र यीमध्ये कुनै पनि समस्या होइन। कतिपय मानिसले यसो भन्लान्, “म डराउँदिनँ; यदि कसैले मलाई हिर्कायो भने, म पनि उसलाई हिर्काउनेछु, र जित्न सकिनँ भने, भागिहाल्नेछु।” तर जब तँ भाग्छस् र कसैले तँलाई बन्दुक ताक्छ, तब तेरो खुट्टा कमजोर हुनेछ, तेरो हृदय डरपोक हुनेछ, र तैँले “म डराउँदिनँ” भनेर चिच्याउन छोड्नेछस्। जब तेरो जीवन जोखिममा हुन्छ, तब तँलाई पनि मर्नदेखि डर लाग्नेछ—यो तेरो नैसर्गिक प्रतिक्रिया हो। यी नैसर्गिक प्रतिक्रियाहरू भएका हुनाले, व्यक्तिमा जस्तोसुकै प्रकटीकरणहरू भए पनि वा मानव कमजोरीका जुनसुकै प्रकाशहरू भए पनि, यसलाई गलत मानिँदैन, न त यो लाजमर्दो कुरा नै हो, र परमेश्‍वर यसलाई निन्दा गर्नुहुन्‍न। स्वाभाविक रूपमा, तैँले यी प्रतिक्रियाहरूलाई रोक्‍ने प्रयास गर्नु हुँदैन, र देख्‍नेहरूले पनि तिनलाई गिल्ला गर्नु हुँदैन, किनभने सबै जना उस्तै हुन्छन्—सबै जना देह र रगतले बनेका हुन्छन्। देह र रगतका नैसर्गिक प्रतिक्रियाहरू यस्तै हुन्छन्; तँ यस्तै छस्, तिनीहरू यस्तै छन्, सबै जना यस्तै हुन्छन्। यो त कुनै व्यक्तिले ब्वाँसोको सामना गर्नुजस्तै हो; उसको पहिलो नैसर्गिक प्रतिक्रिया के हुन्छ? “भाग्! जति सक्दो छिटो भाग्!” अनि भाग्ने क्रममा, ऊ ब्वाँसोले उसलाई भेट्न लागेको छ कि छैन भनेर हेर्छ, र चिन्ता गर्छ: “यदि यसले मलाई भेट्यो भने के गर्ने? यदि यसले मेरो घाँटी ङ्याक्यो भने के गर्ने—के म मर्नेछु? मसँग बन्दुक वा फलामको लाठी मात्रै भएको भए पनि हुन्थ्यो।” भाग्दै गर्दा उसले यी कुराहरू मात्र सोच्छ। तर तैँले जेसुकै सोचे पनि, तेरो पहिलो नैसर्गिक प्रतिक्रिया अवश्य नै यसको खेदाइबाट चाँडै उम्कनु, जति सक्दो छिटो र जति सक्दो टाढा भाग्नु, यसले पक्रेर खानबाट जोगिनु हो। यी सबै नैसर्गिक प्रतिक्रिया हुन्। तेरो नैसर्गिक प्रतिक्रिया के हो? यो आफूलाई बचाउने, आफ्नो जीवनको रक्षा गर्ने, र आफ्नो जीवन खतरामा छैन भनेर सुनिश्चित गर्ने कुरा हो। हेर्नेलाई यी नैसर्गिक प्रतिक्रियाहरू कायर, असहनीय, वा लाजमर्दा देखिए पनि, वास्तवमा ती लाजमर्दा होइनन्, किनभने ती देह र रगतले बनेका मानिसहरूका सामान्य प्रकटीकरण हुन्; ती प्राकृतिक प्रकटीकरण हुन्। नैसर्गिक प्रतिक्रिया भनेको प्राकृतिक प्रकाश मात्रै हो, र यसमा लाजमर्दो कुरा केही छैन। उदाहरणका लागि, चुट्किला सुनेपछि तँ हाँस्नेछस्। तेरो मुखमा खाना वा पानी छ भने पनि, तँ हाँस्नेछस्, किनभने यो नैसर्गिक प्रतिक्रिया हो। नैसर्गिक प्रतिक्रिया परमेश्‍वरले दिएको, अन्तर्निहित कार्य हो, जुन अवस्थाहरू सही हुँदा प्राकृतिक रूपमा हनेछ र पैदा हुनेछ। त्यसकारण, जब नैसर्गिक प्रतिक्रियाहरूको कुरा आउँछ, तब ती प्राकृतिक प्रकाश हुन्। ती कमजोरीका प्रकाश वा मानवताको त्रुटि हुन सक्छन्, वा ती तेरो देहको प्राकृतिक प्रकटीकरणका प्रकाश हुन सक्छन्। जेसुकै भए पनि, यो नैसर्गिक प्रतिक्रिया भएको हुनाले, यसमा सही वा गलत भन्ने हुँदैन। यदि तँलाई लाज लाग्छ भने, यसले तँमा अन्तर्ज्ञानको कमी छ र तेरो मानवता निकै सतही छ भन्‍ने देखाउँछ—तँ अरूमा राम्रो छाप छोड्न चाहन्छस्। यदि तँ आफ्ना नैसर्गिक प्रतिक्रियाहरूलाई रोक्‍ने प्रयास गर्छस् भने, यसले तँ मूर्ख छस् र तेरो समझमा समस्या छ भन्‍ने प्रमाणित गर्छ। विशेष खतरनाक वातावरण र परिस्थितिहरूमा, तँलाई यति डर लाग्यो कि तैँले आफ्नो पाइन्ट भिजाइस् भने पनि, तैँले यसलाई लाजमर्दो कुराका रूपमा लिनु हुँदैन। वास्तवमा, यो सामान्य मानवताको प्रकटीकरण हो। त्यस्ता परिस्थितिहरूमा जोसुकै व्यक्तिमा यी प्रकटीकरणहरू देखिन्छन्—प्रसिद्ध वा महान् मानिसहरू पनि यसको अपवाद हुँदैनन्। कठोर परिस्थितिहरूमा, कोही पनि महामानव हुँदैन—तँ साधारण व्यक्ति मात्रै होस्, तँमा असाधारण केही छैन, र घमण्ड गर्नुपर्ने कुनै कुरा छैन। यदि तँ यति डराइस् कि तैँले आफ्नो पाइन्ट नै भिजाइस्, र अरूले थाहा पाए भने पनि, यो लाजमर्दो कुरा होइन, किनभने यसरी, मानिसहरूले तँलाई मान गर्नेछैनन् वा आदर्श ठान्‍नेछैनन्, र कम्तीमा पनि, तँ सुरक्षित हुनेछस्। अब त प्रस्ट भयो होला नि? नैसर्गिक मानव प्रतिक्रियाहरू अत्यन्तै सामान्य र प्राकृतिक हुन्छन्। उदाहरणका लागि, जब तेरो कपाल फोहर भएर तेरो कपाल चिलाउँछ, तब तँ नैसर्गिक रूपमा कन्याउँछस्। पछि तेरा नङ फोहोरले भरिए पनि र मानिसहरूले तँ अशोभनीय वा फोहोरी रहेछस् भन्‍ने सोचे पनि, तैँले के नै गर्न सक्छस् र? तेरो कपाल फोहो र हुँदा, त्यहाँ मैला हुनेछ, किनभने तँ देह र रगतले बनेको होस्, र तँ धूलोबाट बनेको होस्, र तैँले यो तथ्य स्वीकार गर्नुपर्छ। यो अवस्थाले तँलाई तेरो कपाल फोहोर छ र यसलाई धुनुपर्छ भनेर मात्रै भनिरहेको हुन्छ। कपाल चिलाउँदा कन्याउनु नैसर्गिक प्रतिक्रिया हो। नैसर्गिक प्रतिक्रिया एक प्राकृतिक, सामान्य प्रतिक्रिया, परमेश्‍वरले सृष्टि गरेका अन्तर्निहित अवस्था र स्नायु प्रणालीअन्तर्गत पर्ने सामान्य प्रकटीकरण हो। कहिलेकाहीँ प्रकटीकरणहरूले तँलाई लज्जित, अनुचित, वा अमर्यादित भएको महसुस गराउन सक्ने भए पनि, तैँले तिनलाई परिवर्तन गर्ने वा रोक्‍ने प्रयास गर्नु हुँदैन। एक हिसाबमा, त्यसो गर्दा यसले तँलाई मानव नैसर्गिक प्रवृत्तिहरूलाई सही रूपमा लिन मद्दत गर्छ; अर्को हिसाबमा, तैँले आफूलाई कसरी आचरणमा ढाल्छस् त्यसका लागि पनि यो सुधारात्मक र फाइदाजनक हुन्छ। तैँले यो पक्षबारे निश्‍चित बुझाइ र चेतना प्राप्त गरेपछि, अरूसँग अन्तरक्रिया र व्यवहार गर्दा, यदि मानव दैहिक नैसर्गिक प्रवृत्तिका निश्‍चित पक्षहरू प्राकृतिक रूपमा प्रकट हुन्छन् र प्रकाश हुन्छन् भने, तैँले जानाजानी तिनलाई ढाकछोप गर्नु पर्दैन। अनि यदि कहिलेकाहीँ, साँच्‍चै नै लाजमर्दो परिस्थिति पैदा भयो भने, यसलाई व्याख्या गर्नु, रूप बदल्नु वा देखावटी रूप धारण गर्नु पर्दैन, किनभने यो सामान्य मानवताको प्रकटीकरण हो, र यो नैसर्गिक मानव प्रतिक्रिया पनि हो—यो सबै सामान्य व्यक्तिले स्वीकार गर्न सक्‍ने कुराभित्र पर्छ। उदाहरणका लागि, जब मानिसहरू गेडागुडी खान्छन्, तब तिनीहरूको शरीरले स्वाभाविक रूपमा केही ग्याँस पैदा गर्छ, र नैसर्गिक रूपमा तिनीहरूले डकार्छन् वा पाद्छन्। यो अत्यन्तै प्राकृतिक कुरा हो। युवायुवतीहरूलाई प्रायजसो त्यस्ता प्रकटीकरणहरू लाजमर्दा कुरा हुन् भन्‍ने लाग्छ, तर वास्तवमा यसमा लाजमर्दो कुरा केही छैन। यो त शरीरको सामान्य स्वस्फूर्त प्रतिक्रिया मात्रै हो, र कसरी आफूलाई आचरणमा ढाल्ने वा कसरी व्यवहार गर्ने भन्‍ने सिद्धान्तहरूसँग यसको कुनै सम्बन्ध हुँदैन। कतिपय मानिसहरूले यो कुरा नबुझ्ने भए पनि वा तिनीहरू यसप्रति असन्तुष्ट हुन सक्‍ने भए पनि, यो अवश्य नै व्यक्तिको आनीबानीमा कुनै सीमा नभएको, उसको हुर्काइ नराम्रो भएको, ऊ छाडा, स्वेच्छाचारी, स्वार्थी भएको, वा उसको मानवता खराब वा दुष्ट भएको स्तरमा पुग्दैन—यसलाई यति हदसम्‍म बढाउनु पर्दैन। यो समस्या आनीबानीसँग सम्बन्धित हुँदैन, र भ्रष्ट स्वभावसँग यसको अवश्य नै कुनै सम्बन्ध हुँदैन। यस मामलालाई अत्यधिक बढाइचढाइ गर्न आवश्यक छैन। यी कुराहरूलाई सही रूपमा लिनुपर्छ।

कतिपय मानिसहरू अल्पविकसित देश वा वातावरणमा, वा कमजोर अवस्था भएका परिवारमा जन्मेका हुनाले आफ्नो जीवनका कुराहरूका बारेमा त्यति धेरै ध्यान दिँदैनन्। तिनीहरू खाद्य स्वच्छताबारे सतर्क नहुन सक्छन्, तिनीहरूले लामो समयसम्म नधोई एउटै लुगा लगाउन सक्छन्, र तिनीहरूलाई लुगामा पसिना गन्हाएको समेत थाहा नहुन सक्छ। यो कस्तो प्रकटीकरण हो? (यो व्यक्तिको जीवनशैलीका बानीहरूको प्रकटीकरण हो।) यो जीवनशैलीका बानीहरूको मामला हो; यो स्वच्छतामा त्यति ध्यान नदिनु हो। कतिपय मानिसहरू मुख धुँदा पनि र खुट्टा धुँदा पनि एउटै तौलिया प्रयोग गर्छन्, त्यसपछि दिउँसो बाहिर काम गर्न जाँदा पसिना पुछ्‍न यसैको प्रयोग गर्छन्। कहिलेकाहीँ, यदि तिनीहरूले कसैलाई चोट लागेको देखेमा, घाउ छोप्न समेत त्यही तौलिया प्रयोग गर्छन्। तिनीहरूले स्वच्छताप्रति पटक्‍कै चासो देखाउँदैनन्। यो कस्तो समस्या हो? तिनीहरू जन्मिएको परिवारका अवस्थाहरूसँग यसको एउटा निश्‍चित सम्बन्ध हुन्छ। कतिपय मानिसहरू जिउने अवस्था राम्रो भएका परिवारबाट आएका हुन्छन्, जहाँ हरेक व्यक्तिको धेरै वटा तौलिया अनि नुहाउँदा प्रयोग गरिने तौलियाहरू हुन्छन्, साथै मुख पुछ्ने र खुट्टा पुछ्ने छुट्टाछुट्टै हुन्छन्। तिनीहरूले हरेक दिन नुहाउँछन् र मुख धुन्छन्, र तौलिया र नुहाउने तौलिया पनि दैनिक रूपमा धुन्छन्, त्यसकारण तिनीहरू सरसफाइमा विशेष ध्यान दिने जस्ता देखिन्छन्। त्यस्ता बानी कसरी विकास हुन्छ? ती कुराहरू परिवारमा एउटा निश्‍चित आर्थिक जग र आर्थिक अवस्थाहरू हुनुका परिणाम हुन्, जसले यी परिष्कृत जीवनशैलीका बानीहरू विकास हुन्छन्। यसले गर्दा व्यक्ति स्वच्छतामा अत्यन्तै ध्यान दिने र आदरणीय देखिन्छ। झट्ट हेर्दा, तिनीहरू सरसफाइमा ध्यान दिने देखिन्छन्, तर वास्तवमा, यो सबैको पछाडि अन्तर्निहित अवस्थाहरू हुन्छन् जसले यो निम्त्याएको हुन्छ। त्यसोभए, किन कतिपय मानिसहरूले यी कुराहरूप्रति ध्यान दिँदैनन्? कतिपय मानिसहरूमा स्वाभाविक रूपमै त्यस्ता कुराहरूलाई त्यति ध्यान दिने प्रवृत्ति हुँदैन, र तिनीहरूसँग स्रोतसाधन भए पनि, तिनीहरूले यी कुराहरूलाई त्यति गम्भीरतापूर्वक लिँदैनन्—यो ठूलो समस्या होइन। अरूका हकमा, यो तिनीहरूको पारिवारिक अवस्था र वातावरणको कारणले गर्दा हुन्छ। सात-आठ जनाको परिवारमा, सबैले मुख र खुट्टा धोएपछि एउटै तौलिया पालैपालो प्रयोग गर्न सक्छन्। कतिपय मानिसहरू खुट्टा समेत नधोई सुत्छन् र पनि राम्ररी निदाउँछन्। यसले तिनीहरूको दैनिक जीवन वा तिनीहरूको आनीबानीमा असर गर्दैन। सरसफाइमा ध्यान दिनेहरूले यसो भन्‍न सक्छन्, “तर तिम्रा खुट्टामा कीटाणुहरू हुन्छन्—तिम्रा खुट्टा कति फोहर छ!” जसप्रति अरूले यस्तो प्रतिक्रिया दिन सक्छन्, “खुट्टा फोहर छैनन्; ती दिनभरि ढाकिएका हुन्छन् र बाहिरी संसारको सम्पर्कमा आउँदैनन्, त्यसकारण कुनै कीटाणुहरू छैनन्, खुट्टामा थोरै पसिना आएको मात्र हो। मानिसहरूले खुट्टाको पसिना फोहोरी हुन्छ भन्‍ने सोच्छन्, तर वास्तवमा त्यस्तो हुँदैन। कतिपय ठाउँमा, खानेकुरा उत्पादन गर्न समेत खुट्टाको प्रयोग गरिन्छ। कसलाई थाहा, बजारमा किनेको खानेकुरा मानिसहरूको खुट्टाले आटा मुछेर बनाइएको पनि हुन सक्छ। तिमीले त्यो कुरा देख्‍न सक्दैनौ, र त्यो खान्छौ—तैपनि तिमी आफूलाई सरसफाइमा अत्यन्तै ध्यान दिने व्यक्ति ठान्छौ!” कुनै व्यक्तिले ध्यान दिन्छ या दिँदैन, यो सबै अन्तर्निहित अवस्थाहरूले आकार दिएका जीवनशैलीका बानी वा जिउने तरिका हो। तिनीहरूले कस्तो बानी देखाउँछन् भन्‍ने कुरासँग यसको कुनै सम्बन्ध हुँदैन। त्यसोभए, व्यक्तिका व्यवहारमा कस्ता प्रकारका प्रकटीकरणहरू समावेश हुन्छन्? उदाहरणका लागि, कुनै खतरनाक परिस्थितिको सामना गर्दा, ठूलो रातो अजिङ्गरले खेदो गर्दा, सबैलाई तनाव हुन्छ र डर लाग्छ, र तिनीहरूले केही स्वस्फूर्त प्रतिक्रियाहरू देखाउनेछन्। तर, कतिपय मानिसहरूले यसो भन्‍न सक्छन्, “अहिले हामी सबै जति नै तनावग्रस्त र भयभीत भए पनि, हामीले शान्त भएर परिस्थितिजन्य समस्याहरूलाई समाधान गर्नुपर्छ। हामीले सुरुमा अगुवा र कामदारहरू, साथै अरू क्षेत्रबाट आएका दाजुभाइ-दिदीबहिनीहरूलाई रक्षा गर्नुपर्छ, ताकि उनीहरू तुरुन्तै निस्केर जान सकून्।” तर अरूले फरक तरिकाले सोच्न सक्छन्: “उनीहरूलाई रक्षा गर्ने? मलाई चाहिँ कसले गर्छ? यदि अन्त्यमा म उम्कन सकिनँ भने के गर्ने? पहिले म भाग्‍नुपर्छ! जो पहिले भाग्छ उसलाई पक्राउ गरिनेछैन, र उसलाई दण्ड वा यातना दिइनेछैन।” हेर् त, खतराको सामना गर्दा, सबैको स्वस्फूर्त प्रतिक्रिया डर नै भए पनि, कतिपय मानिसहरू अरूको सुरक्षालाई प्राथमिकता दिन्छन् र आफ्नो जीवनको सुरक्षालाई पृष्ठभागमा राख्छन्—त्यस्ता मानिसहरूले प्रेम र दया देखाउँछन्। तर अरू मानिसहरू सुरुमा आफ्नै बारेमा सोच्छन्, र अरूका बारेमा नसोची भाग्छन्—यो स्वार्थ हो। वास्तवमा, तिनीहरूको मानवताको विवेकको अर्थमा, के यो पछिल्लो समूहलाई तिनीहरूले सुरुमा अगुवा र कामदारहरू र अरू क्षेत्रबाट आएका दाजुभाइ-दिदीबहिनीहरूलाई रक्षा गर्नुपर्छ भन्‍ने थाहा हुन्छ? तर्कको हिसाबले, के तिनीहरूले यो कुरा बुझ्छन्? (बुझ्छन्।) जब सबैले यो तर्कलाई समान रूपमा बुझ्छन् र स्वस्फूर्त प्रतिक्रियाहरू देखाउँछन्, तब मानिसहरूको प्रकटीकरणमा भिन्‍नता हुन्छ। यसले व्यक्तिहरू बीचको मानवतामा रहेका भिन्‍नताहरूलाई प्रतिविम्बित गर्छ। कतिपय मानिसहरू स्वार्थी र नीच हुन्छन्, जसले आफ्नो मात्रै ख्याल गर्छन् र अरूलाई बेवास्ता गर्छन्, जबकि अरू दयालु हृदयका हुन्छन्, अरूप्रति निःस्वार्थ र विचारशील हुन सक्छन्, अरूको सुरक्षालाई प्राथमिकता दिन्छन् र स्वार्थी रूपमा काम गर्दैनन्। के यसले फरक-फरक प्रकारका मानवतालाई प्रतिविम्बित गर्छ? (हो।) यसले भिन्‍नतालाई प्रस्ट पार्छ। त्यसोभए, दुई प्रकारका मानवता भएका यस्ता मानिसहरूमध्ये, कुन प्रकारको व्यक्तिले सत्यतालाई स्वीकार गर्न र आफ्नो भ्रष्ट स्वभावलाई फाल्न सक्छ? (असल मानवता भएको व्यक्तिले सत्यतालाई स्वीकार गर्न र सजिलै आफ्नो भ्रष्ट स्वभावलाई फाल्न सक्छ।) स्वार्थी मानिसहरूले सक्छन् कि सक्दैनन्? (तिनीहरूलाई सत्यता अभ्यास गर्न सजिलो हुँदैन; तिनीहरूले सत्यता बुझे पनि अभ्यास गर्न सक्दैनन्, त्यसकारण तिनीहरूलाई आफ्नो भ्रष्ट स्वभाव फाल्न गाह्रो हुन्छ।) ठीक भनिस्। त्यसकारण, सबैले भ्रष्ट स्वभाव प्रकट गर्न सक्‍ने भए पनि, यदि मानिसहरूको मानवता फरक छ भने, तिनीहरूले आफ्नो भ्रष्ट स्वभाव फाल्न सक्छन् कि सक्दैनन् भन्‍ने कुरा पनि त्यहीअनुसार फरक हुनेछ। जब मानिसहरूमा फरक-फरक प्रकारको मानवता हुन्छ, तब तिनीहरूले एउटै परिस्थितिमा फरक-फरक मनोवृत्ति र दृष्टिकोणले प्रतिक्रिया दिन्छन्। कुनै व्यक्तिले अन्तिममा सत्यता र सकारात्मक कुराहरूलाई स्वीकार गर्न सक्छ कि सक्दैन, ऊ सत्यता पछ्याउने मार्गमा हिँड्न सक्छ कि सक्दैन, र उसले आफ्नो भ्रष्ट स्वभाव फाल्न सक्छ कि सक्दैन भन्‍ने कुरालाई यसैले निर्धारित गर्छ। व्यक्तिको मानवता अति महत्त्वपूर्ण हुन्छ, होइन र? खतराको सामना गर्दा, हरेकले केही न केही स्वस्फूर्त प्रतिक्रियाहरू देखाउँछन्—तिनीहरू सबै डराउँछन्, आत्तिन्छन्, र आतङ्कित हुन्छन्, तिनीहरू अनिश्‍चित हुन्छन्, मृत्युको डर मान्छन्, र भाग्‍न चाहन्छन्। यस्तो नाजुक अवस्थामा, असल र दयालु मानवता भएको व्यक्तिले सुरुमा अगुवा र कामदारहरू, साथै अरू क्षेत्रबाट आएका दाजुभाइ-दिदीबहिनीहरूको सुरक्षा गर्ने बारेमा सोच्नेछ—उसले सुरुमा अरूको सुरक्षाबारे सोच्छ। तिनीहरूमा पनि डर, भय, त्रासजस्ता स्वस्फूर्त प्रतिक्रियाहरू हुने भए पनि, र तिनीहरूमा पनि प्राकृतिक रूपमा आत्म-रक्षा गर्ने नैसर्गिक प्रवृत्ति पनि भए पनि, तिनीहरूले सुरुमा आफ्नो नभई अरूकोई सुरक्षा गर्ने तरिकाले परिस्थितिलाई सम्हाल्छन्। दयालु मानवता भएको व्यक्तिले यसरी नै आफ्नो आनीबानी प्रस्तुत गर्छ। अनि स्वार्थी व्यक्तिले आफ्नो आनीबानी कसरी प्रस्तुत गर्छ? तिनीहरूले अरूका बारेमा सोच्लान् तर अरूलाई सुरक्षा दिँदैनन्—तिनीहरूले सुरुमा आफ्नै रक्षा गर्छन्। त्यसकारण, दयालु मानवता भएका, अरूप्रति सहानुभूति जनाउन र तिनीहरूलाई सुरक्षा दिन सक्‍ने मानिसहरूले सत्यतालाई स्वीकार गर्ने सम्भावना हुन्छ। तिनीहरूको मानवताको विवेक र समझ सत्यतालाई स्वीकार गर्न र आफ्नो भ्रष्ट स्वभावलाई फाल्नका लागि आवश्यक सर्तहरू अनुरूप हुन्छ। स्वार्थी प्रकारको व्यक्तिले सत्यता बुझे पनि यसलाई न त स्वीकार गर्छ न अभ्यास गर्छ। खतराको सामना गर्दा, तिनीहरूको मानवताले आत्म-रक्षा र स्वार्थ प्रकट गर्छ। त्यसकारण तिनीहरूले प्रकट गर्ने यस मानवताका आधारमा हेर्दा, तिनीहरूमा सत्यतालाई स्वीकार गर्न र आफ्नो भ्रष्ट स्वभावलाई फाल्नका लागि आवश्यक आधारभूत सर्तहरू हुँदैनन् भन्‍ने कुरा स्पष्ट हुन्छ। यसको अर्थ सत्यता अभ्यास गर्नुपर्ने अवस्थामा, तिनीहरूको विवेक र समझले काम गर्न छोड्छ। तिनीहरूले आफ्नो विवेक र समझविपरीत काम गर्छन्। तिनीहरू सत्यताको खोजी गर्ने र आफूले गर्नुपर्ने न्यायोचित कामकुरा गर्नतिर लाग्दैनन्, बरु आफ्नो विवेक र समझका विरुद्धमा जाने, र यहाँसम्म कि नैतिक इन्साफ र सत्यताका विरुद्धमा जान्छन्, र यसरी आफ्नो रक्षा गर्न र आफ्ना सबै हितहरूको रक्षा गर्नका लागि आफ्ना स्वार्थी चाहना र हितका आवश्यकताहरूलाई पूर्ण रूपमा पूर्ति गर्नतिर लाग्छन्। त्यसकारण, यस्तो व्यक्तिलाई सत्यता पछ्याउने मार्ग वा मुक्तिको मार्ग पछ्याउन सजिलो हुनेछैन। यसको तात्पर्य के हो भने तिनीहरूको भ्रष्ट स्वभावलाई फाल्न निकै गाह्रो हुन्छ। यसलाई अलिक बुद्धिमानी रूपमा भन्नुपर्दा, तिनीहरूले आफ्नो भ्रष्ट स्वभाव फाल्न सक्दैनन् भनेर भन्‍नुको सट्टा, हामी तिनीहरूलाई त्यसो गर्न निकै गाह्रो हुन्छ भन्नेछौँ। त्यसकारण, अहिले समस्यालाई हेर्दा, के व्यक्तिले आफ्नो भ्रष्ट स्वभाव फाल्न र मुक्ति प्राप्त गर्न सक्छ कि सक्दैन भन्‍ने कुरा पूर्ण रूपमा उसका अन्तर्निहित अवस्थाहरूमा निर्भर हुन्छ? (हुँदैन।) यो के कुरामा निर्भर हुन्छ? (उसको मानवतामा।) यो उसको चरित्रमा, र उसले विभिन्‍न मानिस, घटना, र कामकुराको सामना गर्दा उसको मानवताको विवेक र समझले काम गर्न सक्छ कि सक्दैन भन्‍ने कुरामा निर्भर हुन्छ। अर्को शब्दमा भन्दा, यो परिस्थितिहरू आइपर्दा उसले आफ्नो विवेक र समझअनुसार काम गर्छ कि गर्दैन भन्‍ने कुरामा निर्भर हुन्छ। यदि कुनै व्यक्तिले आफ्नो विवेक र समझको निर्देशनमा काम गर्छ भने, उसले सकारात्मक कुराहरू र सत्यता रोज्नेछ। तर, यदि उसले आफ्नो विवेक र समझका विरुद्धमा काम गर्छ भने, उसले जति धेरै सत्यता बुझे पनि वा उसको क्षमता उच्च भए पनि न्यून भए पनि, ऊ नैतिक इन्साफका विरुद्धमा जानेछ, सत्यता सिद्धान्तहरूका विरुद्धमा जानेछ, र उसले आफ्नो मानवता समेत गुमाउनेछ। यसले तँलाई के प्रस्ट पार्छ? के मानवता अति महत्त्वपूर्ण छ? (छ।) यदि कुनै व्यक्तिले, परिस्थिति जस्तोसुकै भए पनि, आफ्नो हितसँग सम्बन्धित काम गर्दा आफ्नो विवेक र समझका विरुद्धमा र नैतिक इन्साफका विरुद्धमा काम गर्‍यो भने, उसले आफ्नो मानवता गुमाउनेछ। उसले आफ्ना हितहरूलाई सुरक्षित गर्न र रक्षा गर्न जे पनि गर्नेछ। त्यसकारण, कुनै परिस्थितिको सामना गर्नुपर्दा, ऊ आफ्नो विवेक र समझअनुसार काम गर्नतिर लाग्दैन। बरु, ऊ आफ्नै हितहरूका खातिर तिनका विरुद्धमा जान्छ, र उसले आफ्ना लक्ष्यहरू हासिल गर्न आफ्नो निष्ठा र इज्जत त्याग्‍नेछ। यस दृष्टिकोणबाट हेर्दा, यस्तो व्यक्तिले सामान्यतया जति नै राम्रो व्यवहार गरे पनि, उसले आफ्नै हितहरू बाहेक केही पनि पछ्याउँदैन—उसको भ्रष्ट स्वभावलाई फाल्न निकै गाह्रो हुन्छ। उसले सत्यतालाई स्वीकार गर्दैन—त्यो क्षण जति धेरै महत्त्वपूर्ण छ, र उसले वास्तविकताको जति धेरै सामना गर्छ, त्यति नै ऊ आफ्नो विवेक, समझ, र सत्यताका विरुद्धमा जान खोज्छ; र त्यो क्षण जति महत्त्वपूर्ण छ, उसले सत्यताप्रति वितृष्ण हुने आफ्नो भ्रष्ट स्वभाव र आफ्नो स्वार्थी र नीच मानवता त्यति नै प्रकट गर्छ। त्यसकारण, यस्तो व्यक्तिलाई, आफ्नो भ्रष्ट स्वभाव त्याग्‍न निकै गाह्रो हुन्छ। के व्यक्तिको मानवता भ्रष्ट स्वभावलाई फाल्ने एक आधारभूत सर्त हो भन्‍ने कुरा अब प्रस्ट भयो? व्यक्तिमा कस्तो मानवता छ भन्ने कुराले उसले अन्तिममा आफ्नो भ्रष्ट स्वभाव फाल्न सक्छ कि सक्दैन, ऊ अन्तिममा सत्यता पछ्याउने मार्गमा हिँड्न सक्छ कि सक्दैन, र उसले अन्तिममा मुक्ति प्राप्त गर्न सक्छ कि सक्दैन भन्‍ने कुरालाई निर्धारित गर्छ।

कतिपय मानिसहरू स्वाभाविक रूपमा नै मौन बस्‍ने गर्छन्, र तिनीहरूमा कोमल र सहनशील व्यक्तित्व हुन्छ। तिनीहरू बिरलै सानो कुरालाई ठूलो बनाउँछन् वा अरूसँग विवाद गर्छन्, न त तिनीहरू होहल्‍ला नै मच्चाउँछन्। तिनीहरूको बोलीवचन धाक लगाउने किसिमको हुँदैन, र तिनीहरूको आवाज नरम हुन्छ। बाहिरी रूपमा, तिनीहरू विशेष रूपमा कोमल देखिन्छन्, र तिनीहरूले विधिवत् रूपमा र हतार नगरी काम गर्छन्। कतिपय मानिसहरू लज्जालु पनि हुन्छन्, जो अरूसँग धेरै मौखिक कुराकानी गर्न मन पराउँदैनन् र मानिसहरूसँग धेरै अन्तरक्रिया गर्न अनिच्छुक हुन्छन्। तिनीहरू जहाँ गए पनि, तिनीहरू उपस्थित छन् भन्‍ने कुराको लगभग कुनै बोध हुँदैन। यी प्रकटीकरणहरू कस्तो समस्यासँग सम्बन्धित छन्? (यो तिनीहरूको व्यक्तित्वसँग सम्बन्धित समस्या हो।) यो तिनीहरूको जन्मजात व्यक्तित्वको समस्या हो। यी मानिसहरूमा बाहिरी रूपमा यस्तो व्यक्तित्व हुन्छ, र भित्री रूपमा तिनीहरूको विचार पनि अत्यन्तै सरल हुन्छ। तिनीहरू अरूसँग तुलनात्मक रूपमा राम्रो व्यवहार गर्छन्, अरूसँग तुलनात्मक रूपमा निष्पक्ष रूपमा अन्तरक्रिया गर्छन्, अरूबाट फाइदा लिँदैनन्, र अरूबाट निगाह वा सहयोग प्राप्त गरेपछि त्यसको ऋण तिर्छन्, र तिनीहरू हृदयमा अरूको दयालाई पनि याद गरेर राख्छन्। बाहिरी रूपमा यी मानिसहरूमा असल मानवता छ जस्तो देखिन्छ: तिनीहरू मानिस र पशु दुवैका लागि हानिरहित हुन्छन्; तिनीहरू सहनशील हुन्छन्, अरूप्रति संवेदनशील हुन्छन्, र अरूसँग कामकुराका बारेमा धाक लगाउँदैनन्; तिनीहरू विवादमा फस्दैनन्, न त तिनीहरूले अरूका बारेमा कुरा नै काट्छन्; तिनीहरूले मानिसहरूको पिठ्यूँ पछाडि तिनीहरूको आलोचना गर्दैनन्, र कहिल्यै पनि सक्रिय रूपमा अरूलाई आक्रमण वा हानि गर्दैनन्; जब कुनै व्यक्ति कठिनाइमा हुन्छ, तब तिनीहरूले सकेको खण्डमा सहयोग गर्न कहिल्यै पनि इन्कार गर्दैनन्, र बदलामा केही पनि माग्दैनन्। धेरैजसो मानिसहरूले यी व्यक्तिहरू निकै मिलनसार हुन्छन् भनेर भन्‍नेछन्। त्यसोभए, के यी मानिसहरूमा बाहिरी रूपमा असल मानवता भए जस्तो देखिन्छ? (हो।) तर एक पटक, परमेश्‍वरको घरले तिनीहरूलाई कामकुरा कस्तो चलिरहेको छ भनेर सोध्छ: “तिमीहरूका मण्डली अगुवाहरूको काम कस्तो छ? दाजुभाइ-दिदीबहिनीहरूले तिनीहरूका बारेमा के सोच्छन्? के यस अवधिमा सुसमाचारका कामले कुनै परिणामहरू ल्याएको छ? के कसैले मण्डलीका काममा बाधा वा अवरोध ल्याएको छ?” तिनीहरू यसका बारेमा ध्यानपूर्वक विचार गर्छन्: “तिनीहरू किन मलाई यसका बारेमा सोधिरहेका छन्? तिनीहरू के भन्न खोजिरहेका छन्? के तिनीहरू अगुवाहरूले राम्रो गरिरहेका छैनन् भनेर मैले भन्‍नुपर्छ भन्‍ने तात्पर्य दिइरहेका छन्? के तिनीहरू हाम्रा अगुवाहरूलाई बर्खास्त गर्न खोजिरहेका छन्? तिनीहरू मबाट कुरा धुत्ने र पुष्टि प्राप्त गर्ने प्रयास गरिरहेका छन्। खैर, म केही भन्‍नेछैनँ। यदि कुनै दिन अगुवाहरूलाई बर्खास्त गरियो, र मैले तिनीहरूका समस्याका बारेमा रिपोर्ट गरेको छु भन्‍ने तिनीहरूले थाहा पाए भने, के तिनीहरूले मप्रति ईख राख्‍नेछैनन् र?” त्यसकारण तिनीहरूले जवाफ दिन्छन्, “अगुवाहरूले आजभोलि निकै राम्रो काम गरिरहेका छन्; मैले कुनै समस्या देखेको छैनँ।” तिनीहरूले यति मात्रै भन्छन्। तिनीहरूलाई फेरि “तिमीले साँच्‍चै कुनै समस्याहरू देखेका छैनौ?” भनेर सोधियो भने, तिनीहरूले जवाफ दिन्छन्, “तपाईंले फलानो-फलानो सिस्टरलाई सोध्दा राम्रो हुन्छ, किनभने ऊ अगुवाहरूसँग बारम्बार अन्तरक्रिया गरिरहेकी हुन्छे। तिनीहरू प्रायजसो सँगै बस्छन् र उसले तिनीहरूलाई राम्ररी चिनेकी छे। मलाई तिनीहरूका बारेमा त्यति राम्ररी थाहा छैन।” तर वास्तवमा, तिनीहरूले मनमनै सोच्छन्: “मलाई थाहा भए पनि, मैले केही पनि भन्‍न सक्दिनँ। यदि मैले बोलेँ र पछि अगुवाहरूलाई बर्खास्त गरियो भने, के तिनीहरूले मप्रति ईख राख्‍नेछैनन् र? तिनीहरूलाई बर्खास्त गरिएन भने पनि, यदि मैले तिनीहरूका बारेमा नराम्रो कुरा भनेको छु भन्‍ने तिनीहरूले थाहा पाए भने, के तिनीहरूले मलाई दुःख दिनेछैनन् र? के तिनीहरूले मलाई कष्ट दिन सक्छन्? के मेरो कर्तव्य खोसिनेछ? मैले केही पनि भन्‍नु हुँदैन!” यो कस्तो प्रकटीकरण हो? (यो छलको प्रकटीकरण हो।) अनि यो कस्तो समस्यासँग सम्बन्धित छ? भ्रष्ट स्वभाव। यस्तो व्यक्ति बाहिरी रूपमा स्वाभाविक रूपमा नै राम्रो व्यक्तित्व र असल मानवता भएको देखिन्छ, तर जब अरूलाई मूल्याङ्कन गर्ने वा समस्याहरूका बारेमा रिपोर्ट गर्ने कुरा आउँछ, तब उसले आफूलाई थाहा छैन भनेर दाबी गर्छ, र उसले विश्‍वास गरेको थोरै समय मात्रै भएको छ र सत्यता बुझेको छैन, र ऊ यस्ता कुराहरूलाई पारदर्शी रूपमा देख्‍न नसक्‍ने गरी मूर्ख छ भनेर भन्छ। उसले जसका समस्याहरू देखे पनि, यसका बारेमा कहिल्यै रिपोर्ट गर्दैन वा बोल्दैन। जब कसैले अगुवाहरूको पिठ्यूँ पछाडि आलोचना गर्छ वा झाराटारुवा रूपमा आफ्नो कर्तव्य निर्वाह गर्छ, तब उसले यो नदेखेको वा यसबारे थाहा नभएको बहाना गर्छ र कहिल्यै पनि कुनै कुराको रिपोर्ट गर्दैन। अगुवाहरूले “तिमीले त फलानोसँग धेरै समय बिताएका छौ; तिनीहरूले कर्तव्य निर्वाह गर्दा सामान्यतया यो कस्तो हुन्छ? के तिनीहरूले कठिनाइ सहन र मूल्य चुकाउन सक्छन्?” भनेर सोध्दा तिनीहरूले यस्तो जवाफ दिन्छन्, “अँ, ऊ सबेरै उठ्ने र राती निकै ढिलो सुत्ने गरेको देख्छु।” वास्तवमा, यो व्यक्तिले प्रायजसो गैरविश्‍वासी संसारका भिडियोहरू हेर्छ र आफ्नो कर्तव्य निर्वाह गर्दा मूल्य चुकाउँदैन भन्‍ने कुरा तिनीहरूले धेरै पहिले नै देखेका हुन्छन्, तर तिनीहरू सत्यता बोल्दैनन्; तिनीहरू सधैँ सबैसँग सतही सद्भाव कायम राख्छन्। बाहिरी रूपमा, तिनीहरूको अन्तर्निहित व्यक्तित्व ठीक देखिन्छ, र तिनीहरूको मानवता पनि राम्रो देखिन्छ, तर असल मानवताको यो रूपमुनि के लुकेको हुन्छ? तिनीहरू मान्छे खुसी पारिहिँड्ने मानिस हुन्; तिनीहरू मान्छे खुसी पारिहिँड्ने मानिस हुन् जो कसैलाई चिढ्याउँदैनन्, कसैलाई कहिल्यै हानि गर्दैनन्, अरूबाट कहिल्यै फाइदा लिँदैनन्, र शत्रुहरू बनाउँदैनन्। आफ्नो आनीबानी प्रस्तुत गर्ने तिनीहरूको सिद्धान्त के हो? (कसैलाई नचिढ्याउने।) तिनीहरू कसैलाई चिढ्याउँदैनन्, कसैलाई हानि गर्दैनन्, र आफ्नो रक्षा मात्रै गर्न खोज्छन्। के यो धूर्त हुनु हो? (हो।) कसैले तिनीहरूसँग “हामीले आफ्नो कर्तव्य निर्वाह गर्दै सबैभन्दा बढी समय सँगै बिताएका छौँ। ममा देखिएका कुनै पनि समस्याहरू कृपया औँल्याइदिनुहोस्। म यसलाई स्विकार्ने र परिवर्तन हुने प्रतिज्ञा गर्छु। यस विषयमा अभ्यासका सिद्धान्तहरूका बारेमा मसँग पनि सङ्गति गर्नुहोस्” भनेर इमानदारीका साथ सङ्गति गर्दा पनि—अर्को व्यक्ति यति इमानदार हुँदा पनि, तिनीहरूले अझै पनि सत्यता बोल्दैनन्। बरु, तिनीहरूले बेइमानी रूपमा यसो भन्छन्, “तपाईं मभन्दा निकै असल हुनुहुन्छ। वास्तवमा, तपाईंहरू कसैले पनि यो थाहा पाउनुभएको छैन, तर म साँच्‍चै कमजोर छु। म नकारात्मक बन्छु, र म विद्रोही पनि छु।” अरूले तिनीहरूलाई जति नै इमानदारीका साथ अनुरोध गरे पनि, तिनीहरूले केही भन्दैनन्। तिनीहरूले कसैलाई चिढ्याउन पूर्ण रूपमा इन्कार गर्छन् र कहिल्यै एउटा पनि साँचो अभिव्यक्ति दिँदैनन्। तिनीहरूले आफ्नो हृदयमा सबै कुरा लुकाएर राख्छन् र कसैलाई सत्यता बताउँदैनन्। यसबाट के देख्‍न सकिन्छ भने तिनीहरूमा कुनै विचार हुँदैन भन्‍ने होइन, किनभने तिनीहरू रोबोट होइनन्, र तिनीहरू शून्यतामा जिउँदैनन्। तिनीहरूसँग फरक-फरक मानिस र मामलाहरूका बारेमा विचारहरू हुन्छन्, तर तिनीहरूले ती कुरा कहिल्यै व्यक्त गर्दैनन् वा कसैलाई ती कुरा बताउँदैनन् वा सुनाउँदैनन्। तिनीहरू सबै कुरा मनमा लुकाएर राख्छन्, किनभने तिनीहरू एक हिसाबमा अरूले तिनीहरूको वास्तविकता नदेखून् भन्‍ने चाहन्छन्, र अर्को हिसाबमा तिनीहरू कसैलाई चिढ्याउन चाहँदैनन्। त्यसोभए, आफ्नो आनीबानी प्रस्तुत गर्ने तिनीहरूको सिद्धान्त के हो? के तिनीहरूसँग कुनै सिद्धान्त हुँदैन? (हो।) तिनीहरूसँग कुनै सिद्धान्त हुँदैन। तिनीहरू कहिल्यै पनि सत्यताको खोजी गर्दैनन् वा सिद्धान्तहरू पालना गर्दैनन्। तिनीहरू आफ्नो बचाउ र रक्षा गर्ने कार्यमा मात्रै ध्यान दिन्छन्। तिनीहरूलाई चोट पुग्दैन भने, परमेश्‍वरले के अपेक्षा गर्नुहुन्छ भन्‍ने कुरालाई तिनीहरूले वास्ता गर्दैनन्। तिनीहरूले आफ्नो आनीबानी कसरी प्रस्तुत गर्छन् त्यसमा तिनीहरूसँग कुनै सिद्धान्त वा सीमा हुँदैन, र तिनीहरूले कसैलाई चिढ्याउँदैनन्—तिनीहरू मान्छे खुसी पारिहिँड्ने मानिस मात्रै हुन्। त्यसकारण, अरूका नजरमा, तिनीहरूलाई असल मानिसका रूपमा पनि हेरिन्छ किनभने तिनीहरूसँग अन्तरक्रिया गर्नेहरूले प्रायजसो तिनीहरूको सहयोग प्राप्त गर्छन्, र अरूले तिनीहरूलाई कुनै कुरा माग्दा, तिनीहरूले कहिल्यै पनि इन्कार गर्दैनन्, जसले गर्दा मानिसहरूले तिनीहरू असल मानिस हुन् भन्‍ने ठान्छन्। तर, यदि तैँले तिनीहरूले आफ्नो आनीबानी प्रस्तुत गर्ने सिद्धान्तहरूलाई नजिकबाट जाँचिस् भने, तैँले तिनीहरूसँग आनीबानी प्रस्तुत गर्ने कुनै सिद्धान्त नभएको पाउनेछस्। जब भ्रष्ट स्वभावहरूसँग सम्बन्धित समस्याहरूको कुरा आउँछ, तब के तिनीहरूले तिनलाई समाधान गर्न सत्यताको खोजी गर्नेछन्? के तिनीहरूले सत्यता सिद्धान्तहरू अनुसार अभ्यास गर्नेछन्? (गर्नेछैनन्।) उत्तर अवश्य नै गर्नेछैनन् भन्‍ने हुन्छ। यी मानिसहरू आफूसँग असल मानवता र दयालु हृदय छ भन्‍ने विश्‍वास गर्दै आफ्नै व्यक्तिपरक बुझाइलाई पक्रिराख्छन्। तिनीहरू आफूले अरूप्रति कहिल्यै पनि खराब अभिप्राय नराख्ने, वा कम्तीमा पनि, अरूलाई सक्रिय रूपमा हानि नगर्ने वा तिनीहरूका हितहरूमा हानि नगर्ने सोच्छन्। जब अरूसँग कुनै अनुरोध वा आवश्यकता हुन्छ, तब तिनीहरूले सधैँ प्रतिक्रिया दिन्छन्। तिनीहरूको बुझाइमा, तिनीहरू कसैलाई नचिढ्याउनु वा हानि नगर्नुले नै तिनीहरूलाई असल मानिसहरू बनाउने विश्‍वास गर्छन्। कुनै शत्रु नबनाउँदा, तिनीहरू आफू कुनै खतरनाक परिस्थितिमा परिनेछैन, र कसैले पनि तिनीहरूलाई शत्रुका रूपमा हेर्नेछैनन् भन्‍ने सोच्छन्। यसरी, तिनीहरूलाई चोट पुग्‍नेछैन र तिनीहरू सुरक्षित नै रहनेछन्। यस्ता मानिसहरूले आफ्नो आनीबानी प्रस्तुत गर्ने तरिकाको उद्देश्य के हुन्छ? तिनीहरूको एउटै उद्देश्य भनेको आत्म-सुरक्षा हो; तिनीहरूका लागि आफूले सबैभन्दा सहज र सुरक्षित आश्रय र आराम क्षेत्र ठानेको स्थानमा बस्‍नु नै पर्याप्त हुन्छ। तिनीहरू आफ्नो आनीबानी प्रस्तुत गर्ने तरिका वा आफ्नो आनीबानीको दिशाका सिद्धान्त र सीमाहरू परिवर्तन गर्ने कुनै अभिप्राय राख्दैनन्, र तिनीहरूले अवश्य नै आफ्नो भ्रष्ट स्वभाव त्याग्‍ने कुनै अभिप्राय राख्दैनन्। यिनीहरू मान्छे खुसी पारिहिँड्ने र समस्याबाट जोगिने मानिस हुन्। अरूले सत्यता सिद्धान्तहरूका बारेमा वा आफ्नो आनीबानी कसरी प्रस्तुत गर्ने भन्‍ने कुराका सीमा र सिद्धान्तहरूका बारेमा जसरी सङ्गति गरे पनि, तिनीहरूले आफ्नो आनीबानी प्रस्तुत गर्ने तरिका परिवर्तन गर्दैनन्। त्यसोभए, के यी मानिसहरूमा असल मानवता हुन्छ? (हुँदैन।) के यी मानिसहरूले सत्यतालाई स्वीकार गर्न वा सिद्धान्तहरू पालना गर्न सक्छन्? (सक्दैनन्।) तिनीहरूले किन सत्यता सिद्धान्तहरू पालना गर्न सक्दैनन्? किनभने तिनीहरूका विचारमा, तिनीहरूको आनीबानी प्रस्तुत गर्ने मानक भनेको मान्छे खुसी पारिहिँड्ने मानिस बन्‍नु नै हो। राय राख्‍नु वा अडान लिनुपर्ने कुनै पनि मामलाको हकमा, तिनीहरू चुप बस्छन्, उदासीन मनोवृत्ति कायम राख्छन्, र त्यो कुरासँग तिनीहरूको कुनै सम्‍बन्ध छैन भन्‍ने जस्तो गरी बेफिक्री र अलग बसेर त्यसबाट हात झिक्छन्। फलस्वरूप, तिनीहरूले आफ्नो आनीबानी र व्यवहार कसरी प्रस्तुत गर्छन्, त्यसमा विशेष कुरा केही हुँदैन; तिनीहरू चिप्‍ले माछा जस्तै हुन्। तिनीहरूलाई आफ्नो वरिपरिका मानिस र घटनाहरूका बारेमा वास्ता हुँदैन। कुनै पनि वातावरणमा रहेका वा कुनै पनि व्यक्तिसँगका मामलाहरू जति नै महत्त्वपूर्ण भए पनि, तिनीहरूलाई तिनका बारेमा वास्ता गर्ने, सोधपुछ गर्ने, वा जान्ने कुनै चासो हुँदैन। तिनीहरू यदि यो कुरा तिनीहरूसँग सम्‍बन्धित छैन भने तिनीहरूले चिन्ता गर्नु पर्दैन भन्ने विश्वास गर्छन्। यसका लागि एउटा भनाइ छ, यस भनाइले के भन्छ? “योग्यता नखोज, बरु आरोपबाट बच।” यो मान्छे खुसी पारिहिँड्ने मानिसहरूले आफ्नो आनीबानी प्रस्तुत गर्न प्रयोग गर्ने सिद्धान्त पनि हो। त्यस्ता मानिसहरूको भ्रष्ट स्वभावका विशेषताहरू के-के हुन्? छल, दुष्टता, हठीपन, सत्यतालाई स्वीकार गर्न नमान्‍ने—तिनीहरूमा भ्रष्ट स्वभावका लगभग सबै विशेषताहरू हुन्छन्। बाहिरी रूपमा, तिनीहरूले दुष्कर्म गर्दैनन् र बिरलै अपराधहरू गर्छन् होला, तर यदि तैँले तिनीहरूले आफ्नो आनीबानी प्रस्तुत गर्ने सिद्धान्त र तरिकाहरूलाई अवलोकन गरिस् भने, सबैभन्दा उल्लेखनीय विशेषता के हो भने तिनीहरूले कहिल्यै पनि सत्यता सिद्धान्तहरू पालना गर्दैनन् र तिनीहरूले आफ्नो आनीबानी प्रस्तुत गर्ने तरिकामा कुनै सीमा हुँदैन। कसैले तिनीहरूलाई अपमान गर्दा वा तिनीहरूको इज्जतमा चोट पुर्‍याउँदा पनि, तिनीहरूले यसलाई सहेर हाँसोमै उडाउन सक्छन्, र आफ्ना भित्री विचारहरू कहिल्यै प्रकाश वा प्रकट गर्दैनन्। बाहिरी रूपमा, तिनीहरू अत्यन्तै सहनशील, दयालु मानवता भएका देखिन्छन्, र तिनीहरूले आक्रमण गर्ने वा बदला लिने कुनै अभिप्राय देखाउँदैनन्। तर, तिनीहरूमा कुनै विचार हुँदैनन् भन्‍ने होइन—तिनीहरू तैँले के गरेको छस् भन्‍ने कुरा याद गर्छन्, र सही समयमा, तिनीहरू बाहिर आएर आफ्नो सुरक्षा र बचाउ गर्नेछन्, र तैँले पत्ता समेत लगाउन नसक्‍ने किसिमको निश्‍चित प्रतिप्रहार गर्नेछन्। तिनीहरूले सत्यता सिद्धान्तहरू पालना गरिरहेका हुँदैनन्; तिनीहरूले आफ्नो आनीबानी कसरी प्रस्तुत गर्छन् भन्‍ने कुराका सिद्धान्त र सीमाहरू आफ्नै हित, सुरक्षा, र प्रतिष्ठाको रक्षा गर्नका लागि मात्रै हुन्छन्। यस्ता मानिसहरूलाई दुष्ट, हठी, छली, र सत्यताप्रति वितृष्ण भनेर व्याख्या गर्नु सही हुन्छ। कतिपय मानिसहरूले यसो भन्‍न सक्छन्, “तिनीहरूले अरूका हितहरूमा हानि गरेका वा कुनै दुष्टता गरेका छैनन्, त्यसकारण तिनीहरूमा यी भ्रष्ट स्वभावहरू छन् भनेर कसरी भन्‍न सकिन्छ? तपाईं केका आधारमा यसो भनिरहनुभएको छ?” यो तिनीहरूले मानिस र परिस्थितिहरूलाई कसरी हेर्छन् र तिनीहरूले आफ्नो आनीबानी र व्यवहार कसरी प्रस्तुत गर्छन् भन्‍ने सम्बन्धमा तिनीहरूका विचार, दृष्टिकोण, र मनोवृत्तिहरूमा आधारित हुन्छ। के तिमीहरूले यो कुरा याद गरेका छौ? (अहिले देख्यौँ।) तैँले यो कुरा किन पहिले नै देख्‍न सकिनस्? तिनीहरूले तँलाई बहकाएका छन् भन्‍ने बारेमा के भन्छस्? (हामीलाई तिनीहरूले आफ्‍नो बोलीवचन र व्यवहारमा, र तिनीहरूले अरूसँग कसरी अन्तरक्रिया र सहकार्य गर्छन् भन्‍ने कुरामा निकै सहज व्यवहार गर्छन् भन्‍ने लाग्थ्यो, र तिनीहरूले कसैलाई चोट पुर्‍याउँदैनथिए, त्यसकारण हामीले तिनीहरूमा असल मानवता छ भन्‍ने अनुमान गर्थ्यौँ। हामीलाई तिनीहरूको बाहिरी आवरणले भ्रमित पारेको हो।) कुनै व्यक्तिमा बाहिरी रूपमा कोमल व्यक्तित्व छ र उसले मानिसहरूलाई कहिल्यै आक्रमण गर्दैन र पशुहरूलाई चोट पुर्‍याउँदैन भन्दैमा उसमा असल मानवता छ भन्‍ने हुँदैन। मानवताका कस्ता प्रकाशहरूले साँच्‍चै नै असल मानवतालाई प्रतिनिधित्व गर्छन्? (एउटा कुरा, अरूलाई हानि नगर्नु वा तिनीहरूबाट फाइदा नलिनु हो। यसका साथै, जब खतरा उत्पन्न हुन्छ, तब आफ्नो सुरक्षाको ख्याल नगरी, हरेक परिस्थितिमा परमेश्‍वरको घरका हितहरूलाई पहिलो प्राथमिकता दिन सक्‍ने गरी अगुवा र कामदारहरू, साथै सत्यता पछ्याउने दाजुभाइ-दिदीबहिनीहरूलाई रक्षा गर्ने बारेमा नै पहिले विचार गर्नु हो। यी सबै असल मानवताका प्रकटीकरणहरू हुन्।) दयालु हृदय भएको, प्रेमिलो, धैर्यवान् र सहनशील, अरूप्रति आदर गर्ने, अरूको ख्याल गर्न तयार हुने, मानिसहरूबाट फाइदा नलिने, तुलनात्मक रूपमा सीधा, साथै नम्र, सानो भएर बस्‍ने, र अत्याचारी नबन्‍ने: मानवताका यी गुणहरू हुनु, सत्यता सिद्धान्तहरू पालना गर्ने र परमेश्‍वरको घरका हितहरूको रक्षा गर्ने क्षमता हुनु—यो असल मानवता हो। यदि कुनै व्यक्तिमा बाहिरी रूपमा सहनशीलता, धैर्य, दया, अरूको फाइदा नलिने, अरूप्रति संवेदनशीलता, अरूको हेरचाह गर्ने जस्ता मानवताका गुणहरू छन्, तर जब परमेश्‍वरको घरका हितहरूको कुरा आउँछ, तब उसले सजिलै त्यसलाई अरूको हातमा सुम्पिदिन्छ र सक्रिय रूपमा त्यसलाई धोका समेत दिन्छ भने, के उसमा राम्रो मानवता हुन्छ? (हुँदैन।) यसको अर्थ तिनीहरूको मानवता राम्रो छैन भन्‍ने हुन्छ। असल मानवतालाई कसरी मापन गरिन्छ? न्यूनतम आवश्यक कुरा के हो? (कम्तीमा पनि, परमेश्‍वरको घरका हितहरूको रक्षा गर्न सक्‍नु।) परमेश्‍वरको घरका हितहरूको रक्षा गर्न सक्‍नु; त्यसपछि, यस जगमा रहेर, अरूसँग सद्भावपूर्ण रूपमा सहकार्य गर्न सक्‍नु, दयालु र सहनशील हुनु, अरूबाट फाइदा नलिनु, र धैर्यवान् हुन र अरूका कमजोरीहरू बुझ्न सक्‍नु, अरूप्रति संवेदनशील हनु, प्रेमिलो बन्न सक्‍नु, अरूलाई सहयोग गर्न र साथ दिन सक्‍नु, र कमजोरहरूको हेरचाह गर्नु, इत्यादि—यी सबै असल मानवताका विशेषताहरू हुन्। यसको विपरीत, स्वार्थीपन, नीचता, लोभ, अरूसँग कठोर बन्‍नु र हदभन्दा बढी षड्यन्त्रकारी बन्‍नु, मानिसहरूको कुरा काट्न र तिनीहरूलाई दमन गर्न मन पराउनु, स्वेच्छाचारी, घमण्डी, विशेष रूपमा सतही, दुष्ट, लम्पट, निर्दयी बन्‍नु, र लाजको बोध नहुनु—यी कस्ता प्रकारका प्रकटीकरणहरू हुन्? (यी खराब मानवताका प्रकटीकरणहरू हुन्।) के यी प्रकटीकरणहरू भएको व्यक्तिले अझै पनि परमेश्‍वरको घरका हितहरूको रक्षा गर्न सक्छ? (सक्दैन।) परमेश्‍वरको घरका हितहरूको रक्षा गर्ने क्षमता साथै असल मानवताका प्रकटीकरणहरू हुनु—साँचो रूपमा असल मानवता भनेको यही हो।

कतिपय मानिसहरू बाहिरी रूपमा अत्यन्तै दयालु देखिन्छन्; तिनीहरू अरूसँग धैर्यवान् र सहनशील हुन सक्छन्, र तिनीहरूसँग असल मानवताका सबै विशेषताहरू हुन्छन्। तर जब मण्डलीको काम, परमेश्‍वरका भेटीहरू, वा परमेश्‍वरको घरका हितहरूको कुरा आउँछ, तब तिनीहरूले यी सबै कुरामा धोका दिन सक्छन्। के तिमीहरू यस्तो व्यक्तिमा असल मानवता हुन्छ भनेर भन्छौ? (भन्दैनौँ।) उदाहरणका लागि, विश्‍वासी दाजुभाइ-दिदीबहिनीहरूका लागि सामान किन्दा, कतिपय मानिसहरू राम्रो गुणस्तरका, सस्तो मूल्यका, र व्यावहारिक सामानहरू छनौट गर्छन्। तर भेटी खर्च गरेर सामान किन्ने कुरामा, तिनीहरूले महँगा सामानहरू रोज्छन्। त्यो ट्र्याक्टर मात्रै भए पनि, तिनीहरूले नेभिगेसन सहितको ट्र्याक्टर किन्‍न चाहन्छन्। तिनीहरूले जे किन्न लागेका भए पनि, तिनीहरू सधैँ सबैभन्दा राम्रो, सबैभन्दा महँगो, र उच्च प्रविधिका सामानहरू लिन्छन्, र सस्तो चीजबारे विचार गर्न मान्दैनन्। सामान्यतया, तिनीहरू अरूसँग सामान्य रूपमा मिलेर बसेका देखिन्छन्; तिनीहरू मानिसहरूबाट फाइदा लिँदैनन्, निकै सहनशील हुन्छन्, र सबै तरिकाले अरूसँग राम्रो व्यवहार गर्छन्। तर भेटीहरू खर्च गर्ने क्रममा, तिनीहरूको निर्दयी पक्ष देखा पर्छ, र तिनीहरूको अनिष्टकर अनुहार देखिन्छ। के तिनीहरूलाई असल मानवता भएको मान्न सकिन्छ? (सकिँदैन।) के तिनीहरूको असल मानवता साँच्‍चै नै सच्‍चा हुन्छ? यो बाहिरी ढोँग र कृत्रिमता मात्रै हो, यो सबै देखावटी रूप हो। जब परमेश्‍वरको घरका हितहरूसँग सम्बन्धित मामलाहरूको कुरा आउँछ, विशेष गरी भेटीहरू खर्च गर्ने मामलाको कुरा आउँछ, तब तिनीहरूको लोभ देखा पर्छ, र तिनीहरूको अनिष्टकर अनुहार, दुष्ट रूप, र उग्र चालढाल प्रकट हुन्छन्। के यो असल मानवता हो? (होइन।) उदाहरणका लागि, कसैले “वचन देहमा देखा पर्नुहुन्छ” नामक पुस्तकको प्रतिलिपि अधिकारका लागि आवेदन दिइरहेको छ, र उसले भन्छ: “यदि हामीले संस्थाका रूपमा मण्डलीको नाममा आवेदन दियौँ भने, धेरै पैसा जोगिन्छ। तर यदि हामीले देहधारी ख्रीष्टका नाममा आवेदन दियौँ भने, खर्च बढी लाग्नेछ। हामीले यसमा पैसा बचत गर्नुपर्छ; भेटी लापरवाही रूपमा खर्च गर्नु हुँदैन!” के यो अभिव्यक्ति सही छ? के त्यस्तो महत्त्वपूर्ण मामला सम्हाल्ने कार्यमा तिनीहरूसँग सिद्धान्तहरू हुन्छन्? यी वचनहरू कसले व्यक्त गर्नुभएको थियो, परमेश्‍वरले कि मण्डलीले? (ती परमेश्‍वरले व्यक्त गर्नुभएको हो।) त्यसोभए प्रतिलिपि अधिकार कसको हुनुपर्छ? यसको स्वामित्व परमेश्‍वरलाई दिनु उचित हो कि मण्डलीलाई? (यो परमेश्‍वरलाई दिनु बढी उचित हुन्छ।) यो अत्यन्तै महत्त्वपूर्ण कुरा हो। यस्तो महत्त्वपूर्ण मामलामा पैसा बचत गर्नमा ध्यान दिँदा कस्ता परिणामहरू आउँछन्? के-कस्ता समस्याहरू उत्पन्न हुन सक्छन्? परिणामहरू अकल्पनीय हुन सक्छन्! यदि तैँले परमेश्‍वरको घरका हितहरूलाई बेवास्ता गरिस् र पैसा बचत गर्ने बारेमा मात्रै सोचिस् भने, तँ कस्तो व्यक्ति होस्? त्यस्ता मानिसहरूमा विवेक वा मानवता हुन्छ? (तिनीहरूमा कुनै मानवता हुँदैन।) त्यस्ता मानिसहरू बाहिरी रूपमा जति नै दयालु वा सहनशील देखिए पनि, के तिनीहरूमा साँच्‍चै नै मानवता हुन्छ? (हुँदैन।) मण्डलीमा, खानपान, र दैनिक आवश्यकताहरूका सबै सामानहरूको खर्च पूर्ण रूपमा परमेश्‍वरका भेटीहरूद्वारा बेहोरिन्छ। के मैले यी खर्चहरूका बारेमा कहिल्यै तिमीहरूलाई किचकिच गरेको छु? यति मात्र हो कि तिमीहरूले खेर फाल्न चाहिँ हुँदैन, तर के मैले कहिल्यै तिमीहरूको सामान्य खर्चको छानबिन गरेको छु? (गर्नुभएको छैन।) सबै पक्षमा, मैले तिमीहरूका बारेमा ध्यान दिएको छु र तिमीहरूको खर्चको कहिल्यै छानबिन गरेको छैनँ, तैपनि तिमीहरू फनक्क फर्केर झारा टार्ने काम गर्छौ। के यो मानवताको कमी होइन र? (हजुर, हो।) मानवताविनाको व्यक्ति मानिसहरूप्रति जति नै दयालु वा सहनशील देखिए पनि, यो त देखावटी रूप मात्रै हो। विवेक र समझ साँच्‍चै नै प्रयोग हुनुपर्ने क्षणमा, तिनीहरू मानवतारहित मानिसका रूपमा प्रकट हुन्छन्। के तिनीहरू मानव नै हुन्? (होइनन्।) तिनीहरूलाई मानव भन्‍न मिल्दैन। किनमेल गर्दा, म पनि सामानहरू कहिले छुटमा पाइन्छन् र ती किन्ने उचित तरिकाहरू के हुन् भनेर विचार गर्दै होशियारीका साथ र मितव्ययी रूपमा किनमेल गर्छु, र यदि कुनै वस्तु व्यावहारिक, उपयुक्त, र उचित मूल्यको छ भने, म त्यो किन्छु। तर म लापरवाही रूपमा किन्दिनँ, र अनुचित खरिदमा पैसा खर्च गर्दिनँ। तर, कतिपय कुरामा खर्च गर्नैपर्ने हुन्छ, र ती अवस्थामा, म सिद्धान्तहरू अनुसार खर्च गर्छु। म आफ्नै खाना, लुगा, र दैनिक आवश्यकताहरूमा पनि मितव्ययीता अपनाउने प्रयास गर्छु। यो आफूलाई जे मन लाग्यो त्यही किन्ने कुरा होइन; मैले खरिद गर्दा ध्यानपूर्वक विचार गरेर गर्नुपर्छ। हेर् त, म सरल, उचित, र सभ्य लुगा लगाउँछु। म खर्च गर्दा सिद्धान्तहरू पछ्याउँछु: म आवश्यक र व्यावहारिक कुरा किन्छु, र त्यस बाहेकको कुरा किन्दिनँ। पैसा फजुलमा उडाउने वा बरबाद गर्ने काम नगर्; खर्च गर्न नहुने पैसा खर्च नगर्; बचत गर्नुपर्ने ठाउँमा बचत गर्, र अनावश्यक खर्चबाट टाढा बस्—सिद्धान्तहरू यिनै हुन्। तर, जब मानवताविनाका कतिपय मानिसहरूले परमेश्‍वरका भेटीहरू खर्च गर्ने अवसर देख्छन्, तब तिनीहरूको आँखा बल्छ। यदि यो मानिसहरूको गाँस, बास, कपास वा यातायातमा खर्च गर्ने कुरासँग सम्बन्धित छ भने, तिनीहरूले हतार-हतार कदम चाल्छन्। विशेष गरी अरूका लागि लुगा किन्‍ने वा जीविकोपार्जनका खर्चहरू बाँड्ने कार्यमा, तिनीहरू अत्यन्तै उत्साहित र निकै उदार बन्छन्। तिनीहरू हृदयमा सोच्छन्, “खैर, मेरो पैसा खर्च हुने होइन। परमेश्‍वरकै पैसा खर्च हुने हो, र यसले मेरो प्रतिष्ठामा सहयोग गर्छ, त्यसकारण किन खर्च नगर्ने?” त्यसकारण तिनीहरूले अवसरको फाइदा उठाएर पैसाको खोलो बगाउँछन्। हृदयमा, तिनीहरूले दुष्ट अभिप्रायहरू राख्छन्, र परमेश्‍वरको घरलाई हानि गर्ने बाहेक केही चाहँदैनन्! तर यदि यो तिनीहरूको आफ्नै पैसा थियो भने, तिनीहरूले सबै कुराको हिसाबकिताब गर्नेथिए, र आवश्यकभन्दा बढी एक पैसा पनि खर्च गर्न मान्दैनथिए। तिनीहरू सामान्यतया जति नै दयालु देखिए पनि, त्यस्ता मानिसहरूमा असल मानवता हुँदैन। मेरो दृष्टिकोणमा, परमेश्‍वरका भेटीहरूप्रतिको तिनीहरूको मनोवृत्तिले धेरै कुरा बताउँछ। तिनीहरूले भेटीहरू फजुलमा उडाउन सक्छन् र तिनीहरूसँग परमेश्‍वरको डर मान्‍ने हृदय पटक्‍कै हुँदैन भन्‍ने तथ्यले, कम्तीमा पनि, तिनीहरू दयालु हुँदैनन्, तिनीहरू नीच हुन्छन्, र तिनीहरूमा कमजोर मानवता हुन्छ भन्‍ने देखाउँछ। कुरा यही होइन र? (हजुर, हो।)

व्यक्तिको अन्तर्निहित अवस्था, मानवता, र भ्रष्ट स्वभावसँग सम्बन्धित धेरै प्रकटीकरणहरू हुन्छन्। आज हामीले तीमध्ये केहीलाई सरसर्ती हेरेका छौँ; अरू प्रकटीकरणहरू पनि हुन सक्छन्, जुन कुरालाई हामी भविष्यका सङ्गतिकाहरूमा समावेश गर्न सक्छौँ। आजका लागि हाम्रो सङ्गतिलाई यहीँ समाप्त गरौँ। बिदा!

सेप्टेम्बर २३, २०२३


सत्यता कसरी पछ्याउने (५)

के कतिपय मानिसहरूले हालसालै केही नकारात्मक अफवाहहरू सुनेका छन्? (छौँ।) यी अफवाहहरू सुन्दा तिमीहरूले कस्तो प्रतिक्रिया जनाएका थियौ? के तिमीहरू डरायौ? के तिमीहरूलाई जिज्ञासा भयो? के तिमीहरू यी अफवाहहरू केका बारेमा हुन् भनेर जान्न चाहन्छौ? (हामी जान्न चाहँदैनौँ, किनभने हामीलाई ठूलो रातो अजिङ्गरले प्रायजसो नभएको कुराबाट अफवाहहरू रच्छ भन्‍ने पहिले नै थाहा छ। यसले जे भने पनि, त्यो झूटो नै हुन्छ। त्यसकारण, हामीलाई यी अफवाहहरूका विवरणहरूमा चासो छैन र हामी यसले भन्‍ने दुष्ट शब्दहरू बुझ्ने प्रयास गर्न चाहँदैनौँ।) ठूलो रातो अजिङ्गरले मानिसहरूलाई बहकाउन र भ्रष्ट तुल्याउन सबै किसिमका अफवाहहरू रच्छ, र अफवाहहरू सुनेपछि, धेरै मानिसहरू बहकाउमा पर्छन्। कतिपय मानिसहरू डराउँछन् र तिनीहरूले साँचो मार्गलाई स्वीकार गर्ने आँट गर्दैनन्; यसलाई स्वीकार गरेका कतिपय मानिसहरू शङ्कालु पनि बन्छन् र तिनीहरूले उप्रान्त परमेश्‍वरमा विश्‍वास गर्न चाहँदैनन्। ठूलो रातो अजिङ्गरका अफवाहहरू सुन्‍नुभन्दा पहिले, यी मानिसहरूले कुनै शङ्काविना परमेश्‍वरमाथि आस्था राखेको र तिनीहरू परमेश्‍वरलाई पछ्याउन र आफ्नो कर्तव्य पूरा गर्न इच्छुक भएको जस्तो देखिन्थ्यो। तर अफवाहहरू सुनेपछि, तिनीहरूले तुरुन्तै शङ्काहरू पाल्न थाल्छन् र तिनीहरूमा उप्रान्त परमेश्‍वरलाई पछ्याउने र आफ्नो कर्तव्य पूरा गर्ने हृदय हुँदैन। विशेष गरी, ठूलो रातो अजिङ्गरले पक्राउ गरेका कतिपय मानिसहरूले यसको क्रूर यातनाको दबाबमा परेर हरेस खान्छन् र परमेश्‍वरको नामलाई इन्कार गर्छन्, र ती मानिसहरूमध्ये कतिले “तीन अभिव्यक्ति” मा हस्ताक्षर गर्छन् र तिनीहरू परमेश्‍वरलाई मौखिक रूपमा अपमान गर्न समेत बाध्य पारिन्छन्। त्यस्ता मानिसहरू निकै धेरै छन्। तिमीहरू सबैले धेरै अफवाह र नकारात्मक प्रचारबाजी सुनेका छौ र ठूलो रातो अजिङ्गरले परमेश्‍वरका विश्‍वासीहरूलाई पक्राउ गरेपछि, यसले तिनीहरूको मगजधुलाई गर्छ भन्‍ने पनि देखेका छौ—निश्चय नै, धेरै मानिसहरू बहकाउमा परेका छन्। यसका साथै, यसले परमेश्‍वरलाई धोका दिनेहरूलाई यसको सेवामा प्रयोग गर्छ, तिनीहरूलाई मण्डलीको निगरानी गर्न र परमेश्‍वरका विश्‍वासीहरूलाई पछ्याउन र चियोचर्चो गर्न लगाउँछ। धार्मिक विश्‍वासलाई नष्ट गर्न र परमेश्‍वरको मण्डलीलाई हटाउनका लागि, ठूलो रातो अजिङ्गरले परमेश्‍वरका चुनिएका मानिसहरूको दमन र पक्राउलाई महत्त्वपूर्ण राष्ट्रिय काम, राजनीतिक मिसनका रूपमा लिन्छ, र यसलाई सूक्ष्मता र मेहनतका साथ अघि बढाउँछ। यसले गर्दा परमेश्‍वरका धेरै विश्‍वासीहरूलाई डर लाग्छ, त्यसकारण तिनीहरूले परमेश्‍वरमा विश्‍वास गर्ने र आफ्नो कर्तव्य पूरा गर्ने आँट गर्दैनन्। विशेष गरी ठूलो रातो अजिङ्गरले रचेका अफवाहहरू सुनेपछि, धेरै मानिसहरू बहकाउमा पर्छन्। परमेश्‍वरको घरले यी अफवाहहरूलाई धेरै पहिले नै सारांशित गरेको छ र खुट्ट्याएको छ, त्यसकारण तिनका बारेमा यहाँ छलफल गर्नु आवश्यक छैन। यदि तैँले साँच्‍चै नै पक्राउको सामना गरिस्, र ठूलो रातो अजिङ्गरले तेरो मगजधुलाई गर्ने प्रयास गर्न यी अफवाहहरू प्रयोग गर्छ, तँलाई अडान लिन जबरजस्ती गर्छ, र “तीन अभिव्यक्ति” मा हस्ताक्षर गर्न जबरजस्ती गर्छ भने, तैँले के गर्नुपर्छ? तिमीहरूलाई अब ठूलो रातो अजिङ्गरले रचेका अफवाहहरू सबै झूटा, भ्रामक, र छली छन् भन्‍ने थाहा छ। तिमीहरूको मनोवृत्ति ती कुरा नसुन्‍ने, नहेर्ने, र तिनमा विश्‍वास नगर्ने भए पनि, यदि यी अफवाहहरू तेरो अघि राखिएका भए, र यसले गर्दा तैँले ती कुरा सुन्नुपरेको, देख्नुपरेको, र ती तथ्यगत छन् भनेर समेत सोच्नुपरेको भए, के तँ बहकिनेथिइस्? तैँले हृदयमा के सोच्नेथिइस्? के तँ तथ्यहरूका बारेमा सत्यता जान्न चाहनेथिइस्? के तँ तिनलाई पुष्टि गर्न चाहनेथिइस्? मानिसहरूलाई बहकाउन र डर देखाउनका लागि ठूलो रातो अजिङ्गरले अफवाहहरू रच्ने, वा मानिसहरूको मगजधुलाई गर्न र वैचारिक काम सञ्चालन गर्न अफवाह र नास्तिकता प्रयोग गर्ने हकमा भन्दा, के हामीले मानिसहरूमा प्रतिरोधात्मक क्षमता विकास गराउन सत्यतामा सङ्गति गर्नुपर्छ? के यो जरुरी काम हो? कतिपय मानिसहरू भन्छन्, “ठूलो रातो अजिङ्गरले हाम्रो बारेमा, विशेष गरी ख्रीष्ट, पवित्र आत्माले प्रयोग गर्नुभएको मानिस, र मण्डली र मण्डलीको कामबारे धेरै वर्षदेखि अफवाहहरू रच्दै आएको छ। हामीले ती कुराहरूलाई कहिल्यै स्पष्ट पारेका छैनौँ, हामी आफ्‍नो मनोवृत्ति वा दृष्टिकोणलाई स्पष्ट पार्न कहिल्यै अघि बढेका छैनौँ, कुनै प्रतिरक्षा कहिल्यै गरेका छैनौँ—के यो उचित कुरा हो?” कतिपय मानिसहरूले परमेश्‍वरमा विश्‍वास गर्न थालेको समयदेखि अहिलेसम्म, ठूलो रातो अजिङ्गर र धार्मिक संसारका विभिन्‍न अफवाहलाई कहिल्यै स्पष्ट रूपमा खुट्ट्याउन सकेका छैनन्। हृदयमा, तिनीहरूसँग सधैँ यी कुराहरूका बारेमा प्रश्न चिन्ह रहिआएको छ। यो प्रश्न चिन्हले पूर्ण अविश्‍वास, वा पूर्ण विश्‍वासलाई जनाउँदैन; बरु, यसको अर्थ तिनीहरूले यी कुराहरूलाई हेर्नका लागि मध्यवर्ती अडान लिन्छन्, र यी सबै कुराहरू ठूलो रातो अजिङ्गरले रचेका अफवाहहरू पनि हुन सक्छन्, वा ती तथ्यहरू पनि हुन सक्छन् भन्‍ने सोच्छन् भन्‍ने हुन्छ। के यो “हुन सक्छन्” ले सत्यताको खोजी गर्ने दृष्टिकोणलाई प्रतिबिम्बित गर्छ? (गर्दैन।) यो त अफवाहहरूलाई प्रमाणित र पुष्टि गर्नुपर्छ भन्‍ने विश्‍वास गर्ने दृष्टिकोण हो, वा प्रतीक्षा गर्ने र अवलोकन गर्ने, जानकार मानिसहरूले केही वास्तविक परिस्थितिहरू खुलासा गरून् भनेर प्रतीक्षा गर्ने दृष्टिकोण हो। मलाई भन, तिमीहरूलाई मानिसहरूले यी दुई दृष्टिकोणहरूमध्ये कुनै एउटालाई अपनाउँदा के-कस्ता परिणामहरू आउनेछन् भन्‍ने लाग्छ? के त्यस्ता मानिसहरू खतरामा हुन्छन्? यी दुई दृष्टिकोणहरूमध्ये कुनले मानिसहरूलाई दह्रिलो गरी खडा हुन सहयोग गर्न सक्छ? (यी दुई दृष्टिकोणहरूमध्ये कुनैले पनि मानिसहरूलाई दह्रिलो गरी खडा हुन सहयोग गर्न सक्दैन। यदि कुनै व्यक्तिमा यस्तो “हुन सक्छ” भन्‍ने सोचाइ छ भने, यसले ऊ अझै पनि साँचो मार्गबारे निश्‍चित छैन र ऊभित्र अझै पनि शङ्काका तत्त्वहरू छन् भन्‍ने देखाउँछ। यस्तो अवस्थामा, अफवाहहरू तिनीहरूका लागि ठूलो परीक्षा बन्छ। यदि मानिसहरू साँचो मार्गबारे निश्‍चित हुन सक्दैनन्, तिनीहरूले सत्यतामा विश्‍वास गर्न सक्दैनन्, र ठूलो रातो अजिङ्गरको सारलाई छर्लङ्ग देख्‍न सक्दैनन् भने, तिनीहरू वास्तवमा ठूलो खतरामा हुन्छन्।) यी मानिसहरू आजसम्म पनि साँचो मार्गबारे निश्‍चित छैनन्। तिनीहरूको सार के हो? (सारमा, तिनीहरू अविश्‍वासीहरू हुन्।) तिनीहरू अविश्‍वासीहरू हुन्। के यी दुई दृष्टिकोणहरूमध्ये कुनै एउटा राख्ने मानिसहरू धेरै छन्? अवश्य नै, धेरै छन्। जब यी मानिसहरूले अफवाहहरू सुन्छन्, तब तिनीहरूले हृदयमा परमेश्‍वरबारे शङ्काहरू विकास गर्छन् र तिनीहरू अफवाहहरूको चुरोमा पुग्‍न, ती साँचो हुन् कि झूटा हुन् भनेर पत्ता लगाउन चाहन्छन्। तर, यस मामलालाई समाधान गर्न कसरी सत्यताको खोजी गर्ने भनेर तिनीहरूलाई थाहा नहुने हुनाले, अन्तमा, तिनीहरूले यसलाई अनसुल्झा नै छोड्छन्। वास्तवमा, यो समस्या अझै पनि तिनीहरूको हृदयमा हुन्छ, र यो समाधान हुँदैन। जब तिमीहरूले यी अफवाहहरू सुन्छौ, तब के तिमीहरूले सत्यताको खोजी गर्छौ? के तिमीहरू अफवाहहरूलाई चिरफार गर्न र खुट्ट्याउन सत्यताको खोजी गर्छौ, कि तिमीहरू अफवाहहरू सही छन् कि गलत छन् भनेर छुट्याउन र ती वास्तवमा साँचो हुन् कि झूटा हुन् भनेर हेर्नका लागि तिनलाई एक-एक गरी जाँच्छौ? अफवाहहरू सुनेपछि, तिमीहरूले हृदयमा ती केवल झूटा हुन्, यो त ठूलो रातो अजिङ्गरले विशुद्ध रूपमा अफवाहहरू रचेको र बदनामी अभियान चलाएको हो भन्‍ने मात्रै सोच्छौ, तर तिमीहरूले सत्य र तथ्यहरूका आधारमा तिनलाई खण्डन गर्दैनौ, र वास्तवमा तिमीहरूको हृदयमा अझै पनि केही शङ्का हुन्छ र तिमीहरूले बस आफ्ना शङ्काहरूलाई सुल्झाउन यी धर्मसैद्धान्तिक अभिव्यक्तिहरू प्रयोग गर्छौ। के यसरी सोच्नुले तिमीहरूलाई दह्रिलो गरी खडा हुन सक्षम तुल्याउन सक्छ? के यो सत्यताको खोजी गर्नु हो? के यसले तैँले सत्यता बुझेको छस् र तैँले सत्यता प्राप्त गरेको छस् भन्‍ने देखाउँछ? के समस्या त्यसको जडबाटै समाधान भएको हुन्छ? (हुँदैन।) त्यसोभए, के तिमीहरू यो समस्या समाधान गर्नका लागि सत्यता प्रयोग गर्न चाहन्छौ, ताकि तिमीहरूले यी अफवाहहरू खुट्ट्याउन सक, तिमीहरू बहकाउमा नपर, तिमीहरूको हृदयमा कुनै प्रश्‍न नहोस्, र मप्रतिको तिमीहरूको शङ्का, आशङ्का, र रक्षात्मकतालाई पूर्ण रूपमा हटाउन सक? कतिपय मानिसहरू सोच्छन्, “हामीले परमेश्‍वरमा विश्‍वास गर्न थालेको समयदेखि अहिलेसम्म, हामीले तपाईँका प्रवचनहरू सुन्दै आएका छौँ र तपाईँको मलजल र रेखदेखलाई स्वीकार गर्दै आएका छौँ, र हामीले केही उपलब्धि प्राप्त गरेका र प्रगति गरेका छौँ। तर हामी वास्तवमा तपाईँसँग जिएका छैनौँ वा हामीले व्यक्तिका रूपमा तपाईँसँग वास्तविक सम्पर्क गरेका छैनौँ। त्यसकारण, हामी तपाईँ कस्तो व्यक्ति हुनुहुन्छ, तपाईँको व्यक्तित्व र चरित्र कस्तो छ, र तपाईँले कस्तो जीवन जिउनुहुन्छ भन्‍ने बारेमा पूर्ण रूपमा अन्धकारमा छौँ र अनजान छौँ।” अर्थात्, जब यो देहको मानवताका विभिन्‍न प्रकटीकरण र प्रकाशहरू, साथै मेरो जीवन, र मानिसहरू र मामलाहरूलाई सम्हाल्ने मेरो मनोवृत्ति र निश्‍चित प्रकटीकरणहरूको कुरा आउँछ, तब मानिसहरूले सधैँ यी कुराहरूमा प्रश्न चिन्हहरू खडा गरेका छन् र ती कुराहरूप्रति सन्देह पालेका छन्। एक हिसाबमा, मानिसहरूले यी सन्देहहरू पाल्नुको कारण तिनीहरू आफै परमेश्‍वरको देहधारणबारे १००% निश्‍चित नहुनु हो, र अर्को हिसाबमा यसको कारण सत्यताबारे मानिसहरूको बुझाइ अत्यन्तै सतही भएकाले तिनीहरू धार्मिक संसारका अफवाहहरू वा ठूलो रातो अजिङ्गरको प्रभावमा पर्नु हो। त्यसकारण, तिमीहरूले मेरो बारेमा धेरै अनुमानहरू गरेका छौ। अवश्य नै, यी अनुमानहरूको विषयवस्तु निश्चय नै सकारात्मक वा उचित हुँदैन; यसमा निश्चय नै केही अँध्यारा र नकारात्मक तत्त्वहरू समावेश हुन्छन्। यी अनुमानहरू पाल्नु—यो तिमीहरूका लागि राम्रो कुरा हो कि नराम्रो कुरा हो? यो एउटा बोझ हो, एउटा बन्धन हो, कि एउटा प्रेरणा हो? तिमीहरूलाई के लाग्छ? (यदि मानिसहरूको हृदयमा यी नकारात्मक अनुमानहरू छन् भने, यो राम्रो कुरा नभई बोझ हो। यसले मानिसहरूलाई परमेश्‍वरप्रति प्रतिरक्षात्मक बनाउनेछ; यसले परमेश्‍वरमाथिको तिनीहरूको विश्‍वासमा सहयोग गर्न केही गर्नेछैन।) यी नकारात्मक कुराहरूले तिमीहरूमा कस्तो असर पार्छन्? तिनले के-कस्ता परिणामहरू ल्याउनेछन्? निश्‍चित वातावरणहरूमा, के यी कुराहरू तेरा लागि खतरनाक हुन्छन्? (हुन्छन्।) यी कुराहरू तेरा लागि बोझ भएका हुनाले र असल कुरा नभएका हुनाले, के तैँले तिनलाई समाधान गर्न सत्यता प्रयोग गर्नुपर्छ? कि तैँले तिनलाई पन्छाउनुपर्छ, तिनको झन्झट उठाउनु हुँदैन, र तिनका बारेमा विचार गर्नु हुँदैन, र तिनलाई समाधान गर्नका लागि कुनै समस्या पैदा नभएसम्म पर्खनुपर्छ? तिमीहरूको मनोवृत्ति के हो? (जब मैले अफवाहहरू सुनेँ, तब मैले ती कुरालाई पन्छाएँ र तिनको झन्झट उठाइनँ। तर भर्खरै, परमेश्‍वरको सङ्गतिमार्फत, मैले यी समस्याहरू देखा पर्दा तिनलाई सत्यताद्वारा समाधान गर्नैपर्छ भन्ने कुरा बुझेको छु। नत्र भने, व्यक्तिले आफ्नो हृदयमा भएको यो बोझ बिसाउन सक्दैन, र निश्‍चित परिस्थितिहरूमा, यसले खराब परिणामहरू ल्याउन सक्छ, यहाँसम्म कि परमेश्‍वरप्रति शङ्का गर्ने र परमेश्‍वरलाई इन्कार गर्ने परिणाम समेत निम्तिन सक्छ, जुन अत्यन्तै खतरनाक कुरा हो।) तैँले यी अफवाहहरू हुन् भनेर स्पष्ट रूपमा भने पनि, यदि तैँले यी अफवाहहरूलाई कहिल्यै साँचो रूपमा खुट्ट्याइनस् वा तीप्रति तँसँग सही मनोवृत्ति छैन, र तैँले सधैँ यी नकारात्मक कुराहरू हृदयमा बोकेर हिँड्छस् भने, तँ प्रायजसो तिनको बन्धनमा पर्नेछस्। यी अफवाहहरू तेरा लागि कुनै पनि बेला र कुनै पनि ठाउँमा विस्फोट हुन सक्‍ने टाइमबम जस्तै हुनेछन्। यसका परिणामहरू निस्सन्देह अकल्पनीय हुनेछन्, र तँ छिन्नभिन्न हुनेछस्। के “तीन अभिव्यक्ति” मा हस्ताक्षर गर्नेहरू बम विस्फोट गराएर आफैलाई छिन्नभिन्न पार्नेहरू होइनन् र? तिनीहरूले “तीन अभिव्यक्ति” मा हस्ताक्षर गरेपछि पनि, ठूलो रातो अजिङ्गरले छोड्दैन। यसले तिनीहरूले परमेश्‍वरलाई अपमान गर्ने केही कुरा मौखिक रूपमा भन्‍नुपर्छ, त्यसपछि मात्रै मामलालाई समाधान गरिएको ठान्‍न सकिन्छ भन्ने माग गर्छ। तिनीहरू हृदयमा अनिच्छुक भए पनि, तिनीहरूलाई आफूसँग कुनै विकल्प छैन भन्‍ने लाग्छ, र तिनीहरू जेल पर्नबाट जोगिन शैतानको अघि आत्मसमर्पण गर्छन्। परमेश्‍वरलाई मौखिक रूपमा अपमान गरेपछि, तिनीहरूलाई आशिष्‌हरू प्राप्त गर्ने तिनीहरूको आशा हराएको छ, तिनीहरू पूर्ण रूपमा खतम भएका छन् भन्‍ने लाग्छ। तिनीहरूले त्यसउप्रान्त ती अफवाहहरू साँचो हुन् कि झूटा हुन् भनेर सोच्नु आवश्यक हुँदैन, र परमेश्‍वरमा विश्‍वास गरेको धेरै वर्षको अवधिमा तिनीहरूले बोकेका चिन्ता, डर, कायरता, र भय पूर्ण रूपमा हराउँछन्। यसका साथै, मुक्ति पाउने तिनीहरूको आशा पनि चकनाचूर हुन्छ। मलाई भन, यदि मानिसहरूले देहधारी परमेश्‍वर वा यो प्रवाहप्रति शङ्का गरे पनि, के तिनीहरूले परमेश्‍वरलाई अपमान गर्नुपर्छ? (अहँ।) जब ठूलो रातो अजिङ्गरले तँलाई परमेश्‍वरलाई अपमान गर्न भन्छ, तब तैँले किन यसको पालना गर्छस्? जोसुकै भए पनि, कसैले साँचो मार्गलाई इन्कार गरे पनि, यो प्रवाहलाई इन्कार गरे पनि, उसले परमेश्‍वरलाई अपमान गर्नु हुँदैन। परमेश्‍वरलाई अपमान गर्नेहरू कस्ता मानिसहरू हुन्? (परमेश्‍वरलाई अपमान गर्न सक्‍ने मानिसहरू दुष्ट मानवता भएकाहरू हुन् र सत्यतालाई निकै घृणा गर्ने र शैतानको प्रभावमा समर्पित हुनेहरू पनि हुन्।) मलाई भन, यदि मानिसहरूले परमेश्‍वर अस्तित्वमा हुनुहुन्छ, परमेश्‍वर सृष्टिकर्ता हुनुहुन्छ, मानवजातिलाई परमेश्‍वरले सृष्टि गर्नुभएको हो, मानव जीवन परमेश्‍वरले दिनुहुन्छ, र परमेश्‍वर यावत् थोकमाथि सार्वभौम हुनुहुन्छ भनेर हृदयमा साँचो रूपमा विश्‍वास गर्छन् भने, के तिनीहरूले परमेश्‍वरलाई अपमानित गर्छन्? (गर्दैनन्।) कहिल्यै गर्दैनन्। परिस्थिति जस्तोसुकै भए पनि, तिनीहरूले परमेश्‍वरलाई अपमान गर्दैनन्। तिनीहरू सर्वशक्तिमान् परमेश्‍वरको नाम वा सर्वशक्तिमान् परमेश्‍वरको काम भएको यो प्रवाहप्रति शङ्का पाल्ने भए पनि, तिनीहरूले कहिल्यै परमेश्‍वरलाई अपमान गर्दैनन्। त्यसकारण, परमेश्‍वरलाई अपमान गर्न सक्‍ने व्यक्तिले यो प्रवाहलाई इन्कार गर्ने र देहधारी सर्वशक्तिमान् परमेश्‍वरलाई इन्कार गर्ने मात्र नभई उसले परमेश्‍वरको काम र परमेश्‍वरले व्यक्त गर्नुभएको सत्यतालाई पनि इन्कार गर्छ। त्यसोभए यस्ता मानिसहरू कुन वर्गमा पर्छन्? (तिनीहरू दियाबलसहरू हुन्; तिनीहरू हृदयमा परमेश्‍वरलाई इन्कार गर्ने मानिसहरू हुन्।) यस्ता मानिसहरू शैतान र दियाबलसहरूको समूहका हुन्; तिनीहरू परमेश्‍वरका चुनिएका मानिसहरू होइनन्, परमेश्‍वरका भेडा होइनन्—तिनीहरू गैर-मानव हुन्। कतिपय मानिसहरूलाई ठूलो रातो अजिङ्गरले पक्राउ गरेपछि, तिनीहरूले सत्यता नबुझेका हुनाले र तिनीहरूसँग कुनै खुट्ट्याउने क्षमता नहुने हुनाले, अफवाह सुनेर शङ्कालु बन्छन्न्। तिनीहरूले देहधारी परमेश्‍वरबारे शङ्काहरू विकास गर्छन्, र क्रूर यातनाको धम्की, प्रलोभन, र जबरजस्तीमा परेर, तिनीहरूले परमेश्‍वरको नामलाई इन्कार गर्छन्, पवित्र आत्माको काम भएको यो प्रवाहलाई इन्कार गर्छन्, र मण्डलीलाई इन्कार गर्छन्। यो त पहिले नै परमेश्‍वरलाई धोका दिनु सरह हो। तर कतिपय मानिसहरूले त परमेश्‍वरलाई अपमान समेत गर्न सक्छन्—यो विवेक र समझको पूर्ण कमी हुनु हो, यो क्षमा दिन नसकिने कुरा हो, र यो अक्षम्य पाप गर्नु हो। जब तैँले मानिसहरूलाई अपमान गर्छस्, वा तिनीहरूलाई आक्रमण गर्छस्, आलोचना गर्छस्, वा बदनाम गर्छस्, तब कानुनी शब्दमा यसलाई बढीमा बदनामीको अपराध वा, सबैभन्दा गम्भीर अवस्थामा, व्यक्तिगत आक्रमणका रूपमा परिभाषित गरिन्छ। यो खासै गम्भीर हुँदैन र यसले मृत्यु ल्याउँदैन। तर, जब कसैले परमेश्‍वरलाई अपमान गर्न सक्छ, तब समस्याको प्रकृति परिवर्तन हुन्छ। यो उप्रान्त परमेश्‍वरलाई अपमान गर्नमा मात्रै सीमित हुँदैन—यो परमेश्‍वरविरुद्ध ईश्‍वरनिन्दा गर्नु हो! ईश्‍वरनिन्दा गर्नु भनेको के हो? यसको अर्थ सकारात्मक कुराहरू, सत्यता, वा परमेश्‍वरलाई सीधै आक्रमण गर्नु, बदनाम गर्नु, अपमान गर्नु, वा निन्दा गर्नु हो—यी सबै ईश्‍वरनिन्दा हुन्। परमेश्‍वर पवित्र हुनुहुन्छ, परमेश्‍वर सर्वोच्च हुनुहुन्छ, परमेश्‍वर सारा मानवजातिमाथि सार्वभौम हुनुहुन्छ, मानवजातिलाई जीवन प्रदान गर्नुहुने परमेश्‍वर नै हुनुहुन्छ, र परमेश्‍वर नै मानव जीवनको स्रोत हुनुहुन्छ। परमेश्‍वरको सार, पहिचान, र हैसियत सर्वोच्च छ। परमेश्‍वर सिद्ध, असल, र पवित्र हुनुहुन्छ, उहाँ त्रुटिरहित र अनिन्दनीय हुनुहुन्छ। परमेश्‍वर पवित्र, सिद्ध, र सर्वोच्च हुनुभएकाले, र परमेश्‍वर मानवजातिलाई जीवन प्रदान गर्ने स्रोत हुनुभएकाले नै, सृजित मानवजातिद्वारा परमेश्‍वरप्रति लक्षित कुनै पनि बदनामी, आक्रमण, वा अपमान ईश्‍वरनिन्दा हो। अहिले तिमीहरूले “ईश्‍वरनिन्दा” भनेको के हो भन्‍ने कुरा बुझ्यौ होला, होइन र? (परमेश्‍वरप्रति लक्षित कुनै पनि आक्रमण, अपमान, वा निन्दा ईश्‍वरनिन्दा हो।) यदि “ईश्‍वरनिन्दा” भन्‍ने शब्दलाई व्याख्या गरिनुपर्छ भने, यसको अर्थ सकारात्मक कुराहरूको बदनामी, आलोचना, वा निन्दा गर्नु हो, र यो विशेष गरी सत्यता वा परमेश्‍वरको बदनामी, आलोचना, वा निन्दा हो। ईश्‍वरनिन्दा भनेको यही हो। त्यसकारण, “ईश्‍वरनिन्दा” भन्‍ने शब्दलाई परमेश्‍वरप्रतिको मानवजातिको बदनामी, अपमान, आक्रमण, वा आलोचनालाई वर्णन गर्नका लागि मात्रै प्रयोग गर्न सकिन्छ—यसरी वर्णन गर्नु तुलनात्मक रूपमा उचित हुन्छ। जब मानिसहरूले अरूलाई आलोचना गर्छन्, अपमान गर्छन्, आक्रमण गर्छन्, वा निन्दा गर्छन्, तब यदि यो तथ्यहरू अनुरूप छैन भने, यो बढीमा बदनामी हो। यदि यो तथ्यहरू अनुरूप छ भने, यो बदनामी होइन। तर, मानिसहरूले परमेश्‍वरलाई आलोचना र निन्दा गर्नु भनेको तथ्यहरूलाई बङ्ग्याउनु र सत्यलाई झूटमा परिणत गर्नु हो—यो ईश्‍वरनिन्दा हो। मानिसहरूले परमेश्‍वरलाई निन्दा गर्ने दुस्साहस गर्नुको प्रकृति के हो? के परमेश्‍वरमा पाप छ? (छैन।) परमेश्‍वर पवित्र हुनुहुन्छ, परमेश्‍वरमा पापरहित हुनुहुन्छ, त्यसकारण परमेश्‍वरप्रति लक्षित कुनै पनि बदनामी, आक्रमण, आलोचना, वा अपमानलाई ईश्‍वरनिन्दा भनिन्छ। परमेश्‍वरलाई अपमान गर्नेहरूले सोच्छन्, “मैले परमेश्‍वरलाई अपमान गर्ने केही कुराहरू भनेँ भने, म रिहा भएर खतराबाट उम्कन सक्छु। परिस्थितिहरूलाई हेर्दा, परमेश्‍वरले यो कुरालाई सम्झनुहुनेछैन।” मानव दृष्टिकोणबाट हेर्दा, यो केही अपमान मात्रै हो, जुन ठूलो समस्या हो जस्तो देखिँदैन। तर परमेश्‍वरले यस मामलालाई कसरी हेर्नुहुन्छ? तैँले परमेश्‍वरलाई अपमान गर्न सक्छस् भन्‍ने कुराले तैँले आफ्नो हृदयमा परमेश्‍वरलाई इन्कार गरिसकेको छस् भन्‍ने देखाउँछ। तैँले हृदयमा परमेश्‍वरप्रति घृणा पालेको हुनाले मात्रै तैँले उहाँलाई अपमान गर्न सक्छस्। तैँले सक्रिय रूपमा परमेश्‍वरलाई अपमान गरे पनि वा अरूले तँलाई उहाँको अपमान गर्न जबरजस्ती गरे पनि, यो परमेश्‍वरलाई इन्कार गर्नु र परमेश्‍वरलाई घृणा गर्नुको प्रकटीकरण नै हो। त्यसकारण, यस्तो व्यवहार र कार्य ईश्‍वरनिन्दा नै हो।

कतिपय मानिसहरूले कहिल्यै विभिन्‍न अफवाहहरूलाई छोड्न सक्दैनन्, र ती सत्य पनि हुन सक्छन् भनेर सधैँ सोच्ने गर्छन्। तिनीहरूले सधैँ शासक पार्टी, धार्मिक संसार, र गैरविश्‍वासीहरू अर्थात् ठूलो रातो अजिङ्गरले फैलाउने अफवाहहरू—विशेष गरी अनलाइनमा पोस्ट गरिएका ती अफवाह र टिप्पणीहरू—सत्य हुन् कि होइनन् भनेर पुष्टि गर्न चाहन्छन्। यदि परमेश्‍वरले कहिल्यै आफ्नो अडान प्रकट गर्नुहुन्नथ्यो वा उहाँको घरले कुनै स्पष्टीकरण प्रदान गर्नुहुन्नथ्यो हो भने, तिनीहरूले यी अफवाहहरू साँचो हुन् भन्‍ने कुरामा पूर्ण रूपमा विश्‍वास गर्नेथिए, र परमेश्‍वरलाई इन्कार गर्नेथिए र परमेश्‍वरलाई धोका दिनेथिए—यहाँ समस्या के हो? तिनीहरूले आखिर कुन आधारमा परमेश्‍वरमा विश्‍वास गर्छन्? यदि तिनीहरूको विश्‍वास अफवाहहरू साँचो हुन् कि होइनन् भन्‍ने कुरामा आधारित छ भने, त्यो ठूलो गल्ती हो। वास्तवमा, परमेश्‍वरको घरका प्रवचन र सङ्गतिहरू, र चलचित्रहरूमा धेरै अफवाहहरूलाई स्पष्ट रूपमा चिरफार र खण्डन गरिसकिएको छ; म यहाँ विस्तृत रूपमा जानु आवश्यक छैन। त्यसोभए तिमीहरू अझै पनि कुन-कुन प्रकारका अफवाहहरू पुष्टि गर्न चाहन्छौ? आज हामी यो विषयलाई उदाङ्गो पारौँ। यदि तिमीहरू अफवाहहरू पुष्टि गर्न चाहन्छौ भने, म तिमीहरूलाई ती कुराहरूका बारेमा मैले भन्‍नुपर्ने कुरा भन्‍नेछु, ताकि कतिपय मानिसहरूले यस्तो सोचिनरहून्, “के तपाईँ हामीबाट हामीले थाहा नपाऔँ भनी चाहने केही कुरा लुकाइरहनुभएको छ? हामीलाई सधैँ हामी तपाईँको कुरा पूर्ण रूपमा बुझ्न सक्दैनौँ जस्तो लाग्छ। हामीले तपाईँलाई पछ्याएका र धेरै सत्यता सुनेका भए पनि, हामीलाई अझै पनि अफवाहहरू साँचो हुन् कि झूटा हुन् भन्‍ने बारेमा हृदयमा अनिश्‍चित महसुस हुन्छ, त्यसकारण हामीमा सधैँ तिनलाई पुष्टि गर्ने विचार र सोच हुन्छ।” यदि तिमीहरू तिनलाई पुष्टि गर्न चाहन्छौ भने, साहसका साथ भन। यस विषयमा खुलस्त कुरा गरौँ। म तिमीहरूलाई ती कुराहरूका बारेमा आफूले भन्‍नुपर्ने कुरा भन्‍ने नै छु—लुकाउनुपर्ने कुरा केही छैन। के कसैले तिनलाई पुष्टि गर्न चाहन्छ? (अहँ।) तिमीहरूले ती कुराहरू पुष्टि गर्न नचाहनुको खास कारण तिमीहरूले ठूलो रातो अजिङ्गरका अफवाहहरूमा विश्‍वास नगर्ने आधारमा स्थापित भएको हो कि तिमीहरूमा “म यस विषयमा झन्झट उठाउन चाहन्नँ—म यसलाई छोडिदिनेछु” भन्‍ने मनोवृत्ति भएकाले हो? कि तिमीहरूलाई अफवाहहरू पुष्टि गरेपछि, तिमीहरू निराश हुनेछौ र तिमीहरूले परिणामको सामना गर्न सक्‍नेछैनौ भन्‍ने डर लागेकाले हो, र तिमीहरूलाई आफू दह्रिलो गरी खडा हुन सक्छु कि सक्दैदिन भन्‍ने थाहा नभएकाले, र तिमीहरूले त्यस्ता परिणामहरूको सामना गर्न नचाहेकाले हो? यी अफवाहहरूको विषयवस्तु जेसुकै भए पनि, तिमीहरूले तिनलाई पुष्टि गर्न चाहे पनि नचाहे पनि, तिमीहरूले यी अफवाहहरूका बारेमा मैले के भन्‍न चाहेको छु वा तीबारे मैले के टिप्पणी गरेको छु भन्ने कुरा सुन्‍न चाहेको भए पनि वा नचाहेको भए पनि, र तिमीहरूको मनोवृत्ति जस्तोसुकै भए पनि, मसँग एउटै मनोवृत्ति मात्रै हुन्छ: यदि तिमीहरूले सत्यता बुझ्छौ भने, स्वाभाविक रूपमै तिमीहरूले यी अफवाहहरूलाई खुट्ट्याउन सक्‍नेछौ; यदि तिमीहरू सत्यता बुझ्दैनौ र सत्यताको खोजी गर्दैनौ भने, म कुनै टिप्पणी गर्दिनँ। किनभने मैले सत्यता व्यक्त गर्ने धेरै वचन बोलेको छु; मैले तिमीहरूलाई यी अफवाहहरू व्याख्या गरिदिनु आवश्यक छैन—मैले गर्नुपर्ने काम यो होइन। के यति धेरै प्रवचन सुनेपछि पनि तिमीहरूले अझै पनि अफवाहहरू खुट्ट्याउन सक्दैनौ? सक्दैनौ भने, यसको अर्थ तिमीहरूले सत्यता बुझ्दैनौ भन्‍ने हुन्छ। सत्यता नबुझ्ने व्यक्तिलाई जति धेरै कुरा भनिए पनि, त्यो व्यर्थ नै हुन्छ—यो गैरविश्‍वासीहरूसँग कुरा गर्नु जस्तै हो; तैँले जति धेरै कुरा भने पनि, तिनीहरूले बुझ्नेछैनन्। त्यसकारण, कुनै अफवाहहरूका हकमा म कुनै टिप्पणी गर्दिनँ! म केही पनि व्याख्या गर्न चाहन्‍नँ, न त म केही भन्‍न नै चाहन्छु, न त म कुनै कुराको औचित्य साबित गर्न वा प्रतिरक्षा गर्न नै चाहन्छु। बाहिरी संसारमा जे भनिरहिएको भए पनि, म कुनै टिप्पणी गर्दिनँ! के तिमीहरूले यो कुरा स्पष्ट रूपमा सुनेका छौ? (छौँ।) “कुनै टिप्पणी गर्दिनँ”—यो एक प्रकारको मनोवृत्ति हो। यसका साथै, यस विषयमा मैले तिमीहरूलाई भन्‍न चाहने कुरा के हो? त्यो के हो भने, जहिले भए पनि, परमेश्‍वरको पहिचान र सार परिवर्तन हुँदैन, परमेश्‍वरको हैसियत परिवर्तन हुँदैन, परमेश्‍वरको स्वभाव परिवर्तन हुँदैन, परमेश्‍वरको अख्तियार र शक्ति परिवर्तन हुँदैन, परमेश्‍वर मानवजातिमाथि सार्वभौम हुनुहुन्छ र उहाँले तिनीहरूलाई जीवन प्रदान गर्नुहुन्छ भन्‍ने तथ्य परिवर्तन हुँदैन, परमेश्‍वरको देहधारणको तथ्य परिवर्तन हुँदैन, र परमेश्‍वर सत्यता, आर्ग, र जीवन हुनुहुन्छ भन्‍ने तथ्य कहिल्यै परिवर्तन हुँदैन। के तिमीहरूका शङ्काहरूलाई समाधान गर्न यी शब्दहरू पर्याप्त छन्? (छन्।) यस विषयमा मैले तिमीहरूलाई भन्‍ने कुरा यति मात्रै हो। यदि तिमीहरूले बुझ्यौ भने, यसलाई स्वीकार गर। यदि तिमीहरूले यो कुरा बुझेनौ भने, यसबारे चिन्तन गर्न समय निकाल। यदि तेरो हृदयमा अझै पनि शङ्काहरू छन् र यी वचनहरूले तेरा शङ्काहरूलाई समाधान गर्न सक्दैनन् भने, मैले अरू केही गर्न सक्दिनँ। परिस्थितिलाई आफ्नो बाटो समात्न दे। म तेरा लागि यति मात्रै गर्न र भन्‍न सक्छु। के यो शैली उचित छ? (छ।) के यी वचनहरूले मानिसहरूमा निश्‍चित प्रभाव पार्न सक्छन्? विभिन्‍न जटिल मामलाहरूको सामना गर्दा, यदि तँ र परमेश्‍वरबीचको सम्बन्धमा दरार देखा पर्यो, वा यदि तँमा परमेश्‍वरबारे गम्भीर शङ्काहरू पैदा भए, र यी वचनहरूले तैँले अहिले सामना गरिरहेको समस्यालाई समाधान गर्न सकेनन् भने, तँ अविश्‍वासी होस्। तैँले सत्यतालाई नभई शैतानका झूटहरू र शैतानले बोल्ने जस्तोसुकै दुष्ट शब्दहरूलाई स्वीकार गर्छस्। यो सुरुमा आदम र हव्वाको अवस्था जस्तै हो—परमेश्‍वरले भन्‍नुभयो, “तिमीहरूले बगैंचाको हरेक रूखको फल खान सक्छौ, तर असल र खराबको ज्ञानको रूखको फलचाहिँ खानु हुँदैन, किनभने तिमीहरू त्यसबाट खाएको दिन, अवश्य नै मर्नेछौ।” तिनीहरूले परमेश्‍वरका वचनहरू सुनेपछि तिनलाई हृदयमा राखे। तर जब शैतानले तिनीहरूलाई “परमेश्‍वरले तिमीहरूले असल र खराबको ज्ञानको रूखको फल खानु हुँदैन भनेर भन्‍नुभयो—यो कुरा साँचो नै हो भन्‍ने छैन। यदि तिमीहरूले यो खायौ भने, तिमीहरू अवश्य नै मर्नेछैनौ” भनेर भनेपछि, आदम र हव्वा तुरुन्तै शङ्कालु भए। तिनीहरूले परमेश्‍वरका वचनहरूलाई त्यागे र सर्पका वचनहरूमा विश्‍वास गरे। तिनीहरूले परमेश्‍वरले भन्‍नुभएको कुरा झूट हो भनेर शङ्का गरे। सर्पले भनेको कुराका कारण, तिनीहरूले परमेश्‍वरमा विश्‍वास गर्न वा उहाँको आज्ञापालन गर्न छोडे तर तिनीहरूले सर्पका झूटहरूलाई पूर्ण रूपमा पछ्याए। यसको अन्तिम परिणाम के थियो भन्‍ने कुरा स्पष्ट रूपमा देख्‍न सकिन्छ। सर्पले तिनीहरूलाई भनेको कुरामा विश्‍वास र स्वीकार गरिरहँदा, तिनीहरूले परमेश्‍वरले भन्‍नुभएको कुरा झूट हो भन्‍ने सोच्दै परमेश्‍वरले भन्‍नुभएको कुरालाई इन्कार पनि गरिरहेका थिए। तिनीहरूले परमेश्‍वरका वचनहरू साँचो हुन् भन्‍ने कुरामा विश्‍वास गर्न छोडे, र तिनीहरूले परमेश्‍वरको पहिचान र सारमा विश्‍वास गर्न छोडे। बरु, तिनीहरूले परमेश्‍वरप्रति शङ्कालु बने, र उहाँले तिनीहरूप्रति गुप्त मनसायहरू राख्‍नुहुन्छ र तिनीहरूलाई झूटहरूद्वारा छल गरिरहनुभएको छ भन्‍ने आशङ्का राखे। यसको विपरीत, तिनीहरूले सर्पले भनेको कुरा साँचो हो र सर्पले तिनीहरूको फाइदाका लागि बोलिरहेको छ भन्‍ने विश्‍वास गरे। अन्तिम परिणाम के भयो भने, तिनीहरू सर्पको प्रलोभनमा परे र शैतानले तिनीहरूलाई भ्रष्ट तुल्यायो। तिनीहरूले परमेश्‍वरको हेरचाहको बाटो बिराए, तिनीहरूले परमेश्‍वरको सुरक्षा गुमाए, र फर्केर आउन नसकिने बाटो लागे।

के तिमीहरूका लागि अफवाहहरूको समस्या समाधान भएको छ? यदि यो समाधान भएको छैन भने, बिस्तारै आफै यसबारे सोचविचार गर। अफवाहहरूलाई कसरी लिने भन्‍ने कुराको हकमा भन्दा, मैले धेरै सङ्गति गरिसकेको छु। यदि अझै पनि विभिन्‍न अफवाहहरूलाई छर्लङ्ग देख्‍न नसक्‍ने र तिनलाई खुट्ट्याउन नसक्‍ने मानिसहरू छन् भने, यसबारे सङ्गति गरेर आफै समाधान गर। यो मामला मुख्य मामिलाका रूपमा गन्ती नभए पनि, मानिसहरूको दैनिक जीवनमा यो प्रायजसो तिनीहरूको मनमा बाधा दिन र तिनीहरूको जीवनमा बाधा दिन सक्‍ने कुरा हो। कतिपय अफवाहहरू तुरुन्तै तेरो ज्यान लिने हदसम्म नपुगे पनि, ती तँलाई हुने एक प्रकारको सतावट पनि हुन्, मानिसहरूलाई नटोक्‍ने तर तिनीहरूलाई घिन लाग्‍ने किसिमको झिज्याउने भुसुना जस्तै—ती तँलाई बाधा दिन बेला-बेलामा देखा पर्छन्। विशेष गरी जब तँ कमजोर हुन्छस्, जब तैँले असफलता वा अड्चनहरूको सामना गर्छस्, वा तँ नकारात्मक हुन्छस्, तब तँलाई बाधा दिन, हृदयमा सास्ती दिन, तँलाई पछि तान्न, र बिस्तारै तँलाई डुब्न लगाउनका लागि यी अफवाह र दुष्ट शब्दहरू देखा पर्नेछन्। यसरी नै कतिपय मानिसहरू पछि हटेका छन् र तिनीहरूले विश्‍वास गर्न छोडेका छन्। हेर् त, समूह ख वा साधारण मण्डलीहरूमा पठाइने मानिसहरू ठूलो खतरामा छन्—तर के पूर्णकालीन रूपमा कर्तव्य पूरा गर्ने मानिसहरू खतरामा छैनन् र? तिनीहरूमध्ये कति जना पनि ठूलो खतरामा छन्। तिनीहरूमध्ये कुन समूहचाहिँ खतरामा छन्? निरन्तर सत्यता बुझ्न असफल हुने मानिसहरूको समूह। तिनीहरूले परमेश्‍वरका जति धेरै वचन सुनेका भए पनि, तिनीहरूले ती वचनहरू बुझ्दैनन्। हृदयमा, तिनीहरूले सधैँ शङ्का गर्छन्: “मैले किन परमेश्‍वरका कुन-कुन वचनहरू सत्यता हुन् भनेर पत्ता लगाउन सक्दिनँ? सबैले सत्यता नै मार्ग, र जीवन हो भनेर भन्छन्—मलाई किन यो जीवन हो भन्‍ने लाग्दैन? मैले पनि परमेश्‍वरका धेरै वचन सुनेको छु, तर मभित्रको जीवन परिवर्तन भएको छैन; म अझै पनि म नै हुँ, म परिवर्तन भएको छैनँ!” तिनीहरूले कहिल्यै सत्यता के हो भन्‍ने कुरा बुझ्दैनन्, तिनीहरूले कहिल्यै परमेश्‍वरको काम बुझ्दैनन्, र तिनीहरू सधैँ दर्शनहरूका बारेमा अस्पष्ट नै रहन्छन्। त्यस्ता मानिसहरू खतरामा हुन्छन्। यस्ता मानिसहरूले अफवाह सुन्दा, तिनलाई खुट्ट्याउन कहिल्यै सत्यताको खोजी गर्दैनन्; तिनीहरूलाई अफवाहबाट तर्किन र त्यसलाई इन्कार गर्न मात्रै आउँछ। यदि तिनीहरू ती कुराहरूबाट तर्कन सके भने, तिनीहरू भाग्यवश विपत्तिबाट जोगिन्छन्; यदि तिनीहरू ती कुराहरूबाट तर्कन सकेनन् भने, तिनीहरू शैतानको पकडमा पर्छन्। मलाई भन, के त्यस्ता मानिसहरूलाई शैतानले पकडमा पार्न सक्छ भन्‍ने कुरा संयोग हो? (होइन।) कहिल्यै सत्यता नबुझ्ने, परमेश्‍वरमा विश्‍वास गर्नु भनेको के हो भन्‍ने कुरा कहिल्यै नबुझ्ने मानिसहरू—के यी मानिसहरू परमेश्‍वरका भेडाहरू हुन्? के तिनीहरूले परमेश्‍वरका वचनहरू बुझ्न सक्छन्? (सक्दैनन्।) यी मानिसहरूले कहिल्यै परमेश्‍वरका वचनहरू बुझ्दैनन्, न त तिनीहरूले सत्यताको खोजी नै गर्छन्; अनि तिनीहरूलाई सधैँ यस्ता कुराहरूको चासो हुन्छ: “परमेश्‍वरको दिन कहिले आउनेछ? हामी कहिले स्वर्गको राज्यमा प्रवेश गर्नेछौँ?” परमेश्‍वरमा विश्‍वास गर्दा मानिसहरूले बुझ्नुपर्ने कुराहरूका हकमा भन्दा, तिनीहरूले तीमध्ये कुनै पनि कुरा बुझेका छैनन्। आखिर तिनीहरू कति अन्यौग्रस्त हुन सक्छन्! मलाई भन, जब म यस्तो अन्यौलग्रस्त व्यक्तिसँग बोल्छु, तब मेरो हृदयमा कस्तो अनुभूति हुन्छ? सम्मान कि शोक? कि त्यो आक्रोशको अनुभूति हुन्छ? यी मानिसहरूलाई देख्दा मलाई झिजो लाग्छ। यी अन्यौलग्रस्त मूर्खहरूले परमेश्‍वरमा विश्‍वास गरेर के प्राप्त गर्न सक्छन्? ठूलो रातो अजिङ्गरले तिनीहरूलाई पक्राउ गरेर तिनीहरूको मगजधुलाई गरेपछि, तिनीहरूलाई प्रकाश गरिन्छ र हटाइन्छ। यी मानिसहरूले अलिकति पनि सत्यता बुझ्दैनन्, र परमेश्‍वरको घरले त्यस्ता मानिसहरूलाई चाहँदैन। तिनीहरू प्रकाश गरिने र हटाइने त ठूलो रातो अजिङ्गरमार्फत नै हो। मलाई भन, के यो अप्रिय कुरा हो? (होइन।) यदि त्यस्ता मानिसहरूलाई ठूलो रातो अजिङ्गरले पक्राउ नगरेको भए, र यी अफवाहहरूले तिनीहरूलाई नबहकाएको भए, के तिनीहरू सधैँ मण्डलीमा टाँसिरहनेथिए? कुन-कुन परिस्थितिहरूले तिनीहरूलाई पछि हट्न लगाउन सक्छ? (तिनीहरूलाई त ठूलो रातो अजिङ्गरका अफवाहहरूले नै हटाउन सक्छ। तिनीहरूले अफवाह सुनेपछि र तिनलाई विश्‍वास गरेपछि, तिनीहरू पछि हट्छन्।) ठूलो रातो अजिङ्गर, अर्थात् यो प्रतिभारका दुष्ट पन्जाहरूद्वारा नै तिनीहरू पक्राउ गरिन्छन् र तिनीहरूले विश्‍वास गर्न छोड्छन्। वास्तवमा, यी मानिसहरूले सत्यता बुझ्न सक्दैनन्, कुनै कर्तव्य पूरा गर्न सक्दैनन्, र कुनै सेवा प्रदान गर्न सक्दैनन्। परमेश्‍वरको घरमा, तिनीहरूले सङ्ख्याहरू मात्रै पूरा गरिरहेका, सित्तैँमा खाइरहेका र मृत्युको प्रतीक्षा गरिरहेका हुन्छन्। तिनीहरूमध्ये प्रत्येक दयनीय स्थितिमा हुन्छन्, तैपनि तिनीहरूले आफू परमेश्‍वरका अनुयायीहरू, परमेश्‍वरका चुनिएका मानिसहरू भएको दाबी गर्छन्—के तिनीहरू लाजमर्दा मानिसहरू होइनन् र? परमेश्‍वरलाई पछ्याउनेहरू आत्माविनाका मृत मानिसहरू, पशुहरू नभई कम्तीमा पनि मानवचाहिँ हुनैपर्छ। तिनीहरू परमेश्‍वरले भन्‍नुहुने वचनहरू बुझ्न सक्‍ने मानिसहरू हुनैपर्छ। परमेश्‍वरका वचनहरू बुझ्न र सत्यता बुझ्न सक्‍ने मानिसहरू मात्रै परमेश्‍वरका भेडाहरू हुन्। परमेश्‍वरका भेडाहरूले मात्रै इमानदारी साथ आफ्नो कर्तव्य पूरा गर्न र परमेश्‍वरलाई पछ्याउन सक्छन्। जो परमेश्‍वरका भेडा होइनन्, तिनीहरू इमानदार अनुयायी होइनन्। तिनीहरू आशिष्‌हरू प्राप्त गर्ने उद्देश्य बोकेर मण्डलीमा घुसपैठ गर्छन्। तिनीहरूको हृदयमा परमेश्‍वर हुँदैन। तिनीहरूले जति वर्ष विश्‍वास गरे पनि, तिनीहरूसँग कहिल्यै परमेश्‍वरको डर मान्‍ने हृदय हुन सक्दैन। दियाबलसहरू, शैतानहरू, र फोहोरी पिशाचहरू र दुष्ट आत्मा लागेका मानिसहरूलाई पनि यो साँचो मार्ग हो भन्‍ने थाहा हुन्छ, र तिनीहरूले पनि आशिष्‌हरूको कामना गर्छन्। तर के परमेश्‍वर त्यस्ता मानिसहरूलाई चाहनुहुन्छ? (चाहनुहुन्‍न।) विभिन्‍न दुष्ट आत्मा र फोहोरी पिशाचहरूसँग पशुहरू हुन्छन्, र तिनीहरू धेरै वर्षको संवर्धनबाट गुज्रिएपछि पा र तिनीहरू अलौकिक प्राणी बनेपछि, तिनीहरू सधैँ मानव बन्‍न चाहन्छन्। तिनीहरू फोहोरी पिशाचहरू, दुष्ट आत्माहरू, वा विभिन्‍न पशु आत्माहरू जस्तै रहिरहन अनिच्छुक हुन्छन्; तिनीहरू उच्च स्तरमा उक्लिन चाहन्छन्—मानव बन्‍न चाहन्छन्। त्यसरी नै, यी अन्यौलग्रस्त मूर्खहरू पनि परमेश्‍वरका चुनिएका मानिसहरू बन्ने चाहना राख्दै आफ्नो स्तर बढाउन चाहन्छन्। मलाई भन, के परमेश्‍वर त्यस्ता मानिसहरूलाई चाहनुहुन्छ? चाहनुहुन्‍न। तिनीहरूले मण्डलीमा घुसपैठ गरे पनि, यो व्यर्थ हुनेछ; जेसुकै भए पनि तिनीहरूलाई पखालेर फाल्नैपर्छ। तिनीहरूलाई पखालेर फालेपछि, परमेश्‍वरको घर शुद्ध हुनेछ, र मण्डली शुद्ध हुनेछ। बाँकी रहेका मानिसहरू कम्तीमा पनि परमेश्‍वरको पहिचान र सारलाई स्वीकार गर्ने, परमेश्‍वर सत्यता, मार्ग, र जीवन हुनुहुन्छ भनेर स्वीकार गर्ने, र स्वेच्छाले परमेश्‍वरलाई सेवा प्रदान गर्न सक्‍नेहरू हुनैपर्छ। के ती अन्यौलग्रस्त मूर्खहरूले यो कुरा हासिल गर्न सक्छन्? तिनीहरू यो कुरा हासिल गर्नबाट निकै टाढा हुन्छन्। तिनीहरू सबै आत्माविनाका मरेका मानिसहरू हुन्, तैपनि तिनीहरू सधैँ आशिष्‌हरू चाहन्छन्, सधैँ राज्यमा प्रवेश गर्न चाहन्छन्, सधैँ स्वर्ग जान चाहन्छन्। तिनीहरूको महत्त्वाकाङ्क्षा र इच्छा सानो हुँदैन, तर तिनीहरूले आफू के हुँ भनेर समेत हेर्दैनन्—तिनीहरूले आफूलाई बढी आँक्छन्! त्यस्ता मानिसहरूलाई हटाउनु सही हुन्छ। के तिमीहरूलाई यो दयनीय कुरा हो जस्तो लाग्छ? (लाग्दैन।) सुरुदेखि नै, परमेश्‍वरले भन्‍नुभयो, “म मानिसहरूको धेरै सङ्ख्या नभई तिनीहरूको उत्कृष्टता चाहन्छु।” यो परमेश्‍वरद्वारा आफ्ना चुनिएका मानिसहरूका लागि माग गरिएको मानक हो, साथै मण्डलीमा रहेका मानिसहरूको सङ्ख्यासँग सम्बन्धित माग र सिद्धान्त हो। “म मानिसहरूको उत्कृष्टता चाहन्छु”—यहाँ, “उत्कृष्टता” ले राज्यका असल सिपाहीहरूलाई जनाउँछ कि विजेताहरूलाई जनाउँछ? दुवैमध्ये कुनै पनि कुरा सही होइन। सटीक रूपमा भन्दा, “उत्कृष्टता” ले जोसँग सामान्य मानवता छ, जो साँचो रूपमा मानव हुन्, तिनीहरूलाई जनाउँछ। परमेश्‍वरको घरमा, यदि तैँले मानवले पूरा गर्नुपर्ने कर्तव्यहरू पूरा गर्न सक्छस्, यदि तँलाई मानवका रूपमा प्रयोग गर्न सकिन्छ, र यदि तैँले अरूले तँलाई नतानी, नघिस्याई, वा नठेली मानवका जिम्मेवारी, कर्तव्य, र दायित्वहरू पूरा गर्न सक्छस् भने, र तँ व्यर्थको रद्दी होइनस्, तँ मुफ्तखोर होइनस्, तँ आवारा होइनस्—तैँले मानवका जिम्मेवारी र दायित्वहरू र मानवको मिसन वहन गर्न सक्छस् भने—मानवका रूपमा मानकअनुरूप हुनु भनेको यही मात्रै हो! के ती आवारा र आफ्‍ना उचित कामहरूमा ध्यान नदिनेहरूले मानवको मिसन वहन गर्न सक्छन्? (सक्दैनन्।) कतिपय मानिसहरू जिम्मेवारी वहन गर्न अनिच्छुक हुन्छन्; अरूले त्यो वहन गर्न सक्दैनन्—तिनीहरू व्यर्थका रद्दी हुन्। मानवका जिम्मेवारीहरू वहन गर्न नसक्‍नेहरूलाई मानव भन्‍न सकिँदैन। बौद्धिक रूपमा अशक्त, मूर्ख, मस्तिष्कमा समस्या भएका, वा शारीरिक रूपमा अशक्त मानिसहरूलाई हेर त—के तिनीहरूलाई मानकअनुरूपको मानव भन्‍न सकिन्छ? (सकिँदैन।) किन सकिँदैन? त्यस्ता मानिसहरूसँग जिउने कुनै क्षमता हुँदैन, बाँच्ने कुनै क्षमता हुँदैन, र आफ्नो हेरचाह गर्ने कुनै क्षमता हुँदैन। तिनीहरू सहयोग र हेरचाहका लागि पूर्ण रूपमा अरूमा भर पर्छन्, तिनीहरू आफूलाई भरणपोषण गर्ने क्षमताविना जिउँछन्, र तिनीहरूले मानवका जिम्मेवारी र दायित्वहरू वहन गर्न सक्दैनन्। परमेश्‍वरको घरमा आफ्नो कर्तव्य पूरा गर्न नसक्‍नेहरू सामान्य मानिसहरू होइनन्, र परमेश्‍वर तिनीहरूलाई चाहनुहुन्न। तँ अगुवा भए पनि वा कामदार भए पनि, वा तैँले व्यावसायिक सीपहरूसँग सम्बन्धित निश्‍चित काम गरिरहेको भए पनि, तैँले आफूले जिम्मेवारी लिएको काम वहन गर्न सक्नैपर्छ। आफ्नो जीवन र अस्तित्व व्यवस्थापन गर्न सक्‍ने बाहेक, तेरो अस्तित्व सास फेर्नुसँग मात्रै सम्बन्धित हुँदैन, खानु, पिउनु, र रमाइलो गर्नुसँग मात्रै सम्बन्धित हुँदैन, तर परमेश्‍वरले तँलाई दिनुभएको मिसन वहन गर्नुसँग सम्बन्धित हुन्छ। त्यस्ता मानिसहरू मात्रै सृजित प्राणी कहलिन लायक हुन्छन् र मानव कहलिन लायक हुन्छन्। सधैँ सित्तैँमा खान चाहने र सधैँ छलकपट गर्दै अघि बढ्ने, चलाकी गरेर अन्त्यसम्म पुग्ने अनि आशिष्‌हरू प्राप्त गर्ने आशा गर्ने परमेश्‍वरको घरमा रहेका मानिसहरूले कुनै पनि काम वा जिम्मेवारी वहन गर्न सक्दैनन्, कुनै मिसन वहन गर्न सक्नु त परको कुरा हो। त्यस्ता मानिसहरूलाई हटाउनैपर्छ, र यो खेदजनक कुरा होइन। किनभने जेलाई हटाइँदै छ, त्यो मानव होइन—तिनीहरू मानव कहलिन लायक छैनन्। तैँले तिनीहरूलाई व्यर्थका मानिसहरू, आवारा, वा आलसी मानिस भन्‍न सक्छस्; जे भए पनि, तिनीहरू मानव कहलिन लायक हुँदैनन्। जब तैँले तिनीहरूलाई कुनै काम सुम्पन्छस्, तब तिनीहरूले यसलाई आत्मनिर्भर रूपमा पूरा गर्न सक्दैनन्; अनि जब तैँले तिनीहरूलाई कुनै कार्य सुम्पन्छस्, तब तिनीहरूले आफ्नो जिम्मेवारी वहन गर्न वा आफूले पूरा गर्नुपर्ने दायित्व पूरा गर्न सक्दैनन्—यस्ता मानिसहरू खतम हुन्छन्। तिनीहरू जिउन लायक हुँदैनन्; तिनीहरू मृत्यु पाउन लायक हुन्छन्। परमेश्‍वरले तिनीहरूलाई बाँच्‍न दिनु नै उहाँको अनुग्रह हो, र यो असाधारण निगाह हो।

अफवाहहरूको विषयको हकमा भन्दा, हामी यहीँ रोकिनेछौँ। यदि तिमीहरूसँग अझै पनि कुनै समस्याहरू छन् भने, तिमीहरूले तिनलाई उठाएर तिनका बारेमा सङ्गति गर्न वा तिनलाई आफै समाधान गर्न सत्यताको खोजी गर्न सक्छौ। हामी यसबारे अब कुरा गर्नेछैनौँ, हुन्छ? के कसैलाई कुनै आपत्ति छ? (छैन।) यदि मैले छलफल नगरेका कुनै समस्याहरू छन् भने, तिमीहरूले ती समाधान गर्ने उपाय आफै सोच्न सक्छौ। यस मामलामा, मैले आफ्नो जिम्मेवारी पूरा गरेको छु। मानौँ कसैले भन्छ, “हामीले अझै आफूले चाहेको उत्तर प्राप्त गरेका छैनौँ; ती अफवाहहरू साँचा हुन् कि झूटा हुन्? कृपया हामीलाई स्पष्ट उत्तर दिनुहोस्।” मैले तिमीहरूलाई स्पष्ट उत्तर दिएँ भने पनि, यसले कुन समस्या समाधान गर्न सक्छ? त्यसकारण म तिमीहरूले आफै यो उत्तर खोज्नुपर्छ भनेर भन्छु। यस विषयमा म कुनै टिप्पणी गर्दिनँ। यो सबै तिमीहरूसँग खुट्ट्याउने क्षमता छ कि छैन भन्‍ने कुरामा निर्भर हुन्छ। सत्यता प्राप्त गरेका मानिसहरू कहिल्यै बहकाउमा पर्नेछैनन्। वास्तवमा, यी अफवाहहरूले धेरै मानिसहरूलाई प्रकाश गरेका छन्। वर्षौँदेखि परमेश्‍वरमा विश्‍वास गरेका तर सत्यता प्राप्त नगरेका मानिसहरू सबै प्रकाश भएका छन्—यो परमेश्‍वरको बुद्धि हो। मेरो उत्तर यही हो। बुझ्यौ? (बुझ्यौँ।) त्यसोभए, म तिमीहरूलाई के कुरा बताउन चाहन्छु त? म जे भन्‍न चाहन्छु, त्यो सबै “वचन देहमा देखा पर्नुहुन्छ” पुस्तकका खण्डहरू र सबै प्रवचनमा छ। यी वचनहरू मैले तिमीहरूलाई बताउन चाहेका कुराहरू हुन्। के ती पर्याप्त छैनन् र? (छन्।) यदि कतिपय मानिसहरूले अझै पनि, “त्यसोभए, अफवाहहरूका हकमा, के तपाईँसँग कुनै उत्तर छ?” भन्दै अड्डी कस्छन् भने, म छैन, म अझै पनि कुनै टिप्पणी गर्दिनँ भनेर भन्छु। मैले सबै प्रवचनमा आफूले भन्‍न चाहेका धेरै कुरा भनिसकेको छु। यदि तिमीहरू सत्यताको खोजी गर्न इच्छुक छौ, र तिमीहरूले यी वचनहरूलाई स्वीकार गर्न र पालना गर्न सक्छौ भने, तिमीहरूका समस्याहरू समाधान हुनेछन्। यदि तिमीहरूले यी वचनहरूलाई स्वीकार गरेनौ भने, तिमीहरूका समस्याहरू सधैँ समस्याहरू नै रहनेछन्। मैले आफ्नो जिम्मेवारी पूरा गरेको छु; अबदेखि मसँग यसको कुनै सम्बन्ध छैन। के तिमीहरूले स्पष्ट रूपमा सुन्यौ? (सुन्यौँ।)

हामी “सत्यता कसरी पछ्याउने” भन्‍ने विषयमा सङ्गतिलाई जारी राखौँ। यस अवधिमा, हामी अझै पनि “सत्यता कसरी पछ्याउने” भित्र “त्याग्‍नु” सँग सम्बन्धित विषयवस्तुमा छलफल गरिरहेका छौँ, र हामी “आफू र परमेश्‍वरबीचका पर्खालहरू र परमेश्‍वरप्रति व्यक्तिको शत्रुतालाई त्याग्‍नु” भन्‍ने प्रमुख विषयबारे कुरा गरिरहेका छौँ। यस विषयको पहिलो पक्ष भनेको परमेश्‍वरबारे आफ्ना धारणा र कल्पनाहरूलाई त्याग्‍नु हो। यस पक्षमा, हामीले परमेश्‍वरको कामबारे मानिसहरूमा रहेका धारणा र कल्पनाहरूबारे छलफल गरेका छौँ, जसमा एउटा तुलनात्मक रूपमा जटिल विषय समावेश छ: जन्मजात अवस्था, मानवता, र भ्रष्ट स्वभावहरूबीचका भिन्‍नताहरू। यसमा धेरै विवरणहरू छन्। जब मानिसहरूले दैनिक जीवनमा समस्याहरूको सामना गर्छन्, तब तिनीहरू सधैँ अवधारणाहरूमा अलमलिन्छन् र कुनै विषय कुन वर्गमा पर्छ वा तिनलाई कसरी छुट्ट्याउने भनेर स्पष्ट रूपमा खुट्ट्याउन सक्दैनन्। उदाहरणका लागि, निश्‍चित प्रकटीकरणहरूका सम्बन्धमा, मानिसहरूले ती मानवतासँग सम्बन्धित छन् कि जन्मजात अवस्थासँग सम्बन्धित छन् भनेर छुट्ट्याउन सक्दैनन्। अनि केही अन्य प्रकटीकरणहरूका हकमा, मानिसहरूले ती भ्रष्ट स्वभावसँग सम्बन्धित समस्या हुन् कि मानवतासँग सम्बन्धित समस्या हुन् भनेर भन्‍न सक्दैनन्। मानिसहरूले यी कुराहरू छुट्ट्याउन सक्दैनन्। मानिसहरूले प्रायजसो जन्मजात अवस्थाका निश्‍चित समस्या र त्रुटिहरूलाई भ्रष्ट स्वभावका रूपमा लिन्छन्, वा मानवताका निश्‍चित कमीकमजोरी र समस्याहरूलाई भ्रष्ट स्वभावका रूपमा लिन्छन्। कहिलेकाहीँ, यो भ्रष्ट स्वभावको प्रकटीकरण हुँदा समेत, तिनीहरूले यसलाई परिवर्तन हुन नसक्ने जन्मजात अवस्थाको प्रकटीकरणका रूपमा लिन्छन्। त्यसकारण, मानिसहरूले प्रायजसो परमेश्‍वरमा विश्‍वास गर्ने प्रक्रियाको दौरान जन्मजात अवस्था, मानवता, र भ्रष्ट स्वभावका विषयहरूका बारेमा धेरै अस्पष्ट महसुस गर्छन्, र ती कुरालाई छुट्ट्याउन सक्दैनन्। पछिल्लो पटक, हामीले यसको एक भागमा सङ्गति गर्‍यौँ र केही उदाहरणहरू पनि दियौँ, तर मलाई त्यो विस्तृत थिएन जस्तो लाग्छ। आज, हामी यी तीन वर्गभित्रका विषयहरूलाई लिनेछौँ र तिनमा अझै विशेष रूपमा सङ्गति गर्नेछौँ। म केही खास प्रकटीकरण र उदाहरणहरूबारे कुरा गर्नेछु, र त्यसपछि तिमीहरूले ती कुन वर्गमा पर्छन् भनेर खुट्ट्याउनेछौ: जन्मजात अवस्था, मानवता, कि भ्रष्ट स्वभाव। यदि तिमीहरूले तिनलाई खुट्ट्याउन सकेनौ भने, हामी तिनलाई सँगै हेर्नेछौँ। कस्तो लाग्यो? (राम्रो।) पछिल्लो पटक, हामीले जन्मजात अवस्थाबारे अलिक बढी सङ्गति गर्‍यौँ, त्यसकारण यस सम्बन्धमा तिमीहरूको खुट्ट्याउने क्षमता अवश्य नै केही स्पष्ट छ। तर, अझै पनि केही कुराहरू छन् जुन तुलनात्मक रूपमा अस्पष्ट वा मानवताभित्रका पक्षहरू जस्तै छन्, र मानिसहरूले अझै पनि तिनलाई जन्मजात अवस्थाअन्तर्गत वर्गीकृत गर्नुपर्छ कि मानवताअन्तर्गत भनेर छुट्ट्याउन सक्दैनन्। म केही प्रकटीकरण वा केही व्यवहार र कार्यहरू प्रस्तुत गर्नेछु, र त्यसपछि तिमीहरूले ती कुन पक्षअन्तर्गत वर्गीकृत गरिनुपर्छ भनेर भन्‍नेछौ। यसरी सङ्गति गर्नुको फाइदा के हो? जब कुनै प्रकटीकरण कुन पक्षमा पर्छ भनेर तँलाई थाहा हुन्छ, तब तैँले त्यसलाई कसरी लिने र त्यसलाई कसरी सम्हाल्ने भनेर थाहा पाउनेछस्।

हामी पहिलो प्रकटीकरणबाट सुरु गरौँ: कामकुराहरू लगनशीलताका साथ गर्नु, अर्थात् व्यक्ति धेरै मेहनती हुनु। यो कुन पक्षअन्तर्गत पर्छ? (यो व्यक्तिको मानवताको एउटा प्रकटीकरण हो।) त्यसोभए, यो मानवताको गुण हो कि अवगुण हो? (मानवताको गुण हो।) धेरै लगनशील र मेहनती हुनु मानवताको गुण हो। सफासुग्घर र स्वच्छता मन पराउनु, र सरसफाइ कायम राख्‍नु—यो कस्तो प्रकारको प्रकटीकरण हो? (मानवताको गुण हो।) (यो राम्रो जीवनशैलीको बानी हो, यो व्यक्तिको जन्मजात अवस्थाअन्तर्गत पर्छ।) के यो जन्मजात अवस्था हो? के यो व्यक्तिको मानवताको गुण र सबल पक्ष होइन र? (हो।) भर्खरै कसैले यो जन्मजात अवस्था हो भन्यो; यो गलत हो। यसमा व्यक्तिको मानवता, साथै जिउने बानीबेहोराहरू समावेश हुन्छन्; अवश्य नै, यो मानवताको गुण र सबल पक्ष पनि हो। अर्को प्रकटीकरण: कतिपय मानिसहरू अल्छी हुन्छन्; तिनीहरूलाई आराम मन पर्छ र तिनीहरूले परिश्रमलाई घृणा गर्छन्, र तिनीहरूलाई काम गर्न मन पर्दैन। काम नगर्दा, तिनीहरूले निकै सहज महसुस गर्छन्, तर जब तिनीहरूले काम गर्न थाल्छन्, तब तिनीहरूको मनस्थिति खराब हुन्छ—तिनीहरू झिजो मान्‍ने, चिढिने, र रिसाउने गर्छन्। जब गर्नुपर्ने काम हुन्छ, तब तिनीहरूले सुस्त महसुस गर्छन्, तिनीहरूमा ऊर्जाको कमी हुन्छ, र तिनीहरू काम गर्न चाहँदैनन्। तर, जब खानपिन र रमाइलो गर्ने कुरा आउँछ, तब तिनीहरूसँग असीम ऊर्जा हुन्छ। अल्छीपना—यो कस्तो प्रकारको समस्या हो? (खराब मानवता।) कम्तीमा पनि, यो मानवताको अवगुण हो, मानवतामा रहेको एउटा त्रुटि र गम्भीर समस्या हो। यो अझै खराब मानवताको स्तरमा पुगेको हुँदैन। यदि त्यस्ता मानिसहरूले अरूमाथि हुकुम चलाउन र मानिसहरूबाट फाइदा लिन मन पराउँछन्, र आफूले कुनै काम नगरी अरूलाई काम गर्न लगाउँछन् भने, यो कस्तो प्रकारको समस्या हो? (खराब मानवता।) जब तिनीहरूलाई केही काम गर्न भनिन्छ, तब तिनीहरूले त्यसबाट पन्छिन सबै किसिमका कारण र बहानाहरू खोज्छन्; तिनीहरूले पटक्‍कै काम गर्न चाहँदैनन्। तिनीहरूले आफ्ना अभिप्राय खुलस्त रूपमा बताउँदैनन् बरु विभिन्न विधि, जुक्ति, वा झूट र छलहरू प्रयोग गरेर अरूलाई काम गर्न लगाउने प्रयास गर्छन् र आफूचाहिँ फुर्सदको आनन्द लिन त्यसबाट पन्छिन्छन्। यो कस्तो प्रकारको समस्या हो? (भ्रष्ट स्वभाव, दुष्ट स्वभाव।) के यो भ्रष्ट स्वभाव मात्रै हो? अरूबाट फाइदा लिन र अरूमाथि हुकुम चलाउन मन पराउने मानिसहरूमा, पहिलो कुरा, खराब मानवता र नीच चरित्र हुन्छ। दोस्रो कुरा, अरूमाथि हुकुम चलाउने तिनीहरूका धूर्त तरिकाहरूले तिनीहरूको छली, दुष्ट स्वभावलाई खुलासा गर्छन्। अरूबाट फाइदा लिन र हुकुम चलाउन मन पराउने तिनीहरूका प्रकटीकरणहरूले तिनीहरूको मानवता खराब छ र तिनीहरूको भ्रष्ट स्वभाव गम्भीर—छली र दुष्ट—छ भन्‍ने दुवै कुरा देखाउँछ। हेर् त, कतिपय प्रकटीकरणहरूले केवल खराब मानवता वा व्यक्तिको मानवतामा भएको निश्‍चित कमीकमजोरीलाई मात्रै प्रतिबिम्बित गर्छन्, र ती भ्रष्ट स्वभावको स्तरमा पुग्दैनन्। तर, कतिपय प्रकटीकरणहरू, नीच मानवताको जगमा आधारित भएर, सीधै भ्रष्ट स्वभावहरूसँग सम्बन्धित हुन्छन्। त्यसकारण, कुनै पनि प्रकटीकरण त्यति सरल हुँदैन। कतिपय प्रकटीकरणहरूमा एउटा मात्रै नभई दुइटा समस्या समावेश हुन्छन्।

देखावटीपन—यो कुन पक्षअन्तर्गत पर्छ? (यो मानवताको अवगुण हो।) सही हो, यो मानवताको अवगुण हो। यदि यो केवल आफूलाई सिँगार्ने, आफूलाई सुन्दर देखाउने, र सुन्दर, राम्रो, आकर्षक, वा जवान भएकोमा प्रशंसा पाउन मन पराउने—अर्थात् अरूले आफ्नो रूपरङ्गबारे उच्च धारणा वा सकारात्मक दृष्टिकोण राखून् भन्‍ने चाहना राख्ने—कुरा मात्रै हो भने, यो मानवताको समस्यामा मात्रै सीमित हुन्छ। मानवताको कस्तो समस्या? स्पष्ट रूपमा, यो गुण नभई अवगुण हो। कतिपय मानिसहरूले भन्‍न सक्छन्, “सबैले सुन्दरता मन पराउँछन्—यो कसरी अवगुण हुन सक्छ?” त्यसोभए म देखावटीपनलाई मानवताको अवगुण किन भन्छु त? देखावटीपन एउटा अवगुण भएकाले, यसका प्रकटीकरणहरू जायज हुँदैनन्। देखावटीपन भनेको उचित, गरिमामय, भक्त, वा गम्भीर देखिनु, र अरूमा आफ्‍नो गरिमा र शालीनताको छाप छोड्नु होइन; यो उचित देखिने स्तरमा हुँदैन, बरु यो उचित देखिनमा जायज ध्यान केन्द्रित गराउने कार्यभन्दा बढी अत्यधिक र गम्भीर हुन्छ। जब मानिसहरू देखावटी हुन्छन्, तब तिनीहरूले आफूलाई सिँगार्न र प्रदर्शन गर्नमा विशेष ध्यान दिन्छन्, र अरूलाई आफ्नो रूपमा ध्यान केन्द्रित गराउँछन्, यहाँसम्म कि केही निर्लज्ज समेत हुन्छन्—अर्को शब्दमा भन्दा, यी मानिसहरू धेरै मामलाहरूमा रूपरङ्गद्वारा प्रभावित र बन्धनमा परेका हुन्छन्। यो मानवताको अवगुण हो। उदाहरणका लागि, कतिपय मानिसहरूलाई मेकअप नगरी बाहिर जान लाज लाग्छ। तिनीहरूले अत्तर नछर्की अरूलाई भेट्न लाज मान्छन्। तिनीहरू सधैँ यिनै कुराहरूमा नै तल्लीन रहन्छन्, सधैँ अरूले तिनीहरूलाई उच्च ठानून् र मन पराऊन् भनेर आफूलाई अत्यधिक रूपमा सिँगार्न चाहन्छन्। यो अति नै देखावटी हुनु हो—यस बिन्दुमा, यो अवगुण बन्छ। यो अवगुण सामान्य मानवताको दायरा र आवश्यक मानकभन्दा बाहिर गइसकेको हुन्छ। धेरै देखावटी हुनु मानवताको अवगुण हो। यस प्रकटीकरणसम्बन्धी हाम्रो छलफल यहीँ समाप्त हुन्छ।

अर्को प्रकटीकरण हो, प्रसिद्धि मन पराउनु। यो कस्तो प्रकारको प्रकटीकरण हो? (यो व्यक्तिको मानवताको कमीकमजोरी हो; यो आफूलाई अगाडि धकेल्न मन पराउनु, आफूलाई प्रदर्शन गर्न मन पराउनु हो।) त्यसोभए, के यसभित्र भ्रष्ट स्वभाव हुन्छ? (हुन्छ, किनभने यदि कसैले प्रसिद्धि मन पराउँछ भने, तिनीहरू आफूलाई प्रदर्शन गर्न चाहन्छन्, तिनीहरू अरूभन्दा फरक देखिन चाहन्छन्।) प्रसिद्धि मन पराउनु र सधैँ आफूलाई प्रदर्शन गर्न चाहनु—यो कस्तो प्रकारको समस्या हो? के यो तिनीहरूसँग अगुवाइ गर्ने क्षमता भएकाले हो, कि तिनीहरूले सत्यता बुझ्ने अनि तिनीहरूसँग बोझको बोध हुने भएकाले हो? यदि तिनीहरूसँग बोझको बोध छ, कार्य सामर्थ्य छ, र तिनीहरूले कुनै कामको जिम्मा लिन सक्छन् भने, यो प्रसिद्धि मन पराउनु होइन। त्यसोभए प्रसिद्धि मन पराउनु कस्तो प्रकारको समस्या हो? एउटा पक्षमा, यो व्यक्तिको मानवताको अवगुण हो। यस्ता मानिसहरू प्रसिद्धि मन पराउँछन्। तिनीहरू जहाँ गए पनि आफूलाई प्रदर्शन गर्न मन पराउँछन्, र अरूले आफूलाई देख्दैनन् कि भन्‍ने डर मान्छन्। तिनीहरू निकै देखावटी, अतिरञ्जित, र ठूलो स्वरमा बोल्ने समेत गर्छन्। जति धेरै मानिसहरू हुन्छन्, तिनीहरू त्यति नै धेरै बोल्न उत्सुक हुन्छन्, र सधैँ भीडमा आफ्नो स्थान बनाउन चाहन्छन्। प्रसिद्धि मन पराउनुलाई खराब मानवताको प्रकटीकरण मान्‍न सकिँदैन। यसमा व्यक्तिको चरित्र समावेश हुँदैन, र यो केवल मानवताको अवगुण, एक प्रकारको त्रुटि वा समस्या हो। म यसलाई मानवताको त्रुटि वा समस्या किन भन्छु? किनभने यो समझको कमी हुनुको प्रकटीकरण हो। यी मानिसहरू निरन्तर प्रसिद्धि खोज्छन्, तर के तिनीहरू साँच्चै कामको जिम्मा लिन सक्षम हुन्छन्? तिनीहरू किन सधैँ प्रसिद्धि चाहन्छन्? के यो तिनीहरू महत्त्वाकाङ्क्षा र चाहनाद्वारा प्रेरित भएकाले हो? के यो तिनीहरूलाई हैसियत पाउन, उच्च पारिन, र आफूलाई ध्यानको केन्द्र बनाउन मन परेकाले हो? के यो तिनीहरूलाई मानिसहरूमाझ प्रतिष्ठा पाउन, अरूभन्दा श्रेष्ठ हुन, र अरूलाई अगुवाइ गर्न मन परेकाले हो? (हो।) के यस्तो व्यक्तिको मानवता खुलासा भएको हुँदैन र? यो कस्तो प्रकारको मानवता हो? यसमा समझको कमी हुन्छ। के यो मानवताको अवगुण होइन र? (हो।) एउटा हिसाबमा, यो मानवताको अवगुण हो। अर्को हिसाबमा, यस्तो व्यक्तिले कहिलेकाहीँ मात्रै आफूलाई अगाडि धकेल्ने वा प्रदर्शन गर्ने गर्दैन; बरु, तिनीहरू महत्त्वाकाङ्क्षा र चाहनाद्वारा प्रेरित हुने, र तिनीहरूले हैसियत, शक्ति, र अन्तिम निर्णय गर्ने अधिकार मन पराउने हुनाले, प्रसिद्धि मन पराउँछन्। त्यसोभए, के यसमा भ्रष्ट स्वभाव पनि समावेश हुँदैन र? (हुन्छ।) यो कस्तो प्रकारको भ्रष्ट स्वभाव हो? (अहङ्कारी।) यो अहङ्कार हो। तिनीहरूलाई प्रसिद्धि लिने अधिकार केले दिन्छ? तिनीहरूलाई अन्तिम निर्णय गर्ने र अरूलाई अगुवाइ गर्ने अधिकार केले दिन्छ? कतिपय मानिसहरूले यसो भन्छन्, “मैले सत्यता बुझेको छु र मसँग बोझको बोध छ।” तँसँग बोझको बोध भए पनि, तैँले साँचो काम गर्न सक्छस् कि सक्दैनस् भनेर हेर्नु आवश्यक छ। तँसँग बोझको बोध छ र तँ यो काम गर्न चाहन्छस् भन्दैमा, तैँले वास्तवमा यसलाई राम्ररी गर्न सक्छस् भन्‍ने हुँदैन। यी दुई कुराहरूबीच कुनै तार्किक सम्बन्ध छैनन। यो काम गर्न चाहनु र गर्न मन पराउनुको अर्थ तँ यो गर्न सक्छस् वा तँ अगुवाइको काममा सक्षम छस् भन्‍ने हुँदैन। तँ प्रसिद्धि मन पराउँछस्, तँलाई हैसियत मन पर्छ—के यसको अर्थ सबैले तँलाई चुन्‍नैपर्छ भन्‍ने हुन्छ? मण्डलीका अगुवाहरू चुन्‍ने सिद्धान्तहरू के हुन्? (यो कुरा व्यक्तिसँग कार्य सामर्थ्य छ कि छैन, ऊ सत्यता पछ्याउने व्यक्ति हो कि होइन, र ऊ सही व्यक्ति हो कि होइन भन्‍ने कुरामा आधारित हुनैपर्छ।) कम्तीमा पनि, तँ सही व्यक्ति हुनैपर्छ। तँसँग आत्मिक बुझाइ हुनैपर्छ, सत्यता बुझ्ने क्षमता हुनैपर्छ, र कार्य सामर्थ्य पनि हुनैपर्छ। त्यसपछि मात्रै तैँले संवर्धन गरिने सर्तहरू पूरा गर्छस् र तँ संवर्धनका लागि उम्मेदवार बन्छस्। तैँले यी सबै सर्तहरू पूरा गर्नैपर्छ। यदि तैँले यीमध्ये कुनै पनि सर्तहरू पूरा गर्दैनस् भने, के तैँले प्रसिद्धि मन पराउँछस् भन्दैमा सबैले तँलाई अगुवाका रूपमा चुन्नेथिए? त्यस्तो कहिल्यै हुँदैनथियो। त्यसोभए यदि तँ सधैँ प्रसिद्धि मन पराउँछस्, सधैँ आफूलाई प्रदर्शन गर्न मन पराउँछस् भने, के यो अहङ्कार होइन र? (हो।) यो अहङ्कार र आफूलाई बढी आँक्नु हो। मानवताको दृष्टिकोणबाट हेर्दा, अहङ्कार भनेको समझको कमी हो। सत्यताद्वारा नापियो भने, यो भ्रष्ट स्वभाव हो, र यो शैतानी स्वभाव हो। प्रसिद्धि मन पराउने प्रकटीकरण मानवताको अवगुण र भ्रष्ट स्वभाव दुवै हो, जसमा दुइटा विषयहरू पनि समावेश हुन्छन्। प्रसिद्धि मन पराउनु कमजोर वा खराब मानवता भएको स्तरमा नपुगे पनि, यो समझको कमी हुनुको विशिष्ट प्रकटीकरण र अहङ्कारी स्वभावको प्रकटीकरण पनि हो। यदि कुनै व्यक्तिले केवल प्रसिद्धि मन पराउँछ, र उसले मानिसहरूलाई दमन गर्दैन वा सास्ती दिँदैन, र उसले कलह छर्न वा गुटबन्दी गर्न दुष्ट मानिसहरूका उपायहरू प्रयोग गर्दैन भने, यो उसको मानवताको अवगुण मात्रै हो। तर, यदि उसले दुष्ट मानिसहरू वा ख्रीष्ट विरोधीहरूका प्रकटीकरणहरू प्रकट गर्छ, र ऊ केही दुष्ट कार्यहरूमा पनि संलग्न हुन्छ भने, मानवताको यो अवगुण बढेर जान्छ—यो के बन्छ? खराब, भयानक र दुष्ट मानवता—यी पक्षहरू यस्तो मानवतालाई चित्रण गर्न प्रयोग गरिन्छन्। यसका साथै, त्यस्ता मानिसहरूले प्रकट गर्ने भ्रष्ट स्वभावका प्रकटीकरणहरूमा अहङ्कार र क्रूरता दुवै समावेश हुन्छन्; अवश्य नै, अझै धेरै विशिष्ट प्रकटीकरणहरू पनि हुन्छन्। त्यसकारण, त्यस्ता मानिसले यी भ्रष्ट स्वभावहरू कुन हदसम्म प्रकट गर्छन् भन्‍ने आधारमा तिनीहरूको मानवतालाई चित्रण गरिनुपर्छ। यदि तिनीहरूले केवल प्रसिद्धि मन पराउँछन्, र तिनीहरूले दुष्ट मानवताका प्रकटीकरणहरू देखाउँदैनन्—मानिसहरूलाई दमन नगरी वा सास्ती दिँदैनन्, गोप्य रूपमा गुटबन्दी र स्वतन्त्र राज्य स्थापना गर्दैनन्, वा मानिसहरूलाई बहकाउन र तिनीहरूलाई आज्ञापालन गराउन अपरम्परागत विधिहरू प्रयोग गर्दैनन् भने— प्रसिद्धि मन पराउनु मानवताको अवगुण मात्रै हो। तर एक पटक त्यस्ता दुष्ट कार्यहरू गरिसकेपछि, यो मानवताको अवगुण मात्रै रहँदैन। त्यसोभए यो कस्तो प्रकारको समस्या हो? (यो खराब, भयानक र दुष्ट मानवता हो।) हो ठ्याक्कै। त्यसउप्रान्त यो मानवताको अवगुण मात्रै हुँदैन, बरु, यो दुष्ट मानवता हुन्छ। प्रसिद्धि मन पराउनु मानवताको अवगुण मात्रै हो। यदि यस्तो व्यक्तिसँग आत्मिक बुझाइ, निश्‍चित क्षमता, र कार्य सामर्थ्य छ भने, के तिमीहरूले उसलाई अगुवाका रूपमा चुन्छौ? (चुन्छौँ।) तिमीहरूले उसलाई किन चुन्छौ? (किनभने ऊ दुष्ट व्यक्ति होइन।) उसको प्रसिद्धिको मोह भ्रष्ट स्वभावको प्रकटीकरण मात्रै हो। उसको प्रसिद्धिको मोहमा दुष्टताको कुनै तत्त्व हुँदैन, र ऊ दुष्ट व्यक्ति होइन। जबसम्म उसले अगुवा हुनका लागि चाहिने सर्तहरू पूरा गर्छ, तबसम्म उसलाई चुन्‍न र थप संवर्धन गर्न सकिन्छ। प्रसिद्धि मन पराउनु मानवतामा कमजोर समझ हुनुको प्रकटीकरण भए तापनि, उसले काम गर्न सक्छ, ऊसँग कार्य सामर्थ्य छ, आत्मिक बुझाइ छ, सत्यता बुझ्ने क्षमता छ, र यसका साथै ऊ केही काम गर्न र सुपरिवेक्षक बन्‍न इच्छुक छ भन्‍ने कुरालाई ध्यानमा राख्दा, उसलाई चुन्‍न सकिन्छ। उसलाई किन चुन्‍न सकिन्छ? किनभने उसको मानवता मानकअनुरूप छ, र उसको क्षमता पनि त्यस्तै छ। जबसम्म ऊ दुष्ट व्यक्ति वा ख्रीष्टविरोधी होइन, उसले मानिसहरूलाई सास्ती दिँदैन वा दमन गर्दैन, र उसले स्वतन्त्र राज्य स्थापना गर्ने प्रयास गर्दैन, तबसम्म उसलाई अगुवाका रूपमा चुन्‍न सकिन्छ। तर यदि उसको प्रसिद्धिको मोहमा दुष्ट मानवताका तत्त्वहरू छन् भने, के यस्तो व्यक्तिलाई चुन्‍नु हुन्छ? (हुँदैन।) उसलाई अगुवाका रूपमा चुन्‍नुअघि, उसले पहिले नै कुटिल उपायहरू प्रयोग गर्न, गोप्य रूपमा गुटबन्दी गर्न, र मतदानमा धाँधली गर्न थाल्छ। आफ्नो लक्ष्य हासिल गर्नका लागि, उसले गोप्य चालबाजीहरू गर्छ, र ऊ सत्यता पछ्याउनमा तुलनात्मक रूपमा इमानदार हुने र आफ्नो कर्तव्य पूरा गर्ने केही असल मानिसहरूका बारेमा अफवाहहरू रच्न र नराम्रो बोल्न समेत सक्षम हुन्छ। उसले सत्यता र मानव नैतिकताको विरुद्धमा जाने धेरै कामहरू गर्छ, र केही दुष्ट कार्यहरू गर्छ। के तिमीहरूले यस्तो व्यक्तिलाई अगुवाका रूपमा चुन्‍न सक्छौ? (सक्दैनौँ।) किन सक्दैनौ? (किनभने उसको मानवता दुष्ट हुन्छ।) तोकेरै भन्दा, यो ऊ दुष्ट व्यक्ति भएकाले हो; उसले मानिसहरूलाई प्रयोग गर्ने सम्बन्धी परमेश्‍वरको घरका सिद्धान्तहरू पूरा गर्दैन। परमेश्‍वरको घरले दुष्ट मानिसहरूलाई प्रयोग गर्दैन। यदि परमेश्‍वरका चुनिएका मानिसहरू दुष्ट मानिसहरूको हातमा परे भने परिणामहरू के हुन्छन्? एकातिर, तिनीहरूलाई सास्ती दिइनेछ र दमन गरिनेछ। अर्कोतिर, मण्डली खुकुलो बालुवाझैँ छरिनेछ र अव्यवस्थित बन्‍नेछ। यस्तो अवस्थामा, तैँले आफ्नो कर्तव्य पूरा गरिरहेको हुनेछैनस्, बरु दुष्ट मानिसहरूको सेवा गरिरहेको, दुष्ट मानिसहरूद्वारा नियन्त्रित भइरहेको, र दुष्ट मानिसहरूलाई पछ्याइरहेको हुनेछस्। यसका परिणामहरू के हुनेछन्? मुक्ति पाउने तेरो आशा बर्बाद हुनेछ। अब बुझिस्? (बुझेँ।) त्यसोभए, यदि दुई जना मानिसहरू दुवैले प्रसिद्धि मन पराउँछन् र दुवैमा अहङ्कारी भ्रष्ट स्वभाव छ भने, तिमीहरूले कुन आधारमा एक जनालाई अगुवा चुन्छौ? (उसको मानवताका आधारमा।) ठीक हो, तिनीहरूको मानवताका आधारमा। अहङ्कार, छलीपन, र हठीपन जस्ता विभिन्न भ्रष्ट स्वभावका प्रकटीकरणहरू विश्वव्यापी छन्; यस सम्बन्धमा सबै जना उस्तै हुन्छन्। त्यसोभए, भिन्‍नता कहाँ हुन्छ त? मानिसहरूको मानवतामा। सतही रूपमा, कतिपय मानिसहरू बढी अनियन्त्रित हुन्छन्, जबकि कतिपय बढी रूढिवादी हुन्छन्; कतिपय तुलनात्मक रूपमा अन्योलमा परेका र हतार गर्ने हुन्छन्, जबकि अरू तुलनात्मक रूपमा चतुर र सावधान हुन्छन्। कतिपय बढी बहिर्मुखी र हँसिला हुन्छन्, जबकि अरू बढी अन्तर्मुखी हुन्छन्। मानिसहरूका व्यक्तित्वका बाहिरी प्रकटीकरणहरू फरक-फरक हुन्छन्, र तिनीहरूको मानवता सार पनि निश्‍चय नै उस्तै हुँदैन। कतिपय मानिसहरूसँग विवेक र नैतिकताको सिमाना हुन्छ, जबकि अरूसँग हुँदैन। कतिपय त दुष्ट, निर्दयी, र क्रूर समेत हुन्छन्—तिनीहरूले कुनै सङ्कोच नमानी हत्या गर्छन् र मानिसहरूलाई हड्डीसहित निलिदिन्छन्। तिनीहरू जे पनि गर्न सक्षम हुन्छन्। त्यसकारण, दुष्ट मानिसहरूका लागि, अरूलाई सास्ती दिनु त केही पनि होइन। यदि तिमीहरू दुष्ट मानिसहरूको हातमा पर्‍यौ भने, तिमीहरूका राम्रा दिनहरू समाप्त हुनेछन्, त्यसपछि तिमीहरू अन्धकारमा जिउनेछौ। यदि कोही दुष्ट मानिसहरूको हातमा पर्यो भने, यो ठूलो रातो अजिङ्गरको हातमा पर्नु जस्तै हो। के तिमीहरूले यो अनुभव गरेका छौ? (छौँ।) दुष्ट मानिसहरूको मानवताको हिसाबमा सबैभन्दा प्रमुख र स्पष्ट प्रकटीकरणहरू दुष्टता, क्रूरता, निर्दयता, नैतिक सिमानाको अभाव, र विवेकको कुनै मानक नहुनु हुन्। परमेश्‍वर र सत्यताप्रतिको तिनीहरूको मनोवृत्तिको हिसाबमा हेर्दा, तिनीहरूसँग परमेश्‍वरको डर मान्‍ने हृदय पटक्कै हुँदैन। तिनीहरू दुस्साहसी र बेपरवाह हुन्छन्, तिनीहरूमा विवेकको कुनै सिमाना नहुने हुनाले, तिनीहरूले जे पनि गर्ने आँट गर्छन्। सत्यताको हकमा, तिनीहरूले यसलाई अलिकति पनि स्वीकार गर्दैनन्। सतही रूपमा, तिनीहरूले आफ्नो कर्तव्यमा मेहनत गर्न र कष्ट सहन सक्छन्, र तिनीहरूले दान पनि दिन सक्छन्। तर, तिनीहरूले परमेश्‍वर र सत्यतासँग व्यवहार गर्ने तरिकामा अलिकति पनि डर मान्दैनन्। जब परमेश्‍वरको गवाही दिने, देहधारी परमेश्‍वरको गवाही दिने, परमेश्‍वरको पहिचान र सारको गवाही दिने, परमेश्‍वरका कार्यहरूको गवाही दिने, वा परमेश्‍वरले मानवजातिका लागि कसरी मूल्य चुकाउनुहुन्छ र परमेश्‍वरले मानवजातिलाई मुक्ति दिन आफ्नो रगत-पसिना र आफ्नो जीवन कसरी प्रयोग गर्नुहुन्छ भन्‍ने कुराको गवाही दिने कुरा आउँछ, तब तिनीहरूसँग भन्‍नलाई केही हुँदैन र तिनीहरू बोल्न चाहँदैनन्। तिनीहरूले हृदयमा परमेश्‍वरलाई घृणा गर्छन्। तर जब तिनीहरूले आफ्नो गवाही दिन्छन्, तब तिनीहरूसँग भन्‍ने कुरा धेरै हुन्छ र तिनीहरू अनवरत रूपमा बोल्छन्। प्रसिद्धि मन पराउनु मानवताको अवगुण मात्रै हो। यदि त्यस्ता मानिसहरूले दुष्टता गर्दैनन्, र तिनीहरूसँग विवेक र नैतिकताको सिमाना छ भने, तिनीहरूले केही सत्यता बुझ्न सक्ने सर्तमा, तिनीहरूले सामान्यतया आफ्नो विवेकको सिमानाअनुसार मामलाहरूलाई नाप्न सक्छन्; तिनीहरूको विवेकले काम गर्छ। उदाहरणका लागि, यदि तिनीहरूले विपरीत लिङ्गी कसैलाई मन पराउँछन् र तिनीहरूसँग नजिक हुन चाहन्छन् भने, तिनीहरूको मानवतामा विवेकको सिमाना र निष्ठा र लाजको बोध हुने हुनाले, तिनीहरूले स्वाभाविक रूपमा आफूलाई रोक्नेछन्। तर, दुष्ट मानिसहरूले त्यस्ता कुराहरूको वास्ता गर्दैनन्। यदि तिनीहरूले कसैलाई मन पराए भने, तिनीहरू जबरजस्ती उनीहरूसँग नजिक हुनेछन्; यदि अर्को पक्षले सहमति दिएन भने, तिनीहरूले उनीहरूलाई सास्ती दिने, वशमा पार्ने, वा उनीहरूका लागि समस्या खडा गर्ने सबै किसिमका उपायहरू रच्नेछन्। विवेकको सिमाना भएका मानिसहरू आफ्नो विवेकद्वारा रोकिन्छन्; तिनीहरूसँग निष्ठा र लाजको बोध हुने हुनाले, तिनीहरूले नगर्ने निश्‍चित अपराधहरू र ननाघ्ने निश्‍चित सीमाहरू हुन्छन्। यदि तिनीहरूले सत्यता बुझ्छन्, र त्यसप्रतिको तिनीहरूको स्वीकार तुलनात्मक रूपमा गहिरो र बलियो छ भने, तिनीहरूसँग परमेश्‍वरको डर मान्‍ने हृदय हुनेछ। तिनीहरू परमेश्‍वरदेखि भयभीत हुने र तिनीहरूले उहाँको डर मान्ने हुनाले, सामान्यतया निश्‍चित सीमाहरू नाघ्दैनन्। त्यसकारण, विवेकको सिमाना भएको कसैलाई अगुवाका रूपमा पाउनु तिमीहरूका लागि धेरै लाभदायक हुन्छ। कम्तीमा पनि, तिनीहरूले तँलाई चोट पुऱ्याउनेछैनन्, तँलाई बाधा दिने वा हानि गर्ने कुरा त परै जाओस्, र तिनीहरूले तिमीहरूलाई केही प्रबन्ध र मद्दत पनि प्रदान गर्न सक्छन्। तर, दुष्ट मानिसहरू फरक हुन्छन्। तिनीहरूले तँलाई बहकाउन शब्दहरू मात्रै प्रयोग गर्दैनन्; तिनीहरूले तँलाई सास्ती दिन, दमन गर्न, र कुल्चन विभिन्न विधिहरू पनि प्रयोग गर्छन्। यदि तैँले तिनीहरूको कुरा मानिनस्, तिनीहरूको कुरा सुनिनस्, वा कुनै कुरामा तिनीहरूसँग बहस गरिस् भने, तिनीहरूले तँलाई आक्रमण गर्ने मात्रै नभईतँलाई दोषी ठहराउनेछन्, लज्जित पार्नेछन्, र वशमा पार्न समेत खोज्नेछन्। यसरी, तँ पूर्ण रूपमा तिनीहरूको हातमा पर्नेछस्। साधारण भ्रष्ट मानिसहरू र दुष्ट मानिसहरूबीचको सबैभन्दा ठूलो भिन्‍नता तिनीहरूको मानवता असल छ कि दुष्ट छ, र तिनीहरूको विवेकले काम गर्छ कि गर्दैन भन्‍नेमा हुन्छ। दुष्ट मानिसहरूसँग विवेक हुँदैन, त्यसकारण तिनीहरूसँग निष्ठा वा लाजको बोध पनि हुँदैन र तिनीहरू कुनै पनि प्रकारको खराब काम गर्न सक्षम हुन्छन्। साधारण भ्रष्ट मानिसहरूको मानवतामा पनि अवगुण र त्रुटिहरू हुने भए तापनि, तिनीहरू विवेक र समझद्वारा रोकिने हुनाले, तिनीहरूले पार गर्न नसक्‍ने धेरै प्रकारका सीमाहरू हुन्छन्। तिनीहरूले परमेश्‍वरमा विश्‍वास नगरे पनि, तिनीहरूले निश्‍चित स्पष्ट दुष्टताहरू गर्नेछैनन्; उदाहरणका लागि, तिनीहरू यौनिक व्यभिचार वा चोरी जस्ता कार्यहरू गर्न असक्षम हुन्छन्। सोच् त: तैँले परमेश्‍वरमा विश्‍वास गर्नुअघि, तँ संसारमा हुँदा, यदि कसैले तँलाई अनुमति दियो भने के तँ व्यभिचारमा संलग्न हुन सक्थिस्? व्यभिचारले केलाई जनाउँछ? यसले धेरै यौन साथीहरू हुनु, यहाँसम्म कि एकै समयमा विपरीत लिङ्गका धेरै मानिसहरूसँग संलग्न हुनु, तर कुनै गल्तीको बोध वा भित्री दोष महसुस नगर्नुलाई जनाउँछ। के तिमीहरूले यस्तो काम गर्न सक्थ्यौ? (सक्दैनथ्यौँ।) ती व्यभिचारी महिला, वेश्या, र लम्पटहरूलाई हेर—तिनीहरूले त्यस्ता कामहरू गर्न सक्छन्। के तिमीहरू यी मानिसहरूभन्दा फरक छैनौ र? (छौँ।) भिन्‍नता कहाँ छ? यो व्यक्तिसँग मानवताको विवेक र समझ छ कि छैन भन्‍नेमा छ। विवेक र समझले तँलाई निष्ठा र लाजको बोध दिन्छ, त्यसकारण तैँले व्यभिचारका कार्यहरू गर्नेछैनस् र तँसँग एउटा मानक हुन्छ: “त्यसरी आफूलाई आचरणमा ढाल्नु राम्रो होइन; म त्यस्तो प्रकारको व्यक्ति बन्‍नेछैनँ। म आफू र ती मानिसहरूबीच स्पष्ट रेखा कोर्नेछु। मलाई कुटेर मारिए पनि, म व्यभिचारमा संलग्न हुनेछैनँ।” यदि कतिपय मानिसहरू त्यस्तो स्थितिमा परे भने, तिनीहरूले भन्‍नेछन्, “म बरु मर्न तयार छु तर त्यस्तो प्रकारको व्यक्ति बन्‍न तयार छैनँ!” कतिपय मानिसहरूले अपमान र अन्याय सहन्छन्, मन नलागी नलागी त्यसलाई स्विकार्छन्, तर तिनीहरू हृदयमा इच्छुक हुँदैनन् र त्यो परिस्थितिबाट बाहिर निस्कन कुनै पनि अवसरको फाइदा उठाउँछन्। तर, अरूले भने, अरूले रोक्न खोजे पनि, आफै त्यस्तो परिवेश खोज्नेछन्। तिनीहरूले त्यसबाट पैसा नकमाए पनि यस्तो काम गर्छन्—तिनीहरू केवल व्यभिचारमा संलग्न हुन रमाउँछन्, र यो लाभदायक छ कि छैन भन्‍ने कुराको वास्ता गर्दैनन्। के यी दुई प्रकारका मानिसहरू फरक छैनन् र? (छन्।) मानिसहरूको मानवताबीचको भिन्‍नता ठ्याक्कै यही नै हो। मानवतामा भएको भिन्‍नता निकै महत्त्वपूर्ण छ। यदि तिमीहरूले विभिन्न प्रकारका मानिसहरूमाझ मानवताका प्रकटीकरणहरूमा भएका भिन्‍नताहरूलाई छर्लङ्ग देख्‍न सक्यौ भने, तिमीहरूले मानिसहरूलाई खुट्ट्याउन सक्‍नेछौ। त्यसकारण, कुनै व्यक्तिलाई पूर्ण रूपमा उसको भ्रष्ट स्वभाव वा छोटो समयका लागि वा एउटै घटनामा भएको उसको प्रकटीकरण र प्रकाशका आधारमा मूल्याङ्कन गर्न सकिँदैन। बरु, ऊ वास्तवमा कस्तो प्रकारको व्यक्ति हो भन्‍ने कुरा उसको मानवता र उसको प्रकृति सारका आधारमा मूल्याङ्कन गरिनुपर्छ। प्रसिद्धि मन पराउने प्रकटीकरणबारे हाम्रो छलफल यहीँ समाप्त हुन्छ।

हामी अर्को प्रकटीकरणतर्फ जाऔँ। कतिपय मानिसहरू विधिपूर्वक, मानसिक रूपरेखाका साथ, र व्यवस्थित रूपमा काम गर्छन्; तिनीहरूले सोचविचार गरेर पहिले के गर्ने र पछि के गर्ने भनेर निर्धारण गर्न सक्छन्। तिनीहरूले हतारमा काम गर्नुको सट्टा चरणहरू पछ्याउँछन् र योजनाहरू बनाउँछन्। तिनीहरूले जे गरे पनि, तिनीहरूले चरणहरू पछ्याउँछन्, यहाँसम्म कि लुगा धुने जस्तो सबैभन्दा सरल कामका लागि पनि त्यसो गर्छन्। तिनीहरूले लुगालाई रङ्गअनुसार छुट्टउँछन्, गाढा र हल्का रङ्गका लुगाहरूलाई छुट्टाछुट्टै धुन्छन्; तिनीहरूले कति लुगा छ भन्‍ने आधारमा कति पानी र डिटर्जेन्ट प्रयोग गर्ने भनेर जान्दछन्, र खेर जान दिँदैनन्—यी सबै योजनाबद्ध, व्यवस्थित, सूक्ष्म, र किफायती हुन्छन्। यो कस्तो प्रकारको प्रकटीकरण हो? (यो मानवताको गुण र सबल पक्ष हो।) त्यसोभए के यो गुणले यस्तो व्यक्तिसँग असल मानवता छ भन्‍ने कुराको प्रतिनिधित्व गर्न सक्छ? (सक्दैन।) यो तिनीहरूको मानवताको गुण र सबल पक्ष मात्रै हो। यो व्यक्तिको चरित्र वा आत्मआचरणका सिद्धान्तहरू समावेश हुने स्तरमा पुग्दैन, न त यसमा भ्रष्ट स्वभाव नै समावेश हुन्छ। यो केवल जीवनशैलीको बानी वा जीवनप्रतिको मनोवृत्ति हो। कतिपय मानिसहरू मानसिक रूपरेखाका साथ, योजना बनाएर काम गर्छन्; तिनीहरूले ढाँचाहरू बोध गर्न सक्छन्, र जब काम सकिन्छ, तब अरूले त्यसलाई सन्तोषजनक पाउँछन्। यी राम्रो क्षमता भएका मानिसहरू हुन्। तर कमजोर क्षमता भएकाहरूका लागि, कुरा फरक हुन्छ—तिनीहरूले सबै कुरा अव्यवस्थित र अराजक रूपमा, मानसिक रूपरेखा वा योजनाविना, पूर्ण रूपमा जथाभाबी तरिकाले गर्छन्, जुन पूर्ण रूपमा अस्तव्यस्ततामा टुङ्गिन्छ। यो कस्तो प्रकारको समस्या हो? (मानवताको अवगुण।) मानवताको यो अवगुणमा के समावेश हुन्छ? (अत्यन्तै कमजोर क्षमता।) यस्ता अत्यन्तै कमजोर क्षमता भएका मानिसहरूलाई बस दिमाग नभएको भनिन्छ। जब म कतिपय मानिसहरूलाई “के तँ सुँगुर-दिमाग भएको होस्? यस्तो सरल कुरा पनि कसरी बुझ्न सक्दैनस्?” भनेर भन्छु, तब तिनीहरूले “मसँग दिमाग छैन” भनेर जवाफ दिन्छन्। “दिमाग नभएको” हुनुको अर्थ के हो? यसको अर्थ कुनै क्षमता नहुनु वा कमजोर क्षमता हुनु हो—यो क्षमताको समस्या हो। यो समस्या के अन्तर्गत आउँछ? के यो जन्मजात अवस्था होइन र? (हो।) यदि कोही जन्मजात रूपमै दिमागहीन छ भने, के उसलाई तालिम दिनुको कुनै अर्थ हुन्छ? यस्ता मानिसहरूले योजना वा मानसिक रूपरेखाविना नै सबै कुरा गर्छन्। एउटा सरल कामले तिनीहरूको पूरै दिन लिन्छ, र महत्त्वपूर्ण मामलाहरूमा ढिलाइ हुन्छ। यो कुनै क्षमता नहुनु वा कमजोर क्षमता हुनु हो। गैरविश्‍वासीहरूले प्रायजसो खराब मानवता भएका मानिसहरूलाई कुनै क्षमता नभएको भनेर वर्णन गर्छन्। उदाहरणका लागि, जब कसैले अर्को व्यक्तिले फोहोर फ्याँकिरहेको, फोहोरी भइरहेको, वा सार्वजनिक स्थानमा ठूलो स्वरमा चिच्याइरहेको, र अध्ययन गरिरहेका वा आराम गरिरहेका अरूलाई बाधा दिइरहेको देख्छ, तब तिनीहरूले त्यो व्यक्तिसँग कुनै क्षमता छैन भनेर भन्‍न सक्छन्। मेरा लागि, यो व्यवहारका मान्यताहरू नबुझ्नु र मानवताको कमी हुनु हो—यसलाई कुनै क्षमता नहुनु भनेर कसरी भन्‍न सकिन्छ? के “कुनै क्षमता नहुनु” ले यसलाई जनाउँछ त? “क्षमता” ले केलाई जनाउँछ? यसले कामकुराहरू गर्ने दक्षता र प्रभावकारितालाई जनाउँछ—यसलाई क्षमता भनिन्छ। त्यसोभए, के मानसिक रूपरेखाविना काम गर्ने मानिसहरू कमजोर क्षमताका हुन्छन्? (हुन्छन्।) यो मानवताको अवगुण पनि हो। के यो अवगुण जन्मजात हुन्छ? के यसलाई परिवर्तन गर्न सजिलो छ? के यसलाई तालिमद्वारा परिवर्तन गर्न सकिन्छ? के सुँगुरलाई रूख चढ्न लगाउन सकिन्छ र? सुँगुर त्यसका लागि बनेको हुँदैन—त्यससँग त्यो क्षमता हुँदैन। कामकुराहरू गर्दा मानसिक रूपरेखाको कमी हुनु क्षमताको समस्या हो।

दह्रिलो गरी काम सुरु गर्ने तर अन्त्यमा फितलो हुने—यो कस्तो प्रकारको समस्याअन्तर्गत पर्छ? (मानवताको एउटा अवगुण।) यो व्यक्तिको मानवताको एउटा अवगुण हो। कतिपय मानिसहरूले कुनै काम सुरु गर्दा, त्यसको योजना निकै राम्ररी बनाउँछन्, केही ठूला कदमहरू चाल्छन्, मानिसहरूको समूह जम्मा गर्छन्, प्रतिवेदनहरू तयार पार्छन्, कामहरू तोक्छन्न्, र सङ्कल्पका ठूला-ठूला अभिव्यक्तिहरू समेत दिन्छन्, तर तिनीहरूले काम गर्दै जाँदा, यी सबै कुरा हराएर जान्छन्, र तिनीहरूले के भइरहेको छ भनी अनुगमन, सुपरिवेक्षण, वा निरीक्षण गर्दैनन्। यदि सत्यता बुझ्ने कोही व्यक्ति सुपरिवेक्षण र मार्गदर्शन प्रदान गर्नका लागि त्यहाँ छैन भने, त्यो काम पूर्ण रूपमा त्यत्तिकै हराएर जान सक्छ, वा अवाञ्छनीय परिणामहरू समेत उत्पन्न हुन सक्छन्, जसले गर्दा काम पूर्ण रूपमा अस्तव्यस्त हुन्छ। यस्ता मानिसहरू पनि हुन्छन् जसले धर्मसिद्धान्तहरू निकै स्पष्ट र सफासँग बोल्न सक्छन्, तर जब वास्तवमा काम गर्ने कुरा आउँछ, तब तिनीहरूलाई कसरी अघि बढ्ने भन्‍ने थाहा हुँदैन र तिनीहरूसँग कुनै ठोस योजना हुँदैन। जब विशेष परिस्थिति वा अप्रत्याशित अवस्थाहरू देखा पर्छन्, तब तिनीहरूलाई ती कुराहरू कसरी सम्हाल्ने भन्‍ने थाहा हुँदैन, न त तिनीहरूले अरूसँग सङ्गति गर्छन्, न त तिनीहरूले आफूभन्दा माथिका मानिसहरूबाट खोजी गर्छन् वा तिनीहरूसँग परामर्श नै लिन्छन्। जब तिनीहरूले कुनै काम गर्न थाल्छन्, तब तिनीहरू आत्मविश्‍वासी देखिन्छन् र तिनीहरूले भव्य सुरुवात गर्छन्, मानौँ तिनीहरूले कुनै महत्त्वपूर्ण कुरा हासिल गर्न लागेका छन्, तर तिनीहरूले काम गर्दै जाँदा, तिनीहरूले उत्साह गुमाउँछन् र भाग्छन्—मानौँ तिनीहरू हावामा बिलाएका छन्। जब कसैले तिनीहरूलाई सोध्छ, “तिमी अहिले के काम गर्दैछौ? त्यो काम कस्तो हुँदैछ?”, तब तिनीहरूले जवाफ दिन्छन्, “त्यो पूरा हुनेछैन।” तैपनि तिनीहरूले आफूले कामहरू गर्न नसक्ने कुरा समयमै रिपोर्ट गर्न असफल हुन्छन्, र कुनै परिणामविना दुई-तीन महिनासम्म काममा ढिलाइ गर्छन्। के यो रिस उठ्दो कुरा होइन र? (हो।) त्यस्ता मानिसहरू साँच्चै घृणित हुन्छन्! यस्ता व्यक्तिमा दह्रिलो गरी काम सुरु गर्ने तर अन्त्यमा फितलो हुने बाहेक अर्को समस्या पनि हुन्छ: तिनीहरूले गर्ने हरेक काम जति धेरै गर्दै जान्छन् त्यति नै धेरै अस्तव्यस्त बन्दै जान्छ। सुरुमा, तिनीहरूसँग केही मानसिक रूपरेखा, केही विचार, र थोरै संरचना हुन सक्छ, तर तिनीहरूले काम गर्दै जाँदा, तिनीहरूका विचारहरू अन्यौलग्रस्त हुन्छन्। तिनीहरूले त्यो काम किन सुरु गरे वा तिनीहरूले कस्तो परिणाम हासिल गर्नुपर्ने हो भन्‍ने कुरा बिर्सन्छन्। जब कसैले तिनीहरूलाई केही खोजी गर्न सल्लाह दिन्छ, तब तिनीहरूले यसो भन्छन्, “केही पनि खोजी गर्नु आवश्यक छैन। हामी यो यसरी नै गर्दै गरौँ—जे भए पनि, कोही पनि त्यसै बसिरहेको छैन।” हेर् त, तिनीहरूले ठूलो उत्साहका साथ, गर्जिरहेको मेघजस्तै गरी काम सुरु गर्छन्। तर तिनीहरूले काम गर्दै जाँदा, कामहरू त्यत्तिकै हराएर जान्छन्। यो त आकाश गर्जनु तर नबर्सनु जस्तै हो—कुनै परिणाम नै हुँदैन। यदि तैँले कामका बारेमा सोधपुछ, अनुगमन, वा निरीक्षण गरिनस् भने, तिनीहरूले प्रतिवेदन समेत नदिई त्यसलाई अधुरै छोडिदिनेछन्। तिनीहरूले सुरुमा व्यक्त गरेको सङ्कल्प कहाँ गएको हुन्छ? त्यो बिर्सिसकिएको हुन्छ। तिनीहरूले सुरुमा लेखेको योजना नि? कुनै नामोनिसानविना हराएको हुन्छ। अनि तिनीहरूका सुरुका विचारहरू नि? ती हराएका हुन्छन्; ती बिर्सिसकिएको हुन्छ। तिनीहरू यस्तै किसिमको प्राणी हुन्! यस्तो व्यक्तिको सुरुको उत्साह देख्दा, तँलाई ऊ साँचो काम गर्ने व्यक्ति हो जस्तो लाग्छ। तर वास्तवमा, ऊ एकदमै बेकम्मा हुन्छ; ऊ वास्तविक धरातलमा रहेर काम गर्ने व्यक्ति हुँदै हुँदैन; ऊ अस्थिर व्यक्ति हुन्छ। ऊ प्रसिद्धि पाउन मात्रै इच्छुक हुन्छ, तर कष्ट सहन चाहँदैन र जिम्मेवारी लिन डराउँछ। उसले गर्ने हरेक काम अधुरै रहन्छ। त्यस्ता मानिसहरूको मानवता कस्तो हुन्छ? (खराब मानवता।) मलाई भन, के यस्तो व्यक्तिले केही हासिल गर्न सक्छ? (सक्दैन।) तिनीहरू सधैँ दह्रो सुरुवात गर्छन् तर अन्त्यमा फितला हुन्छन्, र पूर्ण रूपमा अस्तव्यस्त हुन्छन्—तिनीहरूको शैली यही हो। तिनीहरूले जुनसुकै कर्तव्य पूरा गरिरहेका भए पनि, तिनीहरूले सङ्गीत सुन्दै र गुनगुनाउँदै निकै उत्साहका साथ सुरु गर्छन्। तर केही समयपछि, तिनीहरूले चासो गुमाउँछन् र कामलाई त्यत्तिकै छोडेर जान्छन्। तिनीहरू कस्ता किसिमका प्राणीहरू हुन्? के त्यस्ता मानिसहरू घृणित हुँदैनन् र? (हुन्छन्।) तिनीहरूले आफूले पूरा गर्न नसक्ने भनी थाहा पाएका कामहरूलाई आफ्नो क्षमता देखाउने प्रयास गर्दै, घमण्ड गर्दै, र ठूला-ठूला दाबीहरू गर्दै लापरबाहीपूर्वक लिन्छन्—के तिनीहरूलाई आफ्नै क्षमता थाहा हुँदैन र? यदि तिनीहरूले काम गर्न वा परिणाम दिन सक्दैनन् भने, किन त्यसो भन्दैनन् त? तिनीहरूले काममा ढिलाइ गर्नु हुँदैन! बरु, तिनीहरू चुपचाप बस्छन्, र तँलाई मूर्ख बनाउने प्रयास गर्दै तेरो कामलाई रोक्छन्। के तिनीहरू नीच चरित्रका होइनन् र? (हुन्।) तिनीहरूको चरित्र अत्यन्तै नीच हुन्छ! के त्यस्ता मानिसहरूलाई कामहरू सम्हाल्ने जिम्मा दिन सकिन्छ? (सकिँदैन।) के तिनीहरू भरोसा गर्न लायक हुन्छन्? (हुँदैनन्।) त्यस्ता मानिसहरू भरोसा गर्न लायक हुँदैनन्। यदि तिनीहरूले तँलाई वचन दिए भने, के तैँले तिनीहरूलाई विश्‍वास गर्ने आँट गर्छस्? (गर्दिनँ।) तिनीहरू कस्ता मानिसहरू हुन्? के तिनीहरू धोकेबाजहरू होइनन् र? (हुन्।) तिनीहरूले तँलाई आर्थिक लाभ वा यौन उद्देश्यका लागि धोका नदिए पनि, तिनीहरूले आफूलाई आचरणमा ढाल्ने र परिस्थितिहरूलाई सम्हाल्ने तरिका अत्यन्तै घृणित र घिनलाग्दो हुन्छ। त्यसोभए, यी मानिसहरू यति घिनलाग्दा हुनुको मूल कारण के हो? तिनीहरू नीच चरित्रका हुन्छन्, आफ्नो आत्मआचरणमा आफ्नो स्थान जान्दैनन्, ठूला कुरा गर्न मन पराउँछन्, आफूसँग भएको भनी विश्‍वास गर्ने जुनसुकै क्षमता देखाउन मन पराउँछन्, प्रसिद्धि पाउन मन पराउँछन्, र आफूलाई प्रदर्शन गर्न मन पराउँछन्। तिनीहरूले गर्ने कुनै पनि काममा तिनीहरू कहिल्यै अडिग रहँदैनन्। साथ साथै, तिनीहरूले आफूलाई बढी आँक्छन्, र तिनीहरू आफ्नो कद र आफूले कस्तो किसिमका कामहरू सम्हाल्न सक्छु भन्‍ने बारेमा अनभिज्ञ हुन्छन्। तैपनि तिनीहरूले आफ्नो क्षमता देखाउने प्रयास गर्छन्, र जुनसुकै महत्त्वपूर्ण कामलाई साहसपूर्वक लिन्छन्। काम लिएपछि, तिनीहरूले त्यो राम्ररी नगर्दा र मुख्य मामलाहरूमा ढिलाइ गर्दा पनि, तिनीहरू उदासीन रहन्छन्; जबसम्म तिनीहरूले प्रसिद्धि पाउँछन्, तबसम्म तिनीहरूका लागि ठीकै हुन्छ। के तिनीहरू नीच, तुच्छ मानिसहरू होइनन् र? (हुन्।) त्यसोभए के यी मानिसहरूको मानवता अत्यन्तै खराब हुँदैन र? (हुन्छ।) यदि तिमीहरूले यस्तो व्यक्तिलाई भेट्यौ भने, के तिमीहरूले उसलाई ठूला वा महत्त्वपूर्ण कुराहरू सुम्पने आँट गर्छौ? (गर्दैनौँ।) उदाहरणका लागि, यदि तँ सुसमाचार प्रचार गर्न बाहिर जानुपर्छ र तँलाई आफ्नो सानो बच्चाको हेरचाह गर्न कसैको आवश्यकता छ भने, तैँले मद्दतका लागि कस्तो व्यक्ति खोज्नुपर्छ? के तैँले यस्तो व्यक्ति छान्ने आँट गर्छस्, जसमा जिम्मेवारीको कुनै बोध हुँदैन, जो निरन्तर लागिरहन सक्दैन, र जो भरोसा गर्न लायक हुँदैन? (गर्दिनँ।) किन गर्दैनस्? किनभने उसले तेरो बच्चा हराउन सक्छन्। यदि तैँले उसलाई तेरो बच्चा कसरी हरायो भनेर सोधिस् भने, उसले भन्नेछ, “मलाई थाहा छैन। म एकछिन झुलेको मात्रै थिएँ, र बच्चा हरायो। त्यसका लागि तिमीले मलाई कसरी दोष दिन मिल्छ? बच्चाको खुट्टा छ र ऊ आफै हिँड्न सक्छ—ऊ मसँग बाँधिएको थिएन। तिमीले मलाई दोष दिन मिल्दैन!” तिनीहरू जिम्मेवारीबाट पन्छिन समेत खोज्छन्! के यो निर्लज्ज बदमास होइन र? (हो।) जीवन र मृत्युका मामलाहरू त्यस्ता मानिसहरूलाई कदापि सुम्पन सकिँदैन। तिनीहरूको आत्मआचरणमा, तिनीहरू अस्थिर हुन्छन्, र तिनीहरूसँग कुनै निष्ठा वा इज्जत हुँदैन। जब समस्याहरू उत्पन्न हुन्छन्, तब तिनीहरूले निर्लज्जताको सहारा लिने र कुराहरूलाई इन्कार गर्ने आँट गर्छन्। दह्रिलो गरी काम सुरु गर्ने तर अन्त्यमा फितलो हुनु मानवताको एउटा अवगुण मात्रै भए पनि, यो विशेष अवगुण एउटा अत्यन्तै गम्भीर समस्या हो—यो निष्ठाको समस्या हो। कतिपय मानिसहरूले प्रसिद्धि मन पराउँछन्, र उत्सुकतापूर्वक कामहरू लिन्छन्, तर तिनीहरूले जिम्मेवारी लिने आँट गर्दैनन्। तिनीहरूले कठिनाइहरूको सामना गर्नेबित्तिकै, तिनीहरू तुरुन्तै जिम्मेवारीबाट पन्छिन्छन् र आफूलाई त्यस परिस्थितिबाट टाढा राख्छन्। तिनीहरू पूर्ण रूपमा गैर-जिम्मेवार हुन्छन्। तिनीहरू विशेष रूपमा अस्थिर पनि हुन्छन् र आफूले गर्ने कुनै पनि काममा अडिग रहन सक्दैनन्। जब यो यति खराब अवस्थामा पुग्छ, तब यो मानवताको एउटा अवगुण मात्रै रहँदैन—यो साँच्चै नै नीच चरित्र र खराब मानवता हुनु हो। म किन त्यस्ता मानिसहरूको मानवता खराब हुन्छ भनेर भन्छु? किनभने तिनीहरू भरोसा गर्न लायक हुँदैनन्—तैँले तिनीहरूलाई कुनै पनि कुरा सुम्पने आँट गर्दैनस्। तैँले तिनीहरूलाई जुनसुकै काम सुम्पे पनि, तिनीहरू सजिलै सहमत हुन्छन्, तर तँ फर्किनेबित्तिकै, तिनीहरू हराउँछन्, र तँलाई तिनीहरू के गर्दैछन् भन्‍ने भन्ने कुराको कुनै पत्तो हुँदैन। तिनीहरूलाई फेरि देख्नका लागि केही दिन समेत लाग्न सक्छ। यदि तैँले तिनीहरूलाई काम कसरी अघि बढिरहेको छ भनेर सोधिनस् भने, तिनीहरूले तँलाई केही नभएजस्तो गरी रिपोर्ट नै गर्नेछैनन्। तिनीहरू कस्ता किसिमका प्राणीहरू हुन्? तिनीहरू पूर्ण रूपमा गैर-जिम्मेवार हुन्छन्! तिनीहरू यस्तो सानो कुरामा समेत परीक्षामा असफल हुन्छन् र तिनीहरूमाथि भरोसा गर्न सकिँदैन। तँलाई तिनीहरूले अरू के हासिल गर्न सक्छन् भन्‍ने लाग्छ? (केही पनि सक्दैनन्।) यदि तैँले तिनीहरूलाई बच्चाको हेरचाह गर्ने जिम्मा दिइस् भने, कुनै पनि बेला समस्याहरू उत्पन्न हुन सक्छन्। बच्चा लडेर घाइते हुन सक्छ, उसले खान नहुने कुरा खान सक्छ, वा बाहिर खेल्न जाँदा, ऊ हराउन वा उसलाई खराब मानिसहरूले अपहरणमा गर्न सक्छन्—यी सबै सम्भावित परिणामहरू हुन्। किनभने तिनीहरू गैर-जिम्मेवार र अत्यन्तै नीच चरित्रका हुन्छन्, र तिनीहरूले आफूले गर्ने हरेक कुरामा विवेकको कुनै सीमा पालन गर्दैनन् र अरू सबै कुरालाई बेवास्ता गर्दै केवल आफ्नै स्वार्थी चाहनाहरू पूरा गर्नका लागि मात्रै काम गर्छन्। जब तैँले तिनीहरूलाई कुनै काम सुम्पन्छस्, तब तिनीहरूलाई इन्कार गर्दा तेरो अपमान हुन सक्छ भन्‍ने लाग्छ; आफ्नै घमण्डलाई ध्यानमा राखेर र आफ्नो अभिमानलाई सन्तुष्ट पार्न, तिनीहरू सहमत हुन्छन्, तर पछि, तिनीहरूले कुनै पनि जिम्मेवारी लिँदैनन्। तिनीहरूले ठूला-ठूला कुरा गर्छन् तर तिनीहरू कामलाई राम्ररी पूरा गर्न असफल हुन्छन्। भरोसा गर्न लायक नहुनु भनेको यही हो। के त्यस्ता मानिसहरू असल हुन्छन्? (हुँदैनन्।) के दह्रिलो गरी काम सुरु गर्ने तर अन्त्यमा फितलो हुने मानिसहरूलाई अगुवाका रूपमा छनोट गर्न सकिन्छ? (सकिँदैन।) किन सकिँदैन? (तिनीहरूले परमेश्‍वरको घरको कामलाई क्षति पुऱ्याउन सक्छन्।) ठीक भन्यौ। जब तिनीहरू बोल्छन् र प्रतिज्ञाहरू गर्छन्, तब तिनीहरूसँग क्षमता छ जस्तो देखिन्छ, र मानिसहरू ठूला कुरा गर्न सक्नेहरूलाई भरोसा गर्न इच्छुक हुन्छन्। तर जब वास्तवमा काम गर्ने कुरा आउँछ, तब तिनीहरूका कार्यहरू अप्रत्याशित हुन्छन्। तिनीहरूले गडबड गरे पनि, तिनीहरूले तँलाई जानकारी दिनेछैनन्; अनि यदि कुनै समस्या उत्पन्न भयो भने, तिनीहरूले तँलाई के भयो भनी स्पष्टीकरण दिनेछैनन्। तँ तिनीहरूले कामहरू राम्ररी सम्हाल्नेछन् भनी उत्सुकतापूर्वक आशा गरिरहेको हुन्छस्, तर तिनीहरू त्यसलाई बिगार्न पुग्छन् र तैँले तिनीहरूलाई सुम्पेको कुरालाई गम्भीर मामलाका रूपमा नलिई यसप्रति पूर्ण रूपमा उदासीन समेत हुन्छन्। तिनीहरूका कार्यहरूमा, तिनीहरू अस्थिर हुने गर्छन्। तिनीहरूमध्ये कतिले केवल आफ्नै रुचि, सोख, र जिज्ञासाका आधारमा काम गर्छन्; तिनीहरूमध्ये कतिले ध्यान आकर्षित गर्न मन पराउँछन् र केवल ध्यान आकर्षित गर्न र देखिनका लागि मात्रै कामकुरा गर्छन्। त्यस्ता मानिसहरू अस्थिर र गैर-जिम्मेवार हुन्छन्, र तिनीहरू वास्तविक धरातलमा रहेर काम गर्न असक्षम हुन्छन्। यो निकै समस्याजनक कुरा हो। यसले तिनीहरूसँग आत्मिक बुझाइ छ कि छैन, तिनीहरूले सत्यता स्वीकार गर्न सक्छन् कि सक्दैनन्, तिनीहरू समर्पित छन् कि छैनन्, वा तिनीहरू सत्यता पछ्याउने मानिसहरू हुन् कि होइनन् भन्‍ने कुरालाई छोएको छैन—यसले अझै यी पक्षहरूलाई छोएको छैन। विशुद्ध रूपमा तिनीहरूको मानवताको हिसाबमा भन्दा, त्यस्ता मानिसहरू भरोसा गर्न लायक हुँदैनन्। के त्यस्ता मानिसहरूलाई अगुवाका रूपमा छनोट गर्न सकिन्छ? (सकिँदैन।) मानकअनुरूपको मानवता नभएका मानिसहरूमा संवर्धनका लागि समेत मूल्य हुँदैन। किन हुँदैन? किनभने तिनीहरूको चरित्र अत्यन्तै नीच हुन्छ—तिनीहरूमा आधारभूत निष्ठा र इज्जत समेत हुँदैन। त्यसकारण, तिनीहरू न त अगुवा बन्न योग्य हुन्छन्, न त अगुवाका रूपमा संवर्धन गरिन नै योग्य हुन्छन्।

अब, हामी कामहरू गर्दा सतर्क हुनेबारे छलफल गरौँ। यो कस्तो प्रकारको प्रकटीकरण हो? (यो मानवताको एउटा गुण हो।) कामकुराहरू गर्दा सतर्क हुनु, बेपरवाह नहुनु, र मामलाहरू उत्पन्न हुँदा तिनलाई शान्त भएर सामना गर्न र सत्यताको खोजी गर्न सक्नु—यो मानवताको एउटा गुण हो। यो दुष्ट समाजमा, जटिल पृष्ठभूमि भएका मानिसहरूका विभिन्‍न समूहहरूका बीचमा, तैँले विभिन्‍न मानिस, घटना र कामकुराहरूको उदयलाई सतर्कताका साथ सामना गर्नुपर्छ। तैँले परमेश्‍वरको घरमा आफ्नो कर्तव्य पूरा गरिरहेको बेला समेत, तैँले सामना गर्ने विभिन्‍न कुराहरूमध्ये केही जटिल परिस्थितिहरू हुन्छन्, र तैँले तिनलाई सतर्कताका साथ सामना गर्नुपर्छ। उदाहरणका लागि, तैँले आफ्नो कर्तव्य पूरा गरिरहेको बेला तँमाथि दुष्ट मानिसहरूले दिइरहने बाधा आइपर्दा, तैँले पहिले खुट्ट्याउन सिक्नुपर्छ, र त्यसपछि सत्यता सिद्धान्तहरूअनुसार त्यस स्थितिलाई सामना गर्नुपर्छ। आफ्नो कर्तव्यप्रति तैँले राख्नुपर्ने मनोवृत्ति यही हो। कामकुराहरू गर्दा सतर्क हुनुमा के कुरा समावेश हुन्छ? यसमा व्यक्तिको समझ समावेश हुन्छ। जब तैँले छर्लङ्ग देख्‍न नसक्ने मामलाहरूको सामना गर्छस्, तब तँ सतर्क हुनुपर्छ। तैँले केही सत्यताहरू बुझे पनि, जब तैँले अझै पनि केही विशेष मामलाहरूको अन्तर्निहित सार र मूल कारणलाई छर्लङ्ग देख्‍न सक्दैनस्, तब के तँ सतर्क हुनुपर्छ? (पर्छ।) यस्ता परिस्थितिहरूमा तँ अझै बढी सतर्क हुनु आवश्यक हुन्छ। सतर्क हुनु भनेको रूढिवादी हुनु वा साना-साना कदमहरू चाल्नु भन्‍ने होइन, न त यो काम गर्न आँट नगर्नु वा जिम्मेवारी लिन डराउनु नै हो—यसले यी कुराहरूलाई जनाउँदैन। यहाँ बोलिएको सतर्कताले मानवताको एउटा गुणलाई जनाउँछ। सतर्कताका विशिष्ट प्रकटीकरणहरू के हुन्? ती के हुन् भने, कुनै काम गर्दा, तैँले पहिले सत्यता सिद्धान्तहरूको खोजी गर्छस्, त्यसपछि त्यो काम वा त्यस कार्यका लागि अभ्यासका विशिष्ट कदमहरू, अभ्यासको विशिष्ट मार्ग, र इच्छित परिणामहरूको खोजी गर्छस्। अर्थात्, तैँले महत्त्वपूर्ण मामलाहरू र आफ्नो कर्तव्यलाई होसियार र सतर्क हृदयले सामना गर्छस्। अवश्य नै, कतिपय मानिसहरू आफ्नो दैनिक जीवनमा आइपर्ने विभिन्‍न समस्याहरूलाई सामना गर्दा पनि विशेष रूपमा सतर्क हुन्छन्; तिनीहरू लापरवाह हुँदैनन्, बरु अत्यन्तै सतर्क हुन्छन्। यो नराम्रो कुरा होइन; यसलाई मानवताको अवगुण नभई गुण पनि भन्‍न सकिन्छ। सतर्कतालाई मानवताको गुण भन्‍न सकिन्छ; सतर्क मनोवृत्ति हुनुले मानिसहरूलाई फाइदा मात्रै पुऱ्याउन सक्छ, र यसले मानिसहरूलाई कुनै पनि हालतमा नियन्त्रित गर्ने वा बन्धनमा पार्नेछैन। यदि मामलाहरू उत्पन्न हुँदा तैँले बोल्ने आँट गरिनस्, यदि तैँले केही गर्न वा कसैसँग अन्तरक्रिया गर्न आँट गरिनस् भने—यदि तँलाई झर्दै गरेको पात आफ्नो टाउकोमा ठोक्किन्छ कि भन्‍ने डर लाग्छ भने—यो अत्यधिक रूपमा सतर्क हुनु हो। सधैँ आफ्नै सानो संसारमा जिउनु, अति होसियार भएर आफ्ना दिनहरू बिताउनु—के यो सतर्कता हो? (होइन।) बाहिर किनमेल गर्न जाँदा ठगिन्छु कि भनी डराउनु, पसल खोल्दा पैसा गुमाउँछु कि भनी डराउनु, घर किन्दा त्यो कुनै कलङ्कित सम्पत्ति पो हुने हो कि भनी डराउनु, कम्प्युटर किन्दा त्यसमा भाइरस पो हुने हो कि भनी डराउनु—अत्यधिक डरले यति धेरै बाँधिनु कि तैँले केही गर्न आँट गर्दैनस् र तँलाई एक कदम चाल्न पनि गाह्रो हुन्छ—यी पक्कै पनि हामीले यहाँ बोलिरहेका प्रकारका सतर्कताका प्रकटीकरणहरू होइनन्। यी प्रकटीकरणहरूले व्यक्ति अज्ञानी, लाचार र काँतर, अपरिपक्व, र स्वतन्त्र रूपमा जिउने क्षमताविहीन छ भनी सङ्केत गर्छन्। ती कमजोर क्षमताका प्रकटीकरणहरू हुन्। अर्थात्, जब त्यस्ता व्यक्तिहरूले यो दुष्ट समाज र मानिसहरूका जटिल समूहहरूको सामना गर्छन्, तब तिनीहरूसँग कुनै पनि प्रतिउपाय हुँदैन। तिनीहरू सधैँ चिन्तित, भयभीत, र यति डराएका हुन्छन् कि तिनीहरू पछि हट्छन् र अगाडि बढ्ने आँट गर्दैनन्। कि त तिनीहरूलाई धोका पाइन्छ र ठगिइन्छ कि भन्‍ने डर हुन्छ, कि त तिनीहरूलाई आफूलाई हानि पुऱ्याइन्छ वा आफ्नो हत्या गरिन्छ कि भन्‍ने डर हुन्छ। तिनीहरूले कसैसँग अन्तरक्रिया गर्ने वा कुनै मामलाहरू सम्हाल्ने आँट गर्दैनन्। जब तिनीहरू काममा जान्छन्, तब तिनीहरूलाई आफ्नो तलब पाइँदैन कि भन्‍ने डर हुन्छ। कतिपय महिलाहरू दुर्व्यवहारमा परिन्छ कि भन्‍ने डरले काम गर्न समेत आँट गर्दैनन्। कतिपय मानिसहरू खराब मानिसहरूलाई भेटिन्छ कि भन्‍ने डरले घरबाट बाहिर निस्कन समेत आँट गर्दैनन्, र तिनीहरूलाई आफूले सामानहरू किनेमा ती लुटिन्छ कि भन्‍ने डर हुन्छ। छोटकरीमा, तिनीहरू सबै कुरादेखि डराउँछन्। के यो अत्यधिक सतर्क हुनु होइन र? यो अति होसियार हुनु हो। के तिनीहरू पागल होइनन् र? कतिपय मानिसहरूको यस्तो मानसिकता हुन्छ, तिनीहरू दिनभरि यो र त्यो कुराको चिन्ता गर्छन्, र परिणाम के हुन्छ भने तिनीहरूले कुनै मामलाहरू सम्हाल्ने वा बाहिर गएर मानिसहरूलाई भेट्ने आँट गर्दैनन्, र तिनीहरू घरमा मात्रै बस्न सक्छन्। तिनीहरू कस्ता व्यक्ति हुन्? (पागल व्यक्ति।) तिनीहरू पागल हुन्; तिनीहरू असामान्य हुन्, तिनीहरू अमानव हुन्। कुनै पनि निर्णय गर्ने क्षमता नभएको, आफूले गर्ने कुनै पनि कुरामा कुनै सिद्धान्त वा न्यूनतम मानक नभएको यस्तो व्यक्ति पशुको पुनर्जन्म हो, ऊसँग सामान्य मानवता हुँदैन, र ऊ अति होसियार हुनु सतर्कता होइन। सतर्कताले केलाई जनाउँछ? सतर्कता भनेको सावधान, विधिवत, र नियम-पालन गर्ने तरिकाले कामहरू गर्नु हो, र यस सिद्धान्तको जगमा, निकै कडाइका साथ काम गर्नु हो, र कामकुराहरू आइपर्दा हतार, बेपरवाह, वा आवेगमा नआई शान्त हुनु, र सत्यता सिद्धान्तहरूको खोजी गर्न र बुद्धिमानी विधिहरू खोज्न सक्नु हो। यसलाई सतर्कता भनिन्छ, र केवल यही सतर्कता मानवताको एउटा गुण हो।

ठूला कुरा गर्न र घमण्ड गर्न मन पराउने—यस्ता मानिसहरू धेरै हुन्छन्। यो दुष्ट समाजको एउटा प्रवृत्ति पनि हो। धेरै मानिसहरू बढाइचढाइ गरेर बोल्छन्, लापरबाहीपूर्वक कुराहरू बनाउँछन्, र मुखमा जे आयो त्यही बोल्छन्। तिनीहरूले भनेको कुरा तथ्यहरूसँग पटक्कै मेल खाँदैन र तिनीहरूले धेरै व्यर्थका कुरा गर्छन्। तिनीहरूमा कुनै निष्ठा र लाजको भावना नभए तापनि, तिनीहरू अझै पनि आफूलाई सक्षम ठान्छन्। के त्यस्ता मानिसहरू भरोसा गर्न लायक हुन्छन्? (हुँदैनन्।) के त्यस्ता मानिसहरूसँग निष्ठा वा इज्जत हुन्छ? (हुँदैन।) त्यस्ता मानिसहरूसँग कुनै निष्ठा र इज्जत हुँदैन, तिनीहरू सम्मानका लायक हुँदैनन्, र भरोसा गर्न लायक हुँदैनन्। त्यसोभए, के तिनीहरूलाई महत्त्वपूर्ण मामलाहरू सम्हाल्ने जिम्मा दिन सकिन्छ? (सकिँदैन।) त्यसोभए, घमण्ड गर्न मन पराउनु कस्तो प्रकारको समस्या हो? (यो मानवताको एउटा अवगुण हो।) यो मानवताको एउटा अवगुण हो, तर तैँले यो व्यक्तिको मानवतालाई पनि हेर्नुपर्छ—उसको मानवता दुष्ट छ कि छैन र उसले सकारात्मक कुराहरू स्वीकार गर्न सक्छ कि सक्दैन। यदि तिनीहरू केवल नीच छन् र, आफ्नो पारिवारिक जीवन वा सामाजिक वातावरणबाट धेरै वर्षसम्म प्रभावित भएर, घमण्ड गर्न र ठूला कुरा गर्न मन पराउने, गैर-जिम्मेवार तरिकाले र परिणामहरूको विचार नगरी बोल्ने खराब बानी विकास गरेका छन् भने, यो केवल तिनीहरूको मानवताको एउटा अवगुण हो। तिनीहरू खराब हुँदैनन्; तिनीहरू केवल गम्भीर रूपमा नीच भएको स्तरमा हुन्छन्। यदि यस्तो व्यक्तिले, घमण्ड गर्न मन पराउनु बाहेक, अरूसँग अन्तरक्रिया गर्दा निकै हुकुमी र क्रूर तरिकाले व्यवहार गर्छ, र उसले ठूला कुरा गर्नु र घमण्ड गर्नुपछाडिको उद्देश्य अरूलाई दबाउनु र आफूले घमण्ड गर्ने र बढाइचढाइ गर्ने कुराहरूलाई अरू मानिसहरूले गरेका वा अरू मानिसहरूसँग भएका कुराहरूभन्दा उच्च, राम्रो, र धेरै माथि भएको देखाउनु हो भने, यो अब तिनीहरू नीच हुनुको समस्या मात्र रहँदैन। यो कस्तो प्रकारको समस्या हो? (यो दुष्ट मानवताको समस्या हो।) यो दुष्ट मानवताको समस्या हो। त्यसोभए, के यहाँ कुनै भ्रष्ट स्वभाव समावेश छ? (छ।) कस्तो प्रकारको भ्रष्ट स्वभाव? (क्रूर स्वभाव।) तिनीहरूसँग अहङ्कारी, क्रूर स्वभाव हुन्छ। कतिपय मानिसहरू गम्भीर रूपमा नीच भएका हुनाले नै घमण्ड गर्न मन पराउँछन्। यो तिनीहरूको जिउने बानी र जिउने वातावरणले गर्दा भएको हो। तिनीहरूले सत्य बोल्नु, हृदयबाट बोल्नु, वास्तविक परिस्थितिहरूबारे छलफल गर्नु, वा जीवन र उचित मामलाहरूबारे कुरा गर्नुको अर्थ के हो भन्‍ने कुरा बुझ्दै बुझ्दैनन्। तिनीहरूमा यो चेतनाको कमी हुन्छ। तिनीहरूको परिवार र विद्यालयको वातावरणमा यस्तो शिक्षा हुँदैन, र तिनीहरू समाजमा प्रवेश गरेपछि झनै हुँदैन। फलस्वरूप, तिनीहरूको अन्तर्निहित नीचता धेरै गम्भीर हुन्छ। तिनीहरू गम्भीर हुँदैनन् र तिनीहरूमा उचित आचरण हुँदैन, र तिनीहरू केवल ठूला कुरा गर्न र अरूले आफूलाई उच्च ठानून् भनेर प्रदर्शन गर्न लागि घमण्ड गर्न मन पराउँछन्। तिनीहरूको हृदयमा, तिनीहरूसँग अरू कुनै महत्त्वाकाङ्क्षा, चाहना, वा आवश्यकताहरू हुँदैनन्। यदि तिनीहरूले केवल यी प्रकटीकरणहरू मात्रै देखाउँछन् भने, यो केवल नीचता हो; यो तिनीहरूको मानवताको एउटा अवगुण हो। तर यदि तिनीहरूको घमण्डको कुनै उद्देश्य छ, र घमण्डमार्फत तिनीहरूले आफूलाई निकै सक्षम र असाधारण रूपमा योग्य, साथै साधारण मानिसहरूभन्दा श्रेष्ठ, भिन्‍न, र धेरै माथि भएको रूपमा प्रस्तुत गर्छन् भने, यो अब नीच हुनुको समस्या मात्र रहँदैन। तिनीहरूको घमण्ड गर्ने मोहलाई विशिष्ट सोचाइले मार्गदर्शन गरेको हुन्छ, र त्यसलाई हैसियत, महत्त्वाकाङ्क्षा, र चाहनाको भोकले प्रेरित गरेको हुन्छ। तिनीहरूले अरूलाई दबाउन र प्रभावित पार्न, अरूलाई आफूभन्दा तुच्छ र आफू जत्तिको राम्रो नभएको महसुस गराउन, र आफूप्रति सम्मानजनक बनाउन र आफ्नो आज्ञापालन गराउनका लागि घमण्डलाई एक तरिकाका रूपमा प्रयोग गर्छन्। यो तिनीहरूको मानवताको दुष्टता हो। तिनीहरूको घमण्ड गर्ने मोहको उद्देश्यआफू फाइदाजनक स्थितिमा पुग्नु हुन्छ: “तिम्रो जे छ, मेरो पनि त्यही छ। तिमीले जे गर्न सक्छौ, मैले पनि त्यो गर्न सक्छु। तिमीलाई जे थाहा छ, मलाई पनि त्यो थाहा छ। तिमीले जे देखेका छौ, मैले पनि त्यो देखेको छु। म तिमीभन्दा कम छैन!” यस्तोसम्म हुन्छ कि यदि तैँले कुनै निश्चित खानेकुरा खाएको छस् भने, तिनीहरूले स्पष्ट रूपमै त्यो कहिल्यै नखाएको भए पनि, आफूले खाएको छु भनी दाबी गर्नेछन्—र त्यति मात्र होइन, तिनीहरूले आफूले त्योभन्दा धेरै खाएको, र आफूले खाएको खानेकुरा तैँले खाएको भन्दा मीठो थियो भनेर भन्नेछन्। तिनीहरूले नभएका कुराहरूबारे समेत घमण्ड गर्नेछन्। तिनीहरूको घमण्डको उद्देश्य के हुन्छ? यसको उद्देश्य तँलाई उछिन्नु, तँसँग प्रतिस्पर्धा गर्नु, र तँलाई तिनीहरू तँभन्दा राम्रा छन्, तिनीहरू तँभन्दा कुनै पनि हिसाबले कम छैनन् भन्‍ने कुरा महसुस गराउनु हो। तिनीहरू महत्त्वाकाङ्क्षा र चाहनाले प्रेरित हुन्छन्। त्यसोभए, के यस्तो महत्त्वाकाङ्क्षा र चाहनाले प्रेरित मानवताको प्रकटीकरण केवल नीचता हो, कि यो दुष्ट मानवता हो? (यो दुष्ट मानवता हो।) के यहाँ कुनै भ्रष्ट स्वभाव समावेश छ? (छ।) महत्त्वाकाङ्क्षा र चाहनाले प्रेरित हुनु—यो भ्रष्ट स्वभाव हो। कस्तो प्रकारको भ्रष्ट स्वभाव? (अहङ्कार र क्रूरता।) ठीक भनिस्। यी दुई प्रकारका भ्रष्ट स्वभावहरू हुन्छन्: अहङ्कार र क्रूरता। यसका साथै, थोरै दुष्टता पनि हुन्छ। अर्थात्, तैँले जे भने पनि, तिनीहरूले सधैँ त्यसलाई आफ्नो हृदयमा विचार गर्छन्, सधैँ त्यसबाट केही निहुँ बनाउने प्रयास गर्छन्, र सधैँ त्यसलाई दुष्ट विचार र चरम रायहरूका साथ सामना गर्छन्। उदाहरणका लागि, यदि तैँले “मेरो परिवारको गाडी टोयोटा हो; यो जापानी गाडी हो” भनेर भनिस् भने, तिनीहरूले यसो भन्छन्, “जापानी गाडीहरू राम्रा हुँदैनन्। जर्मन गाडीहरू राम्रा हुन्छन्। मैले पहिले चलाउने जर्मन गाडी साह्रै राम्रो चल्‍ने मात्रै थिएन, तर त्यो कहिल्यै नबिग्री दश वर्षभन्दा बढी समयसम्म खप्यो—त्यो तिम्रो गाडीभन्दा धेरै राम्रो छ!” तिनीहरूले तँलाई जसरी पनि उछिन्नैपर्छ। जब तैँले भन्छस्, “मैले त हाई स्कूल पनि पास गरेको छैन,” तब तिनीहरूले यसो भन्छन्, “मैले हाई स्कूल पास गरेको छु। तिमी मेरो डाहा गर्छौ, होइन त?” वास्तवमा, तिनीहरूले माध्यमिक स्तर पनि पास गरेका हुँदैनन्, तर तिनीहरू अझै पनि तँलाई उछिन्न चाहन्छन्। तिनीहरूलाई अरू मानिसहरूले आफ्नो डाहा गरेको, आफूलाई उच्च ठानेको, र आफूलाई सम्मान गरेको अनुभूतिमा आनन्द आउँछ। हेर् त, तिनीहरूले कुनै पनि व्यक्तिबाट प्राप्त गर्ने जानकारीप्रतिको तिनीहरूको प्रतिक्रिया सधैँ दुष्ट र चरम हुन्छ। तिनीहरूमा सामान्य मानवताको सोचाइको कमी हुन्छ। एक सामान्य व्यक्तिले अरू कसैले केही राम्रो कुरा छ भनी सुनेपछि यसो भन्‍न सक्छ, “तिमीसँग त्यो हुनु निकै राम्रो कुरा हो। के तिमीले मलाई त्यसका विशिष्ट विशेषता र फाइदाहरूबारे बताउन सक्छौ? म यसबारे थप जान्न चाहन्छु।” सामान्य मानवता भएको व्यक्तिले यसरी प्रतिक्रिया दिनेथियो। तर घमण्ड गर्न मन पराउने मानिसहरूसँग सामान्य मानवता हुँदैन। तिनीहरूले यस्तो सोच्छन्, “तिमीसँग त्यो किन हुनुपर्ने र मसँग नहुनुपर्ने? मसँग त्यो नभए पनि, मैले मसँग छ भन्‍नैपर्छ, र अझै, मैले मेरोचाहिँ तिम्रोभन्दा राम्रो छ भन्‍नैपर्छ!” यदि तिमीले तिनीहरूलाई त्यो निकालेर देखाउन भन्यौ भने, तिनीहरूले “म तिमीलाई देखाउँदिनँ!” भनेर भन्नेछन्, जबकि वास्तवमा तिनीहरूसँग त्यो हुँदै हुँदैन। के यो दुष्ट कुरा हो? (हो।) अर्को शब्दमा, जब तिनीहरूलाई केही हुन्छ, वा जब तिनीहरूले कुनै जानकारी देख्छन् वा प्राप्त गर्छन्, तब तिनीहरूको प्रतिक्रिया सधैँ चरम, मानवतासँग अमिल्दो, र दुष्ट हुन्छ, त्यसकारण तिनीहरूको स्वभावमा केही दुष्टता पनि हुन्छ। अर्को तरिकाले भन्दा, जब तँ तिनीहरूसँग सामान्य रूपमा कुराकानी वा सङ्गति गर्छस्, र तँलाई तैँले कुनै अनुचित मानसिक प्रतिक्रिया उत्पन्न गर्न सक्ने केही भनेको छैनस् भन्‍ने लाग्छ, तब तिनीहरूको दिमाग पहिले नै धेरै विचारहरूले भरिएको हुन्छ। तिनीहरूले पहिले नै तेरो डाहा गरिरहेका हुन्छन्, र तँप्रति अवज्ञाकारी र घृणित भएका हुन्छन्, साथै तँलाई दबाउन पनि चाहन्छन्। तिनीहरूको दिमाग यी कुराहरूले भरिएको हुन्छ। के तँ यो दुष्ट कुरा हो भनेर भन्दैनस् र? (भन्छु।) दुष्ट मानिसहरू शुद्ध हुँदैनन्। तिनीहरूले प्रकट गर्ने अधिकांश अभिव्यक्ति, शब्द, र कार्यहरू सामान्य मानवताको विवेक र समझसँग अमिल्दा हुन्छन्। तिनीहरूका शब्दहरूमा केही आक्रामकता हुन सक्छ; आक्रामकता समावेश हुनुका साथै, तिनीहरूका केही शब्दहरू असत्य हुन सक्छन्, र केही त घमण्ड हुन सक्छन्। किनभने तिनीहरूभित्र दुष्ट विचारहरू हुन्छन्, र यी दुष्ट विचारहरूद्वारा प्रेरित भएर, तिनीहरूले बोल्ने शब्दहरू सबै झूट हुन्छन्, ती सबै शैतान र दियाबलसहरूबाट उत्पन्न हुन्छन्। त्यस्ता मानिसहरूसँग कुनै मानवता हुँदैन; तिनीहरू अमानव हुन्। घमण्ड गर्न र ठूला कुरा गर्न मन पराउने मानिसहरूलाई दुई प्रकारमा विभाजन गर्न सकिन्छ। तिनीहरूलाई तिनीहरूको मानवताको सारका आधारमा चित्रण गरिनुपर्छ। अर्थात्, तिनीहरूसँग कस्तो समस्या छ भनी मूल्याङ्कन गर्न तिनीहरू नीच छन् कि छैनन् र तिनीहरूको मानवता दुष्ट छ कि छैन भनी हेर्नुपर्छ। यदि तिनीहरूमा दुष्ट मानवता छ र तिनीहरू गम्भीर रूपमा नीच छन्, र धेरै दुष्ट कार्यहरू गर्न सक्षम छन् भने, तिनीहरू असल मानिसहरू होइनन् र तिनीहरूलाई दुष्ट मानिसहरूका रूपमा चित्रण गरिनुपर्छ। तर, यदि तिनीहरू अलिकति ठूला कुरा गर्नमा र अलिकति नीचतामा मात्रै संलग्‍न हुन्छन्, तर तिनीहरूले कुनै खराब कामहरू गर्न सक्दैनन्, तिनीहरूसँग अझै पनि केही विवेक र समझ हुन्छ, र तिनीहरूले केही असल कामहरू पनि गर्न सक्छन् भने, तिनीहरूलाई अझै पनि असल मानवता भएका मानिसहरू मान्‍न सकिन्छ। यो ठूलो समस्या होइन, र यदि तिनीहरूको क्षमता राम्रो छ भने, तिनीहरूलाई सुपरिवेक्षक वा अगुवा वा कामदारहरूका रूपमा छनोट समेत गर्न सकिन्छ। यी दुवै प्रकारका मानिसहरूले ठूला कुरा गर्ने र घमण्ड गर्न मन पराउने भए तापनि, यो तिनीहरूको मानवता असल छ कि दुष्ट छ भन्‍ने कुरामा निर्भर हुन्छ। यदि तिनीहरू केवल नीच छन् भने, यो तिनीहरूको मानवताको एउटा अवगुण हो र यसमा भ्रष्ट स्वभाव समावेश हुँदैन। तर, यदि तिनीहरूको घमण्डको पछाडि अभिप्राय र महत्त्वाकाङ्क्षा छ भने, यसले दुष्ट मानवतालाई सङ्केत गर्छ, र यसमा भ्रष्ट स्वभाव समावेश हुन्छ। तिनीहरूको मानवताको हिसाबमा, यो दुष्ट हो; यसमा समावेश हुने भ्रष्ट स्वभावहरू अहङ्कार, दुष्टता, वा क्रूरता हुन्। यसमा खराब चरित्र र भ्रष्ट स्वभाव दुवै समावेश हुन्छ, होइन र? (हो।)

अब अर्को प्रकटीकरणबारे छलफल गरौँ: लापरवाही। आफूले गर्ने हरेक कुरामा लापरवाह हुनु—यो कुन पक्षअन्तर्गत पर्छ? (मानवताको एउटा अवगुण।) यस्ता मानिसहरूले हरेक कुरालाई मोटामोटी र सामान्य तरिकाले हेर्छन्, र मुख्य बुँदाहरू बुझ्न सक्दैनन्। तिनीहरूले हरेक कुरा हचुवाको भरमा गर्छन्। तिनीहरूले लेखन-पठनको काम वा दस्तावेज व्यवस्थापन जस्ता सूक्ष्म काम गर्न सक्दैनन्। तिनीहरूले सटीकता चाहिने कामहरू पनि सम्हाल्न सक्दैनन्। लुगा सिलाउँदा, तिनीहरूले कहिलेकाहीँ बाहुला हुनुपर्ने ठाउँमा सुरुवालको खुट्टा सिउँछन्, कहिलेकाहीँ लामो बाहुलालाई छोटो बनाउँछन्, वा २६ इन्चको कम्मरलाई २४ इन्चको बनाउँछन्। तिनीहरूले लुगा कि त धेरै ठूलो कि त धेरै सानो बनाउँछन्। तिनीहरूले जे गरे पनि, तिनीहरू सधैँ यति लापरवाह, यति बेपरवाह, र यति भद्दा हुन्छन् कि तिनीहरूले कुनै पनि काम राम्ररी गर्न सक्दैनन्। तिनीहरू कतिसम्म लापरवाह हुन सक्छन्? कुनै काम सम्हाल्न बाहिर जाँदा, तिनीहरूले आफूले ल्याउनुपर्ने कुराहरू समेत बिर्सन सक्छन्। उदाहरणका लागि, मुद्दाका लागि वकिललाई भेट्दा, तिनीहरूले आफ्नो परिचय पत्र, साथै वकिलले मागेको प्रमाण ल्याउन बिर्सन्छन्। तिनीहरूले धेरै कुराहरू पछाडि छोड्छन्। कहिलेकाहीँ, तिनीहरूलाई आफूले आफ्ना महत्त्वपूर्ण सामानहरू कहाँ राखेको छु भन्‍ने समेत थाहा हुँदैन र तिनीहरू याद गर्ने प्रयास गर्दैनन्। फलस्वरूप, तिनीहरूले प्रायजसो सामानहरू हराउँछन् र बिर्सन्छन्, र तिनीहरूले गर्ने कामहरू र तिनीहरूको दैनिक जीवन पूर्ण रूपमा अस्तव्यस्त हुन्छ। यस्ता मानिसहरू आफ्नो काम वा आफ्नो कर्तव्यलाई लिने तरिकामा कहिल्यै गम्भीर हुँदैनन्। तिनीहरूले जे गरे पनि सधैँ सरसरती र हचुवाको भरमा गर्छन्—तिनीहरूले हेर्ने कुराहरूलाई मोटामोटी रूपमा मात्रै बुझ्छन्, सुन्ने वचनहरूको मोटामोटी बुझाइ मात्रै प्राप्त गर्छन्, कुराहरू मोटामोटी र सामान्य रूपमा मात्रै भन्छन्, र आफ्नो स्मरणमा कुराहरूको मोटामोटी रूपरेखा मात्रै राख्छन्। फलस्वरूप, तिनीहरू महत्त्वपूर्ण वा गोप्य काम सम्हाल्न असक्षम हुन्छन्; तिनीहरू त्यस्ता कामहरूका लागि उपयुक्त हुँदैनन्। यदि तिनीहरूको लापरवाहीमा तिनीहरूको व्यक्तिगत जीवन वा सरसफाइ मात्रै समावेश हुन्छ, र त्यसले अरू मानिसहरू वा कुनै महत्त्वपूर्ण मामलाहरूलाई असर गर्दैन भने, यो केवल तिनीहरूको मानवताको एउटा अवगुण हो—जुनसुकै समस्या उत्पन्न भए पनि, तिनीहरूले आफैले जिम्मेवारी लिएपछि कुरा सकिन्छ। तर, यदि यसमा कर्तव्य, महत्त्वपूर्ण काम, कसैको नियति र भविष्यका सम्भावना, कोही बस्छ कि छोडेर जान्छ, इत्यादि समावेश छ भने, त्यस्ता मानिसहरू यी मामलाहरू सम्हाल्न अनुपयुक्त हुन्छन् किनभने तिनीहरू धेरै लापरवाह हुन्छन्। एकातिर, तिनीहरू यी मामलाहरूमा अति सावधान हुँदैनन्; तिनीहरूले केवल मोटामोटी रूपमा हेर्छन्, र आफ्नो दिमाग प्रयोग गर्न वा ती कुराहरू सम्हाल्न सोच र ऊर्जा लगाउन धेरै अल्छी हुन्छन्। अर्कोतिर, तिनीहरूको काम गर्ने शैली र तौरतरिका निरन्तर सरसरती र हचुवाको भरमा गर्ने हुन्छ, र तिनीहरूले प्रायजसो सामानहरू हराउँछन् र बिर्सन्छन्। यदि यो तिनीहरूको व्यक्तिगत जीवनसँग मात्रै सम्बन्धित छ भने, यो ठूलो समस्या होइन। तर, यदि यो महत्त्वपूर्ण काम वा गोप्य मामलाहरूसँग सम्बन्धित छ भने, तिनीहरूले कुराहरू बिगार्न सक्छन् वा ठूलो प्रकोप समेत निम्त्याउन सक्छन्। उदाहरणका लागि, कसैलाई तुरुन्तै पेरिस जानु आवश्यक छ, तर आफ्नो लापरवाहीका कारण, उसले रोमको हवाई टिकट किन्छ। ऊ निकै खुसी समेत हुन्छ, र भन्छ, “आज मैले किनेको टिकट त कति सस्तो!” अरूले त्यसलाई हेर्छन् र भन्छन्, “अवश्य पनि सस्तो छ—तिमी पेरिस जानुपर्ने थियो, तिमीले किन रोमको टिकट किन्यौ?” यो त अत्यन्तै लापरवाह हुनु हो! यस्ता मानिसहरूले हरेक कुरालाई उपेक्षा र झाराटारुवा मनोवृत्तिले हेर्छन्। तिनीहरूले कुनै कुरालाई मोटामोटी रूपमा बुझ्नका लागि एक नजर मात्रै हेर्छन् र कुरा त्यतिमै सकिन्छ। तिनीहरूसँग ठीक यस्तै प्रकारको गैर-जिम्मेवार मनोवृत्ति हुन्छ। अवश्य पनि, यो मनोवृत्ति कुनै पनि कुरामा आफ्नो हृदय लगाउन नचाहने र अल्छीपन देखाउने कार्यद्वारा पनि चित्रित हुन्ह्ह—तिनीहरू कुनै पनि कुरामा आफ्नो हृदय लगाउनमा, आफ्नो दिमाग प्रयोग गर्नमा, वा कुनै पनि मामला सम्हाल्दा सोचविचार गर्नमा धेरै अल्छी हुन्छन्। यस्ता लापरवाह मानिसहरू महत्त्वपूर्ण कामका लागि अनुपयुक्त हुन्छन्, विशेष गरी लेखन-पठनको काम, दस्तावेज व्यवस्थापन, वा गोप्य व्यावसायिक सीपहरूसँग सम्बन्धित कार्यहरूका लागि। त्यसोभए, यदि त्यस्ता मानिसहरू अगुवा बने भने, के तिनीहरू त्यस कार्यका लागि योग्य हुन सक्छन्? (सक्दैनन्। तिनीहरूको काम कहिल्यै राम्ररी भएको हुँदैन; यो सधैँ मोटामोटी र सामान्य रूपमा गरिएको हुन्छ, र यो सधैँ अधुरो छोडिएको हुन्छ। तिनीहरूले वास्तविक काम गर्न सक्दैनन्।) यस्ता मानिसहरूको काममा विवरणको कमी हुन्छ; तिनीहरू सधैँ सरसरती र हचुवाको भरमा काम गर्ने हुन्छन्, र तिनीहरूले मामलाहरूलाई सतही, झाराटारुवा तरिकाले सम्हाल्छन्। तिनीहरूका शब्दहरू पनि सधैँ अस्पष्ट हुन्छन्, र तिनीहरूले “मोटामोटी,” “सायद,” “सम्भवतः,” वा “हुन सक्छ” जस्ता शब्दहरू प्रयोग गर्ने गर्छन्। यस्ता मानिसहरूले केही पनि हासिल गर्न सक्दैनन्। परमेश्‍वरको घरका धेरै कामहरू, जस्तै प्रशासनिक काम, कर्मचारीसम्बन्धी काम, मण्डली जीवनसम्बन्धी काम, र सुसमाचारको काममा विशिष्ट विवरणहरू समावेश हुन्छन्। विस्तृत कामको सामना गर्दा, यस्ता लापरवाह मानिसहरूको टाउको दुख्छ र तिनीहरूले अलमल्लमा परेको महसुस गर्छन्, र निसास्सिएको महसुस गर्छन्; तिनीहरू यस्तो विस्तृत काममा संलग्‍न हुन अनिच्छुक हुन्छन्। तिनीहरूमा यो अल्छी मनोवृत्ति हुन्छ, त्यसकारण जब काम गर्ने कुरा आउँछ, तिनीहरूले सधैँ यस्तो सोच्छन्, “मोटामोटी काम गरे पुग्छ; आखिर, यो कामको प्रबन्धले भनेको कुरासँग लगभग मिल्दोजुल्दो छ।” तिनीहरूले सधैँ यो “लगभग मिले पुग्छ” भन्‍ने मनोवृत्ति कायम राख्छन्—के यसरी काम राम्ररी गर्न सकिन्छ? (सकिँदैन।) जब तिनीहरूले मानिसहरूको मूल्याङ्कन गर्छन्, तब तिनीहरूले त्यो पनि मोटामोटी रूपमै गर्छन्—तिनीहरूले अगुवा र कामदारहरूको मोटामोटी मूल्याङ्कन गर्छन्, र तिनीहरूले हरेक टोलीका सुपरिवेक्षकहरूको पनि मोटामोटी मूल्याङ्कन गर्छन्। जब कसैले सोध्छ, “त्यो सुपरिवेक्षकले परमेश्‍वरमा विश्‍वास गरेको कति भयो?” तब तिनीहरूले जवाफ दिन्छन्, “तीन वर्षभन्दा बढी भयो जस्तो लाग्छ।” तर परमेश्‍वरमा तीन वर्षदेखि विश्‍वास गरेको व्यक्तिले जग समेत बसालेको नहुन सक्छ—के यस्तो व्यक्ति सुपरिवेक्षकका रूपमा भरपर्दो हुन सक्छ? लापरवाह मानिसहरूले यो कुरा छर्लङ्ग देख्‍नै सक्दैनन्। त्यसकारण तिनीहरूको बोली सधैँ “मोटामोटी,” “सम्भवतः,” “सायद,” “हुन सक्छ,” र “जस्तो लाग्छ” जस्ता शब्दहरूले भरिएको हुन्छ; तिनीहरूले कहिल्यै सटीक शब्दहरू प्रयोग गर्दैनन्। जब कसैले सोध्छ, “के उसले परमेश्‍वरमा विश्‍वास गर्दा कहिल्यै अगुवाका रूपमा सेवा गरेको छ?” तब तिनीहरूले जवाफ दिन्छन्, “गरेको छैन जस्तो लाग्छ, किनभने मैले उसले यो कुरा उल्लेख गरेको सुनेको छैन।” हेर् त, तिनीहरूले कुनै पनि कुरालाई कहिल्यै सूक्ष्म रूपमा लिँदैनन्। यदि तैँले तिनीहरूलाई विवरणहरूका लागि दबाब दिइस् भने, तिनीहरू केवल भावना र छापमा भर पर्छन्। तिनीहरूले “म तुरुन्तै गएर सोध्छु र पुष्टि गर्छु” भनेर भन्दैनन्। तिनीहरूले त्यसलाई सूक्ष्मतापूर्वक लिँदैनन्। हरेक कुरामा, तिनीहरूले “मोटामोटी रूपमा ठीक” वा “लगभग मिले” सम्म ठीकै छ भनी ठान्छन्। कतिपय मानिसहरूले यसो भन्छन्, “किन यति सावधान भएर जिउने?” एक हिसाबमा यो कुरा साँचो भए तापनि—दैहिक जीवनसँग सम्बन्धित मामलाहरूका लागि, तँ अलि हचुवा हुन सक्छस्—जब मण्डलीका कामको कुरा आउँछ, तँ हचुवा हुन मिल्दैन। काममा हचुवा हुँदा त्यसले त्यो कामको परिणामलाई असर गर्छ। कुनै पनि काममा राम्रा परिणामहरू विशिष्ट योजना, प्रबन्ध, अनुगमन, सुपरिवेक्षण र आग्रहको कारणले मात्रै हासिल हुन्छ। यदि कार्यहरू मोटामोटी, हडबड तरिकाले गरिन्छ भने, कुनै पनि कामले कहिल्यै परिणाम दिन सक्दैन। त्यसकारण, लापरवाहीपन मानवताको एउटा अवगुण हो, र यस्ता लापरवाह मानिसहरू महत्त्वपूर्ण कामका लागि योग्य हुँदैनन्; विशेष गरी, तिनीहरू अगुवा र कामदारहरूको काम गर्न योग्य हुँदैनन्। मामला जेसुकै भए पनि, यस्ता मानिसहरूले केवल मोटामोटी रूपरेखा मात्रै सुन्छन् र त्यसपछि आफूले बुझेको छु भन्‍ने अनुमान गर्छन्। उदाहरणका लागि, मण्डलीहरू स्थापना गर्ने काममा, कसरी मण्डली स्थापना गर्ने, एउटा मण्डली स्थापना गर्न कति जना मानिसहरू चाहिन्छ, कति वटा मण्डलीले एउटा इलाका बनाउँछ, कति वटा इलाकाले एउटा क्षेत्र बनाउँछ—परमेश्‍वरको घरको कामका प्रबन्धमा यी सबैका लागि विशिष्ट नियमहरू छन्, साथै विशेष परिस्थितिहरूका लागि पनि अतिरिक्त विशिष्ट नियमहरू छन्। तर, लापरवाह मानिसहरूले न त यी नियमहरूको खोजी गर्छन् न त तीबारे जान्ने प्रयास नै गर्छन्, तैपनि अझै पनि कसरी अघि बढ्ने भनी थाहा भएको दाबी गर्छन्। विवरणहरू प्रदान गर्न लगाउँदा समेत, तिनीहरूले यस्तो जवाफ दिन्छन्, “यो त मण्डलीहरू स्थापना गर्नु मात्रै हो। एक निश्चित सङ्ख्यामा मानिसहरू भएपछि, स्थापना हुन्छ।” तर जब “यसलाई निश्‍चित रूपमा कसरी स्थापना गर्नुपर्छ?” भनेर सोधिन्छ, तब तिनीहरूलाई थाहा हुँदैन र तिनीहरूले विवरणहरू प्रदान गर्न सक्दैनन्। यदि तिनीहरू नयाँ अगुवा हुन् र तिनीहरूलाई अझै मण्डली कसरी स्थापना गर्ने भनी थाहा छैन भने, त्यो बुझ्न सकिन्छ। समस्या के हो भने तिनीहरूलाई थाहा हुँदैन तर तिनीहरू यसबारे सावधान पनि हुँदैनन्, र तिनीहरूले यसको अध्ययन पनि गर्दैनन्, र खोजी पनि गर्दैनन्। के यस्ता मानिसहरूले मण्डलीको काम राम्ररी गर्न सक्छन्? (सक्दैनन्।) यस्ता मानिसहरूका लागि, हामीसँग एउटा मात्रै शब्द छ—“छोडिहाल्!” तिनीहरू अगुवाइको कामका लागि योग्य हुँदैनन्। मानिसहरू समावेश हुने कामभन्दा अरू कुनै पनि काम जटिल हुँदैन। यदि तँसँग सतर्क र जिम्मेवार हृदयको कमी छ, र तेरो काम हचुवाको भरमा हुन्छ र सावधानीपूर्वक हुँदैन भने, तेरो क्षमता जतिसुकै राम्रो भए पनि, तँ अझै पनि त्यस भूमिकाका लागि योग्य हुनेछैनस्। धेरै लापरवाह हुनु, हरेक कुरा मोटामोटी रूपमा मात्रै गर्नु, रूपरेखामा मात्रै ध्यान केन्द्रित गर्नु, केवल औपचारिकता पूरा गर्नमा मात्रै ध्यान केन्द्रित गर्नु, विवरणहरूमा ध्यान केन्द्रित नगर्नु, कुराहरूलाई सूक्ष्मतापूर्वक लिन नजान्नु—यी सबैको अर्थ तँ अगुवा र कामदारहरूको कामका लागि बिलकुलै योग्य छैनस् भन्‍ने हुन्छ। बुझिस्? (बुझेँ।)

लापरवाही मानवताको एउटा अवगुण हो। त्यसोभए, कामहरू गर्दा होसियार र गम्भीर हुनु, साथै मुख्य, महत्त्वपूर्ण बुँदाहरूलाई बोध गर्न सक्नु, समस्याहरू कहाँ छन् भनी पहिचान गर्न सक्नु र समस्याहरूको सारलाई छर्लङ्ग देख्न सक्नु—के यो मानवताको गुण हो? (हो।) होसियार मानिसहरूको काम गर्ने मनोवृत्ति एकदमै उचित हुन्छ; तिनीहरू काम गर्दा एकदमै होसियार र इमानदार हुन्छन्, तिनीहरूले आफूलाई शान्त पार्न सक्छन् र हतार गर्दैनन्—यो मानवताको गुण हो। मानवताको यो गुण भएको व्यक्तिले पूर्णकालीन काम गर्न सक्ने भए तापनि, यदि ऊ कामकुरा गर्नमा धेरै सुस्त छ र कामसम्बन्धी उसको दक्षता उच्च छैन भने, परिणामहरू त्यति राम्रो हुनेछैन। यसमा के समावेश हुन्छ? यसमा क्षमता समावेश हुन्छ, जुन जन्मजात अवस्थाहरूमध्येको एक हो। के तँलाई होसियार हुने जोकोहीले पनि राम्रो काम गर्न सक्छ भन्‍ने लाग्छ? यो दृष्टिकोण गलत छ। कतिपय मानिसहरू काम गर्दा यति धेरै होसियार हुन्छन् कि तिनीहरू अलिक अत्तालिन्छन्। उदाहरणका लागि, तरकारी धुँदा, तिनीहरूले पातको अगाडिको भाग धुन्छन्, त्यसपछि पछाडिको भाग धुन्छन्, हरेक पहेँलो पात हटाउँछन्, र किराले खाएको हरेक प्वाल काटेर फाल्छन्, र तरकारीहरू पूर्ण रूपमा सफा धोइएको छ भनी सुनिश्चित गर्छन्। कामकुरा गर्दा धेरै होसियार हुनु मानवताको गुण हो, तर यदि कुनै व्यक्ति सिद्धान्तनिष्ठ नहुने हदसम्म र अत्यधिक तुच्छ कुराहरू गर्ने हदसम्म होसियार हुन्छ भने, त्यो अनावश्यक र अप्रभावकारी बन्छ। यसले कमजोर क्षमता हुनु, कामहरू पूरा गर्न नसक्नु, र काम वहन गर्न असक्षम हुनुलाई सङ्केत गर्छ। काम गर्दा होसियार हुने कतिपय मानिसहरूले सिद्धान्तहरू बोध गर्छन्, मुख्य, महत्त्वपूर्ण बुँदाहरू बोध गर्छन्, छिटो र फुर्तिलो ढङ्गले काम गर्छन्, तुरुन्तै निर्णय गर्छन्, र समस्याहरूलाई तुरुन्तै समाधान गर्न सक्छन्—यो राम्रो क्षमता हुनु हो। काम गर्दा होसियार हुनु भनेको काममा दक्ष हुनु होइन, न त यो काममा राम्रा परिणामहरू हासिल गर्नु बराबर नै हो। यसको अर्थ धैर्यतापूर्वक ध्यान केन्द्रित गर्न सक्नु, शान्त हुनु, हतार नगर्नु, र आडम्बरी नहुनु, र बेपरवाह नहुनु मात्रै हो। बढीमा, यो मानवताको गुण मात्रै हो, र यो राम्रो क्षमताको स्तरसम्म पुग्दैन। कतिपय मानिसहरू कामकुरा गर्दा एकदमै होसियार हुन्छन्, र तिनीहरू एकदमै इमानदार, न हतार गर्ने न त आत्तिने, र एकदमै शान्त देखिन्छन्। तर, तिनीहरू मामलाहरूलाई सम्हाल्नमा अदक्ष हुन्छन्, र महत्त्व र अत्यावश्यकताका आधारमा कुराहरूलाई प्राथमिकता दिन सक्दैनन्। तिनीहरू कुनै महत्त्वहीन काममा अल्झन्छन् र अनन्तसम्म त्यसमा काम गर्छन्, जसले गर्दा अरूलाई चिन्ता र दिक्क लाग्छ, र तिनीहरूलाई जोडले लात्ती हान्न मन लाग्छ। तिनीहरू एकदमै ढिलो काम गर्छन्, र तिनीहरूमा अलिकति पनि दक्षता हुँदैन—तिनीहरू केवल केही न कामका हुन्! सामान्य रूपमा बाँच्ने क्षमता भएको व्यक्तिले तिनीहरूभन्दा दश वा बीस गुणा छिटो काम गर्छ। तिनीहरू एकदमै ढिलो काम गर्छन्, र तिनीहरूले जति धेरै काम गरे पनि, तिनीहरूले कुनै विधि भेट्टाउन सक्दैनन्, सिद्धान्तहरू भेट्टाउन सक्दैनन्, तिनीहरूसँग कुनै सीप हुँदैन, र तिनीहरूमा दक्षताको कमी हुन्छ। एक घण्टा लाग्‍ने काममा तिनीहरूले पूरै एक दिन लगाउन सक्छन्, एक दिन लाग्‍ने काममा तिनीहरूले पाँच दिन लगाउन सक्छन्, र पाँच दिन लाग्‍ने काममा तिनीहरूले दश दिन लगाउन सक्छन्, जसले गर्दा तिनीहरूलाई हेर्दा तँलाई रिस र झिजो दुवै लाग्छ। कतिपय महिलाहरू मामलाहरूलाई सम्हाल्नमा सुस्त हुन्छन्। आफू छिट्टै केही कामका लागि बाहिर जानुपर्छ भन्‍ने राम्ररी थाहा भए पनि, तिनीहरू आफ्नो कपाल धुन जिद्दी गर्छन्। कपाल धुँदा, तिनीहरूले कुनै विधि भेट्टाउन सक्दैनन्। आफ्नो सबै कपाल एकैचोटि धुनुको सट्टा, तिनीहरू त्यसलाई एक-एक त्यान्द्रो गरेर धुन्छन्, र आधा घण्टापछि पनि तिनीहरूले धोएर सिध्याएका हुँदैनन्। के तिनीहरू पागल होइनन् र? कपाल धोएको कारणले, तिनीहरूले गर्नुपर्ने कामहरूमा ढिलाइ गर्छन्। मामलाहरू जति जरुरी हुन्छन्, तिनीहरूलाई त्यति नै कम अत्यावश्यकता महसुस हुन्छ, र तिनीहरू ती महत्त्वहीन मामलाहरूलाई सम्हाल्नमा समेत ध्यान केन्द्रित गर्छन्, र चिन्तित वा तनावग्रस्त महसुस नगरी महत्त्वपूर्ण कुराहरूमा ढिलाइ गर्छन्। यदि तैँले तिनीहरूलाई कर गरिस् भने, तिनीहरूसँग बहानाहरूको थुप्रो नै हुन्छ: “मैले गर्नुपर्ने यी कामहरूलाई नगरीकन कसरी छोड्न सक्छु र?” जब तैँले यस्ता मानिसहरूलाई देख्छस्, तब तैँले मनमा के सोच्छस्? तँलाई तिनीहरूलाई जोडले लात्ती हान्न मन लाग्छ। के यस्ता मानिसहरू लात्ती खान लायक हुँदैनन् र? (हुन्छन्।) यस्ता मानिसहरूका हकमा, यदि गर्नुपर्ने काम छ भने पनि, तिनीहरूलाई त्यो काम गराउनु आवश्यक हुँदैन। तिनीहरू एकदमै सुस्त गतिमा काम गर्छन् र एकदमै अयोग्य हुन्छन्! जब तिमीहरूले यसरी शङ्खेकिराको गतिमा काम गर्ने मानिसहरूलाई देख्छौ, तब के तिमीहरूलाई चिन्ता लाग्छ? (लाग्छ।) तिनीहरू भन्छन्, “म आफ्नो काममा होसियार छु!” म भन्छु, “तेरो होसियारीको के काम? अरू पनि तँभन्दा कम होसियार त छैनन्, तर तिनीहरूले तैँले भन्दा धेरै काम गर्छन् र अझै राम्ररी गर्छन्। के तेरो होसियारीले परिणामहरू हासिल गर्न सक्छ? मुख्य कुरा यही हो। यदि तँ कामकुरा गर्दा होसियार हुन्छस् र तैँले दक्षता र राम्रा परिणामहरू पनि हासिल गर्छस् भने, त्यो होसियारीको मूल्य हुन्छ। तर यदि तँ कामकुरा गर्दा होसियार मात्रै हुन्छस् र अन्तमा न परिणाम हासिल गर्छस् न त दक्षता नै भने, के त्यो उपयोगी हुन्छ? त्यो बेकम्मा हुन्छ!” कतिपय मानिसहरू लुगा सिलाउनमा अत्यन्तै होसियार हुन्छन्, तर तिनीहरूले कहिल्यै सही नाप लिन सक्दैनन्। तिनीहरूले लुगा लगाउने व्यक्तिलाई त्यो सुहाउँछ कि सुहाउँदैन भनेर सही रूपमा लेखाजोखा गर्न सक्दैनन्, बाहुला धेरै लामो छ कि धेरै छोटो छ, वा लुगा धेरै कसिलो छ कि धेरै खुकुलो छ भनेर तिनीहरूले भन्‍न सक्दैनन्, तिनीहरूलाई बाहुलाको मानक चौडाइ थाहा हुँदैन, र कलर उपयुक्त छ कि छैन भनेर तिनीहरूलाई थाहा हुँदैन। यस्ता मानिसहरूले सिलाएका लुगाहरू निश्चय नै मानकअनुरूप हुनेछैनन्। यदि कोही होसियार र सिद्धान्तनिष्ठ दुवै छ भने, यो साँच्चै नै मानवताको गुण हो। तर यदि कोही होसियार मात्रै छ र ऊसँग कुनै सिद्धान्त छैन, उसले मुख्य बुँदाहरू बोध गर्न सक्दैन, र सधैँ सानातिना मामलाहरूमा बबाल मच्चाउँछ र निरर्थक रूपमा तिनमा चिन्तन गर्छ भने, यो दिक्कलाग्दो कुरा हो। “होसियार” भन्‍ने शब्दलाई धेरैजसो मानिसहरूले सामान्यतया सकारात्मक शब्द मान्छन्, तर होसियारीका सबै उदाहरणहरू गुण हुँदैनन्। यो परिस्थितिमा भर पर्छ। कतिपय मानिसहरू कुनै सिद्धान्तविना अन्धाधुन्ध रूपमा होसियार हुन्छन्। यो होसियारी नभई अत्तालिनु र मुख्य बुँदाहरू बोध गर्न नसक्नु हो; यसले कमजोर क्षमतालाई सङ्केत गर्छ, र यो कामकुरा गर्ने सीप भेट्टाउन नसक्नु र सिद्धान्तहरू बोध गर्न नसक्नु हो। त्यसकारण, मेरो दृष्टिकोणमा, होसियारी एउटा प्रकटीकरण वा काम गर्ने तरिकाका रूपमा मानवताको गुण भए पनि, तैँले व्यक्तिको क्षमतालाई पनि हेर्नुपर्छ। यदि क्षमतालाई ध्यानमा राखिएन भने, काम गर्दा होसियार मनोवृत्ति हुनु पनि राम्रो नै हो। यदि कसैसँग क्षमता र कामकुरामा दक्षता दुवै छ, र उसले सिद्धान्तहरूको पालना गर्न सक्छ, र त्यसमाथि ऊ होसियार पनि छ भने, यो होसियारी साँच्चै नै सुनमा सुगन्ध हो र साँचो रूपमा मानवताको गुण हो।

अर्को प्रकटीकरणबारे कुरा गरौँ: देखाउन मन पराउनु। यो कुन किसिमको समस्याअन्तर्गत पर्छ? (भ्रष्ट स्वभाव।) उदाहरणका लागि, कतिपय मानिसहरू एकदमै छिटो टाइप गर्छन्। आफूसँग यो सामर्थ्य छ भनी अरूलाई थाहा दिनका लागि, तिनीहरूले जानाजानी किबोर्डलाई एकदमै ठूलो आवाजमा थिच्छन्, मानौँ तिनीहरू यसो भन्न खोज्दैछन्, “मेरो टाइपिङको लय मात्रै सुन त, अनि तिमीले म कति छिटो टाइप गर्छु भन्‍ने थाहा पाउनेछौ!” कतिपय मानिसहरू विश्वविद्यालयका स्नातकहरू हुन्छन्, त्यसकारण तिनीहरूलाई यस्ता कुराहरू भन्‍ने बानी हुन्छ, “हामी विश्वविद्यालयमा हुँदा,” “हाम्रा विश्वविद्यालयका प्राध्यापकहरू,” “हाम्रो विश्वविद्यालयको परिसर,” र यस्तै अन्य कुराहरू। यो कस्तो किसिमको प्रकटीकरण हो? (देखावटीपन।) यसलाई देखावटीपन भनिन्छ। कतिपय मानिसहरूले नयाँ गाडी किन्छन् र त्यो उच्च-स्तरीय प्रख्यात ब्रान्डको हो भनी अरूलाई थाहा हुँदैन कि भनेर डराउँछन्। गाडीबाट ओर्लिएपछि, तिनीहरू त्यहाँबाट जाँदैनन् बरु एक क्षणमा झ्यालमा औँलाको छाप छ कि भनेर हेर्छन्, र अर्को क्षणमा गाडीको रङमा कोतरिएको छ कि भनेर जाँच्छन्। तिनीहरू किन गाडीको वरिपरि घुमिरहन्छन्? तिनीहरू त्यो गाडी तिनीहरूको हो भनी अरूलाई थाहा दिनका लागि मात्रै यस्तो गर्छन्। यो कस्तो किसिमको प्रकटीकरण हो? (देखावटीपन।) कतिपय मानिसहरूसँग उच्च-स्तरीय फोन हुन्छ। अरूले त्यो देखून् भनेर, फोनमा चार्ज नहुँदा पनि, तिनीहरू फोनमा कुरा गरेजस्तो गर्छन्। यसलाई के भनिन्छ? (देखावटीपन।) तिनीहरू किन देखावटी गर्छन्? के यहाँ अभिमानले काम गरिरहेको हुँदैन र? कतिपय मानिसहरूले मल्स्याप्रोको रौँको कोट लगाउँछन्, र एकदमै न्यानो कोठाभित्र पसेपछि पनि, तिनीहरूले त्यो फुकाल्दैनन्। जब कसैले तिनीहरूलाई “के तिमीलाई गर्मी भएको छैन?” भनेर सोध्छ, तब तिनीहरूले जवाफ दिन्छन्, “छैन। मैले मल्स्याप्रोको रौँको कोट लगाएको छु—यो एकदमै न्यानो हुन्छ!” तिनीहरूले अरूलाई यसबारे केही पनि थाहा छैन भनी मानिलिन्छन्! त्यो फुकाल्दा, तिनीहरूले त्यसको लेबल देखाउनै पर्छ, र मानिसहरूलाई यसो भन्दै देखाउँदै हिँड्छन्: “यो कोट मल्स्याप्रोको रौँको मात्रै होइन, यो त यस्तो-यस्तो, एउटा उच्च-स्तरीय डिजाइनर ब्रान्डको पनि हो। तिमीलाई त यो थाहा पनि छैन!” यदि अरूलाई थाहा छैन भने, तैँले किन देखावा गरिरहेको छस् त? के त्यो व्यर्थमा देखाउनु होइन र? कतिपय मानिसहरू आफूलाई त मसामु प्रदर्शनसमेत धाक गर्छन्, र भन्छन्, “तपाईँले हाँसको भुवाको ज्याकेट लगाउनुभएको छ? तपाईँले मल्स्याप्रोको रौँको कोट लगाउनुपर्छ—त्यो एकदमै न्यानो हुन्छ!” म भन्छु, “त्यो न्यानो त हुन्छ, तर त्यो कोट एकदमै गह्रौँ हुन्छ!” तिनीहरू मल्स्याप्रोको रौँको कोट लगाउँछन् र आफूलाई मेरो अगाडि प्रदर्शनसमेत गर्छन्। मलाई भन, के यसरी देखाउन मन पराउने मानिसहरू सतही हुँदैनन् र? तिनीहरूको मानवताको हिसाबमा, तिनीहरूमा दुईवटा समस्याहरू हुन्छन्। एउटा त तिनीहरू निकै सतही हुन्छन्। जब तिनीहरूले खाने खाना, तिनीहरूले लगाउने लुगा, र तिनीहरूले प्रयोग गर्ने वस्तुहरू जस्ता बाहिरी सम्पत्ति र भौतिक वस्तुहरूको कुरा आउँछ, तब तिनीहरूले ती सबैको देखावा गर्न चाहन्छन्। तिनीहरूले देखावा गर्ने चाहनालाई दबाउन सक्दैनन् र सधैँ यी कुराहरू अरूलाई देखाउन चाहन्छन्, र तिनीहरूले लगाउने लुगा र प्रयोग गर्ने कुराहरू सबै उच्च-स्तरीय र असाधारण छन् भनी अरूलाई थाहा दिन चाहन्छन्। अरूलाई थाहा भएर के हुन्छ र? अरूले त्यो देखेर तिनीहरूबारे उच्च सोच नराखे पनि, तिनीहरूले त्यसलाई देखाइरहन्छन्। के यो सतही कुरा होइन र? (हो।) तिनीहरू सतही र केटाकेटी स्वभावका हुन्छन्—देखावा गर्न मन पराउने मानिसहरूको अर्को समस्या यही हो। मलाई भन, त्यसरी देखावा गरेर तिनीहरूले के पाउन सक्छन्? के यो केवल आफ्नो उपस्थिति महसुस गराउनका लागि हो? के यो जरुरी छ? के यो अनावश्यक छैन र? (छ।) सन् १९८० र १९९० को दशकमा, यदि कसैको छालाको जुत्ताको सोल एकनासले खिइएन भने, तिनीहरूले त्यसमा फलामको पाता ठोक्थे, जसले गर्दा हिँड्दा ठूलो आवाज आउँथ्यो। कतिपय मानिसहरूले त आफूसँग एक जोर छालाको जुत्ता छ भनी अरूलाई थाहा दिनका लागि मात्रै, लगाउनुभन्दा पहिले नै नयाँ छालाको जुत्तामा फलामको पाता ठोक्थे। यसले तिनीहरूलाई आत्मविश्वास दिन्थ्यो र आनन्दको अनुभूति गराउँथ्यो। तिनीहरूले यस्तो विश्वास गर्थे, “अरूको ध्यान पाउनु राम्रो कुरा हो। यसले मसँग आकर्षण छ र मेरो अस्तित्व प्रमाणित भएको छ भन्‍ने कुरा प्रमाणित गर्छ। त्यसकारण, मैले मेरा खुबीहरू, बलिया पक्षहरू, र मसँग भएका राम्रा कुराहरू सबैसँग बाँड्नुपर्छ।” के यो साँच्चै बाँड्नु हो? यसलाई धाक लगाउनु भनिन्छ। के यो संसारमा धाक लगाउन मन पराउने धेरै मानिसहरू छैनन् र? (छन्।) मानिसहरू सबैले यो एकदमै सामान्य कुरा हो भनी सोच्छन्, होइन र? त्यस्ता मानिसहरूलाई कसैले पनि तिरस्कार गर्दैन, न त कसैले तिनीहरूलाई अनौठो नजरले नै हेर्छ, किनभने संसार सबै किसिमका भौतिक र मौद्रिक सुखसयल, र हैसियतको सुखसयलमा लिप्त हुने मानिसहरूले भरिएको छ। त्यसकारण, यो संसारले यी कुराहरूलाई महिमा दिन्छ। परमेश्‍वरको घरमा, यस्ता मानिसहरूले अरूलाई घिन र हेय महसुस गराउँछन्। किन? परमेश्‍वरमा विश्‍वास गर्नेहरूले जग बसाल्ने सुरुवातदेखि लिएर बिस्तारै सत्यता र मानिस हुनुको मूल्य र अर्थ बुझ्दै जाँदा, भौतिक सुखसयल र संसारका केही सतही कुराहरूको कम वास्ता गर्न थाल्छन्। बाहिरी सम्पत्तिहरू पछ्याउने तिनीहरूको भित्री जोस घट्छ, तिनीहरूको पछ्याइका लक्ष्य र दिशाहरू परिवर्तन हुन्छन्, र तिनीहरूको भित्री संसारका आवश्यकताहरू फरक हुन्छन्। तिनीहरूले भौतिक आवश्यकताहरूप्रति फरक दृष्टिकोण विकास गर्छन्, र त्यस्ता कुराहरू सबै रित्ता छन् र तिनले तिनीहरूको हृदयका आवश्यकताहरूलाई पूरा गर्न सक्दैनन् भन्‍ने महसुस गर्छन्। त्यसकारण, सबै किसिमका कुराहरूको देखावा गर्ने र धाक लगाउने तिनीहरूको प्रवृत्ति कम हुन्छ। परमेश्‍वरका विश्‍वासीहरूले बढीमा के-कस्ता कुराहरूको देखावा गर्न वा धाक लगाउन सक्छन्? तिनीहरूले आफ्ना सीप वा सामर्थ्यहरू जस्ता कुराहरूको धाक लगाउन सक्छन्। उदाहरणका लागि, गाउन मन पराउने कतिपय मानिसहरू सधैँ अरूले आफ्नो आवाज सुनून् भन्‍ने चाहन्छन्। तिनीहरूले यसो भन्छन्, “मेरो आवाज कति राम्रो छ, सुन त!” तिनीहरूलाई अरूले आफू राम्रो गाउँछु भन्‍ने थाहा पाउँदैनन् कि भन्‍ने डर हुन्छ, र तिनीहरू यस कुरामा निरन्तर आफ्नो देखावा गर्न चाहन्छन्। सारांशमा, देखावा गर्न मन पराउनु मानवताको अवगुण हो। यो मानवतामा भएको अपरिपक्वता, केटाकेटीपन, र सतहीपनको प्रकटीकरण हो। जब मानिसहरूले केही शब्द र धर्मसिद्धान्तहरू मात्रै बुझ्छन् र तिनीहरूले साँचो रूपमा सत्यता प्राप्त गरेका वा सत्यता वास्तविकतामा प्रवेश गरेका हुँदैनन्, तब तिनीहरूले देखावा गर्न मन पराउने त्रुटि प्रदर्शन गर्ने सम्भावना धेरै हुन्छ, र मानवताको यो अवगुणलाई जित्न सजिलो हुँदैन। किनभने, मानिसहरूले सत्यता प्राप्त गर्नुभन्दा पहिले, तिनीहरूले देखावा गर्न र धाक लगाउन सक्‍ने कुराहरू नै जिउनका लागि तिनीहरूको पूँजी र आत्म-आश्वासन हुन्। तेरो आत्मआचरणमा तँसँग आत्मविश्‍वास हुन्छ र काम गर्नमा उत्प्रेरणा हुन्छ, किनभने तँ रूप, व्यवहार, सामर्थ्य, शिक्षाको स्तर, योग्यता, वा पेसागत सीपहरू जस्ता कुराहरूमा भर परेर जिउँछस्। त्यसकारण, धेरैजसो मानिसहरूले, फरक-फरक हदसम्म, देखावा गर्न मन पराउने त्रुटि प्रदर्शन गर्छन्, र यसलाई जित्न सजिलो हुँदैन, यसको विरुद्ध विद्रोह गर्न सजिलो हुँदैन। जब मानिसहरूले सत्यता बुझ्छन् र तिनीहरू सत्यता वास्तविकतामा प्रवेश गर्छन्, तिनीहरूसँग निश्‍चित कद हुन्छ, र तिनीहरूले सत्यतासँग असम्बन्धित कुराहरूको कम वास्ता गर्छन्, तब तिनीहरूले देखावा गर्नु वा धाक लगाउनु आवश्यक छैन, र यी कुराहरूले व्यक्तिमा मानवता छ भन्‍ने कुराको प्रतिनिधित्व गर्दैन, न त व्यक्तिसँग कद छ भन्‍ने कुराको नै प्रतिनिधित्व गर्छ; र अवश्य नै, त्योभन्दा बढी, त्यसले व्यक्तिले मुक्ति पाएको छ वा ऊ सत्यता र परमेश्‍वरमा समर्पित हुन सक्छ भन्‍ने कुरालाई प्रतिनिधित्व गर्दैन। त्यसकारण, पहिले देखावा गर्न मन पराउने कतिपय मानिसहरूले सत्यता बुझ्दै र सत्यता वास्तविकतामा प्रवेश गर्दै जाँदा, तिनीहरूको यो चाहना बिस्तारै फिका हुँदै जान्छ, र मानवताको यो अवगुणलाई अजानमै जितिन्छ र यो हराएर जान्छ। उदाहरणका लागि, अलिकति महँगो टिसर्ट लगाएको कुनै व्यक्तिलाई लिऔँ। जब त्यो गल्तीले अलिकति फोहोर हुन्छ, तब ऊ एकदमै चिन्तित हुन्छ। अर्को व्यक्तिले उसलाई भन्छ, “तिमी किन यति धेरै चिन्तित भएको? तिमीले त्यसलाई धोयौ भने सफा हुँदैन र?” उसले जवाफ दिन्छ, “के तिमीलाई यो सर्ट २०० युआनमा किनेको हो भन्ने कुरा थाहा छ?” उसले अरूलाई थाहा दिनका लागि त्यसको मूल्य उल्लेख गर्नमा जोड दिन्छ; त्यसपछि मात्रै उसलाई सन्तुष्टि महसुस हुन्छ। यदि त्यो व्यक्तिले सत्यता बुझ्छ भने, उसले फेरि त्यस्ता मामलाहरूको सामना गर्दा तिनलाई सही रूपमा लिन सक्छ। उसले मूल्य उल्लेख गर्नेछैन, र यस बिन्दुमा, उसको अभिमान केही हदसम्म नियन्त्रित हुनेछ। के यसले उसको मानवता तुलनात्मक रूपमा परिपक्व भएको छ र अब त्यति सतही वा केटाकेटी स्वभावको छैन भन्‍ने देखाउँदैन र? (देखाउँछ।) उसको देखावा गर्न मन पराउने बानी, उसको मानवताको यो अवगुणलाई, यसरी जितिनेछ।

अर्को प्रकटीकरण गरिबलाई घृणा गर्नु र धनीको पक्ष लिनु हो। कतिपय मानिसहरूले जब कुनै धनी व्यक्तिलाई देख्छन्, तब तुरुन्तै यस्ता कुराहरू भन्दै उसको चापलुसी गर्न थाल्छन्, “तपाईँको अनुहारको छाला कति राम्रो छ। तपाईँ कति राम्रो देखिनुहुन्छ। तपाईँ यति कुलीन हुनुहुन्छ, तपाईँको थुक पनि हामी गरिब मानिसहरूभन्दा मूल्यवान् छ!” धनी मानिसहरू र पद र हैसियत भएकाहरूसँग बोल्दा, तिनीहरू विशेष गरी नरम हुन्छन्। तर जब तिनीहरूले कुनै किसानलाई देख्छन्, तब तिनीहरू सधैँ उसको खिल्ली उडाउन चाहन्छन्, र तिनीहरूका शब्दहरूले उसलाई प्रत्यक्ष वा अप्रत्यक्ष रूपमा तुच्छ देखाउँछन्। गरिब र धनीप्रतिको तिनीहरूको मनोवृत्ति पूर्ण रूपमा फरक हुन्छ। तिनीहरू धनीहरूको आवश्यकता पूरा गर्न इच्छुक हुन्छन्, यहाँसम्म कि स्वेच्छाले तिनीहरूको दास बन्न पनि तयार हुन्छन्। तर गरिबहरूको हकमा, कुरा फरक हुन्छ—जब गरिबहरूले कठिनाइहरूको सामना गर्छन् र मद्दत माग्छन्, तब तिनीहरूले वास्ता गर्दैनन्। निम्न पद र निम्न सामाजिक हैसियत भएका मानिसहरूप्रतिको तिनीहरूको व्यवहार उच्च सामाजिक हैसियत भएकाहरूप्रतिको भन्दा पूर्ण रूपमा फरक हुन्छ। गरिबलाई घृणा गर्नु र धनीको पक्ष लिनु भनेको यही हो। यो कस्तो किसिमको समस्या हो? (मानवताको अवगुण।) के यो मानवताको अवगुण हो? यो मानवताभित्रको कस्तो किसिमको समस्या हो? (नीच चरित्र हुनु।) यो मानवताभित्रको चरित्रको समस्या हो—नीच चरित्र हुनु। जब तिनीहरूले धनी मानिसहरूलाई देख्छन्, तब तिनीहरूले अत्यधिक दासतापूर्ण व्यवहार गर्दै, आज्ञाकारी सेवकहरू बन्छन्। जब तिनीहरूले गरिब मानिसहरूलाई देख्छन्, तब तिनीहरू आफू मालिक भएजस्तो व्यवहार गर्न चाहन्छन्। तिनीहरू कस्ता किसिमका जन्तुहरू हुन्? मानिसहरूलाई यसरी व्यवहार गर्दा यसले तिनीहरूमा कुनै सिद्धान्त छैन भन्‍ने देखाउँछ! गरिब मानिसहरूसँग पैसा मात्रै अलिक कम हुन्छ र तिनीहरूको जिउने अवस्था अलिकति कमजोर हुन्छ—तिनीहरूले तँलाई कसरी चिढ्याएका छन् र? के गरिब मानिसहरूको मानवता अवश्यै खराब नै हुन्छ भन्‍ने छ र? के धनी मानिसहरूको मानवता अवश्यै असल नै हुन्छ भन्‍ने छ र? के गरिबलाई घृणा गर्ने र धनीको पक्ष लिने मानिसहरूले अरूलाई सत्यता सिद्धान्तहरूका आधारमा नाप्छन् र हेर्छन्? स्पष्ट रूपमै त्यसो गर्दैनन्। तिनीहरूले जोसँग पैसा छ ऊ कुलीन र महान् हुन्छ, र जो गरिब छ ऊ तुच्छ र निम्न हुन्छ भन्‍ने विश्‍वास गर्छन्। मानिसहरूलाई नाप्ने तिनीहरूको मानक पैसा हो। के यस्ता मानिसहरू असल मानिसहरू हुन्? तिनीहरूको मानवता कस्तो हुन्छ? (तिनीहरूको मानवता खराब हुन्छ।) जब तिनीहरूले कुनै धनी व्यक्तिलाई देख्छन्, तब तिनीहरू चापलुसी गर्दै मुस्कुराउँछन्; जब तिनीहरूले कुनै गरिब व्यक्तिलाई देख्छन्, तब तिनीहरूको अनुहार तुरुन्तै अँध्यारो हुन्छ—तिनीहरूको अनुहार कति छिटो परिवर्तन हुन्छ! तिनीहरू धनी व्यक्तिको लागि दिशा-पिसाब गर्ने भाँडो बोक्न समेत इच्छुक हुन्छन्, तर गरिब व्यक्तिका लागि एक गिलास पानी खन्याउन समेत अनिच्छुक हुन्छन्। तिनीहरू कस्ता किसिमका जन्तुहरू हुन्? के तिनीहरू नीच चरित्रका होइनन् र? (हुन्।) के यस्ता मानिसहरू अगुवा हुनु राम्रो हो? (होइन।) किन होइन? कुन-कुन हिसाबमा तिनीहरू अगुवाहरूको भूमिकाका लागि अयोग्य हुन्छन्? (तिनीहरूले मानिसहरूलाई व्यवहार गर्ने तरिकामा कुनै सिद्धान्त हुँदैन, र तिनीहरूले मानिसहरूलाई छान्ने र प्रयोग गर्ने कुरा सत्यता सिद्धान्तहरूमा आधारित हुँदैन बरु कसैसँग सामाजिक हैसियत र पैसा छ कि छैन भन्‍ने कुरामा आधारित हुन्छ। यदि तिनीहरू अगुवा बने भने, तिनीहरूले हैसियत र पैसा भएकाहरूलाई प्रवर्धन गर्नेछन्। यदि प्रवर्धन गरिने यी मानिसहरू दुष्ट मानिसहरू हुन् भने, तब दुष्ट मानिसहरूले मण्डलीमा शक्ति हातमा लिनेछन्, र त्यो एउटा विपत्ति हुनेछ।) यस्ता मानिसहरू अगुवा हुन योग्य हुँदैनन्। एक हिसाबमा, तिनीहरू नीच चरित्रका हुन्छन्, र तिनीहरूले गर्ने काममा विवेकको कुनै मानक हुँदैन। अर्को हिसाबमा, यदि तिनीहरूलाई अगुवा बनाइयो भने, तिनीहरूले मण्डलीलाई समाजजस्तै बनाउनेछन्—तिनीहरूले अगुवाइ गर्ने मण्डली एउटा सामाजिक समूह बन्‍नेछ। तिनीहरूले धनी र प्रभावशाली, पद, हैसियत, र सम्पर्क भएका, र समाजमा फस्टाउनेहरूलाई प्रवर्धन गर्दै तिनीहरूलाई टोली अगुवा र सुपरिवेक्षकहरू बनाउनेछन्, जबकि असल मानवता, क्षमता भएका, र सत्यता पछ्याउने तर निम्न सामाजिक हैसियत भएका किसानहरू, गरिब मानिसहरू, र कम शिक्षित र मीठो-मीठो बोल्न नजान्नेहरूलाई खुट्टाले कुल्चिनेछन्। के यसले मण्डलीलाई समाजजस्तै बनाउँदैन र? के फरक हुनेछ र? समाजमा, धनी र हैसियत भएकाहरूकै हातमा शक्ति हुँदैन र? के पद, सम्पर्क, शक्ति, र प्रभाव भएकाहरूले नै समाजका सबै स्तर, क्षेत्र, र समूहहरूमा हैसियत राख्दैनन् र चर्चामा रहँदैनन् र? यदि परमेश्‍वरको घर समाजजस्तै हुन्थ्यो भने, के यो अझै पनि परमेश्‍वरको घर हुनेथ्यो र? यो उप्रान्त परमेश्‍वरको घर हुनेथिएन र यसलाई मण्डली भन्‍न सकिनेथिएन—यो एउटा सामाजिक समूह हुनेथ्यो। गरिबलाई घृणा गर्ने र धनीको पक्ष लिने मानिसहरू अगुवा बन्‍नुको परिणाम ठ्याक्कै यही हो। यस्ता मानिसहरू हैसियत भएको जोकोहीको पनि नोकर बन्छन्। मलाई भन, के नोकरजस्तै कार्य गर्ने मानिसहरूसँग कुनै सिद्धान्त हुन्छ? के तिनीहरूको आत्मआचरणमा कुनै सीमा हुन्छ? (हुँदैन।) यस्ता मानिसहरूको आत्मआचरणमा कुनै सिद्धान्त वा सीमा हुँदैन। खतरनाक वातावरणको सामना गर्दा, तिनीहरू यहूदा बन्‍न सक्छन्। यदि तिनीहरूको देश पतन हुने भयो भने, तिनीहरू देशद्रोही बन्‍नेछन्। यदि तिनीहरू सरकारी अगुवा बने भने, तिनीहरू गद्दार बन्‍नेछन्। तिनीहरू ठ्याक्कै यस्तै किसिमका जन्तुहरू हुन्! त्यसकारण, तिनीहरू अगुवा हुन योग्य हुँदैनन्। किनभने तिनीहरूले वास्तविक काम गर्नेछैनन् र दाजुभाइ-दिदीबहिनीहरूलाई हानि पुऱ्याउनेछन्, र साँचो रूपमा सत्यता पछ्याउने र मानवता भएका सबैलाई खुट्टाले कुल्चिनेछन् जबकि दुष्ट मानवता भएका, समाजमा हैसियत राख्ने र प्रख्यात र प्रभावशालीहरूलाई प्रवर्धन गर्नेछन्; यो त मानिसहरूलाई प्रवर्धन गर्ने परमेश्‍वरको घरका सिद्धान्तहरूको ठीक विपरीत कुरा हो। यदि यस्ता मानिसहरूले परमेश्‍वरको घरमा शासन गरे र शक्ति हातमा लिए भने, के मण्डलीको काम सहज र निर्बाध रूपमा अघि बढ्न सक्छ? (सक्दैन।) यिनीहरूको हातमा मण्डलीको काम र परमेश्‍वरका चुनिएका मानिसहरू बर्बाद हुनेछन्। यी मानिसहरूले एक-अर्कासँग मिलेमतो गर्नेछन्, एक-अर्कालाई प्रयोग गर्नेछन्, र एक-अर्कालाई समर्थन गर्नेछन्। सत्यता पछ्याउने दाजुभाइ-दिदीबहिनीहरूलाई सीमान्तकृत र बहिष्कृत गरिनेछ—तिनीहरूलाई ख समूहमा समेत खटाइन वा निकालिन सक्छ, र तिनीहरूका लागि बाहिर निस्कने कुनै बाटो छोडिनेछैन। के यस्तो हुन सक्दैन र? (सक्छ।) यी मानिसहरूबीचको सम्बन्ध कस्तो हुन्छ? जब तिनीहरू एकसाथ हुन्छन्, तब तिनीहरू एक-अर्कालाई साथी भन्छन्, एक-अर्कालाई अङ्गालो हाल्छन्, र समाजमा आफ्नो गौरवशाली इतिहासबारे धाक लगाउछन्, र तिनीहरूले एक-अर्काका लागि के गर्न सक्छन् भनी कुरा गर्छन् र त्यसपछि अर्कोले तिनीहरूका लागि के गर्न सक्छु भनी सोध्छ, र आपसी रूपमा एक-अर्कालाई प्रयोग गर्छन्। यी मानिसहरू समाजका मानिसहरूभन्दा कसरी फरक हुन्छन् र? जब तिनीहरू एकसाथ हुन्छन्, तब तिनीहरूले परमेश्‍वरको वचन खाने र पिउने गर्दैनन्, सत्यताबारे सङ्गति गर्दैनन्, आफ्नो व्यक्तिगत अनुभवात्मक बुझाइबारे सङ्गति गर्दैनन्, आफूलाई चिन्नेबारे कुरा गर्दैनन्, र आफ्ना भ्रष्ट स्वभावलाई चिरफार गर्दैनन्। बरु, तिनीहरूले समाजमा तिनीहरूका लागि कामहरू कति सफलतापूर्वक भएका छन्, तिनीहरूले गरेका कुन-कुन कुराहरूले तिनीहरूलाई चर्चामा ल्यायो, तिनीहरूको गौरवशाली इतिहास के हो, तिनीहरूले कुन-कुन अधिकारीहरूसँग खानपान गरे, तिनीहरूले कुन-कुन अधिकारीहरूको चापलुसी गरे भन्‍नेबारे मात्रै कुरा गर्छन्—तिनीहरूले यिनै कुराहरू मात्र गर्छन्। के यी मानिसहरू परमेश्‍वरका विश्‍वासीहरू हुन्? तिनीहरू हैसियत, पृष्ठभूमि, क्षमता, र माध्यमहरूलाई लिएर एक-अर्कासँग प्रतिस्पर्धा गर्छन्, जबकि एक-अर्कासँग मिलेमतो र एक-अर्कालाई प्रयोग पनि गर्छन्—तिनीहरूको सम्बन्ध यस्तै हुन्छ। यदि तँ एक साधारण व्यक्ति वा किसान होस् जसले तिनीहरूका लागि केही गर्न सक्दैन भने, तिनीहरूले तँलाई बेकम्मा, पूर्ण रूपमा तिनीहरूको ध्यानको लायक नभएको व्यक्तिका रूपमा हेर्छन्, र तँलाई पाखा लगाउँछन्। तिनीहरू एकसाथ हुँदा के कुरा गर्छन्? तिनीहरूले कुन लुगाको ब्रान्डले नयाँ वस्तु निकालेको छ, कुन नयाँ गाडी बजारमा आएको छ, कसले धेरै क्यारेटको हीरा किन्यो, कसको सम्पत्ति लिलाम भयो, कसको सेयर घट्यो वा बढ्यो, कसको कम्पनी सार्वजनिक भयो, कसले सरकारी अधिकारीहरूको चापलुसी गर्‍यो, कसले कुन गिरोहसँग मिलेमतो गर्‍यो, कसले कुनै काम गराउन कति उपहार दियो र कति पैसा खर्च गर्‍यो भन्‍नेबारे छलफल गर्छन्—यी सबै यिनै कुराहरू हुन्। मलाई भन, के यो घिनलाग्दो छैन र? यदि तिनीहरू सधैँ मण्डलीमा यी कुराहरूबारे कुरा गरिरहन्छन् भने, के मण्डली जीवन र मण्डलीको काम तिनीहरूद्वारा बिथोलिने र बर्बाद हुने हुँदैन र? मलाई भन, के यस्ता मानिसहरूलाई अगुवाका रूपमा छान्‍न सकिन्छ? (सकिँदैन।) तिनीहरू अवसरवादीहरू हुन्। जब तिमीहरूले मण्डलीमा यस्ता मानिसहरूलाई पत्ता लगाउँछौ, तब तिमीहरूले तिनीहरूलाई खुलासा गर्नुपर्छ र तिनीहरूलाई पखालेर खेदाउनुपर्छ—परमेश्‍वरको घरले यस्ता मानिसहरूलाई राख्दैन। परमेश्‍वरको घरमा अवसरवादीहरू केवल अल्याङटल्याङ गर्न र छलेर आशिष्‌हरू लिनका लागि मात्रै हुन्छन्। तिनीहरूले सत्यतालाई पटक्कै स्वीकार गर्दैनन् र कुनै पनि सकारात्मक कुराहरूलाई स्वीकार गर्दैनन्। यसबाहेक, यी मानिसहरूले कुनै इमानदारीविना आफ्नो कर्तव्य पूरा गर्छन्; तिनीहरू पटक्कै आफूलाई समर्पित गर्न चाहँदैनन् र केवल लाभहरू प्राप्त गर्न चाहन्छन्। यदि कुनै लाभ छैन भने, तिनीहरूले केही पनि गर्दैनन्। दाजुभाइ-दिदीबहिनीहरू आफ्नो कर्तव्य पूरा गर्न र लगनशीलताका साथ काम गर्नमा ध्यान केन्द्रित गरिरहेको बेला, तिनीहरूले आफ्नो कर्तव्यलाई पन्छाउँछन् र व्यक्तिगत मामलाहरूमा आफूलाई व्यस्त राख्छन्, यहाँसम्म कि खान, पिउन, र रमाइलो गर्नमा समेत लिप्त हुन्छन्। तिनीहरू प्रायजसो अनलाइन पनि जान्छन् र आफूलाई सबैभन्दा मन पर्ने वा चाहिने कुराहरू, जस्तै फेसन, सौन्दर्य र केशविन्यास, र उच्च-स्तरीय स्वास्थ्य उत्पादनहरू खोज्दै धेरै समय बिताउँछन्। तिनीहरूले जहाँ गए पनि, अहङ्कार गर्दै हिँड्छन् र अरूलाई छल्छन्; तिनीहरू आफ्नो किसिमका मानिसहरूलाई खोज्छन्, र जब तिनीहरूले आफूजस्तै कसैलाई भेट्टाउँछन्, तब तिनीहरू तुरुन्तै उनीहरूसँग घुलमिल हुन्छन्। तिनीहरू साँचो दाजुभाइ-दिदीबहिनीहरूसँग मिल्न सक्दैनन्, र मण्डलीमा तिनीहरू अनुपयुक्त र गैर-मानव हुन्छन्। जब तिमीहरूले यस्ता मानिसहरूलाई देख्छौ, तब तिमीहरू तिनीहरूबाट टाढा बस्‍नैपर्छ। यसबाहेक, यदि धेरैजसो मानिसहरू वा तिमीहरूका अगुवाहरूसँग कुनै खुट्ट्याउने क्षमता छैन र उनीहरूले अझै पनि तिनीहरूलाई साँचो रूपमा विश्‍वास गर्ने दाजुभाइ-दिदीबहिनीहरू मान्छन् भने, तिमीहरूले अगाडि बढेर तिनीहरूलाई खुलासा गर्नैपर्छ र तिनीहरूलाई पखालेर फाल्नैपर्छ। अब बुझ्यौ? यस्ता मानिसहरूलाई किन पखालेर फाल्नैपर्छ? (किनभने यस्ता मानिसहरूले मण्डलीमा सजिलै बाधा उत्पन्न गर्छन्, नकारात्मक वातावरण ल्याउँछन्, र अरूलाई आफ्नो कर्तव्य पूरा गर्न र सत्यता पछ्याउनमा प्रभाव पार्न सक्छन्।) ठ्याक्कै त्यही हो, तिनीहरूले मण्डलीको वातावरणलाई बिगार्छन्। तिनीहरू आफै पनि सत्यता पछ्याउँदैनन् र अरूलाई पनि प्रभाव पार्छन्, र तिनीहरूलाई पछि तान्छन्। एक डलर बराबरको काम गर्नका लागि, तिनीहरूले दश डलर ज्याला माग्छन्। यस्ता मानिसहरूलाई प्रयोग गर्नु त कुकुर पाल्नु जति पनि सार्थक हुँदैन। कम्तीमा एउटा कुकुरले घरको रखवाली गर्न र आफ्नो मालिकप्रति बफादार हुन सक्छ! यसले पर्दा पछाडि गोप्य चालहरू चाल्दैन, र यसले पछि तँलाई समस्या निम्त्याउँछ कि भनेर तैँले चिन्ता लिनु पर्दैन। यदि मण्डलीले गरिबलाई घृणा गर्ने र धनीको पक्ष लिने मानिसहरूलाई अनुमति दियो भने परिणामहरू के हुनेछन्? के तिनीहरूले परमेश्‍वरका चुनिएका मानिसहरूलाई मद्दत गर्न सक्छन्? के तिनीहरू अरूका लागि लाभदायक हुन सक्छन्? (सक्दैनन्।) जब तिनीहरूलाई प्रकाश गरिन्छ र अरूले छर्लङ्ग देख्छन्, तब तिनीहरूलाई पखालेर फाल्नुपर्छ। यदि तिनीहरूलाई रहन दिइयो भने, तिनीहरूले केवल अवरोध गने र बाधा दिने मात्रै गर्नेछन्, समस्या मात्रै सिर्जना गर्नेछन्, र मण्डलीमा विनाश मात्रै ल्याउनेछन्। यदि तैँले तिनीहरूले ठूलो विपत्ति निम्त्याउञ्जेल पर्खिस्, र त्यसपछि बस फोहोर सफा गरिस् भने, त्यो धेरै समस्याजनक हुनेछ। हामी समस्या चाहँदैनौँ; हामी बरु आफूलाई चिन्ताबाट बचाउन चाहन्छौँ। मानिसहरूले गर्नुपर्ने धेरै काम र कर्तव्यहरू हुन्छन्—यी समस्याहरूलाई ननिम्त्याऊ।

अर्को प्रकारको व्यक्ति पनि हुन्छ: शक्तिमा हुनेहरूको चापलुसी गर्न मन पराउनेहरू। शक्तिमा हुनेहरूको चापलुसी गर्ने मानिसहरू असल हुन् कि खराब? (खराब हुन्।) कुन-कुन हिसाबमा तिनीहरू खराब हुन्? यस्तो व्यक्ति अत्यन्तै दम्भी हुन्छ। जब तिनीहरूले हैसियत भएको कसैलाई देख्छन्, तब तिनीहरू निरन्तर उसको चापलुसी गर्न हर प्रयास गर्छन्; तिनीहरू आफै अग्रसर भएर तिनीहरूसँग बोल्छन् र आफ्नो मनको कुरा खोल्छन्, तिनीहरूलाई खाना पस्किदिन्छन्, तिनीहरूका लुगा धोइदिन्छन्, र तिनीहरूका लागि सफा गरिदिन्छन्। तिनीहरूले गर्न नचाहने कुनै कुरा नै हुँदैन। यदि तँसँग कुनै हैसियत छैन भने, तिनीहरूले तँलाई नदेखेको जस्तो गर्छन्, र यदि तैँले आफै अग्रसर भएर तिनीहरूकहाँ जाने कोसिस गरिस् भने, जब तिनीहरूले तँलाई देख्छन्, तब तिनीहरूको अनुहार तुरुन्तै बिग्रिन्छ। के त्यस्ता मानिसहरू असल हुन्? यस्तो समस्या कस्तो पक्षअन्तर्गत पर्छ? (यस्तो व्यक्ति नीच चरित्रको र खराब मानवता भएको हुन्छ।) तिनीहरूको मानवता खराब हुन्छ र तिनीहरूको चरित्र नीच हुन्छ। तिनीहरूको मानवता कुन हदसम्म खराब हुन्छ? (तिनीहरूसँग निष्ठा वा इज्जत हुँदैन।) के सक्रिय रूपमा शक्तिमा हुनेहरूको चापलुसी गर्ने मानिसहरू असल मानिसहरू हुन्? (होइनन्।) त्यसोभए तिनीहरू कस्ता मानिसहरू हुन्? शक्तिमा हुनेहरूको चापलुसी गर्न मन पराउने मानिसहरूको चरित्र कस्तो हुन्छ? एउटै व्यक्तिसँग व्यवहार गर्दा तिनीहरूका दुईवटा फरक-फरक अनुहार हुन्छन्। अरूले तिनीहरूलाई छर्लङ्गै देख्लान् भन्ने कुरादेखि तिनीहरू डराउँदैनन् र तिनीहरूले आफ्‍ना यी पक्षहरूलाई स्वतन्त्र रूपमा प्रकट हुन समेत दिन्छन्। के यी मानिसहरूसँग निष्ठा वा लाजको कुनै बोध हुन्छ? (हुँदैन।) के निष्ठा वा लाजको कुनै बोध नभएका यी मानिसहरूलाई दुष्ट मानिसहरूका रूपमा वर्गीकरण गर्न सकिन्छ? (सकिन्छ।) तिनीहरूलाई किन दुष्ट मानिसहरूका रूपमा वर्गीकरण गर्न सकिन्छ? तिनीहरूले अरूलाई व्यवहार गर्ने तरिकामा दुईवटा फरक-फरक अनुहार हुन्छन्। हामी यी दुई फरक-फरक अनुहारको जडको विश्लेषण गरौँ। यी मानिसहरूले विशेष गरी हैसियत मन पराउँछन्, र तिनीहरूले पद र शक्ति भएका मानिसहरूलाई मन पराउँछन्। जब तिनीहरूले हैसियत भएका मानिसहरूलाई देख्छन्, तब तिनीहरू मुस्कुराउँछन्, पूर्ण रूपमा आज्ञाकारी हुन्छन्; तिनीहरू विना कुनै सङ्कोच तिनीहरूको चापलुसी र चाकरी गर्छन्, र निर्लज्ज भएर तिनीहरूलाई फुर्क्याउँछन्। तिनीहरूको लक्ष्य ती मानिसहरूसँग नजिकिनु भए पनि, वा तिनीहरूमा मूल्यवान् ठानिने र बढुवा पाउने गुप्त मनसाय भए पनि, अरूप्रतिको तिनीहरूको मनोवृत्ति समस्याग्रस्त हुन्छ र त्यसले सत्यता सिद्धान्तहरूलाई उल्लङ्घन गर्छ। त्यसोभए, हैसियत भएका मानिसहरूप्रति तिनीहरूको यस्तो मनोवृत्ति किन हुन्छ? (तिनीहरूका आफ्नै हितका खातिर।) यसले तिनीहरूले विशेष गरी हैसियत मन पराउँछन् भन्‍ने प्रमाणित गर्छ। तिनीहरू आफैमा क्षमताको कमी हुन्छ, वा तिनीहरूसँग हैसियत प्राप्त गर्ने योग्यता, अनुकूल अवस्था, वा अवसरहरू हुँदैनन्। तर, हैसियत भएकाहरूको चापलुसी गरेर अनि तिनीहरूको नजिक भएर, तिनीहरूले हैसियत पाउने आफ्नो चाहनालाई पूरा गर्न सक्छन्। त्यसकारण, तिनीहरूले विना कुनै सङ्कोच वा लाज अरूको चापलुसी गर्न र अरूलाई फुर्क्याउन सक्छन्। तिनीहरूको चरित्र निकै नीच हुन्छ। हैसियत भएको व्यक्ति कस्तो किसिमको व्यक्ति हो भन्‍ने कुराबारे तिनीहरूले वास्ता गर्दैनन्, न त तिनीहरूले यो व्यक्तिको मानवता असल छ कि खराब छ, वा यो व्यक्ति दुष्ट छ कि छैन भनेर नै खुट्ट्याउँछन्। यो व्यक्तिसँग हैसियत वा पैसा छ भने, ऊ दुष्ट व्यक्ति भए पनि, तिनीहरूले उसको चापलुसी गर्नेछन्। के तिनीहरू पूर्ण रूपमा सिद्धान्तविहीन हुँदैनन् र? (हुन्छन्।) तिनीहरूका लागि, हैसियत भएका मानिसहरूले जे भने पनि त्यो सही र असल हुन्छ, र तिनीहरूले जुनसुकै तरिकाले बोले पनि त्यो स्वीकार्य हुन्छ। कसैसँग हैसियत छ भने, तिनीहरूले त्यो व्यक्तिसँग राम्रो व्यवहार गर्छन्। तिनीहरूमा पूर्ण रूपमा सिद्धान्तको कमी हुन्छ र तिनीहरूले त्यो व्यक्तिसँग अस्वाभाविक रूपमा राम्रो व्यवहार गर्छन्। तिनीहरूसँग साँच्चै नै निष्ठा वा लाजको कुनै बोध हुँदैन। अरूले तिनीहरूलाई कसरी हेर्छन् वा मूल्याङ्कन गर्छन् भन्‍ने कुराको तिनीहरूले वास्ता गर्दैनन्। अरूले तिनीहरूका बारेमा के सोच्छन् भन्‍ने कुराबारे तिनीहरूलाई कुनै मतलब हुँदैन। तिनीहरूले मनमनै सोच्छन्, “मलाई हैसियत भएका मानिसहरू मन पर्छ। म तिनीहरूसँग राम्रो व्यवहार गर्न चाहन्छु। हैसियत हुनुमा के नै खराबी छ र? हैसियत नभएका तिमीहरू मेरो दयाको लायक छैनौ!” यस्ता मानिसहरूसँग कुनै सिद्धान्त वा इज्जत हुँदैन। अरूले तिनीहरूलाई कसरी हेर्छन् भन्‍ने कुराको तिनीहरूलाई वास्ता हुँदैन, न त तिनीहरू परमेश्‍वरले तिनीहरूलाई कसरी मूल्याङ्कन गर्नुहुन्छ भन्‍ने कुराको नै वास्ता गर्छन्। यी नीच चरित्रका मानिसहरू हुन्। यसरी कार्य गर्दा, तिनीहरूको विवेकले केही महसुस गर्दैन, र तिनीहरूको समझसँग मूल्याङ्कन गर्ने कुनै मानक हुँदैन। तिनीहरूसँग कुनै न्यूनतम मानक हुँदैन, र तिनीहरूसँग आफूलाई आचरणमा ढाल्ने तरिकामा कुनै दृढता हुँदैन। हैसियत भएको कसैलाई भेट्दा, तिनीहरू तुरुन्तै खुम्चिन्छन् र घुँडा टेक्छन् र दासजस्तै बन्छन्, र आफ्नो समर्पित अधीनस्थको स्थान ग्रहण गर्छन्। जोसँग हैसियत हुन्छ, उही नै तिनीहरूको मालिक बन्छ। के त्यस्ता मानिसहरूसँग निष्ठा वा इज्जत हुन्छ? (हुँदैन।) तिनीहरू हैसियत भएका मानिसहरूप्रति सबैभन्दा घिनलाग्दो चापलुसीमा संलग्‍न हुन समेत सक्षम हुन्छन्, र तिनीहरूले जतिसुकै मानिसहरूको अगाडि पनि त्यसो गर्ने आँट गर्छन्। तिनीहरू अरूको दृष्टिकोण वा अरूले तिनीहरूलाई कसरी हेर्छन् भन्‍ने कुराको वास्ता गर्दैनन्, र तिनीहरूको लक्ष्य आफ्नै चाहनाहरूलाई पूरा गर्नु मात्रै हुन्छ। हैसियत भएका मानिसहरूप्रति तिनीहरू यसरी नै व्यवहार गर्छन्। तर जब हैसियत भएको व्यक्तिले त्यो गुमाउँछ, तब के हुन्छ? तब तिनीहरूले आफ्नो अनुहार फेर्छन्। तिनीहरूले त्यस व्यक्तिलाई कस्तो व्यवहार गर्छन् त? (तिनीहरूले तुरुन्तै उसलाई बेवास्ता गर्न थाल्छन्।) तिनीहरूको अनुहार तुरुन्तै अँध्यारो हुन्छ, र तिनीहरूको मनोवृत्ति पूर्ण रूपमा फरक बन्छ: “तैँले आफ्नो हैसियत गुमाइस्, र तँ अझै पनि मैले तँसँग राम्रो व्यवहार गरेको चाहन्छस्? सपनामा पनि नसोच्!” यदि हैसियत गुमाएको व्यक्तिले तिनीहरूलाई एक गिलास पानी खन्याइदिन भन्यो भने, तिनीहरूले उसलाई वास्ता गर्दैनन्। यदि उसले तिनीहरूलाई सहयोग गर्न भन्यो भने, तिनीहरूले उसलाई वास्ता गर्दैनन्। यदि उसले तिनीहरूसँग मनको कुरा गर्न चाह्यो भने, तिनीहरूले भन्छन्, “के तँ योग्य छस्? के तँसँग मसँग बोल्ने योग्यता छ? तँ आफूलाई को हुँ भन्ठान्छस्?” तिनीहरूको स्वभाव कति क्रूर हुन्छ! के हैसियत नहुनु अपराध हो? के कुनै व्यक्तिलाई उसको आधिकारिक पदबाट हटाइएपछि ऊ परिवर्तन हुन्छ र? के ऊ उही व्यक्ति रहँदैन र? किन ऊ अब त्यस्ता मानिसहरूसँग बोल्न अयोग्य हुन्छ? किन त्यस्ता मानिसहरूले उसलाई सहयोग गर्न सक्दैनन्? यदि कुनै जनावरलाई कठिनाइ परेर मानिसको सहयोग चाहियो भने पनि, विवेकको भावना, मानिसहरूले अझै पनि त्यसलाई सहयोग गर्नुपर्छ, नम्र रूपमा त्यसको हेरचाह गर्नुपर्छ, र त्यसको स्याहार गर्नुपर्छ—त्यसोभए मानिसका लागि त झन् कति धेरै गर्नुपर्छ? तैपनि तिनीहरूमा मानवीय दयाको यो सानो अंश पनि हुँदैन। यी प्रकटीकरणहरू बाहेक, कतिपय मानिसहरू अझै अघि बढ्छन्। तिनीहरूले मनमनै सोच्छन्, “पहिले, म तँलाई राम्रो व्यवहार गर्थेँ किनभने तँसँग हैसियत थियो। अब तैँले आफ्नो हैसियत गुमाएपछि, तँ अझै पनि म तँलाई आदर गरूँ र तँलाई आफ्नो इज्जत जोगाउन दिऊँ, कुराकानीको क्रममा तँलाई अप्ठ्यारो स्थितिमा पार्नबाट जोगिऊँओस्, र पहिलेको जस्तै तेरा आदेशहरू पालन गरूँ भन्‍ने अपेक्षा गर्छस्? त्यो त हुनै सक्दैन! मैले तँलाई नकुल्चेकोमा चाहिँ तँ कृतज्ञ हुनुपर्छ!” आखिर तिनीहरू कस्ता जन्तुहरू हुन्? जब कुनै व्यक्ति कठिनाइमा हुन्छ, तिनीहरूले उसलाई वास्ता नगर्ने मात्र होइन, तिनीहरूले उसको पिठ्युँ पछाडि उसलाई कुल्चन्छन्, र उसलाई धम्काउने र दमन गर्ने अवसरहरू खोज्छन्। तिनीहरू कस्ता मानिसहरू हुन्? (तिनीहरू दुष्ट मानिसहरू हुन्।) दुष्ट मानिसहरूका रूपमा तिनीहरूको साँचो अनुहार यसरी नै देखा पर्छ, होइन र? हैसियत भएका मानिसहरूप्रति, तिनीहरूले समर्पित अधीनस्थहरूले जस्तै व्यवहार गर्छन्, अत्यन्तै उचित व्यवहार गर्छन्, र तिनीहरूलाई मुस्कुराएर अभिवादन गर्छन्। तिनीहरू अरूको चापलुसी गर्दै सहमति जनाउनमा सिपालु हुन्छन्। यदि कुनै अधिकारीले चन्द्रमामा आलु फलाउन सकिन्छ भन्यो भने, तिनीहरूले हो मा हो मिलाउँदै भन्नेछन्, “चन्द्रमामा फलेको आलु त साँच्चै नै स्वादिष्ट हुन्छ!” तर जब त्यो अधिकारीले आफ्नो हैसियत गुमाउँछ, तब तिनीहरूको मनोवृत्ति पूर्ण रूपमा परिवर्तन हुन्छ। अब त्यो पूर्व अधिकारीले जे भने पनि, त्यो सही नै भए पनि, तिनीहरूले सुन्नेछैनन्। यदि यो पूर्व अधिकारीसँग साँचो बुझाइ भए पनि, तिनीहरूले त्यसलाई वास्ता गर्दैनन् र स्वीकार गर्न मान्दैनन्, र तिनीहरूले उसलाई अप्रिय ठान्छन्। तिनीहरूले हृदयमा सोच्छन्, “तँसँग हैसियत छैन, त्यसैले तैँले भनेको कुनै पनि कुराको कुनै वजन हुँदैन। तैँले भनेको कुरा सही भए पनि, त्यसको के काम? तँसँग सत्यता वास्तविकता भए पनि, म तँलाई मन पराउँदिनँ। मलाई हैसियत नभएका मानिसहरूलाई कुल्चन मन पर्छ—यदि मैले तिनीहरूलाई कुल्चिनँ भने, त्यो अवसर खेर जान्छ!” तिनीहरू कस्ता जन्तुहरू हुन्? यदि तँसँग हैसियत छैन भने, तिनीहरूले तँलाई अप्रिय ठान्छन्। तैँले तिनीहरूसँग जतिसुकै राम्रो व्यवहार गरे पनि, त्यो व्यर्थ हुन्छ। तैँले तिनीहरूलाई आफूसँग समान स्तरमा राखेर सिद्धान्तअनुसार व्यवहार गरे पनि, त्यसले तँप्रतिको तिनीहरूको मनोवृत्तिलाई परिवर्तन गर्न सक्दैन। के त्यस्ता मानिसहरूसँग मानवता हुन्छ? (हुँदैन।) तिनीहरूको मानवताको कमीको प्रकटीकरण के हो? के यो क्रूरता होइन र? (हो।) शक्तिमा हुनेहरूको चापलुसी गर्न मन पराउने मानिसहरूको स्वभाव अत्यन्तै क्रूर हुन्छ, र मलाई त्यस्ता मानिसहरू निकै घिनलाग्दो लाग्छ। त्यस्ता मानिसहरूको नजरमा, जब तँसँग हैसियत हुन्छ, तब तेरा त्रुटि र अवगुणहरू सबैलाई गुण र सबल पक्षको रूपमा हेरिन्छ। तर जब तँसँग हैसियत हुँदैन, तब तेरा सबल पक्ष र गुणहरू सबैलाई त्रुटि र कमीकमजोरीका रूपमा हेरिन्छ। तैँले भनेको कुनै पनि कुराको कुनै वजन हुँदैन, र तिनीहरूले तँबारे सबै कुरालाई अप्रिय ठान्छन्। तिनीहरू सधैँ तँलाई हेप्न, कुल्चन, र दमन गर्न चाहन्छन्। तिनीहरूको स्वभाव क्रूर हुन्छ, होइन र? (हो।) तिनीहरूले हैसियत नभएकाहरूलाई आफूले चाहे जसरी हेप्छन्। तिनीहरूलाई नम्र मानिसहरूलाई नधम्काउनु पाप हो जस्तो लाग्छ। तैँले तिनीहरूलाई नउक्साए पनि, तिनीहरूले सक्रिय रूपमा गल्ती खोज्नेछन्, तँलाई हेप्नेछन्, र तँलाई कुल्चनेछन्, र तँलाई अत्यन्तै घृणाले हेर्नेछन्। मानौँ हैसियत नहुनु पाप हो, जसले तँलाई जिउन वा तिनीहरूको उपस्थितिमा रहन अयोग्य बनाउँछ; मानौँ यदि तँसँग हैसियत छैन भने तैँले आफैमाथि समस्या ल्याएको छस् र तँ दुर्भाग्यको लायक छस्। तिनीहरू कस्ता जन्तुहरू हुन्? के त्यस्ता मानिसहरूलाई मण्डलीमा रहन दिनु हुन्छ? (हुँदैन।) के विशेष गरी शक्तिमा हुनेहरूको चापलुसी गर्न मन पराउने मानिसहरूलाई अगुवाका रूपमा छनोट गर्न सकिन्छ? (सकिँदैन।) किन सकिँदैन? तिनीहरूले हैसियत भएका मानिसहरूप्रति यसरी नै व्यवहार गर्छन्—यदि तिनीहरू आफैले हैसियत प्राप्त गरे भने, के तिनीहरू आफूलाई सर्वोच्च बनाउँदै अधिनायकवादी बन्नेथिएनन् र? त्यो विनाशकारी हुनेथियो! तिनीहरूले परमेश्‍वरको घरको कामका प्रबन्ध, मण्डलीको प्रशासनिक आदेश, र दाजुभाइ-दिदीबहिनीहरूको सुझावलाई बेवास्ता गर्नेथिए, र हैसियत नभएकाहरूले जे भने वा गरे पनि तिनीहरूलाई दमन समेत गर्नेथिए। मण्डली तिनीहरूद्वारा बर्बाद पारिनेथियो। यस्ता मानिसहरूसँग शक्तिको अत्यन्तै बलियो चाहना हुन्छ, र तिनीहरूले आफूले चाहेको कुरा पाएपछि, परिणामहरू अकल्पनीय हुन्छन्। शक्तिमा हुनेहरूको चापलुसी गर्ने मानिसहरू विशेष गरी क्रूर र असाध्यै नीच चरित्रका हुन्छन्। तिनीहरूको भ्रष्ट स्वभावका मुख्य विशेषताहरू के-के हुन्? (क्रूरता।) दुष्टता, क्रूरता, र सत्यताप्रतिको वितृष्णा। विशेष गरी दुष्ट कुरा के हो भने, तिनीहरूले एउटै व्यक्तिसँग व्यवहार गर्न पूर्ण रूपमा दुई फरक-फरक अनुहार प्रयोग गर्छन्, र तिनीहरू अत्यन्तै छिटो परिवर्तन हुन्छन्। के यो दुष्टता होइन र? (हो।) हैसियत नभएका मानिसहरूले तिनीहरूलाई नउक्साए पनि, तिनीहरूले आफै अग्रसर भएर उनीहरूलाई आक्रमण गर्नेछन्, हेप्नेछन्, र कुल्चनेछन्। के यो क्रूरता होइन र? (हो।) अर्को व्यक्तिसँग हैसियत भए पनि वा नभए पनि, तिनीहरूले सिद्धान्तअनुसार कार्य गर्न वा ऊसँग निष्पक्ष रूपमा व्यवहार गर्न सक्दैनन्। जब तैँले तिनीहरूलाई, “परमेश्‍वरको घरमा, सत्यताको शासन हुन्छ, र मानिसहरूलाई निष्पक्ष रूपमा व्यवहार गरिन्छ” भनेर भन्छस्, तब के तिनीहरूले यो स्वीकार गर्छन्? (गर्दैनन्।) तिनीहरूले एक कानले सुनेर अर्को कानले उडाइदिन्छन्, र तिनीहरूले यस्तो सोच्छन्, “केको निष्पक्षता? मानिसहरू त उच्च वा नीच, कुलीन वा तुच्छ मात्रै हुन्छन्। हैसियत भएकाहरू कुलीन हुन्; हैसियत नभएकाहरू रद्दी हुन्!” मानिसहरूलाई हेर्ने र व्यवहार गर्ने तिनीहरूको तर्क र सिद्धान्त यही हो। तिनीहरूले सत्यता सिद्धान्तहरूलाई स्वीकार गर्दैनन् र अझै पनि आफ्नो विकृत तर्क बोल्छन्। के तिनीहरू सत्यताप्रति वितृष्ण हुँदैनन् र? (हुन्छन्।) तिनीहरूले हैसियत र शक्तिलाई संसारसँग व्यवहार गर्ने आफ्नै तर्क र सिद्धान्तहरू, र संसारसँग व्यवहार गर्ने आफ्नै दृष्टिकोणहरू प्रयोग गरेर हेर्छन्, र मानिसहरूलाई कसरी व्यवहार गर्ने भन्‍ने बारेमा परमेश्‍वरको घरका माग र सिद्धान्तहरूको सट्टामा यी मामलाहरूलाई सम्हाल्न संसारसँग व्यवहार गर्ने आफ्नै सिद्धान्त र विधिहरू प्रयोग गर्छन्। के यो सत्यतालाई स्वीकार नगर्नु, खुलेआम सत्यताको विरोध गर्नु होइन र? तिनीहरूले हृदयमा सोच्छन्, “यदि तँसँग हैसियत छ भने, मेरो हृदयमा तँ नै मालिक होस्।” परमेश्‍वर र सत्यताका लागि तिनीहरूको हृदयमा कुनै स्थान हुँदैन। यो कस्तो स्वभाव हो? यति दबदबापूर्ण र यति मूर्खतापूर्वक हठी हुनु—के यो सत्यतालाई स्वीकार नगर्नु होइन र? के यो सत्यताप्रति वितृष्णा राख्नु होइन र? (हो।) यो ठ्याक्कै त्यस्तै स्वभाव हो। तिनीहरूको मानवताको हिसाबले मात्रै हेर्दा, त्यस्ता मानिसहरू नीच चरित्रका, पूर्ण रूपमा घिनलाग्दा, र सङ्गत गर्न लायक नभएका हुन्छन्। तर तिनीहरूको स्वभावको हिसाबले हेर्दा, यो तिनीहरू सङ्गत गर्न लायक छन् कि छैनन् भन्‍ने कुरा मात्रै होइन। यी मानिसहरूसँग क्रूर, दुष्ट स्वभावहरू हुन्छन्, र तिनीहरू मुक्तिको लागि लक्षित हुँदैनन्। तिनीहरू सबैलाई दण्ड दिइनेछ र तिनीहरू मर्नेछन्; तिनीहरूका कार्यहरू मृत्युदण्ड पाउने अपराध बराबर हुन्छन्। यी मानिसहरूले अन्धाधुन्ध शक्तिमा हुनेहरूको चापलुसी गर्छन् र चाटुकार कुकुरको जस्तो दासतापूर्ण व्यवहार देखाउँछन्, जुन घिनलाग्दो कुरा हो। मण्डली अगुवाहरूको पदमा, त्यस्ता मानिसहरू खतरा हुन्। यदि तिमीहरूले त्यस्ता मानिसहरूलाई मण्डली अगुवाका रूपमा छान्यौ भने, तिमीहरू विनाशमा पर्नेछौ। केही जिल्ला अगुवाहरू मूर्ख हुने हुनाले र तिनीहरूले मानिसहरूलाई छर्लङ्ग देख्न नसक्ने हुनाले, यस प्रकारको व्यक्तिलाई मण्डली अगुवाको उम्मेदवारका रूपमा समेत मनोनयन गर्छन्, जसको परिणामस्वरूप मण्डलीका दाजुभाइ-दिदीबहिनीहरू धोकामा पर्छन्। यस प्रकारका मानिसहरू, जो अरूको खुसामद गर्न, र शक्तिमा हुनेहरूको चापलुसी गर्न सिपालु हुन्छन्, र जो बाहिरी रूपमा धेरै जोसिला देखिन्छन् र अगुवाहरूको हरेक वचन पालन गर्छन्, तिनीहरू सजिलै उम्मेदवारका रूपमा छानिन्छन्। किनभने केही अगुवा र कामदारहरूलाई आफ्‍नो खुसामद गर्ने, र चाकरी गर्नेहरू मन पर्छ, र यस प्रकारको पाखण्डी व्यक्ति अगुवा बनेपछि उसले मण्डलीमा कस्ता परिणामहरू ल्याउनेछ भन्‍ने कुरा तिनीहरूले छर्लङ्ग देख्न सक्दैनन्। प्रायजसो, त्यस्ता मानिसहरू छानिएपछि र तिनीहरूले हैसियत पाएपछि, तिनीहरूको दुर्भावपूर्ण पक्ष तुरुन्तै बाहिर आउँछ र तिनीहरूले मण्डलीमा बाधा दिन थाल्छन्। तिनीहरूलाई छान्ने अगुवाहरूले आफूले छानेका मानिसहरू दुष्ट मानिसहरू हुन् भन्‍ने देख्दा पछुताउँछन्, तर तिनीहरूले आफ्नो कार्यले मण्डलीमा ल्याएका परिणामहरूलाई सुधार्न सक्दैनन्। यो पूर्ण रूपमा अगुवा र कामदारहरूमा भ्रष्ट स्वभाव हुनु र सिद्धान्तविना कार्य गर्नुको परिणाम हो। हैसियत र शक्तिलाई श्रद्धा गर्नेहरू सत्यतालाई प्रेम गर्ने मानिसहरू होइनन्। तिनीहरूले हैसियत हुने जोकोहीको चापलुसी गर्छन्, र जब तिनीहरूले अगुवा र कामदारहरूलाई देख्छन्, तब तिनीहरूले चापलुसीपूर्ण मुस्कान दिन्छन्। केही अगुवाहरूले यो परीक्षालाई सहन सक्दैनन्; तिनीहरू मानिसहरूले चापलुसीपूर्ण मुस्कान दिएको देख्दा अत्यन्तै खुसी हुन्छन् र तिनीहरूले आफ्नै क्षमताको देखावा गर्न तिनीहरूलाई बढुवा गर्न चाहन्छन्। वास्तवमा, जब ती मानिसहरूले तिनीहरूको चापलुसी गर्छन् र तिनीहरूलाई चापलुसीपूर्ण मुस्कान दिन्छन्, तब तिनीहरूसँग दुर्भावपूर्ण मनसाय हुन्छ, तर यी अगुवाहरूले ती मानिसहरू साँच्चै नै असल छन् भन्‍ने सोच्छन्। ती मानिसहरू अगुवा बनेपछि, तिनीहरू कसैको अधीनमा बस्दैनन्, र तिनीहरूले आफूलाई बढुवा गर्ने अगुवाहरूलाई नै बेवास्ता गर्छन्। तब मात्रै ती अगुवाहरूले यी मानिसहरू असल होइनन्, र तिनीहरूले गलत मानिसहरूलाई बढुवा गरेछन् भन्‍ने महसुस गर्छन्। यस्तो अवस्थामा, के गर्नुपर्छ? के यो अवस्थालाई सुधार्नु पर्दैन र? (पर्छ।) यसलाई कसरी सुधार्नुपर्छ? (तिनीहरूलाई तुरुन्तै खुलासा गरिनुपर्छ र त्यसपछि बर्खास्त गरिनुपर्छ।) यी मानिसहरूले वास्तविक काम गर्न सक्दैनन्; तिनीहरू केवल अन्योलमा परेका मानिसहरू हुन् जसलाई शक्तिमा हुनेहरूको चापलुसी गर्न र चाकरी गर्न मात्रै आउँछ। अगुवाहरूले तिनीहरूलाई तुरुन्तै बर्खास्त गर्नुपर्छ, र त्यस समयमा तिनीहरू आँखा र हृदय दुवैमा अन्धा भएकोमा र तिनीहरूले मानिसहरूलाई खुट्ट्याउन नसकेकोमा, र गलत मानिसहरू छानेकोमा पछुताउनुपर्छ। अब, तुरुन्तै परिस्थिति सुधार्न अझै समय हुन्छ। के तिमीहरू अब शक्तिमा हुनेहरूको चापलुसी गर्ने त्यस्ता मानिसहरूलाई छर्लङ्ग देख्न सक्छौ? (सक्छौँ।) त्यस्ता मानिसहरू असल हुँदैनन्।

अब, हामी जन्मजात अवस्थाहरू समावेश भएका प्रकटीकरणहरूका बारेमा कुरा गरौँ। असाधारण स्मरणशक्ति हुनु—यो प्रकटीकरण कुन पक्षअन्तर्गत पर्छ? (जन्मजात अवस्थाहरू।) निकै राम्रो स्मरणशक्ति हुनु, कुराहरूलाई सही रूपमा याद गर्नु, लेखहरू, परमेश्‍वरका वचनहरूका खण्डहरू, भजनहरू, वा कामको प्रबन्धलाई निकै स्पष्ट र सही रूपमा याद गर्नु—यो कुन पक्षअन्तर्गत पर्नुपर्छ? (राम्रो क्षमता—एक जन्मजात अवस्था।) यो एक जन्मजात अवस्था हो। यो जन्मजात अवस्थाहरूको कुन विशिष्ट पक्षमा पर्छ भन्‍ने कुराको हकमा भन्दा, मलाई लाग्छ यो क्षमताअन्तर्गत पर्नु हुँदैन। यदि यो केवल राम्रो स्मरणशक्ति हुनु, कुराहरू याद गर्न सक्नु, धेरै कुरा याद गर्नु, सही रूपमा याद गर्नु, र कुराहरूलाई दृढतापूर्वक याद गर्नु मात्रै हो भने, यो बढीमा जन्मजात सामर्थ्य, प्रतिभा, र सक्षमताहरूको श्रेणीमा पर्छ। कसैको क्षमता राम्रो छ कि छैन भन्‍ने कुराको हकमा भन्दा, त्यो तिनीहरूको बुझ्ने क्षमता कस्तो छ भन्‍ने कुरामा निर्भर हुन्छ। यदि कसैको स्मरणशक्ति असाधारण रूपमा राम्रो छ, उसले गीतको एक खण्ड, ज्ञान र धर्मसिद्धान्तको एक अंश, वा कुनै व्यावसायिक सीपलाई निकै राम्रोसँग, निकै छिटो, र निकै दृढतापूर्वक याद गर्न सक्छ, तर उसले याद गर्ने कुराहरू केवल केही निर्देशात्मक र अटल कुराहरू हुन्, जसमा सत्यता सिद्धान्तहरू समावेश हुँदैनन् र जसलाई वास्तविक जीवन वा काममा लागू गर्न वा कार्यान्वयन गर्न सकिँदैन—यदि ऊसँग राम्रो स्मरणशक्ति मात्रै छ भने—यो उसको जन्मजात अवस्थाहरूभित्रको सामर्थ्य र सक्षमता मात्रै हो, यो कुरा उसको क्षमता समावेश हुने स्तरमा पुग्दैन। हामीले पहिले छलफल गरे अनुसार, क्षमता भनेको के हो? (कामकुराहरू गर्दाको दक्षता र प्रभावकारिता।) यदि तँसँग राम्रो स्मरणशक्ति र राम्रो क्षमता पनि छ भने, तँसँग कस्ता प्रकटीकरण र विशेषताहरू हुनुपर्छ? ती के हुन् भने, तैँले सुन्ने कुराहरूका हकमा, सही रूपमा याद गर्न सक्‍ने आधारमा, तैँले मुख्य बुँदाहरूलाई पनि बोध गर्न सक्छस्, सिद्धान्तहरू पत्ता लगाउन सक्छस्, अभ्यासको मार्ग र कार्यान्वयनको योजना पत्ता लगाउन सक्छस्, त्यसपछि वास्तविक जीवन र काममा यी कुराहरूलाई वास्तवमा नै लागू गर्न सक्छस्, र कुशलतापूर्वक र प्रभावकारी रूपमा कामहरू गर्न सक्छस्। यसको अर्थ तैँले याद गरेका परमेश्‍वरका वचनहरू र सत्यता सिद्धान्तहरू सैद्धान्तिक स्तरमा नरही तेरा कर्तव्य निर्वाहमा कार्यान्वयन हुन्छन् र तेरा सत्यता वास्तविकता बन्छन्, जसले मानिसहरूले देख्न सक्ने काममा परिणामहरू उत्पन्न गर्छन् र कामको दक्षतामा सुधार गर्छन्। यो राम्रो स्मरणशक्ति हुनु मात्र नभई राम्रो क्षमता हुनु पनि हो। राम्रो स्मरणशक्ति हुनु राम्रो क्षमता हुनु बराबर हो भन्‍नेचाहिँ होइन। बरु, बुझ्ने क्षमता हुनु, तँमाथि कुराहरू आइपर्दा सत्यताको खोजी गर्न र सत्यता अभ्यास गर्ने सिद्धान्तहरू पत्ता लगाउन सक्नु, र विचलनविना कामलाई कार्यान्वयन गर्नु र त्यो काम सही, छिटो, र प्रभावकारी रूपमा गर्नु—यसलाई मात्रै राम्रो क्षमता हुनु भनिन्छ। राम्रो क्षमता भनेको केही धर्मसिद्धान्तहरू बुझ्नु र त्यसपछि तीमध्ये धेरै कुरा फलाक्न सक्नु होइन। बरु, यो त केही सत्यता सिद्धान्तहरू बुझ्नु र बोध गर्नु, र त्यसपछि तेरो काम र कर्तव्यमा तिनलाई लचिलो रूपमा लागू गर्न सक्नु, तिनलाई तेरा वास्तविक जीवनको एक हिस्सा बनाउनु, र तिनलाई सिद्धान्तबाट वास्तविकतामा रूपान्तरण गर्नु हो, जसले सत्यता सिद्धान्तहरूलाई मानिसहरूमा प्रभाव पार्न र परिणामहरू हासिल गर्न दिन्छ, र मानिसहरूलाई लाभ र फाइदाहरू दिन्छ। क्षमता हुनु भनेको यही हो। यदि तँ शब्द र धर्मसिद्धान्तहरू बुझ्ने स्तरमा अड्किन्छस् र तैँले कामलाई कार्यान्वयन गर्न सक्दैनस्, र तैँले सिद्धान्त वा माध्यमहरू पत्ता लगाउन सक्दैनस्—अर्थात्, यदि सत्यता सिद्धान्तको यो पक्ष तेरा लागि सधैँ एक सिद्धान्त मात्रै रहन्छ, र तँसँग त्यसलाई वास्तविकतामा परिणत गर्ने कुनै उपाय, कुनै विधि, र कुनै मार्ग हुँदैन भने—यसलाई नै क्षमता नहुनु वा कमजोर क्षमता हुनु भनिन्छ। तेरो स्मरणशक्ति जतिसुकै राम्रो भए पनि, यदि यो साधारण मानिसहरूको भन्दा पनि बढी भएर लगभग एक असाधारण क्षमताको बिन्दुमा पुगे पनि, त्यसको अर्थ तँसँग राम्रो क्षमता छ भन्‍ने हुँदैन। राम्रो क्षमताले केलाई जनाउँछ? क्षमतालाई कसरी मापन गरिन्छ? (यो कुनै व्यक्तिले कामका सिद्धान्तहरू बुझ्न सक्छ कि सक्दैन र ती सिद्धान्तहरूलाई परिणामहरू हासिल गर्न ठीक तरिकाले कार्यान्वयन गर्न सक्छ कि सक्दैन भन्‍ने कुराद्वारा मूल्याङ्कन गरिन्छ।) यसलाई दक्षता र प्रभावकारिताद्वारा मूल्याङ्कन गरिन्छ, होइन र? (हो।) कतिपय मानिसहरूले कामका प्रबन्धहरू छिटो र सही रूपमा याद गर्न सक्छन्, र तिनीहरूले तिनलाई सैद्धान्तिक रूपमा पनि बुझ्न सक्छन्। तर, कार्यान्वयनको कुरा आउँदा, यदि कसैले तिनीहरूलाई, “यो काम कसरी गर्नुपर्छ? के तिमीसँग विचार, योजना, वा चरणहरू छन्?” भनेर सोध्यो भने, तिनीहरूले जवाफ दिन्छन्, “छैन, मलाई यो कसरी गर्ने भन्‍ने थाहा छैन।” यो क्षमता हुनु होइन। बढीमा, यो केवल एक क्षेत्रमा भएको सामर्थ्य हो। मलाई याद छ, जब हामीले पहिलो पटक यस विषयमा सङ्गति गरेका थियौँ, तब हामीले यो समस्याबारे छलफल गरेका थियौँ। तिमीहरूले बिर्सेका हुन सक्छौ, र यस पटक तिमीहरूले फेरि असाधारण स्मरणशक्तिलाई क्षमताअन्तर्गत वर्गीकरण गर्‍यौ। सधैँ कुनै व्यक्तिको सामर्थ्य र प्रतिभालाई गलत रूपमा बुझ्नु, र सधैँ कुनै निश्‍चित सामर्थ्य वा प्रतिभालाई राम्रो क्षमताअन्तर्गत वर्गीकरण गर्नु, एक गम्भीर गल्ती हो। यदि यो समस्या समाधान भयो र तिमीहरूले सामर्थ्य के हो, प्रतिभा वा सक्षमता के हो, र साँचो क्षमता के हो भन्‍ने कुरा बुझ्यौ भने, यो मानिसहरूलाई खुट्ट्याउनका लागि र तिमीहरूको आफ्नै जीवन वृद्धिका लागि लाभदायक हुनेछ। कम्तीमा, यसले तिमीहरूको अहङ्कारी स्वभावलाई अलिकति नियन्त्रण गर्न मद्दत गर्न सक्छ, ताकि तिमीहरूले उप्रान्त आफू गाउन वा नाच्न सक्ने भएकाले नै आफूसँग उत्कृष्ट क्षमता छ भनी गल्तीले विश्‍वास नगर। त्यसोभए के तिमीहरूले अझै पनि यस मामलालाई यसरी मूल्याङ्कन गर्न सक्छौ? (सक्दैनौँ।) त्यसोभए, गाउन सक्ने मानिसहरूसँग राम्रो क्षमता हुनका लागि वास्तवमा के हुनुपर्छ? (तिनीहरूसँग बुझ्ने क्षमता हुनुपर्छ, तिनीहरूले कुन तरिकाले गाउनु सिद्धान्तअनुरूप हुन्छ भनी जान्नुपर्छ, र पारखीपन पनि हुनुपर्छ।) पारखीपन धेरै महत्त्वपूर्ण छ। हेर् त, यी सबै मानिसहरूलाई केही सङ्गीत सिद्धान्त थाहा हुन्छ, तर तिनीहरूको गायनको प्रभाव फरक-फरक हुन्छ। कतिपय मानिसहरूले गाउने तरिका महसुस गर्न र खोज्न सक्छन्। तिनीहरूले विभिन्‍न गीतहरू, फरक-फरक धुनहरू, र विभिन्‍न मानिसहरूका फरक-फरक गायन शैलीहरू सुन्छन्, र कुन गायन तरिकाहरूले मन छुन्छन् र आनन्द दिन्छन् भनी सुन्छन्। तिनीहरूले यस प्रक्रियाबाट एक निश्‍चित अनुभूति पाउँछन् अनि त्यसपछि त्यो अनुभूतिको आधारमा अन्वेषण र तालिम जारी राख्छन्। केही समयपछि, तिनीहरूले आफ्नो गायनमा सुधार भएको महसुस गर्छन्, र अरू पनि त्यो सुन्न इच्छुक हुन्छन्। बिस्तारै, तिनीहरूले यसलाई सिद्धान्तहरूसँग तुलना गर्छन् र अभ्यासको यो मार्ग सही छ भनी पुष्टि गर्छन्। तिनीहरूले आफ्नो गाउने तरिका परिवर्तन गर्न र आफ्ना अघिल्ला गलत गायन विधिहरूलाई सुधार्न अभ्यासको मार्ग पत्ता लगाउन सक्षम हुन्छन्। त्यसपछि तिनीहरूले आफूले पत्ता लगाएका असल, सही, सकारात्मक तत्त्वहरूलाई आफ्नो गायनमा थप कार्यान्वयन र लागू गर्न सक्छन्। तिनीहरूले कुन गाउने तरिका सही छ र कुन तरिका गलत छ, र कुन गाउने तरिकाले राम्रो अनुभूति उत्पन्न गर्छ र कुन तरिकाले नराम्रो अनुभूति उत्पन्न गर्छ भनी बोध गर्न सक्छन्। यो राम्रो क्षमता हुनु हो। यदि तिनीहरूसँग केवल सैद्धान्तिक ज्ञान छ तर तिनीहरूले सिद्धान्तलाई आफ्नो वास्तविक गायनसँग जोड्न गर्न सक्दैनन्, र तिनीहरूको बुझाइ विकृत छ भने, तिनीहरूको क्षमता राम्रो हुँदैन। गाउने केही मानिसहरूलाई हेर—जब अरूले तिनीहरूले झुटो स्वर प्रयोग गरिरहेका छन् भनी औँल्याउँछन्, तब तिनीहरूले त्यसलाई स्वीकार गर्न सक्छन् र, एक वा दुई वर्षको तालिमपछि, त्यसलाई सच्याउँछन्। तिनीहरू अझै पनि गाउनमा धेरै निपुण नभए पनि, तिनीहरूले पहिले नै आफ्नो वास्तविक लय र स्वरमा गाइरहेका हुन्छन्। अर्कोतर्फ, कतिपय मानिसहरू झुटो स्वरमा गाउँछन्, र यो कुरा सुन्ने जोकोहीलाई पनि स्पष्ट हुन्छ, तर तिनीहरू अझै पनि आफूले आफ्नो साँचो स्वर, आफ्नो वास्तविक लय र स्वरमा गाइरहेको छु भनी सोच्छन्, र भिन्नता खुट्ट्याउन सक्दैनन्। यसले क्षमताको अभाव र पारखीपनको अभाव, कुराहरू बोध गर्न सक्ने असक्षमतालाई देखाउँछ। क्षमता र सामर्थ्यबीचको भिन्नता यही हो। यदि तँ गाउनमा प्रतिभाशाली छस् भने, त्यो तेरो सामर्थ्य हो; यो एक जन्मजात अवस्था हो। तर, तँ राम्रोसँग गाउन सक्छस् कि सक्दैनस् र यस क्षेत्र, यस पेसामा सार, सिद्धान्त, र आवश्यक कुराहरू बोध गर्न सक्छस् कि सक्दैनस् भन्ने कुरा क्षमतासँग सम्बन्धित हुन्छ। यदि तैँले सार, आवश्यक कुराहरू, र सिद्धान्तहरू बोध गर्न सक्छस् भने, तँ एक गायक, एक पोख्त गायक बन्न सक्छस्। यदि तँलाई गाउन मन पर्छ, तँ छिटो सिक्छस्, र धुन, ताल, र स्वरमा सही रूपमा निपुणता हासिल गर्छस् भने, यसलाई एक जन्मजात सामर्थ्य र यो विशेष व्यावसायिक सीपमा राम्रो हुनु मात्र भन्न सकिन्छ। तर, तेरो धेरै औसत र सीमित क्षमताका कारण, तँ सधैँ यसमा राम्रो हुनुमा मात्रै सीमित रहनेछस्। तँ आवश्यक कुराहरूमा निपुणता हासिल गर्ने स्तरमा पुग्न सक्नेछैनस् र तँ एक साँचो गायक र पोख्त गायक बन्न सक्नेछैनस्। यो तेरो क्षमताले लगाएको सीमा हो। राम्रो क्षमता भएका मानिसहरूसँग विकासको सम्भावना र ठाउँहुन्छ, जबकि औसत वा कमजोर क्षमता भएकाहरूसँग विकासको कुनै सम्भावना वा ठाउँ हुँदैन। त्यसैले, तेरा सामर्थ्यहरू जुनसुकै क्षेत्रमा भए पनि, यदि तेरो क्षमता कमजोर छ भने, तँ अनिवार्य रूपमा तेरो क्षमताद्वारा सीमित हुनेछस्। तँ कुनै निश्‍चित क्षेत्रमा जतिसुकै प्रतिभाशाली भए पनि, तँलाई त्यो जतिसुकै मन परे पनि, वा तेरो रुचि जतिसुकै ठूलो भए पनि, तेरो कमजोर क्षमताका कारण तँसँग विकासको कुनै सम्भावना हुनेछैन, किनभने तैँले आफ्नो क्षमतालाई पार गर्न सक्दैनस्। के तिमीहरूले बुझ्यौ? (बुझ्यौँ।) अब मैले यो भनिसकेपछि, के तिमीहरूले गाउनमा आत्मविश्‍वास गुमाउनेछौ? म केवल क्षमता र सामर्थ्यबीचको भिन्नताबारे सङ्गति गर्न तिमीहरूको एउटा सामर्थ्यलाई उदाहरणका रूपमा प्रयोग गर्दै यो मामलाका बारेमा बोलिरहेको छु। तर, परमेश्‍वरको घरले तिमीहरू साँचो पोख्त गायक बन्नुपर्ने, तिमीहरूले एक निश्‍चित उच्च स्तरको परिशुद्धताका साथ गाउनुपर्ने, एक विशेष गायन शैली विकास गर्नुपर्ने, वा गायनमा ठूलो सफलता हासिल गर्नुपर्ने माग गर्दैन। यी कुराहरू आवश्यक छैनन्। केवल आफ्नो विद्यमान क्षमता र सामर्थ्यको राम्रो उपयोग गर—त्यति भए पुग्छ। जबसम्म साँचो भावना र इमानदारीको अभिव्यक्ति हुन्छ, त्यो नै पर्याप्त हुन्छ। अब, मैले तिमीहरूमध्ये कतिपयको क्षमता कमजोर छ वा विकासका लागि थोरै ठाउँ भएको धेरै औसत क्षमता छ भनेर भनेका कारण निराश नहोओ वा हरेस नखाओ। त्यो अनावश्यक छ। के तिमीहरू निराश हुनेछौ? (अहँ।) तिमीहरूले यस मामलालाई सही रूपमा लिनैपर्छ। यदि मैले तिमीहरूका परिस्थितिहरूलाई उदाहरणका रूपमा प्रयोग नगरेको भए, तिमीहरूले यो बुझ्न सक्ने थिएनौ होला, तिमीहरूसँग पूर्ण बुझाइ हुने थिएन होला, र मैले जे भने पनि तिमीहरूले त्यसलाई हृदयमा लिने थिएनौ। तिमीहरूलाई राम्ररी बुझ्न मद्दत गर्न, मैले केही उदाहरणहरू दिनुपर्‍यो ताकि सबैले अझ राम्रोसँग बुझ्न सकून्। यसरी, क्षमता र सामर्थ्यबीचको भिन्नताबारे तिमीहरूको बुझाइ पनि अझ सही हुनेछ। के तिमीहरूलाई यसरी सङ्गति गरेकोमा आपत्ति छ? (अहँ, हामीलाई आपत्ति छैन।) तिमीहरूलाई आपत्ति छैन भने राम्रो भयो। यसलाई सही रूपमा लेओ। तिमीहरूले जसरी अभ्यास गर्नुपर्छ त्यसरी नै गर। यसमा आफ्नो हृदय लगाउनु, र राम्रो लक्ष्य र दिशातिर अभ्यास गर्नु त प्रगति नगर्नु वा आफ्नो पुरानो तरिकामा अड्किनुभन्दा सधैँ राम्रो हुनेछ। तेरो क्षमता सीमित वा कमजोर भए पनि, तैँले अझै पनि अभ्यास गर्ने प्रयास गर्नुपर्छ र तेरो सीमित क्षमताको दायराभित्र आफूले सक्दो हासिल गर्न कोसिस गर्नुपर्छ। हामीले हाम्रो सारा हृदय र सारा प्रयास अर्पित गर्नैपर्छ, यो कर्तव्य र यो कामलाई जिम्मेवारी र बफादारीको मनोवृत्तिका साथ गर्नुपर्छ। तैँले पछ्याउनुपर्ने अभ्यासको सिद्धान्त यही हो। तेरो सामर्थ्यमा विकासको सम्भावना छैन र भविष्यमा तँ चर्चामा आउन सक्नेछैनस् भन्दैमा तँ नकारात्मक बन्नु वा तैँले हरेस खानु हुँदैन। त्यो स्वीकार्य छैन, र यो स्पष्ट रूपमा यस मामलालाई लिँदा तैँले पछ्याउनुपर्ने सत्यता सिद्धान्त होइन। के तिमीहरूले बुझ्यौ? (बुझ्यौँ।)

यी तीनवटै क्षेत्रहरू—जन्मजात अवस्थाहरू, मानवता, र भ्रष्ट स्वभावहरूभित्र—धेरै निश्‍चित विवरणहरू छन् जसलाई बुझ्न आवश्यक छ। के हामीले यी मामलाहरूमा सङ्गति गर्नु आवश्यक छ? (छ।) धेरै पक्षहरूका हकमा, मानिसहरूसँग केवल सतही बुझाइ हुन्छ र तिनीहरूले तिनलाई स्पष्ट रूपमा व्याख्या गर्न सक्दैनन्। तिनीहरूसँग केही सामर्थ्यहरू हुन सक्छन् र त्यसपछि तिनीहरू आफू कुलीन चरित्रको हुँ भन्‍ने सोच्छन्, र आफूलाई असल मानवता र उच्च क्षमता भएको, सम्माननीय र भ्रष्ट स्वभावहरूबाट मुक्त भएको व्यक्ति ठान्छन्। यो सबै मानिसहरूको यी विभिन्‍न समस्याहरूलाई स्पष्ट रूपमा खुट्ट्याउन नसक्ने असक्षमताबाट उत्पन्न हुन्छ। यस्ता किसिमका समस्याहरूमा विवरणहरू जति समावेश हुन्छन्, त्यति नै सङ्गति गर्नुपर्ने कुराहरू हुन्छन्; यसलाई केवल एक वा दुई सत्रमा समेट्न सकिँदैन, यसका लागि धेरै सङ्गतिहरू आवश्यक पर्छ। ल ठीक छ, आजका लागि हामी सङ्गति यहीं रोक्नेछौँ। छुटौँ है त!

अक्टोबर १४, २०२३


सत्यता कसरी पछ्याउने (६)

पछिल्लो भेलामा, हामीले सत्यताको पछ्याइसँग सम्बन्धित एउटा मुख्य विषय, अर्थात् “आफू र परमेश्‍वरबीचका पर्खालहरू र परमेश्‍वरप्रतिको आफ्नो शत्रुतालाई त्याग्‍नु” भन्ने बारेमा सङ्गति गर्‍यौँ। यो मुख्य विषयभित्र, हामीले परमेश्‍वरको कामसँग सम्बन्धित मानव धारणा र कल्पनाहरू त्याग्‍ने बारेमा कुरा गर्‍यौँ, जसमा मानिसहरूको अन्तर्निहित अवस्था, मानवता, र भ्रष्ट स्वभावसँग सम्बन्धित विषयहरूपरेका थिए, र यी विषयहरूभित्र, क्षमतासँग सम्बन्धित समस्याहरूका बारेमा उल्लेख गरिएको थियो। हामीले पछिल्लो पटक क्षमतासँग सम्बन्धित समस्याहरूका बारेमा अलिकति सङ्गति गर्‍यौँ, र मानिसहरूका केही धारणाहरूलाई समाधान गर्‍यौँ। यो सुनेपछि, के तिमीहरूले क्षमता भनेको के हो भन्‍ने कुराको सटीक परिभाषा प्राप्त गरेका छौ? क्षमता वास्तवमा के हो? क्षमतालाई कसरी बुझ्नुपर्छ? व्यक्तिको क्षमता राम्रो छ, औसत छ कि खराब छ भनेर कसरी मूल्याङ्कन गर्न सकिन्छ? यसलाई कुन-कुन पक्षहरूका आधारमा मूल्याङ्कन गर्नुपर्छ? के तिमीहरूले यी प्रश्‍नहरूका बारेमा खोजी र मनन गरेका छौ? (मैले तिनका बारेमा थोरै मनन गरेको छु। पछिल्लो भेलामा, परमेश्‍वरले व्यक्तिको क्षमताको मूल्याङ्कन गर्नका लागि हामीले काम गर्ने उसको कार्यकुशलता र प्रभावकारितालाई हेर्नुपर्छ भनेर सङ्गति गर्नुभयो। यसभन्दा पहिले, मसँग यस विषयमा त्यति धेरै बुझाइ थिएन र म क्षमता र सामर्थ्यलाई लिएर झुक्किन्थेँ। उदाहरणका लागि, जब म कसैले विशेष रूपमा राम्रा शैक्षिक नतिजाहरू हासिल गरेको वा ऊ धेरै भाषाहरूमा पोख्त भएको देख्थेँ, तब मलाई यसले उसको क्षमता राम्रो छ भन्‍ने कुरालाई जनाउँछ भन्‍ने लाग्थ्यो। परमेश्‍वरको सङ्गति सुनेपछि मात्रै मैले साँचो रूपमा राम्रो क्षमता के हो र कुन-कुन कुरा चाहिँ केही सामर्थ्य मात्र हुन् भन्‍ने कुराका बारेमा स्पष्ट बुझाइ प्राप्त गरेँ। यदि कुनै व्यक्ति बाहिरी रूपमा निकै चलाख देखिन्छ तर उसको कर्तव्य पूरा गर्ने कार्यकुशलता अत्यन्तै न्यून छ र उसले सधैँ सत्यता सिद्धान्तहरू बुझ्न सक्दैन भने, उसको क्षमता तुलनात्मक रूपमा कमजोर हुन्छ।) काम गर्ने कार्यकुशलता र प्रभावकारिता अनुसार व्यक्तिको क्षमताको मूल्याङ्कन गर्नु—यस कुरालाई भन्‍ने सामान्य तरिका यही हो। व्यक्तिको काम गर्ने कार्यकुशलता र प्रभावकारितालाई हेर्ने बाहेक, उसको क्षमतालाई मूल्याङ्कन गर्ने निश्‍चित मानकहरू पनि छन्: पहिलो, तिनीहरूको सिक्ने क्षमता। दोस्रो, तिनीहरूको कामकुरा बुझ्ने क्षमता। तेस्रो, तिनीहरूको बोध क्षमता। चौथो, तिनीहरूको कामकुराहरू स्विकार्ने क्षमता। पाँचौँ, तिनीहरूको संज्ञानात्मक क्षमता। छैटौँ, तिनीहरूको मूल्याङ्कन गर्ने क्षमता। सातौँ, तिनीहरूको कुराहरू पहिचान गर्ने क्षमता। आठौँ, तिनीहरूको परिस्थितिहरूलाई सम्बोधन गर्ने क्षमता। नवौँ, तिनीहरूको निर्णय गर्ने क्षमता, जसलाई तिनीहरूको कार्यान्वयन गर्ने क्षमता पनि भन्‍न सकिन्छ। दशौँ, तिनीहरूको कुराहरूको मूल्याङ्कन र कदर गर्ने क्षमता। एघारौँ, तिनीहरूको नवप्रवर्तनको क्षमता। के तिमीहरूले तिनलाई मनमा राख्यौ? (राख्यौँ।) जम्मा कति वटा छन्? (एघार वटा।) तिनलाई ठूलो स्वरमा पढ। (एक, सिक्ने क्षमता। दुई, कामकुरा बुझ्ने क्षमता। तीन, बोध क्षमता। चार, कामकुराहरू स्विकार्ने क्षमता। पाँच, संज्ञानात्मक क्षमता। छ, मूल्याङ्कन गर्ने क्षमता। सात, कुराहरू पहिचान गर्ने क्षमता। आठ, परिस्थितिहरूलाई सम्बोधन गर्ने क्षमता। नौ, निर्णय गर्ने क्षमता। दश, कामकुराको मूल्याङ्कन र कदर गर्ने क्षमता। एघार, नवप्रवर्तनको क्षमता।) सामान्य रूपमा, व्यक्तिको क्षमताको मूल्याङ्कन गर्नका लागि, तैँले यी दुई पक्षहरूलाई हेर्नुपर्छ: उसको काम गर्ने कार्यकुशलता र प्रभावकारिता। विशिष्ट रूपमा भन्दा, तिनीहरूको काम गर्ने कार्यकुशलता र प्रभावकारितालाई मूल्याङ्कन गर्नका लागि, तैँले यी एघार वटा मानकहरूका आधारमा विस्तृत निर्धारण गर्नुपर्छ। यसरी, तैँले व्यक्तिको क्षमता वास्तवमा कस्तो छ भनेर सटीक रूपमा मूल्याङ्कन गर्न सक्‍नेछस्। अवश्य नै, व्यक्तिको क्षमताको मूल्याङ्कन गर्नका लागि, पहिलो चरण भनेको विभिन्‍न पक्षहरूमा रहेका उसका समग्र क्षमताहरूलाई हेर्नु हो, त्यसपछिउसको काम गर्ने कार्यकुशलता र प्रभावकारितालाई हेर्नु हो। यदि तिनीहरूसँग विभिन्‍न पक्षहरूमा क्षमता र सक्षमता छ भने, तिनीहरूले अवश्य नै कार्यकुशलता र प्रभावकारिता दुवैको साथ काम गर्नेछन्। यदि व्यक्तिको काम गर्ने कार्यकुशलता उच्च छ र उसको प्रभावकारिता राम्रो छ भने, जब तैँले एघार वटा मानकहरू अनुसार हरेक क्षेत्रमा उसका क्षमताको मूल्याङ्कन गर्छस्, तब ती अवश्य नै राम्रा हुनेछन्। यी एघार वटा क्षमताहरूमध्ये कुनै पनि क्षमतालाई छुट्टाछुट्टै लिँदा, व्यक्तिको क्षमता राम्रो छ कि छैन भनेर पूर्ण रूपमा निर्धारित गर्न सकिँदैन—यसलाई व्यापक रूपमा मूल्याङ्कन गर्नुपर्छ। अवश्य नै, यी एघार वटा क्षमताहरूमध्ये, सबैभन्दा महत्त्वपूर्ण कुन कुन हुन्? सबैभन्दा महत्त्वपूर्ण भनेको मूल्याङ्कन गर्ने क्षमता, कुराहरू पहिचान गर्ने क्षमता, परिस्थितिहरूलाई सम्बोधन गर्ने क्षमता, र निर्णय गर्ने क्षमता हुन्—यी कुराहरू कुनै निश्‍चित सिद्धान्त बुझेपछि व्यक्तिले कार्य गर्ने क्षमतासँग सम्बन्धित हुन्छन्। बाँकी क्षमताहरू बोध र सिकाइसँग सम्बन्धित छन्, जुन मानव मस्तिष्कसँग सम्बन्धित हुन्छ। यसपछि, हामी यी एघार वटा क्षमताहरूका बारेमा एक-एक गरी सङ्गति गर्नेछौँ।

पहिलो सिक्ने क्षमता हो। सिक्ने क्षमताले ज्ञानको एउटा क्षेत्र सिक्‍नुलाई मात्रै जनाउँदैन; यसमा भाषा सिक्‍नु, निश्‍चित प्राविधिक सीप सिक्‍नु, कुनै नयाँ कुरा सिक्‍नु र स्वीकार गर्नु, इत्यादि कुराहरू पनि समावेश हुन्छन्—यी सबै सिक्ने क्षमताको दायराभित्र पर्छन्। उदाहरणका लागि, कुनै प्राविधिक सीप सिक्दा, सामान्य परिस्थितिहरूमा, व्यक्ति आधारभूत रूपमा यसमा छ महिनाभित्र पोख्त हुन सक्छ अनि त्यसपछि ऊ स्वतन्त्र रूपमा यसमा संलग्‍न हुन सक्छ। यदि तँ पनि छ महिना सिकेपछि यसमा पोख्त हुन र स्वतन्त्र रूपमा संलग्‍न हुन सक्छस् भने, यसलाई सिक्ने क्षमता भएको मानिन्छ। यदि तँलाई यो सिक्न औसत व्यक्तिलाई भन्दा दुई गुणा बढी समय लाग्छ भने—यदि छ महिनापछि पनि तँ यसमा अझै पोख्त भएको छैनस् र तँलाई सिक्न थप छ महिना लाग्छ भने—यसले कमजोर क्षमतालाई जनाउँछ। अर्थात्, सिक्ने क्षमताका हकमा भन्दा, यदि तैँले सामान्य समय सीमाभित्र प्राविधिक सीप वा ज्ञान राम्ररी सिक्‍न सक्छस् भने, यसको अर्थ तेरो क्षमता औसत छ वा औसतभन्दा माथि छ भन्‍ने हुन्छ। तर, यदि तैँले यो समय सीमालाई नाघ्छस् र प्राविधिक सीप वा ज्ञान सिक्न अरूको भन्दा दुई-तीन गुणा बढी समय लिन्छस् भने, तेरो क्षमता कमजोर छ। यदि तैँले औसत व्यक्तिले भन्दा दुई-तीन गुणा बढी समय बिताउँछस् र पनि तैँले यो कुरा सिक्न सक्दैनस्, र तँमा सिक्‍ने क्षमताको कमी छ भने, यसले तेरो क्षमताका बारेमा के भन्छ? सिक्ने क्षमताविना, तैँले सामान्य मानव क्षमता हुनुको सामान्य मानकसमेत पूरा गर्दैनस्। तँ कमजोर क्षमता हुनुभन्दा खराब छस्—तँसँग कुनै क्षमता नै छैन। कुनै क्षमता नहुनु कुन वर्गमा पर्छ? कुनै क्षमता नहुनुको अर्थ व्यक्ति मानसिक रूपमा कमजोर र मूर्ख, र कुनै सिक्ने क्षमता नभएका मानिसहरूको वर्गमा पर्छ भन्‍ने हुन्छ। सिक्ने क्षमतामा यही कुरा समावेश हुन्छ।

दोस्रो, कामकुरा बुझ्ने क्षमता हो। कामकुरा बुझ्ने क्षमताले आफूले देख्‍ने वा प्रायजसो सामना गर्ने कुराभित्रका सिद्धान्तहरू र कौशल पत्ता लगाउने व्यक्तिको क्षमतालाई जनाउँछ। उदाहरणका लागि, कुनै व्यावसायिक सीप सिक्दा, यदि तैँले सैद्धान्तिक निर्देशन सुन्छस् र व्यावहारिक प्रदर्शनहरू अवलोकन गर्छस्, र सामान्य समय सीमाभित्र तैँले यो सीपसँग सम्बन्धित कौशल र सिद्धान्तहरू पत्ता लगाउन सक्छस् भने, यसलाई राम्रो क्षमता र कामकुरा बुझ्ने निश्‍चित क्षमता हुनु मानिन्छ। यदि तैँले यसलाई तुरुन्तै बुझ्न सक्दैनस्, र कसैले तँसँग फेरि सङ्गति गरे पनि, तैँले अझै पनि बुझ्न सक्दैनस्; अनि तिनीहरूले तँलाई बारम्बार इसारा गरे पनि, तैँले यो काम गर्ने कौशल के हो र यसमा संलग्न सिद्धान्तहरू के-के हुन् भन्‍ने कुरा बुझ्न सक्दैनस् भने—तेरो कामकुरा बुझ्ने क्षमता कमजोर छ। सायद केही समयपछि, तैँले वास्तविक अभ्यासमा बिस्तारै छामछामछुमछुम गरेर थोरै कुरा सिक्लास्, तर यो त्यतिमै सीमित हुन्छ। यदि तैँले जति समय बिताए पनि—चाहे त्यो तीन वर्ष होस् वा पाँच वर्ष—तैँले बुझ्न सक्‍ने कुरा सीमित दायराभित्र नै सीमित हुन्छ र, कामकुरा गर्दा, तैँले सम्बन्धित आधारभूत कुराहरू बुझ्न र तिनलाई वास्तविक अभ्यासमा लागू गर्न नसकी निश्‍चित प्रावधान र नियमहरू मात्रै पालना गर्छस् भने, यसको अर्थ कामकुरा बुझ्ने तेरो क्षमता कमजोर छ भन्‍ने हुन्छ; यस्ता मानिसहरूको क्षमता कमजोर हुन्छ। उदाहरणका लागि, कतिपय मानिसहरूले मण्डलीको काम गर्छन् र तैँले तिनीहरूसँग सत्यता सिद्धान्तहरूका बारेमा सङ्गति गरेपछि, तिनीहरूलाई तैँले भनेका सबै कुरा सही छ भन्‍ने लाग्छ र तैँले सङ्गति गरेको कुरामा कुनै शङ्का हुँदैन। तर, तिनीहरूले किन यसरी काम गर्नुपर्छ भन्‍ने कुरा बुझ्नै सक्दैनन् र संलग्‍न सिद्धान्तहरू बुझ्न सक्दैनन्। विशेष गरी वास्तविक जीवनमा विभिन्‍न समस्या वा विशेष परिस्थितिहरूको सामना गर्दा वा आफ्नो कर्तव्य निर्वाह गर्दा, तिनीहरूलाई सिद्धान्तहरू कसरी लागू गर्ने वा आफूले सामना गर्ने समस्याहरूलाई सिद्धान्तहरू अनुसार कसरी लिने र सम्हाल्ने भन्‍ने थाहा हुँदैन। यसले कामकुरा बुझ्ने क्षमताको कमीलाई जनाउँछ। कामकुरा बुझ्ने क्षमता नभएका मानिसहरूले सत्यताका बारेमा सङ्गति सुनेपछि बुझ्दैनन् र सधैँ “के तपाईँ अर्को उदाहरण दिन सक्‍नुहुन्छ?” वा “के यसलाई अझै विस्तृत रूपमा व्याख्या गर्न सक्‍नुहुन्छ?” भन्ने जस्ता अनुरोधहरू गर्छन्। तैँले उदाहरण दिएपछि र विस्तृत रूपमा व्याख्या गरेपछि मात्रै तिनीहरूले थोरै कुरा बुझ्न सक्छन्। तर यदि तैँले अझै गहन कुराबारे सङ्गति गरिस् भने, तिनीहरूले फेरि पनि बुझ्न सक्दैनन् र अर्को उदाहरण दिन लगाउनेछन्। तिनीहरूले किन तँलाई उदाहरणहरू दिन बारम्बार अनुरोध गर्छन्? तँलाई वास्तविक जीवनका यस्तै परिस्थितिहरूलाई उदाहरणहरूमार्फत व्याख्या गर्न लगाउनका लागि, ताकि तिनीहरूले निश्‍चित तौरतरिका वा प्रावधान मात्रै याद गर्न सकून्। तिनीहरूले किन यसो गर्छन्? किनभने तिनीहरूको कामकुरा बुझ्ने क्षमता अत्यन्तै कमजोर हुन्छ—तिनीहरूमा कामकुराहरू बुझ्ने क्षमता नै हुँदैन भनेर पनि भन्‍न सकिन्छ; तिनीहरूलाई वास्तविक जीवनमा वा आफ्नो कर्तव्य पूरा गर्दा कसरी सिद्धान्तहरू लागू गर्ने भन्‍ने थाहा हुँदैन। तैँले तिनीहरूसँग जसरी सङ्गति गरे पनि, तैँले जति नै धेरै निश्‍चित उदाहरणहरू दिए पनि र जति नै धेरै सिद्धान्तहरू स्पष्ट रूपमा व्याख्या गरे पनि, विशेष परिस्थितिहरूलाई सम्हाल्ने सिद्धान्तहरूलाई समेत सम्बोधन गरे पनि, तिनीहरूले दिनभरि सुन्‍न सक्छन् तैपनि यो कुरा बुझ्दैनन्। तिनीहरूलाई तैँले भनेको कुरा सिद्धान्त मात्रै हो भन्‍ने लाग्छ र वास्तविक जीवनमा तिनीहरूले सामना गर्ने विभिन्‍न समस्याहरूलाई कसरी सम्हाल्ने भन्‍ने तिनीहरूलाई अझै थाहा हुँदैन। यसले कामकुरा बुझ्ने क्षमताको कमीलाई जनाउँछ। अरूले तिनीहरूलाई कुराहरू जसरी व्याख्या गरे पनि, कामकुरा बुझ्ने क्षमता नभएका मानिसहरूले यो कुरा बुझ्न सक्दैनन्—यो कमजोर क्षमता हुनु हो। के कमजोर क्षमता भएका मानिसहरूको काम गर्ने कार्यकुशलता र प्रभावकारिता पनि कमजोर हुन्छ? (हुन्छ।) यदि व्यक्तिको कामकुरा बुझ्ने क्षमता कमजोर छ भने, उसको काम गर्ने कार्यकुशलता र प्रभावकारिता अवश्य नै कमजोर हुनेछ; उसले कुनै कुराको सामना गर्दा कुन-कुन सिद्धान्तहरू समावेश हुन्छन् भन्‍ने कुरा उसलाई थाहा हुनेछैन, र उसलाई वास्तविक जीवनमा सिद्धान्तहरू कसरी लागू गर्ने भन्‍ने थाहा हुनेछैन। यसले कमजोर क्षमतालाई जनाउँछ। अर्को प्रकारको व्यक्ति पनि हुन्छ, जो अरूको सङ्गति जति विस्तृत र निश्‍चित हुन्छ, त्यो कुरा बुझ्न नसकेर त्यति नै भ्रमित हुन्छ। उदाहरणका लागि, जब परमेश्‍वरको घरले झूटा अगुवा र ख्रीष्टविरोधीहरूलाई खुट्ट्याउने बारेमा सङ्गति गर्छ, तब तिनीहरूले सुनेपछि भन्छन्, “मैले किन यो कुरा बुझ्न सकिरहेको छैनँ? सिद्धान्तहरूका बारेमा सङ्गति गरिन्छ, उदाहरणहरू दिइन्छ, र विशेष परिस्थितिहरू सूचीकृत गरिन्छ, तर यो सबै कुरा मलाई गन्जागोल भए जस्तो लाग्छ। यहाँ वास्तवमा के भनिएको हो? हामीले कस्तो प्रकारका मानिसहरूलाई सम्हाल्नुपर्ने हो? हामीले झूटा अगुवाहरूलाई सम्हाल्नुपर्ने हो, कि ख्रीष्टविरोधीहरूलाई? के हाम्रो मण्डली अगुवा ख्रीष्टविरोधी हो? त्यो व्यक्ति अलिक दुष्ट देखिन्छ—उसको प्रकटीकरण भ्रष्ट स्वभावका कारण भएको हो कि खराब मानवताका कारण भएको हो? ऊ हुन चाहिँ के हो, झूटा अगुवा कि ख्रीष्टविरोधी? मैले अझै पनि बुझेको छैनँ।” तैँले सङ्गति गर्ने सत्यता सिद्धान्तहरू के-के हुन् भन्‍ने कुरा समेत तिनीहरूले बुझ्दैनन्; तिनीहरूले जति सुन्छन्, तिनीहरू त्यति नै भ्रमित हुन्छन्। तिनीहरूले यी सत्यता सिद्धान्तहरूलाई वास्तविक परिस्थितिहरूसँग जोड्न नसक्‍ने मात्र होइन, तिनीहरू यति भ्रमित पनि हुन्छन् कि तैँले भनेको विषयवस्तु के हो भन्‍ने समेत तिनीहरूलाई थाहा हुँदैन। के यसले कामकुरा बुझ्ने क्षमताको कमीलाई देखाउँदैन र? (देखाउँछ।) उदाहरणका लागि, कल्पना गरौँ, सबै जना एउटै विषयवस्तुमा सङ्गति गर्न भेला भएका छन्, र हरेक व्यक्तिले आफ्नो विचार प्रस्तुत गरेको छ। तैँले आफ्नो बुझाइका बारेमा सङ्गति गर्छस्, म यसबारे आफ्नो बुझाइ व्यक्त गर्छु; एउटा व्यक्तिले एउटा प्रश्‍न गर्छ, अर्को व्यक्तिले फरक प्रश्‍न उठाउँछ—सबै यस विषयवस्तुमा केन्द्रित हुन्छन्। क्षमता नभएका मानिसहरूले यस्तो छलफल सुन्छन् र यो बुझ्नै सक्दैनन्। तिनीहरूले हृदयमा सोच्छन्, “तिमीहरूले के कुरा गरिरहेका छौ? म किन यो कुरा बुझ्न सक्दिनँ?” तिनीहरू भ्रमित हुन्छन्। तिनीहरूले अरूले उठाएका उचित प्रश्‍नहरूभित्रको तर्कको वा किन ती प्रश्‍नहरू उठाइरहेका छन् भन्ने कुराको भेउ पाउन सक्दैनन्—तिनीहरूले यसको पछाडि रहेका कारणहरू पत्ता लगाउन सक्दैनन्; तिनीहरू दर्शक भन्दा पनि खराब हुन्छन्। क्षमता भएका मानिसहरूले, छेउबाट अवलोकन गरेर नै को सही छ र को गलत छ, कसैले निश्‍चित प्रश्‍न किन सोध्छ, प्रश्‍नहरू गहन छन् कि सतही छन्, प्रश्‍नहरूको उत्तर कसरी दिइँदै छ भनेर बताउन सक्छन्—तर क्षमता नभएका मानिसहरूले यीमध्ये कुनै पनि कुरा बुझ्न सक्दैनन् र यसभित्रको आधारभूत तर्कलाई बुझ्न सक्दैनन्। यसले तिनीहरूसँग कामकुरा बुझ्ने क्षमता छैन भन्ने कुरा देखाउँछ। जब अरूले कुनै कुराका बारेमा सङ्गति गर्छन्, तब तिनीहरूले सुनेपछि यो कुरा खुट्ट्याउन सक्दैनन्। भनिएको कुरा साँचो र वस्तुगत हो कि होइन भन्‍ने तिनीहरूलाई थाहा हुँदैन, न त तिनीहरूले मामलाको पृष्ठभूमि र सारलाई छर्लङ्ग देख्‍न नै सक्छन्—तिनीहरू पूर्ण रूपमा अन्योलमा पर्छन्। यो विषयवस्तुबारे किन छलफल भइरहेको छ, यस विषयवस्तुमा संलग्‍न सिद्धान्तहरूलाई किन बारम्बार जोड दिइनुपर्छ, साथै यी सिद्धान्तहरूसँग कसका प्रश्‍नहरू सम्बन्धित छन् र कसका सम्बन्धित छैनन् भन्‍ने कुराको हकमा भन्दा, तिनीहरूले यीमध्ये कुनै पनि कुरा बुझ्न वा जान्‍न सक्दैनन्। सुन्दै जाँदा, तिनीहरू निन्द्राले झपक्क हुन्छन्; तिनीहरूले आफूलाई यो सङ्गतिको दर्शकका रूपमा मात्रै लिन थाल्छन्, र तिनीहरूको हृदय धमिलो हुन्छ। अरू मानिसहरूका हकमा, सत्यता सिद्धान्तहरूमा जति धेरै सङ्गति गरिन्छ, तिनीहरूको मस्तिष्क त्यति नै स्पष्ट र प्रस्ट हुन्छ। तर क्षमता नभएका मानिसहरूका हकमा भन्दा, तिनीहरूले जति सुन्छन्, तिनीहरू त्यति नै भ्रमित हुन्छन्, र तिनीहरूको विचार त्यति नै धमिलो हुन्छ। यसले कामकुरा बुझ्ने क्षमताको कमीलाई जनाउँछ। के यसले अत्यन्तै कमजोर क्षमतालाई जनाउँदैन र? त्यस्ता मानिसहरूलाई कुनै क्षमता नभएका मानिसहरू पनि भनेर भन्‍न सकिन्छ। क्षमता नभएका मानिसहरू कस्ता मानिसहरू हुन्? (मानसिक रूपमा कमजोर मानिसहरू।) मानसिक रूपमा कमजोर, बेवकुफ, मूर्खहरू—सबैभन्दा कमजोर क्षमता भएका मानिसहरूको वर्ग यही हो। दोस्रो पक्ष यही हो: कामकुरा बुझ्ने क्षमता।

तेस्रो पक्ष बोध क्षमता हो। बोध क्षमता पनि कामकुरा बुझ्ने क्षमता जस्तै हो, तर यो अझै एक कदम अगाडि जान्छ। तीबीचको भिन्‍नता के हो? बोध क्षमताले सत्यताका सिद्धान्तहरू र अभ्यासका मार्गहरूलाई वास्तविक जीवनका विभिन्‍न समस्याहरूसँग कसरी मिलाउने र यी सिद्धान्त र मार्गहरूलाई बुझेपछि र तिनमा पोख्त भएपछि तिनलाई वास्तविक काममा कसरी लागू गर्ने भन्‍ने कुरामा बढी ध्यान दिन्छ। भिन्‍नता यहीँ हुन्छ। बोध क्षमता भएका मानिसहरूले कुनै कुराका आधारभूत कुरा र सिद्धान्तहरू बुझेपछि, तिनीहरूको हृदयमा अभ्यासको मार्ग, र सटीक दायरा, दिशा, र उद्देश्य हुन्छ। तिनीहरूलाई यी आधारभूत कुरा र सिद्धान्तहरू कसरी लागू गर्ने भन्‍ने थाहा हुन्छ र तिनीहरूलाई निश्‍चित विशेष परिस्थितिहरूसँग सम्बन्धित अभ्यासका सिद्धान्तहरू पनि थाहा हुन्छ। मानौँ, कुनै व्यक्तिले केही सत्यता सिद्धान्तहरूमा सङ्गति सुनेपछि, केही समस्याहरूको सारलाई पहिचान गर्न सक्छ र त्यसपछि वास्तविक जीवनमा केही वास्तविक समस्याहरू समाधान गर्न सत्यता प्रयोग गर्न सक्छ। अर्थात्, उसले यी सिद्धान्तहरू सुनेपछि, पहिलेको परिस्थितिमा कसरी अभ्यास गर्नुपर्ने थियो भन्‍ने कुरा तुरुन्तै बुझ्छन्, र जब परिस्थितिहरू फेरि उत्पन्न हुन्छन्, तब तिनीहरूलाई ती कुराहरूलाई लिन कसरी सिद्धान्तहरू लागु गर्ने भन्‍ने पनि थाहा हुन्छ, र तिनीहरूको हृदयमा तुरुन्तै अभ्यासको मार्ग हुन्छ; सिद्धान्त र आधारभूत कुराहरूबारेको तिनीहरूको बुझाइले मार्गदर्शन गर्ने ज्योतिले जस्तै काम गर्छ, जसले गर्दा तिनीहरूले जीवनका वा कामका विभिन्‍न समस्याहरूलाई कसरी सम्हाल्ने भनेर तुरुन्तै जान्न सक्छन्, र यसले तिनीहरूलाई अभ्यासको मार्ग, दिशा, र सिद्धान्तहरू प्राप्त गर्न सक्षम तुल्याउँछ। त्यस्तो अवस्थामा, त्यस्तो व्यक्तिमा बोध क्षमता हुन्छ, जुन अवश्य नै राम्रो क्षमताको प्रकटीकरण हो। मानौँ कुनै व्यक्तिले सत्यता सिद्धान्तहरूमा गरिएका केही सङ्गति सुनेपछि, उसले आफ्नो वास्तविक जीवनका आम र विश्‍वव्यापी कुरा वा आफूले अनुभव गरेका कुराहरूलाई कसरी अभ्यास गर्नुपर्छ र सम्हाल्नुपर्छ भन्‍ने कुरा जान्दछ। तर, तिनीहरूलाई आफूले अनुभव नगरेका विशेष, जटिल परिस्थितिहरू, अप्रत्याशित परिस्थितिहरू, वा असामान्य समस्या र घटनाहरूमा यी सत्यता सिद्धान्तहरूलाई कसरी लागू गर्ने भन्‍ने थाहा हुँदैन, र तिनलाई कसरी सम्हाल्ने र समाधान गर्ने भन्‍ने थाहा पाउनुभन्दा पहिले अझै पनि सटीक उत्तर वा अभ्यासको निश्‍चित योजना प्राप्त गर्न खोजी र सोधपुछ गर्नुपर्छ। नत्र भने, सत्यता सिद्धान्तहरू सुनेपछि पनि, तिनीहरूलाई त्यस्ता मामला वा समस्याहरूलाई कसरी सम्हाल्ने भन्‍ने थाहा हुँदैन। यसले तिनीहरूमा औसत बोध क्षमता हुन्छ भन्‍ने कुरालाई सङ्केत गर्छ; वा, त्यस्तो व्यक्ति औसत क्षमता भएको व्यक्ति हो भनेर पनि भन्‍न सकिन्छ। कतिपय मानिसहरूले दश-बीस वर्ष काम गरेका हुन्छन्, र परमेश्‍वरको घरका सत्यता सिद्धान्तहरूमा स्पष्ट सङ्गतिका साथै केही कामको अनुभव प्राप्त गरेपछि, तिनीहरूलाई सामान्य परिस्थितिहरूलाई कसरी सम्हाल्ने भन्‍ने थाहा हुन्छ, र तिनलाई यसरी सम्हाल्नु सही कुरा हो भन्‍ने कुराको पुष्टि प्राप्त भएको हुन्छ। तर, जब तिनीहरूले आफ्नो काममा कहिल्यै अनुभव नगरेका निश्‍चित जटिल, विशेष, र असामान्य समस्याहरूको सामना गर्छन्, तब तिनीहरूलाई तिनलाई कसरी सम्हाल्ने भन्‍ने थाहा हुँदैन र तिनलाई सम्हाल्न सुरु गर्नुभन्दा पहिले सोधपुछ गरेर स्पष्ट उत्तर प्राप्त गर्नुपर्ने हुन्छ। यदि परिस्थिति परिवर्तन भयो र यो तिनीहरूले कल्पना गरेको भन्दा वा तिनीहरूलाई थाहा भएका परिस्थितिहरूभन्दा जटिल भयो भने, तिनीहरू अन्योलमा पर्छन्, त्यसलाई कसरी सामना गर्ने भन्‍ने तिनीहरूलाई थाहा हुँदैन, र त्यसलाई सिद्धान्तहरू अनुरूप कसरी अभ्यास गर्ने र सम्हाल्ने भन्ने त झनै थाहा हुँदैन। जब तिनीहरूलाई कसरी अभ्यास गर्ने भन्‍ने थाहा हुँदैन, जब तिनीहरूले आफ्नो कल्पना, आफ्नै महत्त्वाकाङ्क्षा र चाहनाहरू अनुसार काम गर्छन्, वा त्यसलाई पन्छाएर बेवास्ता गर्छन्—तिनीहरूले जसरी काम गरे पनि—यस्तो परिस्थितिको सामना गर्दा तिनीहरू अन्योलमा पर्छन् र त्यसलाई सम्हाल्नका लागि सिद्धान्तहरू लागू गर्न जान्दैनन् भन्‍ने तथ्यले तिनीहरूको क्षमता अत्यन्तै औसत छ भन्‍ने कुरालाई प्रमाणित गर्छ। यदि व्यक्तिले सामान्य परिस्थितिहरूलाई सम्हाल्न सक्छ तर विशेष परिस्थितिहरूलाई सम्हाल्न जान्दैन भने, यसले औसत क्षमतालाई जनाउँछ। यदि केही विशेष परिस्थितिहरूको सामना गर्दा तिनीहरू यति अन्योलमा पर्छन् कि तिनीहरूले सामान्य रूपमा सम्हाल्न सक्‍ने समस्याहरूलाई समेत सम्हाल्न सक्दैनन् भने, यसले कमजोर क्षमतालाई जनाउँछ। कमजोर क्षमता भएको व्यक्तिको बोध क्षमता पनि कमजोर हुन्छ। के कमजोर बोध क्षमता भएको व्यक्ति र पर्याप्त बोध क्षमता भएको व्यक्तिका बीचमा भिन्‍नता हुन्छ? (हुन्छ।)

कतिपय मानिसहरूले अरूले जसरी सङ्गति गरे पनि, सिद्धान्तहरू बुझ्न सक्दैनन्। तिनीहरूले धर्मसिद्धान्त र प्रावधानहरू मात्रै बुझ्छन्, र केही नाराहरू मात्रै फलाक्न सक्छन्, तर तिनीहरू वास्तविक काम गर्न र समस्याहरू समाधान गर्न जान्दैनन्। हेर् त, सङ्गति सुनेपछि, तिनीहरूले साँच्‍चै बुझेका छन् जस्तो गरी अत्यन्तै स्पष्टता र संरचनाको साथ बोल्छन्। तर वास्तवमा, तिनीहरूले भनिएको कुरा पटक्‍कै बुझेका हुँदैनन्। जब ठोस काम गर्ने कुरा आउँछ, तब तिनीहरू अन्योलमा पर्छन्, र कहाँ सुरु गर्ने भन्‍ने तिनीहरूलाई थाहा हुँदैन। समस्याहरूको सामना गर्दा, तिनीहरू तिनलाई समाधान गर्न जान्दैनन्। तिनीहरूले अझै पनि ठोस काम गर्न सक्दैनन्। विभिन्‍न मानिस र मामलाहरूलाई व्यवहार गर्ने र सम्हाल्ने क्रममा, तिनीहरूमा अझै पनि सिद्धान्तहरूको कमी हुन्छ। तिनीहरूले हृदयमा सोच्छन्, “प्रवचनहरू सुन्दा मैले सत्यता सिद्धान्तहरू बुझेँ—म किन तिनलाई वास्तविक जीवनका वातावरणहरूमा लागू गर्न सक्दिनँ? मैले बुझ्ने र प्रायजसो कुरा गर्ने गरेको कुराले किन काम गर्दैन?” तिनीहरू फेरि अकमक्‍क पर्छन्। कमजोर क्षमता भएका मानिसहरूलाई धर्मसिद्धान्तहरूका बारेमा कसरी कुरा गर्ने र प्रावधानहरू कसरी पालना गर्ने भन्‍ने मात्रै थाहा हुन्छ, तर परिस्थितिहरूको सामना गर्दा, तिनीहरूले ती कुरालाई स्पष्ट रूपमा देख्‍न सक्दैनन्, तिनीहरूले बोल्न सक्‍ने धर्मसिद्धान्तहरू पूर्ण रूपमा व्यर्थ हुन्छन्, तिनीहरूले प्रावधानहरू समेत पालना गर्न सक्दैनन्, र तिनीहरूले कुनै पनि समस्याहरू समाधान गर्न सक्दैनन्। तिनीहरू कठिनाइहरू उत्पन्न हुँदा अभ्यास गर्न जान्दैनन्। उदाहरणका लागि, जब कसैले केही उटपटाङ कुराहरू भन्दै मण्डलीको काममा बाधा र अवरोध पुर्‍याउँछ, तब तिनीहरूले यस मामलाको प्रकृति के हो भनेर खुट्ट्याउन सक्दैनन्। तिनीहरूलाई कुन-कुन कुराहरू बाधा र अवरोधहरू मानिन्छन् वा तिनको प्रकृति के हो भन्‍ने थाहा हुँदैन; समस्यालाई कसरी समाधान गर्ने भन्‍ने कुरा तिनीहरूलाई थाहा हुनु त परको कुरा हो। कसैले तिनीहरूलाई सोध्छ, “के तिमीहरू दुष्ट मानिसहरूलाई खुट्ट्याउन जान्दैनौ र? दुष्ट मानिसहरूलाई सम्हाल्ने विषयमा तिमीहरूमा किन सिद्धान्तहरूको कमी हुन्छ?” तिनीहरूले यस्तो जवाफ दिन्छन्, “म यी धर्मसिद्धान्तहरू बुझ्छु, तर मलाई ती कुन-कुन समस्याहरू समाधान गर्नका लागि उपयुक्त छन् वा कुन-कुन मानिसहरूमा लागू गर्नका लागि उपयुक्त छन् भन्ने कुरा थाहा छैन।” यसले बोध क्षमताको कमीलाई जनाउँछ, होइन र? (हो।) हेर् त, सिद्धान्तहरू सुनेपछि, तिनीहरूले तिनलाई तिनको शाब्दिक अर्थ अनुसार बुँदागत रूपमा राम्ररी सारांशित गर्न सके, तिनलाई निकै सटीक रूपमा याद गरे र एक शब्द पनि नछुटाइ तिनलाई कण्ठ गरेर सुनाए। तर, दुर्भाग्यवश, वास्तविक जीवनमा, मानिसहरू र परिस्थितिहरूलाई हेर्ने र आफूलाई आचरणमा ढाल्ने र व्यवहार गर्ने कार्यका हकमा, तिनीहरूसँग अभ्यासको कुनै मार्ग हुँदै हुँदैन, तर तिनीहरू नाराहरू चिच्याउन, धर्मसिद्धान्तहरूका बारेमा कुरा गर्न, र नियमहरू पालना गर्न मात्रै जान्दछन्। चाहे वास्तविक जीवनमा होस् वा आफ्नो कर्तव्य पूरा गर्दा होस्, तिनीहरूले जेसुकै कुराको सामना गरे पनि, तिनीहरूलाई सत्यताको खोजी कसरी गर्ने वा सिद्धान्तहरू अनुसार अभ्यास कसरी गर्ने भन्‍ने थाहा हुँदैन। यसले बोध क्षमताको कमीलाई जनाउँछ। बोध क्षमता नभएका मानिसहरूले प्रायजसो परमेश्‍वरका वचनहरू पढ्न त सक्छन्, तर तिनीहरूले परमेश्‍वरका वचनहरूमा भएको सत्यता के हो वा तिनका सिद्धान्तहरू के-के हुन् भन्‍ने कुरा बुझ्न सक्दैनन्। त्यसकारण, जब कुनै कुरा घट्छ, तब तिनीहरूले त्यसलाई खुट्ट्याउन र समाधान गर्नका लागि परमेश्‍वरका सान्दर्भिक वचनहरू भेट्टाउन सक्दैनन् र तिनीहरूले अरूलाई तिनीहरूका लागि उपयुक्त परमेश्‍वरका वचनहरू खोज्‍न लगाउनैपर्छ। तिनीहरूले परमेश्‍वरका वचनहरू पढ्दा सधैँ के कुरामा ध्यान दिन्छन्? तिनीहरूले यस कुरालाई व्याख्या गर्नका लागि निश्‍चित उदाहरणहरू छन् कि छैनन् भनेर खोज्छन्। यदि उदाहरणहरू छैनन् भने, तिनीहरूले परमेश्‍वरका वचनहरूको अर्थ बुझ्न सक्दैनन्। उदाहरणका लागि, मानिसहरूको प्रकृति सारलाई खुलासा गर्ने परमेश्‍वरका वचनहरूका हकमा भन्दा, यदि कुनै उदाहरणहरू प्रदान गरिएन भने, तिनीहरूले ती कुरा बुझ्न सक्दैनन्। तिनीहरूले आफ्नै स्थितिलाई परमेश्‍वरका वचनहरूसँग तुलना गरेर खुट्ट्याइ अभ्यास गर्न सक्दैनन्। कसैले सत्यतामा सङ्गति गर्‍यो र तिनीहरूको वास्तविक स्थितिअनुसार तिनीहरूलाई खुट्ट्यायो र चिरफार गर्‍यो भने मात्रै तिनीहरूले बुझ्न सक्छन्। त्यस्तो सङ्गतिविना, तिनीहरूले परमेश्‍वरका वचनहरू बुझ्न सक्दैनन्। त्यस्ता मानिसहरूले परमेश्‍वरका वचनहरू पढ्दा सधैँ यसो भन्दै गुनासो गर्छन्, “किन निश्‍चित उदाहरणहरू छैनन्? मैले यसलाई कसरी आफूसँग जोड्ने? यी वचनहरू बुझ्न अत्यन्तै गाह्रो छ; मैले तिनलाई जसरी पढे पनि, म तिनलाई आफूसँग तुलना गर्न सक्दिनँ!” यसले के देखाउँछ भने, तिनीहरूले परमेश्‍वरका वचनहरू बुझ्न सक्दैनन्, सत्यता बुझ्न वा परमेश्‍वरका वचनहरूलाई वास्तविक जीवनमा ल्याउन सक्नु त परको कुरा हो। तिनीहरूले सरल धर्मसिद्धान्त र प्रावधानहरू मात्रै बुझ्छन्, तर यी धर्मसिद्धान्त र प्रावधानहरू वास्तविक जीवनमा व्यर्थ हुन्छन्। जब कामकुराहरू घट्छन्, तब तिनीहरूसँग अझै पनि अभ्यासको कुनै मार्ग हुँदैन। यसले तिनीहरूसँग बोध क्षमता छैन भन्‍ने कुरालाई जनाउँछ। के बोध क्षमता नभएका मानिसहरू कमजोर क्षमताका हुन्छन्? (हो।) सबैभन्दा कमजोर क्षमता भएका मानिसहरू कुनै क्षमता नभएका मानिसहरू हुन्; त्यस्ता मानिसहरूले आफूले सुनेका विभिन्‍न सिद्धान्तहरूलाई बुझ्न सक्दैनन्; यस्ता-त्यस्ता उदाहरणहरू किन दिइन्छ, किन निश्‍चित कुराहरू भनिन्छन्, वा मानिसहरूमा किन निश्‍चित प्रकटीकरणहरू हुन्छन् भन्‍ने तिनीहरूलाई थाहा हुँदैन—तिनीहरूले त्यस्ता कुराहरू बुझ्न सक्दैनन्, यी कुराहरू तिनीहरूको समझभन्दा बाहिरका कुराहरू हुन्। तैँले तिनीहरूलाई केही उदाहरण दिए पनि, तिनीहरूलाई तैँले कथा वा चुट्किला मात्रै भनिरहेको छस् भन्‍ने लाग्छ, मानौँ तिनीहरू कथा सुन्‍ने र त्यसलाई रोचक र मनोरञ्जक ठान्‍ने बच्चाहरू हुन्। यदि कसैले तिनीहरूलाई तिनीहरूले सुनेको कुरा बुझ्छन् कि बुझ्दैनन् भनेर सोधे भने, तिनीहरूले बुझ्छौँ भनेर भन्छन्, र तिनीहरूले अरूका शब्दहरूको हाँसोको समेत नकल गर्न वा तिनीहरूले मानिसहरूलाई कसरी हप्काउँथे भन्‍ने कुराको पनि अनुकरण गर्न सक्छन्। यदि तैँले तिनीहरूलाई “मानिसहरूले पालना गर्नुपर्ने सान्दर्भिक सिद्धान्तहरू तिमीलाई थाहा छ?” भनेर सोधिस् भने, तिनीहरूले यस्तो जवाफ दिन्छन्, “हजुर? सिद्धान्तहरू छन्? मैले त्यो कुरा बुझिनँ।” के त्यस्ता मानिसहरूमा बोध क्षमता हुन्छ? (हुँदैन।) तिनीहरूमा बोध क्षमताको कमी हुन्छ र तिनीहरूले परमेश्‍वरका वचनहरू बुझ्न सक्दैनन्। बोध क्षमता नभएका मानिसहरूले हरेक दिन नियमित रूपमा र कार्यतालिका अनुसार परमेश्‍वरका वचनहरूका केही खण्ड वा अध्यायहरू खान्छन् र पिउँछन्, र तिनीहरूले निर्धारित समयमा भजनहरू सिक्छन् र भेलाहरूमा पनि सहभागी हुन्छन्। तर तिनीहरूले आफ्नो पुस्तक बन्द गरेपछि वा आफ्ना भजन रेकर्डिङहरू बन्द गरेपछि, तिनीहरूले खाएको र पिएको कुराबाट “परमेश्‍वर सबै थोकमाथि सार्वभौम हुनुहुन्छ,” र “सबै कुरामा परमेश्‍वरमा समर्पित हुनुपर्छ”; वा “मानिसको नियति परमेश्‍वरले तय गर्नुहुन्छ,” र “परमेश्‍वरलाई प्रेम गर्ने अभ्यास मात्रै गर्नुपर्छ” जस्ता मानिसहरूले प्रायजसो भन्‍ने गरेका केही आत्मिक वाक्यांशहरू र केही मृत शब्दहरू मात्रै याद गर्छन्। कष्ट भोगाइका वास्तविक परिस्थितिहरूमा, तिनीहरूले “मैले भावनाहरूका कारण कष्ट भोगिरहेको छु” वा “मैले देहका कारण कष्ट भोगिरहेको छु” भन्ने जस्ता झूटा आत्मिक वाक्यांशहरू मात्रै बोल्न सक्छन्। आत्म-आचरण, दैनिक जीवन, काम, र सत्यताका अरू विभिन्‍न सिद्धान्तहरूसँग सम्बन्धित कुनै पनि सिद्धान्तहरूका हकमा भन्दा, तिनीहरूलाई तीमध्ये कुनै पनि कुरा थाहा हुँदैन र तिनीहरूले तीमध्ये कुनै कुरा बुझ्दैनन्। तिनीहरूको हृदयमा यी कुराहरू हुँदैनन् र तिनलाई तिनीहरूभित्र राख्‍न सकिँदैन। यी कुराहरूलाई किन राख्‍न सकिँदैन? किनभने, तिनीहरूको क्षमताका हिसाबमा भन्दा, त्यस्ता मानिसहरूले यी सत्यता सिद्धान्तहरू बुझ्नै सक्दैनन्, र यी सत्यता सिद्धान्तहरू तिनीहरूको समझभन्दा बाहिर हुन्छन्; त्यसकारण, यी कुराहरूले तिनीहरूको हृदयमा जरा गाड्न सक्दैनन्। व्यक्तिभित्र के छ र उसले के स्वीकार गर्न सक्छ भन्ने कुराले उसले के बुझ्न सक्छ र के उसको समझभन्दा बाहिर छैन भन्‍ने कुरा प्रमाणित गर्छ। यदि कुनै व्यक्तिमा कुनै क्षमता नै छैन, ऊसँग बोध क्षमताको कमी छ, र उसलाई स्वर्गमा वा तेस्रो स्वर्गमा राखिए पनि उसले परमेश्‍वरका वचनहरूको सटीक अर्थ बुझ्न सक्दैन भने, के उसले परमेश्‍वरका वचनहरू बुझ्न सक्छ? के उसले सत्यता अभ्यास गर्न सक्छ? के ऊ परमेश्‍वरमा समर्पित हुन सक्छ? (सक्दैन।) ऊ जस्ताको त्यस्तै रहन्छ। उसको क्षमता सधैँ रहिआएजस्तै रहनेछ। कमजोर क्षमता भएका मानिसहरूले अत्यन्तै सीमित दायराभित्रका कुराहरू मात्रै बोध गर्न सक्छन्। राम्रो क्षमता भएका मानिसहरूले अझै गहिराइमा र अझै उच्च स्तरमा अझै धेरै कुरा बोध गर्न सक्छन्। औसत क्षमता भएका मानिसहरूले राम्रो क्षमता भएका मानिसहरूले भन्दा निकै कम बोध गर्छन्; तिनीहरूले बोध गर्न सक्‍ने कुरा औसत दायराभित्र सीमित हुन्छ, र तिनीहरूलाई आफ्‍नो क्षमताले सीमित गर्ने हुनाले त्यो कुरा यो दायराभन्दा बाहिर जान सक्दैन। सबैभन्दा खराब त क्षमता नै नभएका मानिसहरू हुन्। त्यस्ता मानिसहरूको क्षमताको हिसाबमा मात्रै हेर्दा पनि, तिनीहरूसँग कुनै बोध क्षमता हुँदैन। त्यसकारण, तिनीहरूको वास्तविक जीवनको र आफ्नो कर्तव्य पूरा गर्दाको प्रकटीकरण के हो भने, तिनीहरूले केही बुझ्दैनन्; तिनीहरूले परमेश्‍वरमा विश्‍वास गरेको दश वर्ष भएको भए पनि, बीस वर्ष भएको भए पनि, वा तिनीहरूले वृद्ध अवस्थामा पुग्दा समेत विश्‍वास गरेका भए पनि, परमेश्‍वरमा विश्‍वास गर्ने सम्बन्धी धर्मसिद्धान्तहरू र तिनीहरूले कुरा गर्ने आत्मिक वाक्यांशहरू अझै पनि तिनीहरूले विश्‍वास गर्न थाल्दा बुझेका पुराना कुराहरू नै हुन्छन्। तिनीहरूले जति वर्षदेखि विश्‍वास गरेका पनि, कुनै प्रगति गर्दैनन्। तिनीहरूले किन प्रगति गर्दैनन्? किनभने तिनीहरूसँग कुनै बोध क्षमता हुँदैन, र तिनीहरूले जति वर्षदेखि परमेश्‍वरमा विश्‍वास गरेका भए पनि, तिनीहरूले बुझ्न सक्‍ने कुराहरू ती मृत शब्दहरू मात्रै हुन्छन्। धेरै वर्ष विश्‍वास गरेपछि पनि, तिनीहरूको सिक्ने क्षमता, कामकुरा बुझ्ने क्षमता, बोध क्षमता, र अरू क्षमताहरूमा सुधार हुँदैन। तिनीहरू कस्तो प्रकारका मानिसहरू हुन्? तिनीहरू अत्यन्तै कमजोर क्षमता भएका मानिसहरू हुन्। तिनीहरूको क्षमता कमजोर हुने हुनाले र तिनीहरूका विभिन्‍न क्षमतामा सुधार नहुने हुनाले, त्यस्ता मानिसहरू चालीस, पचास, साठी, वा सत्तरी वर्षसम्म जिए पनि, आफ्नो हेरचाह गर्ने तिनीहरूको क्षमता अझै पनि अत्यन्तै कमजोर हुनेछ। तिनीहरूको बाँच्ने क्षमता र आफ्नो हेरचाह गर्ने तिनीहरूको क्षमतालाई अवलोकन गरेर, तैँले त्यस्ता मानिसहरूको क्षमता कस्तो छ भनेर बताउन सक्छस्। यस्तो व्यक्ति मानसिक रूपमा कमजोर, बेवकुफ, र मूर्ख हुन्छ, र आफ्नो हेरचाह गर्ने उसको क्षमता अत्यन्तै कमजोर हुन्छ। आफ्नो हेरचाह गर्ने उसको क्षमता कमजोर हुन्छ भनेर मैले किन भनेँ? उसको सिक्ने क्षमता, कामकुरा बुझ्ने क्षमता, र बोध क्षमता सबै कमजोर हुने हुनाले, उसले जीवनमा प्राप्त गर्ने कुराहरूसम्बन्धी उसको अनुभव, सामान्य समझ, ढाँचा, र कौशल अत्यन्तै सीमित हुन्छ। साठी-सत्तरी वर्षको उमेरमा पनि, ऊ उस्तै रहुन्छ। राम्रो क्षमता भएका मानिसहरूले उमेरमा तीसको दशकमा पुगेपछि जीवनमा र आफ्नो जीवनको मार्गमा सामना गर्ने विभिन्‍न समस्याहरूका बारेमा केही ज्ञान विकास गरिसकेका हुन्छन्, र यी कुराहरूका बारेमा केही बुझाइ, अन्तर्ज्ञान, र अनुभव प्राप्त गरिसकेका हुन्छन्। यो अनुभवबाट, तिनीहरूले अझै राम्रो जीवन जिउन र आफूलाई अझै प्रभावकारी रूपमा रक्षा गर्नका लागि विभिन्‍न समस्याहरूको सामना गर्दा के गर्ने भन्‍ने तिनीहरूलाई थाहा हुन्छ। तर, कमजोर क्षमता भएका मानिसहरूका हकमा, सबै पक्षमा तिनीहरूको क्षमता कमजोर हुने हुनाले, तिनीहरू उमेरमा जति नै भए पनि, तिनीहरूको बाँच्ने क्षमता अत्यन्तै कमजोर नै रहन्छ। यो कति कमजोर हुन्छ? यो यति कमजोर हुन्छ कि तिनीहरूसँग स्वतन्त्र रूपमा जिउने क्षमताको कमी हुन्छ। कतिपयले यसो भन्‍न सक्छन्, “हेर त, तिनीहरूले मनग्‍गे खान्छन्, राम्ररी सुत्छन्, र तिनीहरूको शारीरिक स्वास्थ्य राम्रो छ—तिनीहरूमा स्वतन्त्र रूपमा जिउने क्षमताको कमी छ भनेर कसरी भन्‍न सकिन्छ?” हामीले कुरा गरिरहेको बाँच्ने क्षमताले कसैले खान वा सुत्न सक्छ कि सक्दैन भन्‍ने कुरालाई जनाउँदैन। यदि कुनै व्यक्तिलाई खाने समयमा खान समेत आउँदैन भने, त्यो सामान्य व्यक्ति नभई मानसिक रूपमा अशक्त व्यक्ति हो—यस्ता मानिसहरूको क्षमताका बारेमा विचार गर्नु त झनै आवश्यक छैन। मानिसहरूको क्षमतालाई मूल्याङ्कन गर्ने हाम्रो दायरामा मुख्य रूपमा बाहिरी रूपमा सामान्य मानिने मानिसहरू पर्छन्। यसमा शारीरिक अशक्तता, मानसिक अशक्तता, मानसिक रोग भएका, वा आफ्नो हेरचाह गर्ने क्षमता नभएका मानिसहरू पर्दैनन्। हामीले प्रायजसो कतिपय मानिसहरू देख्छौँ, जसले आफ्नो खाना, लुगा, बास, र यातायात व्यवस्थापनको काम गर्ने कुनै ढाँचा, सिद्धान्त, वा कौशल समेत भेट्टाउन सक्दैनन्। तिनीहरू उमेरमा जति नै भए पनि, तिनीहरूलाई जीवनका यी पक्षहरूलाई सिद्धान्तहरू र मानवता अनुरूप कसरी सम्हाल्ने भन्‍ने थाहा हुँदैन। उदाहरणका लागि, तिनीहरूलाई फरक-फरक मौसमका लागि कुन-कुन लुगा सबैभन्दा उपयुक्त हुन्छन् भन्‍ने थाहा हुँदैन र तिनीहरूले अरूले जे गर्छन् त्यसैको सिको गर्छन्। बाहिर चिसो हुँदा, तिनीहरूले अत्यन्तै पातलो लुगा लगाउँछन् र तिनीहरूलाई चिसो लाग्छ, तैपनि तिनीहरूलाई किन यस्तो हुन्छ भन्‍ने थाहा हुँदैन; वा, तिनीहरूले अस्वस्थकर खाने कुरा खाएर बिरामी पर्छन्, तर तिनीहरूलाई त्यसको कारण थाहा हुँदैन। तिनीहरूले यी अनुभवहरूबाट कुनै निष्कर्ष निकाल्न सक्दैनन्। के तिनीहरू मानसिक रूपमा अशक्त हुँदैनन् र? के तिनीहरूमा स्वतन्त्र रूपमा जिउने क्षमताको कमी हुँदैन र? (हो।) तिनीहरू जति नै उमेरका भए पनि, तिनीहरूलाई कसरी जिउने भन्‍ने थाहा हुँदैन र तिनीहरू अन्योलमा जीवनभरि यताउता अल्झिरहन्छन्। सामान्य व्यक्तिका हकमा भन्दा, जब उसले पहिलो सन्तान जन्माउँछ, तब ऊसँग अनुभवको कमी हुन सक्छ, तर उसले दोस्रो सन्तान जन्माएको समयसम्ममा आफ्नो सन्तानको हेरचाह र पालनपोषण गर्ने बारेमा केही अनुभव प्राप्त गरेको हुनेछ। तर कतिपय मानिसहरूसँग दुई-तीन जना छोराछोरी जन्माएपछि पनि कुनै अनुभव हुँदैन। तिनीहरूले आफ्ना छोराछोरीलाई कसरी हेरचाह गर्छन् भनेर सोधियो भने, तिनीहरूले भन्छन्, “मलाई थाहा छैन, मैले त यसोत्यसो गरेरै हुर्काएँ। जे भए पनि, जब छोराछोरी भोकाउँछन्, तब म तिनीहरूलाई खुवाउँछु, र तिनीहरू अघाएपछि भइहाल्छ।” तिनीहरूको हातमा परेको कुनै पनि बच्‍चा बाँच्यो भने त्यो सौभाग्यको कुरा हुनेछ। तिनीहरूको बाँच्ने क्षमताको स्तरका आधारमा, तिनीहरूको हेरचाहमा एउटा पनि बच्‍चा बाँच्‍नेथिएन। कतिपय मानिसहरूले जीवनमा वा अस्तित्वमा उत्पन्न हुने विभिन्‍न समस्याहरूलाई कसरी सम्हाल्ने भन्‍ने कुरा बुझ्दैनन्। त्यस्ता मानिसहरूमा बाँच्ने क्षमताको कमी हुन्छ। उदाहरणका लागि, जब एकै समयमा दुई वटा समस्या उत्पन्न हुन्छन्, तब तिनीहरू अन्योलमा पर्छन् र तिनीहरूलाई के गर्ने वा सुरुमा कुन समस्यालाई सम्हाल्ने भन्ने थाहा हुँदैन। तिनीहरू व्याकुल, नर्भस, र भयभीत हुन्छन्, र यसो भन्दै गुनासो गर्छन्, “यी दुई वटा समस्याहरू किन एकै समयमा आइपरे? अब मैले के गर्ने?” तिनीहरू यति चिन्तित हुन्छन् कि खान वा सुत्न सक्दैनन्। तिनीहरू उमेरमा तीसको दशकमा यस्तो हुन्छन्, र साठीको दशकमा पनि तिनीहरूको कद उस्तै हुन्छ। जब परिस्थितिहरू उत्पन्न हुन्छन् र तिनीहरूले समाधान भेट्टाउन सक्दैनन्, तब तिनीहरू रुन थाल्छन्। अरूले भन्छन्, “तिमी किन रोएको? यो ठूलो कुरा होइन—यी सबैभन्दा आम समस्याहरू हुन्। तिमीले केवल तिनलाई प्राथमिकता दिनुपर्छ र महत्त्वका आधारमा तिनलाई सम्हाल्नुपर्छ।” यदि कसैले यी कुराहरू सम्हाल्न सक्दैन, र यसका लागि भोक-निद्रा त्याग्छ, वा उसले आफ्नो जीवन समाप्त गर्ने बारेमा समेत विचार गर्छ भने, के ऊ अत्यन्तै दुर्बल होइन र? तिनीहरूले यसो भनेर समेत गुनासो गर्छन्, “अरूलाई किन यस्तो भएन? किन मलाई नै यस्तो भयो?” यो तँलाई भएको छ, त्यसकारण यसलाई सम्हाल्। यदि तँ यसलाई सम्हाल्न सक्दैनस् भने, तेरो वरिपरिको बुझ्ने कुनै व्यक्तिलाई सोध्। तैँले समस्यालाई स्पष्ट पारेपछि, तँलाई यसलाई कसरी सम्हाल्ने भन्‍ने थाहा हुँदैन र? जब केही भइरहेको हुँदैन, तब त्यस्ता मानिसहरू बोल्न निकै सिपालु हुन्छन्, र एकपछि अर्को गरी धर्मसिद्धान्तहरू प्रस्तुत गर्छन्। तर जब केही हुन्छ, तब तिनीहरू आत्तिन्छन्, अन्योलमा पर्छन्, सुँकसुकाउन थाल्छन्, तिनीहरूको मन रित्तो हुन्छ, र तिनीहरूको विचार सबै गन्जागोल हुन्छ—तिनीहरूलाई के गर्ने थाहा हुँदैन। यदि कुनै व्यक्ति जवान छ, उसले जीवनमा त्यति धेरै कुरा भोगेको छैन र ऊसँग अनुभवको कमी छ भने, परिस्थितिहरू आइपर्दा ऊ नर्भस हुनु र डराउनु सामान्य कुरा हो। तर, तिनीहरू तीस-चालीस वर्षको उमेरमा पुगेपछि, संसारका धेरै कुराहरूबाट गुज्रेपछि अनि अनुभव प्राप्त गरेपछि, तिनीहरू तुलनात्मक रूपमा परिपक्‍व र अनुभवी बन्छन्, र तिनीहरूले अझै बढी स्थिरता र आत्मविश्‍वासका साथ मामिलाहरू सम्हाल्छन्। यो कुरा देख्‍ने जवान मानिसहरू प्रभावित हुन्छन्, र त्यस्ता मानिसहरूमा भर पर्न सकिन्छ भन्‍ने सोच्छन्। यदि कुनै व्यक्तिमा क्षमता र बाँच्ने सक्षमताको कमी छ भने, उसमा आफ्नो हेरचाह गर्ने क्षमताको पनि कमी हुन्छ। तिनीहरूका वरिपरि तिनीहरूलाई सहयोग र सुपरिवेक्षण गर्ने वयस्क वा अनुभवी मानिसहरू छैनन् भने, तिनीहरूले सम्हाल्ने सबै कुरा पूर्ण रूपमा अस्तव्यस्त हुन्छ। त्यस्ता मानिसहरूको क्षमता अत्यन्तै कमजोर हुन्छ। कतिपय मानिसहरूको क्षमता कतिसम्म कमजोर हुन्छ? उदाहरणका लागि, धेरै जनाको परिवारलाई खाना खानका लागि कति चामल वा कति वटा परिकार चाहिन्छ भन्‍ने थाहा नहुने कतिपय गृहिणीहरूलाई लिऊँ—कतिपयले खाना पकाएको बीस-तीस वर्ष भएको हुन्छ र अझै पनि हरेक छाकका लागि कति तयार गर्नुपर्छ वा खानामा कति नुन हाल्‍नुपर्छ भन्‍ने थाहा हुँदैन, र कहिलेकाहीँ खाना राम्ररी पाकेको छ कि छैन भन्‍ने कुरा समेत थाहा हुँदैन। तिनीहरूको क्षमता यतिसम्म कमजोर हुन्छ। के त्यस्ता मानिसहरूमा काम गर्ने मस्तिष्कको कमी हुँदैन र? तिनीहरूमा सुँगुरको जस्तो दिमाग हुन्छ! त्यस्ता मानिसहरूमा स्वतन्त्र रूपमा जिउने क्षमताको कमी हुन्छ। तिनीहरूसँग कुनै पनि काम गर्नका लागि कुनै बाटो हुँदैन र तिनीहरूले सजिलै गल्तीहरू गर्छन्। जब केही हुन्छ, तब यदि तिनीहरूका लागि कामकुराको रेखदेख गर्ने कोही छैन भने, तिनीहरूले गर्ने सबै कुरा पूर्ण अस्तव्यस्ततातामा परिणत हुन्छ, र सबै कुरा पूर्ण रूपमा गन्जागोल हुन्छ। तिनीहरू मूर्ख र मानसिक रूपमा अशक्त हुन्छन्। सबैभन्दा खराब बोध क्षमता भएको यस्तो व्यक्तिका हकमा भन्दा, उसले सत्यता सिद्धान्तहरूका बारेमा जति धेरै सङ्गति सुने पनि, धर्मसिद्धान्तहरू मात्रै बुझ्छ। वास्तविक जीवनमा, उसलाई अझै पनि यी सिद्धान्तहरू कसरी लागू गर्ने भन्‍ने थाहा हुँदैन। अर्को शब्दमा भन्दा, तिनीहरूले बुझ्ने धर्मसिद्धान्तहरूले तिनीहरूलाई वास्तविक जीवनमा कुनै उद्देश्य, दिशा, वा मार्ग प्रदान गर्न सक्दैनन्। सबैभन्दा कमजोर बोध क्षमता भएका मानिसहरू यिनीहरू नै हुन्। बोध क्षमता, अर्थात् तेस्रो क्षमताका बारेमा हाम्रो सङ्गति यहीँ समाप्त हुन्छ।

चौथो क्षमता के हो? कामकुरा स्विकार्ने क्षमता। कामकुरा स्विकार्ने क्षमता कामकुरा बुझ्ने क्षमता र बोध क्षमताभन्दा केही भिन्‍न हुन्छन्। कामकुरा स्विकार्ने क्षमतामा, नयाँ कुराहरू देखा पर्दा तैँले ती सकारात्मक छन् कि नकारात्मक छन्, र तेरो जीवन, काम, र अस्तित्वका लागि तिनले के-कस्ता फाइदा वा हानि ल्याउँछन्, साथै तैँले तिनलाई कसरी हेर्छस्, तैँले तिनलाई कसरी लिन्छस्, र तैँले तिनलाई कसरी लागू गर्छस् भन्‍ने कुरालाई खुट्ट्याउन सक्छस् कि सक्दैनस् भन्‍ने कुरा समावेश हुन्छ। यदि तँसँग राम्रो क्षमता छ भने, जब नयाँ कुराहरू देखा पर्छन्, तब तँ विशेष रूपमा संवेदनशील र विशेष रूपमा सचेतन हुनेछस्। कुनै नयाँ कुराका बारेमा तुरुन्तै जानकारी प्राप्त गरेपछि, तैँले मानिसहरूका लागि यसले के फाइदा वा हानि ल्याउँछ, वा यसका के-कस्ता कमीकमजोरीहरू छन् भनेर पहिचान गर्न सक्‍नेछस्। यदि यो तेरो वास्तविक जीवनको निश्‍चित समस्याका लागि फाइदाजनक छ भने, तैँले तुरुन्तै यसका सबल पक्षहरूलाई लागू गर्न सक्छस्; यदि यो हानिकारक छ भने, तँ यसले मानिसहरूलाई गर्ने हानि वा बेफाइदाहरूबाट पनि जोगिन सक्छस्। अर्थात्, तँसँग नयाँ कुराहरूप्रति केही हदसम्म स्वीकार्यता हुन्छ, र तैँले मानिसहरूका लागि नकारात्मक, हानिकारक कुराहरू, र कमीकमजोरीहरू भएका नयाँ कुराहरूलाई तुरुन्तै देख्‍न छर्लङ्ग सक्छस्—कामकुरा स्विकार्ने क्षमता हुनु भनेको यही हो। कामकुरा स्विकार्ने क्षमता, र कामकुरा बुझ्ने क्षमता र बोध क्षमताबीको भिन्‍नता यहीँ लुकेको हुन्छ। कामकुरा स्विकार्ने क्षमताले मुख्य रूपमा नयाँ कुराहरूप्रति व्यक्तिको संवेदनशीलता र तिनलाई खुट्ट्याउने उसको क्षमतालाई जनाउँछ। यदि तैँले तुरुन्तै नयाँ कुराहरू खुट्ट्याउन सक्छस्, तिनका सबल पक्ष र फाइदाहरूलाई तुरुन्तै स्वीकार गर्न र आफ्नो जीवन वा कामका लागि तिनलाई वास्तविक जीवनमा लागू गर्न सक्छस्, त्यसपछि यी नयाँ कुराहरूले प्रतिस्थापन गरेका पुराना कुराहरूलाई त्याग्‍न वा हटाउन सक्छस् भने, यसको अर्थ तँसँग कामकुरा स्विकार्ने क्षमता छ र तँ राम्रो सक्षमता भएको व्यक्ति होस्। यसपछि औसत क्षमताका मानिसहरू हुन्छन्। त्यस्ता मानिसहरूले पुराना कुराहरूलाई प्रतिस्थापन गरिसकेका केही नयाँ कुराहरू, साथै नयाँ विचार र नयाँ प्रविधिहरू स्वीकार गर्नमा निकै ढिलो गर्छन्। यो “ढिलो” ले केलाई जनाउँछ? यसले कुनै नयाँ कुरा व्यापक रूपमा फैलिसकेको छ, यसलाई अत्यन्तै व्यापक रूपमा प्रयोग गरिन्छ, र यसका लागि प्रयोग गरिने शब्द अत्यन्तै आम भएको छ भने मात्रै, तिनीहरूले यसलाई स्वीकार गर्न सक्छन् भन्ने तथ्यलाई जनाउँछ। तिनीहरूसँग नयाँ कुराहरूका बारेमा कुनै सुझबुझ हुँदैन र तिनीहरूले ती सकारात्मक कुराहरू हुन् कि नकारात्मक कुराहरू हुन् भनेर खुट्ट्याउन सक्दैनन्। सकारात्मक नयाँ कुराहरू देखा पर्दा पनि, तिनीहरू ती कुराहरूप्रति प्रतिरोधी हुन्छन् र तिनीहरूले तिनलाई हृदयमा तिरस्कार गर्छन्; तिनीहरूसँग सधैँ आफ्नै धारणा र मनोवृत्ति हुन्छ, र तिनीहरू सधैँ सांसारिक प्रचलनहरू अनुरूप बन्छन्, र तिनीहरूले आफ्नो मन नयाँ कुराहरूप्रति बन्द गर्छन् र तिनलाई स्वीकार गर्दैनन्, इन्कार गर्छन्। कुनै नयाँ कुरा व्यापक रूपमा फैलँदा मात्रै, र धेरै मानिसहरूले यसका फाइदाहरू अनुभव गरेर बुझेपछि, र मानिसहरूले यसबाट फाइदा पाएपछि मात्रै, तिनीहरूले यसलाई स्वीकार गर्न र लागू गर्न थाल्छन्। यो औसत क्षमता हुनु हो। त्यस्ता मानिसहरूले अत्यन्तै निष्क्रिय रूपमा नयाँ कुराहरूलाई स्वीकार गर्छन्; यो सक्रिय स्वीकार हुँदैन। किनभने, एक हिसाबमा, तिनीहरूसँग नयाँ कुराहरूप्रति कुनै संवेदनशीलता हुँदैन; तिनीहरू भावशून्य, पिछडिएका, र कुण्ठित हुन्छन्। अर्कोतर्फ, तिनीहरूसँग नयाँ कुराहरूका बारेमा निश्‍चित धारणा र दृष्टिकोणहरू भएकाले, र तिनीहरूले ती कुराहरूप्रति घृणा र तिरस्कारको मनोवृत्ति राख्ने हुनाले पनि यस्तो हुन्छ। यसको व्यक्तिपरक कारण के हो भने, तिनीहरूको क्षमता औसत हुन्छ, र कामकुरा स्विकार्ने तिनीहरूको क्षमता औसत हुन्छ, जसले तिनीहरूलाई अत्यन्तै भावशून्य बनाउँछ; जब तिनीहरूको अगाडि नयाँ कुराहरू देखा पर्छन्, तब तिनीहरूसँग कुनै सचेतना हुँदैन, तिनीहरूसँग कुनै भावना हुँदैन, र तिनलाई सक्रिय रूपमा स्वीकार गर्ने मनोवृत्ति हुँदैन। यसको साथै, तिनीहरू अन्तर्निहित रूपमा नै निकै पिछडिएका हुन्छन्, र निकै भावशून्य र मन्दबुद्धिका हुन्छन्। यी दुई वटा कारणहरूले गर्दा तिनीहरूले नयाँ कुराहरू स्वीकार गर्न ढिलो गर्छन्। धेरै मानिसहरूले पहिले नै कुनै कुराको प्रयोग गरिरहेका छन्, यसका फाइदाहरू के-के हुन्, यसको सुविधा के हो, यसले मानिसहरूमा कस्तो असर पार्छ, र यसले मानिसहरूलाई के-कस्ता फाइदाहरू पाउन दिन्छ भन्नेबारे कुरा गरिरहेका हुन्छन्, र तिनीहरूले यो सबै कुरा आफ्नै आँखाले देखेका हुन्छन्—अनि आफ्नो वरिपरिका मानिसहरूले यसलाई व्यक्तिगत रूपमा केही हदसम्म अनुभव गरेको पनि देखेका हुन्छन् भने मात्रै—तिनीहरूले यसलाई बिस्तारै हृदयमा स्वीकार गर्छन् र त्यसपछि यसलाई प्रयोग गर्न थाल्छन्। यसले कस्तो क्षमतालाई जनाउँछ? त्यस्ता मानिसहरूको कामकुरा स्विकार्ने क्षमता औसत हुन्छ। कामकुरा स्विकार्ने औसत क्षमता हुनुको अर्थ व्यक्तिको क्षमता औसत छ भन्‍ने हुन्छ। उदाहरणका लागि, सुसमाचार प्रचार गर्दा वा केही व्यावसायिक काम गर्दा, कतिपय दाजुभाइ-दिदीबहिनीहरूले कुनै नयाँ विधि वा व्यावसायिक पद्धति प्रयोग र लागू गर्ने कामको नेतृत्व गर्छन्। तिनीहरूलाई तुरुन्तै यो व्यावसायिक पद्धति प्रयोग गर्नु अत्यन्तै राम्रो कुरा हो भन्‍ने लाग्छ, किनभने यसको प्रयोगले, आफ्नो कर्तव्य पूरा गर्ने तिनीहरूको प्रभावकारिता निकै राम्रो हुन्छ र तिनीहरूको कार्यकुशलता पनि बढ्छ। त्यसपछि तिनीहरूले तुरुन्तै यो नयाँ पद्धति वा विधिलाई प्रवर्धन गर्छन्, र अरू दाजुभाइ-दिदीबहिनीहरूलाई यो सिक्न र यसलाई लागू गर्न प्रोत्साहन गर्छन्। राम्रो क्षमता भएका मानिसहरू आफ्नो कर्तव्य पूरा गर्दा नयाँ पद्धति र विधिहरू खोज्न सिपालु हुन्छन्। निकै चाँडै, तिनीहरूले नयाँ कुरालाई स्पष्ट रूपमा जान्‍न र सटीक रूपमा मूल्याङ्कन गर्न, र यो अवसरको फाइदा उठाउन सक्छन्, र नयाँ पद्धति वा विधिलाई पूर्ण रूपमा स्वीकार गर्न, र यसलाई वास्तविक जीवनको काममा लागू गर्न सक्छन्। यो नयाँ कुराका सबल पक्ष र कमजोरीहरू के-के हुन् र यसले के-कस्ता परिणामहरू हासिल गर्न सक्छ भन्‍ने कुराको हकमा भन्दा, तिनीहरूले निरन्तर निष्कर्ष निकाल्न र त्यसपछि कामकुरा मिलाउन सक्छन्। केही समयसम्मको खोजीपछि, तिनीहरूले मण्डलीको काममा यो प्राविधिक पेसा वा जानकारीको टुक्राका कुन-कुन पक्षहरूलाई लागू गर्न सकिन्छ र कुन-कुनलाई लागू गर्न सकिँदैन भनेर क्रमिक रूपमा बुझ्छन्। पछि, तिनीहरूले परमेश्‍वरको घरका सिद्धान्त र मागहरू अनुसार आफ्नो काममा यो नयाँ कुरालाई क्रमिक रूपमा सुधार गर्छन्। तिनीहरूले यो नयाँ कुरालाई जति सुधार गर्छन्, यो त्यति नै राम्रो बन्छ, र यसले अन्तमा फल फलाउँछ। यो राम्रो क्षमताको प्रकटीकरण हो। तर, कतिपय मानिसहरू सुसमाचार प्रचार गर्दा अझै पनि मूल विधिमा दह्रिलो गरी टाँसिइरहन्छन्, या त एक-एक जना गरी वा एक पटकमा दुई जनालाई प्रचार गर्ने शैली अपनाउँछन्, वा सङ्ख्यामा मात्रै भर पर्छन्। तिनीहरू भावशून्य र मन्दबुद्धिका हुन्छन्, र तिनीहरूले उन्नत विधिलाई स्वीकार गर्न ढिलो गर्छन्। तिनीहरूले उन्नत विधि निकै राम्रो सुनिन्छ र यो व्यवहारिक छ भनेर मौखिक रूपमा स्वीकार गरे पनि, हृदयमा, तिनीहरूले निरन्तर शङ्का गर्छन्। यदि तिनीहरूलाई आफूले यो विधि लागू गरेमा, यसले खराब परिणामहरू दिनेछ भन्‍ने डर लाग्छ, त्यसकारण तिनीहरूले प्रयास गर्ने आँट गर्दैनन्। अरूले तिनीहरूलाई यसो भन्दै मनाउँछन्, “तिमीले त्यो सबका बारेमा चिन्ता गर्नु पर्दैन। हामीले यसलाई प्रयोग गरेर हेरिसकेका छौँ; त्यसरी अभ्यास गर्दा निकै राम्रा परिणामहरू प्राप्त हुन्छन्।” तर तिनीहरूले अझै पनि प्रयास गर्ने आँट गर्दैनन्, र मूल विधिलाई पक्रिराख्छन्। धेरै मानिसहरूले सुसमाचार प्रचार गर्न नयाँ विधि प्रयोग गर्दा, हरेक महिना थप मानिसहरू प्राप्त गर्दा र तिनीहरूको कार्यकुशलतामा वृद्धि हुँदा मात्रै, तिनीहरूले मन नलागी-नलागी एक पटक प्रयास गरेर हेर्ने निर्णय गर्छन्, तर तिनीहरूले अझै पनि स-साना कदमहरू मात्रै चाल्छन् र आफ्ना योजना र रणनीतिहरूलाई पूर्ण रूपमा परिवर्तन गर्ने आँट गर्दैनन्। यो नयाँ कुराहरूलाई स्वीकार गर्नमा निकै ढिलो हुनु हो; यो औसत क्षमताको हुनु हो। कमजोर क्षमता भएका मानिसहरूमा कामकुरा स्विकार्ने क्षमता अझै खराब हुन्छ। तिनीहरूले कुनै नयाँ कुरालाई स्पष्ट रूपमा बुझ्न सक्दैनन्, त्यसलाई मूल्याङ्कन गर्न सक्दैनन्, र त्यसलाई व्यवहार गर्न जान्दैनन्। हृदयमा, तिनीहरू प्रतिरोधी हुन्छन्, र तिनीहरूले परमेश्‍वरमा विश्‍वास गर्ने मानिसहरूले नयाँ कुराहरू स्वीकार गर्नु हुँदैन, र नयाँ जानकारी र प्रविधिहरूलाई स्वीकार गर्नु हुँदैन भन्‍ने सोच्छन्। हेर् त, तिनीहरू निकै कुण्ठित हुन्छन्। आजसम्म निश्‍चित सम्प्रदायका मानिसहरूले बिजुली प्रयोग गर्दैनन्, टेलिभिजन हेर्दैनन्, र कम्प्युटर वा अरू कुनै पनि इलेक्ट्रोनिक सामानहरू प्रयोग गर्दैनन्। जब तिनीहरू बाहिर जान्छन्, तब तिनीहरूले आधुनिक यातायात प्रयोग गर्दैनन्; तिनीहरूले साइकल समेत चलाउँदैनन्। तिनीहरू के चढ्छन्? तिनीहरू गोरु र घोडाले तान्‍ने गाडाहरू चढ्छन्, र यताउता जाँदै गर्दा धुलोको मुस्लो उडाउँछन्। कतिपय मानिसहरूले सोध्छन्, “तिमी किन साइकल चलाउँदैनौ वा कार चढ्दैनौ?” तिनीहरूले भन्छन्, “यी कुराहरू मानिसले बनाएका कुराहरू हुन्। हामीले ती कुराहरू प्रयोग गर्‍यौँ भने परमेश्‍वरलाई मन पर्दैन भन्‍ने हामीलाई डर लाग्छ।” यो कामकुरा स्विकार्ने कमजोर क्षमता हुनु हो। कामकुरा स्विकार्ने कमजोर क्षमता भएका मानिसहरूले धेरै कुराहरूलाई गलत तरिकाले हेर्छन्। तिनीहरू आफ्नो पुरानो तौरतरिकामा अल्झिएका हुन्छन्, आफ्नै दृष्टिकोणलाई पक्रिरहन्छन्, सबै नयाँ कुराप्रति प्रतिरोधी बन्छन्। तिनीहरू प्रतिरोधी हुनु आफैमा तिनीहरूको सोचाइ र मनको समस्या हो। त्यस्तो समस्या हुनुले के कुरालाई जनाउँछ? कम्तीमा पनि, यसले त्यस्ता मानिसहरूको क्षमता अत्यन्तै औसत छ भन्‍ने देखाउँछ। यदि तिनीहरूले निरन्तर नयाँ कुराहरू स्वीकार गर्न सक्दैनन् भने, तिनीहरूको क्षमता कमजोर हुन्छ, र तिनीहरू कठोर मनका हुन्छन्। तिनीहरूले के विश्‍वास गर्छन् भने, परमेश्‍वरको काम अपरिवर्तनीय छ, र परमेश्‍वरले जे-जस्ता वचनहरू बोल्नुभएको भए पनि, परमेश्‍वरले सधैँ ती नै वचनहरू बोल्नुहुनेछ, र परमेश्‍वरले जे-जस्ता काम गर्नुभएको भए पनि, परमेश्‍वरले सधैँ त्यही काम मात्रै गर्नुहुनेछ। यो मानवजाति र यो युगको हकमा भन्दा, तिनीहरू आफूले सुरुमा देखेको र अनुभव गरेको कुरा सधैँ अपरिवर्तित नै रहनेछ र सधैँ त्यस्तै रहनेछ भन्‍ने विश्‍वास गर्छन्। उदाहरणका लागि, २०-३० वर्ष पहिले, मानिसहरूले लुगासम्बन्धी आफ्नो बुझाइका बारेमा निश्‍चित धारणा राख्थे। तिनीहरूले के विश्‍वास गर्थे भने, कपासका सामग्रीहरू पूर्ण रूपमा प्राकृतिक हुन्छन् र सबै प्रकारका कपासका वस्त्रहरू राम्रा हुन्छन्; चाहे त्यो भित्री रुवा भएको ज्याकेट होस्, टि-शर्ट होस्, वा भित्री लुगा होस्, यदि त्यो कपासबाट बनेको हो भने, यो सिन्थेटिक फाइबरभन्दा राम्रो हुन्छ। तिनीहरूले यो विश्‍वासलाई दह्रिलो गरी पक्रिरहे। तर, २०-३० वर्षपछि, कपडा उद्योग विकास भएको छ, र कपास जस्ता धेरै कपडाहरू, साथै विभिन्‍न सिन्थेटिक फाइबरका लुगाहरू देखा परेका छन्। कपासका कपडाहरूभन्दा राम्रा धेरै कपडाहरू छन्; ती हावा राम्ररी छिर्ने, तापलाई छिटो भगाउने, आर्द्रता छिटो सोस्ने किसिमका हुन्छन्, र तिनलाई जसरी धोए पनि ती बाङ्गिने, खुम्चिने, वा रङ जाने हुँदैनन्। यसको साथै, तिनलाई लगाउन निकै सहज र हल्का हुन्छ, र तिनले छालामा कुनै हानि गर्दैनन्। तर कतिपय मानिसहरूले अझै पनि सिन्थेटिक फाइबरलाई स्वीकार गर्न सक्दैनन्। तिनीहरूले अझै पनि कपासको लुगा मात्रै राम्रो हुन्छ किनभने कपास माटोमा उब्जाइन्छ, यो परमेश्‍वरद्वारा सृजित हुन्छ, र प्राकृतिक हुन्छ, जबकि कृत्रिम फाइबरहरू मानव-निर्मित हुन्छन् भन्‍ने विश्‍वास गर्छन्। तिनीहरूले कपास परमेश्‍वरद्वारा तयार गरिएको भए पनि र यो सबैभन्दा राम्रो भए पनि, भूमि प्रदूषित भएको छ, र कपासलाई आक्रमण गर्ने कपास कीराहरू हरेक हरेक पुस्तासँगै दह्रिलो हुँदै गएका छन् भन्‍ने कुरा बुझ्न सक्दैनन्। साधारण कीटनाशकहरूले समस्या समाधान गर्न सक्दैनन्। अन्ततः, कपास विशेष कीटाणुशोधनको प्रक्रियाबाट गुज्रनुपर्छ ताकि यसलाई लगाउँदा जिउ नचिलाओस्। राम्रो तरिकाले प्रशोधन गरियो भने, लुगाको मूल्य बढी हुन्छ, जसले गर्दा अत्यन्तै महँगो बिक्री मूल्य तोक्नुपर्छ। यदि राम्ररी प्रशोधन गरिएन भने, यो सिन्थेटिक फाइबरको लुगा लगाउनु जत्तिको राम्रो हुँदैन। हेर् त, आजभोलि सिन्थेटिक फाइबरको लुगाको गुणस्तर निकै राम्रो हुन्छ; धेरै व्यावसायिक खेलाडीहरूले यो लगाउँछन्, र प्रतिक्रियाहरू सबै निकै सकारात्मक छन्। तर कतिपय मानिसहरूले यो सुनेपछि पनि यसलाई स्वीकार गर्दैनन् र कपासका वस्त्रहरू अझै राम्रा हुन्छन् भन्‍ने कुरामा विश्‍वस्त रहन्छन्। के त्यस्ता मानिसहरू अज्ञानी र जिद्दी हुँदैनन् र? (हुन्छन्।) यो अज्ञानता र जिद्दीपन तिनीहरूको मानवताको समस्या हो। त्यसोभए, तिनीहरूको क्षमता कस्तो हुन्छ? (तिनीहरूको क्षमता राम्रो हुँदैन।) जब कुनै नयाँ कुरा कसैको अघि देखा पर्छ, तब त्यो सही छ कि गलत छ भनेर मूल्याङ्कन गर्ने उसको मनोवृत्ति—यसलाई स्वीकार गर्ने कि नगर्ने भनेर निर्णय गर्ने उसको मनोवृत्ति—उसको क्षमतामा निर्भर हुन्छ। यदि धेरैजसो मानिसहरूलाई नयाँ कुरा सही छ भन्‍ने लाग्छ, र कुनै व्यक्तिले भीडलाई पछ्याउँछ र निष्क्रिय रूपमा त्यसलाई स्वीकार गर्छ भने, त्यस्तो व्यक्ति धेरैमा औसत क्षमताको हुन्छ। यदि उसले आफूले पहिले दृढ रूपमा विश्‍वास गरेका पुराना कुराहरूसँगको तुलनामा नयाँ कुरा सही छ कि गलत छ, यो मानिसहरूका लागि फाइदाजनक छ कि छैन, र यसका सबल पक्ष र कमजोरीहरू के-के हुन् भन्‍ने कुरालाई खुट्ट्याउन सक्दैन, नयाँ र पुराना कुराहरूका बीचमा भिन्‍नताहरू खुट्ट्याउन वा छुट्याउन सक्दैन भने—यदि उसले यीमध्ये कुनै कुराको मूल्याङ्कन गर्न सक्दैन भने, यसले ऊसँग नयाँ कुराहरू स्वीकार गर्ने कुनै क्षमता छैन भन्‍ने कुरालाई प्रमाणित गर्छ; अर्थात्, तिनीहरूसँग कुनै बोध क्षमता हुँदैन। यस्ता मानिसहरू कमजोर क्षमताका हुन्छन्। सुरुमा, जब कुनै नयाँ कुरा देखा पर्छ, तब तिनीहरूमा निश्‍चित हदसम्म समझशक्तिको कमी हुन्छ। जब तिनीहरूले यो कुराका बारेमा सुन्छन्, तब तिनीहरूसँग त्यसलाई स्वीकार गर्ने क्षमता हुँदै हुँदैन। अन्त्यमा, तिनीहरूले मन नलागीनलागी नयाँ कुरालाई स्वीकार गरे पनि, अरूको सहयोग र मनाइका साथ मात्रै त्यसो गर्छन्, र अरूले नयाँ कुराका फाइदा र सबल पक्षहरूलाई पुरानो कुरासँग तुलना गरेर यी मानिसहरूले यसलाई स्वीकार गर्नुभन्दा पहिले नयाँ कुरा र पुरानो कुराका बीचमा स्पष्ट भिन्‍नताहरू छन् र नयाँ कुरा पुरानो कुराभन्दा स्पष्ट रूपमा श्रेष्ठ छ भन्‍ने कुरा आफ्नै आँखाले देख्‍न दिनुपर्ने समेत हुन्छ। तर, यी मानिसहरूले अझै पनि हृदयमा अरू धेरै नयाँ कुराहरूमा के राम्रो छ भन्‍ने कुरा स्पष्ट रूपमा देख्‍न सक्दैनन् र अझै पनि पुराना कुराहरू असल छन् र ती कुरालाई पक्रिराख्‍नुपर्छ भन्‍ने महसुस गर्छन्। तिनीहरूसँग कुनै विकल्प नभएका परिस्थितिहरूमा मात्रै तिनीहरूले मन नलागी-नलागी र निष्क्रिय रूपमा नयाँ कुराहरू स्वीकार गर्छन्। यी मानिसहरू कमजोर क्षमताका हुन्छन्। औसत क्षमता भएको व्यक्ति भनेको केही सुझावहरू पाएपछि तुरुन्तै कुरा बुझ्‍ने, र विकृत र पुरानो तरिकाले आफूले कामकुराहरूलाई हेरिरहेको छु भनेर बुझ्ने व्यक्ति हो। यो औसत क्षमता हुनु हो। अर्कोतर्फ, कमजोर क्षमता भएको व्यक्तिलाई बारम्बार सुझाव दिनुपर्छ र सम्झाउनुपर्छ, र सबैले उसलाई सामूहिक रूपमा मनाउनुपर्छ—यसका साथै, यस नयाँ कुरालाई व्यापक रूपमा अपनाइएपछि यसले कसरी मानिसहरूलाई फाइदा गर्छ भनेर देखाउने केही तथ्य र ठोस उदाहरणहरू समेत दिनुपर्छ—अनि मात्रै तिनीहरूले मन नलागी-नलागी यसलाई स्वीकार र प्रयोग गर्छन्। तर, भित्रभित्रै, तिनीहरूले अझै पनि पुरानो कुरालाई नै छनौट गर्छन्। यो अत्यन्तै कमजोर क्षमता भएको व्यक्ति हो। कमजोर क्षमता हुनुको अर्थ तिनीहरूले नयाँ कुराहरूको देखापराइले मानिसहरूमा पार्ने सकारात्मक प्रभावहरूलाई निरन्तर पहिचान गर्न सक्दैनन्, र नयाँ र पुरानो कुराहरूका बीचमा भिन्‍नताहरू पत्ता लगाउन सक्दैनन्, र नयाँ कुराहरूका फाइदा र प्रगतिहरू र पुराना कुराहरूका कमजोरी र पछौटेपनलाई निरन्तर पत्ता लगाउन वा उजागर गर्न सक्दैनन्, साथै तिनीहरूले सधैँ आफ्ना पुराना विचार र दृष्टिकोणहरूलाई पक्रिराख्छन् भन्‍ने हुन्छ; त्यसकारण, कामकुरा स्विकार्ने तिनीहरूको क्षमता अत्यन्तै कमजोर हुन्छ। कामकुरा स्विकार्ने क्षमता कमजोर भएका मानिसहरू कमजोर क्षमता भएका हुन्छन्। कमजोर क्षमता भएका मानिसहरूलाई तैँले जसरी कुराहरू बुझाए पनि तिनीहरूले समस्याहरूको सार वा जडलाई छर्लङ्ग देख्‍न सक्दैनन्। सबैभन्दा कमजोर क्षमता भएका मानिसहरूको त्यो भागलाई कामकुरा स्विकार्ने कुनै क्षमता नभएको भनेर समेत भन्‍न मिल्दैन—नयाँ कुराहरूको सामना गर्दा, यो कुरा तिनीहरू ती कुराहरू सिक्न र स्वीकार गर्न व्यक्तिपरक रूपमा इच्छुक हुन्छन् कि हुँदैनन् भन्‍ने कुरासँग सम्बन्धित हुँदैन; बरु, समस्या के हो भने, तिनीहरूमा ती कुराहरूप्रति कुनै पनि सुझबुझको कमी हुन्छ। चाहे वास्तविक जीवनमा होस् वा कर्तव्य पूरा गर्दा होस्, जुनसुकै नयाँ कुराहरू देखा परे पनि, जुनसुकै कुरामा प्रगति भए पनि, वा जुनसुकै कुरा सुधार भए पनि, तिनीहरूसँग कुनै सुझबुझ र सचेतना हुँदैन। के यी कुराहरूप्रति तिनीहरूको अज्ञानताको कारण समाचार वा अखबार नपढ्नु हो? अहँ, त्यसको कारण के मात्र हो भने, तिनीहरूमा कामकुरा स्विकार्ने क्षमताको कमी हुन्छ। यो त यस्तो हुन्छ मानौँ तिनीहरूमा कुनै ग्रहण गर्ने क्षमता नै छैन। कुनै पनि नयाँ कुरा देखा पर्नुको हकमा, तिनीहरू भावशून्य, मन्दबुद्धिका हुन्छन्, र तिनीहरूमा सुझबुझको कमी हुन्छ। तिनीहरू व्यस्त सहरमा बसे पनि, तिनीहरू दुर्गम पहाडी गाउँमा बसिरहे जस्तै प्रतीत हुन्छ। मानव जीवनमा घटिरहेका कुनै पनि ठूला वा साना घटनाहरूबारे तिनीहरूलाई पटक्‍कै थाहा हुँदैन। त्यसकारण, तिनीहरूको जीवनको दायराभित्र, तिनीहरूको गाँस, बास, कपास र यातायातमा असर गर्न सक्‍ने कुनै पनि नयाँ कुराहरू हुँदैनन्। तिनीहरू पशुहरू जस्तै हुन्छन्। तिनीहरूको सोचाइको दायराभित्रका कुराहरू तिनीहरूको जीवनको क्षेत्रभित्र रहेका थोरै कुराहरू, तिनीहरूले संसारका विभिन्‍न कुराहरूलाई हेर्न सिक्‍ने उमेरदेखि जानेका कुराहरूमा मात्रै सीमित हुन्छन्। त्यस बाहेक, बाहिरी संसारका कुनै पनि कुराले तिनीहरूमा कुनै प्रभाव पार्दैन, र तिनीहरूलाई त्यसमा कुनै चासो हुँदैन। तिनीहरू कस्तो प्रकारका मानिसहरू हुन्? के तिनीहरू मानसिक रूपमा कमजोर हुन्छन्? (हो।) अवश्य नै, हामीले यहाँ कुरा गरिरहेका कुराहरू दैनिक जीवनका अत्यन्तै झिना र सानातिना पक्षहरू हुन्; हामीले राष्ट्रिय मामलाहरू वा प्रमुख विश्‍वव्यापी समाचारहरूलाई जनाइरहेका छैनौँ। अत्यन्तै सानो नयाँ कुरा देखा पर्दा पनि तिनीहरूलाई त्यसबारे थाहा हुँदैन, र तिनीहरूले कुनै पनि हदसम्म त्यसलाई स्वीकार गर्दैनन्। यो “स्वीकार” ले नयाँ कुराको देखापराइले तिनीहरूको विचार र दृष्टिकोण कसरी परिवर्तन गर्छ, तिनीहरूको जीवनमा केही सुधारहरू कसरी ल्याउँछ—जसमा जीवनशैली, आधारभूत जीवन ज्ञान, इत्यादि कुराहरू समावेश हुन्छन्—र यसले जीवनमा समस्याहरू सम्हाल्ने तिनीहरूको क्षमतामा केही सुधार र प्रगति ल्याउँछ भन्ने कुरालाई जनाउँछ। कामकुरा स्विकार्ने क्षमता नभएका मानिसहरूले सधैँ आफ्नो दिनचर्या र मूल जीवनशैलीलाई कायम राख्छन्। उदाहरणका लागि, विगतका मानिसहरूले प्रायजसो के भन्थे भने, पालुङ्गोसँग पकाएको टोफू राम्रो हुन्छ, यसले आइरन र क्याल्सियम दुवै प्रदान गर्छ, र कोही व्यक्ति त्यसलाई त्यसरी खाएर हुर्केको हुन्छ। पछि, कतिपय मानिसहरूले के बताए भने, खाद्य अनुसन्धानकर्ताहरूले पत्ता लगाए अनुसार, पालुङ्गोमा ओक्सालिक एसिड हुन्छ, र लामो समयसम्म त्यसलाई टोफूसँग खाँदा सजिलै शरीरमा पत्थर पैदा हुन सक्छ। यो सुनेपछि, यो व्यक्तिले सोच्छ, “ओक्सालिक एसिड भनेको के हो? पालुङ्गोमा ओक्सालिक एसिड कसले कहिल्यै देखेको छ? मैले यो धेरै वर्षदेखि खाइरहेको छु तैपनि केही भएको छैन। म यो खाइरहनेछु!” तिनीहरूले यसलाई स्वीकार गर्दैनन्। यो त्यस्तो व्यक्ति हो जसले नयाँ कुराहरू वा नयाँ दृष्टिकोणहरूलाई अलिकति पनि स्वीकार गर्दैन। यसको विपरीत, कामकुरा स्विकार्ने क्षमता भएका मानिसहरूले पालुङ्गोमा ओक्सालिक एसिड हुन्छ भनेर पुष्टि गरेपछि, ओक्सालिक एसिडलाई कसरी हटाउने भन्नेबारे विचार गर्नेछन्, र यसबारे थप सोधखोज गरेपछि, तिनीहरूले पालुङ्गो सागलाई पानीमा उमाल्दा ओक्सालिक एसिड हट्छ भन्‍ने कुरा पत्ता लगाउँछन्। कामकुरा स्विकार्ने क्षमता भएका मानिसहरूले नयाँ जानकारी सुनेपछि, सोधपुछद्वारा जानकारीको सत्यता र यो मानिसहरूका लागि फाइदाजनक छ कि छैन भन्‍ने कुरा खुट्ट्याउनेछन्, अनि त्यसपछि तिनीहरूले यसलाई स्वीकार गर्ने कि नगर्ने भनेर निर्णय गर्नेछन्। तिनीहरूले प्रश्‍नहरू गर्नेछन्, सम्बन्धित विवरणहरूका बारेमा जान्नेछन्, अनि त्यसपछि यो जानकारीलाई वास्तविक जीवनमा लागू गर्नेछन्, र सम्बन्धित नयाँ कुराले मानिसहरूलाई ल्याउने असुविधा वा हानिहरूबाट जोगिनेछन्। अर्कोतर्फ, कामकुरा स्विकार्ने क्षमता पटक्‍कै नभएका ती भ्रमित मानिसहरूले जुनसुकै नयाँ जानकारी सुने पनि, त्ययसबारे वास्ता गर्दैनन् वा सोधपुछ गर्दैनन् बरु त्यसलाई सीधै इन्कार गर्छन्, र पुराना र अप्रचलित कुराहरूलाई मात्रै पक्रिराख्छन्। यो अन्ततः तिनीहरूको क्षमताको समस्यासँग नै सम्बन्धित हुन्छ। नयाँ कुराहरूका हकमा, तिनीहरूलाई ती कुराहरूलाई कसरी लिने वा तिनीहरूले कुन-कुन सिद्धान्तहरू बुझ्नुपर्छ भन्‍ने थाहा हुँदैन, न त तिनीहरूले नयाँ कुराहरूलाई इन्कार गर्दा यसले तिनीहरूको जीवन वा काममा के-कस्ता परिणामहरू ल्याउन सक्छ भन्‍ने कुराका बारेमा नै विचार गर्छन्। छोटकरीमा भन्दा, तिनीहरूले नयाँ कुरा र नयाँ जानकारीप्रति सधैँ शङ्कालु मनोवृत्ति राख्छन्, र तिनलाई स्वीकार गर्ने आँट गर्दैनन्। त्यस्ता मानिसहरू कमजोर क्षमताका हुन्छन्।

कमजोर क्षमता भएका मानिसहरूले जीवनमा आफूले सामना गर्ने समस्याहरू जति नै धेरै उत्पन्न भए पनि तिनलाई स्वतन्त्र रूपमा समाधान गर्न सक्दैनन्। त्यस्ता व्यक्तिहरूमा स्वतन्त्र रूपमा जिउने क्षमताको कमी हुन्छ। कुरा जेसुकै भए पनि, तिनीहरूले त्यो बेला आफ्ना पुर्खाहरूबाट प्राप्त गरेका काम गर्ने तरिकाहरू नै कायम राख्छन्; तिनीहरूले केही पनि परिवर्तन गर्दैनन् र अन्त्यसम्मै यसलाई कडाइका साथ पालना गर्छन्। यदि तैँले तिनीहरूलाई त्यस्ता कुराहरू गर्नु गलत हो भनेर आलोचना गरिस् भने, तिनीहरूले कुरा सुन्दैनन् र तिनीहरू जिद्दी बनेर तँसँग तर्क समेत गर्छन्: “हाम्रा पुर्खाहरूबाट यो कुरा यसरी नै हस्तान्तरण गरिएको छ। मेरो हजुरबुबाको पुस्ता र मेरा आमाबुबाको पुस्ता सबैले यसरी नै काम गरेका थिए, र यो कुरा यसरी नै हस्तान्तरण गरिएको छ!” के हस्तान्तरण गरिएका कुराहरू सही नै हुन्छन् भन्‍ने हुन्छ? तिनीहरूले यो प्रश्‍नबारे विचार गर्दैनन्, जसले तिनीहरूको क्षमता कमजोर छ भन्‍ने प्रमाणित गर्छ। यदि तिनीहरूमा सामान्य व्यक्तिको क्षमता हुन्थ्यो भने, तिनीहरूले यो प्रश्‍नका बारेमा विचार गर्नेथिए। नयाँ कुराहरूका बारेमा जानकारी सुन्दा, तिनीहरूले निश्चित हदसम्‍म स्वीकारोक्ति देखाउने थिए। यदि तिनीहरूले यी प्रकटीकरणहरू प्रदर्शन गर्दैनन् भने, यसको अर्थ तिनीहरूमा अलिकति पनि स्वीकारोक्ति छैन भन्‍ने हुन्छ। त्यस्ता मानिसहरूमा स्वतन्त्र रूपमा जिउने क्षमताको कमी हुन्छ। तिनीहरू जति नै उमेरसम्‍म बाँचे पनि, तिनीहरूले सधैँ यसो भन्छन्, “मेरो बुबाको पालामा, यस्तै हुन्थ्यो। मेरो हजुरबुबा र जिजुबुबाको समयमा, यस्तै हुन्थ्यो। त्यसकारण, मेरो पुस्तामा पनि यो कुरा यस्तै हुनुपर्छ।” यी मानिसहरू स्पष्ट रूपमा नै जीवाश्महरू हुन्। तिनीहरू मकेका काठका मुढाहरू जस्तै हुन्छन्—परम्परावादी हुन्छन्! तिनीहरूसँग कुनै नयाँ कुरा स्वीकार गर्ने क्षमता नै हुँदैन, जसले तिनीहरू अत्यन्तै कमजोर क्षमताका हुन्छन् भन्‍ने देखाउँछ। तैँले नयाँ कुराहरूका उन्नतिका बारेमा जसरी व्याख्या गरे पनि, तिनीहरूले ती कुराहरूलाई स्वीकार गर्दैनन्। त्यस्ता मानिसहरूमा स्वतन्त्र रूपमा जिउने क्षमताको कमी हुन्छ। झट्ट हेर्दा, तिनीहरूले आफ्नो गाँस, बास, कपास र यातायात आफै सम्हाले जस्तो देखिन्छ, तर तिनीहरूले प्रयोग गर्ने तरिका र विधिहरू कमसल हुन्छन्। तिनीहरूले आफ्नो जीवनशैलीलाई समय वा मानवजातिले प्राप्त गरेको सामान्य समझ र ज्ञानका विभिन्‍न क्षेत्रहरूको वृद्धिसँग मिलाउँदैनन्। त्यस्ता मानिसहरू कमजोर क्षमता भएका मानिसहरू हुन्। तिनीहरू भोकले नमर्ने, नकठ्याङ्ग्रिने भए पनि, र तिनीहरूलाई कुनै ठूलो रोग नलागेको भए पनि, अस्तित्व र तिनीहरूको जीवनशैलीबारेको तिनीहरूको दृष्टिकोणबाट मूल्याङ्कन गर्दा, त्यस्ता मानिसहरू भ्रमित तरिकाले मात्रै जिउँछन्, र तिनीहरूलाई मानसिक रूपमा अशक्त, बेवकुफ, वा मूर्खका रूपमा पनि वर्गीकरण गर्न सकिन्छ। कतिपय मानिसहरूलाई मानसिक रूपमा अशक्त वा बेवकुफ भनिँदा तिनीहरूलाई असहज लाग्छ, तर तिनीहरूलाई असहज महसुस भए पनि, यो कुरा साँचो हो। तिनीहरूको क्षमता साँच्‍चै नै त्यति कमजोर हुन्छ। म तँलाई सहज बनाउने कुनै कुरा साँच्‍चै नै भन्‍न चाहन्छु, तर तँसँग त्यसका लागि क्षमता नै छैन। तँमा हरेक पक्षमा क्षमताको कमी छ र तँसँग कुनै पनि मामलाप्रतिको सामान्य मानवताको सोचाइ अनुरूपका सही र सटीक विचार वा दृष्टिकोणहरू छैनन्। के यो क्षमताको कमी हुनु होइन र? तँलाई काम नलाग्ने व्यक्ति भनेर भन्‍नु आफै दयालु कार्य हो। कुनै क्षमता नभएको यस्तो व्यक्ति मानसिक रूपमा अशक्त हुने अवस्थाबाट एक कदम मात्रै टाढा हुन्छ। मानसिक रूपमा अशक्त व्यक्तिहरूमा आफ्नोहेरचाह गर्ने क्षमता समेत हुँदैन, र तिनीहरू पूर्ण रूपमा अरूको सहयोगमा भर पर्छन्। खाना खाने बेला, तिनीहरूका आमाबुबाले अझै पनि तिनीहरूलाई एक-एक गाँस खुवाउनुपर्छ, र तिनीहरू आफैलाई समेत अघाएको छु कि छैन भन्‍ने थाहा हुँदैन। कमजोर क्षमता भएका मानिसहरू मानसिक रूपमा कमजोर हुन्छन्; तिनीहरू मूर्ख हुन्छन्, र तिनीहरू मानसिक रूपमा अशक्त हुने अवस्थाबाट एक कदम मात्रै टाढा हुन्छन्। तिनीहरूको क्षमता यति कमजोर हुन्छ। मलाई भन्, के त्यस्ता मानिसहरू दयनीय हुँदैनन् र? के तिनीहरू निकै रिसउठ्दो हुँदैनन् र? कमजोर क्षमता भएका मानिसहरूमा कुनै सिक्ने क्षमता हुँदैन, कुनै कामकुरा बुझ्ने क्षमता हुँदैन, र कुनै बोध क्षमता हुँदैन; तिनीहरूमा कामकुरा स्विकार्ने क्षमता हुनु त परको कुरा हो—तिनीहरूमा कुनै पनि पक्षमा कुनै क्षमता हुँदैन। तैँले तिनीहरूलाई कामकुराहरूबारे जसरी व्याख्या गरिदिए पनि वा उदाहरणहरू दिए पनि, तिनीहरूले अझै पनि त्यो कुरा मगजमा छिराउन वा भनिएको कुरा बुझ्न सक्दैनन्। के यो मानसिक अशक्तता होइन र? तैँले जसरी व्याख्या गरे पनि, तिनीहरूले बुझ्न सक्दैनन्। तैँले अत्यन्तै स्पष्ट रूपमा बोले पनि र राम्ररी व्याख्या गरे पनि, तिनीहरूले अझै पनि कुरा बुझ्दैनन्, र तिनीहरूलाई तैँले भनेको कुरा अत्यन्तै अप्ठ्यारो समेत लाग्छ। तिनीहरूमा सामान्य मानवताको सोचाइको कमी हुन्छ र तिनीहरूले तँलाई खण्डन गर्नका लागि केही भ्रमहरू समेत सिर्जना गर्छन्। त्यस्ता मानिसहरूसँग तर्क गर्ने कुनै उपाय हुँदैन; तिनीहरूलाई तीन वटा शब्द मात्रै भन्: “तिमीमा समझै छैन!” तिनीहरूको क्षमता यति कमजोर हुन्छ। के तँलाई तिनीहरूको चिन्ता र तिनीहरूदेखि रिस उठ्दैन र? तैँले त्यस्ता मानिसहरूलाई जे भने पनि, त्यो व्यर्थ हुन्छ। तैँले तिनीहरूलाई जसरी अन्तर्दृष्टि दिने प्रयास गरे पनि, तिनीहरूले बुझ्दैनन्। सानो कुराको हकमा समेत, तिनीहरूलाई अन्तर्दृष्टि दिन दिनभरि लाग्छ, र यदि तैँले अलिक गहन तरिकाले बोलिस् भने, तिनीहरूले बुझ्नेछैनन्; तैँले सबैभन्दा सतही शब्दहरू प्रयोग गरिस् र धेरै कुरा भनिस् भने मात्रै तिनीहरूले बुझ्‍न सक्छन्। तिनीहरूले एउटा कुरा बुझेपछि पनि, जब यस्तै समस्या पैदा हुन्छ, तब पनि तिनीहरूले कुरा बुझ्दैनन्। के यो मानसिक अशक्तता होइन र? तर, यस्तो मानसिक रूपमा अशक्त व्यक्तिले आफूलाई मूर्ख ठान्दैन। उसले भन्छन्, “म मूर्ख छु भनेर नसोच। यदि तिमीले मलाई दश युआन वा दश अमेरिकी डलर दिने प्रस्ताव गर्‍यौ भने, म कुन रोज्छु हेर—म अवश्य नै अमेरिकी डलर लिनेछु किनभने ती बढी बहुमूल्य छन् भन्‍ने मलाई थाहा छ।” अरूले भन्छन्, “तिमी अझै पनि मूर्ख छौ।” अरूले किन त्यस्ता मानिसहरूलाई मूर्ख भन्छन्? किनभने साधारण व्यक्तिले आफू मूर्ख छैन भन्‍ने कुरालाई प्रमाणित गर्न यस्तो उदाहरण प्रयोग गर्दैन, न त उसले यो कुरा प्रदर्शन गर्न यस्तो निम्न विधि नै प्रयोग गर्छ। त्यस्ता मानिसहरूको क्षमता अत्यन्तै कमजोर हुने भएकाले, कुनै पनि मानिस, घटना, वा कामकुराहरूलाई मूल्याङ्कन गर्ने कुनै मानक नहुने भएकाले, र तिनलाई कसरी मूल्याङ्कन गर्ने भन्‍ने थाहा नभएकाले नै, तिनीहरूले आफूलाई कहिल्यै पनि मूर्ख ठान्दैनन्। साँचो रूपमा चलाख मानिसहरूले तीनदेखि पाँच वर्षसम्म मानिसहरूको एउटा समूहमा निरन्तर लागिपरेपछि र सङ्घर्ष गरेपछि, कुनै पनि समूहमा तिनीहरूभन्दा असल, तिनीहरूलाई जित्ने मानिसहरू हुन्छन् भन्‍ने कुरा बुझ्नेछन्। तिनीहरूलाई सधैँ तिनीहरूको आफ्नै क्षमता पर्याप्त रूपमा राम्रो छैन, तिनीहरूको सक्षमता र बुद्धिमत्ता पर्याप्त रूपमा राम्रो छैन भन्‍ने लाग्छ। तिनीहरूले सधैँ आफ्ना कमीकमजोरीहरू पत्ता लगाउन, अरूको तुलनामा तिनीहरूमा कुन कुराको कमी छ भनेर पहिचान गर्न, र आफ्नै समस्याहरू पहिचान गर्न सक्छन्; तिनीहरूले सधैँ अरूका सबल पक्षहरू देख्‍न सक्छन्। यस्तो व्यक्ति चलाख हुन्छ र उसमा क्षमता हुन्छ। यसबीच, क्षमताविनाका मानिसहरूले मानिसहरूको एउटा समूहमा जिउँदा सधैँ अरू आफूभन्दा निम्न स्तरका छन् भन्‍ने महसुस गर्छन्। तिनीहरूले कतिपय मानिसहरूले निश्‍चित शब्दहरू लेख्‍न वा टाइप गर्न समेत सक्दैनन् भन्‍ने देख्छन्, र तिनीहरूले उनीहरूलाई कमजोर क्षमता भएका मानिसहरू भनेर तिरस्कार गर्छन्। तिनीहरूले आफ्नो क्षमता राम्रो छ भनेर पुष्टि गर्न आफूले गर्न सक्‍ने यी नगण्य र सानातिना कुराहरू प्रयोग गर्छन्। आफ्नो सरसफाइका बारेमा त्यति स्पष्ट रूपमा नसोच्‍ने वा राम्ररी लुगा लगाउन नजान्ने मानिसहरूलाई देखेर, उनीहरूको क्षमता कमजोर छ भनेर भन्‍ने मानिसहरू पनि हुन्छन्। तिनीहरू आफै अलिक सफा हुन्छन्, तिनीहरूले परिष्कृत भएको ढोँग गर्न सक्छन्, वा तिनीहरूसँग केही ज्ञान र सबल पक्षहरू हुन्छन्, त्यसकारण तिनीहरूले आफ्नो क्षमतालाई राम्रो ठान्छन्। त्यस्ता मानिसहरू चलाख हुन्छन् कि मूर्ख? तिनीहरू मूर्ख हुन्छन्। चलाख मानिसहरू कसरी बोल्छन्, याद गर त: “मैले किन फेरि कामकुरा बिगारेँ? म त मूर्ख पो रहेछु!” आफू मूर्ख भएको र आफूमा कमीकमजोरीहरू भएको भनेर प्रायजसो भन्‍ने मानिसहरू साँच्‍चै नै चलाख हुन्छन्। आफू मूर्ख भएको भनी कहिल्यै स्वीकार नगर्ने र सधैँ, “के तिमी मलाई मूर्ख ठान्छौ? पैसा मागेर हेर त, दिन्छु कि दिँदिन रहेछु!” भनेर भन्‍ने मानिसहरू साँच्‍चै नै मूर्ख हुन्छन्। बोलचालको भाषामा भन्दा, मूर्खता भनेको “अक्कल नभएको मान्छे” हो। तिनीहरूले यस्ता मूर्ख कुराहरू बोल्न सक्नु नै मूर्खता होइन र? के त्यो “अक्कल नभएको मान्छे” हुनु होइन र? (हो।) जब तिनीहरूले केही कमीकमजोरी वा त्रुटि भएको, वा आफूले गर्ने काममा गल्ती गर्ने व्यक्तिलाई देख्छन्, तब तिनीहरू उनीहरूको पिठ्युँ पछाडि हाँस्छन्, र भन्छन्, “ऊ कसरी यति मूर्ख हुन सक्यो?” जब तिनीहरूले फाइदा लिन चालबाजी र धूर्त युक्तिहरूले भरिएको व्यक्तिलाई देख्छन्, तब तिनीहरूले उसलाई चलाख र राम्रो क्षमता भएको व्यक्ति ठान्छन्। साँचो रूपमा चलाख मानिसहरूले व्यक्तिको क्षमताको गुणस्तर र ऊ चलाख छ कि मूर्ख छ भन्‍ने कुरालाई उसका विभिन्‍न क्षमताका आधारमा मूल्याङ्कन गर्छन्। तर मूर्ख मानिसहरूले कसले चालबाजी गरिरहेको छ, कसले फाइदा लिन्छ र को सधैँ घाटाबाट जोगिन्छ, र चलाकीद्वारा आफ्नो हित गर्न सिपालु छ भन्‍ने कुरालाई मात्रै हेर्छन्, र त्यस्ता सबै मानिसहरू चलाख हुन्छन् र तिनीहरूमा राम्रो क्षमता हुन्छ भन्‍ने विश्‍वास गर्छन्। वास्तवमा, यस्ता मानिसहरू सबै मूर्ख हुन्छन्। व्यक्तिले कत्तिको चालबाजी गरिरहेको छ भन्‍ने आधारमा उसको क्षमताको गुणस्तर मूल्याङ्कन गर्ने यस्ता मानिसहरू आफै पनि मूर्ख हुन्छन्। यसभन्दा पहिले, हामीले सबैभन्दा मूर्ख प्रकटीकरणहरूमध्ये एउटा उल्लेख गरेका थियौँ: तिनीहरूले भन्छन्, “यदि तिमीले मलाई दश अमेरिकी डलर वा दश युआन दिने प्रस्ताव गर्‍यौ भने, मैले कुन रोज्छु, हेर। म अवश्य नै चिनियाँ पैसा छनौट गर्दिनँ—अमेरिकी डलर बढी बहुमूल्य छ भन्‍ने मलाई थाहा छैन भन्‍ने नसोच! यदि तिमीले मलाई मासु वा टोफू दिने प्रस्ताव गर्‍यौ भने, म कुन खान्छु, हेर। के तिमीलाई म मासु नभई टोफू खाने मूर्ख हुँ भन्‍ने लाग्छ? मासु नै मीठो हुन्छ भन्‍ने मलाई थाहा छ!” वास्तवमा त्यस्ता मानिसहरू मूर्ख हुन्छन्। यदि तँ दिने प्रस्ताव गर्‍यौअरूले तेरो मूर्खता देखून् भन्‍ने चाहँदैनस् भने, तैँले त्यस्ता उदाहरणहरू पटक्‍कै प्रयोग गर्नु हुँदैन। बुझिस्? (बुझेँ।) के मूर्ख मानिसहरूले प्रायजसो यो गल्ती गर्छन्? (गर्छन्।) तिनीहरूले यस्तो समेत सोच्छन्, “हेर त, म उदाहरणहरू दिन कति सिपालु छु! म कति चलाख छु, देख्यौ त? के तिमीलाई म मूर्ख जस्तो लाग्छ? तिमी पो मूर्ख हौ!” सबैभन्दा मूर्ख व्यक्तिले निरन्तर मूर्खता देखाउँछ। यो क्षमता: कामकुरा स्विकार्ने क्षमताबारेको सङ्गति यहीँ समाप्त हुन्छ।

पाँचौँ क्षमता भनेको संज्ञानात्मक क्षमता हो। संज्ञानात्मक क्षमताले केलाई जनाउँछ? यसको मुख्य जोड कामकुराहरूप्रतिको व्यक्तिको आफ्नै बुझाइको स्तरमा हुन्छ। व्यक्तिको संज्ञानात्मक क्षमतालाई मूल्याङ्कन गर्नका लागि, कुनै कुराबारेको उसको बुझाइको स्तर र कुराको सारको बुझाइ हासिल गर्नका लागि उसलाई चाहिने समयसीमालाई हेर्नुपर्छ। यदि तिनीहरूलाई चाहिने समयसीमा अत्यन्तै छोटो छ र तिनीहरूको बुझाइको स्तर पर्याप्त रूपमा गहन छ, र कुराको सारलाई बुझ्ने स्तरमा पुगेको छ भने, तिनीहरूसँग संज्ञानात्मक क्षमता हुन्छ। यदि कुनै व्यक्तिले कुनै कुरा बुझ्न आवश्यक पर्ने समयसीमा सामान्य दायराभित्र पर्छ, र उसले यस कुराको सारलाई बुझ्न सक्छ, भित्रका समस्याहरूका कारण र परिणामहरू, र जड र सारलाई स्पष्ट रूपमा देख्‍न सक्छ, अनि त्यसपछि उसले आफ्नो हृदयमा यो कुराको बुझाइ प्राप्त गर्छ भने—अनि अझै राम्रो कुरा, उसले यस कुराको परिभाषा दिन र निष्कर्ष निकाल्न सक्छ भने—यसैलाई नै असल क्षमता हुनु भनिन्छ। अर्थात्, तँ पुरुष भए पनि वा महिला भए पनि, तँ भर्खरै वयस्कतामा पुगेको भए पनि वा तँ अधबैँसे भइसकेको वा वृद्ध अवस्थामा पुगिसकेको भए पनि, सामान्य मानवताको सोचाइ भएको सामान्य व्यक्तिका रूपमा, यदि यो कुराको सारबारे तेरो बुझाइ सामान्य समयको दायराभित्र हासिल हुन्छ भने, तेरो क्षमतालाई राम्रो मानिन्छ। यदि तैँले यो कुरा बुझ्न आवश्यक पर्ने समयसीमा सामान्य व्यक्तिको भन्दा तीन-चार गुणा बढी हुन्छ भने—अर्थात्, यदि राम्रो क्षमता भएको व्यक्तिलाई तीन दिन लाग्छ, तर तँलाई दश दिन वा एक महिना समेत लाग्छ भने—अनि, तैँले यस मामलाको सम्पूर्ण घटनाक्रमलाई स्पष्ट रूपमा पत्ता लगाइसकेपछि, र यस मामलाले ल्याउने हानि र नकारात्मक परिणामहरू देखा परिसकेपछि मात्रै, तैँले यस मामलाको गम्भीरता र यसको जड र सार के हो भन्‍ने कुरा बुझ्छस् भने, बढीमा तेरो क्षमता औसत हुन्छ। अर्को शब्दमा भन्दा, यदि यो मामलाले गम्भीर परिणामहरू ल्याइसकेको छैन तर केही नकारात्मक परिणामहरू निरन्तर देखा पर्न थालिसकेका छन्, र यो प्रक्रियाको अवधिमा मात्रै तँलाई यस मामलाको जड र सारका बारेमा क्रमिक रूपमा थाहा हुन्छ, तैँले परिभाषा दिन्छस् र निष्कर्ष निकाल्छस् भने, तेरो क्षमतालाई औसत मानिन्छ। तर यदि यो मामलाले नकारात्मक वा गम्भीर परिणामहरू ल्याएपछि मात्रै तैँले अचानक यो मामलाको प्रकृति के हो भन्‍ने महसुस गर्छस् र बुझ्छस् भने, तेरो क्षमता अत्यन्तै कमजोर छ। यदि यो मामलाले नकारात्मक परिणामहरू ल्याइसकेको छ र तँलाई अझै पनि यस मामलाको समस्या के हो वा समस्याको जड के हो भन्‍ने थाहा छैन, र तैँले अझै पनि यसबारे निष्कर्ष निकाल्न सक्दैनस् भने, तँसँग कुनै क्षमता छैन। संज्ञानात्मक क्षमतालाई यी चार स्तरमा विभाजित गरिएको छ। पहिलो राम्रो क्षमता भएका मानिसहरू हुन्। अर्थात्, जब कुनै कुरा भर्खरै देखा परेको हुन्छ र यसका लागि तैँले तुरुन्तै केही घण्टाभित्र निष्कर्ष निकाल्नुपर्ने हुन्छ—अनि यो अत्यावश्यक परिस्थिति हुन्छ, जहाँ, यदि तैँले तुरुन्तै मूल्याङ्कन गरिनस्, मामलालाई सम्हाल्ने र समाधान गर्ने योजना बनाइनस्, वा यसको थप वृद्धिलाई रोक्न घाटा नियन्त्रण गर्ने योजना समेत बनाइनस् भने, नकारात्मक परिणामहरू हुनेछन्—यदि, यस समयावधिभित्र तँलाई यस मामलाको जड थाहा भयो, र तैँले तुरुन्तै र निर्णायक रूपमा सही मूल्याङ्कन गर्न, सटीक रूपमा निर्णय गर्न र निष्कर्ष निकाल्न, अनि त्यसपछि यसलाई सम्हाल्ने उचित योजना बनाउन सक्छस् भने, यसको अर्थ तँसँग राम्रो क्षमता छ भन्‍ने हुन्छ। तर, मानौँ तँलाई यस मामलामा केही समस्या छ भन्‍ने मात्रै लाग्छ, तर तँलाई समस्या कहाँ छ वा यसको जड के हो भन्‍ने थाहा छैन, र यस मामलालाई सम्हाल्ने सामान्य समयावधिभित्र, तँसँग यसलाई सम्हाल्ने कुनै निष्कर्ष, फैसला, वा योजनाहरू छैनन्। बरु, तँ निष्क्रिय रूपमा प्रतीक्षा गर्छस् र यसको थप विकासलाई अवलोकन गर्छस्, र यसको थप वृद्धिद्वारा मात्रै तैँले यस मामलाको सार वास्तवमा के हो भनेर पहिचान गर्ने र त्यति सटीक नहुने मूल्याङ्कन गर्ने प्रयास गर्छस्, त्यसपछि तैँले प्रतीक्षा र अवलोकन गरिरहन्छस्, र मामला पूर्ण रूपमा विकास हुनुभन्दा पहिले नै, तैँले समस्याको सारलाई बल्‍ल-बल्‍ल छर्लङ्ग देख्‍न वा समाधान खोज्न सक्छस्, तर तैँले यसलाई अझै पनि तुरुन्तै सम्हाल्दैनस्। यदि त्यसो हो भने, तेरो क्षमता अत्यन्तै औसत छ। यदि यो मामला पूर्ण रूपमा विकसित भएको छ र परिणामहरू देखा परिसकेका छन्, समस्याको सार पूर्ण रूपमा देखा परिसकेको छ, अनि त्यसपछि मात्रै तैँले यो मामला खराब छ भन्‍ने बुझ्छस्, र यसको भित्री जड के हो भन्‍ने देख्छस्—वा सायद तैँले जडलाई पटक्‍कै देख्‍न सक्दैनस् तर यस मामलाको अन्तिम परिणामलाई निष्क्रिय रूपमा भोग्छस् वा सामना गर्छस् भने—यसको अर्थ तेरो क्षमता कमजोर छ भन्‍ने हुन्छ। कमजोर क्षमता भएका मानिसहरूको अर्को प्रकटीकरण के हो भने, यदि त्यस्ता कुराहरू फेरि भए भने, तिनीहरूको मनोवृत्ति अझै पनि उस्तै हुन्छ, त्यसलाई सम्हाल्ने उस्तै विधि हुन्छ, र तिनीहरूले त्यसलाई उही गतिमा सम्हाल्छन्। अर्थात्, जब-जब त्यस्ता कुराहरू घट्छन्, तब-तब तिनीहरूले सधैँ तिनलाई यसरी नै, उही गति र कार्यकुशलताको साथ सम्हाल्छन्। जति धेरै कुराहरू घटे पनि, तिनीहरूले तिनको सारलाई खुट्ट्याउन सक्दैनन्, न त तिनीहरूले सांसारिक मामलाहरूका बारेको आफ्नो कुनै पनि विचार वा दृष्टिकोणलाई सोहीअनुसार परिवर्तन नै गर्छन्। तिनीहरू कमजोर क्षमता भएका मानिसहरू हुन्। तिनीहरू कमजोर क्षमता भएका मानिसहरू भएकाले नै, तिनीहरूमा स्वतन्त्र रूपमा जिउने क्षमताको कमी हुन्छ; अर्थात्, तिनीहरूमा अस्तित्व वा जीवनका बारेमा कुनै दृष्टिकोण हुँदैन। यो कमजोर क्षमता हुनुको सङ्केत हो। क्षमता नभएका मानिसहरूको प्रकटीकरण यस्तो हुन्छ: जब कुनै मामला देखा परिसकेको हुन्छ, र परिणामहरू समेत देखा परेका हुन सक्छन्, तब पनि तिनीहरूलाई के भएको हो भन्‍ने थाहा हुँदैन, मानौँ तिनीहरूले सपना देखिरहेका छन्। यो कुनै क्षमता र कुनै संज्ञानात्मक क्षमता नहुनु हो। बुझ्यौ? (बुझ्यौँ।) संज्ञानात्मक क्षमताले मुख्य रूपमा विभिन्‍न मानिसहरू र घटनाहरूको सार र तिनका समस्याहरूको जडलाई बुझ्‍नुलाई जनाउँछ; संज्ञानात्मक क्षमता भनेको यही हो। यसको अर्थ जब तैँले निश्‍चित प्रकारका मानिसहरूको प्रकटीकरण, प्रकाश, र मानवता देख्छस्, तब तैँले तिनीहरूले सामना गरिरहेका समस्याहरू, तिनीहरू जिउने वातावरणमा रहेका तिनीहरूको समस्याहरूको जड के हो, साथै तैँले अहिले अवलोकन गरिरहेका घटनाहरूको सार के हो र तीभित्र रहेका समस्याहरूको जड कहाँ छ भन्‍ने कुरा जान्न सक्छस्। संज्ञानात्मक क्षमताले मुख्य रूपमा दुई वटा पक्षलाई जनाउँछ: मानिस, घटना, र कामकुराहरूको सारलाई छर्लङ्ग देख्‍नु, र तिनीहरूको समस्याहरूको जडलाई छर्लङ्ग देख्‍नु। संज्ञानात्मक क्षमताका बारेमा तिमीहरूले अरू के बुझ्न सक्छौ? के कसैले यसलाई ज्ञान बुझ्ने र सिक्‍ने क्षमताका रूपमा बुझ्छ? (अहँ।) हामीले कुरा गरिरहेको संज्ञानात्मक क्षमतामा मुख्य रूपमा मानिसहरू र घटनाहरूलाई हेर्ने क्षमता समावेश हुन्छ। यदि तैँले मानिसहरू र घटनाहरूलाई हेर्ने मानक अत्यन्तै न्यून छ, तेरो बुझाइ अत्यन्तै सतही छ, वा तैँले कुनै पनि मानिस, घटना, वा कामकुराहरूको सारलाई बुझ्न सक्दैनस् भने, तेरो संज्ञानात्मक क्षमता अत्यन्तै कमजोर छ, वा अस्तित्वमा समेत छैन। यदि तेरो वरिपरिका मानिसहरूले जति नै स्पष्टतः गलत शब्दहरू वा गलत दृष्टिकोणहरू व्यक्त गरे पनि, तिनीहरूले जति नै धेरै गलत कदम चाले पनि, वा तिनीहरूले जति नै स्पष्ट भ्रष्टता प्रकट गरे पनि, तैँले समस्याको सार पत्ता लगाउन सक्दैनस्, तिनीहरू कस्तो प्रकारका मानिसहरू हुन्, तिनीहरू सही मानिसहरू हुन् कि होइनन्, तिनीहरू सत्यता पछ्याउने मानिसहरू हुन् कि होइनन्, तिनीहरूको चरित्र कस्तो छ, वा त्यस्ता मानिसहरूको सार के हो भन्‍ने तँलाई थाहा हुँदैन भने—यदि तँलाई यीमध्ये कुनै पनि कुरा थाहा हुँदैन भने—तँसँग कुनै संज्ञानात्मक क्षमता छैन। कुनै पनि व्यक्ति वा मामलाको सामना गर्दा, तँसँग मूल्याङ्कनको कुनै मानक हुँदैन। मामला बितेर गएपछि, तँसँग त्यस्ता समस्याहरूको सारका बारेमा कुनै निष्कर्ष हुँदैन, र योभन्दा पनि बढी तँसँग यसबारे बुझाइ हुँदै हुँदैन; अनि, अवश्य नै, तँसँग त्यस्ता मामलाहरूलाई सम्हाल्ने कुनै सिद्धान्त वा तिनका लागि अभ्यासका मार्गहरू हुँदैनन्—संज्ञानात्मक क्षमता नहुनु भनेको यही हो। संज्ञानात्मक क्षमताले मुख्य रूपमा मानिस, घटना, र कामकुराहरूलाई बुझ्ने व्यक्तिको क्षमतालाई जनाउँछ। यो क्षमताबारे हाम्रो छलफल यहीँ समाप्त हुन्छ।

छैटौँ क्षमता भनेको मूल्याङ्कन गर्ने क्षमता हो। मूल्याङ्कन गर्ने क्षमता भनेको कुनै मामलाको सामना गरेपछि, तैँले यो सही छ कि गलत छ, ठीक छ कि बेठीक छ, र सकारात्मक छ कि नकारात्मक छ भनेर मूल्याङ्कन गर्न सक्नु, त्यसपछि त्यसलाई लिन र सम्हाल्नका लागि उचित तरिका निर्धारित गर्न आफ्नो मूल्याङ्कन प्रयोग गर्नु हो। जब व्यक्तिले सामान्यतया कुनै मामलाको सामना गर्छ, चाहे त्यो उसले पहिले देखेको कुरा होस् वा नदेखेको कुरा होस्, पहिले अनुभव गरेको कुरा होस् वा नगरेको कुरा होस्, र मामला तुलनात्मक रूपमा सकारात्मक होस् वा नकारात्मक होस्, उसले त्यसप्रति कस्तो मनोवृत्ति अपनाउनुपर्छ? उसले त्यसलाई इन्कार गर्नुपर्छ कि अँगाल्नुपर्छ र स्वीकार गर्नुपर्छ? यदि तैँले यसलाई स्पष्ट रूपमा देखेपछि, तँसँग आफ्नै अडान हुन्छ र सत्यता सिद्धान्तहरू अनुरूपका सटीक दृष्टिकोणहरू हुन्छन् भने, यसले तँसँग मूल्याङ्कन गर्ने क्षमता छ भन्‍ने प्रमाणित गर्छ। उदाहरणका लागि, जब तैँले कुनै व्यक्तिले कुनै कुरा भनेको सुन्छस्, तब त्यसबारे विचार गरेपछि, तैँले त्यसको अर्थ के हो, बोल्ने व्यक्तिले कुन उद्देश्य हासिल गर्न चाहन्छ, उसले किन यी शब्दहरू बोल्छ, उसले किन त्यस्तो शब्द र लवज प्रयोग गर्छ, र त्यो कुरा भन्‍ने क्रममा उसको आँखामा किन निश्‍चित भाव हुन्छ भनेर निर्धारित गर्न सक्छस्। तैँले तिनीहरूले भन्ने कुराको पछाडि रहेका अन्तर्निहित अभिप्राय, उद्देश्य, र मनसायहरू देख्‍न सक्छस्। तैँले पछि यी अन्तर्निहित अभिप्राय र मनसायहरूलाई जसरी सम्हाले पनि, तैँले घटना घट्नुको पछाडि रहेका केही अन्तर्निहित समस्याहरूलाई तुरुन्तै बुझ्न गर्न सक्छस्। तिनीहरूले के गर्न चाहन्छन्, तिनीहरूले किन यसरी गर्न चाहन्छन्, तिनीहरूले के उद्देश्य हासिल गर्न चाहन्छन्, तिनीहरूले आफ्ना शब्दहरूद्वारा कस्तो प्रभाव पार्ने अभिप्राय राख्छन् भन्ने कुरा, र यसमा संलग्न गुप्त माध्यम, युक्ति, र षड्यन्त्रहरू तँलाई थाहा हुन्छ। तैँले केही सङ्केतहरू देख्‍न सक्छस्, यहाँको समस्या साधारण होइन भन्‍ने कुरा थाहा पाउन सक्छस्, र तेरो हृदयमा सतर्कताको बोध समेत हुन सक्छ। यसले तँसँग मूल्याङ्कन गर्ने क्षमता छ भन्‍ने कुरालाई प्रमाणित गर्छ। यदि तँसँग मूल्याङ्कन गर्ने क्षमता छ भने, यसको अर्थ तँ राम्रो क्षमता भएको व्यक्ति होस् भन्‍ने हुन्छ। कसैका शब्दहरू जति नै कर्णप्रिय सुनिए पनि, धर्मसिद्धान्तका हिसाबमा ती सत्यतासँग जति नै मिल्ने भए पनि, तिनीहरूको मनोवृत्ति अरूको नजरमा जति नै सीधा देखिए पनि, वा तिनीहरूको उद्देश्य जति नै गहन रूपमा लुकेको भए पनि, तैँले अझै पनि तिनीहरूको बाहिरी प्रकाश, घटना, वा तिनीहरूले भन्ने कुराबाट समस्याको मूल्याङ्कन गर्न सक्छस्—यसले तँसँग राम्रो क्षमता छ र तँसँग मूल्याङ्कन गर्ने क्षमता छ भन्‍ने कुरालाई प्रमाणित गर्छ। उदाहरणका लागि, कुनै मामलाको सामना गर्दा, यो मामला जति नै हदसम्‍म विकासित भएको भए पनि, तैँले यस मामलाको प्रक्रियालाई बुझेर यस मामलाको सार र समस्याको जडलाई छर्लङ्ग देख्‍न सक्छस्। यो मूल्याङ्कन गर्ने क्षमता हुनु हो। उदाहरणका लागि, जब ख्रीष्टविरोधीहरू र दुष्ट मानिसहरूले मण्डलीमा बाधा र अवरोध ल्याइरहेका हुन्छन्, तब यी मानिसहरूमध्ये नाइके को हो, अनुयायीहरू को हुन्, यस मामलामा कसले मुख्य भूमिका खेल्छ, र को निष्क्रिय छ, साथै यो मामलाले मानिसहरूमा कस्तो प्रभाव पार्नेछ, र यो मामला अझै विकसित भयो भने के-कस्ता प्रतिकूल परिणामहरू देखा पर्नेछन् भन्‍ने कुराका बारेमा भन्दा, तैँले यस मामलाका आधारभूत परिस्थितिहरू बुझेर समग्र परिस्थितिबारे मूल्याङ्कन गर्न सक्छस्। त्यो बेलाको तेरो मूल्याङ्कन मामलाको परिणाम अन्ततः कस्तो हुन्छ भन्‍ने कुराभन्दा केही हदसम्‍म फरक भए पनि, कम्तीमा पनि, तँसँग यस मामलालाई सम्हाल्ने दृष्टिकोण, मनोवृत्ति, र सटीक सिद्धान्तहरू हुन्छन्। तँसँग यस विषयमा मूल्याङ्कन गर्ने क्षमता छ भन्‍ने कुरालाई प्रमाणित गर्न यो नै पर्याप्त हुन्छ। अर्थात्, तँसँग कुनै मामलाको नाइके वा उक्साउने व्यक्ति को हो, वा भविष्यमा यो मामला कति हदसम्‍म विकासित हुनेछ, र यसलाई सम्हाल्‍न र यसलाई प्रतिकूल परिणामहरू ल्याउनबाट रोक्नका लागि तैँले कस्तो मनोवृत्ति र सिद्धान्तहरू प्रयोग गर्नुपर्छ भनेर मूल्याङ्कन गर्ने क्षमता हुन्छ। तँसँग मूल्याङ्कन गर्ने क्षमता छ, तेरो मूल्याङ्कनको तर्क र विधि सही छ, र तेरो मूल्याङ्कनको आधार कम्तीमा पनि मानवता अनुरूप छ, वा अझै राम्रो त, सत्यता सिद्धान्तहरू अनुरूप छ भने, यसले तँसँग मूल्याङ्कन गर्ने क्षमता छ भन्‍ने कुरालाई प्रमाणित गर्छ। तेरो मूल्याङ्कन र मामलाका बीचमा केही हदसम्‍म भिन्‍नता भए पनि, तेरो मूल्याङ्कनको एउटा आधार छ भने, तेरो मूल्याङ्कन मामला आफै कसरी विकासित हुन्छ भन्‍ने ढाँचाहरू अनुरूप हुन्छ, र उस्तै वा समान समस्याहरूको जड र सार अनुरूप हुन्छ—अनि, यसबाहेक, यो सत्यता सिद्धान्तहरू अनुरूप हुन्छ—तँसँग मूल्याङ्कन गर्ने क्षमता छ भनेर पनि भन्‍न सकिन्छ। मूल्याङ्कन गर्ने क्षमता हुनुले तैँले समस्याहरूका बारेमा सोच्न सक्छस् भन्‍ने कुरालाई प्रमाणित गर्छ। यदि तेरा मूल्याङ्कनहरू मामलाको जड, सार, र अरू सबै पक्षहरूसँग मिल्छन् भने, यसले तँ राम्रो क्षमता भएको व्यक्ति होस् भन्‍ने कुरालाई प्रमाणित गर्छ।

व्यक्तिले जुनसुकै मानिस वा मामलाहरूको सामना गरे पनि, व्यक्तिमा सही सोचाइ छ भने मात्रै, र कुनै मामला सही छ कि गलत छ, ठीक छ कि बेठीक छ, वा यो सकारात्मक छ कि नकारात्मक छ भनेर मूल्याङ्कन गर्ने आधारमा मात्रै, उसले यसलाई सम्हाल्ने र समाधान गर्ने पछिको योजना बनाउन सक्छ। यदि व्यक्तिलाई समस्याहरूका बारेमा कसरी सोच्ने भन्‍ने थाहा छैन भने—विशेष गरी भन्दा, यदि उसले समस्याहरूको मूल्याङ्कन गर्न सक्दैन भने—उसले समस्याहरू सम्हाल्न पनि सक्दैन, अर्थात्, उसमा समस्याहरू सम्हाल्ने क्षमताको कमी हुन्छ। समस्याहरू सम्हाल्ने जोकोहीले कुनै मामला सही छ कि गलत छ भनेर मूल्याङ्कन गर्ने आधारमा त्यसो गर्छ; नत्र, समस्या समाधान गर्ने उसको योजना र उसको अभ्यासको मार्गमा आधारको कमी हुनेछ। उदाहरणका लागि, कसैले तँलाई निश्‍चित मण्डलीमा मण्डली जीवन राम्रो छैन भनेर रिपोर्ट गर्छ; धेरैजसो मानिसहरू नकारात्मक र उदासीन हुन्छन्, र तिनीहरू भेला हुन वा आफ्नो कर्तव्य पूरा गर्न अनिच्छुक हुन्छन्। तैँले यस्तो घटनालाई कसरी मूल्याङ्कन गर्छस्? के यो वास्तविक जीवनको समस्या हो? (हो।) यो वास्तविक जीवनको समस्या भएको हुनाले, तैँले यसलाई सम्हाल्न र समाधान गर्न अभ्यासको निश्‍चित योजना बनाउनुपर्छ। समस्या समाधान गर्नुभन्दा पहिले, के तैँले यो समस्याको जड र सार के हुन्, र कुन-कुन मानिसहरूले यसलाई पैदा गरिरहेका छन् भनेर मूल्याङ्कन गर्नु पर्दैन र? के तैँले यी कुराहरूको मूल्याङ्कन गर्नु पर्दैन र? (पर्छ।) सोचेर मात्रै तँसँग मूल्याङ्कन क्षमता हुन सक्छ, र मूल्याङ्कन गरेपछि मात्रै तैँले समस्याको जडलाई पहिचान गर्न सक्छस्, अनि समस्याको जड र सारका आधारमा, तैँले त्यसपछि समस्यालाई सम्हाल्ने उचित र उपयुक्त विधिहरू र समाधान गर्ने योजनाहरू निर्धारित गर्न सक्छस्। यदि तँलाई निश्‍चित मण्डलीको मण्डली जीवन राम्रो छैन भन्‍ने थाहा पाएको तर तँलाई त्यसको कारण थाहा नभएको भए, तैँले समस्याको जड कहाँ छ भनेर कसरी मूल्याङ्कन गर्नेथिइस्? (म सुरुमा यो समस्या सीधै मण्डली अगुवासँग सम्बन्धित छ भन्‍ने सोच्ने थिएँ। यदि मण्डली अगुवासँग आत्मिक बुझाइ छैन, उसले परमेश्‍वरमा विश्‍वास गरेको वर्षौँ भएको छ तर उसले सत्यता बुझ्दैन, उसले सामना गर्ने कुनै पनि समस्यालाई सम्हाल्न सक्दैन, र परमेश्‍वरका चुनिएका मानिसहरूलाई परमेश्‍वरका वचनहरू खान-पिउन वा सत्यताबारे सङ्गति गर्न अगुवाइ जान्दैन भने, त्यस्तो झूटा अगुवा भएको मण्डलीमा अवश्य नै राम्रो मण्डली जीवनको कमी हुन्छ।) यो एउटा मूल्याङ्कन हो। सामान्यतया, सरल समस्याहरूका हकमा भन्दा, यदि एउटा मूल्याङ्कन सही छ भने, यसले तँलाई समस्याको जड बुझ्न सहयोग गर्न सक्छ। तर, कतिपय समस्याहरू जटिल हुन्छन्, र यदि तैँले बुझेको जानकारी पूर्ण छैन भने, तेरो एकल मूल्याङ्कनले तँलाई समस्याको जड बुझ्न दिनेछैन। त्यसोभए, के दोस्रो र तेस्रो मूल्याङ्कन पनि हुन्छ? (हुन्छ।) तीन वटा मूल्याङ्कन गरेपछि, यीमध्ये एउटा सबैभन्दा सटीक हुन सम्भव छ। त्यसोभए तिमीहरूले अरू के-कस्ता मूल्याङ्कनहरूबारे सोच्न सक्छौ? (म के सोच्न सक्छु भने, यस मण्डलीका मानिसहरूको क्षमता सामान्यतया कमजोर छ र सत्यता बुझ्ने तिनीहरूको क्षमता कमजोर छ, र तिनीहरूले सत्यतालाई प्रेम गर्दैनन्। त्यसकारण त्यहाँको मण्डली जीवनका परिणामहरू कमजोर छन्।) के यो परिस्थितिको वास्तविकता अनुरूप छ? यो दोस्रो मूल्याङ्कन हो। के अरू कुनै मूल्याङ्कनहरू छन्? (म यस मण्डलीमा दुष्ट मानिसहरूले बाधा दिइरहेका छन् कि छैनन् भन्‍ने बारेमा पनि विचार गर्छु।) यो तेस्रो मूल्याङ्कन हो। यी तीन वटा मूल्याङ्कनमध्ये कुन वास्तविक परिस्थितिसँग बढी मिल्छ र बढी यथार्थपरक छ, र कुन खोक्रो छ? (मलाई दोस्रो मूल्याङ्कन अलिक खोक्रो लाग्छ। वास्तवमा, यदि मण्डलीमा कामका लागि जिम्मेवार अगुवाका रूपमा उपयुक्त व्यक्ति छ भने, मण्डली जीवनका परिणामहरू राम्रा हुनेछन्। परमेश्‍वरका वचनहरू खाएर-पिएर र सत्यता बुझेर, दाजुभाइ-दिदीबहिनीहरूले अवश्य नै आफ्नो कर्तव्य पुरा गर्ने उत्प्रेरणा प्राप्त गर्नेछन्। मलाई पहिलो र तेस्रो मूल्याङ्कनहरू बढी यथार्थपरक छन् जस्तो लाग्छ।) दोस्रो न्याय खोक्रो धर्मसिद्धान्त हो। पहिलो र तेस्रो मूल्याङ्कनहरू वास्तविक परिस्थितिसँग मिल्छन् र ती सटीक छन्। एक हिसाबमा, यी दुई वटा मूल्याङ्कनहरूले तार्किक सोचाइ लागू गर्छन्; अर्को हिसाबमा, ती वास्तविक जीवनमा सामान्य रूपमा पाइने केही घटनाहरूमा आधारित छन्। यदि तैँले आम घटनाहरूलाई बुझ्न सक्छस् भने, यसले तेरो सोचाइ सही छ र यो तर्क अनुरूप छ भन्‍ने कुरालाई प्रमाणित गर्छ। यदि तैँले वास्तविक परिस्थितिलाई बुझ्न सक्दैनस्, र तेरो मूल्याङ्कन वास्तविक जीवनबाट अलग छ भने, यसले तेरो सोचाइमा तर्कको कमी छ र यसमा समस्याहरू छन्, र तैँले समस्याहरूलाई अवास्तविक र गैर-वस्तुगत तरिकाले हेर्छस् भन्‍ने कुरालाई प्रमाणित गर्छ। पहिलो र तेस्रो मूल्याङ्कन वस्तुगत छन्। एउटा परिस्थिति के हुन सक्छ भने, मण्डली अगुवालाई काम कसरी गर्ने भन्‍ने थाहा हुँदैन। तिनीहरू आफैसँग जीवन प्रवेशको कुनै मार्ग हुँदैन, त्यसकारण मण्डली र दाजुभाइ-दिदीबहिनीहरूलाई अगुवाइ गर्नका लागि तिनीहरूसँग झनै कम मार्ग हुन्छ। परिणामस्वरूप, त्यहाँको मण्डली जीवनमा सुधार आउँदैन। वास्तवमा, मण्डलीका धेरैजसो मानिसहरूले परमेश्‍वरमा इमानदारी साथ विश्‍वास गर्छन् र तिनीहरूमा उत्प्रेरणा हुन्छ, तर मण्डली जीवनले वास्तवमा कुनै फल दिँदैन। हरेक भेलामा एउटै दिनचर्या पछ्याइन्छ: गाउने, प्रार्थना गर्ने, परमेश्‍वरका वचनहरू पढ्ने, अनि त्यसपछि अगुवा वा डिकनले केही सतही बुझाइ वा धर्मसिद्धान्तहरू बाँड्छन्। त्यहाँका कमै मानिसहरूले वास्तविक अनुभवात्मक बुझाइका बारेमा कुरा गर्न सक्छन्। यसमाथि, मण्डली अगुवाको क्षमता कमजोर हुन्छ र उसको अनुभव सतही हुन्छ, र उसले समस्याहरू समाधान गर्न सत्यतामा सङ्गति गर्न सक्दैन। त्यसकारण मण्डली जीवन नीरस देखिन्छ र आनन्ददायी देखिँदैन। धेरै भेलाहरू भएका हुन्छन् तर तीबाट कसैले पनि केही प्राप्त गरेका हुँदैनन्, त्यसकारण धेरैजसो मानिसहरूलाई त्यस्ता भेलाहरूमा सहभागी हुनु घरमा परमेश्‍वरका वचनहरू पढ्नुभन्दा कम फाइदाजनक हुन्छ भन्‍ने लाग्छ, र तिनीहरू सहभागी हुन अनिच्छुक हुन्छन्। कतिपय मानिसहरूले परमेश्‍वरमा विश्‍वास गरेको एक-दुई वर्ष भएपछि र केही सत्यता बुझेपछि, कर्तव्य पूरा गर्न चाहन्छन्। तर, कतिपय मण्डली अगुवाहरूलाई कुन मानिसहरू कुन कर्तव्यका लागि उपयुक्त छन् वा तिनीहरू कस्तो कामका लागि उपयुक्त छन् भन्‍ने थाहा हुँदैन। तिनीहरूले मानिसहरूलाई उचित रूपमा बन्दोबस्त गर्न वा मानिसहरूलाई प्रयोग गर्न सक्दैनन्, न त तिनीहरूले मानिसहरूलाई साथ दिन र तिनीहरूलाई आफ्नो कर्तव्य पूरा गर्न मद्दत गर्नका लागि आफ्ना अनुभवहरू प्रयोग गर्न नै सक्छन्। यसले गर्दा कतिपय मानिसहरू नकारात्मक बन्‍न सक्छन् र आफ्नो कर्तव्य पूरा गर्न अनिच्छुक हुन सक्छन्। वास्तवमा, आफ्नो कर्तव्य पूरा गर्न इच्छुक हुने धेरैजसो मानिसहरूले आफ्नो कर्तव्य राम्ररी पूरा गर्न सक्छन्; तिनीहरूलाई साथ र सहयोगको कमी मात्रै हुन्छ। यदि मण्डली अगुवा र डिकनहरूले परमेश्‍वरका वचनहरू अनुसार मानिसहरूलाई साथ दिन र सहयोग गर्न सक्छन् भने, मण्डलीमा आफ्नो कर्तव्य पूरा गर्न इच्छुक मानिसहरूको सङ्ख्या बढ्नेछ, र तिनीहरूले सामान्य रूपमा आफ्नो कर्तव्य पूरा गर्न सक्‍नेछन्। मण्डली अगुवा र डिकनहरूलाई काम कसरी गर्ने भन्‍ने थाहा नभएकाले नै मण्डली जीवनले खराब परिणामहरू दिन्छ र कतिपय समस्याहरू लामो समयसम्म समाधान हुँदैनन्, र केही समयपछि, धेरै मानिसहरू नकारात्मक बन्छन् र तिनीहरूमा कुनै जोस हुँदैन; यसले परमेश्‍वरका चुनिएका मानिसहरूलाई तिनीहरूको कर्तव्य निर्वाह गर्ने कार्यमा असर गर्छ। यदि मण्डली जीवनका परिणामहरू कमजोर छन् भने, मुख्य रूपमा मण्डली अगुवा र डिकनहरूलाई मण्डलीको काम कसरी गर्ने भन्‍ने थाहा नभएर यस्तो हुन्छ। यो एउटा परिस्थिति हो। अर्को परिस्थिति के हो भने, ख्रीष्टविरोधीहरू र दुष्ट मानिसहरूले शक्ति हातमा लिँदा र मण्डलीमा बाधाहरू पैदा गर्दा यस्तो हुने गर्छ, र यस्तो बेला-बेला भइरहने गर्छ। जब मण्डली अगुवाहरूलाई काम कसरी गर्ने भन्‍ने थाहा हुँदैन, र शक्ति हातमा लिएका, निरन्तर गुटबन्दी गर्ने, स्वतन्त्र राज्यहरू स्थापना गर्ने, र अरूलाई कष्ट दिने र दमन गर्ने ख्रीष्टविरोधी र दुष्ट मानिसहरू पनि हुन्छन्, तब यसले गर्दा परमेश्‍वरमा साँचो रूपमा विश्‍वास गर्ने र आफ्नो कर्तव्य पूरा गर्न इच्छुक कतिपय दाजुभाइ-दिदीबहिनीहरू दमन, कष्ट, र निष्कासनमा पर्छन्। तिनीहरू आफ्नो कर्तव्य पूरा गर्न त चाहन्छन् तर तिनीहरूसँग कुनै अवसर हुँदैन, जसले गर्दा तिनीहरू नकारात्मक र कमजोर हुन्छन्। परमेश्‍वरमा साँचो रूपमा विश्‍वास गर्ने यी मानिसहरूलाई ख्रीष्टविरोधीहरू र तिनीहरूको समूहसँग भेला हुँदा कुनै आनन्द हुँदैन। ख्रीष्ट-विरोधीहरूले सधैँ शक्ति हातमा लिन र आफूलाई स्थापित गर्न चाहन्छन्। जब परमेश्‍वरमा साँचो रूपमा विश्‍वास गर्नेहरू भेलाहरूमा सहभागी हुन्छन्, तब तिनीहरूले अझै धेरै सत्यता बुझ्न र आफ्ना अनुभवहरू बाँड्न चाहन्छन्, तर ख्रीष्टविरोधीहरूले तिनीहरूलाई दमन गर्छन् र तिनीहरूलाई मौका दिँदैनन्। परिणामस्वरूप, मण्डली जीवन अव्यवस्थित बन्छ; मानिसहरू अस्तव्यस्त भएर टुक्रिन्छन् र भेलाहरू त्यसउप्रान्त रमाइला हुँदैनन्। मानिसहरूमा भएको थोरै उत्साह र प्रेम हराउँछ, र तिनीहरू त्यसउप्रान्त आफ्नो कर्तव्य पूरा गर्न इच्छुक हुँदैनन्। मण्डली जीवनका खराब परिणामहरू यीमध्ये कुनै पनि कारणले आएका हुन सक्छन्। तिमीहरूले सोच्न र मूल्याङ्कन गर्न सक्‍ने कुरा यही हो। यदि तैँले मूल्याङ्कन गरेर निकालेको निष्कर्ष वास्तविक परिस्थितिसँग सम्बन्धित छ भने, यो आंशिक रूपमा मात्रै सम्बन्धित भए पनि वा यसले कुनै सम्भावित समस्यालाई पहिचान मात्रै गरे पनि, यो अझै पनि मूल्याङ्कन गर्ने क्षमता हुनुको प्रकटीकरण हो। कम्तीमा पनि, तैँले मूल्याङ्कन गरेर निकाल्ने निष्कर्ष र विचार धर्मसिद्धान्त, खोक्रो वा कहिल्यै अस्तित्वमा नहुने कुरासँग नभई वास्तविक परिस्थितिसँग सम्बन्धित हुन्छन्। यसले तँसँग मूल्याङ्कन गर्ने क्षमता छ भन्‍ने कुरालाई प्रमाणित गर्छ। यदि तैँले हरेक मामलाबारे निकाल्ने निष्कर्षहरू कामकुराहरू कसरी विकसित हुन्छन् वा वास्तविक जीवनमा कुनै पनि मामला कस्तो भएर निस्कन्छ भन्‍ने सामान्य ढाँचाहरूसँग मिल्दैनन्, र ती पूर्ण रूपमा कल्पना गरिएको, खोक्रा, अवास्तविक, र झूटा हुन्छन्, र वास्तविक परिस्थितिहरूसँग तिनको कुनै सम्बन्ध हुँदैन भने, यसको अर्थ तँसँग मूल्याङ्कन गर्ने छैन वा तैँले मूल्याङ्कन गर्दा बारम्बार गल्ती गर्छस् भन्‍ने हुन्छ। त्यसोभए तिमीहरूले अगि उल्लेख गरेको दोस्रो मूल्याङ्कन, अर्थात् मण्डली जीवनका कमजोर परिणामहरू यस मण्डलीका मानिसहरूको क्षमता कमजोर भएकाले र तिनीहरूले सत्यतालाई प्रेम नगरेकाले आएका हुन् भन्‍ने कुराका बारेमा के भन्‍ने—यो कस्तो मूल्याङ्कन हो? (यो मूल्याङ्कनमा गरिएको गल्ती हो।) यसलाई मूल्याङ्कन गर्दा गल्ती गर्नु भनिन्छ। यदि तैँले त्यस्ता मामलाहरूमा प्रायजसो देखा पर्ने परिस्थितिहरू—अर्थात्, देखा पर्ने सबैभन्दा बढी सम्भावना भएका केही परिस्थितिहरू—पूर्ण रूपमा बुझ्न सक्दैनस् र तैँले मूल्याङ्कनमार्फत एउटा परिस्थिति मात्रै अघि सार्छस्, वा तैँले सम्भावित परिस्थितिहरूका बारेमा सोच्न त सक्छस् तर असम्भव परिस्थितिहरूका बारेमा पनि सोच्छस् भने, यसले के प्रमाणित गर्छ? यसले तेरो मूल्याङ्कन गर्ने क्षमता औसत छ भन्‍ने कुरालाई प्रमाणित गर्छ। मूल्याङ्कन गर्ने औसत क्षमता भएको व्यक्तिले कुनै मामलाको बारेमा केही विचारहरू त गर्छ तर ऊ निश्‍चित हुन सक्दैन। त्यस्ता परिस्थितिहरूमा, तिनीहरूले गर्ने मूल्याङ्कन सटीक हुँदैन। यदि कुनै व्यक्तिका मूल्याङ्कनहरू कहिलेकाहीँ सही हुन्छन् र कहिलेकाहीँ गलत हुन्छन्, र कतिपय मूल्याङ्कनहरू वास्तविक परिस्थितिसँग मिल्छन् अनि अरू मिल्दैनन्, तर गलत मूल्याङ्कनहरू तुलनात्मक रूपमा बढी हुन्छन् भने, यसले उसको मूल्याङ्कन गर्ने क्षमता कमजोर छ भन्‍ने कुरालाई जनाउँछ। मानौँ तिनीहरूले मूल्याङ्कनमार्फत निकाल्‍ने निष्कर्षहरू पूर्ण रूपमा खोक्रा हुन्छन्, कामकुराहरू विकसित हुने ढाँचाहरूसँग पटक्‍कै मिल्दैनन्, र ती सामान्यतया वा बारम्बार हुने घटनाहरूसँग मिल्दैनन्, र तथ्यहरूसँग पूर्ण रूपमा असम्बन्धित हुन्छन्। तिनीहरूको मूल्याङ्कन कल्पनाहरू बाहेक केही पनि हुँदैनन्, कामकुराहरू कसरी विकासित हुन्छन् भन्ने कुराका ढाँचाहरू वा मानवताको सारसँग तिनको कुनै सम्बन्ध हुँदैन, र ती वास्तविक जीवनको प्रसङ्ग र वरपरको वातावरणसँग पूर्ण रूपमा अमिल्दा हुन्छन्। अर्थात्, मानौँ तिनीहरूको मूल्याङ्कन वास्तविकतासँग जोडिएको छैन—तिनीहरूले मूल्याङ्कनमार्फत निकाल्‍ने कुरा वास्तविक जीवनमा कहिल्यै हुन सक्दैन, र तिनीहरूले बताउने कुरा समस्याको सार पटक्‍कै हुँदैन। यदि त्यसो हो भने, यो व्यक्तिसँग मूल्याङ्कन गर्ने कुनै क्षमता हुँदैन।

कुनै व्यक्तिमा मूल्याङ्कन गर्ने क्षमता छ कि छैन भनेर जाँच्नका लागि, मुख्य कुरा भनेको विभिन्‍न प्रकारका मानिसहरू र विभिन्‍न प्रकारका कुराहरूको उसका मूल्याङ्कनहरू सही छन् कि छैनन् भनेर हेर्नु हो। उदाहरणका लागि, मानौँ तैँले कुनै व्यक्ति रोइरहेको देख्छस् र तँलाई ऊ किन रोएको हो भन्ने थाहा छैन। ऊ अत्यन्तै पीडाको साथ र अत्यन्तै दुःखको साथ रोइरहेको छ, र उसले बेला-बेलामा प्रार्थना गरिरहेको र परमेश्‍वरका वचनहरू पढिरहेको पनि छ, र ऊसँग बोल्ने कसैलाई उसले जवाफ दिँदैन भन्‍ने कुरा तैँले देख्‍न सक्छस्। तँलाई यो व्यक्तिलाई के भइरहेको हो भनेर मूल्याङ्कन गर्न लगाइन्छ, र तैँले भन्छस्, “उसलाई घरको याद आएको होला। उसकी आमा केही समय पहिले बिरामी परिन्, त्यसकारण ऊ घर जान चाहन्छ।” के यो मूल्याङ्कन सही छ? कतिपय मानिसहरूले भन्छन्, “उसलाई नकारात्मक महसुस भइरहेको हुन सक्छ। प्रायजसो जब मानिसहरू रुन्छन्, तब तिनीहरूको भावनामा चोट पुगेको हुन्छ। उदाहरणका लागि, हेपाइमा पर्दा वा ठगिएपछि मानिसहरू रुन्छन्। जब उसले कुनै समस्याको सामना गर्छ र उसलाई अन्यायपूर्ण व्यवहार गरिएको हुन्छ, तब ऊ सधैँ रुन्छ, र ऊ अरूसँग बोल्न वा अन्तरक्रिया गर्न अनिच्छुक हुन्छ। यो नकारात्मक महसुस हुनुको प्रकटीकरण हो।” अरूले यस्तो मूल्याङ्कन गर्छन्: “उसले प्रायजसो बाहिर गएर सुसमाचार प्रचार र आफ्नो कर्तव्य पूरा गर्ने गर्थ्यो, तर अहिले उसले लामो समयदेखि घरभित्र आफ्नो कर्तव्य पूरा गर्दै आइरहेको छ, र ऊ यसमा अभ्यस्त नभएको हुन सक्छ र उसलाई दबाबमा परेको महसुस भएको हुन सक्छ।” के अरू कुनै सम्भावनाहरू छन्? कतिपय मानिसहरूले भन्छन्, “सायद उसले हिजो मासु खान पाएको थिएन, जसले गर्दा ऊ दुःखी भयो, त्यसैले ऊ रोइरहेको छ।” अरूले भन्छन्, “हिजो ऊ मसँग कुरा गर्न आएको थियो। मलाई ऊ कतै गइरहेको मात्रै होला भन्ने लाग्यो, त्यसकारण मैले ऊतिर नजर लगाएँ तर केही पनि भनिनँ। के त्यसले उसलाई रिस उठाएको हुन सक्छ? के ऊ यसको कारण रोइरहेको हुन सक्छ?” यो मामलालाई वास्तविक परिस्थिति अनुरूप हुने गरी कसरी मूल्याङ्कन गर्नुपर्छ? के यो कुरालाई मूल्याङ्कन गर्न सजिलो छ? (म केही मूल्याङ्कन गर्न सक्छु। भर्खरै उल्लेख गरिएका केही कारणहरू—घरको याद आउनु, भावनामा चोट पुग्‍नु, वा उदास र दबाबमा परेको मुड—यी सबै स्थितिहरूले व्यक्तिलाई रुवाउन सक्छन्। तर, मासु खान नपाउनु वा कसैसँग बोल्दा बेवास्ता गरिनु जस्ता सानातिना कुराहरू व्यक्तिलाई रुवाउनका लागि पर्याप्त हुँदैनन्।) व्यक्तिलाई साह्रै रुवाउने कारणहरू के-के हुन्छन्? गुनासो, दुःख, कसैको वा कुनै कुराको याद आउनु, ऋणीपनको बोध। त्यसकारण, तैँले उसलाई सोध्नुपर्छ, “तिमी किन रोइरहेको? तिमीलाई अन्यायपूर्ण व्यवहार गरिएकाले र तिमीलाई दुःख लागेकाले तिमी रोइरहेका हौ कि तिमीले आत्मचिन्तन गरिरहेको र तिमीले परमेश्‍वरप्रति धेरै ऋणी भएको छु भन्‍ने महसुस गरेकाले तिमी रोइरहेका हौ?” ऊसँग यसरी हार्दिक कुराकानी गरेर, ऊ किन रोइरहेको छ भन्‍ने कुरा तँलाई थाहा हुनेछ। छोटकरीमा भन्दा, उसले अघाउञ्जेल खान नपाएकाले वा मासु खान नपाएकाले ऊ रोइरहेको हुन सक्छ भन्‍ने कुरा असम्भव छ, न त अरूले उसलाई बेवास्ता गरेकाले वा उसलाई देखेर आँखा फर्काएकाले नै ऊ रोएको हुन सक्छ। अवश्य नै, सामान्य परिस्थितिहरूमा, थोरै कठिनाइ भोग्दा व्यक्ति रुँदैन, र कहिलेकाहीँ खराब मुडमा हुँदा पनि उसलाई रुन आउँदैन। व्यक्तिलाई रुवाउने कुराहरू प्रायजसो माथि उल्लेख गरिएका केही परिस्थितिहरू मात्रै हुन्। ऊ किन रोइरहेको छ भनेर तैँले ती सधैँका परिस्थितिहरूका आधारमा मूल्याङ्कन गर्न सक्छस्, अनि त्यसपछि तैँले सधैँजसो र निरन्तर देखिने उसका प्रकटीकरणहरूका आधारमा मूल्याङ्कन गर्न सक्छस्—जस्तै उसले दुःखको कुरा वा पीडा बल्झाउने कुराको सामना नगरेसम्म ऊ रुँदैन, उसले सजिलै आँसु झार्दैन, र ऊ विशेष रूपमा दुःखी बनाउने कुराहरू र उसको प्राणलाई विशेष रूपमा छुने कुराहरूका बारेमा कुरा गर्दा मात्रै रुन्छ, वा उसले कुनै गलत काम गरेको हुन्छ वा गम्भीर गल्ती गरेको हुन्छ र उसले आफू परमेश्‍वरप्रति ऋणी भएको भन्‍ने महसुस गर्छ भने मात्रै ऊ रुन्छ—यस प्रसङ्गका आधारमा मूल्याङ्कन गर्दा, तैँले ऊ किन रोइरहेको छ भन्‍ने कुरा लगभग पत्ता लगाउन सक्छस्। एउटा परिस्थिति के हो भने, यदि परिवारको कुनै सदस्य गम्भीर रूपमा बिरामी भयो वा बित्यो भने ऊ रुन्छ, अर्को अवस्था के हो भने, उसलाई नै गम्भीर रोग लागेको छ र ऊ सन्तप्त भएको छ भने ऊ रुन्छ। अर्कोतिर, उसले कुनै गलत काम गरेको र तसर्थ अपराध गरेको हुनाले, र उसले परमेश्‍वरप्रति ऋणी छु भन्‍ने महसुस गरेर उसले आफ्नो मार्ग परिवर्तन गर्न सक्दो गर्न चाहेको तर अझै पनि उसमा कमजोरीहरू रहेको र उसले तिनलाई जित्न नसकेको भएर पनि ऊ रोएको हुन सक्छ; यी मिश्रित जटिल भावनाहरूले गर्दा ऊ रुन्छ। यी मूल्याङ्कनहरू वास्तविक परिस्थितिसँग तुलनात्मक रूपमा मिल्छन्। उसको निरन्तरका प्रकटीकरण र उसको व्यक्तित्वका विशेषताहरूका आधारमा मूल्याङ्कन गरेर, तैँले अहिले ऊ किन रोएको हो भन्ने कुराको जड पत्ता लगाउन सक्छस्। यसरी, मूल्याङ्कन तुलनात्मक रूपमा बढी सटीक हुनेछ। एक हिसाबमा, त्यस्ता मानिसहरूको कद र तिनीहरूले अहिले अनुभव गरिरहेका केही समस्याहरू, र अर्को हिसाबमा, तिनीहरूको मानवताका त्रुटिहरू, साथै तिनीहरूले प्रायजसो प्रकट गर्ने केही भ्रष्टता र कमजोरीहरूलाई बुझेर, तैँले आधारभूत रूपमा दायरालाई सीमित गर्न, र यही दायराभित्र यो व्यक्तिको समस्याको जड के हो भनेर मूल्याङ्कन गर्न सक्छस्। यसरी मूल्याङ्कन गर्नु तुलनात्मक रूपमा सटीक हुनेछ।

हामीले अब राम्रो क्षमता भएका, औसत क्षमता भएका, र कमजोर क्षमता भएका मानिसहरूको मूल्याङ्कन गर्ने क्षमताका प्रकटीकरणहरूका बारेमा सङ्गति समाप्त गरिसकेका छौँ, होइन र? (हो।) सबैभन्दा खराब क्षमता भएका मानिसहरूको वर्ग पनि छ। जेसुकै भए पनि वा तिनीहरूले कसैले जे गरेको देखे पनि, त्यस्ता मानिसहरूलाई कसरी मूल्याङ्कन गर्ने भन्‍ने थाहा हुँदैन। किन थाहा हुँदैन? किनभने तिनीहरूको क्षमता अत्यन्तै कमजोर हुन्छ, तिनीहरूमा मूल्याङ्कन गर्ने कुनै क्षमता हुँदैन, र तिनीहरूलाई कामकुराहरूको मूल्याङ्कन कसरी गर्ने भन्‍ने थाहा हुँदैन। उदाहरणका लागि, मानौँ तिनीहरूले कसैले नकारात्मक कुरा भनेको सुन्छन्। यो नकारात्मक अभिव्यक्तिको सार र प्रकृति के हुन् भन्‍ने कुराको हकमा भन्दा, तिनीहरूलाई आफ्नो मूल्याङ्कन केमा आधारित गर्ने भन्‍ने थाहा हुँदैन, र तिनीहरूलाई यसको अत्तोपत्तो हुँदैन। समस्याहरूका बारेमा कसरी सोच्ने र कामकुराहरूको मूल्याङ्कन कसरी गर्ने भनेर थाहा नहुनु भनेको यही हो। जब तिनीहरूले कसैले कुनै काम गरेको देख्छन्, तब तिनीहरूले यस मामलाको प्रकृति के हो, वा यो व्यक्तिको चरित्र कस्तो छ भनेर मामलाको सारका आधारमा मूल्याङ्कन गर्न सक्दैनन्; तिनीहरूलाई आफूलाई आचरणमा ढाल्नुको अनुभवका आधारमा यी कुराहरूलाई कसरी मूल्याङ्कन गर्ने भन्‍ने थाहा हुँदैन, अनि परमेश्‍वरका वचनहरूका आधारमा कसरी मूल्याङ्कन गर्ने भन्ने थाहा हुनु त परको कुरा हो। त्यसकारण, तिनीहरूसँग मूल्याङ्कन गर्ने क्षमता हुँदैन। कामकुराहरूको मूल्याङ्कन गर्न नसक्‍नुको जड के हो? त्यसको जड के हो भने, यस्तो व्यक्तिलाई समस्याहरूका बारेमा कसरी सोच्ने भन्‍ने थाहा हुँदैन, र मानिसहरू र कामकुराहरूलाई हेर्ने मामिलामा, तिनको कुन पक्षलाई हेर्ने, तिनलाई कसरी हेर्ने, वा तिनलाई कुन आधारमा हेर्ने भन्‍ने उसलाई थाहा हुँदैन। अनि, तिनीहरूलाई पछि के-कस्तो निष्कर्ष निकाल्ने, कसरी निष्कर्ष निकाल्ने, वा निष्कर्षमा पुगेपछि यस्तो व्यक्ति वा मामलालाई कसरी लिने र सम्हाल्ने भन्‍ने तिनीहरूलाई थाहा हुँदैन। तिनीहरूको मन या त खोक्रो हुन्छ या त धमिलो हुन्छ। यो मूल्याङ्कन गर्ने क्षमताको कमी हुनु हो। मूल्याङ्कन गर्ने क्षमता नभएका मानिसहरूको मुख्य समस्या के हो भने, तिनीहरूले कुनै पनि सिद्धान्त बुझ्दैनन् वा जान्दैनन्, र तिनीहरूमा आफूलाई आचरणमा ढाल्ने अनुभव समेत हुँदैन। त्यसकारण, जब तिनीहरूले विभिन्‍न प्रकारका मानिसहरूसँग अन्तरक्रिया गर्छन्, तब तिनीहरूलाई कुन-कुन प्रकारका मानिसहरू सङ्गत गर्न लायक हुन्छन् र कुन-कुन प्रकारका मानिसहरू लायक हुँदैनन् भन्‍ने थाहा हुँदैन; तिनीहरूलाई कुन-कुन मानिसहरू तुलनात्मक रूपमा दयालु छन् र आफ्‍ना कमीकमजोरीहरूलाई पूर्ति गर्नका लागि आफूले सिक्न सक्‍ने केही सबल पक्षहरू पनि भएका मानिसहरू को-को हुन् र आफूलाई कसले सहयोग र फाइदा दिन सक्छ भन्‍ने थाहा हुँदैन; कुन-कुन प्रकारका मानिसहरूलाई सहन सकिन्छ र मन नलागी-नलगी मिल्न सकिन्छ; र कुन-कुन प्रकारका मानिसहरूमा यति दुष्ट मानवता हुन्छ कि तिनीहरूसँग सङ्गत गर्दा सजिलै समस्या वा विवाद पैदा हुन सक्छ, त्यसकारण तिनीहरूलाई टाढा राख्‍नुपर्छ भन्‍ने तिनीहरूलाई थाहा हुँदैन—तिनीहरू यी सबै कुराका अनजान हुन्छन्। छोटकरीमा भन्दा, मूल्याङ्कन गर्ने क्षमता नभएका यी मानिसहरूलाई केही थाहा हुँदैन र तिनीहरूले कुनै पनि व्यक्ति वा मामलाको मूल्याङ्कन गर्न सक्दैनन्। तर तिनीहरूसँग आफ्नै तौरतरिका पनि हुन्छ, र तिनीहरूले पालना गर्ने निश्‍चित नियम हुन्छ। तिनीहरूले भन्छन्, “मैले जोसुकैसँग कामकुरा सम्हालिरहेको वा बोलिरहेको भए पनि, म ठट्टा गरेर उसलाई टार्छु। म कसैप्रति शत्रुता राख्दिनँ। तिनीहरू असल व्यक्ति भए पनि वा खराब व्यक्ति भए पनि, तिनीहरूले परमेश्‍वरमा साँचो रूपमा विश्‍वास गरे पनि वा नगरे पनि, तिनीहरूले सत्यतालाई प्रेम गरे पनि वा नगरे पनि—म तिनीहरूसँग मिलेर बस्छु, र म कसैलाई चिढ्याउँदिनँ। जब म दुष्ट मानिसहरूलाई देख्छु, तब म तिनीहरूबाट टाढा बस्छु; जब म नम्र मानिसहरूलाई देख्छु, तब म तिनीहरूलाई हेप्छु।” तिनीहरूको दुष्ट तर्क यही हो। तिनीहरूलाई कुन प्रकारका मानिसहरूसँग सङ्गत गर्नुपर्छ, कुन प्रकारका मानिसहरूबाट टाढा बस्‍नुपर्छ, र कुन प्रकारका मानिसहरूसँग कहिल्यै सङ्गत गर्नु हुँदैन वा कहिल्यै व्यवहार गर्नु हुँदैन भन्‍ने थाहा हुँदैन। तिनीहरूले अलिकति पनि खुट्ट्याइ प्रयोग गर्दैनन् र तिनीहरूले सबैलाई उस्तै ठान्छन्, र सबैसँग समान व्यवहार गर्छन्। व्यक्ति जोसुकै भए पनि, तिनीहरूसँग त्यो व्यक्तिका बारेमा अनुकूल राय छैन भने, तिनीहरूले उसलाई बाहिरी व्यक्ति वा शत्रुका रूपमा लिनेछन्। कुनै व्यक्ति जति नै असल भए पनि, त्यस व्यक्तिले तिनीहरूलाई कुनै फाइदा दिँदैन भने, तिनीहरूले त्यो व्यक्तिसँग सतर्कताका साथ व्यवहार गर्नेछ। तिनीहरूले कसैको अघि आफ्नो हृदय खोल्दैनन् र तिनीहरूले सबैसँग सतर्कताका साथ व्यवहार गर्छन्। त्यस्ता मानिसहरू असल क्षमता भएका मानिसहरू हुन् कि कमजोर क्षमता भएका मानिसहरू? (कमजोर क्षमता भएका।) तिनीहरूको क्षमता कमजोर भएको हुनाले, तिनीहरूमा कसरी त्यस्ता विचारहरू हुन सक्छन्? त्यस्ता मानिसहरू सानो मनका मानिसहरू मात्रै हुन्। क्षमता नभएका मानिसहरू र मानसिक रूपमा अशक्त मानिसहरूको बीचमा के भिन्‍नता हुन्छ? क्षमताविनाका मानिसहरू मानसिक रूपमा कमजोर र मूर्ख हुन्छन्। आफ्नो गाँस-बासको जोहो गर्ने, इज्जत कायम राख्‍ने, र फाइदा लिन र कुनै घाटा नभोग्न केही युक्ति राख्ने बाहेक, तिनीहरूसँग कुनै क्षमता हुँदैन। अर्कोतर्फ, मानसिक रूपमा अशक्त मानिसहरूमा आफ्नै हितहरूको रक्षा गर्ने वा फाइदा लिने बारेमा समेत कुनै युक्ति हुँदैन—तिनीहरूसँग कुनै विचार नै हुँदैन। मानसिक रूपमा कमजोर र मूर्ख मानिसहरूसँग केही युक्ति गर्ने कार्य बाहेक, बाँच्ने कुनै सक्षमता, क्षमता, र मूल्याङ्कन गर्ने कुनै क्षमता हुँदैन। त्यसकारण, तिनीहरूले कुनै पनि व्यक्तिलाई कसरी व्यवहार गर्छन् भन्ने कुराका कुनै सिद्धान्त हुँदैनन्; तिनीहरूले आफ्ना भावनाहरू अनुसार मात्रै चल्छन्। तिनीहरूलाई तैँले तिनीहरूसँग राम्रो व्यवहार गर्दैनस् भन्‍ने लाग्छ भने, तिनीहरू तँबाट टाढा बस्‍नेछन्, तँप्रति प्रतिरोधी महसुस गर्नेछन् र हृदयमा तँलाई घृणा गर्नेछन्, र इन्कार गर्नेछन्। तिनीहरूप्रति तँसँग जति नै शुभेच्छा भए पनि वा तैँले तिनीहरूलाई जसरी सहयोग गरे पनि, तिनीहरूले यसलाई स्पष्ट रूपमा बुझ्न सक्दैनन् भने, तिनीहरूले तँ तिनीहरूप्रति मैत्रीपूर्ण छस् वा तँ तिनीहरूका लागि पटक्‍कै हानिकारक छैनस् भन्‍ने महसुस गर्नेछैनन्। तिनीहरूले मानिस, घटना, र कामकुराहरू सही छन् कि गलत छन्, ठीक छन् कि बेठीक छन्, सकारात्मक छन् कि नकारात्मक छन् भनेर पहिचान गर्न सक्दैनन्—तिनीहरूले यी कुराहरूको मूल्याङ्कन गर्न सक्दैनन्। तिनीहरूसँग केही युक्ति मात्रै हुन्छ। जब तिनीहरूले फाइदा लिएका हुन्छन्, तब तिनीहरूलाई खुसी लाग्छ; जब तिनीहरूले फाइदा लिएका हुँदैनन्, तब तिनीहरूलाई घाटा भोगेको, अरूले तिनीहरूलाई अन्यायपूर्ण व्यवहार गरेको, र गिल्ला गरेको महसुस हुन्छ, र तिनीहरूले अर्को पटक अरूलाई फाइदा लिन नदिने, वा अरूलाई आफ्‍नो अगाडि धाक लगाउन वा आफूमाथि हाबी हुन नदिने—तिनीहरूले अरूलाई कुनै अवसर नदिने सङ्कल्प गर्छन्। मलाई भन, के तिनीहरूले मनमा यी युक्तिहरू राखेको आधारमा नै तिनीहरूलाई क्षमता भएको व्यक्ति मानिन्छ? यो मानसिक रूपमा अशक्त हुनुभन्दा अलिक राम्रो मात्रै हो, तर क्षमताको हकमा भन्दा, तिनीहरूसँग कुनै क्षमता हुँदैन—तिनीहरूसँग विभिन्‍न प्रकारका मामलाहरू सम्हाल्ने कुनै पनि फरक-फरक क्षमता हुँदैन। तिनीहरू केवल मूर्ख र मानसिक रूपमा अशक्त हुन्छन्। त्यस्ता मानिसहरूमा कुनै क्षमता हुँदैन। बुझ्यौ? (बुझ्यौँ।) मानसिक रूपमा अशक्त मानिसहरूमा नभएको तर ती मानिसहरूमा भएको एउटै मात्र कुरा भनेको यी युक्तिहरू हुन्; मानसिक अशक्त मानिसहरूमा तीसमेत हुँदैनन्। जब त्यस्ता मानिसहरूले यो सुन्छन्, तब तिनीहरू विश्‍वस्त हुँदैनन्; तिनीहरूले भन्छन्, “के तिमी मसँग मूल्याङ्कन गर्ने क्षमता छैन भनेर दाबी गर्छौ? केही अमेरिकी डलर र सुन एकसाथ राख, र मैले तिनलाई पहिचान गर्न सक्छु कि सक्दिनँ हेर। म तिनलाई छुट्याउन सक्छु! सुन पहेँलो हुन्छ, र अमेरिकी डलर कागजको पैसा हो! प्लेटिनम र चाँदीलाई एकसाथ राख, अनि मैले मूल्याङ्कन गर्न सक्छु कि सक्दिनँ हेर! प्लेटिनम र चाँदी सेतो रङ्गका फरक-फरक प्रकार हुन्—मलाई थाहा छ!” के यो मूर्खता होइन र? यो निकै मूर्खतापूर्ण कुरा हो। तिनीहरूले यी कुराहरूका बीचमा मात्रै भिन्‍नता छुट्याउन सक्छन्, तैपनि तिनीहरूले यसबारे धाक लगाउन र तिनीहरू मूर्ख होइनन् भन्‍ने कुरा प्रमाणित गर्न चाहन्छन्। तिनीहरूले यति धेरै मूर्ख कुराहरू गरेका हुन्छन्, क्षमताको कमी देखाउने धेरै कुराहरू गरेका हुन्छन्—तिनीहरूले किन ती कुराहरूका बारेमा कुरा गर्दैनन् र तिनलाई बुझ्ने प्रयास गर्दैनन्? तिनीहरूमा क्षमताको कमी भएकाले, तिनीहरूको क्षमता अत्यन्तै कमजोर भएकाले, र तिनीहरूले यी कुराहरूलाई पहिचान गर्न वा छुट्याउन नसक्‍ने हुनाले नै, तिनीहरूले आफू मानसिक रूपमा अशक्त नभएको, आफूमा केही बुद्धि र क्षमता भएको कुरालाई प्रमाणित गर्नका लागि मानसिक रूपमा अशक्त मानिसहरूले गर्न नसक्‍ने एक-दुई वटा कुराहरू उठाउँछन्। के यो मूर्खता होइन र? यसले तिनीहरूको मूर्खतालाई थप प्रमाणित गर्छ। कुनै क्षमता नभएका मानिसहरूका प्रकटीकरणहरूका बारेको हाम्रो सङ्गति पनि अब पूरा भएको छ। कुनै व्यक्तिमा मूल्याङ्कन गर्ने क्षमता छ कि छैन भन्‍ने कुराको प्राथमिक मापदण्ड के हो? तिनीहरूमा सामान्य मानवताको सोचाइ छ कि छैन भन्‍ने कुरा हो। यदि तँमा सामान्य मानवताको सोचाइ छैन भने, तैँले कुनै कुराको मूल्याङ्कन गर्न सक्‍नेछैनस्। यदि तँमा सामान्य मानवताको सोचाइ छ भने, तेरो मूल्याङ्कन अझै पनि गलत हुन सक्छ, तर कम्तीमा पनि, यसले तँमा मूल्याङ्कन गर्ने क्षमता छ र तँमा सामान्य मानवताको सोच्ने क्षमता छ भन्‍ने देखाउँछ। तैँले गर्ने मूल्याङ्कनहरू अनुमान, मान्यता, परिकल्पना होइनन्, न त ती निष्कर्ष नै हुन्। बरु, ती कुनै पनि मामलाका सबै पक्षहरूलाई विचार गरेर निकालिएका फरक-फरक निष्कर्ष र दृष्टिकोणहरू हुन्। मूल्याङ्कन गर्ने क्षमता भनेको यही हो।

अहिले हामीले मूल्याङ्कन गर्ने क्षमताका बारेमा छलफल गरिसकेका हुनाले, हामी यसपछि कामकुरा पहिचान गर्ने क्षमताबारे कुरा गरौँ। कामकुरा पहिचान गर्ने क्षमताले केलाई जनाउँछ? यसले मुख्य रूपमा मानिस, घटना, र कामकुराहरू सकारात्मक छन् कि नकारात्मक छन्, सही छन् कि गलत छन्, र ठीक छन् कि बेठीक छन् भनेर पहिचान गर्नुलाई जनाउँछ; यसले मानिस, घटना, र कामकुराहरूलाई चित्रण गर्ने वा वर्गीकरण गर्ने कार्य—तैँले सामना गर्ने मानिस, घटना, र कामकुराहरूलाई विभिन्‍न वर्गहरूमा वर्गीकरण गर्ने कार्यलाई जनाउँछ। पहिचान गर्नुको अभिप्राय र उद्देश्य भनेको मानिसहरूलाई तिनीहरूको प्रकार अनुसार वर्गीकरण गर्नु र सकारात्मक र नकारात्मक कुराहरूलाई तिनको प्रकार अनुसार वर्गीकरण गर्नु हो। अवश्य नै, वर्गीकरण गर्नुको अर्थ चरालाई चराको वर्गमा, पशुलाई पशुको वर्गमा, वा बोटबिरुवालाई बोटबिरुवाको वर्गमा वर्गीकरण गर्नु होइन। कामकुरा पहिचान गर्ने क्षमताले यी कुराहरूलाई पहिचान गर्ने क्षमतालाई जनाउँदैन बरु विभिन्‍न मानिस, घटना, र कामकुराहरूका विशेषताहरू पहिचान गर्ने क्षमतालाई जनाउँछ। उदाहरणका लागि, के तँ विभिन्‍न मानिसहरूका प्रकटीकरण, प्रकाश, र सारलाई वर्गीकृत गर्न सक्छस्? के तँ आफूले सामना गर्ने विभिन्‍न मानिस, घटना, र कामकुराहरूका विशेषताहरूलाई परिभाषित गर्न सक्छस्? उदाहरणका लागि, अविश्‍वासीहरूलाई पहिचान गर्दा, के तँ अविश्‍वासीहरूका प्रकटीकरणहरू पत्ता लगाएर तिनीहरू अविश्‍वासी हुन् भनेर स्पष्ट रूपमा पहिचान गर्न सक्छस्? यदि तँलाई अविश्‍वासीहरूसँग कुन-कुन लक्षण र गुणहरू हुन्छन्, तिनीहरूले मानवताका कस्ता प्रकटीकरणहरू प्रदर्शन गर्छन्, तिनीहरूले के-कस्ता शब्दहरू बोल्छन्, तिनीहरूले के-कस्ता कदम चाल्छन्, र तिनीहरूमा के-कस्ता विचार र दृष्टिकोणहरू हुन्छन् भन्‍ने थाहा छ भने, तैँले अविश्‍वासीहरूलाई पहिचान गर्न सक्‍नुपर्छ। जब विभिन्‍न मानिस, घटना, र कामकुराहरू देखा पर्छन्, तब राम्रो क्षमता भएको व्यक्तिले ती सकारात्मक कुराहरू हुन् कि नकारात्मक कुराहरू हुन्, तिनीहरू सकारात्मक मानिसहरू हुन् कि नकारात्मक मानिसहरू हुन्, तिनीहरू न्यायवान् छन् कि दुष्ट छन्, र तिनीहरू सही छन् कि गलत छन् भनेर पहिचान गर्न सक्छ। उसले विभिन्‍न मानिस, घटना, र कामकुराहरूका विशेषताहरूलाई परिभाषित गर्न र ती मानवता र सत्यता अनुरूप छन् कि छैनन् भनेर पहिचान गर्न सक्छ। यो राम्रो क्षमता भएको व्यक्ति हो। त्यसोभए औसत क्षमता भएका मानिसहरूका बारेमा के भन्‍ने? तिनीहरूले स्पष्ट विशेषता भएका विभिन्‍न मानिस, घटना, र कामकुराहरू पहिचान गर्न सक्छन्। उदाहरणका लागि, कतिपय मानिसहरूले भन्छन्, “परमेश्‍वर कसरी अस्तित्वमा हुन सक्नुहुन्छ? उहाँ कहाँ हुनुहुन्छ? म किन उहाँ अस्तित्वमा हुनुहुन्छ भनेर पुष्टि गर्न सक्दिनँ?” परमेश्‍वरलाई स्पष्ट रूपमा इन्कार गर्ने यस्ता शब्दहरूका हकमा, तिनीहरूसँग अलिकति खुट्ट्याउने क्षमता हुन्छ र तिनीहरूले त्यस्ता मानिसहरू अविश्‍वासी र नकारात्मक पात्रहरू हुन् भनेर पहिचान गर्न सक्छन्। तिनीहरूले स्पष्टतः दुष्ट, र स्पष्टतः नकारात्मक, अन्यायपूर्ण, खराब कुराहरू पहिचान गर्न सक्छन्, तर कतिपय छद्म, र बिरलै सुनिने र बीचमा वा अस्पष्ट क्षेत्रमा पर्ने कुराहरूका हकमा, तिनीहरूले तिनलाई छुट्याउन सक्दैनन्, न त तिनीहरूले तिनलाई फरक रूपमा व्यवहार गर्न नै सक्छन्। तिनीहरूसँग स्पष्ट दुष्कर्म गर्ने दुष्ट मानिसहरूलाई खुट्ट्याउने क्षमता हुन्छ। तिनीहरूलाई यस्तो व्यक्ति दुष्ट हुन्छ, र यदि ऊजस्तो दुष्ट व्यक्ति अगुवा बन्यो र उसले हैसियत प्राप्त गर्यो भने, ऊ ख्रीष्टविरोधी हुनेछ भन्‍ने थाहा हुन्छ। तर यदि यो व्यक्तिको चरित्र खराब छ र उसले अझसम्‍म दुष्ट कार्यहरू गरेको छैन भने, तिनीहरूले उसलाई दुष्ट व्यक्तिका रूपमा वर्गीकृत गर्न सकिन्छ कि सकिँदैन र उसले के-कस्ता दुष्ट कार्यहरू गर्न सक्छ भनेर पहिचान गर्न सक्दैनन्, न त तिनीहरूले यो व्यक्तिका विशेषताहरूलाई परिभाषित गर्न नै सक्छन्। यो औसत क्षमता हुनु हो। कतिपय मानिसहरूको व्यवहार निकै स्पष्ट हुन्छ, जस्तै अनैतिकतामा संलग्‍न हुनु, मूर्तिहरूको पूजा गर्नु, सांसारिक कुराहरू पछ्याउनु, गफ गर्न मन पराउनु, अरूलाई बारम्बार दमन गर्नु र हेप्नु, वा हत्या र आगजनी गर्नु जस्ता व्यवहारहरू, र तिनीहरूले यी मानिसहरू असल मानिसहरू होइनन् र उनीहरू परमेश्‍वरले घृणा गर्नुहुने मानिसहरू हुन् भनेर भन्छन्; तिनीहरूले यो भिन्‍नता छुट्याउन सक्छन्। तर बाहिरी व्यवहार निकै राम्रो देखिने—प्रायः दान दिने र अरूलाई सहयोग गर्ने, मानिसहरूप्रति धैर्य देखाउने, अरूसँग ठीकठाक मात्रामा राम्ररी मिलेर बस्‍ने कतिपय मानिसहरूका हकमा भन्दा—बाहिरी रूपमा उनीहरूको मानवता निकै राम्रो देखिन्छ, तैपनि तिनीहरूको बोलीवचन र व्यवहार प्रायजसो सत्यता अनुरूप हुँदैन, र उनीहरूका कार्यले प्रायजसो सत्यता सिद्धान्तहरू उल्लङ्घन गर्छन्, तर तिनीहरूले त्यस्ता मानिसहरू सत्यता पछ्याउने मानिसहरू हुन् कि होइनन्, वा उनीहरू ठ्याक्कै कुन वर्गमा पर्छन् भनेर पत्ता लगाउन सक्दैनन्। स्पष्ट र सजिलै नामाकरण गर्न सकिने ती मानिस, घटना, र कामकुराहरूका हकमा भन्दा, तिनीहरूले ती सही छन् कि गलत छन्, ठीक छन् कि बेठीक छन्, ती न्यायवान् छन् कि दुष्ट छन्, र ती सकारात्मक कुराहरू हुन् कि नकारात्मक कुराहरू हुन् भनेर खुट्ट्याउन सक्छन्। तिनीहरूले त्यस्ता बाहिरी मामलाहरूलाई छुट्याउन सक्छन्, तर साँचो रूपमा सिद्धान्तहरू संलग्न रहेका र सत्यतासँग सम्बन्धित ती मानिस, घटना, र कामकुराहरूका हकमा भिन्‍नता छुट्याउन सक्दैनन्। कुन-कुन कुराहरू स्पष्ट रूपमा सत्यता अनुरूप छन् र कुन-कुन कुराले सत्यतालाई उल्लङ्घन गर्छन् भनेर तिनीहरूले खुट्ट्याउन सक्दैनन्। यो औसत क्षमता हुनु हो। उदाहरणका लागि, कतिपय मानिसहरूले तुलनात्मक रूपमा राम्रो कपडाले बनेको लुगा लगाउँछन्, जुन सुन्दर र उच्च गुणस्तरीय देखिन्छ, र यसले तिनीहरूलाई संसारका उच्च स्तरका व्यक्तित्वहरू वा अधिकारी स्तरका कुलीनहरू जस्तै बनाउँछ। यो देख्दा, औसत क्षमता भएका मानिसहरूले भन्छन्, “गैरविश्‍वासीहरूलाई यी लुगा मन पर्छ। परमेश्‍वरमा विश्‍वास गर्ने मानिसहरूका रूपमा, हामीले तिनलाई मन पराउनु हुँदैन; यी सकारात्मक कुराहरू होइनन्।” यसो भन्‍नु गलत हो। यी लुगाहरू कामुक वा आकर्षक देखिँदैनन्, बरु ती सुन्दर, इज्जतदार, र सभ्य देखिन्छन्, जसले गर्दा लगाउने व्यक्ति भद्र देखिन्छ। तर यी मानिसहरूले लगाउनेलाई भद्र र सुन्दर देखाउने र अहिले फेसनमा रहेका त्यस्ता लुगाहरूलाई नकारात्मक कुराहरूका रूपमा लिन्छन् र ती दुष्ट हुन् भनेर भन्छन्। यो यी कुराहरू पहिचान गर्न नसक्‍नु हो, होइन र? (हो।) त्यसोभए त्यस्ता मानिसहरूको कामकुरा पहिचान गर्ने क्षमता कस्तो हुन्छ? बढीमा, यो औसत हुन्छ। यो औसत क्षमता हुनु हो। त्यस्ता मानिसहरूले गैरविश्‍वासीहरूले छुट्याउन सक्‍ने केही कुराहरूलाई समेत छुट्याउन सक्दैनन्—असल क्षमता भएका गैरविश्‍वासीहरूले असल र खराब मानवतालाई खुट्ट्याउन सक्छन्, तर यी मानिसहरूले सक्दैनन्। त्यस्ता मानिसहरूले परमेश्‍वरमा विश्‍वास गरेपछि केही धर्मसिद्धान्तहरू बुझे पनि, तिनीहरूले सकारात्मक र नकारात्मक कुराहरूबीचको भिन्‍नता छुट्याउन सक्दैनन्। तिनीहरूले स्पष्ट कुराहरूलाई खुट्ट्याउन सक्छन्, तर स्पष्ट नरहेका कुराहरूलाई खुट्ट्याउन सक्दैनन्। तिनीहरूले स्पष्ट रूपमा दुष्ट मानिसहरूलाई, बाधा र अवरोधहरू पैदा गरिएका स्पष्ट घटनाहरूलाई, र सिद्धान्तहरू उल्लङ्घन गरिएका स्पष्ट घटनाहरूलाई खुट्टयाउन सक्छन्, तर तुलनात्मक रूपमा विशेष, भयानक र विचित्र, र छायाँमा लुकेका निश्‍चित मानिस, घटना, र कामकुराहरूका हकमा, तिनीहरूले तिनलाई पहिचान गर्न सक्दैनन्। तिनीहरूले अरूको सङ्गति र प्रोत्साहनद्वारा मात्रै, वा मानिसहरूले आफै कुनैस्पष्ट कुरा गरेपछि मात्रै तिनलाई पहिचान गर्न सक्छन्। नत्र भने, सक्दैनन्। यसले कामकुरा पहिचान गर्ने तिनीहरूको क्षमता औसत छ भन्ने कुरालाई सङ्केत गर्छ। कतिपय मानिसहरू यस्ता पनि हुन्छन्, जसले परिस्थिति जस्तोसुकै भए पनि, कुनै पनि मानिस, घटना, वा कामकुरालाई पहिचान गर्न सक्दैनन्, न त तिनीहरूका विशेषतालाई परिभाषित गर्न नै सक्छन्। उदाहरणका लागि, निश्‍चित वर्गका मानिसहरूका विशेषताहरू ठ्याक्कै के-के हुन् भनेर मूल्याङ्कन गर्ने हकमा—तिनीहरू साँचो विश्‍वासी हुन् कि अविश्‍वासीहरू हुन्, तिनीहरू सत्यता पछ्याउने मानिसहरू हुन् कि होइनन्, वा तिनीहरू संवर्धन गर्नका लागि उपयुक्त छन् कि छैनन् भन्‍ने कुराको मूल्याङ्कन गर्ने क्रममा—तिनीहरूलाई यी कुराहरू थाहा हुँदैन र तिनीहरूले ती कुराहरू देख्‍न सक्दैनन्। त्यस्ता मानिसहरूले धेरै प्रकटीकरणहरू प्रदर्शन गर्दा र तिनीहरूसँग अत्यन्तै स्पष्ट समस्याहरू हुँदा पनि, तिनीहरूले यी मानिसहरूलाई पहिचान गर्न वा उनीहरूका विशेषताहरूलाई परिभाषित गर्न सक्दैनन्। यो कामकुरा पहिचान गर्ने क्षमताको कमी हुनु हो। केही आम र सहजै खुट्ट्याउन सकिने मानिस, घटना, र कामकुराहरू देखा परे पनि, तिनीहरूले यी मानिसहरू असल मानिसहरू हुन् कि दुष्ट मानिसहरू हुन्, वा यी न्यायसङ्गत मामलाहरू हुन् कि दुष्ट मामलाहरू हुन् भनेर स्पष्ट रूपमा भन्‍न सक्दैनन्। तिनीहरूलाई तिनका बीचमा कसरी भिन्‍नता छुट्याउने वा तिनलाई कसरी वर्गीकरण गर्ने भन्‍ने थाहा हुँदैन, न त तिनलाई कसरी श्रेणीबद्ध गर्ने भन्‍ने नै थाहा हुन्छ। परमेश्‍वरका वचनहरू पढेपछि र अरूसँग सङ्गति गरेपछि पनि, तिनीहरूले तिनलाई पहिचान गर्न सक्दैनन्। अन्त्यमा, तिनीहरूले अरूलाई यसो भन्दै तिनीहरूका लागि निर्णय गर्न लगाउँछन्, “तिमीले तिनीहरूलाई जे भनेर चित्रण गर्छौ, ती त्यही हुन्। यदि तिमीले तिनीहरूलाई न्यायवान् भनेर चित्रण गर्‍यौ भने, तिनीहरू न्यायवान् हुन्; यदि तिमीले तिनीहरूलाई दुष्ट भनेर चित्रण गर्‍यौ भने, तिनीहरू दुष्ट हुन्।” छोटकरीमा भन्दा, तिनीहरूले आफै परिभाषाहरू बनाउन वा निष्कर्षहरू निकाल्न सक्दैनन्। परिस्थिति जस्तोसुकै भए पनि, निष्कर्ष निकाल्ने मामिलामा, तिनीहरू अन्योलमा पर्छन् र तिनीहरूसँग भन्‍नलाई केही हुँदैन। के यो कामकुरा पहिचान गर्ने क्षमताको कमी हुनु होइन र? (हो।) सबैभन्दा सरल बाहिरी घटनाका हकमा समेत, यदि तैँले तिनीहरूलाई त्यसको प्रकृति के हो र त्यसका विशेषताहरू के-के हुन् भनेर पहिचान गर्न लगाइस् भने, तिनीहरूलाई थाहा हुँदैन। तर, तिनीहरूसँग एउटा चाल हुन्छ: तिनीहरू व्यक्तिले भनेको र गरेको कुरा दोहोर्‍याएर बरबराइरहन सक्छन्। तर यदि तैँले तिनीहरूलाई “यो व्यक्ति वास्तवमा साँचो विश्‍वासी हो कि होइन? के ऊ परमेश्‍वरप्रति ठूलो आकाङ्क्षा राख्ने व्यक्ति हो?” भनेर सोधिस् भने तिनीहरूले यस्तो जवाफ दिन्छन्, “अँ, उसले परमेश्‍वरमा विश्‍वास गरेको दश वर्षभन्दा बढी भएको छ र उसले आफ्नो परिवार र करियर त्यागेको छ। उसको बच्‍चा तीन-चार वर्षको हुँदा, ऊ तिनलाई दाजुभाइ-दिदीबहिनीहरूको जिम्मामा लगाएर आफ्नो कर्तव्य पूरा गर्न घरबाट निस्केको थियो।” तिनीहरूसँग आफ्नो युक्ति हुन्छ; तिनीहरू आफै निष्कर्ष निकाल्नबाट जोगिन्छन्, बरु तँलाई निर्णय गर्न दिन्छन्। यदि तैँले तिनीहरूलाई “त्यसोभए यो व्यक्ति सत्यतालाई स्वीकार गर्ने व्यक्ति हो?” भनेर सोधिस् भने, तिनीहरूले यस्तो जवाफ दिन्छन्, “अँ, मण्डली अगुवा बनेदेखि नै, ऊ बिहान सबेरै उठ्ने र राति अबेरसम्‍म बस्ने गर्छ। ऊ सत्यतालाई स्वीकार गर्ने व्यक्ति हो कि होइन भन्‍ने कुराको हकमा भन्दा, जब दाजुभाइ-दिदीबहिनीहरूले उसलाई एक पटक उसका केही समस्याहरू औँल्याए, तब ऊ परमेश्‍वरप्रति ऋणी भएको र आफूले राम्रो काम नगरेको भनेर भन्दै तुरुन्तै रुन थाल्यो।” “अनि के उसले पछि पश्चात्ताप गर्यो त?” “अँ, त्यो बेला, उसको मनोवृत्ति निकै राम्रो थियो।” तिनीहरूलाई तेरो थाप्लोमा जानकारी थुपार्न मन पर्छ, तँलाई तिनीहरूमा केही कुरा छ, तिनीहरूलाई सबै कुरा थाहा छ र मानिसहरूलाई कसरी हेर्ने भन्‍ने थाहा छ भनेर देखाउँछन्, र तिनीहरूलाई कम आँक्‍नबाट तँलाई रोक्छन्। वास्तवमा, तिनीहरूले मानिसहरूलाई खुट्ट्याउन सक्दैनन्, न त तिनीहरूले निष्कर्ष निकाल्न नै सक्छन्। तिनीहरूले बस तँलाई केही घटना र जानकारी बताउँछन्, र यो कस्तो व्यक्ति हो भनेर पहिचान गर्ने, र यस व्यक्तिका बारेमा निष्कर्ष निकाल्ने र उसका विशेषताहरू परिभाषित गर्ने कार्य तेरै हातमा छोडिदिन्छन्। तँ भन्छस्, “यो व्यक्तिलाई आधारभूत रूपमा सत्यतालाई स्वीकार गर्ने व्यक्ति मान्न सकिन्छ। परमेश्‍वरमाथिको उसको विश्‍वासमा ऊसँग उत्प्रेरणा छ र ऊ साँचो विश्‍वासी हो। यति मात्र हो कि, उसको क्षमता कमजोर भएकाले र उसमा बोध क्षमताको कमी भएकाले, ऊ सत्यतालाई स्वीकार गर्न इच्छुक भए पनि, उसले अभ्यासका सिद्धान्तहरू कहिल्यै भेट्टाउन सक्दैन, र सत्यता अभ्यास गर्न सक्दैन।” तिनीहरूले यस्तो प्रतिक्रिया दिन्छन्, “मलाई ऊ बोध क्षमता भएको व्यक्ति जस्तो लाग्दैन। जब उसले कुनै अप्रिय कुराबारे कुरा गर्छ, ऊ रुन्छ—उसको मनोवृत्ति सधैँ यस्तै हुन्छ।” देखिस्? तिनीहरू आफैसँग कामकुरा पहिचान गर्ने क्षमता हुँदैन, तैपनि तिनीहरू अरूका टिप्पणीहरू प्रयोग गर्न निकै सिपालु हुन्छन्। के त्यो समस्याग्रस्त कुरा होइन र? कामकुरा पहिचान गर्ने क्षमता नभएका मानिसहरूको सबैभन्दा आम प्रकटीकरण के हो भने, तिनीहरू तँलाई धेरै घटना, जानकारी, कठिन समस्या, घटनाक्रम, वा कुनै परिस्थितिबारे आफूले अवलोकन गरेका सबै कुराका बारेमा बताउन मन पराउँछन्, त्यसपछि तैँले त्यसलाई परिभाषित गर्ने प्रतीक्षा गर्छन्, र तैँले त्यसलाई परिभाषित गरेपछि, तिनीहरूले तेरो परिभाषा राम्रो छ र यसलाई स्वीकार गर्न सकिन्छ भन्‍ने सोच्छन्। त्यसलाई स्वीकार गरेपछि पनि, तिनीहरूलाई तैँले किन त्यसलाई यसरी परिभाषित गरिस् भन्‍ने अझै थाहा हुँदैन। तिनीहरूलाई तेरो निष्कर्षको पछाडि रहेका आधार वा सिद्धान्तहरू थाहा हुँदैन, न त तिनीहरूलाई सम्बन्धित प्रकारको व्यक्तिलाई कसरी व्यवहार गर्ने वा तह लगाउने भन्‍ने नै थाहा हुन्छ। तिनीहरूलाई यीमध्ये कुनै कुराबारे केही थाहा हुँदैन। सङ्गति र अध्ययन गरेपछि पनि, तिनीहरूले अझै पनि बुझ्दैनन्। यसले तिनीहरूसँग कामकुरा पहिचान गर्ने कुनै क्षमता हुँदैन भन्ने देखाउँछ; यो कुनै क्षमता नहुनुको प्रकटीकरण हो। तिनीहरूले प्रायजसो तथ्यहरूलाई बङ्ग्याउने र दुइटा कुराबीच झुक्‍किने गल्ती पनि गर्छन्। तिनीहरूले जुनसुकै समस्याबारे टिप्पणी गरे पनि, त्यस मामिलाको जड वा सारलाई बुझ्न सक्दैनन्, बरु बाहिरी घटनाहरूका आधारमा मात्रै निष्कर्ष निकाल्छन्। उदाहरणका लागि, तिनीहरूले ख्रीष्टविरोधीले गरेको दुष्कर्मलाई अपराधका रूपमा व्याख्या गर्छन्, र ख्रीष्टविरोधीले त्यसलाई पहिचान गरे भने, उसले आफूलाई परिवर्तन गर्न सक्छ भन्‍ने विश्‍वास गर्छन्। यदि तिनीहरूले इमानदार व्यक्तिले झूट बोलेको देखे भने, उसलाई छली व्यक्तिका रूपमा चित्रण गर्छन्। यदि तिनीहरूले कुनै व्यक्ति अहङ्कारी र आत्म-धर्मी भएको देखे भने, तिनीहरूले उसलाई दुष्ट व्यक्तिका रूपमा चित्रण गर्छन्। कामकुरा पहिचान गर्ने क्षमता नभएका मानिसहरूले प्रायजसो गर्ने गल्तीहरू यिनै हुन्। हरेक व्यक्तिका लागि, कामकुरा पहिचान गर्ने क्षमता जीवनमा आइपर्ने विभिन्‍न मानिस, घटना, र कामकुराहरूको सामना गर्दा उसमा हुनुपर्ने क्षमता हो। कामकुरा पहिचान गर्ने क्षमतामा विभिन्‍न मानिस, घटना, र कामकुराहरूको सार पहिचान गर्ने कार्य मात्रै समावेश नभई तिनका विशेषताहरू निर्धारित गर्ने कार्य पनि समावेश हुन्छ। तैँले यी विशेषताहरूलाई जति सटीक रूपमा निर्धारित गर्न सक्छस्, कामकुरा पहिचान गर्ने तेरो क्षमता त्यति नै उच्च भएको प्रमाणित हुन्छ। यदि तैँले गरेका निर्धारणहरू त्यति सटीक छैनन् र तेरा निर्धारणहरू र मामलाको सार र जडका बीचमा अन्तर छ भने, यसले कामकुरा पहिचान गर्ने तेरो क्षमता औसत छ भन्‍ने प्रमाणित गर्छ। यदि तैँले मानिस, घटना, र कामकुराहरूका विशेषताहरू निर्धारित गर्न सक्दैनस्, र यी विशेषताहरूलाई छर्लङ्गै देख्‍न पनि सक्दैनस् भने, यसले तँसँग कामकुरा पहिचान गर्ने कुनै क्षमता छैन भन्‍ने प्रमाणित गर्छ। उदाहरणका लागि, मानौँ, तैँले कुनै व्यक्तिका धेरै प्रकटीकरण र प्रकाशलाई मात्रै व्याख्या गर्न सक्छस् तर उसको सारलाई छर्लङ्गै देख्‍न सक्दैनस्। अर्थात्, तैँले यो व्यक्तिमा कसरी नकारात्मक हुने प्रवृत्ति हुन्छ वा ऊसँग के-कस्ता सबल पक्षहरू छन् भन्‍ने बारेमा मात्रै कुरा गर्न सक्छस्, तैँले यो व्यक्तिलाई भएका धेरै कुराका बारेमा मात्रै कुरा गर्न सक्छस्, तैपनि तँलाई उसको चरित्र, क्षमता, वा सत्यताप्रतिको उसको मनोवृत्ति थाहा छैन, तैँले यी अत्यावश्यक समस्याहरूलाई छर्लङ्ग सक्दैनस्, र तिनको वरिपरि देखा पर्ने वा हुने मानिस, घटना, र कामकुराहरूका बारेमा तँसँग कुनै परिभाषा हुँदैन। त्यस्ता कुराहरू सही भए पनि वा गलत भए पनि, न्यायसङ्गत भए पनि वा दुष्ट भए पनि, सकारात्मक कुराहरू भए पनि वा नकारात्मक कुराहरू भए पनि, असल मानवताको प्रकटीकरण भए पनि वा दुष्ट मानवताको प्रकटीकरण भए पनि, तैँले यीमध्ये कुनै पनि कुरालाई छर्लङ्ग देख्‍न वा खुट्ट्याउन सक्दैनस्। तैँले जति धेरै सत्यता सुनेको भए पनि वा जति धेरै अनुभवात्मक गवाही सुनेको भए पनि, तैँले अझै पनि विभिन्‍न मानिस, घटना, र कामकुराहरूलाई पहिचान गर्न वा छुट्याउन सक्दैनस्; तेरो हृदयमा, तँसँग मानिस, घटना, वा कामकुराको कुनै पनि वर्गको कुनै परिभाषा हुँदैन। यो कामकुरा पहिचान गर्ने क्षमताको कमी हुनु हो, र यो क्षमता नहुनुको व्यक्तिको प्रकटीकरण पनि हो।

यदि कामकुरा पहिचान गर्ने क्षमता नभएका मानिसहरूमा आत्म-सचेतना छैन र तिनीहरू अहङ्कारी र आत्मधर्मी पनि हुन् भने, तिनीहरूले सबैभन्दा बढी के-कस्तो गल्ती गर्ने सम्भावना हुन्छ? अरूले प्रदर्शन गरेका केही प्रकटीकरणहरूको फाइदा उठाएर स्वेच्छाचारी ढङ्गले तिनीहरूलाई नाम दिने र परिभाषित गर्ने। उदाहरणका लागि, तिनीहरूले कतिपय मानिसहरू अलिक हठी छन् भन्‍ने देख्छन् र त्यसपछि उनीहरू दुष्ट मानिसहरू जस्तै छन्, उनीहरू दियाबलसहरू हुन् भनेर भन्छन्—के यो ठूलो गल्ती होइन र? ती मानिसहरू अलिक मात्र हठी हुन्छन्, र पारिवारिक अवस्था वा तिनीहरू हुर्केको वातावरणका कारण, तिनीहरूले केही जीवनका खराब बानी बनाएका हुन्छन् वा केही खराब बानी र कमीकमजोरीहरू विकासित गरेका हुन्छन्। समग्रमा, यी मानिसहरूको चरित्र दयालु हुँदैन, तर यो दुष्ट पनि हुँदैन, त्यसकारण तिनीहरूलाई दुष्ट मानिसहरू भनेर भन्‍न सकिँदैन। तैपनि कामकुरा पहिचान गर्ने क्षमता नभएका मानिसहरूले यीमध्ये एक जनाले भन्‍ने एकाध कुरा वा उसले गर्ने एक-दुई वटा कुरालाई पक्रिन्छन्, त्यसपछि अन्धाधुन्ध उसलाई परिभाषित गर्दै भन्छन्, “यो व्यक्तिमा अनौठो, असामाजिक, र हठी व्यक्तित्व छ। ऊ दुष्ट व्यक्ति हो।” यो परिभाषा गलत छ। साँच्‍चै दुष्ट मानिसहरूले मधुर शब्दहरू बोल्छन् र मानिसहरूलाई बहकाउँछन्; तिनीहरूसँग रणनीति हुन्छ, तिनीहरूले कुरा लुकाउँछन् र ठग्छन्, र मानिसहरूलाई छलछाम गर्छन्। कतिपय दुष्ट मानिसहरूले दान दिन, अरूलाई सहयोग गर्न, र धैर्य देखाउन पनि सक्छन्। कामकुरा पहिचान गर्ने क्षमता नभएका मानिसहरूले यस्तो व्यक्तिका बारेमा यस्तो भन्छन्, “यो व्यक्ति कति असल छ, ऊ साँचो विश्‍वासी हो,” तर वास्तवमा, त्यो व्यक्ति ढोँगी फरिसी हुन्छ। कामकुरा पहिचान गर्ने क्षमता नभएकाहरूले मानिसहरूको सारलाई छर्लङ्ग देख्‍न सक्दैनन्—चुनावको बेला, तिनीहरूले दुष्ट मानिसहरूलाई अगुवा बन्‍नका लागि भोट समेत दिन्छन्। यो के सरह हो? यो दुष्टतालाई सहयोग र प्रोत्साहित गर्नु र सरह हो। कतिपय दुष्ट मानिसहरूले आफ्नो व्यवहारमा आफ्नो दुष्टता प्रदर्शन गर्दैनन्, र त्यसलाई प्रकाश गर्दैनन्। तिनीहरूको दुष्टता तिनीहरूको हृदयमा हुन्छ। तिनीहरूले गर्ने सबै कुरा उद्देश्यपूर्ण हुन्छन्, र तिनीहरूका अभिप्रायहरू सबैमा गुप्त गुण हुन्छ। तैँले देख्‍न सक्‍ने तिनीहरूले गर्ने कुराहरूले वास्तवमा तिनीहरूका वास्तविक अभिप्रायलाई प्रतिबिम्बित गर्दैनन्। तिनीहरूको साँचो अभिप्राय, उद्देश्य, र दुष्टता सबै तिनीहरूको हृदयमा लुकेका हुन्छन्। यदि कुनै व्यक्तिमा कामकुरा पहिचान गर्ने क्षमता छैन र उसले त्यस्ता मानिसहरूलाई खुट्ट्याउन सक्दैन भने, उसले तिनीहरूलाई असल मानिस, सत्यता पछ्याउने मानिस भन्ठान्‍ने सम्भावना हुन्छ। कतिपय मानिसहरूको व्यक्तित्व सीधा हुन्छ र अरूसँग सङ्गत गर्दा तिनीहरूले कुनै रणनीति प्रयोग गर्दैनन्। तिनीहरूले सीधै बोल्छन्, र तिनीहरू व्यक्तित्व र मिजासका हिसाबमा अलिक चिढिने किसिमका हुन्छन्। तिनीहरूको मानवतामा वास्तवमा कुनै ठूला समस्याहरू हुँदैनन्, यति मात्र हो कि, कहिलेकाहीँ तिनीहरूको बोली ठाडो हुन्छ। तर, तिनीहरूले भित्री रूपमा जे सोच्छन्, त्यही कुरा प्रकाश गर्छन्—तिनीहरूले भित्री रूपमा जे सोच्छन्, बाहिरी रूपमा त्यही प्रकाश गर्छन्। अरूले प्रायजसो यी मानिसहरू सबैसँग कसरी अन्तरक्रिया गर्न वा सामाजिक रूपमा घुलमिल हुन जान्दैनन् भन्‍ने सोच्छन्, र यी मानिसहरूले प्रयोग गर्ने बोलीवचनको शैलीप्रति उनीहरू परिचित हुँदैनन्। त्यस्ता मानिसहरूले निकै ठाडो र सीधा तरिकाले बोल्छन्, र तिनीहरूले सधैँ अनजानमा अरूलाई चोट पुर्‍याइरहेका हुन्छन्। समय बित्दै जाँदा, तिनीहरूले सबैलाई चोट पुर्‍याउँछन्, र मानिसहरूले तिनीहरूप्रति राम्रो भावना राख्दैनन्। खुट्ट्याउने क्षमताको कमी भएका कतिपय मानिसहरूले यस्तो व्यक्ति दुष्ट छ भनेर भन्छन्, तर वास्तवमा, ऊ दुष्ट हुँदैन। तँ तिनीहरू दुष्ट छन् भनेर भन्छस्—त्यसपछि तिनीहरूले अरूलाई कसरी कष्ट दिएका छन् भन्‍ने तथ्यहरू उजागर गर्छस्: तिनीहरूले कसलाई कष्ट दिएका वा दमन गरेका छन्? तिनीहरूले कसलाई हानि वा छल गरेका छन्? यदि यो व्यक्ति दुष्ट व्यक्ति हो, उसले आफ्नो शब्दले अरूलाई हानि गर्ने मात्र होइन, उसको हृदयको गहिराइमा दुष्टता पनि छ, र ऊ अरूका लागि साँच्‍चै नै हानिकारक छ भन्‍ने कुरालाई प्रमाणित गर्ने तथ्यगत आधार छ भने, उसलाई दुष्ट व्यक्ति भनेर चित्रण गर्न सकिन्छ। यदि तिनीसँग अरूलाई हानि गर्ने कुनै अभिप्राय छैन भने, ऊ दुष्ट व्यक्ति होइन। तिनीहरूसँग सीधा व्यक्तित्व हुन्छ र तिनीहरू ठाडो बोल्छन्—यो जन्मजात कुरा हो। ठाडै भन्दा, बढीमा, यो को मानवताको खराबी र त्रुटि हो। तिनीहरूलाई कसरी चलाख बन्‍ने र बोल्दा कसरी आफूलाई अरूकै बराबर राख्ने भन्‍ने थाहा हुँदैन, तिनीहरूलाई अरूप्रति सहनशीलता कसरी देखाउने, अरूप्रति कसरी उदार र सहिष्णु बन्‍ने, र अरूका भावनाहरूलाई कसरी ध्यान दिने भन्‍ने थाहा हुँदैन। तिनीहरूलाई यीमध्ये कुनै कुरा थाहा हुँदैन। तिनीहरूको मानवतामा केही कुराहरूको कमी हुन्छ। तैपनि खुट्ट्याउने क्षमता नभएका कतिपय मानिसहरूले त्यस्ता व्यक्तिहरूलाई दुष्ट मानिसहरू ठान्छन्। वास्तवमा, जब यी व्यक्तिहरूले काम गर्छन्, तब तिनीहरूले प्रायजसो परमेश्‍वरको घरका हितहरूको रक्षा गर्छन्। अरूसँग कुरा गर्दा तिनीहरूको बोली अलिक ठाडो भए पनि, तिनीहरूले कसैलाई हानि गरेका हुँदैनन्, न त तिनीहरूको मनसाय मानिसहरूलाई हानि गर्ने नै हुन्छ। यति मात्र हो कि, तिनीहरूको बोलीवचनमा चातुर्यको कमी हुन्छ र तिनीहरूले बोल्दा परिस्थितिलाई ध्यान दिँदैनन्। त्यस्ता व्यक्तिको मानवतामा रहेका निश्‍चित खराबी र त्रुटिहरूका कारण, अरू धेरै मानिसहरूले भूलवश तिनीहरू दुष्ट मानिस हुन् भन्ने सोच्छन्, तैपनि तिनीहरूले दुष्कर्म गरेका छन् भन्‍ने कुनै प्रमाण प्रस्तुत गर्न सक्दैनन्। यो त्यस्ता व्यक्तिहरूलाई गलत रूपमा मूल्याङ्कन गर्नु, र तिनीहरूलाई गलत रूपमा चित्रण गर्नु हो। साँचो रूपमा दुष्ट व्यक्तिहरूले बाहिरी रूपमा अरूलाई हानि त नगर्लान्, तिनीहरूले दान देलान् र अरूलाई सहयोग गर्लान्, र तिनीहरूका बोलीवचनले बुझाइ, चिन्ता, वास्ता, र उदारता देखाउलान्, र यी व्यक्तिहरूले अरूप्रति सहनशीलता र प्रेम समेत देखाउलान्—तिनीहरूका बोलीवचन र व्यवहार निकै राम्रा देखिएलान्—तर निश्चित विशेष परिस्थिति वा विशेष मामलाहरूमा, र आफ्नै हितहरूसँग सम्बन्धित मामलाहरूमा, तिनीहरूले अरूलाई दमन गर्न, हानि गर्न, र गुप्तमा अरूका विरुद्धमा षड्यन्त्र गर्न सक्छन्, र तिनीहरूले परमेश्‍वरको घरका हितहरूको रक्षा समेत फिटिक्कै गर्दैनन्। यदि कुनै कुरा तिनीहरूका आफ्नै हितहरूसँग सम्बन्धित छैन भने पनि, तिनीहरूले औँलो मात्रै उठाउनु परे पनि, परमेश्‍वरको घरका हितहरूको रक्षा गर्दैनन्। त्यस्ता व्यक्तिहरूले बाहिरी रूपमा जिउने कुरा असाधारण रूपमा राम्रो देखिन्छ, र बाहिरबाट हेर्दा, तिनीहरूको मानवतामा कुनै खराबी वा त्रुटिहरू देख्‍न सकिँदैन, तर तिनीहरू साँच्‍चै नै पूर्ण रूपमा दुष्ट मानिसहरू हुन्छन्। धेरै मानिसहरूले त्यस्ता व्यक्तिहरूलाई खुट्ट्याउन सक्दैनन् र तिनीहरू उनीहरूको रणनीति, संसारसँग व्यवहार गर्ने उनीहरूका दर्शन, र उनीहरूका षड्यन्त्र र युक्तिहरूद्वारा अन्धो बनाइएका हुन्छन्। यदि यस्तो व्यक्तिको प्रकृति सार र उसको दुष्कर्मका तथ्यहरू खुलासा भए भने, यी मानिसहरूले यसलाई स्वीकार नगर्ने मात्र होइन, तिनीहरूले त्यो व्यक्तिलाई असल, परमेश्‍वरको घरले संवर्धन गर्नुपर्ने र महत्त्वपूर्ण भूमिका दिनुपर्ने व्यक्ति पनि ठान्छन्। तिनीहरूले त्यस्ता व्यक्तिहरूलाई खुट्ट्याउन सक्दैनन्। यी मानिसहरूले कुनै व्यक्तिलाई परमेश्‍वरको वचन वा सत्यता सिद्धान्तहरू अनुसार मूल्याङ्कन गर्न सक्छन् कि सक्दैनन् भन्‍ने कुराका बारेमा कुरा नगरौँ, र तिनीहरूको क्षमतालाई मात्रै हेरौँ—तिनीहरूले यी स्पष्टतः दुष्ट व्यक्तिहरूलाई पनि असल मानिस ठान्छन्, र यी व्यक्तिहरूको दुष्कर्मका तथ्यहरू देखिँदा पनि, उनीहरूलाई अझै पनि असल मानिस नै ठान्छन्—यसको अर्थ तिनीहरू पूर्ण रूपमा भ्रमित छन् भन्‍ने हुन्छ। कामकुरा पहिचान गर्ने क्षमता नभएका मानिसहरू मानसिक रूपमा कमजोर र मूर्ख मात्र हुँदैनन्, तिनीहरू भ्रमित पनि हुन्छन्। यी दुष्ट व्यक्तिहरूले अरूलाई दमन गरेका र कष्ट दिएका हुन्छन्, र मानिसहरूलाई छलछाम गर्न विभिन्‍न रणनीतिहरू प्रयोग गरेका हुन्छन्, तैपनि यी मानिसहरूले यसलाई दुष्टता ठान्दैनन् र यो दुष्टता हो भनेर देख्‍न सक्दैनन्। यसको साथै, दुष्ट मानिसहरूको एउटा स्पष्ट प्रकटीकरण पनि हुन्छ, जुन के हो भने, तिनीहरूले कहिल्यै परमेश्‍वरको घरका हितहरूको रक्षा गर्दैनन्—एक पटक पनि गर्दैनन्। तिनीहरूले एउटा शब्द मात्रै बोल्‍नु पर्न वा औँला मात्रै उठाउनुपर्ने भए पनि, तिनीहरूले तिनको रक्षा गर्दैनन्, उनीहरूको व्यक्तिगत सुरक्षा, वा उनीहरूको हैसियत र प्रतिष्ठासँग सम्बन्धित मामलाहरूको रक्षा गर्नु त परको कुरा हो—यस्ता परिस्थितिहरूमा, तिनीहरूले परमेश्‍वरको घरका हितहरूको रक्षा त झनै गर्दैनन्। कतिपय मानिसहरूले यी स्पष्टतः दुष्ट व्यक्तिहरूलाई छर्लङ्ग देख्‍न सक्दैनन्। मलाई भन, के त्यस्ता मानिसहरूमा क्षमता हुन्छ? दुष्ट मानिसहरूको सार दुष्ट हुन्छ; तिनीहरूले जोसुकैलाई दमन गर्छन्। व्यक्ति जोसुकै भए पनि, कुनै व्यक्तिले तिनीहरूका हैसियत वा हितहरूमा असर गर्छ भने, त्यो व्यक्ति तिनीहरूको दमनको निसाना बन्छ। खुट्ट्याउन क्षमता नभएका मानिसहरूले यी कुराहरूलाई छर्लङ्ग देख्‍न सक्दैनन्। के खुट्ट्याउने क्षमता नभएका मानिसहरू भ्रमित हुँदैनन् र? (हो।) दुष्ट मानिसहरूले तिनीहरूलाई दमन गर्नेछन् कि गर्नेछैनन् भन्‍ने समेत तिनीहरूलाई थाहा हुँदैन—मलाई भन, त्यस्ता मानिसहरू कुन हदसम्म भ्रमित हुन्छन्? के तिनीहरू पूर्ण रूपमा भ्रमित हुँदैनन् र? (हुन्छन्।) कतिपय दुष्ट व्यक्तिहरूलाई बर्खास्त गरिएपछि, कामकुरा पहिचान गर्ने क्षमता हुँदै नभएका कतिपय मानिसहरू तिनीहरूका पक्षमा बोल्न, तिनीहरूको बचाउ गर्न र तिनीहरूले भोगेको अन्यायबारे चिच्याउन अघि सर्ने समेत गर्छन्, यो कारणले मात्र कि, ती दुष्ट व्यक्तिहरूले परमेश्‍वरमा विश्‍वास गरेको धेरै वर्ष भएको हुन्छ, तिनीहरूसँग केही वरदान हुन्छ, तिनीहरू बोल्न सिपालु हुन्छन्, तिनीहरूसँग रणनीतिहरू हुन्छन्, र तिनीहरूले बाहिरी रूपमा कुराहरू त्याग्‍ने, आफूलाई समर्पित गर्ने, र कष्ट भोग्‍ने गरेका हुन्छन्। यी दुष्ट व्यक्तिहरूले कति दुष्कर्म गरेका छन् भन्‍ने बारेमा यी मानिसहरूले कुरा गर्दैनन्। बरु, तिनीहरूले यसो भन्छन्, “उनीहरूले परमेश्‍वरमा विश्‍वास गरेको धेरै वर्ष भएको छ, उनीहरूले परमेश्‍वरलाई एकोहोरो निष्ठासाथ पछ्याएका छन्, र धेरै कष्ट भोगेका छन्। उनीहरूलाई ठूलो रातो अजिङ्गरले पक्राउ समेत गर्‍यो र उनीहरूले यातना भोगे र जेल समेत परे, र उनीहरूले फलानो ब्रदर वा सिस्टरलाई सहयोग पनि गरेका छन्।” तिनीहरूले यी कुराहरूलाई मात्रै हेर्छन् र ती व्यक्तिहरूले कति धेरै दुष्कर्म गरेका छन् भन्‍ने कुरालाई उल्लेख नगरी उनीहरूको दुष्ट कार्यहरूलाई बेवास्ता गर्छन्। के तिनीहरू अत्यन्तै भ्रमित हुँदैनन् र? (हुन्छन्।) पूर्ण रूपमा भ्रममा परेकाहरूलाई छुटकारा दिन सकिँदैन, र तिनीहरूको उपचार गर्न सकिँदैन। कामकुरा पहिचान गर्ने क्षमता नभएका मानिसहरू कुनै क्षमता नभएका मानिसहरू हुन्—तिनीहरूमा कुनै सक्षमता हुँदैन। त्यस्ता मानिसहरूलाई कुनै कुरा सही छ कि गलत छ, वा कुनै व्यक्ति सकारात्मक व्यक्तित्व हो कि नकारात्मक व्यक्तित्व हो भन्‍ने कुरा थाहा हुँदैन र तिनीहरूले यस कुरालाई पहिचान गर्न सक्दैनन्। तिनीहरूले व्यक्तिको सार र प्रकृतिलाई स्पष्ट रूपमा देख्‍न, वा उसका व्यवहार, प्रकटीकरण, भ्रष्टताका प्रकटीकरणहरू, र उसको दुष्कर्मका धेरै तथ्यहरूबाट त्यस व्यक्तिका विशेषताहरूलाई सारांशित गर्न सक्दैनन्। जबसम्‍म त्यो व्यक्ति मण्डलीमा हुन्छ, यी मानिसहरूले उसलाई दाजुभाइ-दिदीबहिनीका व्यवहार गर्छन्, र हृदयदेखि प्रेमले व्यवहार गर्छन्। तिनीहरूले कसैलाई खुट्याउँदैनन् र सिद्धान्तहरू अनुसार कसैलाई व्यवहार गर्न सक्दैनन्। त्यस्ता मानिसहरूमा कामकुरा पहिचान गर्ने कुनै क्षमता हुँदैन। विभिन्‍न मामलाहरू न्यायसङ्गत छन् कि दुष्ट छन्, तिनले मानिसहरूमा सकारात्मक प्रभाव पार्छन् कि नकारात्मक प्रभाव पार्छन्, र तिनलाई सही र स्वीकार्य ठान्‍नुपर्छ कि, वा गलत ठान्‍नुपर्छ र खुट्ट्याउनुपर्छ, इन्कार गर्नुपर्छ, र प्रतिरोध गर्नुपर्छ भन्‍ने कुरा तिनीहरूलाई थाहा हुँदैन र तिनीहरूले त्यो कुरा पहिचान गर्न सक्दैनन्। जब तैँले तिनीहरूलाई कुनै मामला व्याख्या गर्नका लागि उदाहरण दिन्छस्, तब तिनीहरूलाई त्यस्ता मामलाहरू असल छैनन्, ती सत्यता सिद्धान्तहरू अनुरूप छैनन्, र ती परमेश्‍वरको घरमा लागू हुँदैनन् भन्‍ने थाहा हुन्छ। तर अर्को पटक यस्तै मामला देखा पर्दा, तिनीहरूलाई अझै पनि त्यसलाई कसरी लिने भन्‍ने थाहा हुँदैन र तिनीहरूले सिद्धान्तहरू लागू गर्न सक्दैनन्—तैँले तिनीहरूलाई अर्को उदाहरण दिइस् भने मात्रै तिनीहरूले बुझ्छन्। तिनीहरूले बुझ्‍नका लागि तैँले बच्‍चालाई सिकाउने विधि प्रयोग गरी तिनीहरूलाई एक-एक गरी कुराहरू व्याख्या गरिदनुपर्छ। यो कामकुरा पहिचान गर्ने क्षमताको कमी हुनु हो। चाहे त्यो व्यक्ति होस् वा कुनै थोक होस्, तिनीहरूलाई त्यो न्यायसङ्गत छ कि दुष्ट छ, सही छ कि गलत छ, सकारात्मक छ कि नकारात्मक छ, त्यो सत्यता र मानवजातिका आवश्यकताहरू अनुरूप छ कि छैन भन्ने थाहा हुँदैन, न त परमेश्‍वरका विश्‍वासीहरूले यसलाई कसरी हेर्नुपर्छ भन्‍ने नै थाहा हुन्छ—तिनीहरूलाई यीमध्ये कुनै कुरा थाहा हुँदैन। यो कामकुरा पहिचान गर्ने क्षमताको कमी हुनु हो। त्यसोभए, कामकुरा पहिचान गर्ने व्यक्तिको क्षमताको स्तरलाई मूल्याङ्कन गर्ने आधार के हो? यो विभिन्‍न कुराहरूका विशेषताहरूबारेका तेरा परिभाषाहरू सटीक छन् कि छैनन् भन्‍ने कुरामा आधारित हुन्छ। यदि तेरा परिभाषाहरू सटीक छन् भने, तँसँग कामकुरा पहिचान गर्ने क्षमता हुन्छ। यदि विभिन्‍न कुराहरूका विशेषताहरूबारेका तेरा परिभाषाहरूको सटीकता पचास प्रतिशतभन्दा माथि छ भने, कामकुरा पहिचान गर्ने तेरो क्षमता औसत वा औसतभन्दा माथि हुन्छ। यदि त्यो पचास प्रतिशतसम्म पुग्दैन भने, कामकुरा पहिचान गर्ने तेरो क्षमता कमजोर हुन्छ। यदि सटीकता एक प्रतिशत समेत छैन भने, तँसँग कामकुरा पहिचान गर्ने कुनै क्षमता हुँदैन र तँ कुनै क्षमता नभएको व्यक्ति होस्। कुनै व्यक्तिमा कामकुरा पहिचान गर्ने क्षमता छ कि छैन भन्‍ने कुरालाई यसरी खुट्ट्याउन सकिन्छ। म यो क्षमताका बारेमा थप कुनै उदाहरण दिनेछैनँ। तिमीहरूले आफै यसबारे सङ्गति गर्न सक्छौ, म यो विषय तिमीहरूलाई नै सुम्पन्छु।

यसपछि, हामी आठौँ क्षमता, अर्थात् परिस्थितिहरूलाई सम्बोधन गर्ने क्षमताका बारेमा छलफल गर्नेछौँ। परिस्थितिहरूलाई सम्बोधन गर्ने क्षमता भनेको व्यक्तिले कुनै मामलालाई कसरी सम्हाल्छ भन्‍ने कुरा हो—यो मामला आइपरिसकेको भए पनि, वा यो मामला अचानक आइपर्ने पनि, वा यस मामलाका विभिन्‍न कारकहरू परिवर्तन भएका भए पनि, व्यक्तिले यस मामलालाई कसरी सम्हाल्छ भन्‍ने कुरा परिस्थितिहरूलाई सम्बोधन गर्ने उसको क्षमता हो। त्यसोभए परिस्थितिहरूलाई सम्बोधन गर्ने क्षमताले मुख्य रूपमा केलाई जनाउँछ? यसले कुनै मामलालाई पहिचान गर्ने, मूल्याङ्कन गर्ने, लिने र सम्हाल्ने तेरो क्षमतालाई जनाउँछ। जब तैँले कुनै व्यक्ति, घटना, वा कामकुराको सामना गर्छस्, तब त्यसको प्रकृति के हुन्छ? त्यो सकारात्मक कुरा हो कि नकारात्मक कुरा हो? यस्तो कुरालाई कसरी सामना गर्नुपर्छ र सम्हाल्नुपर्छ? जब अचानक यस्तो हुन्छ, तब के-कस्ता पाठहरू सिक्‍नुपर्छ? परमेश्‍वरका असल अभिप्रायहरू के-के हुन्? यदि यस्तो कुराले मण्डलीको काममा हानि गर्न सक्छ भने, यसलाई सिद्धान्तहरू अनुरूप, र भएको क्षतिका परिणामहरूलाई निवारण गर्ने, उपरान्त मण्डलीको काममा हानि गर्न नदिने, साथै नकारात्मक प्रभावलाई निरन्तर विकास हुनबाट रोक्ने गरी कसरी सम्हाल्नुपर्छ? कुनै व्यक्ति, घटना, वा कामकुराको सामना गर्दा, यदि तैँले आफूले बुझेका खुट्ट्याउने क्षमताका सिद्धान्तहरू र आफूले जानेका सत्यता सिद्धान्तहरूका आधारमा त्यस्ता मामलाहरूको सार र जड, र तिनलाई सम्हाल्ने सिद्धान्त र योजनालाई सटीक रूपमा मूल्याङ्कन गर्न सक्छस् भने, तँ परिस्थितिहरूलाई सम्बोधन गर्ने क्षमता भएको व्यक्ति होस्, जसको अर्थ तँ राम्रो क्षमता भएको व्यक्ति होस् भन्ने पनि हुन्छ। उदाहरणका लागि, जब तेरो अगाडि अचानक कुनै मामला आइ पर्छ, तब तैँले यसलाई कसरी सामना गर्नुपर्छ? पहिलो, तैँले यो कुन दिशामा विकासित हुन सक्छ, यो विकासित भइरह्यो भने यसले के-कस्ता परिणामहरू ल्याउनेछ, यो उत्पन्न हुनुको जड कहाँ छ, यसको सार के हो भन्‍ने कुरा स्पष्ट रूपमा देख्‍नुपर्छ—तैँले यी सबै कुराहरूलाई खुट्ट्याउन र स्पष्ट रूपमा देख्‍न सक्‍नुपर्छ। खुट्ट्याउने क्षमताद्वारा मामलालाई चित्रण गर्, त्यसपछि त्यसलाई सम्हाल्ने योजना तुरुन्तै खोज्। यस मामलालाई कसरी सम्हाल्नुपर्छ, नाइके को हो, अनुयायीहरू को हुन्, प्राथमिक रूपमा जिम्मेवार पक्ष को हो, प्राथमिक जिम्मेवारी कसले लिनुपर्छ, जिम्मेवार पक्षहरूलाई कसरी सम्हाल्नुपर्छ—तिमीहरूले यी सबै समस्याहरूको समाधान निकाल्नुपर्छ। यसको साथै, समस्याहरू सम्हाल्दा, तैँले घाटाहरूलाई न्यूनीकरण गर्नैपर्छ र कर्मचारीहरूलाई पुनः व्यवस्थित र समायोजन पनि गर्नैपर्छ। यसरी मात्रै गल्तीहरूलाई तुरुन्तै सच्याउन, समस्याहरूलाई पूर्ण रूपमा समाधान गर्न, र परिस्थितिलाई निवारण गर्न सकिन्छ, जसले गर्दा कामकुरा सही र फाइदाजनक दिशामा विकसित हुन सक्छ। छोटकरीमा भन्दा, यदि तैँले यस मामलामा संलग्‍न सबै विभिन्‍न कारकहरूलाई ख्याल गर्न सक्छस्, त्यसपछि त्यसलाई सम्बोधन गर्ने सही तरिका, यसलाई सम्हाल्ने सही र सटीक सिद्धान्तहरू पाउन सक्छस् भने, परिस्थितिहरूलाई सम्बोधन गर्ने क्षमता हुनु भनेको यही हो, र यसको अर्थ तँ राम्रो क्षमता भएको व्यक्ति होस् भन्‍ने हुन्छ। अवश्य नै, यस मामलालाई सम्बोधन गर्ने यो विधि र यसलाई सम्हाल्ने सिद्धान्तहरू परिस्थितिका बारेमा थाहा भएका मानिसहरूसँग सम्पर्क र सङ्गति गरेर वा सबैसँग सहकार्य र छलफल गरेर तैँले निकाल्ने निष्कर्ष र परिभाषाहरू हुन सक्छन्। यदि तैँले वास्तविक परिस्थितिको घटनाक्रमलाई हेरेर यस्तो मामला बुझेका दाजुभाइ-दिदीबहिनीहरूको सुझाव मागेपछि, बल्ल परिभाषा बनाउन, निष्कर्ष निकाल्न, समाधान निर्धारित गर्न, र समस्यालाई उचित रूपमा सम्हाल्न, कर्मचारीको हेरफेर पूरा गर्न, यस मामलाले ल्याएका घाटाहरूको पूर्ति गर्न, अनि त्यसपछि मण्डलीको कामलाई हानिकारक दिशामा विकसित हुन नदिनका लागि त्यसलाई समायोजन गर्न सक्छस् भने, परिस्थितिहरूलाई सम्बोधन गर्ने क्षमता हुनु भनेको यही हो। यदि तैँले मामलाहरूलाई यो स्तरमा सम्हाल्न सक्छस् भने, तँसँग राम्रो क्षमता छ भनेर मान्न सकिन्छ। अवश्य नै, राम्रो क्षमता हुनुको अर्थ व्यक्तिले कुनै मामलाको सामना गर्दा, तुरुन्तै त्यसलाई छर्लङ्गै देख्‍न, तत्कालै निर्णयहरू गर्न, र त्यसलाई विस्तृत र उचित तरिकाले सम्हाल्न सक्छ भन्‍ने हुँदैन—यस्तै नै हुन्छ भन्ने हुँदैन। मानिसहरूले समस्याहरू सम्हाल्नका लागि एउटा प्रक्रिया चाहिन्छ; तिनीहरूले कामकुराको सारलाई देख्‍नका लागि यस मामलाका विभिन्‍न पक्षहरू बुझ्नु जरूरी हुन्छ। मानिसहरू देह र रगतले बनेका हुन्छन्, तिनीहरूले मानवताको दायराभित्र रहेर कामकुरा गर्छन्, र एउटा प्रक्रिया चाहिन्छ नै। यो परमेश्‍वरको आत्माले काम गर्नुभन्दा फरक हो—परमेश्‍वरको आत्माले सारा पृथ्वीलाई गर्नुहुने छानबिन सर्वव्यापी हुन्छ; परमेश्‍वरले सधैँ सबै कुरा र समस्याहरूको सार र जडलाई देख्‍न सक्‍नुहुन्छ। जब मानिसहरूले मामलाहरूको पछाडि लुकेका कुराहरूलाई छर्लङ्ग देख्‍न सक्दैनन्, तब तिनीहरू सजिलै छलमा पर्छन् र अन्धो हुन्छन्। यही कारणले गर्दा नै, मानिसहरूले मामलाहरूको पछाडि रहेका कुराहरूको साँचो स्थितिलाई गहन रूपमा हेर्नु आवश्यक छ। कुनै मामलाको पछाडि लुकेका वास्तविक परिस्थितिहरू बुझेपछि, यदि तैँले तुरुन्तै समस्याहरू सम्हाल्न, विचलनहरूलाई समाधान गर्न, प्रत्यक्ष रूपमा इन्चार्ज रहेका मानिसहरू र काम गर्ने कर्मचारीहरूलाई उचित रूपमा समायोजन गर्न, र कामको सामान्य सञ्चालनको प्रत्याभूति दिन सक्छस् भने, यसले तँसँग परिस्थितिहरूलाई सम्बोधन गर्ने क्षमता छ भन्‍ने कुरालाई प्रमाणित गर्छ। विशेष गरी अचानक आइपर्ने घटनाहरूको सामना गर्दा, यदि तैँले सिद्धान्तहरू अनुसार विभिन्‍न मानिस, घटना, र कामकुराहरूलाई सम्हाल्न सक्छस् भने, यसले तँ राम्रो क्षमता भएको व्यक्ति होस् भन्‍ने कुरालाई प्रमाणित गर्छ। परिस्थितिहरूलाई सम्बोधन गर्ने औसत क्षमता भएका मानिसहरूले नियमित र आम परिस्थितिहरूको सामना गर्दा, प्रक्रियाहरू अनुसार, र नियमित रूपमा केही कामकुराहरू पूरा गर्न सक्छन्, तर तिनीहरूले प्राप्त गर्ने परिणामहरू औसत हुन्छन्—तिनीहरूले कुनै सफलता हासिल गर्दैनन्, न महत्त्वपूर्ण प्रगति नै गर्छन्। विशेष परिस्थिति वा अचानक आइपर्ने घटनाहरूको सामना गर्ने बित्तिकै, तिनीहरू अन्योलमा पर्छन् र तिनलाई सम्हाल्न सक्दैनन्। उदाहरणका लागि, जब कतिपय मानिसहरूले सुसमाचार प्रचार गर्छन्, तब तिनीहरूले सामान्य परिस्थितिहरूमा हरेक महिना केही मानिसहरूलाई विश्‍वासमा ल्याउन सक्छन्। यसले औसत क्षमतालाई प्रतिबिम्बित गर्छ, र तिनीहरूले गर्ने सुसमाचार प्रचारका परिणामहरू पनि औसत हुन्छन्, खासै राम्रा हुँदैनन्। यदि मण्डलीमा ख्रीष्टविरोधीहरूले मानिसहरूलाई बहकाउने घटना अचानक उत्पन्न भयो भने, यी सुसमाचार प्रचारकहरू अन्योलमा पर्छन् र तिनीहरूलाई के गर्ने भन्नेथाहा हुँदैन। सुसमाचारको काम रोकिन्छ, र तिनीहरूलाई प्रचारलाई जारी राख्‍नुपर्छ कि कामका बन्दोबस्तहरू पर्खनुपर्छ भन्‍ने थाहा हुँदैन। तिनीहरूलाई सुसमाचार प्रचारको कामका सिद्धान्तहरू कसरी खोजी गर्ने भन्‍ने थाहा हुँदैन। परमेश्‍वरको घरका कामका बन्दोबस्तहरूमा, प्रायजसो, “सुसमाचारको काम कुनै पनि बेला वा कुनै पनि परिस्थितिमा रोकिनु हुँदैन” भन्ने गरिन्छ। तैपनि, ख्रीष्टविरोधीहरूले मानिसहरूलाई बहकाउने घटनाको सामना गरेकै कारण तिनीहरूले सुसमाचारको काम रोक्छन्। के तिनीहरूले बफादारी साथ आफ्नो कर्तव्य पूरा गरिरहेका हुन्छन्? तिनीहरूमा यो कुरामा चुक्छन्। के तिनीहरू परमेश्‍वरका योजनाबद्ध कार्य र बन्दोबस्तहरूमा समर्पित भइरहेका हुन्छन्? तिनीहरू यो कुरामा पनि चुक्छन्। जब तिनीहरूले लापरवाहीपूर्वक कुकर्म गरिरहेका र बाधा र अवरोधहरू ल्याइरहेका ख्रीष्टविरोधीहरू वा झूटा अगुवाहरूलाई भेट्छन्, तब तिनीहरू अन्योलमा पर्छन्। तिनीहरू आफूले सामना गरेको यो मामलालाई कसरी सम्हाल्नुपर्छ भनेर सत्यता बुझेका मानिसहरूलाई सोध्न जान्दैनन्, र परमेश्‍वरका वचनहरूमा अभ्यासका सिद्धान्तहरू र अभ्यासको मार्गको खोजी गर्नु त परको कुरा हो। तिनीहरूमा परिस्थितिहरूलाई सम्बोधन गर्ने यो क्षमताको कमी हुन्छ। जब तिनीहरू कतिपय मण्डली अगुवाहरूले मानिसहरूलाई बहकाउनका लागि ख्रीष्टविरोधीले भ्रमहरू फैलाएको देख्छन्, तब भ्रमहरूलाई खण्डन गर्न कसरी सत्यतामा सङ्गति गर्ने भन्‍ने तिनीहरूलाई थाहा हुँदैन। तिनीहरूलाई के गर्ने भन्‍ने थाहा हुँदैन तर तिनीहरूले यसो भनेर प्रार्थना गरिरहन्छन्, “हे परमेश्‍वर, कृपया शैतानलाई बाँधेर राख्‍नुहोस्, कृपया शैतानको मुख बन्द गर्नुहोस्, र मानिसहरूलाई बहकाउन भ्रमहरू फैलाउनबाट त्यसलाई रोक्‍नुहोस्। बिन्ती छ, ती अज्ञानी र मूर्ख मानिसहरूलाई बचाउनुहोस्, र तिनीहरूलाई ख्रीष्टविरोधीको बहकाउमा पर्नबाट रोक्‍नुहोस्। हे परमेश्‍वर, कृपया तिनीहरूलाई फर्काउनुहोस्!” केवल प्रार्थना गर्ने र सत्यताको खोजी नगर्ने—के यसले समस्या समाधान गर्न सक्छ? यदि मानिसहरू सहकार्य गर्दैनन् र आफ्नो कर्तव्य पूरा गर्दैनन् भने, त्यो व्यर्थ हुन्छ। मानिसहरूले गर्नुपर्ने धेरै कुरा छन्। पहिलो, तिनीहरूले यो ख्रीष्टविरोधीको पृष्ठभूमि कस्तो छ, उसले के-कस्ता विशेषताहरू प्रदर्शन गर्छ, र मानिसहरूलाई बहकाउन ऊ के कुरामा भर पर्छ भनेर हेर्नुपर्छ; तिनीहरूले बहकाउमा परेका मानिसहरूका बीचमा सत्यतालाई स्वीकार गर्न सक्‍ने असल क्षमता भएका मानिसहरू छन् कि छैनन् भनेर पनि हेर्नुपर्छ, र तिनीहरूलाई तुरुन्तै फर्काउनुपर्छ। सुरुमा गर्नुपर्ने काम यही हो। तर यी मण्डली अगुवाहरूलाई यो कुरा थाहा हुँदैन, र तिनीहरू यसरी काम गर्न जान्दैनन्। तिनीहरू खाली अन्योलमा पर्छन्, र चिन्ताले खुट्टा ठटाउँछन्। कतिपय व्यर्थका व्यक्तिहरू त चिन्ताले रुने पनि गर्छन्। रुनुको के फाइदा? के रुवाइले बहकाउमा परेकाहरूलाई फिर्ता ल्याउन सक्छ? रुनु भनेको काम गर्नु होइन, न त यसले तैँले बोझ उठाउँछस् भन्‍ने कुराको प्रतिनिधित्व नै गर्छ। यो अयोग्यताको प्रकटीकरण हो। क्षमता भएका मानिसहरू यस्ता कुराहरूको सामना गर्दा सुरुमा शान्त हुन्छन्। प्रार्थना गरेपछि, खोजी गरेपछि, विश्लेषण गरेपछि, र मूल्याङ्कन गरेपछि, अनि त्यसपछि सङ्गति गरेपछि, तिनीहरूले अन्ततः निर्णय गर्छन्। कमजोर क्षमता भएका मानिसहरू मामलाहरूको सामना गर्दा अन्योलमा पर्छन्: तिनीहरूलाई प्रार्थना र खोजी कसरी गर्ने भन्‍ने थाहा हुँदैन, न त तिनीहरूलाई सङ्गति गर्नका लागि सत्यता बुझ्ने केही मानिस खोज्‍न नै आउँछ; तिनीहरूले निष्क्रिय रूपमा प्रतीक्षा मात्रै गर्छन्। यसले मामलामा सबैभन्दा बढी ढिलाइ गर्छ। तँसँग कुनै समाधान छैन, तर सायद अरूसँग हुन सक्छ—किन अरूबाट सहयोग नखोज्ने? चलाख मानिसहरूले प्रतीक्षा गर्ने क्रममा पनि आफ्नो कर्तव्य र जिम्मेवारी पूरा गर्न बिर्सँदैनन्। कर्तव्य र जिम्मेवारी पूरा गर्नु निष्क्रिय कार्य नभई सक्रिय कार्य हो। यो परमेश्‍वरले आदेश जारी गर्न वा परिस्थितिलाई परिवर्तन गर्नका निम्ति परमेश्‍वरले व्यक्तिगत रूपमा काम गर्न पर्खनु होइन। बरु, यो त त्यो प्रतीक्षाको अवधिमा फर्काउन सकिनेहरूलाई फर्काउन सक्दो प्रयास गर्नु हो। जहाँसम्म फर्काउन नसकिने मानिसहरू—जस्तै भ्रमित मूर्खहरू, दुष्ट आत्मा लागेका मानिसहरू, र लहै-लहैमा लागेर र सित्तैमा खानका लागि मात्रै परमेश्‍वरमा विश्‍वास गर्ने अविश्‍वासीहरूको कुरा छ—तिनीहरूको मतलब गर्नु हुँदैन। अन्धो नभएकाहरूका हकमा भन्दा, तिनीहरूसँग सत्यतामा सङ्गति गर्न र ख्रीष्टविरोधीलाई खुट्ट्याउने बारेमा कुरा गर्न लगाउनका लागि तुरुन्तै कसैको बन्दोबस्त गर्नुपर्छ। के यो परिस्थितिलाई सम्हाल्ने योजना होइन र? यो प्रतिक्रियाको उपाय हो। कमजोर क्षमता भएका मानिसहरूमा त्यस्तो प्रतिक्रियाका उपायहरू हुँदैनन्; तिनीहरूलाई रुन र गुनासो गर्न मात्रै आउँछ। यो परिस्थितिहरूलाई सम्बोधन गर्ने क्षमताको कमी हुनु हो। यदि साधारण परिस्थितिहरूमा, व्यक्तिले सामान्य रूपमा काम गर्न सक्छ, तर उसले विशेष परिस्थितिहरूको सामना गरेपछि, ऊ चकित हुन्छ र अन्योलमा पर्छ भने, परिस्थितिहरूलाई सम्बोधन गर्ने यस्तो व्यक्तिको क्षमता बढीमा औसत हुन्छ। यदि कसैले साधारण परिस्थितिहरूलाई समेत सम्हाल्न सक्दैन भने, यस्तो व्यक्तिसँग परिस्थितिहरूलाई सम्बोधन गर्ने कुनै क्षमता हुँदैन। उदाहरणका लागि, यदि तिनीहरूलाई मण्डली अगुवाको निर्वाचन आयोजना गर्न मण्डलीमा पठाइयो भने, तिनीहरूलाई कस्तो व्यक्ति छनौट गर्ने वा मानिसहरूलाई कसरी भेला गरेर निर्वाचन आयोजना गर्ने भन्‍ने थाहा हुँदैन। तिनीहरूले निर्वाचनका आधारभूत प्रक्रियाहरू समेत बुझ्दैनन्। यसमाथि, मण्डलीमा गम्भीर भ्रष्ट स्वभाव भएका केही मानिसहरू हुन्छन्—हेपाहा, बदमास, र नीचहरूको वर्गमा पर्ने मानिसहरू—र यी मानिसहरूले मौकाको फाइदा उठाएर निर्वाचनलाई बिथोल्छन्। यस्तो परिस्थितिमा, परिस्थितिहरूलाई सम्बोधन गर्ने क्षमता नभएका मानिसहरू त्यसलाई सम्हाल्न झनै असमर्थ हुन्छन्, तिनीहरू बस बन्दी बनाइन्छन् र आत्मसमर्पण गर्छन्। अन्त्यमा, तिनीहरूले दाजुभाइ-दिदीबहिनीहरूलाई यसो मात्रै भन्‍न सक्छन्, “तपाईँहरू आफै छनौट गर्नुहोस्। तपाईँहरूले जोसुकैलाई निर्वाचित गर्नुभए पनि हामी मान्छौँ।” तिनीहरू कस्ता प्राणी हुन्? के तिनीहरू बेकामे होइनन् र? यो परिस्थितिहरूपलाई सम्बोधन गर्ने क्षमता नहुनु हो। परिस्थितिहरूलाई सम्बोधन गर्ने क्षमता नभएका मानिसहरूमा काम गर्ने क्षमताको कमी पनि हुन्छ। चाहे सामान्य परिस्थितिमा होस् वा विशेष परिस्थितिहरूमा होस्, जब केही हुन्छ, तिनीहरू ढल्छन् र पछि हट्छन्; जब केही हुन्छ, तिनीहरू अन्योलमा पर्छन् र रुन थाल्छन्। जब केही हुँदैन, तिनीहरूले केही शब्द र धर्मसिद्धान्तहरू बोल्न सक्छन्, तर जब केही हुन्छ र तिनीहरूलाई समस्या सम्हाल्न लगाइन्छ, तब तिनीहरूले त्यसो गर्न सक्दैनन्। उदाहरणका लागि, जब कतिपय व्यक्तिहरूले आफ्नो कर्तव्य पूरा गर्दा झाराटारुवा व्यवहार गर्छन्, तब परिस्थितिहरूलाई सम्बोधन गर्न नसक्‍ने मानिसहरूलाई यस विषयमा तिनीहरूसँग छलफल गर्न मात्रै आउँछ, र तिनीहरूले यसो भन्छन्: “कृपया झाराटारुवा नहुनुहोस्—कृपया आफ्नो कर्तव्य राम्ररी पूरा गर्नुहोस्!” के यसले ती व्यक्तिहरूको समस्या समाधान गर्न सक्छ? तिनीहरूले ती व्यक्तिहरूसँग झाराटारुवा हुनुको समस्याका बारेमा सङ्गति गर्नुपर्छ। यदि ती व्यक्तिहरूले सत्यता बुझ्दैनन् र आफ्नो समस्यालाई पहिचान गर्न सक्दैनन् भने, तिनीहरूले उनीहरूसँग सत्यतामा सङ्गति गर्नुपर्छ। यदि ती व्यक्तिहरूले यो गलत छ भन्‍ने थाहा पाएर पनि यसरी व्यवहार गर्छन् भने, तिनीहरूले उनीहरूलाई विश्लेषण र काटछाँट गर्नुपर्छ। यदि यो अरू कुनै समस्याका कारणले आएको हो भने, तिनीहरूले त्यो समस्याका आधारमा सङ्गति गर्नुपर्छ। तिनीहरूले पैदा भएको समस्याका आधारमा उचित कार्यविधि निर्धारित गर्नुपर्छ, अनि त्यसपछि सोहीअनुसार कार्य गर्नुपर्छ। यदि तैँले यसो गर्न सक्दैनस् भने, तँसँग परिस्थितिहरूलाई सम्बोधन गर्ने क्षमताको कमी छ। बुझ्यौ? (बुझ्यौँ।) यदि तैँले कुनै मामलाको सामना गर्दा तँसँग यसको कुनै समाधान, यसलाई सम्बोधन गर्ने कुनै तरिका, र यसलाई सम्हाल्ने कुनै सिद्धान्त हुँदैन भने, तँसँग परिस्थितिहरूलाई सम्बोधन गर्ने क्षमताको कमी हुन्छ। के त्यस्ता मानिसहरूमा परिस्थितिहरूलाई सम्बोधन गर्ने सबैभन्दा कमजोर क्षमता हुँदैन र? (हो।)

परिस्थितिहरूलाई सम्बोधन गर्ने सबैभन्दा राम्रो क्षमता भएका मानिसहरू विशेष मामला वा अचानक आइपर्ने परिस्थितिहरूको सामना गर्दा, तिनलाई तुरुन्तै मूल्याङ्कन गर्न र पहिचान गर्न, अनि त्यसपछि तिनलाई सम्हाल्ने तुलनात्मक रूपमा उचित योजनाहरू बनाउन सक्‍ने मानिसहरू हुन्। परिस्थितिहरूलाई सम्बोधन गर्ने औसत क्षमता भएका मानिसहरूले साधारण र नियमित मामलाहरूको सामना गर्दा तिनलाई सम्हाल्न सक्छन्। तिनीहरूले परिस्थितिलाई कायम राख्‍न र व्यवस्थापन गर्नका लागि प्रक्रियाहरू अनुसार काम गर्न सक्छन्, वा कर्मचारीलाई समायोजन र प्रतिस्थापन गर्न सक्छन्—तिनीहरू यस्तो काम गर्न सक्छन्। तर जब तिनीहरूले अचानक आइपर्ने परिस्थितिहरूको सामना गर्छन्, तब तिनीहरूले तिनलाई सम्हाल्न सक्दैनन्। तिनीहरूलाई सिद्धान्तहरू बताइए पनि, तिनीहरूले तिनलाई लागू गर्न सक्दैनन्; तिनीहरूलाई अख्तियार दिएर मामलालाई सम्हाल्न लगाइयो भने पनि, तिनीहरूले त्यसो गर्न सक्दैनन्। यो परिस्थितिहरूलाई सम्बोधन गर्ने औसत क्षमता हुनु हो। परिस्थितिहरूलाई सम्बोधन गर्ने कमजोर क्षमता भएका मानिसहरूले नियमित मामलाहरूलाई समेत राम्ररी सम्हाल्दैनन्। तिनीहरू धर्मसिद्धान्तहरू बोल्न र प्रावधानहरू पालना गर्न मात्रै जान्दछन्, र अन्त्यमा, समस्याको मूल कारण पटक्‍कै समाधान हुँदैन। मानिसहरूलाई बाधा दिने र बहकाउने ख्रीष्टविरोधीको कार्य नै तिनीहरूलाई सुसमाचार प्रचार गर्न छोड्न लगाउनका लागि पर्याप्त हुन्छ; झूटा अगुवाले बकवास कुराहरू बोल्ने कार्य पनि तिनीहरूलाई सुसमाचारको काम रोक्न लगाउनका लागि पर्याप्त हुन्छ। के यी मानिसहरू परमेश्‍वरको इच्छा पछ्याउनेहरू हुन्? तिनीहरू यसमा चुक्छन्। परिस्थितिहरूलाई सम्बोधन गर्ने त्यस्ता मानिसहरूको क्षमता अत्यन्तै कमजोर हुन्छ। जस्तोसुकै परिस्थिति पैदा भए पनि, परिस्थितिहरूलाई सम्बोधन गर्ने कमजोर क्षमता भएका मानिसहरूले त्यसलाई सम्हाल्न सक्दैनन्। उदाहरणका लागि, यदि कुनै कोठामा आगो लाग्यो भने, तिनीहरू आत्तिन्छन् र तुरुन्तै अग्‍नि-नियन्त्रक यन्त्र खोज्छन्। अग्‍नि-नियन्त्रक यन्त्र भेट्टाएपछि, तिनीहरू त्यसलाई प्रयोग गर्न जान्दैनन् र तिनीहरूले निर्देशनहरू खोज्नुपर्छ। परिणामस्वरूप, आगो बढ्दै जान्छ। तिनीहरूलाई अग्‍नि-नियन्त्रक यन्त्र कसरी प्रयोग गर्ने भन्‍ने थाहा नभएकाले यस्तो हुन्छ र यसरी तिनीहरूले कामकुरामा ढिलाइ गर्छन्, र परिस्थितिहरूलाई सम्बोधन गर्ने तिनीहरूको क्षमताको कमीको कारणले पनि यस्तो हुन्छ। तिनीहरूले आगलागी जस्तो आपतकालीन परिस्थितिलाई समेत समाधान गर्न सक्दैनन्; यो परिस्थितिहरूलाई सम्बोधन गर्ने क्षमताको कमी हुनु हो। अर्को उदाहरण दिनुपर्दा, यदि खाना खाँदा कुनै बच्‍चाको घाँटीमा खाना अड्क्यो, र उसले सास फेर्न सकेन र आँखा पल्टायो भने, यी मानिसहरू आत्तिन्छन्। उसलाई अस्पताल लैजाने कि नलैजाने भन्‍ने तिनीहरूलाई थाहा हुँदैन, र उसलाई पानी पिउन दिने कि भन्ने भन्‍ने तिनीहरूलाई थाहा हुँदैन। तिनीहरू यति आत्तिन्छन् कि तिनीहरू पसिनाले भिज्छन् र तिनीहरूको अनुहार रातो हुन्छ, तर तिनीहरूलाई के गर्ने भन्‍ने थाहै हुँदैन। केही समयपछि, बच्‍चाले एक-दुई पटक खोक्छ र उसले बल्ल फेरि सास फेर्न सक्छ। तिनीहरू यति लामो समयसम्म आत्तिए तर तिनीहरूसँग समस्यालाई सम्बोधन गर्ने कुनै समाधान थिएन। भाग्यवश, त्यो बच्‍चा भाग्यमानी थियो; नत्र भने, त्यो बच्‍चा तिनीहरूकै हेरचाहमा हुँदै गर्दा मर्नेथियो। कमजोर क्षमता भएका मानिसहरूसँग कुनै क्षमतै हुँदैन र तिनीहरूले केही पनि राम्ररी गर्न सक्दैनन्। तिनीहरूले बुझेका केही धर्मसिद्धान्तहरू प्रावधान र नाराहरू बाहेक केही पनि हुँदैनन्। सामान्य परिस्थिति र विशेष परिस्थितिहरू दुवैका हकमा भन्दा, तिनीहरू तिनलाई सम्हाल्न वा सम्बोधन गर्न उत्तिकै असमर्थ हुन्छन्। त्यसकारण, परिस्थितिहरूलाई सम्बोधन गर्ने तिनीहरूको क्षमताका हिसाबमा भन्दा, त्यस्ता मानिसहरूमा यो कुराको झनै कमी हुन्छ—तिनीहरूमा यो कुरा हुँदै हुँदैन। तिनीहरूले जुनसुकै परिस्थितिको सामना गरे पनि, त्यसलाई सम्बोधन गर्न वा सम्हाल्न सक्दैनन्—तिनीहरूले यी कुराहरू बुझ्न सक्दैनन्। तिनीहरू केही शब्द र धर्मसिद्धान्तहरू बोल्न र केही नाराहरू चिच्याउन सक्‍नु नै पर्याप्त हुन्छ, यसको अर्थ तिनीहरूसँग पूँजी छ र तिनीहरू आफ्नो जीवनमा सन्तुष्ट छन् भन्‍ने सोच्छन्। वास्तवमा, जब केही हुन्छ, तब तिनीहरूले जानेका धर्मसिद्धान्तहरू कुनै काम लाग्दैनन्। तैपनि, यसले कमजोर क्षमतालाई प्रतिबिम्बित गर्छ भन्‍ने कुरा तिनीहरूले बुझ्न सक्दैनन्—तिनीहरूको क्षमता अत्यन्तै कमजोर हुन्छ, तर तिनीहरू आफैलाई यसबारे थाहा हुँदैन। के यो अत्यन्तै कमजोर क्षमता होइन र? (हो।) के त्यस्ता मानिसहरू मूर्ख हुँदैनन् र? (हुन्छन्।) मूर्ख मानिसहरू अक्कल नभएका मान्छे हुन्। “अक्कल नभएको मान्छे” ले केलाई जनाउँछ? यसको अर्थ के हुन्छ भने, तिनीहरूले जति धेरै धर्मसिद्धान्त बुझे पनि वा जति धेरै प्रावधानहरू पालना गर्न सके पनि, जब केही हुन्छ, तब यीमध्ये कुनै पनि प्रावधान वा धर्मसिद्धान्तले वास्तविक समस्या समाधान गर्न सक्दैन। तैपनि तिनीहरूले अझै पनि यो कुरा बुझ्न सक्दैनन्, र सोच्छन्, “यी धर्मसिद्धान्त र प्रावधानहरू किन प्रभावकारी छैनन्?” तिनीहरूले आफ्नो दिमाग खियाए पनि, त्यो कुनै काम लाग्दैन—तिनीहरूले जसरी विचार गरे पनि, समस्यालाई कसरी सम्हाल्ने वा समाधान गर्ने भनेर पत्ता लगाउन सक्दैनन्। कतिपय मानिसहरूले ख्रीष्टविरोधी घटनाहरू सम्हाल्दा, सुरुमा ख्रीष्टविरोधीहरूले बहकाएका मानिसहरूको उद्धार गर्दैनन्, न त तिनीहरूले ख्रीष्टविरोधीहरूको बहकाउका कारण नकारात्मक र भेला हुन अनिच्छुक बनेकाहरूलाई सहयोग नै गर्छन्। तिनीहरूले सुरुमा के गर्छन्? तिनीहरूले ख्रीष्टविरोधीहरूमा कुन-कुन प्रकटीकरणहरू हुन्छ, ख्रीष्टविरोधीहरू कस्ता मानिसहरू हुन्, ख्रीष्टविरोधीहरू र ख्रीष्टविरोधीहरूको स्वभाव भएका मानिसहरूका बीचमा के-कस्ता भिन्‍नताहरू छन्, ख्रीष्टविरोधीहरूलाई ठ्याक्‍कै कसरी खुट्ट्याउने, ख्रीष्टविरोधीहरूको स्वभाव भएकाहरूलाई कसरी खुट्ट्याउने भन्‍ने बारेमा कुरा गर्न ठूल्ठूला भेलाहरू आयोजना गर्छन्—तिनीहरूले यो सबै कुरामा सङ्गति गरिसक्दासम्म, ख्रीष्टविरोधीहरूले बहकाएका कतिपय मानिसहरूले धेरै पहिले नै मण्डली छोडिसकेका हुन्छन्, र कतिपय नकारात्मक र कमजोर मानिसहरू भेलाहरूमा सहभागी हुन छोड्छन्। तिनीहरूले यी मानिसहरूको उद्धार गर्ने सबैभन्दा राम्रो समय गुमाएका हुन्छन्, जसले गर्दा उनीहरूलाई साँच्‍चै नै ठूलो हानि हुन पुग्छ! सारांशमा भन्दा, कमजोर क्षमता भएका मानिसहरूमा पनि परिस्थितिहरूलाई सम्बोधन गर्ने तिनीहरूको क्षमताका हकमा ठूलो कमीकमजोरी हुन्छ—तिनीहरूमा पूर्णतः यो कुराको कमी हुन्छ। कुनै व्यक्ति बोल्न कति सिपालु छ वा उसले सामान्य परिस्थितिहरूमा कति राम्ररी शब्द र धर्मसिद्धान्तहरू बोल्न र धर्मशास्त्रका बारेमा कुरा गर्न सक्छ भन्‍ने कुरालाई नहेर—तिनीहरूसँग वास्तविक परिस्थितिहरूको सामना गर्दा समस्याहरू सम्हाल्ने क्षमता छ कि छैन भनेर मात्रै हेर; विशेष गरी अचानक आइपर्ने घटनाहरू उत्पन्न हुँदा, ऊसँग मूल्याङ्कन गर्ने क्षमता र कामकुरा पहिचान गर्ने क्षमता छ कि छैन, ऊसँग समस्याहरू सम्हाल्ने र समाधान गर्ने योजनाहरू छन् कि छैनन् भनेर हेर। यदि ऊसँग ती कुरा छन् भने, यसले ऊ आफ्नै राय भएका र कुराहरूका बारेमा कसरी सोच्ने भनेर थाहा भएको व्यक्ति हो भन्‍ने कुरालाई प्रमाणित गर्छ। तर यदि ऊसँग कामकुरा पहिचान गर्ने र मूल्याङ्कन गर्ने क्षमताको कमी छ, र केही हुँदा ऊ आत्तिन्छ र चिन्तित हुन्छ, र उसले भव्य धर्मसिद्धान्तहरू बोल्न र नाराहरू लगाउन मात्रै सक्छ भने, यो व्यक्तिले समस्याहरू समाधान गर्न सक्दैन र ऊ काम नलाग्ने व्यक्ति हो। अरू कसैसँग जति नै धेरै कठिनाइ, समस्या, वा त्रुटिहरू भए पनि, यो व्यक्तिले तिनलाई व्याख्या गर्न र सम्बोधन गर्न एकै थरीका सिद्धान्तहरू प्रयोग गर्छ, र यसरी नै ऊसँग सङ्गति गरिरहन्छ, तर समस्याहरू कहिल्यै समाधान गर्न सक्दैन—यो कामकुराहरूलाई सम्बोधन गर्ने क्षमताको पूर्णतः कमी हुनु हो। समस्याहरू सम्हाल्ने क्षमताको कमी हुनु भनेको कामकुराहरूहरूलाई सम्बोधन गर्न नसक्‍नु नै हो। कामकुराहरूलाई सम्बोधन गर्ने क्षमता नभएका मानिसहरूसँग क्षमताको कमी हुन्छ। सामान्य शब्दमा भन्दा, तिनीहरू मूर्ख, बेवकुफ, र मानसिक रूपमा अशक्त हुन्। तिनीहरूले जति धेरै धर्मसिद्धान्तहरू बोल्न सके पनि, त्यो कुनै काम लाग्दैन—तिनलाई प्रयोगमा ल्याउनै सकिँदैन। आठौँ क्षमता, अर्थात् कामकुराहरूलाई सम्बोधन गर्ने क्षमताबारे हाम्रो सङ्गति यहीँ समाप्त हुन्छ।

अब हामी नवौँ क्षमता, अर्थात् निर्णय गर्ने क्षमतालाई हेरौँ। निर्णय गर्ने क्षमताले व्यक्तिको क्षमतालाई निकै परीक्षण गर्छ; औसत व्यक्तिमा यो क्षमता हुँदैन। निर्णय गर्ने क्षमता र सक्षमता साँच्‍चै भएका मानिसहरू नै निर्णय गर्ने तहमा रहेका मानिसहरू हुन्। त्यसोभए, निर्णय गर्ने क्षमताले मुख्य रूपमा केलाई जनाउँछ? यसले विभिन्‍न मानिस, घटना, र कामकुराहरू उत्पन्न हुँदा र धेरैजसो मानिसहरूले ती कुराहरूलाई छर्लङ्ग देख्‍न नसक्दा कसरी कतिपय मानिसहरूले परमेश्‍वरका वचनहरू र सत्यताका आधारमा विभिन्‍न प्रकारका समस्याहरू खुट्ट्याउन र तिनलाई सम्हाल्न र विभिन्‍न प्रकारका मानिसहरूलाई सम्हाल्न सक्छन् भन्‍ने कुरालाई जनाउँछ। समस्याहरू सम्हाल्ने यो क्षमतालाई निर्णय गर्ने क्षमता भनिन्छ। कामकुराहरूलाई सम्हाल्ने यो क्षमता भएका मानिसहरूमा निर्णय गर्ने क्षमता हुन्छ; कामकुराहरूलाई सम्हाल्ने यो क्षमता नभएका मानिसहरूमा निर्णय गर्ने क्षमता हुँदैन। निर्णय गर्ने क्षमतामा के-के पर्छन्? यसमा मानिसहरूको बोध क्षमता, मूल्याङ्कन गर्ने क्षमता, कुराहरू पहिचान गर्ने क्षमता, र परिस्थितिहरूलाई सम्बोधन गर्ने क्षमता पर्छन्। यी कुराहरूलाई समग्रमा निर्णय गर्ने क्षमता भनिन्छ। निर्णय गर्ने क्षमता भएका मानिसहरूले समस्याहरूको सारलाई मूल्याङ्कन गर्न र समस्याहरूका गुणहरूलाई पहिचान गर्न सक्छन्। अवश्य नै, अझै महत्त्वपूर्ण कुरा त, तिनीहरूले विभिन्‍न समस्याहरूलाई सम्हाल्ने सिद्धान्त र दिशालाई बुझ्न सक्छन्। यी कुराहरू गर्न सक्‍ने मानिसहरू मात्रै निर्णय गर्ने क्षमता भएका मानिसहरू हुन्। उदाहरणका लागि, मानौँ सबैले एकपछि अर्को गर्दै धेरै घटना, तथ्य, साथै अस्तित्वमा रहिआएका कारक, परिस्थिति, सर्तहरू, इत्यादिबारे कुरा गरिरहेका छन्। माथि उल्लेख गरिएका विभिन्‍न कारक र सर्तहरूका आधारमा, निर्णय गर्ने क्षमता भएका मानिसहरूले अन्ततः कसरी कार्य गर्ने, कार्यको माध्यम र दिशा के हुनुपर्छ, हासिल गर्न सकिने सबैभन्दा राम्रो स्तर के हो, र स्वीकार्य न्यूनतम स्तर के हो भनेर निर्णय गर्छन्—तिनीहरूसँग आधार स्तर हुन्छ। त्यसपछि, आफूले बुझ्ने सत्यता सिद्धान्तहरूका आधारमा, तिनीहरूले समस्याहरू सम्हाल्छन्। यो क्षमता भएकाहरू निर्णय गर्ने क्षमता भएका मानिसहरू हुन्, र त्यस्ता मानिसहरू सबैभन्दा राम्रो क्षमता भएका मानिसहरू हुन्। तिनीहरूले जस्तोसुकै व्यावसायिक सीपको सामना गरे पनि, वा तिनीहरूले जस्तोसुकै समस्यालाई सम्हालिरहेका भए पनि, र पत्ता लागेको समस्या एकपक्षीय भए पनि वा बहुपक्षीय भए पनि, सरल भए पनि वा जटिल भए पनि, तिनीहरूले समस्याको सारलाई मूल्याङ्कन गर्न, अनि त्यसपछि समस्याको मूल कारणलाई विश्लेषण गर्न, र समस्या र विद्यमान अवस्थाहरूका आधारमा कसरी कार्य गर्ने भनेर अन्तिममा निर्णय गर्नका लागि सबै पक्षबाट आउने विभिन्‍न जानकारीहरू प्रयोग गर्न सक्छन्। यो निर्णय मुख्य रूपमा विद्यमान अवस्थाहरूमा के हासिल गर्न सकिन्छ भन्‍ने कुराका आधारमा गरिन्छ, र तिनीहरूले तय गर्ने कार्ययोजना नै सबैभन्दा राम्रो समाधान हुन्छ। यसरी समस्याहरू सम्हाल्न सक्‍नेहरू निर्णय गर्ने क्षमता भएका मानिसहरू हुन्। यस्तो निर्णय गर्ने क्षमता भएका मानिसहरू अत्यन्तै राम्रो क्षमता भएका मानिसहरू हुन्। त्यस्ता मानिसहरू मात्रै अगुवा बन्‍न र निर्णय गर्ने समूहमा कर्तव्य पूरा गर्नका लागि उपयुक्त हुन्छन्। कमजोर क्षमता वा औसत क्षमता भएका मानिसहरूले कुनै पनि प्रकारको समस्याको सामना गर्दा, आफूलाई त्यस मामलामा सीमित गरेर केही सतही शब्दहरू बोल्न मात्रै सक्छन्, र तिनीहरू समस्यालाई समाधान गर्न पूर्ण रूपमा असमर्थ हुन्छन्। तिनीहरूले अरूसँग परामर्श गरे पनि र समस्याका बारेमा खोजीनिधी गरे पनि, अन्तिममा अझै पनि परिभाषा निकाल्न सक्दैनन् र तिनीहरूलाई कसरी कार्य गर्ने भन्‍ने थाहा हुँदैन। यो निर्णय गर्ने क्षमताको कमी हुनु हो। वर्तमान परिस्थिति जति नै जटिल भए पनि वा अहिले सम्हाल्नुपर्ने समस्या जति नै गाह्रो भए पनि र त्यसो गर्दा जति नै ठूलो बाधाको सामना गर्नुपर्ने भयो भने पनि, निर्णय गर्ने क्षमता भएका मानिसहरूले त्यसलाई सिद्धान्तहरू अनुसार उचित रूपमा सम्हाल्न सक्छन्, र तिनीहरूले त्यसलाई तुलनात्मक रूपमा उचित र भरपर्दो तरिकाले सम्हाल्छन्। त्यस्ता मानिसहरू निर्णय गर्ने क्षमता भएका मानिसहरू हुन्। औसत निर्णय गर्ने क्षमता भएका मानिसहरूले मण्डलीमा साधारण परिस्थितिहरू र केही आम घटनाहरूको सामना गर्दा, ती कुरालाई सम्हाल्न सक्छन्। तर यदि तिनीहरूले निश्‍चित विशेष मानिस, घटना, र कामकुराहरूको सामना गरे भने, तिनीहरू अन्योलमा पर्छन्, र तिनलाई कसरी सामना गर्ने वा सम्हाल्ने भन्‍ने तिनीहरूलाई थाहा हुँदैन। धेरै विचार गरेपछि, तिनीहरूले अझै पनि स्पष्ट मूल्याङ्कन वा निर्णय गर्न सक्दैनन्। निर्णय गर्ने क्षमता भएका मानिसहरूलाई समस्याको जडलाई लक्षित गर्दै सत्यता सिद्धान्तहरूको खोजी गर्न आउँछ। निर्णय गर्ने क्षमता नभएका मानिसहरूलाई समस्याको जड कहाँ छ, कसरी खोजी गर्ने, वा केको खोजी गर्ने भन्‍ने थाहा हुँदैन। तिनीहरूबीचको भिन्‍नता यही हो। यदि व्यक्तिले खोजी गरेर के गर्ने भन्‍ने कुरा थाहा पाउँछ भने, यसले ऊसँग औसत क्षमता छ भन्‍ने सङ्केत गर्छ। कमजोर क्षमता भएका मानिसहरूका हकमा भन्दा, तिनीहरूले खोजी गरेर केही सत्यता सिद्धान्तहरू बुझे भने पनि र त्यस बेला तिनीहरूलाई आफूले मामला सम्हाल्न जानेको भन्‍ने महसुस भए पनि, त्यसलाई सम्हाल्ने बेला तिनीहरूले त्यसो गर्न सक्दैनन्। तिनीहरू जिल्‍ल पर्छन्: “म किन मैले भर्खरै बुझेका सत्यता सिद्धान्तहरू लागू गर्न सक्दिनँ? मैले के कुरा छुटाइरहेको छु?” फेरि पनि, तिनीहरू अन्योलग्रस्त हुन्छन्, र अन्त्यमा, तिनीहरूले अझै पनि समस्या समाधान गर्न सक्दैनन्। यो निर्णय गर्ने क्षमताको कमी हुनु हो; यो कमजोर क्षमता हुनु हो। सबैभन्दा कमजोर क्षमता भएका मानिसहरूले तैँले जे भन्छस् त्यही गर्छन्। यदि तैँले तिनीहरूलाई के गर्ने भनेर बताइनस् भने, तिनीहरूलाई कसरी कार्य गर्ने भन्‍ने थाहा हुँदैन। जब निर्णय गर्ने तहका मानिसहरूले तिनीहरूलाई कुनै काम गर्न अधिकार, आज्ञा वा निर्देशन दिन्छन्, तब तिनीहरूले आफूलाई भनिए अनुसार मात्रै त्यो गर्न सक्छन्। तर, काम किन त्यसरी पूरा गर्ने, कामले के-कस्ता परिणामहरू हासिल गर्नुपर्ने हो, वा मूल परिदृश्यभन्दा फरक अनपेक्षित परिस्थितिहरू उत्पन्न भए भने के गर्ने र त्यसलाई कसरी सम्हाल्ने भन्‍ने कुराको हकमा भन्दा, तिनीहरूलाई यीमध्ये कुनै कुरा थाहा हुँदैन, र तिनीहरूले सोध्नुपर्छ, र समस्या समाधान गर्न अरूको सहयोग पर्खेर बस्नुपर्छ। यो निर्णय गर्ने क्षमताको कमी हुनु हो। त्यस्ता मानिसहरू रोबट जस्तै हुन्छन्—तिनीहरू अरूद्वारा चलाइन र नियन्त्रण गरिन मात्रै सक्छन्, र तिनीहरूसँग कुनै स्वायत्तता हुँदैन। कुनै क्षमता नभएको यस्तो व्यक्तिमा निर्णय गर्ने क्षमता हुँदैन भन्‍ने कुरामा त कुनै प्रश्‍नै उठ्दैन—तिनीहरू निर्णय गर्ने क्षमताबाट यति टाढा हुन्छन् कि तिनीहरूमा यो क्षमता हुँदैहुँदैन। निर्णय गर्ने क्षमतालाई तीन तहमा मात्रै विभाजित गर्नुपर्छ: उच्च, मध्यम, र न्यून। उच्च, मध्यम, र न्यूनले क्रमशः असल, औसत, र कमजोरलाई जनाउँछन्। क्षमता नभएका मानिसहरूका हकमा निर्णय गर्ने क्षमताका बारेमा कुरा गर्नु पनि बेकार हुन्छ; तिनीहरूले जे गरिरहेका भए पनि, निर्णय गर्न सक्दैनन्। उदाहरणका लागि, तिनीहरूलाई शरद ऋतु आएर मौसम चिसो हुँदा ठ्याक्कै के लगाउनु उचित हुन्छ, र जाडो आएर मौसम चिसो भएपछि के लगाउनु उचित हुन्छ भन्‍ने थाहा हुँदैन—तिनीहरूमा यो सबैभन्दा आधारभूत सामान्य ज्ञान समेत हुँदैन, त्यसकारण तिनीहरूलाई मण्डलीको कामसँग सम्बन्धित प्रमुख मामलाहरूमा निर्णय गर्न लगाउनु त मजाक हुँदैन र? क्षमता नभएका मानिसहरूमा निर्णय गर्ने क्षमता हुँदैन भन्‍ने कुरामा कुनै प्रश्‍नै उठ्दैन। निर्णय गर्ने क्षमता मुख्य रूपमा अगुवा, कामदार, र सुपरिवेक्षकहरूको तहका मानिसहरूमा लागू हुन्छ। उच्च निर्णय गर्ने क्षमता भएका मानिसहरू निकै थोरै हुन्छन्। निर्णय गर्ने क्षमतामा अरू के-के समावेश हुन्छन्? यसमा तैँले निर्णय गरेको मामलाका परिणामहरू समावेश हुन्छन्—यी परिणामहरू मानिसहरूका लागि फाइदाजनक हुनेछन् कि तिनले नकारात्मक असर पार्नेछन्, र तिनले मानिसहरूले सत्यता बुझ्ने वा सिद्धान्तहरू अनुसार कार्य गर्ने कुरामा सकारात्मक असर पार्नेछन् कि पार्नेछैनन्—तैँले यो कुरा पत्ता लगाउनैपर्छ। निर्णय गर्न, निर्णायक हुन, र तुरुन्तै निर्णय गर्न सक्‍नु भनेकै निर्णय गर्ने क्षमता हुनुसरह हो भन्‍ने हुँदैन। यो कुरा तैँले निर्णय गरेको समाधान, उद्देश्य र दिशा सही छन् कि छैनन् भन्‍ने कुरामा पनि निर्भर हुन्छ। यदि हासिल गरिएका परिणामहरू सकारात्मक छन् भने, तँसँग साँच्‍चै नै निर्णय गर्ने क्षमता हुन्छ। यदि हासिल गरिएका परिणामहरू नकारात्मक छन्—जसले मानिसहरूलाई बहकाउँछन्, तिनीहरूलाई ठूलो हानि गर्छन्, वा बरबाद गर्छन् भने—त्यो कुनै पनि प्रकारको निर्णय गर्ने क्षमता होइन। त्यसकारण, सबै नेतृत्वकारी र चर्चित व्यक्तित्वहरूमा निर्णय गर्ने क्षमता हुन्छ, र सबै नेतृत्वकारी व्यक्तित्वहरूमा तुलनात्मक रूपमा उच्च क्षमता र तुलनात्मक रूपमा उच्च निर्णय गर्ने क्षमता हुन्छ भन्‍ने मानिसहरूको विश्‍वास सही दृष्टिकोण होइन; यो पूर्ण रूपमा गलत राय हो। तैँले गर्ने निर्णयहरू सही छन् कि छैनन् भन्‍ने कुरा तिनका पछाडि रहेका सिद्धान्त, उद्देश्य, र दिशाहरू के-के हुन् भन्‍ने कुरामा पनि निर्भर हुन्छ। यदि उद्देश्य र दिशाहरू मानवजातिका लागि फाइदाजनक छन्, र यदि तिनले मानिसहरूको आचरण, सत्यताको अभ्यास, मुक्तिको प्राप्ति, स्वभावगत परिवर्तन, र परमेश्‍वरको डर र दुष्टताबाट अलग बस्‍ने कार्यमा सकारात्मक रूपमा सहयोग र फाइदा गर्छन् भने, तेरो निर्णय गर्ने क्षमता साँच्‍चै नै उच्च हुन्छ। तर यदि तैँले अन्धाधुन्ध निर्णय गर्छस्, जसले गर्दा मानिसहरूलाई गम्भीर रूपमा चोट पुग्छ, तिनीहरूलाई ठूलो हानि हुन्छ, तिनीहरू बहकिन्छन्, तिनीहरूलाई परमेश्‍वरबाट टाढा जाने र आफ्नो दिशा गुमाउने तुल्याउँछ भने, यो मानिसहरूलाई हानि गर्नु हो र तँसँग निर्णय गर्ने क्षमता छ भनेर भन्‍न सकिँदैन। निर्णय गर्ने क्षमताबारे हाम्रो छलफल यहीँ समाप्त हुन्छ।

अर्को क्षमता भनेको कामकुराहरूको मूल्याङ्कन र कदर गर्ने क्षमता हो। के तिमीहरूलाई यसको अर्थ के हो भन्न थाहा छ? यो असामान्य विषय हो। कामकुराहरूको मूल्याङ्कन र कदर गर्ने क्षमताको अर्थ कुनै व्यक्ति, घटना, वा कुरालाई सम्हाल्दा, तैँले नियाल्न र बुझ्न सक्‍ने जानकारीबाट यसका सबल पक्ष, गुण, र बहुमूल्य पक्षहरूको मूल्याङ्कन र कदर गर्न सक्छस् कि सक्दैनस्, अनि त्यसपछि यी कुराहरूलाई आफ्नो जीवनमा र आफ्नो आचरण र व्यवहारमा लागू गर्न सक्छस् कि सक्दैनस् भन्‍ने हुन्छ। यदि तैँले कुनै कुराको मूल्याङ्कन र कदर गर्न सक्दैनस् भने, तैँले यसका गुण र कमीकमजोरीहरू के-के हुन् भनेर भन्‍न सक्‍नेछैनस्, तैँले यसको मुख्य कुरा बुझ्नेछैनस्, र तैँले यसबाट कुनै फाइदा प्राप्त गर्न सक्‍नेछैनस्। यसको अर्थ तँसँग कामकुराहरूको मूल्याङ्कन र कदर गर्ने क्षमता छैन भन्‍ने हुन्छ। तर, यदि तैँले कामकुराहरूको मूल्याङ्कन र कदर गर्न सक्छस्, र निश्‍चित मामलाहरूबाट केही उपयोगी कुरा सिक्न र यसलाई आफ्नो वास्तविक जीवनमा लागू गर्न सक्छस्, र यदि तैँले आफूले सिकेको कुराले तँलाई आफ्नो मानव जीवनमा र तैँले जीवनको मार्ग छनौट गर्ने कार्यमा निश्‍चित मात्रामा सहयोग प्रदान गर्न सक्छ भने, यसले तँसँग कामकुराहरूको मूल्याङ्कन र कदर गर्ने निश्‍चित क्षमता छ भन्‍ने प्रमाणित गर्छ। यस विषयमा तेरो क्षमता जति उच्च हुन्छ, यसले तँसँग राम्रो क्षमता छ भन्‍ने कुरा त्यति नै प्रमाणित गर्छ। एउटा सरल उदाहरण लिऊँ: चित्र अवलोकन। तैँले कलाको अध्ययन नगरेको भए पनि, यदि तैँले चित्रको संरचना अवलोकन गर्न र यसमा समावेश भएको अर्थलाई मानवताको दृष्टिकोणबाट बुझ्न सक्छस्—अनि तेरो दृष्टिकोण अत्यन्तै सटीक छ र यो मानव हुनुसँग सम्बन्धित छ—अनि तैँले यसमा मानव हुनुसँग सम्बन्धित केही ठोस कुराहरू देख्‍न र त्यसपछि यी कुराहरूलाई आफ्नो जीवन वा काममा लागू गर्न सक्छस् भने, यो प्रकटीकरणले तँसँग कामकुराहरूको मूल्याङ्कन र कदर गर्न सक्‍ने क्षमता छ भन्‍ने कुरालाई प्रमाणित गर्छ। कामकुराहरूको मूल्याङ्कन र कदर गर्न सक्‍ने क्षमताको दायराले अमूर्त कुराहरूलाई नभई केही तुलनात्मक रूपमा ठोस कुराहरूलाई जनाउँछ। अमूर्त कुराहरूमा रङ, कलाका कामहरू, इत्यादि कुराहरू समावेश हुन्छन्। यी कुराहरू मानव हुनुसँग सम्बन्धित नहुने हुनाले, ती पर्याप्त रूपमा ठोस नहुने हुनाले, र ती मानव जीवनमा हुने सामान्य मानव सोचाइ र निश्‍चित कुराहरूबाट निकै टाढा हुने हुनाले, र जीवनसँग नजिकबाट सम्बन्धित नहुने हुनाले, हामी तिनलाई कामकुराहरूको मूल्याङ्कन र कदर गर्ने क्षमताको दायराभित्र वर्गीकृत गर्दैनौँ। तुलनात्मक रूपमा जीवनसँग नजिक रहेका, केही गुप्त अर्थ समावेश भएका वा मानव हुनुसँग सम्बन्धित रहेका निश्‍चित कुराहरूका हकमा भन्दा, यदि तैँले तिनलाई मूल्याङ्कन गर्न, खुट्ट्याउन, र लागू गर्न सक्छस् भने; यदि तैँले तिनका गुणहरूका साथै तिनका कमीकमजोरीहरू देख्‍न सक्छस्, र तीबारे तँसँग आफ्नै विचार र दृष्टिकोणहरू छन्, र तैँले मानिसहरूको मानवताका लागि फाइदाजनक पक्षहरू बुझ्न सक्छस् भने; अनि यदि तैँले ती मौजुद हुँदा सत्यताको विरुद्धमा जाने कुनै पनि विकृत र कठोर तत्त्वहरूलाई खुट्ट्याउन सक्छस् भने; कामकुराहरूको मूल्याङ्कन र कदर गर्न सक्‍ने क्षमता हुनु भनेको यही हो। यदि तैँले यी कुराहरूको मूल्याङ्कन गर्न सक्दैनस् र, तैँले ठोस कुरालाई हेर्दा धर्मसिद्धान्तका हिसाबमा यसका सबल पक्ष र कमीकमजोरीहरूलाई मात्रै खुट्ट्याउन सक्छस् तर दैनिक जीवनमा यो मानवताको कुन-कुन पक्षहरूसँग सम्बन्धित छ भन्‍ने कुरालाई ठ्याक्कै देख्‍न सक्दैनस् भने, कामकुराहरूको मूल्याङ्कन र कदर गर्ने तेरो क्षमता औसत हुन्छ। यदि तैँले कुनै कलाको कामलाई हेरिस् र बारम्बार जाँच गरेपछि पनि, त्यसले के कुरा व्यक्त गर्ने प्रयास गरिरहेको छ, वा रचनाकारले किन यसलाई यसरी बनाए भन्‍ने तँलाई अझै थाहा हुँदैन, र कलाको काम मानवजातिसँग सम्बन्धित भए पनि वा नभए पनि, यसमा के-कस्ता जरूरी कुराहरू समावेश छन् भन्‍ने कुरा देख्‍न सक्दैनस्, र तैँले यसको मुख्य कुरा देख्‍न सक्दैनस् भने, यसको अर्थ तँमा कामकुराहरूको मूल्याङ्कन र कदर गर्न सक्‍ने क्षमताको कमी छ भन्‍ने हुन्छ। कामकुराहरूको मूल्याङ्कन र कदर गर्ने क्षमता नहुनुको अर्थ तँसँग कुनै कुराबारे कुनै दृष्टिकोण छैन र तँ सजिलै सामाजिक प्रचलनहरू वा मानिसहरूले वकालत गर्ने निश्‍चित नकारात्मक कुराहरूको बहकाउमा पर्न सक्छस् भन्ने हुन्छ—अर्थात्, तैँले अन्तर्निहित रूपमै नकारात्मक कुरालाई सकारात्मक कुरा भएझैँ मान्न र स्वीकार गर्न सक्छस्। यसको परिणाम के हुन्छ भने, तँ यसद्वारा विषाक्त हुनेछस्, र यदि यो कुरा तँमा लामो समयसम्म रह्यो र यसले तँमा गहन रूपमा जरा गाड्यो भने, यसले तैँले सत्यता स्वीकार गर्ने कार्यमा तगारो हाल्नेछ र हस्तक्षेप गर्नेछ। कामकुराहरूको मूल्याङ्कन र कदर गर्ने क्षमतासँग सम्बन्धित अर्को उदाहरण प्रस्तुत गरौँ। उदाहरणका लागि, मानौँ चलचित्रको कच्‍चा फुटेज तीन घण्टाको छ, र सम्पादन गरेपछि, चलचित्रको अवधि दुई घण्टा र चालीस मिनेट हुन्छ। के यो चलचित्रको परम्परागत लम्बाइ हो? (होइन।) यसले के कुरालाई जनाउँछ? (यसले चलचित्रकर्मीहरूमा कामकुराहरूको मूल्याङ्कन र कदर गर्ने क्षमताको कमी हुन्छ भन्‍ने कुरालाई जनाउँछ।) विशेष गरी चलचित्रका लागि कामकुराहरूको मूल्याङ्कन र कदर गर्ने क्षमताको कमी हुनुको अर्थ के हो? (यसको अर्थ तिनीहरूले अझै राम्रो फुटेज छनौट गर्न सक्दैनन्, र कुन फुटेज राख्‍नुपर्छ र कुनलाई काट्नुपर्छ भनेर सटीक रूपमा मूल्याङ्कन गर्न सक्दैनन् भन्‍ने हुन्छ।) तिनीहरूलाई चलचित्रले कुन विषयवस्तुलाई प्रस्तुत गर्ने उद्देश्य राख्छ वा कुन-कुन दृश्यहरू विषयवस्तुसँग नजिकबाट सम्बन्धित छन् भन्‍ने थाहा हुँदैन। परिणाम स्वरूप, तिनीहरूले के राख्‍ने र के काट्ने भनेर निर्णय गर्न सक्दैनन्। अर्थात्, तिनीहरूलाई कुन-कुन दृश्य वा कथावस्तुहरू छोड्नलायक हुन्छन्, र विषयवस्तुसँग हल्का रूपमा मात्रै सम्बन्धित हुन्छन् र हटाउन सकिने हुन्छन्, र कुन-कुन दृश्य वा कथावस्तुहरू विषयवस्तुसँग सबैभन्दा बढी सम्बन्धित छन् र कायम राखिनुपर्छ भन्‍ने थाहा हुँदैन। तिनीहरूमा कामकुराहरूको मूल्याङ्कन र कदर गर्ने क्षमता नहुने हुनाले, सम्पादन गर्ने क्रममा तिनीहरूले यो दृश्य काट्न सकिँदैन र त्यो दृश्य काट्न सकिँदैन भन्‍ने महसुस गर्दै “दया देखाउँछन्”। अन्त्यमा, धेरै मेहनत गरेपछि, तिनीहरूले स्पष्ट समस्या भएका दृश्यहरू वा नराम्ररी छायाङ्कन गरिएको फुटेज मात्रै हटाउँछन्। विषयवस्तुसँग नजिकबाट सम्बन्धित नभएको सामग्रीका हकमा भन्दा, तिनीहरूले ती सबैलाई चलचित्रमै राखिदिन्छन्। यो कामकुराहरूको मूल्याङ्कन र कदर गर्ने क्षमताको कमी हुनु हो। तिनीहरूसँग चलचित्रको परिभाषाबारे स्पष्ट बुझाइ हुँदैन; चलचित्रका निश्‍चित रूप र अभिव्यक्तिजन्य विधिहरू र हरेक दृश्यबीचको सम्बन्ध, साथै कुन-कुन दृश्यहरू साँच्‍चै नै चलचित्रका दृश्यहरू हुन् भन्‍ने कुराका हकमा भन्दा, तिनीहरूले यीमध्ये कुनै कुरा बुझ्दैनन्। यो कामकुराहरूको मूल्याङ्कन र कदर गर्ने क्षमताको कमी हुनु हो। त्यसकारण, छायाङ्कनको बेला, तिनीहरू आत्मविश्‍वासले भरिएका हुन्छन्; सम्पादनको बेला, तिनीहरूको अनुहार हैरानीले पोतिएको हुन्छ; अनि पुनरावलोकनको बेला, तिनीहरू चिन्ताले मरेतुल्य हुन्छन्। पुनरावलोकनपछि, तिनीहरू कसरी अघि बढ्ने भन्‍ने बारेमा निकै निश्‍चित हुन्छन् किनभने, माथिको मार्गदर्शनमार्फत, तिनीहरूले कुन-कुन दृश्यहरू काट्ने भनेर सिकेका हुन्छन्, अनि त्यसपछि साहसका साथ तिनलाई काट्छन्। अन्त्यमा तिनीहरूले चलचित्रलाई काटेर कति लामो बनाउँछन्? तिनीहरूले त्यसलाई काटेर एक घण्टा चालीस मिनेटको बनाउँछन्। क्यामेराकर्मीहरू निकै दुःखी हुन्छन्: “के यो हाम्रो श्रमका फलहरूको बरबादी होइन र? हामीले छ महिनासम्म कठिन परिश्रम गरेर यति धेरै फुटेजहरू छायाङ्कन गरेका थियौँ, तर तिमी यो र त्यो काट-कुट गरेर निर्दयी बनेको छौ—अब त यो चलचित्र समेत हो र?” मेरो प्रतिक्रिया के हो भने, यति धेरै कुरा काट्नु ठीक हो—चलचित्र यस्तै हुनुपर्छ। तँसँग जे थियो, त्यो चलचित्र थिएन; बढीमा, त्यो एक टिभी नाटक थियो। कामकुराहरूको मूल्याङ्कन र कदर गर्ने कमजोर क्षमता भएका मानिसहरूले सत्यता प्राप्त गर्नै सक्दैनन्—तिनीहरूसँग सत्यतामा सङ्गति गर्दा कुनै परिणाम हासिल हुँदैन। कुनै पनि कुरा वा कुनै पनि विचार र दृष्टिकोणहरूका हकमा भन्दा, तिनीहरूले कुन-कुन कुराहरू सामान्य मानवताको आवश्यकता र मानकहरू अनुरूप छन्, कुन-कुन कुराहरू सामान्य मानवताको विरुद्धमा जान्छन्, कुन-कुन कुराहरू वास्तविक र व्यावहारिक छन्, कुन-कुन कुराहरू खोक्रा र काल्पनिक छन्, कुन-कुन कुराहरू परमेश्‍वरका मागहरू अनुरूप छन्, र कुन-कुन कुरा परमेश्‍वरका अभिप्रायहरू विपरीत छन् भनेर मूल्याङ्कन गर्न सक्दैनन्। चलचित्रका हकमा भन्दा, कुन-कुन दृश्यहरूले विषयवस्तुलाई साथ दिने भूमिका खेल्छन्, सीधै मुख्य विषयमा प्रवेश गर्छन् र विषयवस्तुलाई सीधै व्यक्त गर्छन्, र विषयवस्तुको मूल कुराई व्यक्त गर्नका लागि अत्यावश्यक हुन्छन्, र कुन-कुन दृश्यहरू असान्दर्भिक वा अनावश्यक छन्—तिनीहरूले यी कुराहरूको छेउटुप्पो थाहा पाउन सक्दैनन्, र तीमध्ये कुनै पनि कुरालाई बुझ्दैनन्। सम्पादन गर्ने क्रममा, तिनीहरूले सधैँ “दया देखाउँछन्” र तिनीहरू फुटेज काट्न अनिच्छुक हुन्छन्। यो कामकुराहरूको मूल्याङ्कन र कदर गर्ने क्षमताको कमी हुनु हो। यदि, सामग्री छायाङ्कन गरेपछि, चलचित्रले व्यक्त गर्ने अभिप्राय राखेका विचारहरू र त्यसले बताउने अभिप्राय राखेको दिशालाई विचार गरेर, कुन-कुन दृश्यहरूलाई समावेश गर्नु हुँदैन, कुन-कुन दृश्यहरूमा पर्याप्त प्रभाव छैन, र कुन-कुन दृश्यहरू कहिल्यै प्रयोग गर्ने अभिप्राय नराखिएका तर विशेष परिस्थितिहरू उत्पन्न भएको खण्डमा विकल्पका रूपमा तयार गरिएका सहायक दृश्यहरू हुन् भन्‍ने कुरा तँलाई थाहा हुन्छ—यदि तैँले हृदयमा यी कुराहरूलाई विचार गरेको छस्, र तिनलाई सम्हाल्ने र समाधान गर्ने योजना बनाएको छस् भने, कामकुराहरूको मूल्याङ्कन र कदर गर्ने क्षमता हुनु भनेको यही हो। यदि तैँले यीमध्ये कुनै पनि कुरा गर्न सक्दैनस्, र समस्याहरूलाई विचार गर्न र हेर्नका लागि तैँले प्रयोग गर्ने दृष्टिकोण र विधिहरूमा आधारको कमी छ, र तैँले अन्त्यमा सही निष्कर्ष निकाल्न सक्दैनस् भने, यसको अर्थ तँमा कामकुराहरूको मूल्याङ्कन र कदर गर्ने क्षमताको कमी छ। अवश्य नै, मण्डलीका धेरैजसो मानिसहरूमा कामकुराहरूको मूल्याङ्कन र कदर गर्ने क्षमताको कमी हुन्छ। कामकुराहरूको मूल्याङ्कन र कदर गर्ने क्षमता भनेको तैँले कुनै रचनात्मक काम, कलात्मक सिर्जना, वा मानिसहरूको मानवताबारे आत्मिक भरणपोषण वा दार्शनिक सिद्धान्तका रूपमा काम गर्ने कुरालाई कति छर्लङ्ग देख्‍न सक्छस् भन्‍ने कुरासँग मात्रै सम्बन्धित हुँदैन—मुख्य कुरा के हो भने, तँसँग यी कुराहरूका बारेमा सटीक दृष्टिकोण हुनुपर्छ। एक हिसाबमा, तेरो दृष्टिकोण तथ्यहरू र मानवजातिका आवश्यकताहरू अनुरूप हुनैपर्छ। अर्को हिसाबमा, तैँले बुझेको वा बोध गरेको कुरा सकारात्मक कुराहरू र सबै थोकका नियमहरू अनुरूप हुनैपर्छ; यो खोक्रो वा विकृत हुनु हुँदैन, र अन्ततः, यो सत्यता सिद्धान्तहरू अनुरूप हुनुसँग सम्बन्धित हुन् जान्छ। यदि तैँले के-कस्ता विचार र दृष्टिकोणहरू व्यक्त भइरहेका छन् भन्‍ने कुरा देख्‍न सक्‍ने मात्रै होइन, तँ त्यो तहमैमा अड्किँदैनस्, बरु यी विचार र दृष्टिकोणहरू वास्तवमा सही छन् कि छैनन्, ती वास्तवमा मानवजातिका आवश्यकताहरू अनुरूप छन् कि छैनन्, ती वास्तवमा शुद्ध छन् कि छैनन्, र ती वास्तवमा सत्यता अनुरूप छन् कि छैनन् भन्‍ने कुरा पनि देख्‍न सक्छस् भने—यदि तैँले यी सबै कुरा गर्न सक्छस् भने—तँ कामकुराहरूको मूल्याङ्कन र कदर गर्ने राम्रो क्षमता भएको व्यक्ति होस्। कामकुराहरूको मूल्याङ्कन र कदर गर्ने राम्रो क्षमता भएकाहरू असल क्षमता भएका मानिसहरू हुन्। यदि तैँले यी सबै कुराहरू हासिल गर्न सक्दैनस् वा तिनलाई औसत हदसम्म मात्रै हासिल गर्न सक्छस् भने, कामकुराहरूको मूल्याङ्कन र कदर गर्ने तेरो क्षमता औसत मात्रै छ। यदि तैँले आधारभूत रूपमै यी कुराहरूलाई बुझ्न सक्दैनस् भने—उदाहरणका लागि, यदि तैँले कुनै पनि श्रव्य-दृश्यसम्बन्धी काम, साहित्यिक र कलात्मक काम, कलाकृति, इत्यादि कुराहरू अमूर्त भए पनि वा ठोस भए पनि तिनलाई बुझ्न सक्दैनस्, र तँलाई ती विदेशी भाषा जस्तै पूर्ण रूपमा बुझ्न नसकिने कुराहरू हुन् जस्तो लाग्छ, र तँसँग त्यस्ता कुराहरूको मूल्याङ्कन र कदर गर्नका लागि तेरो मानवताभित्र क्षमताको कमी छ भने, तँसँग कामकुराहरूको मूल्याङ्कन र कदर गर्ने क्षमता हुँदैन; तँ कुनै क्षमता नभएको व्यक्ति होस्। यदि, निश्‍चित रङ, निश्‍चित प्रकाश, र निश्‍चित वातावरण भएको दृश्यभित्रको पात्रको आचरण वा मनोवैज्ञानिक स्थिति र मानसिक स्थितिको समग्र अभिव्यक्तिलाई नियालेर, तैँले यो दृश्यले दर्शकको मनमा पार्ने प्रभाव थाहा पाउन सक्छस् भने, तँसँग कामकुराहरूको मूल्याङ्कन र कदर गर्ने क्षमता हुन्छ। तर, कामकुराहरूको मूल्याङ्कन र कदर गर्ने क्षमता नभएका मानिसहरूले यो कुरा देख्‍न सक्दैनन्। तिनीहरूले भन्छन्, “बत्ती मधुरो छ कि छैन, वा रङ्गहरू सुन्दर छन् कि छैनन् भन्‍ने कुराले के फरक पार्छ? के पात्र उही हुँदैन र? तिनीहरूको मानसिक स्थिति कस्तो छ भनेर तिमीले कसरी बताउन सक्छौ? म किन यो कुरा देख्‍न सक्दिनँ?” यो कामकुराहरूको मूल्याङ्कन र कदर गर्ने क्षमताको कमी हुनु हो। तैँले तिनीहरूलाई यसबारे जसरी व्याख्या गरे पनि, तिनीहरूले बुझेको छु भनेर दाबी गर्न सक्छन्, तर वास्तवमा, तिनीहरूले हृदयमा अझै पनि यो कुरा बुझेका हुँदैनन्। यो क्षेत्र तिनीहरूका लागि सधैँ अपरिचित नै रहनेछ। कामकुराहरूको मूल्याङ्कन र कदर गर्ने क्षमता नभएका मानिसहरूले जस्तोसुकै काम गरे पनि वा जस्तोसुकै साहित्यिक वा कलात्मक कार्यहरू हेरे पनि, आफ्ना विचार र दृष्टिकोणहरू व्यक्त गर्न सक्दैनन्। विशेष गरी गहन अर्थ व्यक्त गर्न, विषयवस्तु बताउन, वा आत्मिक मार्गदर्शन प्रदान गर्न आवश्यक काम वा रचनाहरूका हकमा भन्दा, तिनीहरूले त्यो राम्ररी गर्न सक्दैनन् र त्यस्ता कामहरूका लागि तिनीहरू योग्य हुन सक्दैनन्। यदि तँसँग कामकुराहरूको मूल्याङ्कन र कदर गर्ने क्षमता छ र, यसको साथै, तैँले सत्यता पनि बुझ्छस् भने, कामकुराहरूको मूल्याङ्कन र कदर गर्ने क्षमता संलग्न रहेको चलचित्र, साहित्य, र कलासँग सम्बन्धित परमेश्‍वरको घरको कामको हकमा, तैँले त्यो राम्ररी गर्न सक्छस्, तँ त्यसका लागि योग्य हुन सक्छस्, र तैँले यस्तो कर्तव्य पूरा गर्न सक्छस्। यदि तँमा कामकुराहरूको मूल्याङ्कन र कदर गर्ने क्षमताको कमी छ भने, तेरो क्षमता कमजोर छ र तँ यस्तो कामका लागि योग्य हुन सक्दैनस्। कतिपय मानिसहरूले भन्छन्, “मैले सत्यता सुनेको धेरै वर्ष भएको छ र सत्यता सिद्धान्तहरू बुझेको छु। के यसको अर्थ म यस्तो कामका लागि योग्य हुन सक्छु भन्‍ने हुन्छ?” त्यो अझै पनि पर्याप्त हुँदैन। तैँले केही सत्यता बुझे पनि, पूरकका रूपमा कामकुराहरूको मूल्याङ्कन र कदर गर्ने क्षमताविना, तैँले सुसमाचार प्रचार गर्ने वा मण्डली मलजल गर्ने जस्ता कामहरू मात्रै गर्न सक्छस्। तर, कामकुराहरूको मूल्याङ्कन र कदर गर्ने क्षमतासँग सम्बन्धित कामका हकमा, तँ यसका लागि योग्य हुनेछैनस्। त्यसकारण, यदि कतिपय मानिसहरूलाई गल्तीले यस्तो कामका लागि छनौट गरिएको छ र तिनीहरूले अहिले यस क्षेत्रमा आफ्नो कुनै सम्भावना छैन र आफूमा अन्तर्निहित रूपमा नै कामकुराहरूको मूल्याङ्कन र कदर गर्ने क्षमता छैन भन्‍ने बुझ्छन् भने, तिनीहरूले तुरुन्तै यसो भन्दै राजीनामा दिनुपर्छ, “म यो काम गर्न सक्दिनँ। मेरो मानवतामा कामकुराहरूको मूल्याङ्कन र कदर गर्ने क्षमता छैन।” अवश्य नै, तँसँग कामकुराहरूको मूल्याङ्कन र कदर गर्ने क्षमता भए पनि वा नभए पनि, यो व्यक्तिको क्षमताको मूल्याङ्कन गर्ने एउटा मानक हो। यो प्राथमिक मानक नभए पनि, निश्‍चित विशेष कामका लागि, कामकुराहरूको मूल्याङ्कन र कदर गर्ने क्षमता पनि जरूरी हुन्छ। कामकुराहरूको मूल्याङ्कन र कदर गर्ने क्षमताबारेको हाम्रो सङ्गति यहीँ समाप्त हुन्छ। अर्को क्षमता, अर्थात् नवप्रवर्तनको क्षमता छ, जसबारे हामी अर्को पटक सङ्गति गर्नेछौँ।

के यसरी सङ्गति गर्दा तिमीहरूका लागि कुराहरू स्पष्ट हुन्छन्? (हुन्छन्।) यदि मैले “व्यक्तिको क्षमतालाई काम गर्ने उसको कार्यक्षमता र प्रभावकारिताद्वारा मूल्याङ्कन गरिन्छ” भनेर सामान्य रूपमा मात्रै बताएको भए, तिमीहरूले यो धर्मसिद्धान्त पाठ गर्न मात्रै सक्‍नेथियौ, तर क्षमताले के-कस्ता निश्‍चित पक्षहरूलाई जनाउँछ भन्‍ने कुरा तिमीहरूलाई अझै स्पष्ट हुनेथिएन। पछि, मलाई अझै विशिष्ट रूपमा सङ्गति गर्नु राम्रो हुन्छ भन्‍ने लाग्यो; जब तिमीहरूले यस विषयमा स्पष्टता प्राप्त गर्छौ, तब तिमीहरूले आफ्नो क्षमतालाई सटीक रूपमा मूल्याङ्कन गर्न र स्पष्ट रूपमा बुझ्न सक्‍नेछौ। यसले तिमीहरूलाई आफ्नो उचित स्थान जान्‍न र आफ्ना क्षमताहरूलाई बढी नठान्‍न सहयोग गर्नेछ। आफ्नो क्षमतालाई स्पष्ट रूपमा हेर्दा र बुझ्दा, आफ्नो क्षमता राम्रो, औसत, कमजोर छ कि यो अस्तित्वमै छैन भनेर निर्धारित गर्दा, र तिमीहरू कुन समूहमा पर्छौ भनेर पहिचान गर्दा—यसरी आफ्नो उचित स्थान खोज्दा, तिमीहरूले शिष्ट रूपमा व्यवहार गर्न र आफूलाई आचरणमा ढाल्न सक्छौ। एक हिसाबमा, यसले तँलाई आफूबारे सटीक बुझाइ राख्न सक्षम बनाउँछ। अर्कोतर्फ, आफ्नो भ्रष्ट स्वभावलाई समाधान गर्ने हिसाबमा भन्दा, यसले तेरो अहङ्कारी स्वभावलाई रूपान्तरण गर्नका लागि पनि निश्‍चित मात्रामा सहयोग प्रदान गर्छ। होइन र? (हो।) आजका लागि हामी सङ्गतिलाई यहाँ समाप्त गरौँ। अलबिदा!

सत्यता कसरी पछ्याउने (७)

पछिल्लो भेलामा हामीले क्षमता भनेको के हो, साथै कुनै व्यक्तिको क्षमता कसरी मापन गर्ने भन्‍नेबारे सङ्गति गर्‍यौँ। हामीले एउटा व्यक्तिको क्षमता मापन गर्ने जम्मा कति वटा मानकहरूको सूचि बनाएका थियौँ? (एघार वटा।) यी एघार वटा मानकहरू फेरि एकचोटी भन त। (सिक्ने क्षमता, कामकुरा बुझ्ने क्षमता, बोध क्षमता, कामकुरा स्विकार्ने क्षमता, संज्ञानात्मक क्षमता, मूल्याङ्कन गर्ने क्षमता, वस्तुहरू पहिचान गर्ने क्षमता, परिस्थितिहरूलाई सम्बोधन गर्ने क्षमता, निर्णय गर्ने क्षमता, कामकुराको मूल्याङ्कन र कदर गर्ने क्षमता, नवप्रवर्तनको क्षमता।) यी एघारमध्ये हरेक क्षमता कुनै व्यक्तिको समग्र क्षमताको मापनको एउटा हिस्सा हो। पछिल्लो पटक, हामीले तीमध्ये दस वटा क्षमताबारे, कामकुराको मूल्याङ्कन र कदर गर्ने क्षमतासम्म सङ्गति गर्‍यौँ। प्रत्येक क्षमताका हकमा, हामीले राम्रो क्षमता, औसत क्षमता, खराब क्षमता, र क्षमता नहुनु बारेमा सङ्गति गर्‍यौँ। क्षमता नभएका मानिसहरूमा मूलतः शक्ति हुँदैन, साँचो सोख वा रुचिहरू हुँदैन। कुनै पनि कुरासँग आमनेसामने हुँदा, तिनीहरूसँग राय हुँदैन र मूल्याङ्कन गर्ने क्षमता हुँदैन। तिनीहरूमा मानिस, घटना र कामकुराहरू पहिचान गर्ने क्षमता हुँदैन; तिनीहरूमा कुनै पनि कुरालाई स्विकार्ने क्षमता पनि हुँदैन, र अवश्य पनि तिनीहरूमा परिस्थितिहरूलाई सम्बोधन गर्ने क्षमता वा निर्णय गर्ने क्षमता हुन्छ भनेर त झन् भन्‍नै मिल्दैन। त्यस्ता मानिसहरूमा कुनै शक्ति नहुने भएकाले, तिनीहरू कामकुराको मूल्याङ्कन र कदर गर्ने क्षमतासँग त झनै कम जोडिएका हुन्छन्।

कामकुराको मूल्याङ्कन र कदर गर्ने क्षमताका सम्बन्धमा भन्‍नुपर्दा, पछिल्लो भेलामा, हामीले त्यस विषयवस्तुको एउटा पाटोबारे सङ्गति गर्‍यौँ। कामकुराको मूल्याङ्कन र कदर गर्ने क्षमताले मुख्यगरी केलाई जनाउँछ? मूल्याङ्कनले मानिस, घटना, र कामकुराहरूका सोच, विचार र अडानहरू, साथै वकालत गरिएका विषयवस्तुहरू पहिचान गर्ने क्षमता भन्‍ने अर्थमा मानिसहरूले भन्‍ने गरेको विभेदलाई जनाउँछ। कामकुराको मूल्याङ्कन र कदर गर्ने क्षमतामा मुख्यगरी निश्चित मामलाहरूका सम्बन्धमा व्यक्तिका विचार र दृष्टिकोणहरू पर्छन्; अर्थात् विचारको क्षेत्रसँग सम्बन्धित कुरा पर्छन्। यदि तँसित यी कुराहरू पहिचान गर्ने र तिनको कदर गर्ने क्षमता छ भने, तँ कामकुराको मूल्याङ्कन र कदर गर्ने क्षमता भएको व्यक्ति होस्। यदि तँ विचार र दृष्टिकोणहरूसँग सम्बन्धित यी समस्याहरू हेर्न जान्दैनस् र आधारभूत रूपमा तिनलाई बुझ्न सक्दैनस् भने, तँसँग कामकुराको मूल्याङ्कन र कदर गर्ने क्षमता भएको मान्‍न सकिँदैन—तँसित यो क्षमताको कुनै सम्बन्ध छैन। तर, जब तँ कुनै कुरासित आमनेसामने हुन्छस्, तब यदि तैँले यो कुराको स्रोत र यसका पछाडिको उद्देश्य पहिचान गर्न सक्छस्, यसले व्यक्त गर्ने र वकालत गर्ने विचार र दृष्टिकोणहरू सही छन् कि छैनन् भनी पहिचान गर्न सक्छस्, साथै यी विचार र दृष्टिकोणहरू खरो उत्रन सक्छन् कि सक्दैनन्, ती सकारात्मक कुरा हुन् कि नकारात्मक, र ती कामकुराको विकासको नियमसँग मिल्छन् कि मिल्दैनन् वा परमेश्‍वरद्वारा सिर्जित यावत् थोकलाई शासित गर्ने नियमभित्रका घटनाहरूसँग नजिक छन् कि छैनन् भनेर पनि पहिचान गर्न सक्छस् भने—यदि तँसित यस किसिमको कामकुराको मूल्याङ्कन र कदर गर्ने क्षमता छ भने, यसले तेरो क्षमता अत्यन्तै राम्रो छ भन्‍ने कुरा प्रमाणित गर्छ। यदि यस कुराले वकालत गर्ने विचार र दृष्टिकोणहरू, वा यसले प्रवर्धन गर्ने दिशा र लक्ष्यहरूमा त्रुटिहरू, विकृतिहरू, मानवता वा तार्किक विचारसँग नमिल्दा कुराहरू, वा मूलतः परमेश्‍वरद्वारा सिर्जित यावत् थोकलाई शासन गर्ने वस्तुगत नियमहरूसँग नमिल्ने कुराहरू छन् भने—यदि तैँले यो सब पत्ता लगाउन सक्छस्, र के सही र के गलत छ भन्‍ने दुइटै कुरा पत्ता लगाउन सक्छस् भने, तँसित कामकुराको मूल्याङ्कन र कदर गर्ने क्षमता छ र कामकुराको मूल्याङ्कन र कदर गर्ने तेरो क्षमता उच्च छ भन्‍ने प्रमाणित गर्न यो नै काफी हुन्छ; तँसित यो क्षमता भएको तथ्यको अर्थ तेरो क्षमता धेरै राम्रो छ भन्‍ने हुन्छ। उदाहरणका लागि, जब तैँले मण्डलीको कुनै दाजुभाइ वा दिदीबहिनीद्वारा लिखित एउटा लेख पढ्छस्, तब तैँले कामकुरासम्बन्धी उसको बुझाइ, मानिसहरूको प्रकृति सारसम्बन्धी उसको बुझाइ, र परमेश्‍वरका वचनहरूसम्बन्धी उसको बुझाइ सत्यता सिद्धान्तहरूसँग मिल्दा छन् कि छैनन्, लेखमा व्यक्त गरिएका दृष्टिकोणहरू विकृत पो छन् कि, र तिनीहरूले लिने दृष्टिकोण र अडान सही छन् कि गलत छन् भनी पत्ता लगाउन सक्छस्—तैँले यी सबै कुरा पत्ता लगाउन सक्छस्। यदि तँ त्यस लेखभित्रका सही विचार र दृष्टिकोणहरूसित सहमत हुन सक्छस्; र यदि तैँले त्यस लेखभित्रका सही र भ्रामक विचार र दृष्टिकोणहरू पनि पत्ता लगाउन सक्छस्, र तँलाई त्यस्ता विचार र दृष्टिकोणहरू किन गलत हुन्, र तिनले तार्किक सोचाइका कुन-कुन पक्षहरू वा सकारात्मक कुराका कुन-कुन वस्तुगत नियमहरू उल्लङ्घन गर्छन् भन्‍ने थाहा छ, र अझ गहिराइमा, तिनले सत्यता सिद्धान्तहरूका कुन-कुन पक्षहरू उल्लङ्घन गर्छन्, जसका बारेमा परमेश्‍वरले मानवजातिलाई हप्काउनुभएको छ भनेर तैँले देख्न सक्छस् भने—यसले तेरो क्षमता राम्रो छ भन्‍ने प्रमाणित गर्छ। पहिलो कुरा, यदि तैँले यस लेखमा सिक्नलायक सकारात्मक कुराहरू के-के छन् भनी देख्न सक्छस्, र यसले मानिसहरूलाई कस्ता सकारात्मक दिशा प्रदान गर्छ, साथै यसले कस्ता सकारात्मक प्रबन्ध, सहयोग, र साथ ल्याउँछ भन्‍ने कुरा पनि मूल्याङ्कन गर्न सक्छस् भने—अनि, यसबाहेक, यदि तैँले यस लेखमा कुन-कुन प्रतिकूल, नकारात्मक, र विकृत कुराहरू छन्; त्यसमा मानिसहरूको सोचाइलाई खराब दिशामा लैजान सक्ने कस्ता भ्रामक विचार र दृष्टिकोणहरू छन्, र तिनले मानिसहरूमाथि कस्ता नकारात्मक प्रभाव पार्न सक्छन्; यी भ्रामक कुराहरूलाई कसरी सच्याइनुपर्छ; र मानिसहरूलाई अझ बढी लाभ हुन सकोस् भनेर निश्चित कमीकमजोरीलाई कसरी पूर्ति गर्नुपर्छ भन्ने थाहा पाउन सक्छस् भने—यो कामकुराको मूल्याङ्कन र कदर गर्ने क्षमता हुनुको एउटा प्रकटीकरण हो। उदाहरणका लागि, नृत्य सिक्ने क्रममा, जब तैँले कुनै नृत्य प्रस्तुति हेर्छस्, तब तैँले कुन चालहरू अत्यन्तै मानवीकृत छन्, जसले मानवताभित्रकै विचार र इच्छाहरू व्यक्त गर्छन्, जुन मानवताको दृष्टिकोणबाट उत्पत्ति हुन्छन्, मानवतामा आधारित छन्, र सामान्य मानवताको विवेक र समझका आवश्यकताहरूसँग अत्यन्तै मेल खान्छन् भनी पत्ता लगाउन सक्छस्; अनि तैँले कुन-कुन चालहरू, अनुहारका हाउभाउहरू, र शारीरिक हाउभाउका अभिव्यक्तिका विधिहरू, साथै तिनमा वकालत गरिएका विचारहरू सकारात्मक र कुनै व्यक्तिको आत्मिक संसारलाई समृद्ध पार्न सक्ने किसिमका छन् भनी पत्ता लगाउन सक्छस्—तैँले यी सबै कुरा देख्न सक्छस्। तँ नृत्य गर्न वा केही सामान्य चालहरू प्रस्तुत गर्न सक्षम मात्र छैनस्—बरु, तैँले कुनै नृत्य प्रस्तुतिमा वकालत गरिएका विचारहरू बुझ्न सक्छस्; तैँले त्यसभित्रका विचारहरूको अर्थका साथै यी विचारहरूको मार्गदर्शनमा अपनाइएका नृत्यका स्वरूपहरू बुझ्न सक्छस्। यदि नृत्यका स्वरूपहरू र शारीरिक हाउभाउ मानिसहरूका लागि फाइदाजनक छन्, र ती तैँले सिक्नु, स्विकार्नु र आत्मसात् गर्नुपर्ने कुरा हुन् भने—यो कामकुराको मूल्याङ्कन र कदर गर्ने क्षमता हुनुको प्रकटीकरण हो। अवश्य पनि, यदि उक्त नृत्यले मानवतासँग नमिल्दा केही विकृत विचारहरू प्रस्तुत गर्छ, र तैँले पनि ती बुझ्न सक्छस्, त्रुटिहरू कहाँ छन् भनी पहिचान गर्न सक्छस्, साथै तँलाई यस प्रस्तुतिको स्वरूपमा के गलत छ, र त्यसलाई मार्गदर्शन गर्ने विचारहरू के-के हुन् भन्‍ने पनि थाहा छ भने—यदि तैँले यो सब देख्न र पहिचान गर्न सक्छस् भने, यो पनि कामकुराको मूल्याङ्कन र कदर गर्ने क्षमता हुनुको एउटा प्रकटीकरण नै हो। यी दुई उदाहरणहरू दिएपछि, के अब तिमीहरूले कामकुराको मूल्याङ्कन र कदर गर्ने क्षमता के हो भनी बुझ्छौ? के कसैसँग राम्रो क्षमता र कामकुराको मूल्याङ्कन र कदर गर्ने क्षमता छ कि छैन भनी मापन गर्ने यो मानक स्थापित भएको छ? (भएको छ।)

यदि तैँले केही कुरा देख्छस् र त्यसले वकालत गर्ने विचार र दृष्टिकोणहरू वा त्यसले लिने दृष्टिकोण र अडान थाहा पाउछस्, तर तँलाई यी विचार र दृष्टिकोणहरू सही हुन् कि गलत भन्‍ने थाहा छैन भने, तँसित कामकुरा पहिचान गर्ने खासै धेरै क्षमता छैन। तँलाई “यो नृत्य निकै राम्रो छ; यो लेख निकै राम्रो छ; यो चलचित्र निकै राम्रो छ; यसको कलात्मक मूल्य छ, र यसका अभिव्यक्ति शैलीहरू उत्कृष्ट छन्” भन्‍ने मात्र लाग्न सक्छ, र तैँले यसलाई केवल उद्योगका दृष्टिकोणबाट वा ज्ञानका दृष्टिकोणबाट नियालेर यसबारे जान्‍नेछस्, तर यस कुराले वकालत गरेका विचार र दृष्टिकोणहरू सही हुन् कि गलत, ठीक हुन् कि बेठीक, सकारात्मक हुन् कि नकारात्मक भनी निर्धारण गर्न सक्नेछैनस्; अनि तैँले सायद यस्ता प्रश्नहरू सोध्नेछस्, “के यी विचार र दृष्टिकोणहरू सत्यतासित मिल्दा छन्? के यो कार्य मानवतासँग मिल्दो छ? के यो वस्तुहरूको विकासका नियमसँग मिल्छ? के यस्ता मानिसहरू अस्तित्वमा हुन्छन्? के यस्ता घटनाहरू घटेका छन्? के यो सकारात्मक कुरा हो?” यदि तैँले बोल्ने हरेक वाक्य प्रश्नवाचक चिन्हमा टुङ्गिन्छ भने, तँसित वस्तुहरू पहिचान गर्ने क्षमताको कमी छ। यदि तँलाई त्यसमा संलग्न प्राविधिक, व्यावसायिक वा ज्ञानमा आधारित पक्षहरू मात्र थाहा छ, तर वैचारिक तहका कुराहरूका सम्बन्धमा तँसित ती सही हुन् कि गलत, ठीक हुन् कि बेठीक भनी मूल्याङ्कन गर्ने क्षमता छैन भने, यसले तेरो क्षमताबारे के बताउँछ? यसले तँसँग औसत क्षमता छ भन्‍ने जनाउँछ। तँसित कामकुराको मूल्याङ्कन र कदर गर्ने केही क्षमता भए पनि तेरो क्षमता लेखकका विचारलाई प्राविधिक, व्यावसायिक दृष्टिकोणबाट कदर गर्नमा नै सीमित छ। तँ उक्त लेखकले जे गर्‍यो त्यो किन गर्‍यो भन्‍ने कुरा मात्र बोध गर्न वा बुझ्न सक्छस्, तर तँ उसले वकालत गर्ने विचार र दृष्टिकोणहरू सही हुन् कि होइनन्, र ती सकारात्मक कुरा हुन् कि होइनन्, वा यी विचार र दृष्टिकोणहरू एक पटक प्रस्तुत भइसकेपछि तिनले मानिसहरूमा कति ठूलो प्रभाव पार्छन्, वा त्यो प्रभाव सकारात्मक हुन्छ कि नकारात्मक, वा तिनले मानिसहरूमा कस्ता परिणामहरू ल्याउँछन् भनी मूल्याङ्कन गर्न सक्दैनस्—तँलाई यीमध्ये केही पनि थाहा हुँदैन। यस स्तरका आधारमा भन्‍नुपर्दा, त्यस्ता मानिसहरूको क्षमता औसत मात्र हुन्छ। तिनीहरू बुझ्न मात्र सक्छन् तर मूल्याङ्कन गर्न सक्दैनन्, र त्यसकारण कामकुराको मूल्याङ्कन र कदर गर्ने क्षमता भएको क्षमतामा पुग्न सक्दैनन्। कतिपय मानिसहरूले जुनसुकै कर्तव्य पूरा गर्ने भए पनि, तिनीहरूमा वस्तुहरू पहिचान गर्ने क्षमता ज्यादै कमजोर हुन्छ। तिनीहरू कामकुरा जसरी गरे पनि स्वीकार्य हुने भन्ठान्छन्। तिनीहरूका दृष्टिकोण र मनोवृत्ति अत्यन्तै धमिलो र पूर्णतया अस्पष्ट हुन्छन्। अरू जोसुकैले जेसुकै भने पनि, तिनीहरू त्यो स्विकार्न सक्छन्, किनकी तिनीहरूमा सही दृष्टिकोणहरू वा अभ्यासका सिद्धान्तहरू हुँदैनन्। फलस्वरूप, तिनीहरूले कुनै पनि कर्तव्य राम्ररी पूरा गर्दैनन्। तिनीहरूले जुनसुकै काम लिए पनि, तिनीहरू आफ्नो कामका क्रममा उत्पन्‍न हुने विभिन्‍न विचार र दृष्टिकोणहरूका सकारात्मकता वा नकारात्मकता, र उचितता वा अनुचितताको परिभाषा दिने र सीमारेखा कोर्ने सम्बन्धमा अत्यन्तै धमिलो र अस्पष्ट हुन्छन्। मानिसहरूले तिनीहरूलाई “यस किसिमको विचार वा दृष्टिकोण पैदा भएको छ—के यो सही हो?” भनेर सोध्दा तिनीहरू यसो भन्छन्, “मानिसहरूको मन स्वतन्त्र हुन्छ। तिनलाई सीमित पारिनु हुँदैन। विविधता हुन जरुरी छ—कुनै पनि प्रकारको विचार प्रस्तुत गर्न वा व्यक्त गर्न दिइनुपर्छ।” विभिन्‍न विचारहरूको अस्तित्वका सम्बन्धमा तिनीहरूको दृष्टिकोण यही हो। भन्‍नुको मतलब, जस्तोसुकै विचार वा दृष्टिकोणहरू पैदा भए पनि—चाहे ती ठीक हुन् वा बेठीक, सही हुन् वा गलत—तिनीहरू ती सबैलाई रहन दिनुपर्ने, र ती स्वतन्त्र रूपमा प्रस्तुत गरिनुपर्ने विश्‍वास गर्छन्। तिनीहरू सोच्छन् कि, यदि कसैले कुनै तरिकाले सोच्छ, यदि कसैलाई केही आवश्यकता छ, यदि कुनै विचारको श्रोता छ वा त्यसलाई समर्थन गर्ने मानिसहरू छन् भने, त्यसको अस्तित्वमा मूल्य रहेको हुन्छ। तिनीहरूको यो विचार र दृष्टिकोण निकै अस्पष्ट हुन्छ। गैरविश्‍वासीहरूका शब्दमा भन्‍नुपर्दा, यो प्रायः सीमाबिनाको एउटा “धूमिल क्षेत्र” मा अस्तित्वमा रहन्छ। यस्ता मानिसहरूसँग कामकुरा सही हुन् कि गलत हुन् भनी मूल्याङ्कन गर्ने कडा मानक वा मापदण्डहरू हुँदैनन्। यो पनि भन्‍न सकिन्छ कि त्यस्ता मानिसहरूमा कुनै अडान हुँदैन, कुनै वास्तविक विचार वा दृष्टिकोणहरू हुँदैनन्। अवश्यै, यो पनि भन्‍न सकिन्छ कि यी मानिसहरूमा कुनै पनि कुराका सम्बन्धमा सकारात्मक वकालत हुँदैन। त्यसोभए, के त्यस्ता मानिसहरूले सत्यता स्विकार्न सक्छन् त? के तिनीहरूले सत्यता बुझ्न सक्छन् त? यो कुरा भन्‍न साँच्चिकै गाह्रो छ। कमजोर क्षमता हुनु समस्याको कुरा हो। जब कमजोर क्षमता भएका मानिसहरूले दुइटा विचार वा दृष्टिकोणहरू एकै पटक देखा परेको देख्छन्, तब तिनीहरूसँग आफ्नो व्यक्तिगत राय हुँदैन; तिनीहरूलाई कुन सही र कुन गलत हो भन्‍ने थाहा हुँदैन। तिनीहरू जुन पक्ष बढी बलियो छ त्यसैको पछि लाग्छन्। यसलाई अडान नहुनु भनिन्छ। यस्ता मानिसहरू अलमल्ल परेका व्यक्ति हुन्। हामी तिनीहरूको मानवताको पछ्याइ कस्तो छ वा तिनीहरूको चरित्र कस्तो छ भन्‍नेबारे छलफल गर्नेछैनौँ—सिर्फ कामकुराको मूल्याङ्कन र कदर गर्ने तिनीहरूको क्षमताका हिसाबमा भन्‍नुपर्दा, यस्ता मानिसहरूको क्षमता औसत मात्र हुन्छ। म किन यसो भन्छु? किनकी तिनीहरूको क्षमताले तिनीहरूलाई वैचारिक तहमा केही कुराहरूको कदर गर्न सक्षम तुल्याउने भए पनि, तिनीहरूमा कामकुराको प्रामाणिकता मूल्याङ्कन गर्ने र कामकुरा ठीक छन् कि बेठीक छन्, सही छन् कि गलत छन् भनी पहिचान गर्ने क्षमता हुँदैन। त्यसकारण, तिनीहरूको क्षमतालाई औसतको वर्गमा राखिन्छ। कामकुराको मूल्याङ्कन गर्ने सम्बन्धमा, तिनीहरूका विचार, दृष्टिकोण र अडानहरू निकै अस्पष्ट हुन्छन्, र तिनीहरूसँग आधार वा मापदण्डका रूपमा सकारात्मक कुराहरू हुँदैनन्, त्यसैले तिनीहरूले केही असल कुराहरू त गर्न सक्छन्, तर साथसाथै केही खराब कुराहरू पनि गर्न सक्छन्। तिनीहरूले अरूलाई फाइदा हुने र मानवतालाई सहायता दिने केही तुलनात्मक रूपमा सही कुराहरू गर्न सक्छन्, तर त्यो सँगसँगै, तिनीहरूले अरूलाई हानि गर्ने र तिनीहरूमाथि प्रतिकूल प्रभाव पार्ने कुराहरू पनि गर्न सक्छन्। त्यसकारण, त्यस्ता मानिसहरूको क्षमता औसत मात्र हुन्छ। उदाहरणका लागि, मानौँ एउटा त्यस्तो चलचित्र छ, जसमा निर्देशकले वकालत गरेका विचारहरू तुलनात्मक रूपमा सकारात्मक र मानवीय छन्, र ती मानवजातिका आवश्यकताहरूसँग तुलनात्मक रूपमा मेल खाने कुराहरू—लोकतन्त्र, स्वतन्त्रता, मानव अधिकार, र अन्य सकारात्मक कुराहरू जस्ता आजको समाजमा न्यायोचित ठानिने आवश्यकताहरू हुन्—र उक्त चलचित्रमार्फत, निर्देशकले मानिसहरूलाई ती कुरा जान्‍न मद्दत गर्न मानव विचारको गहिराइमा रहेका यी कुराहरू बाहिर ल्याउँछ। यदि औसत क्षमता भएको व्यक्तिले यो चलचित्र हेरेमा, उसले ती विचारहरू राम्रा र सही छन् भनी चिन्‍न सक्छ। उसले ती विचारहरू आजको समाजमा तुलनात्मक रूपमा चर्चित र आदरणीय छन् भनी देख्न सक्छ; उसले उक्त निर्देशकले वकालत गरेका विचारहरूको उचितता बोध गर्न सक्छ। तर यदि यो चलचित्रमा निर्देशकले केही तुलनात्मक रूपले विशिष्ट विचारहरूको—अर्थात् धेरैजसो वयस्कहरू र बोध क्षमता भएका मानिसहरूले नसोच्ने, अत्यन्तै अतिवादी कुराहरू र, यो पनि भन्‍न सकिन्छ कि, बिरलै देखिने वा वस्तुहरूको सामान्य विकासका नियमअनुसार लगभग असम्भव हुने कुराहरूको—पनि वकालत गर्छ भने, कामकुराको मूल्याङ्कन र कदर गर्ने औसत क्षमता भएका मानिसहरूले उक्त चलचित्र हेर्दा तिनलाई खुट्ट्याउन सक्ने थिएनन्। तिनीहरूले यस्तो सोच्ने थिए, “निर्देशकले वकालत गरेका यी विशेष विचारहरू गलत छैनन्। यी कुराहरूलाई थोरै मानिसहरूले मात्र मन पराउने र अपनाउने भए पनि, यी विचारहरूलाई आजको समाजमा सम्मान गर्नैपर्छ; तिनलाई सार्वजनिक गरिनुपर्छ ताकि तिनलाई सबैले चिन्‍न र स्विकार्न सकून्।” हेर्, निर्देशकले उही चलचित्रमा वकालत गरेका कुराहरू सकारात्मक भए पनि वा नभए पनि, वा तिनले मानिसहरूमा नकारात्मक प्रभाव पार्ने भए पनि वा नभए पनि, तिनीहरूले तिनलाई स्विकार्नेछन् र अत्यन्तै कदर समेत गर्नेछन्। तिनीहरूका लागि सही र गलतबीच कुनै स्पष्ट वा निश्चित भिन्‍नता हुँदैन। त्यसकारण, तिनीहरूले यस चलचित्रका सकारात्मक कुराहरू स्विकार्न सक्छन्, र तिनीहरूले नकारात्मक कुराहरू पनि स्विकार्न सक्छन्। तिनीहरूले यी कुराहरू स्विकार्न सक्ने हुनाले तिनलाई लागु समेत गर्नेछन्। तिनीहरूले यी कुरालाई तिनीहरूका आफ्नै विचार र दृष्टिकोणहरू व्यक्त गर्ने काममा समाहित गर्नेछन्, वा तिनलाई दैनिक जीवनमा अरूमा स्थापित गरेर तिनीहरूलाई प्रभाव पार्नेछन्। सकारात्मक कुराहरूले मानिसहरूमा अवश्यै राम्रो प्रभाव पार्नेछन् जबकि नकारात्मक कुराहरूले मानिसहरूमा पक्कै पनि नकारात्मक प्रभाव नै पार्नेछन्। त्यसकारण, त्यस्ता मानिसहरूले राम्रा कुराहरू गरिरहँदा केही नराम्रा कुराहरू पनि गर्नेछन्। भन्‍नुको मतलब, उदाहरणका लागि, तँलाई भोक लाग्दा तिनीहरूले तँलाई एक बटुको खीर दिनेछन्, तर त्यो सफा हुनेछैन र त्यसमा केही बालुवा मिसिएको हुनेछ, र लामो समयसम्म त्यो खानु तेरो स्वास्थ्यका लागि हानिकारक हुनेछ। अथवा तिनीहरूले तँलाई एक बटुको खाना दिनेछन्, तर त्यसमा झिँगा र लामखुट्टेजस्ता चीजहरू मिसिएका हुनेछन्। तँलाई त्यो स्वादिष्ठ लाग्ला, तर त्यसमा शरीरका लागि केही हानिकारक कीटाणु हुन्छन्। त्यस्ता मानिसहरूले तेरो भोक मेटाएका र पेट भरिदिएका हुने भए पनि, तिनीहरूले तेरो शरीरलाई केही प्रतिकूल असरहरू पनि पारेका हुनेछन्। त्यसरी नै, यदि तँमा समझशक्तिको कमी छ भने, कुनै कृति हेर्दा तैँले त्यसका केही गलत विचार र दृष्टिकोणहरू स्विकार्ने उच्च सम्भावना हुन्छ, जसका कारण तँ त्यसद्वारा भ्रमित र विषाक्त हुनेछस्। त्यसकारण, कामकुरा पहिचान गर्ने क्षमता राख्नु पनि निकै महत्त्वपूर्ण हुन्छ। कामकुराको मूल्याङ्कन र कदर गर्ने क्षमताका हिसाबमा औसत क्षमता भएका मानिसहरूका प्रकटीकरणहरू यिनै हुन्।

अर्को स्तर भनेको कमजोर क्षमता भएका मानिसहरू हो। कमजोर क्षमता भएका मानिसहरूमा कामकुराको मूल्याङ्कन र कदर गर्ने क्षमता हुँदैन। अर्थात्, कुनै पनि कुरा हेर्दा, तिनीहरूलाई कुन विचार र दृष्टिकोणहरू राख्दा सही हुन्छ र कस्तो कोण वा अडान लिँदा सही हुन्छ भन्‍ने थाहा हुँदैन। तिनीहरूलाई त मानिसहरूले यस मामलामा कस्ता किसिमका गलत विचार र दृष्टिकोणहरू बोकेका हुन्छन्, वा त्यस्ता मामलाहरू सामना गर्दा मानिसहरू कस्ता विचारद्वारा शासित हुने गर्थे भन्‍ने समेत थाहा हुँदैन—यसमा तार्किक सोचाइ संलग्न हुन्छ, र कमजोर क्षमता भएका मानिसहरू यससम्म पुग्नै सक्दैनन्, त्यसैले तिनीहरूले कामकुराको कदर गर्न सक्ने कुरै भएन। जब कोही कामकुराको कदर गर्न सक्षम हुन्छ, तब मात्र उसको कामकुराको कदर गराइ कस्तो छ वा ऊसँग कामकुराको मूल्याङ्कन गर्ने क्षमता छ कि छैन भनेर भन्‍न सकिन्छ। यदि उसले कामकुराको कदर समेत गर्न सक्दैन भने, उसमा कामकुराको मूल्याङ्कन गर्ने क्षमता छ कि छैन भनेर छलफल गर्नुको अर्थ नै रहँदैन। उदाहरणका लागि, कतिपय मानिसहरू कुनै लेख पढेपछि यसो भन्छन्: “यस लेखमा आलङ्कारिक भाषा प्रयोग गरिएको छ, यो निकै लयबद्ध रूपमा व्यक्ति गरिएको छ, र हास्यरसले भरिएको छ। यो लेख गजब तरिकाले लेखिएको छ!” कसैले सोध्छ: “लेखकले यस लेखमा के-कस्ता विचार र दृष्टिकोणहरू व्यक्त गर्न खोजेको छ? यस किसिमका मानिस, घटना र कामकुराप्रति उसको मनोवृत्ति के छ?” “ओहो, त्यसमा कुनै मनोवृत्ति छ र? त्यसमा विचार र दृष्टिकोणहरू पनि छन् र? मैले त त्यो यादै गरिनँ। जे होस्, मलाई लाग्छ उसको लेख राम्रोसँग लेखिएको छ, र मलाई त्यो पढ्दा मज्जा आयो।” अर्को पक्षले सोध्छ: “त्यसोभए तिमीलाई उसले व्यक्त गरेका कुन विचार र दृष्टिकोणहरू मज्जा लग्यो? के तिमीलाई कुन अनुच्छेद वा कथाले लेखकका कस्ता विचार र दृष्टिकोणहरू व्यक्त गर्छ, र उक्त लेखले भन्‍न खोजेको मुख्य कुरा के हो भन्‍ने थाहा छ?” तिनीहरू भन्छन्: “मैले त्यो अझैसम्म पत्ता लगाएको छैन।” तिनीहरूले त्यसलाई थप दुई-तीन पटक पढ्छन् र अझै पनि उक्त लेख राम्रोसँग लेखिएको र वाग्मितापूर्ण मात्र लाग्छ। यसले व्यक्त गर्ने विचार र दृष्टिकोणहरू त तिनीहरूले बुझ्नै सक्दैनन्। यसले तिनीहरूको क्षमता कस्तो छ भन्‍ने कुरा खुलासा गर्छ, गर्दैन र? यदि तिनीहरूले यो लेख पढ्छन् र उक्त लेखले व्याख्या गरेका विचार र दृष्टिकोणहरू बुझ्न सक्दैनन् भने, यति मात्र भन्‍न सकिन्छ कि तिनीहरूमा कामकुराको मूल्याङ्कन र कदर गर्ने क्षमताको कमी छ र तिनीहरू कमजोर क्षमता भएका व्यक्ति हुन्। यदि लेखमा प्रस्ट भाषा प्रयोग गरिएको छ र त्यसले नै सही विचार र दृष्टिकोणहरू बुझाउँछ, तर तिनीहरूले त्यो अझै बुझ्न सक्दैनन् भने, यसले तिनीहरूको क्षमता अत्यन्तै कमजोर छ भन्‍ने प्रमाणित गर्छ। तिनीहरू “लेख राम्ररी लेखिएको छ, भाषा एकनासको छ, र लेखन शैली राम्रो छ” मात्र भन्‍न सक्छन्, तर तिनीहरूले उक्त लेखमा छलफल गरिएका तथ्यहरू वस्तुगत छन् कि छैनन्, त्यसले मानिसहरूलाई के महसुस गराउँछ, वा पाठकहरूले त्यसबाट के सिक्न र लिन सक्छन् भन्‍ने जानेका वा बुझेका हुँदैनन्—तिनीहरूले अझै पनि लेखकलाई नै सोध्नुपर्ने हुन्छ। यसले त्यस्ता मानिसहरूमा कमजोर क्षमता हुन्छ भन्‍ने कुरा पूर्ण रूपमा प्रमाणित गर्छ। तिनीहरूको कमजोर क्षमता कसरी प्रदर्शित हुन्छ? तिनीहरूको कमजोर क्षमता तिनीहरूले विचार र दृष्टिकोणहरू के हुन् भनी नबुझ्ने, कामकुरालाई कसरी कदर गर्ने भनी नबुझ्ने, र अवश्य पनि, त्योभन्दा बढी, तिनीहरू कामकुराको मूल्याङ्कन गर्न पूर्ण रूपमा असक्षम हुने कुरामा प्रदर्शित हुन्छ। समग्रमा, यसलाई कामकुराको मूल्याङ्कन र कदर गर्ने क्षमताको कमी हुनु भनिन्छ। कामकुराको मूल्याङ्कन र कदर गर्ने क्षमताको कमी भएका मानिसहरू औसत क्षमता भएका मानिसहरूभन्दा कसरी खराब हुन्छन् भने, तिनीहरूमा कामकुराको मूल्याङ्कन गर्ने क्षमता नहुने मात्र नभई कामकुरालाई कदर गर्ने क्षमता समेत हुँदैन। त्यसकारण, विचार र दृष्टिकोणको स्तरका कुराहरू, तार्किक सोचाइ, अथवा कुनै कुरा मानवतासँग वा वस्तुहरूको वस्तुगत नियमसँग मिल्छ कि मिल्दैन भन्‍ने सम्बन्धमा, तिनीहरूले ती छर्लङ्गै देख्न सक्दैनन् र तिनलाई कदर गर्न जानेका हुँदैनन्। तिनीहरू यस लेखले कुनै विचार वा दृष्टिकोणहरू व्याख्या गर्छ कि गर्दैन भन्‍ने समेत बुझ्न सक्दैनन्, ती विचार र दृष्टिकोणहरू सही छन् कि गलत छन् भनी पहिचान गर्नु त झन् परको कुरा हो। तिनीहरू विद्यालय गएकाले मात्र तिनीहरूले शब्द, ज्ञान, प्राविधिक सीप, र पेसाहरूसम्बन्धी कुराहरू पढ्न सकेका हुन्, तर तिनीहरू कामकुरा पढ्न, हेर्न, र सुन्‍ने स्तरमै सीमित रहन्छन् र तिनलाई कदर गर्न सक्दैनन्। त्यस्ता मानिसहरू कमजोर क्षमता हुनेहरू हुन्। कमजोर क्षमता भएका मानिसहरूले प्राविधिक सीप र पेसा वा ज्ञानका स्तरसँग सम्बन्धित कुराहरूबारे कुरा गर्न सक्छन्, जस्तै कुनै कुरा कुन चर्चित व्यक्तिको कृति हो, कुन चर्चित व्यक्तिको चर्चित भनाइ उद्धृत गरिएको छ, कुन अभिव्यक्ति शैलीको सन्दर्भ लिइएको छ, वा त्यो कुरा हासिल गर्न कुन प्राविधिक सीप वा पेसा उपयोग गरिएको छ—तिनीहरूले यी कुराहरू बुझ्न सक्छन्। तर, तिनीहरूले यी पेसा र प्राविधिक सीप वा ज्ञानको स्तरका आधारमा वकालत गरिएका र व्यक्त गरिएका अवधारणाहरू बुझ्दैनन्, साथै यी चीजहरूका पछाडिका नमुना र प्रस्तुतिका अवधारणा, आधार, वा मूल तत्त्वहरू के-के हुन् भन्‍ने कुरा पनि बुझ्दैनन्। कमजोर क्षमता हुनु भनेको यही नै हो। त्यस्ता मानिसहरूको एउटा विशेषता हुन्छ: तिनीहरू समस्याहरूबारे मनन गर्न वा सोच्न जान्दैनन्। तिनीहरू कुनै चीजले निम्त्याएका घटनाहरूको मूल कारण र सार, अथवा यी घटनाहरूको विकासको भावी दिशा र तिनले मानिस, घटना र कामकुरामाथि पार्ने प्रभाव पहिचान गर्न, मूल्याङ्कन गर्न, वा थाहा पाउन जान्दैनन्। त्यस्ता मानिसहरूमा सामान्य सोचाइ हुँदैन। तिनीहरूले बुझ्न सक्ने कुरा र बोध गर्न सक्ने जीवन अनुभव अत्यन्तै सीमित हुन्छन्। जे-जस्ता जटिल मामलाहरू सामना गर्नु परे पनि, तिनीहरूले ती बुझ्न वा छर्लङ्गै देख्न सक्दैनन्। भन्नुको अर्थ, तिनीहरूले केही कुराका सम्बन्धमा आफूले सुनेका शब्दहरू र सतही रूपमा देखेका पाठका साथै त्यसमा संलग्न बाह्य स्वरूप र विधिहरूबारे सोच्न मात्र सक्छन्, र तिनीहरू त्यो स्तरसम्म मात्र पुग्छन्। विभिन्‍न कुराबीचका सम्बन्ध, तर्क, र आपसी प्रभावहरू जस्ता झनै गहिरा पक्षहरूको कुरा गर्नुपर्दा, तिनीहरू न त तिनका बारेमा सोच्छन् न तिनका बारेमा सोच्न सक्षम नै हुन्छन्। कतिपय मानिसहरू त केही कुराका बारेमा यति धेरै सोच्छन् कि तिनीहरूको भोक र निन्द्रा नै हराउँछ, वा तिनीहरू विरक्त हुन्छन्, र अझै पनि त्यो छर्लङ्गै देख्न सक्दैनन्। कमजोर क्षमता हुनु भनेको यही हो। कुनै व्यक्तिले कामकुराको मूल्याङ्कन र कदर गर्ने क्षमता राख्छ कि राख्दैन भन्‍ने कुराको मापन, कुनै मामला सामना गर्दा, उसले विभिन्‍न कुराहरूबीचका जटिल सम्बन्ध, सम्पर्क, वा आपसी प्रभावहरूका साथै तिनले त्यसपछि पार्न सक्ने प्रभावहरूका सम्बन्धमा केही सम्भावनाहरू प्रस्तुत गर्नका लागि निर्णयहरू गर्न सक्छ कि सक्दैन भन्‍नेमा भर पर्छ। यदि कुनै व्यक्तिले कसैले के भन्यो वा गर्‍यो भनेर भन्‍न मात्र सक्छ, आफूले सुनेको वा देखेको कुरा जस्ताको तस्तै सुनाउन मात्र सक्छ तर केही पनि खुट्ट्याउन सक्दैन र कुनै पनि समस्याहरू बुझ्न सक्दैन भने, यसले उसमा सामान्य सोचाइ छैन भन्‍ने जनाउँछ। सोच्ने क्षमता नभएका मानिसहरूमा कामकुराको कदर गर्ने क्षमता हुँदैन, र अवश्य पनि तिनीहरूमा कामकुराको मूल्याङ्कन र कदर गर्ने क्षमता पनि हुँदैन, साथै तिनीहरू सोच्न जान्दैनन्। त्यसोभए हामीले यो क्षमताबारे छलफल गर्न किन आवश्यक छ? यदि मानिसहरूमा भौतिक संसारको कदर गर्ने विभिन्‍न क्षमताहरूको कमी छ भने, यस्ता मानिसहरूको क्षमता कमजोर हुन्छ। तिनीहरू सोच्न जान्दैनन् र तिनीहरूको सोचाइमा तर्क हुँदैन, त्यसकारण त्यस्ता मानिसहरूमा सत्यता बुझ्ने क्षमता हुँदैन। किनभने एक हिसाबले सत्यतामा मानिसहरूको वास्तविक जीवनका समस्याहरूका विभिन्‍न पक्षहरू संलग्न हुन्छन्; सँगसँगै, त्यसमा मानिसहरूले आफ्ना भ्रष्ट स्वभावहरू फाल्नका लागि अभ्यास गर्नुपर्ने विभिन्‍न सिद्धान्तहरू पनि संलग्न हुन्छन्। अवश्य पनि, त्यसमा मानिसहरूले वास्तविक जीवनमा सामना गर्ने विभिन्‍न किसिमका एकपक्षीय वा जटिल बहुपक्षीय समस्याहरू र तीबीचका सम्बन्धहरू अझ बढी संलग्न हुन्छन्। चाहे त्यो एउटा मात्र सत्यताबारे होस् वा बहुसङ्ख्यक अन्तरसम्बन्धित सत्यताहरूबारे होस्, कुनै पनि सत्यता कुनै प्रावधान हुँदैन; बरु, ती त कुराहरूको श्रेणी मापन गर्ने सिद्धान्त वा मापदण्डहरू हुन्। सिद्धान्त र मापदण्डहरूबारे कुरा गर्नुपर्दा, ती प्रावधान वा सूत्र होइनन्, जस्तो कि एकमा एक जोडे दुई हुन्छ। ती सूत्र नभएकाले, वास्तविक जीवनमा मामलाहरू सामना गर्नुपर्दा, मानिसहरूले मानवताका कुन-कुन समस्याहरू संलग्न छन्, यस पक्षमा मानवताका प्रकटीकरणहरूमा भ्रष्ट स्वभावका तत्त्वहरू छन् कि छैनन्, र उही प्रकारको भ्रष्ट स्वभावका कस्ता स्थिति र प्रकटीकरणहरू हुन्छन्, साथै त्यसलाई रूपान्तरण गर्नका निम्ति मानिसहरूले सत्यताका कुन-कुन पक्षहरू अभ्यास र पालना गर्नुपर्छ भनी मनन र खोजी गर्न सक्नुपर्छ—मानिसहरूले यो सबै बुझ्न आवश्यक छ। यदि तँलाई सत्यताका शब्दहरू मात्र थाहा छ तर सत्यताको यो पक्षमा कुरा गरिएका सिद्धान्तहरू के-के हुन् भन्‍ने थाहा छैन भने, तैँले तिनलाई वास्तविक जीवनका कुराहरूसित जोडेर हेर्न जान्‍नेछैनस्, न त तैँले सत्यता अभ्यास गर्न नै जान्‍नेछस्। यदि तँसित सत्यता बुझ्ने क्षमता छैन भने, तैँले त्यसलाई आफूभित्रै रहेका समस्याहरूसित वा तैँले वास्तविक जीवनमा सामना गर्ने समस्याहरूसित जोडेर हेर्न सक्नेछैनस्। तँलाई सत्यताका कति वटा पक्षहरू संलग्न छन्, अभ्यास र प्रवेशको मार्ग के हो, वा तैँले के-कस्ता समस्याहरू समाधान गर्नुपर्छ भनेर थाहा हुनेछैन। अवश्य पनि, तैँले परमेश्‍वरका वचनहरूमा आधारित भएर मानिस र कामकुरालाई हेर्ने वा आफूलाई आचरणमा ढाल्ने र व्यवहार गर्ने, अथवा तैँले सत्यता सिद्धान्तहरू पालना गर्न वा सत्यता सिद्धान्तहरूअनुसार अभ्यास गर्न सक्ने त सम्भावना नै छैन। यदि तँसित निश्चित मानिस, घटना र कामकुराको र मानव जीवनसँग सम्बन्धित कुराहरूको कदर गर्ने क्षमता छैन, तिनका बारेमा कुनै विचार वा दृष्टिकोणहरू छैनन्, र तैँले मूलतः सोचाइको स्तरसँग सम्बन्धित कुराहरू बोध गर्न सक्दैनस्, तँसित तिनको कदर गर्ने क्षमता छैन र तिनको मूल्याङ्कन गर्ने क्षमता त झनै छैन भने, यो भन्‍न सकिन्छ कि तँसित सत्यता बुझ्ने क्षमता छैन। यदि तँसित सत्यता बुझ्ने क्षमता छैन र तँ सत्यता बुझ्न सक्दैनस् भने, तैँले आफ्नो मानवतामा रहेका खोटहरू बदल्न र आफ्ना भ्रष्ट स्वभावहरू फाल्न के कुरा प्रयोग गर्नेछस्? यदि तँसित सत्यता बुझ्ने क्षमता छैन भने, तँलाई आफूसामु रहेको मामलामा कुन-कुन सत्यता सिद्धान्तहरू संलग्न छन् भनेर थाहा हुनेछैन। अवश्य पनि तँलाई तैँले कस्ता सत्यता सिद्धान्तहरू पालना गर्नुपर्छ भन्‍ने पनि थाहा हुनेछैन। त्यस अवस्थामा, तैँले अन्धाधुन्ध काम गर्नेछस्—कि त प्रावधानहरू पालना गर्नेछस्, कि धारणा र कल्पनाहरूका आधारमा कार्य गर्नेछस्, कि नत्र जथाभावी गलत कार्यहरू गर्नेछस्। सत्यता नबुझ्नाले यी परिणामहरू, यी प्रकटीकरणहरू निम्त्याउँछन्।

कामकुराको मूल्याङ्कन र कदर गर्ने क्षमताका विषयमा कुरा गर्नुपर्दा, त्यो भ्रष्ट स्वभावहरू फाल्नका लागि सत्यता पछ्याउने मामलासँग सम्बन्धित नभए पनि, मानव जीवनकै सन्दर्भमा, यदि तैँले कामकुराको कदर गर्ने क्षमता राख्दैनस् भने, तँसित तैँले देख्ने कुनै पनि कुराबारे कुनै दृष्टिकोण हुँदैन, न त वैचारिक तहमा कुनै राय नै हुन्छ—तँ हरेक कुरालाई यसरी हेर्छस् मानौँ तेरा आँखामा एक-पत्रे पट्टी लागेको छ, जसका कारण तैँले त्यहाँ कुनै समस्या छ भनी देख्न सक्दैनस्—र तँलाई पूरै घटनाक्रम वा संलग्न मानिस, घटना र कामकुराहरू मात्र थाहा छ, तर तँलाई समस्याको सार के हो, वा मानिसहरूका सम्बन्धित विचार दृष्टिकोणहरू के हुन् भन्‍ने कुरा थाहा छैन भने, यसले तँ कमजोर क्षमता भएको व्यक्ति भएको जनाउँछ। किनभने तँसित आफ्नो जीवनका सारा समस्याहरूका सम्बन्धमा कुनै पनि विचारहरू छैनन्। तँ वैचारिक तहमा समस्याहरूबारे विचार गर्न, सोच्न, वा तिनलाई परिभाषित गर्न जान्दैनस्। तँ आफ्नै उमेर, आफ्नो मानवताको परिपक्वता, वा विगतका आफ्ना अनुभवहरूका आधारमा कुनै कुरा वास्तवमा कस्तो किसिमको समस्या हो, तैँले त्यसबाट के सिक्नु र आत्मसात् गर्नुपर्छ, त्यसले तँमाथि कस्तो प्रभाव पार्छ, त्यसले तँलाई कस्ता पाठहरू सिकाउँछ, यस प्रकारको समस्यालाई तैँले कुन दृष्टिकोणबाट हेर्ने र सम्हाल्ने गर्नुपर्छ, वा फेरि यस्तो मामला सामना गर्नुपर्यो भने तैँले कसरी व्यवहार गर्नुपर्छ र के कुराबाट जोगिनुपर्छ भन्‍ने कुरा विचार गर्न जान्दैनस्। तँमा यी सबै चिन्तनहरू छैनन्। तँलाई जेसुकै भए पनि, तँ जनावर जतिकै सोझो छस् र तँसित कुनै दृष्टिकोण छैन। तँ जतिसुकै उमेरसम्म बाँचे पनि वा तैँले जतिसुकै अनुभव बटुलेको भए पनि, तँ अझै समस्याहरूबारे सोच्न जान्दैनस्। तँ विभिन्‍न पक्षहरूका समस्याहरूमाथि चिन्तन गर्नका निम्ति विगतका आफ्नै अनुभवहरू, आफ्नो ज्ञान, र आफूले सिकेका कुरालाई प्रयोग गर्न जान्दैनस्। यस्ता मानिसहरू कमजोर क्षमता भएकाहरू हुन्। कमजोर क्षमता भएका मानिसहरू सत्यतामा प्रवेश गर्ने त परै जाओस्—दैनिक जीवनका सानातिना कुरामा समेत तिनीहरूले कुनै पनि ढाँचाहरूको सारांश निकाल्न सक्दैनन्। तिनीहरू चालीस-पचास वा सत्तरी-असी वर्षसम्म बाँचे पनि कुनै पनि अनुभवहरू बाँड्न नसक्ने अन्योलग्रस्त मानिस नै रहन्छन्। त्यस्ता व्यक्तिहरू मन्द बुद्धिका मानिस हुन्, जोसँग कुनै विचार हुँदैन। तिनीहरूको क्षमता कमजोर हुने र तिनीहरूमा कामकुराको मूल्याङ्कन र कदर गर्ने क्षमता नहुने भएकाले, त्यस्ता मानिसहरू जति वर्षसम्म बाँचे पनि, तिनीहरूले कहिल्यै कुनै पनि कुरालाई वैचारिक तहमा हेर्दैनन्। तिनीहरू कामकुरालाई कसरी हेर्ने भनी जान्दैनन् र कुनै पनि कुरा छर्लङ्गै देख्न सक्दैनन्। त्यसकारण, कसैको क्षमता, विशेषगरी उसमा कामकुराको मूल्याङ्कन र कदर गर्ने क्षमता छ कि छैन भनी लेखाजोखा गर्दा, उसको उमेर वा उसका विगतका अनुभवहरू नहेर्। त्यसको सट्टामा, तैँले के हेर्नुपर्छ? (हामीले ऊसँग विचारहरू छन् कि छैनन् भनेर हेर्नुपर्छ।) भन्‍नुको मतलब, चालीस वा पचास वर्षसम्म विभिन्‍न मानिस, घटना र कामकुराहरू अनुभव गरिसकेपछि उसले वैचारिक तहमा कुनै व्यक्तिगत बुझाइ प्राप्त गरेको छ कि छैन, साथै उसका विगतका अनुभवहरूमा मानव जीवनको मूल्य, मानिसहरूले लिने मार्ग, वा मानव सोचाइको गहिराइ र तिनीहरूको आत्मिक संसारसँग सम्बन्धित कुराहरू समावेश छन् कि छैनन् भन्‍ने कुरा हेर्नुपर्छ। यदि उसका अनुभवहरू निश्चित मामलाहरूसँग मात्र सम्बन्धित छन् र तिनमा वैचारिक तहका कुराहरू समावेश छैनन् भने, उसले कामकुराको मूल्याङ्कन र कदर गर्ने क्षमता राख्दैन। उदाहरणका लागि, कतिपय मानिसहरू प्रायः यसो भन्छन्, “हाम्रो पुस्तामा, हामीलाई हातमुख जोड्न धौधौ पर्थ्यो। राम्रो कुरा खान पाउनु सजिलो थिएन; हामीले नयाँ वर्षमा वा अन्य चाडपर्वमा मात्र केही मासु खान सक्थ्यौँ। हाम्रो पुस्ताका मानिसहरू अत्यन्तै सरल र निष्कपट हुन्थे, र हामी अत्यन्तै साधारण लुगा लगाउँथ्यौँ।” तिनीहरू यस्तै कुरा गरिरहन्छन्। त्यसमा अरूले यसो भन्छन्, “तिमीहरूको पुस्ता किन त्यस्तो सम्झन लायक छ? के त्यस्ता कुनै कुराहरू छन्, जसबाट हामी युवाहरूले सिक्न सकौँ र जसका बारेमा हामीले वैचारिक तहमा कुराकानी गर्न सकौँ?” तिनीहरू यस्तो जबाफ दिन्छन्, “हाम्रो पालामा, जब हामी लडाइ गर्न युद्धभूमिमा जान्थ्यौँ, हामी दिनौँसम्म सुत्दैनथ्यौँ किनभने हामी निरन्तर अघि बढिरहनुपर्थ्यो। कहिलेकाहीँ त हामीले दिनभरी एक छाक खाना पनि खान पाउँदैनथ्यौँ। जब हामी क्याम्पमा पुग्थ्यौँ, नयाँ भर्ती भएकाहरू सिधै सुत्न जान्थे, तर हामी पुराना सैनिकहरू पहिले खाना खाएर त्यसपछि सुत्न जान्थ्यौँ। नत्र, खाना खाने समय सकिएपछि हामीले फेरि यात्रा गर्नुपर्थ्यो, र हामी बाटोमा भोकै हुनेथियौँ।” अरूले भन्छन्, “यो त एउटा घटना मात्र हो; यो वैचारिक तहको कुरामा गनिँदैन। हामी युवाहरूले सिक्नलायक केही कुरा सुनाऊ, अथवा केही पाठहरू सुनाऊ, जसले हामीलाई घुमाउरो बाटो नअपनाउन र मूर्खताका कारण गल्तीहरू नगर्न वा निम्न स्तरका भुलचुक नगर्न मदत गर्न सकून्।” तिनीहरू भन्छन्, “त्यस समयमा, हामी आजकालका अल्छी, घिचुवा, र सहजता मन पराउने तर कामलाई घृणा गर्ने युवाहरू जस्ता थिएनौँ। त्यस बेलामा, हामी अझ बढी कठिनाइ सहन, अझ बढी काम गर्न, र राम्रो कार्यप्रदर्शन गर्न मात्र चाहन्थ्यौँ, ताकि हामीले हाम्रा अगुवाहरूको ध्यान आकर्षित गर्न र बढुवा पाउन सकौँ।” के यी शब्दहरूमा वैचारिक तहको केही कुरा छ? (छैन।) यो सुनेपछि, के तँलाई यी कुनै आत्मिक गुरुका शब्द हुन्, गैरविश्‍वासीहरूले भन्‍ने गरेका प्रेरणादायी कुरा हुन् भन्‍ने महसुस हुन्छ? के यसले तेरो सोचलाई फराकिलो बनाउने, तेरो सोचाइको स्तर बढाउने, कामकुराबारे जानकार रहनका लागि तेरो क्षमता बढाउने, वा तँलाई केही नयाँ कुरा वा तैँले यसअघि कहिल्यै नसोचेका सही विचार र दृष्टिकोणहरू पत्ता लगाउन मदत गर्ने गर्छ? (गर्दैन।) त्यसोभए के त्यस्ता मानिसहरूसँग कामकुराको मूल्याङ्कन र कदर गर्ने क्षमता हुन्छ? तैँले तिनीहरूलाई वैचारिक तहसँग सम्बन्धित मामलाहरूबारे जसरी सोधे पनि, तिनीहरूबाट केही पनि पाउनेछैनस्। वास्तवमा तिनीहरू बोल्न अनिच्छुक भएको होइन; यति मात्र हो कि तिनीहरूभित्र केही पनि हुँदैन। कमजोर क्षमता हुनु भनेको यही हो। तिनीहरूको उमेर पचास वा साठी वर्ष पुग्दा पनि तिनीहरूसित कुनै विचार वा दृष्टिकोणहरू हुँदैनन्; तिनीहरू यसरी नै अल्याङटल्याङ गर्दै जीवन बिताउँछन्। तिनीहरूलाई थाहै हुँदैन कि जिउनु भनेको भावी अवसरहरू, असल परिवार, राम्रो जागिर, वा राम्रो जीवन पछ्याउनु मात्र होइन, बरु वैचारिक तहका त्यस्ता मामलाहरू पनि छन्, जसका बारेमा हृदयको गहिराइमा चिन्तन, सोचविचार, र निरन्तर सारांशीकरण गर्न आवश्यक हुन्छ। तिनीहरूलाई मानव जीवनको मार्गमा मानिसहरूले धेरै अज्ञात कुराहरूको सामना गर्नेछन् भन्‍ने कुरा थाहै हुँदैन, न त तिनीहरूले त्यसलाई कसरी सामना गर्नुपर्छ भन्‍ने नै थाहा हुन्छ। जब तिनीहरूलाई केही पनि भएको हुँदैन, तिनीहरू घुमाउरो बाटो नहिँड्न वा गलत मार्गमा नजान अग्रिम रूपमा सोच्ने वा मनन गर्ने गर्दैनन्। तिनीहरूले अनुभव गरेका केही कुराहरूमा तिनीहरूले किन निश्चित तरिकाले व्यवहार गरे, त्यसरी व्यवहार गर्नु ठीक थियो कि बेठीक, वा खुसीसाथ जिउन, शान्त मनले जिउन, र व्यर्थको नभई मूल्यवान् जीवन जिउन तिनीहरू अगाडिको बाटोमा कसरी हिँड्नुपर्छ भन्‍ने पनि तिनीहरूलाई थाहा हुँदैन। त्यस्ता मानिसहरूमा कमजोर क्षमता हुने भएकाले तिनीहरू यी मामलाहरूबारे सोच्दैनन्। जब यी मानिसहरू साठी वर्षका हुन्छन्, तिनीहरू केवल विगतलाई सम्झिँदै बस्छन्, र यसो भन्छन्, “म जवान छँदा सुन्दर र प्रतिभाशाली थिएँ; धेरै मानिसहरू मेरा पछि लाग्थे! आह, जवानीमा…।” तिनीहरू जहिले पनि आफ्ना गौरवमय दिनहरूका कथाहरू मात्र सुनाउँछन्, ती कुरा जुन उल्लेख गर्न लायक पनि हुँदैनन्। कमजोर क्षमता भएका मानिसहरू जति वर्षसम्म बाँचे पनि मानव जीवन, मानिसहरूले लिने मार्ग, वा मानिसहरूले जिउनुपर्ने तरिकासँग सम्बन्धित मामलाहरूबारे सोच्दैनन्। तिनीहरू मानिसहरूले विभिन्‍न मामलाहरू सम्हाल्ने क्रममा कस्ता प्रकारका दृष्टिकोणहरू अपनाउनुपर्छ भन्‍नेबारे सोच्दैनन्। फलस्वरूप, तिनीहरू जसरी जिए पनि तिनीहरूको सोचाइको स्तरमा सुधार आउनेछैन, तिनीहरूका विचारमा गहनता हुनेछैन, तिनीहरूको आत्मिक संसार दरिद्र रहनेछ, र तिनीहरूले साँचो जीवन अनुभव पाउनेछैनन्। कमजोर क्षमता हुनु भनेको यही हो। त्यस्ता मानिसहरूसँग अन्तरक्रिया गर्दा, बिस वर्षका उमेरमा, तिनीहरू अत्यन्तै बचकाना र सरल हुन्छन्, तिनीहरू ऊर्जाले भरिपूर्ण र अत्यन्तै रिसाहा हुन्छन्। तिनीहरू तीस वर्ष पुगेपछि पनि त्यस्तै सडेका हुन्छन्। पचास वर्षको उमेरमा, तिनीहरूको बोल्ने तरिका उही स्तरको हुन्छ—तिनीहरूले थोरै सरल वाक्यांशहरू मात्र भन्‍न जानेका हुन्छन्। तिनीहरूको मुहारमा अझ धेरै चाउरीपना र बुढ्यौलीका दागहरू हुन्छन्, र तिनीहरूको कपाल झन् धेरै फुलेको हुन्छ। तिनीहरूको उमेर ढल्केको प्रस्टै हुन्छ, तर तिनीहरूसँग कुनै विचार वा दृष्टिकोणहरू हुँदैनन्। अरूसँग कुराकानी गर्दा, तिनीहरूसँग भन्‍नलाई कहिल्यै केही पनि हुँदैन। तिनीहरूको जीवनको यतिका वर्ष खेर गएका हुन्छन्, र तिनीहरूले कुनै प्रगति गरेका हुँदैनन्। कमजोर क्षमता भएका मानिसहरू जीवनमा यस्तै हुन्छन्, र यदि तिनीहरू परमेश्‍वरमा विश्‍वास गर्छन् भने, तिनीहरूका प्रकटीकरणहरू सुरुदेखि अन्त्यसम्म उस्तै हुन्छन्। उमेरमा बिसका दशकमा पहिलो पटक परमेश्‍वरमा विश्‍वास गर्दा तिनीहरू यस्तै हुन्छन्। तीस वा पचास वर्ष पुग्दा पनि तिनीहरू अझै यस्तै हुन्छन्, तिनीहरूले बिलकुलै प्रगति हासिल गरेका हुँदैनन्। तिनीहरू अझै पनि पहिलेकै जस्तै कुरा गर्छन्। यति मात्र हो कि तिनीहरूले परमेश्‍वरमा विश्‍वास गर्ने क्रममा केही कुराहरू अनुभव गरेका हुन्छन्, केही शब्द र धर्मसिद्धान्तहरू बुझेका हुन्छन्, र तिनीहरूले आत्मिक शब्दावलीहरू अझ पूर्ण रूपमा बोल्न सक्छन्। तर, तिनीहरूसँग कुनै वास्तविक अनुभवात्मक बुझाइ हुँदैन। तिनीहरूका विचारहरूमा अझै पनि गहनता हुँदैन, कामकुराबारे तिनीहरूका दृष्टिकोणहरू बदलिएका हुँदैनन्, परमेश्‍वर र सत्यतासम्बन्धी तिनीहरूको ज्ञान बढेको हुँदैन, र तिनीहरूको आत्मज्ञान वृद्धि भएको हुँदैन। तिनीहरूमा कुनै परिवर्तन आएको हुँदैन, होइन त? (हो।) स्मरण गरेर वा समयको प्रभावमार्फत केही शब्द र धर्मसिद्धान्तहरू वा आत्मिक शब्दावलीहरू सञ्चित गर्नु परिवर्तन होइन, त्यो प्रगति होइन, र त्यो पक्कै पनि प्राप्ति होइन। कमजोर क्षमता भएका मानिसहरूको प्रकटीकरण ठ्याक्कै यही हो। तिनीहरूले जति ठूला उतारचढावहरू भोगे पनि, वा जतिसुकै झट्का, असफलता, वा कुण्ठाहरू अनुभव गरे पनि, तिनीहरूले कुनै पाठ सिक्दैनन् वा कुनै अनुभव हासिल गर्दैनन्, र लाभदायक कुरा केही पनि प्राप्त गर्न सक्दैनन्। एक पटक कुनै कुरा समाप्त भएपछि, तिनीहरूका लागि त्यो पूरै समाप्त भएको हुन्छ—तिनीहरूले प्रक्रिया मात्र पूरा गर्छन् र अन्त्यमा केही पनि हासिल गर्दैनन्। यस्ता मानिसहरूलाई अत्यन्तै दयनीय भनेर वर्णन गर्न सकिन्छ। त्यस्ता मानिसहरूमा कामकुराको मूल्याङ्कन र कदर गर्ने क्षमता नहुने भएका कारणले नै हामी तिनीहरूमा अत्यन्तै कमजोर क्षमता हुन्छ भनेर भन्छौँ। तिनीहरूमा सत्यता बुझ्ने क्षमता हुन्छ भनेर त झन् भन्‍नै मिल्दैन, न त तिनीहरूमा कुनै परिवर्तन आएको छ भनेर नै भन्‍न मिल्छ।

कमजोर क्षमता भएका मानिसहरूका हकमा भन्‍नुपर्दा, कामकुराको मूल्याङ्कन र कदर गर्ने क्षमताका हिसाबले, तिनीहरू योग्य हुँदैनन्। क्षमता नै नभएकाहरूको कुरा गर्नुपर्दा, तिनीहरूमा कामकुराको मूल्याङ्कन र कदर गर्ने क्षमता झनै हुँदैन—तिनीहरू कामकुराको कदर गर्न सक्दैनन्, र तिनको मूल्याङ्कन गर्न त झनै सक्दैनन्। जब तैँले केही कुराबारे आफ्ना विचार र दृष्टिकोणहरू राख्छस्, तब कमजोर क्षमता भएका मानिसहरू त्यो सुनेर स्तब्ध हुन्छन् र कुनै प्रतिक्रिया देखाउँदैनन्। हृदयमा तिनीहरू यस्तो सोच्छन्, “यसमा विचार र दृष्टिकोणहरू छन् रे? मैले यो कुरा किन नबुझेको त?” तिनीहरूले तेरो कुरा थोरै बुझ्न सक्ने भए पनि, तिनीहरूले त्यसलाई शब्द र धर्मसिद्धान्त वा सूत्रका रूपमा मात्र सुन्‍न सक्छन्। जहाँसम्म क्षमता नै नभएका मानिसहरूको कुरा छ, जब तिनीहरूले केही कुराभित्रका विचार र दृष्टिकोणहरू, वा समस्याको सार र त्यस सम्बन्धमा मानिसहरूले लिनुपर्ने अडानबारे अरूले सङ्गति गरेको सुन्छन्, तिनीहरूले त्यो बुझ्नै सक्दैनन्। तिनीहरूलाई त्यो कुरा अलि गहन छ भन्‍ने मात्र लाग्छ, तर त्यो तिनीहरूले बुझ्नै नसक्ने हुन्छ। तैँले विचार र बुझाइबारे जति बढी सङ्गति गर्छस्, तिनीहरू उति बढी अलमलमा पर्छन्। तिनीहरू यस्तो महसुस गर्छन्, “यो साधारण मामला कसरी जटिल बन्यो? मैले किन विचार, दृष्टिकोण, वा अडानहरूबारे केही पनि बुझ्न नसकेको? कस्तो अडान? हामीले केवल परमेश्‍वरमा राम्ररी विश्‍वास र आफ्ना कर्तव्य राम्ररी पूरा गरे मात्र पुग्छ, त्यसपछि परमेश्‍वरले अनुमोदन गर्नुहुनेछ। किन कसैले जति लामो समयसम्म परमेश्‍वरमा विश्‍वास गर्छ, त्यति नै कुरा झन् जटिल बन्छ? तपाईँको कुरा सुन्दा त राज्यमा कोही पनि प्रवेश गर्न सक्दैन जस्तो लाग्यो!” के तँ त्यस्ता मानिसहरूसँग कुराकानी गर्न सक्छस्? (सक्दिनँ।) तैँले तिनीहरूसँग कुराकानी गर्न नसक्ने मात्र होइन, तिनीहरूले केही अव्यावहारिक कुराहरू पनि भन्‍न सक्छन्: “के तपाईँले उल्लेख गर्नुभएका ती विचार र दृष्टिकोणहरू वास्तवमै अत्यन्तै राम्रा र अत्यन्तै सही छन्? मलाई त त्यस्तो लाग्दैन! मानिसहरू कहिल्यै पैसाविना रहन सक्दैनन्। मानिसहरूलाई जहिले पनि राम्रो खानु र राम्रा कुराहरू उपभोग गर्नुपर्छ। खर्च गर्नका लागि पैसा र खानका लागि राम्रो खाना छैन भने, कसैले आफ्नो कर्तव्य कसरी पूरा गर्न सक्छ?” यो कस्तो खालको तर्क हो? तिनीहरू यसो भन्छन्, “तपाईँ सधैँ मानव जीवनबारे, मानिसका मूल्य, विचार, र दृष्टिकोणहरू अनि मानिसहरूले लिने मार्गबारे कुरा गरिरहनुहुन्छ। तपाईँ किन खाने र लाउनेबारे कुरा गर्नुहुन्‍न? तपाईँ किन आफ्नो कर्तव्य राम्रोसँग निर्वाह गर्न सकियोस् भन्‍नका लागि कसरी आफ्नो शरीरको ख्याल राख्ने भन्‍नेबारे कुरा गर्नुहुन्‍न?” तिनीहरू यी कुराहरूबारे सोचिरहेका हुन्छन्—के तिनीहरूले अझै पनि सत्यता बुझ्न सक्छन्? तैँले यस्ता मानिसहरूसँग कुराकानी गर्न सक्दै सक्दैनस्। जब तैँले तिनीहरूसँग कुरा गर्ने प्रयास गर्छस्, तिनीहरू पैसा कमाउने बारेमा मात्र कुरा गर्छन्। तिनीहरू पैसा कमाउने, आफ्नो जीवन जिउने, संसार पछ्याउने, र खाँदै, पिउँदै र रमाउँदै जीवन बिताउने कुरालाई मानव जीवनका ठूला मामलाहरू र मानिसहरूले जीवनमा हिँड्नुपर्ने मार्गका रूपमा लिन्छन्। जहाँसम्म मानिसहरूले परमेश्‍वरमा विश्‍वास गरेर पछ्याउनु र प्राप्त गर्नुपर्ने चीजको कुरा छ, यी कुराहरू त तिनीहरूका विचार वा चेतनामा नै हुँदैनन्। तिनीहरू विश्‍वास गर्छन् कि मानिसहरूले परमेश्‍वरमा जति वर्ष विश्‍वास गरे पनि, तिनीहरूले अझै पनि खानु र जिउनु नै पर्छ, र पैसाविना राम्रोसँग जिउनु सम्भव नै हुँदैन—पैसा हुनु भनेको राम्रो जीवन हुनु हो, र पैसा छैन भने जीवन चल्न सक्दैन। यो नै तिनीहरूको तर्क हो; त्यस्ता मानिसहरूमा विकृति आउने सम्भावना हुन्छ। विकृति आउने सम्भावना भएका मानिसहरूमा सही विचार वा दृष्टिकोणहरू हुँदैनन्; तिनीहरू प्राणविनाका मानिस जस्तै हुन्। त्यस्ता मानिसहरूको जीवन र सुँगुर वा कुकुरको जीवनबीच के भिन्‍नता छ? (कुनै भिन्‍नता छैन।) यदि तैँले एउटा कुकुर वा बिरालोलाई आज्ञाकारी बनाउन र अनुशासित बच्चा जस्तो व्यवहार गराउनका लागि शिक्षा दिने कोसिस गरिस् भने, के त्यसले बुझ्न सक्छ? (सक्दैन।) एउटा कुकुरले बढीमा के बुझ्न सक्छ? यदि तैँले त्यसलाई “बस्” भनिस् र त्यसपछि एक टुक्रा मासु दिइस् भने, त्यसलाई याद हुनेछ। त्यसपछि, तैँले “बस्” भन्‍नेबित्तिकै, चाहे त्यो जतिसुकै टाढा होस्, त्यो तुरुन्तै भुइँमा बस्छ र तैँले मासु दिन्छस् कि भनेर पर्खन्छ। कुकुरले यो यान्त्रिक कार्य सम्झन सक्छ; यदि तैँले त्यसलाई भुइँमा बस्दा इनाम पाइन्छ भन्‍ने थाहा दिइस् भने, त्यसले आज्ञापालन गर्नेछ। त्यसका सोचाइहरू त्यति सामान्य हुन्छन्। त्यसोभए, क्षमता नभएका मानिसहरूको र जनावरहरूको सोचाइबीच कति ठूलो भिन्‍नता हुन्छ? (उल्लेखनीय भिन्‍नता हुँदैन।) हरेक दिन खाना खाइसकेपछि जनावरहरू बाहिर खेल्न जान्छन्। जब फेरि खाने समय आउँछ र तैँले तिनीहरूलाई बोलाउँछस्, तब तिनीहरू तुरुन्तै दौडेर आउँछन्। चाहे तैँले तिनीहरूलाई बाँधेर राख् वा भुइँमा बस्न लगा, तिनीहरूले मान्‍नेछन्। त्यस्तो किन हुन्छ? किनकी तिनीहरूले खाना खान पाउँछन्। त्यो थोरै खानाका निम्ति तिनीहरू खुसीसाथ तेरा आदेशहरू पालन गर्न तयार हुन्छन्। जनावरहरूको सोचाइ यति सामान्य हुन्छ। तिनीहरूका लागि, आफूलाई फाइदा हुने कुनै प्रावधान वा सूत्र पालना गर्नु नै पर्याप्त हुन्छ; तिनीहरू अरू धेरै कुरा सोच्दैनन्। परमेश्‍वरले जनावरहरूलाई दिने स्वाभाविक प्रवृत्तिहरू यी कुराहरूमै सीमित हुन्छ, जुन तिनीहरूको अस्तित्व टिकाइराख्न पर्याप्त हुन्छ, र परमेश्‍वरले तिनीहरूलाई कुनै आज्ञा गर्नुभएको हुँदैन, त्यसैले जनावरहरूले जीवन, भविष्य, आफ्नो गन्तव्य, वा आफ्ना जिम्मेवारी र दायित्वहरूको ख्याल गर्नुपर्दैन। तिनीहरूले कुन मार्ग लिने भन्‍नेबारे वा अर्थपूर्ण जीवन पछ्याउने, आदि कुराहरूको पनि ख्याल गर्नुपर्दैन। तर मानिसहरू फरक हुन्छन्। परमेश्‍वरले मानिसहरूलाई विभिन्‍न स्वाभाविक प्रवृत्तिहरू प्रदान गर्नुभएको छ र तिनीहरूको जीवनका रूपमा सत्यता पनि प्रदान गर्नुभएको छ। त्यसकारण, परमेश्‍वरसित मानिसहरूका लागि आवश्यक मानकहरू हुन्छन्। तसर्थ, मानिसहरूले यी मामलाहरूको ख्याल गर्नुपर्छ; यसो गरे मात्र जीवनका रूपमा सत्यता प्राप्त गर्न सजिलो हुन्छ। यो मानिसहरूले लिनुपर्ने जिम्मेवारी र दायित्व हो, र यो अवश्यै तिनीहरूको अधिकार पनि हो। तर यदि तैँले यो अधिकार अभ्यास गर्न सक्दैनस् वा तँसित समस्याहरूबारे सोच्ने यो क्षमता छैन भने, यसले तेरो क्षमता निकै कमजोर छ भन्‍ने प्रमाणित गर्छ। मानवहरूको तहका जीवित प्राणीहरूमध्ये तँ कमजोर क्षमता भएकाहरूको श्रेणीमा पर्छस्। तँ आफैले सोच्न सक्दैनस्, र अरूले तँलाई कामकुराहरू बुझाउँदा पनि तँ बुझ्न सक्दैनस्। अझ गम्भीर अवस्थामा त तँ अरूलाई प्रतिरोध, गिल्ला, उपहास, वा आलोचना समेत गर्छस्। यदि तेरो क्षमता यो हदसम्म कमजोर छ भने, त्यसको अर्थ तँसित कुनै क्षमता छँदै छैन भन्‍ने हुन्छ। उदाहरणका लागि, क्षमताविनाको व्यक्तिले एउटा अनुभवात्मक गवाही लेख पढ्छ, र तैँले उसलाई सोध्छस्, “के यो लेख राम्रो छ?” उसले भन्छ, “यो निकै राम्रो छ। प्रत्येक अनुच्छेद सही तरिकाले छुट्याइएको छ, र विरामचिह्न धेरैजसो सही छ। पहिलो अनुच्छेदले समय र स्थानको व्याख्या गर्छ, दोस्रो अनुच्छेदले पात्रहरूको पृष्ठभूमिको व्याख्या गर्छ, तेस्रो अनुच्छेदले कथाको सिलसिला वर्णन गर्न थाल्छ, र त्यसपछि त्यो उत्कर्ष र निष्कर्षतर्फ अघि बढ्छ।” यदि तैँले त्यसपछि उसलाई लेखकका विचार र दृष्टिकोणहरू के हुन् भनेर सोधिस् भने, उसले भन्छ, “विचार र दृष्टिकोणहरू छन् र? लेखकले उद्धृत गरेका परमेश्‍वरका वचनहरूको खण्ड नै विचार र दृष्टिकोणहरू हुन्।” तैँले सोध्छस्, “के उसले उद्धृत गरेका परमेश्‍वरका वचनहरू सान्दर्भिक छन्? के उसले व्यक्त गर्न चाहेका विचार र दृष्टिकोणहरू सही छन्?” उसले थाहा छैन भन्छ। त्यसपछि तैँले यस्ता प्रश्नहरू सोध्छस्, “के लेखकले बाँडेको बुझाइ साँचो र व्यावहारिक छ? के उसले बुझेको कुरा धर्मसिद्धान्त हो, कि त्यो वास्तविकताको नजिक छ? के यो अरूका लागि शिक्षाप्रद छ वा तिनीहरूका लागि यसको मूल्य छ? के यसले पाठकहरूलाई सहयोग वा लाभ प्रदान गर्छ?” उसलाई यीमध्ये केही पनि थाहा हुँदैन र उसले यो बुझ्न सक्दैन। निकै कमजोर क्षमता हुनु भनेको यही हो। यदि तैँले ऊसँग लेखमा भएका विचार र दृष्टिकोणहरूका त्रुटिहरूबारे, कुन-कुन भाग व्यावहारिक छन् र कुन-कुन छैनन् भन्‍नेबारे सङ्गति गरिस् भने, उसलाई अझै पनि थाहा हुँदैन र उसले त्यसलाई लेखसँग जोड्न सक्दैन। के यसले क्षमताको कमी देखाउँछ? (देखाउँछ।) भएका समस्याहरूबारे अरूले सङ्गति गर्दा पनि उसलाई अझै थाहा हुँदैन। के यसले क्षमताको कमी देखाउँदैन र? यो कतिपय मण्डली अगुवाहरू जस्तै हो: जब दुष्ट मानिस वा अविश्‍वासीहरू मण्डलीमा देखा पर्छन्, उनीहरूलाई कसरी तह लगाउने भनेर तिनीहरूलाई थाहा हुँदैन। तैँले तिनीहरूसँग सत्यता सिद्धान्तहरू सङ्गति गरेपछि, तिनीहरूले बुझ्दैनन् र तँलाई उदाहरण दिन लगाउँछन्। तैँले एउटा उदाहरण दिएपछि, तिनीहरूले अझै पनि उनीहरूलाई तह लगाउन जान्दैनन्। तिनीहरू यसो भन्छन्, “कृपया मलाई सिकाउनुहोस्। म त्यो व्यक्तिलाई ठ्याक्कै कसरी तह लगाऊँ? के म उसलाई साधारण मण्डलीमा राखूँ, समूह ‘ख’ मा राखूँ, कि निकालूँ? म त्यो व्यक्तिसँग कसरी सङ्गति गरूँ? कृपया मलाई एक-एक शब्द बुझाउनुस्। म त्यो रेकर्ड गर्नेछु र त्यसपछि त्यसलाई हुबहु पालना गरेर परिस्थितिलाई सम्हाल्नेछु—त्यसरी म गर्न सक्छु।” तिनीहरू नै यस्ता भएपछि तिनीहरूसँग सिद्धान्तहरू सङ्गति गर्नुको के अर्थ? तैँले उदाहरणहरू दिँदा पनि तिनीहरूले बुझ्दैनन् र मामलालाई सम्हाल्न सक्दैनन्। त्यस्ता मानिसहरूमा बुझ्ने क्षमता हुँदै हुँदैन। अन्त्यमा, तिनीहरू अझै सोध्छन्, “भन्‍नुस्, यो वर्तमान समस्याबारे मैले के गर्नुपर्छ, अनि म गरिहाल्छु।” तैँले तिनीहरूलाई उक्त मामला सम्हाल्न कहाँ जाने, त्यो काम फत्ते गर्न कसलाई के भन्‍ने, र त्यो मामलालाई कुन हदसम्म सम्हालेपछि त्यसलाई पूर्ण रूपमा समाधान भएको मानिन्छ भनेर भन्छस्। तैँले बुझाइसकेपछि, तिनीहरूले बुझेजस्तो देखिन्छ, तर तिनीहरूले अझै पनि त्यसलाई सम्हाल्न सक्दैनन्, र त्यो पूरा गर्न तैँले तिनीहरूसँग सहकार्य गर्ने कोही खोज्नुपर्छ। त्यस्ता मानिसहरू साह्रै मन्द बुद्धिका हुन्छन् र तिनीहरूसँग क्षमता हुँदैन। उदाहरणका लागि, मानौँ तैँले नृत्य सिक्दै गरेका मानिसहरूलाई कुनै निश्चित नृत्यका चालहरू निकै राम्रा छन् भनेर भन्छस् र तिनीहरूलाई ती सिक्नका लागि एउटा भिडियो देखाउँछस्। केही दिनपछि, जब तैँले तिनीहरूलाई कति प्रगति भयो भनेर सोध्छस्, केही मन्द बुद्धिका मानिसहरूले कुन चालहरू राम्रा हुन् भनी चिन्‍न सकिनँ भनेर भन्‍नेछन्। तिनीहरूसँग शिक्षण सामग्रीहरू भए पनि तिनीहरूले त्यो सिक्न सक्दैनन्। तिनीहरूले कुन चालहरू राम्रा छन् वा कुन चालहरू उपयोगी छन् भनेर थाहा पाउँदैनन्, र तिनीहरू छान्‍न जान्दैनन्। तिनीहरूले अन्त्यमा के गर्छन्? तिनीहरूले एउटा जुक्ती लाउँछन्; तिनीहरू यसो भन्छन्, “सिक्नका लागि मलाई केही नृत्य चालहरू छानिदिनुहोस्, अनि म तिनलाई पछ्याउँछु—कुरै सकिन्छ।” तिनीहरूसँग यस्तो सीप हुन्छ; तिनीहरूले सिद्धान्तहरू त बुझ्दैनन्, तर तिनीहरूमा थोरै भए पनि चतुराइ हुन्छ। के तिनीहरू ठ्याक्कै यन्त्रमानव जस्तै होइनन् र? तिनीहरूसँग ज्ञान र शिक्षा होला, तर तिनीहरूमा कामकुराको मूल्याङ्कन र कदर गर्ने क्षमता हुँदैन—क्षमता नहुनु भनेको यही नै हो। तिनीहरूलाई तैँले सिक्न भनेको कुरा किन सिक्नुपर्छ भन्‍ने थाहा हुँदैन। तैँले तिनीहरूलाई जे कुरा नसिक्न भन्छस्, तिनीहरूलाई ती कुरामा के समस्या छ वा तिनीहरूले ती किन सिक्नु हुँदैन भन्‍ने थाहा हुँदैन। बताइसकेपछि पनि तिनीहरूले त्यो अझै देख्न सक्दैनन्। ल भन्, के त्यस्ता मानिसहरूमा क्षमता हुन्छ? (हुँदैन।) कामकुराबारे आफै जानकार हुने क्षमता नहुनु, र स्वतन्त्र रूपले सही र गलत पहिचान र मूल्याङ्कन गर्ने क्षमता नहुनु—कुनै क्षमता नहुनु भनेको यही हो। गाईवस्तु वा घोडालाई जस्तै तिनीहरूलाई पनि डोर्‍याउन सधैँ कोही न कोही चाहिन्छ—त्यसोभए, के तिनीहरू साधन मात्र होइनन् र? यदि तँसित क्षमता भएको भए, के तँलाई अझै पनि कसैले डोर्‍याउनुपर्थ्यो र? त्यसोभए, तेरो दिमाग केका लागि हो? तेरो दिमागको काम छैन। किटेरै भन्‍नुपर्दा, तँसित कुनै क्षमता छैन। तैँले अरूका कुरा सुन्‍नुपर्छ र तँ तिनीहरूद्वारा डोर्‍याइनुपर्छ—तँ एउटा साधन मात्र होस्। यस्ता मानिसहरूले जति लामो समयसम्म कुनै निश्चित पेसा अध्ययन गरे पनि वा तिनीहरूले त्यससँग सम्बन्धित जतिसुकै सिद्धान्तहरू सुने पनि, तिनीहरूले अझै ती बुझ्न वा बोध गर्न सक्दैनन्। अन्त्यमा, तिनीहरूले यी सिद्धान्तहरू लागु वा कार्यान्वयन गर्न जान्दैनन्। यिनीहरू सबैभन्दा कमजोर क्षमता भएका मानिस हुन्—जसमा कुनै क्षमता हुँदैन। कतिपय मानिसहरू भन्छन्, “तिनीहरूमा कामकुराको मूल्याङ्कन र कदर गर्ने क्षमता छैन र तिनीहरूले आफ्नो कर्तव्य निर्वाह गर्दा सधैँ तिम्रो अगुवाइ पछ्याउँछन् भन्दैमा त्यसको अर्थ तिनीहरूमा कमजोर क्षमता छ भन्‍ने नसोच्नू। वास्तवमा, तिनीहरूमा सत्यता बुझ्ने सवालमा मात्र क्षमता नभएको हो। जब तिनीहरूका आफ्नै हितसम्बन्धी मामलाहरूको कुरा आउँछ, तिनीहरू सधैँ आफूलाई घाटा हुनबाट जोगिनका लागि भएभरका उपायहरू सोच्छन्। यी कुराहरूमा तिनीहरू तेजिला हुन्छन्—तिनीहरू पक्कै पनि मन्द बुद्धिका मानिस होइनन्। मण्डलीमा, तिनीहरू मन्द बुद्धिका जस्ता देखिन्छन्, तर यदि तिनीहरू संसारमा फर्कने हो भने, तिनीहरू मन्द बुद्धिका हुनेथिएनन्। तिनीहरूलाई रमाइलो लाग्ने कुरामा, तिनीहरूसँग विचारहरू हुन्छन् र तिनीहरूले कृतिहरू सिर्जना गरेका हुन्छन्; सायद तिनीहरूले केही सफलता प्राप्त गर्न सक्छन्।” मण्डलीमा त्यस्ता मानिसहरू पनि छन्, जसले लापरवाह दुष्कर्महरू गर्छन्, र सबैले तिनीहरूमा कमजोर क्षमता छ भन्छन्, तर तिनीहरू आफै विश्‍वस्त हुँदैनन्: “तिमी ममा कमजोर क्षमता छ भन्छौ, तर यदि म गैरविश्‍वासी संसारमा हुन्थेँ भने, म अझै पनि पैसा कमाउन र जीविका चलाउन सक्थेँ। म अझै पनि फस्टाउन सक्थेँ—मैले अरूले भन्दा नराम्रो गर्नेथिएँ भन्‍ने निश्चित छैन!” के गैरविश्‍वासी संसारले सबथोक सत्यता सिद्धान्तहरूद्वारा मापन गर्छ? के त्यो जगका रूपमा परमेश्‍वरका वचनहरूमा भर पर्छ? यदि पर्दैन भने, तिनीहरूका सिर्जित कृतिहरू गैरविश्‍वासी संसारमा मान्य हुन सक्यो भने पनि, यसले तिनीहरूमा क्षमता छ भन्‍ने प्रमाणित गर्दैन। उदाहरणका लागि, कतिपय मानिसहरूले चित्र बनाउँछन्, र पहिलो नजरमा, रङ्ग, संरचना, प्रकाश, आकृतिहरूको अनुपात, र तिनीहरूको चित्रका अन्य पक्षहरू निकै राम्रा देखिन्छन्। तर, जब तिनीहरूले परमेश्‍वरका घरमा केही प्राचीन सन्तहरूको चित्र बनाउँछन्, तब समस्याहरू उत्पन्‍न हुन्छन्। म भन्छु, “यो चित्रकारका कृतिहरू गैरविश्‍वासीहरूमाझ धेरै बिक्री हुने गर्थ्यो, र मानिसहरूले तिनको प्रशंसा गर्थे। तर मलाई किन उसले गरेका अब्राहाम, अय्यूब, र नोआका चित्रणहरू अनौठा लाग्छन्? फरक-फरक युगका यी तिन जना मानिसहरू कसरी एउटै परिवारका जस्ता देखिने भए? तिनीहरू प्राचीन इस्राएली थिए, र तिनीहरूको मुहारको हाड संरचनाले त्यस जातीय समूहका विशेषताहरू प्रतिविम्बित गर्नुपर्छ। तिनीहरूलाई हरेक पात्रको व्यक्तित्व थाहा नभए पनि, कम्तीमा, तिनीहरूले त्यो जातिका अस्थिपञ्जरका संरचना र विशेषताहरू कस्ता हुन्छन् भनेर बुझ्नुपर्छ। तिनीहरूले चित्र बनाइरहेको व्यक्ति जुन युगको भए पनि, उसको कपाल, अनुहारका विशेषता, आँखाको रङ्ग, र अनुहारको आकृतिमार्फत उसका जातीय विशेषताहरूलाई जोड दिइनुपर्छ र प्रस्ट पारिनुपर्छ।” तैपनि कसरी तिनीहरूले चित्रित गरेका विभिन्‍न युगका व्यक्तित्वहरू फरक-फरक उमेरका भए पनि, तिनीहरू सबैका हाड संरचनाहरू तिनीहरूका जातीय समूहसँग मिल्ने देखिँदैनन्? तिनीहरू सबैका मुहार आयताकार छन्; कान्छाहरू थोरै मात्र चाउरी परेका छन् र तिनीहरूको कपाल बढी गाढा छ भने जेठाहरू धेरै चाउरी परेका छन्, तिनीहरूको छाला बढी गाढा छ र कपाल धेरै फुलेको छ। यी व्यक्तित्वहरूका विशेषताहरू मूलतः उस्तै छन्: फराकिलो, आयताकार मुहार, अग्लो कद, र अत्यन्तै बलियो शारीरिक संरचना। म भन्छु, “यी सबै व्यक्तित्वहरू किन उस्तै देखिन्छन्? तिनीहरू अत्यन्तै मिल्दाजुल्दा छन् र तिनीहरूलाई छुट्ट्याउने विशेषताहरू छैनन्।” चित्रकार आफैले उक्त समस्या देखेको हुँदैन। सायद तिनीहरूले यस प्रकारका धेरै चित्रहरू बनाएका छन्, तिनीहरूको शिल्प अत्यन्तै परिष्कृत भइसकेको छ, र तिनीहरूको शैली स्थिर भइसकेको छ। जब तिनीहरूले व्यक्तित्वहरूका चित्र बनाउँछन्, पुरुषहरूको मुहारको आकार लगभग सधैँ उस्तै हुन्छ, र तिनीहरूले भिन्‍न पात्रहरूका मुहारका अद्वितीय विशेषताहरू उतार्न सक्दैनन्। के कामकुराको मूल्याङ्कन र कदर गर्ने तिनीहरूको क्षमता अलि कमजोर होइन र? (हो।) चित्र बनाइसकेपछि, तिनीहरूलाई चित्रित गरेका मुहारका विशेषताहरू त्यस जातीय समूहका हाड संरचनासँग मेल खान्छन् कि खाँदैनन् भनेर थाहा हुँदैन; तिनीहरू ती विशेषताहरूबारे निश्चित हुँदैनन्। के तिमीहरू यस क्षेत्रमा तिनीहरूको क्षमता औसत छ भन्छौ कि कमजोर छ भन्छौ? (कमजोर।) के अरूले सुझावहरू दिएपछि तिनीहरूले तिनलाई सच्याउन सक्छन्? एक पटक, मैले तिनीहरूलाई सुझाव दिएँ, तर पछि तिनीहरूको काम देख्दा, त्यो अझै उस्तै थियो। त्यस बिन्दुमा, थप केही भन्‍नु आवश्यक हुँदैन—थप व्याख्या गरे पनि त्यो तिनीहरूको बुझाइको दायराभन्दा बाहिर हुनेछ।

मानिसहरूको कामकुराको मूल्याङ्कन र कदर गर्ने क्षमतासँग सम्बन्धित समस्याहरूका बारेमा कुरा गर्नुपर्दा, विभिन्‍न स्तरका क्षमता भएका मानिसहरूका प्रकटीकरणहरू यिनै हुन्। राम्रो क्षमता भएका मानिसहरूले कामकुराको कदर गर्न मात्र नभई तिनको मूल्याङ्कन गर्न पनि सक्छन्। अझ राम्रो क्षमता भएकाहरूले सही विचार र दृष्टिकोणहरू भेट्टाएपछि, तिनका लागि वकालत गर्नेछन् र ती अरूलाई बाँड्नेछन् वा प्रदान गर्नेछन्, अनि गलत विचार र दृष्टिकोणहरू भेटिएमा तिनीहरूले तिनलाई पहिचान गर्न र सच्याउन सक्छन्। औसत क्षमता भएका मानिसहरूमा कामकुराको कदर गर्ने निश्चित क्षमता हुन्छ तर कामकुराको मूल्याङ्कन गर्ने क्षमता हुँदैन—तिनीहरूले वैचारिक तहका कुराहरू पहिचान गर्न सक्दैनन्। कमजोर क्षमता भएका मानिसहरूले वैचारिक तहका कुराहरू बुझ्दैनन्, त्यसैले तिनीहरूमा कुराहरू पहिचान गर्ने कुनै क्षमता हुन्छ भन्‍न मिल्दैन। क्षमता नभएका मानिसहरूले यी कुराहरू बिलकुलै बुझ्न सक्दैनन्। कसैले तिनीहरूलाई यी कुराहरू बुझाए पनि, तिनीहरूले अझै पनि वास्तवमा कस्ता विचार र दृष्टिकोणहरूबारे छलफल गरिँदै छ भनी बुझ्न सक्दैनन्। तिनीहरूका लागि, यो अर्को ग्रहबारे कथा सुनेझैँ हुन्छ—यो पूर्ण रूपमा तिनीहरूको बुझाइभन्दा बाहिर हुन्छ। कामकुराको मूल्याङ्कन र कदर गर्न क्षमताका सन्दर्भमा फरक-फरक क्षमता भएका मानिसहरूले देखाउने फरक-फरक विशेषताहरू यिनै हुन्।

व्यक्तिको क्षमता मापन गर्ने एघारौँ मानक भनेको नवप्रवर्तनको क्षमता हो। नवप्रवर्तनको क्षमता भनेको तैँले केही कुराका आधारभूत तत्त्व, सिद्धान्त, र नियमहरू थाहा पाएपछि प्राप्त हुने बुझाइका आधारमा तँसँग भएको सिर्जनात्मक क्षमता हो। यो सिर्जनात्मक क्षमताले यस कुरालाई यसको मूल जगमा सुधार गर्नु, यसको विकास गर्नु, यसको प्रभावको क्षेत्र बढाउनु, वा यसलाई कुनै निश्‍चित कुराको नयाँ पुस्तामा परिणत गर्नुलाई जनाउँछ—यसलाई नै नवप्रवर्तनको क्षमता भनिन्छ। किटेरै भन्‍नुपर्दा, यसको मतलब कुनै निश्‍चित कुराका वस्तुगत नियमहरू सही रूपमा बुझेपछि, त्यस जगमा तैँले तिनलाई वास्तविक जीवनमा लागु गर्न, तिनको प्रयोगको दायरा ठूलो र फराकिलो बनाउन, र वस्तुहरूको विकासको नियमसँग मेल खाने यी आधारभूत तत्त्व र सिद्धान्तहरूलाई अझ धेरै मानिसहरूको सेवा गर्न दिन सक्छस्, ताकि अझ धेरै मानिसहरूले यसबाट लाभ र सहयोग प्राप्त गरून्। एक त, तैँले यी आधारभूत तत्त्व र सिद्धान्तहरूलाई टिकाएर राखिरहेको छस्, र निरन्तर तिनको प्रभावको दायरा र ती ग्रहण गर्ने मानिसहरूको सङ्ख्या बढाइरहेको छस्। यसको अतिरिक्त, तैँले तिनलाई एउटा शाब्दिक प्रस्तुतिबाट ठोस कुरामा रूपान्तरित गरिरहेको छस्, जसबाट मानिसहरूले अझ व्यावहारिक ढङ्गले र एक कदम अघि बढेर वास्तविक लाभ प्राप्त गर्न सक्छन्। नवप्रवर्तनको क्षमता हुनु भनेको यही हो। यदि कुनै व्यक्तिले आफ्नो पारिवारिक वातावरण र हुर्काइको पृष्ठभूमि, साथै आफूले प्राप्त गर्ने ज्ञानका आधारमा कुनै कुराका आधारभूत तत्त्व, सिद्धान्त, र विकासका नियमहरू सही रूपमा बुझ्न सक्छ, यी आधारभूत तत्त्व र सिद्धान्तहरू लागु गर्न र तिनलाई सिद्धान्तवादबाट ठोस कुरामा परिणत गर्न जान्दछ—ऊ शब्द र धर्मसिद्धान्तको तहमै रोकिँदैन, बरु तिनलाई वास्तविक जीवनमा लागु गर्छ, तिनलाई मानिसको जीवनको हिस्सा बनाउँछ र तिनलाई जनसेवामूलक नतिजामा परिणत गर्दै मानिसहरूलाई तिनबाट लाभ र सहयोग लिन दिन्छ, र मानिसहरूको जीवन अझ सहज र सुविधाजनक बनाउँछ भने—यदि कसैले यो स्तर हासिल गर्न सक्छ भने, ऊ नवप्रवर्तनको क्षमता भएको र राम्रो क्षमता भएको व्यक्ति हो। भन्‍नुको मतलब, यदि तैँले वस्तुहरूको विकासका नियमका आधारभूत तत्त्वहरू र सत्यता सिद्धान्तहरू बुझेको आधारमा कुनै कुराको प्रवर्धन, संरक्षण, विस्तार, वा नवीकरणलाई साकार पार्न सक्छस् भने—यदि तँसित यो क्षमता छ वा तैँले यीमध्ये कुनै पनि कुरा हासिल गर्न सक्छस्, र कुनै सकारात्मक कुराका आधारभूत तत्त्व र नियमहरू वा सत्यताका सिद्धान्तहरूलाई मानिसहरूमाझ कार्यान्वयन हुन, मूर्त रूप लिन, र विस्तार हुन दिन सक्छस् भने—यसले तेरो क्षमता राम्रो छ भन्‍ने प्रमाणित गर्छ। तैँले त्यसलाई अझ गहिरो तहमा पुर्‍याउन नसके पनि, कम्तीमा, यदि तैँले त्यसलाई टिकाउन, विस्तार गर्न, र मूर्त रूप दिन सक्छस्, र त्यसको सकारात्मक प्रभावलाई बढाउन सक्छस् भने, यसले प्रमाणित गर्छ कि तँ नवप्रवर्तनको क्षमता भएको व्यक्ति होस्। यदि तैँले यो क्षमता राख्दैनस्, र तँसित सकारात्मक कुराहरूका नियमहरू बुझ्ने क्षमता मात्र छ, तर यो बुझ्ने क्षमता शाब्दिक र सैद्धान्तिक बुझाइको तहमा मात्र रहन्छ, अनि तैँले तिनलाई मानिसहरूमा कार्यान्वयन गर्न वा मूर्त बनाउन, र तिनलाई मानिसहरूका लागि सेवामुखी र लाभदायक बनाउन सक्दैनस् भने, तँसित नवप्रवर्तनको क्षमता छैन। तँ आधारभूत तत्त्व, सिद्धान्त, व्यवस्था, र नियमहरूलाई व्यावहारिक रूपमा सञ्चालन र लागु गर्न सक्षम हुनैपर्छ—त्यसपछि मात्र तँसँग नवप्रवर्तनको क्षमता भएको भन्‍न मिल्छ। यो क्षमता भएकाहरू मात्र राम्रो क्षमताका मानिस हुन्। उदाहरणका लागि, कतिपय अगुवा र कामदारहरू वा सुपरिवेक्षकहरूले परमेश्‍वरका घरका सिद्धान्त र प्रबन्धहरू बुझ्नेबित्तिकै तिनलाई कार्यान्वयन गर्न सक्छन्। तिनीहरूले प्रत्येक कामका सत्यता सिद्धान्तहरू परमेश्‍वरका चुनिएका मानिसहरूमा कार्यान्वयन गर्छन्, जसले गर्दा अझ धेरै मानिसहरूले सत्यता बुझ्न मद्दत प्राप्त गर्छन् र मण्डलीको काम व्यवस्थित तरिकाले अघि बढ्छ—अर्थात्, त्यो सिद्धान्तहरूको दायराभित्र सकारात्मक रूपमा प्रसारित हुन्छ, कुनै विचलनविना निरन्तर विकास भइरहन्छ र अघि बढिरहन्छ। मानिसहरूले यसबाट कस्तो नतिजा देख्छन्? हरेकले यो कामको दायराभित्र आफूले जे गर्नुपर्ने हो त्यो गर्छ, हरेकले सिद्धान्तहरू बुझ्छ र सिद्धान्तहरूअनुसार कार्य गर्छ, काममा विचलन आउँदैन, र यो कामले निरन्तर नयाँ नतिजाहरू वा नयाँ कामहरू सिर्जना गर्छ। यस क्रममा विशेष परिस्थितिहरू उत्पन्‍न भए पनि, सुपरिवेक्षकहरूले तिनलाई कामका आधारभूत तत्त्व, प्रबन्ध, र सिद्धान्तहरूअनुसार लचिलो रूपमा सम्हाल्न जानेका हुनेछन्। तिनीहरूको अगुवाइमा, यो काम निरन्तर व्यवस्थित ढङ्गले अघि बढ्छ र मूलतः रोकिँदैन। भन्‍नुको मतलब, चाहे जस्तोसुकै परिस्थिति उत्पन्‍न होस्, जोसुकै आएर बाधा देओस् वा भ्रमहरू फैलाओस्, त्यसले कामको व्यवस्थित प्रगतिमा असर गर्नेछैन; काम निरन्तर अघि बढ्छ। के यो कामका आधारभूत तत्त्वहरू र यससँग सम्बन्धित सत्यता सिद्धान्तहरू निरन्तर संरक्षण भइरहेका छन् भनेर भन्‍न सकिन्छ? (सकिन्छ।) यस कामका आधारभूत तत्त्व र सिद्धान्तहरूको कार्यान्वयन, संरक्षण, र बढावामार्फत यस काममा अवरोध पुगेको छैन; व्यवस्थित तवरले यसको निरन्तर कार्यान्वयन र संरक्षण भइरहेको हुन्छ, र सँगसँगै फरक-फरक समयमा कामका राम्रा नतिजाहरू उत्पन्‍न हुन्छन्। यी कामका नतिजाहरूको प्रभाव निरन्तर ठूलो हुँदै गइरहेको हुन्छ, र धेरैभन्दा धेरै मानिसहरूले त्यसबाट लाभ लिइरहेका हुन्छन्। लाभ लिनेहरूले वास्तवमा यी सुपरिवेक्षकहरूले बुझ्न र स्विकार्न सक्ने कार्य बन्दोबस्तहरूका सिद्धान्त, आधारभूत तत्त्व, र कठोर प्रबन्धहरूबाट समेत लाभ लिइरहेका हुन्छन्। नवप्रवर्तनको क्षमता हुनु भनेको यही हो। भन्‍नुको मतलब, राम्रो क्षमता भएको व्यक्तिले आफूले बुझेका र स्विकारेका कार्य सिद्धान्तहरू र सत्यता सिद्धान्तहरूलाई आफू जिम्मेवार रहेका काममा निरन्तर कार्यान्वयन गर्न र सबैमा कार्यान्वयन गर्न सक्छ, जसले गर्दा काम व्यवस्थित तवरले चल्न वा अघि बढ्न सक्छ। सँगसँगै, कामका नतिजाहरू समय-समयमा वा अनियमित रूपमा उत्पन्‍न हुनेछन्; गैरविश्‍वासीहरू यसलाई “काम पैदा गर्नु” भन्छन्—अर्थात्, कामका नतिजाहरू निरन्तर देखा पर्दै जान्छन्, र कामका नतिजाहरू देखा परेपछि तिनले अझ ठूलो प्रभाव ल्याउनेछन् र ती अझ धेरै मानिसहरूसम्म पुग्नेछन्। यो क्षमता बोकेका मानिसहरूले अन्ततः कामका नतिजाहरू निरन्तर बढाउन सक्छन्, ताकि धेरैभन्दा धेरै मानिसहरू लाभान्वित होऊन्। त्यस्ता मानिसहरू राम्रा क्षमता भएका मानिस हुन्। तेरो नवप्रवर्तनको क्षमताद्वारा तेरो क्षमता मापन गर्नका लागि, कार्य सिद्धान्तहरू, कार्य प्रबन्धहरू, र सत्यता सिद्धान्तहरू बुझेपछि, तिनलाई कार्यान्वयन, बढावा, र विस्तार गर्ने तेरो क्षमता कस्तो छ; अर्थात्, यो काम टिकाइराख्ने तेरो क्षमता कस्तो छ भनी हेर्न जरुरी हुन्छ। दोस्रो कुरा, तैँले गर्ने काम कति जना मानिसहरूसम्म पुगेको छ, तेरो काम पुगेका मानिसहरूको दायरा कति ठूलो छ, प्रभावको मात्रा कति ठूलो छ, र तेरो कार्यदक्षता र कामका नतिजाहरू कस्ता छन् भनी हेर्न जरुरी हुन्छ। यदि तेरो कार्यदक्षता उच्च छ, तेरा कामका नतिजाहरू राम्रा छन्, र तेरो काम पुगेका मानिसहरूको दायरा निरन्तर बढ्दै जान्छ भने, तेरो क्षमता राम्रो छ। यदि तेरो काम थोरै सङ्ख्याका मानिसहरूसम्म पुगेको छ, तेरो कार्यदक्षता कम छ, नतिजाहरू खराब छन्, र निरन्तर पुनः काम गर्नुपर्ने, रोक्नुपर्ने, र छिद्रहरू टाल्नुपर्ने हुन्छ भने, तेरो क्षमता औसत छ। यदि कुनै व्यक्तिले कार्य सिद्धान्तहरू, कार्य प्रबन्धहरू, र अन्य पक्षहरू निकै राम्रोसँग र चाँडै बुझ्छ, तर उसको कार्यान्वयनको प्रगति ज्यादै ढिलो छ र उसको दक्षता ज्यादै कम छ—सामान्य परिस्थितिहरूमा, नतिजाहरू एक महिनामा प्राप्त हुन सक्छन्, तर उसलाई तीन महिना वा छ महिना नै लाग्छ, तैपनि प्राप्त नतिजाहरू ज्यादै औसत हुन्छन्, त्यो थोरै सङ्ख्याका मानिसहरूकहाँ पुग्छ, र मानिसहरूलाई उल्लेखनीय लाभ मिलेको हुँदैन भने—त्यस्तो व्यक्ति औसत क्षमताको हुन्छ।

कतिपय मानिसहरू निश्‍चित सिद्धान्त वा आधारभूत तत्त्वहरू बुझेपछि, त्यतिखेर शाब्दिक अर्थ मात्र बुझ्छन् र यी सिद्धान्तहरू वा आधारभूत तत्त्वहरू संलग्न हुने तिनीहरूको कामका मानिस, घटना, वा कामकुराहरूसँग त्यसलाई कुनै पनि प्रकारले जोड्न सक्दैनन्। तिनीहरू केवल सिद्धान्त र आधारभूत तत्त्वहरूलाई प्रावधान वा धर्मसिद्धान्तका रूपमा सुन्छन्, र ती सुनेपछि, तिनीहरूले हृदयमा कुनै योजना बनाउँदैनन् र ती कार्यान्वयन गर्न वा कार्य बन्दोबस्तहरू र आफूले बुझेका आधारभूत तत्त्व वा सिद्धान्तहरूलाई वास्तविक जीवनमा लागु गर्न जान्दैनन्। तिनीहरूले मूलतः वास्तविक जीवन र यी आधारभूत तत्त्व वा सिद्धान्तहरूबीच कुनै पनि सम्बन्ध जोड्न सक्दैनन्। वास्तविक जीवन वा कामको कुरा गर्नुपर्दा, तिनीहरूले सिद्धान्तहरू, आधारभूत तत्त्वहरू, र वस्तुहरूको विकासका नियमहरूलाई पाखा लगाउँछन्, तिनलाई लागु गर्न सक्दैनन्, र आफूलाई जे मन लाग्यो त्यही मात्र गर्छन्। अहिलेका लागि तिनीहरूको मानवता राम्रो छ कि खराब छ, वा तिनीहरूको चरित्र कस्तो छ, वा तिनीहरूले कुनै कुरा जानाजान गर्दैनन् कि, वा तिनीहरू कुनै कुरा गर्न चाहँदैनन् कि भन्‍नेबारे कुरै नगरौँ—क्षमताका हिसाबले मात्र भन्‍नुपर्दा, त्यस्ता मानिसहरूमा कमजोर क्षमता हुन्छ। चाहे तिनीहरू जहाँसुकै जाऊन्, तिनीहरूले अरूसित धेरै धर्मसिद्धान्तहरू बोल्न, केही आधारभूत तत्त्वहरूबारे कुरा गर्न, र तथाकथित वस्तुहरूको विकासका नियमहरूबारे छलफल गर्न सक्छन्। तिनीहरूमा निकै उच्च तहको विचार र बुझ्ने क्षमता भएको देखिन्छ, र तिनीहरूमा केही क्षमता भएझैँ देखिन्छ। तर, जब तिनीहरूलाई कुनै काममा खटाइन्छ, तब एक वा दुई महिना बितिसक्दा पनि कुनै नतिजा आउँदैन, र तिनीहरूबाट कुनै अद्यावधिक जानकारी प्राप्त हुँदैन। आफ्नो सङ्कल्प व्यक्त गर्ने समयमा, तिनीहरू निकै राम्रोसँग बोल्छन्, तर वास्तवमै त्यो काम गर्नुपर्दा के गर्ने भनेर तिनीहरूलाई थाहै हुँदैन। “माथिकाले सिद्धान्तहरू निकै स्पष्टसित बुझाएका छन्, त्यसैले अब मैले के गर्नुपर्छ? मैले सुपरिवेक्षकका रूपमा कसलाई र प्रचारकका रूपमा कसलाई नियुक्त गर्नुपर्छ, अनि बाह्य मामलाहरू कसले सम्हाल्नुपर्छ? के गर्ने भनेर मलाई थाहा छैन! तर मैले ठूला दाबी गरेँ र आफ्नो सङ्कल्प व्यक्त गरेँ, त्यसैले मैले त्यो गर्नैपर्छ!” तिनीहरू यति व्यग्र हुन्छन् कि तिनीहरू भित्रभित्रै तातिन्छन् र तिनीहरूको मुखमा घाउ आउँछ, तिनीहरू खान वा सुत्न सक्दैनन्, र अन्ततः जिङ्ग्रिङ्ग पर्छन् र अत्तालिन्छन्, तैपनि के गर्ने भनेर तिनीहरूलाई अझै थाहा हुँदैन। कमजोर क्षमता भएका मानिसहरूका प्रकटीकरणहरू यिनै हुन्। तिनीहरूका लागि काम बन्दोबस्त गर्दा, तिनीहरूले जोसका साथ त्यस्ता साहसी र ठूला शब्दहरू बोलेर जसरी गहन प्रतिज्ञा गर्ने र आफ्नो सङ्कल्प व्यक्त गर्ने भए पनि—तैँले तिनीहरू काम गर्न सक्छन् कि सक्दैनन्, तिनीहरूसँग चरण र योजनाहरू छन् कि छैनन्, र कसरी कार्य बन्दोबस्तहरू लागु गर्ने र सिद्धान्तहरूअनुसार कार्य गर्ने भनेर तिनीहरूले बुझेका छन् कि छैनन् भनी हेर्नुपर्छ। यदि तिनीहरूले यो बुझ्दैनन् वा गर्न सक्दैनन् भने, तिनीहरूमा कमजोर क्षमता छ। यदि तिनीहरू धर्मसिद्धान्तहरू मात्र बुझ्छन् तर सिद्धान्तहरू लागु गर्न सक्दैनन्, अनि अन्धाधुन्ध र जथाभावी कार्य मात्र गर्छन् भने, यसले पनि कमजोर क्षमता नै देखाउँछ। यदि तैँले सिद्धान्तहरू, आधारभूत तत्त्वहरू, वा कामकुराका विकासका नियमहरू प्रभावकारी रूपले र वास्तविक जीवनमा कार्यान्वयन गर्न सक्दैनस् भने, चाहे तँ व्यग्र र हताश भए पनि वा तैँले लापरवाह दुष्कर्महरू गरे पनि, यी कमजोर क्षमताका प्रकटीकरणहरू हुन्। के यी शब्दहरू सही छन्? (छन्।) कतिपय मानिसहरू अन्धाधुन्ध कार्य गर्छन् भने अरूले त्यो गर्न जान्दैनन् र त्यो गर्ने आँट गर्दैनन्—तिनीहरूलाई कहाँबाट सुरु गर्ने भन्‍नेसमेत थाहा हुँदैन। नवप्रवर्तनको क्षमताका हिसाबले, कमजोर क्षमता भएका मानिसहरूका विशिष्ट प्रकटीकरणहरू यी हुन् कि, तिनीहरूले विशिष्ट, वास्तविक काममा आधारभूत तत्त्व र सिद्धान्तहरू लागु गर्न जानेका हुँदैनन्; तिनीहरू शब्दहरू सुगा रटाइ गर्न, धर्मसिद्धान्तहरू सिक्न, र प्रावधानहरू याद गर्न मात्र सक्छन्। धर्मसिद्धान्त र प्रावधानहरू याद मात्र गर्नु बेकार हो, र त्यसले तँसँग नवप्रवर्तनको क्षमता भएको सङ्केत गर्दैन। तँसँग नवप्रवर्तनको क्षमता छ कि छैन भन्‍ने कुरा यसबाट प्रस्ट हुन्छ कि, तैँले यी आधारभूत तत्त्व, सिद्धान्त, र नियमहरूलाई वास्तविक जीवनमा कार्यान्वयन गर्न सक्छस् कि सक्दैनस्, यी आधारभूत तत्त्व र सिद्धान्तहरूसँग सम्बन्धित काम राम्रोसँग गर्न सक्छस् कि सक्दैनस्, ताकि यी आधारभूत तत्त्व र सिद्धान्तहरू शब्द र धर्मसिद्धान्त, प्रावधान, र सूत्रहरूमा सीमित नरहून्, बरु मानिसहरूको जीवनमा कार्यान्वयन होऊन् र मानिसहरूमा लागु होऊन्, जसका कारण मानिसहरूले ती प्रयोग गर्न र तीबाट लाभ र सहायता लिन सकून्, र ती जीवनमा अभ्यासको मार्ग, वा जियाइको मार्गदर्शन, दिशा, र लक्ष्य बन्‍न सकून्। यदि कुनै व्यक्तिमा यो नवप्रवर्तनको क्षमता छैन र उसले शब्द र धर्मसिद्धान्तहरू ओकल्न र नाराहरू फलाक्न मात्र जानेको छ, र आफ्नो कर्तव्य पूरा गर्ने समय आउँदा उसले यी सिद्धान्त र आधारभूत तत्त्वहरूलाई प्रयोगमा ल्याउन सक्दैन भने, त्यस्तो अगुवा वा सुपरिवेक्षकलाई पछ्याउने मानिसहरूले सत्यताको यो पक्षमा अभ्यासका सिद्धान्तहरू प्राप्त गर्नेछैन। त्यस्ता अगुवा वा सुपरिवेक्षकहरू कमजोर क्षमताका मानिस हुन्, तिनीहरू काम गर्न असक्षम हुन्छन्, र पहिचान भएपछि तिनीहरूलाई रिपोर्ट गरेर हटाइनुपर्छ। कसैले कुनै कामको जिम्मेवारी लिन सक्छ कि सक्दैन भनी मूल्याङ्कन गर्नका लागि, तैँले पहिले हेर्नुपर्छ कि कार्य बन्दोबस्तहरू पढेर सत्यता सिद्धान्तहरू बुझेपछि उसले ती बन्दोबस्त गर्न र कार्यान्वयन गर्न अनि कामलाई चलायमान बनाउन सक्छ कि सक्दैन। मण्डलीमा जति जना मानिसहरू भए पनि, यदि उसले मण्डलीका सबै कामहरूलाई चलायमान बनाउन सक्छ, र ऊ जति जना मानिसहरूको कामका लागि जिम्मेवार भए पनि—चाहे त्यो पचास होस् वा सय—उसले कामलाई फस्टाउँदो बनाउन सक्छ, जसले गर्दा सबैका आ-आफ्नो स्थान हुने र सबैले काम गर्न र सत्यता सिद्धान्तहरूअनुसार आफ्नो कर्तव्य पूरा गर्न सक्ने कुरा सुनिश्‍चित हुन्छ भने, त्यस्तो व्यक्तिलाई अगुवा वा सुपरिवेक्षकका रूपमा निर्वाचित गर्नका लागि विचार गर्न सकिन्छ। तैँले अवश्यै उसको चरित्र कस्तो छ, ऊ सही व्यक्ति हो कि होइन, र ऊ सत्यता पछ्याउने व्यक्ति हो कि होइन भनेर पनि हेर्नैपर्छ—यी कुराहरू जान्‍न अत्यावश्यक छ! परमेश्‍वरका चुनिएका मानिसहरूलाई सत्यता वास्तविकतामा डोर्‍याउनका निम्ति अगुवा वा कामदारसँग कम्तीमा पनि यी पक्षहरूमा क्षमता र कद हुनैपर्छ, ताकि सबैले कार्य बन्दोबस्तहरू वा सत्यता सिद्धान्तहरूअनुसार काम गर्न र आफ्नो कर्तव्य पूरा गर्न सकून्—यसरी, परमेश्‍वरका चुनिएका मानिसहरूले तीबाट लाभ पाउन सक्छन्। यदि तिनीहरूसँग यो क्षमता छैन भने, तिनीहरूलाई छान्‍न मिल्दैन। यदि तैँले त्यस्तो व्यक्ति छानिस् भने, हरेक दिन हल्लिँदै उसको पछि लागेर कुनै काम नगर्दा तेरो देहलाई आराम त मिल्ला, तर तँ तेरो आत्मालाई सन्तुष्ट हुनेछस्? यदि तैँले हरेक दिन भेलाहरूमा केही घण्टा उसले धर्मसिद्धान्तहरू प्रचार गरेको सुनेर बिताउँछस्, तर कुनै वास्तविक काम गर्दैनस् भने, के यो आफ्नो कर्तव्य पूरा गर्नु हो? (होइन।) उसले हरेक दिन तँलाई धर्मसिद्धान्तहरू प्रचार गर्छ, तर तेरा कानहरू समृद्ध हुने, भए पनि तँ आफ्नो कर्तव्य पूरा गरिरहेको हुँदैनस् र उसको पछि लागेर विनाउद्देश्य अलमलिरहेको हुन्छस्। त्यस अवस्थामा, तँ ऊद्वारा बहकाइएको र अड्चनमा पारिएको हुन्छस्। यदि तँ उसले बोलेका ती नीरस शब्द र धर्मसिद्धान्तहरू सुनिरहन्छस्, र अन्त्यमा तैँले आफ्नो कर्तव्य पूरा गर्दैनस् वा बफादारी देखाउँदैनस्, र सत्यतामा कुनै वास्तविक अनुभव प्राप्त गरेको हुँदैनस्, परमेश्‍वरले सुम्पनुभएको काममा बफादारी देखाउँदैनस्, कामलाई चलायमान बनाउँदैनस् वा कुनै नतिजा हासिल गर्दैनस्—ताकि परमेश्‍वरले मानिसहरूबाट नतिजाहरू माग्नुहुँदा, प्रस्तुत गर्नलाई तँसित केही पनि हुँदैन भने—के तैँले घाटा भोगेको हुँदैनस् र? त्यसकारण, यदि तैँले यसअघि त्यस्ता मानिसहरू अगुवाका उम्मेदवार हुन् भनेर सोचेको थिइस् भने, अब तुरुन्तै आफ्नो दृष्टिकोण परिवर्तन गरेर त्यस्ता मानिसहरूलाई उम्मेदवारको सुचीबाट हटाइदे। तिनीहरूलाई अगुवाका रूपमा चयन गर्नै हुँदैन। कमजोर क्षमता भएका र नवप्रवर्तनको क्षमता नभएका मानिसहरू कहाँ चुक्छन्? तिनीहरू यो कुरामा चुक्छन् कि, तिनीहरू केवल कुर्सीमा बसेर आदेश दिन मात्र जान्दछन् तर कहिल्यै आफ्ना विचारहरूलाई वास्तविक जीवनको काममा लागु गर्न जान्दैनन्, र तिनीहरू वास्तविक काम गर्न सक्दैनन्। यदि त्यस्ता मानिसहरू अगुवा बनेमा कस्ता परिणामहरू आउलान्? तिनीहरूले कामलाई पूरै लथालिङ्ग मात्र पार्नेछन्। यदि तिनीहरूले मूलभूमि चीनमा मण्डली अगुवाका रूपमा सेवा गरेका भए, तिनीहरूले पूरै मण्डलीलाई सखाप पार्नेथिए। तिनीहरू आफैले सत्यता प्राप्त गर्न नसक्ने मात्र नभई तिनीहरूले अगुवाइ गरेका मानिसहरूको जीवनमा पनि क्षति पुग्नेछ। यदि तैँले त्यस्ता मानिसहरूलाई तत्काल पहिचान गरेर हटाउन सक्छस् भने, कतिपय विपत्तिहरू रोक्न सकिनेछ र मण्डलीको कामले क्षति भोग्नुपर्नेछैन। तर यदि तैँले त्यस्ता मानिसहरूकै अनुयायी रहेर तिनीहरूको अगुवाइ स्विकार्छस् भने, तेरो मुक्ति प्राप्त गर्ने आशा तिनीहरूद्वारा नष्ट पारिन सक्छ, र त्यसपछि तेरो मुक्तिको अवसर गुम्नेछ। त्यसकारण, नवप्रवर्तनको क्षमता भनेको कुनै अगुवा वा कामदार वा सुपरिवेक्षकका लागि अत्यन्त महत्त्वपूर्ण क्षमता हो। यदि तँमा काम गर्ने आधारभूत क्षमता र सक्षमता छैन भने, तँ अत्यन्त सजग हुनैपर्छ र जोसका भरमा अघि बढ्नु हुँदैन, साथै तैँले सधैँ पृथक् बन्‍ने र अगुवा वा सुपरिवेक्षक हुने चाहना राख्नु हुँदैन। त्यसो गर्नाले तँलाई मात्र नभई अरूलाई पनि मुक्ति प्राप्त गर्नमा बाधा हुन्छ। यदि तैँले आफूलाई मात्र बाधा दिन्छस् भने, तैँले आफ्नो मृत्यु मात्र निम्त्याएको हुन्छस्, तर यदि तैँले दाजुभाइ-दिदीबहिनीहरूलाई बाधा दिन्छस् भने, के तैँले धेरै मानिसहरूलाई हानि गरिरहेको हुँदैनस् र? तँलाई आफ्नै जीवनको वास्ता नहोला, तर अरूलाई त आफ्नो जीवनको वास्ता हुन्छ नि। त्यसमाथि, तेरो आफ्नै दैनिक जीवन वा वित्तीय सफलतालाई बाधा दिनु ठूलो कुरा होइन, तर मण्डलीको काममा बाधा दिनु सानो मामला हुँदै होइन। के तँ त्यस्तो जिम्मेवारी वहन गर्न सक्छस्? यदि तँ साँच्चिकै विवेक भएको व्यक्ति होस् र तैँले यस मामलाले महत्त्वपूर्ण जिम्मेवारी बोकेको हुन्छ, र मण्डलीको काममा बाधा दिनु भनेको तैँले जिम्मेवारी लिन सक्ने कुरै होइन भन्‍ने महसुस गर्छस् भने, तैँले आवश्यक परेको जुनसुकै उपाय अपनाएर देखावटी गर्नु र नेतृत्वका लागि होड गर्नु हुँदैन। यदि तँसँग क्षमता र कद छैन भने, सधैँ पृथक् बन्‍ने कोसिस नगर्। अख्तियारप्रतिको तेरो लालसा पूरा गर्नकै लागि मण्डलीको काममा बाधा दिने वा परमेश्‍वरका चुनिएका मानिसहरूलाई सत्यतामा प्रवेश गर्न र असल गन्तव्य प्राप्त गर्नमा बाधा दिने काम नगर्—यो एउटा अधर्म हो! तँसित अलिकति आत्म-सचेतना हुनुपर्छ। तँ जे कुरामा सक्षम छस् त्यो गर् र सधैँ अगुवा बन्‍ने आकाङ्क्षा नराख्। अगुवा हुनुबाहेक, तैँले गर्न सक्ने अरू धेरै कर्तव्यहरू छन्। अगुवा हुनु तेरो अनन्य अधिकार होइन, र त्यो तेरो पछ्याइ बन्‍नु हुँदैन। यदि तँसित अगुवा बन्‍ने क्षमता र कद छ, र तँसित बोझको भावना पनि छ भने, अरूलाई तेरो चयन गर्न दिनु राम्रो हुन्छ। यो अभ्यासले मण्डलीको काम र त्यसमा संलग्न सबैलाई फाइदा हुन्छ। यदि तँसित अगुवा बन्‍ने क्षमता छैन भने, तैँले केही दया देखाएर अरूका भविष्यका लागि केही जिम्मेवारी लिनुपर्छ। सधैँ अगुवा बन्‍ने होड नगर् र अरूलाई बाधा नदे। कमजोर क्षमता हुनुका बाबजुद अगुवा बनेर मण्डलीको कामको जिम्मेवारी लिन चाहनुले समझको कमी देखाउँछ। यदि तँसित क्षमता र कद छैन भने, बस आफ्ना कर्तव्यहरू राम्रोसँग पूरा गर्। साँचो रूपमा आफ्ना कर्तव्यहरू पूरा गर्नुले तँमा केही समझ छ भन्‍ने देखाउँछ। तेरो क्षमताअनुसार जे काम गर्न सक्छस् त्यो गर्; महत्त्वाकाङ्क्षा र चाहनाहरू नराख्। मण्डलीको कामलाई बेवास्ता गरेर आफ्ना व्यक्तिगत चाहनाहरू मात्र पूरा गर्न नखोज्—यसले तँ र मण्डली दुवैलाई हानि गर्छ। यो नै नवप्रवर्तनको क्षमताका हिसाबले कमजोर क्षमता भएका मानिसहरूको प्रकटीकरण हो।

कमजोर क्षमता भएका मानिसहरूमा नवप्रवर्तनको क्षमता हुँदैन—जसको क्षमता नै छैन, तिनीहरूमा त झनै यो क्षमता हुँदैन। त्यस्ता मानिसहरूले कामकुराका आधारभूत तत्त्वहरू, कामकुराका विकासका नियमहरू, वा सत्यता सिद्धान्तहरू सुन्दा ती बिलकुलै बुझ्न सक्दैनन्। परमेश्‍वरका वचनहरू पढ्दा, तिनीहरूले यी सत्यता सिद्धान्तहरू हुन् भनेर देख्न सक्ने भए पनि, तिनीहरूले सिद्धान्तहरूलाई ती लागु हुने दायरासँग वा तिनमा संलग्न मानिस र मामलाहरूसँग जोड्न सक्दैनन्। तिनीहरू यस्तोसम्म सोच्छन्, “सत्यताबारे यो सङ्गति अति विस्तृत छ, र यसको मात्रा पनि धेरै छ। यी वचनहरू सुन्दा, म यी सिद्धान्त हुन् भनेर बुझ्न सक्छु, तर मलाई ती सिद्धान्तहरूको परिभाषा के हो वा उक्त सिद्धान्तहरूले सीमाङ्कन गर्ने दायरा के हो भन्‍ने कुरा थाहा छैन।” यदि तिनीहरूलाई सिद्धान्तहरूको परिभाषा समेत थाहा छैन भने, तिनीहरूलाई निश्‍चय नै ती कसरी कार्यान्वयन वा अभ्यास गर्ने भनेर थाहा हुँदैन। उदाहरणका लागि, जब केही आइपर्छ र त्यसलाई सम्हाल्नुपर्ने हुन्छ, तब अरूले तिनीहरूलाई “तिमीले सिद्धान्तहरूअनुसार अभ्यास गर्नुपर्छ” भनेर भन्छन्। तिनीहरूले भन्छन्: “मलाई त सिद्धान्तहरूअनुसार कसरी अभ्यास गर्ने भन्‍नेसमेत थाहा छैन। मलाई यो मामला कुन सिद्धान्तसँग सम्बन्धित छ भन्‍ने थाहा छैन।” अरूले तिनीहरूलाई यो मामला सम्हाल्दा अभ्यास गर्नुपर्ने सिद्धान्त बुझाएपछि पनि तिनीहरूलाई अझै के गर्ने भनेर थाहा हुँदैन। त्यस्ता मानिसहरूमा अत्यन्तै कमजोर क्षमता हुन्छ; तिनीहरू मानव भाषासमेत बुझ्न सक्दैनन्, र तिनीहरू प्रयोग गरिन झनै अयोग्य हुन्छन्। के यसले त्यस्ता मानिसहरू यति असक्षम हुन्छन् कि तिनीहरूलाई सहयोग गर्नै सकिँदैन भन्‍ने देखाउँदैन र? सहयोग गर्नै नसकिनेगरी असक्षम मानिसहरूमा सामान्य मानवताको सोचाइ र तिनमा रहेको कुरा बुझ्ने क्षमता हुँदैन, तार्किक सोचाइको त कुरै छाडौँ। त्यसकारण, सत्यता सिद्धान्तहरू वा विभिन्‍न आधारभूत तत्त्वहरू र नियमहरू बुझ्ने मानिसहरूले क्षमता नभएका मानिसहरूसँग कुराकानी गर्नु सम्भव नै हुँदैन; तिनीहरू सर्वसम्मतिमा पुग्न सक्दैनन्, र अवश्य पनि तिनीहरूको साझा भाषा हुँदैन। तिनीहरू किन कुराकानी गर्न सक्दैनन्? एउटा महत्त्वपूर्ण समस्या छ, त्यो के हो भने, विभिन्‍न कुराहरूबारे जानकार हुने, कामकुरा पहिचान गर्ने, मूल्याङ्कन गर्ने, बुझ्ने र स्विकार्ने यी दुई किसिमका मानिसहरूका क्षमताहरू एउटै स्तरमा वा एउटै मार्गमा हुँदैनन्—ती एक अर्कालाई कहिल्यै नछुने दुई समानान्तर रेखा जस्तै हुन्। यो अलि अमूर्त रूपमा भनिएको हो। यसलाई अझ ठोस तरिकाले भन्‍नुपर्दा, यी दुई किसिमका मानिसहरूको क्षमतामा आकाश-जमिनको फरक हुन्छ, र त्यो एउटै स्तरको हुँदैन। त्यसकारण, एउटै मामलाका सम्बन्धमा तिनीहरूको मूल्याङ्कन गर्ने क्षमता, कामकुरा पहिचान गर्ने क्षमता, वा संज्ञानात्मक क्षमता कहिल्यै समान हुँदैन। भन्‍नुको मतलब, राम्रो क्षमता वा औसत क्षमता भएका मानिसहरूले जे चिन्‍न सक्छन्, क्षमता नभएकाहरूले त्यो बिलकुलै चिन्दैनन्—तिनीहरू यस मामिलामा त्यो स्तरमा झनै पुग्न सक्दैनन्, र सधैँ चुक्छन्, मानौँ तिनीहरूमा त्यो खुबी नै छैन। उदाहरणका लागि, कुखुरी परिपक्व बनेपछि त्यसले स्वतः अण्डा पार्छ। उत्पादन थोरै भए पनि त्यसले अण्डा चाहिँ पार्छ, किनकी त्यसमा त्यो खुबी हुन्छ। तर, भालेलाई जति राम्रो खाना दिए पनि त्यसले अण्डा पार्न सक्दैन, किनभने त्योसँग त्यो खुबी हुँदैन। भालेले भन्छ: “ममा अण्डा पार्ने खुबी नभए पनि म बिहान बास्न सक्छु!” चाहे तँ जति पटक बासे पनि वा तेरो स्वर जति चर्को भए पनि, त्यसको अर्थ यो होइन कि तैँले अण्डा पार्न सक्छस्। कुखुरी बास्दैन तर त्योसँग अण्डा पार्ने खुबी हुन्छ। म तिमीहरूलाई किन यो उदाहरण दिइरहेको छु? किनकी क्षमता नभएका मानिसहरू त्यस्ता विकृत, भ्रामक, र तर्कहीन तर्क गर्छन्—यसलाई क्षमता नहुनु भनिन्छ। त्यसकारण, क्षमता नभएका मानिसहरूसँग राम्रो क्षमता भएका, औसत क्षमता भएका, वा कमजोर क्षमता भएका मानिसहरूले नै मामलाहरूबारे कुराकानी र छलफल गर्दा पनि, त्यो अनौठो लाग्छ। कमजोर क्षमता भएका मानिसहरूसँग तैँले अझै पनि केही सरल र सजिलै बुझिने मामलाहरूबारे कुराकानी गर्न सक्छस्। तर क्षमता नै नभएका मानिसहरूसँग कसैले पनि कुराकानी गर्न सक्दैन, किनकी तिनीहरूमा बुझ्ने क्षमता हुँदैन र कुनै पनि कुराबारे कुनै विचार वा दृष्टिकोण हुँदैन। यो क्षमता नभएका मानिसहरूको वर्णन वा व्याख्या हो। तैँले कुनै कुराबारे तिनीहरूसित कुराकानी गर्दा, तैँले त्यो कुरा राम्रोसँग र प्रस्ट रूपमा बुझाए पनि, र तिनीहरूले बुझेको छु भनेर भने पनि, त्यही कुरा दोहोरिँदा, तिनीहरूले अझै पनि बुझ्दैनन् र फेरि विकृत र भ्रामक तर्क गर्नेछन्। ल भन्, के त्यस्ता मानिसहरूले सत्यता बुझ्न सक्छन्? (सक्दैनन्।) तिनीहरूमा कामकुरा पहिचान गर्ने वा तिनका बारेमा जानकार हुने क्षमता हुँदैन—तिनीहरूले कसरी सत्यता बुझ्न सक्थे र? तिनीहरूले सत्यता बुझ्न सक्छन् भन्‍नु पूरै बकवास हुनेछ। क्षमता नभएका मानिसहरूमा नवप्रवर्तनको क्षमता हुँदैन, त्यसैले यस सम्बन्धमा तिनीहरूका प्रकटीकरणहरू यस्तै हुन्छन्। तिनीहरूले कुनै पनि आधारभूत तत्त्व वा सिद्धान्तहरू नबुझ्ने हुनाले, तिनीहरूले गर्ने कुनै पनि काममा कुनै योजना हुँदैन। तिनीहरूका मनमा कुनै योजना वा चरणहरू हुँदैनन्, र तिनीहरूले कुनै पनि आधारभूत तत्त्व वा सिद्धान्तहरू त झनै कार्यान्वयन गर्न सक्दैनन्। तिनीहरूले जे गर्छन्, त्यो पूरै भद्रगोल हुन्छ, पूरै अस्तव्यस्त हुन्छ। त्यस्ता मानिसहरूले शारीरिक मेहनत लगाउन र शारीरिक कार्य गर्न मात्र सक्छन्। तिनीहरूले जसोतसो एउटा सामान्य, एकलौटी कार्य मात्र गर्न सक्छन्; आखिरमा, तिनीहरू साधारण मानिस हुन्, जो एकलौटी कार्यमा लाग्न सक्छन्, तर जब परिस्थिति कुनै कामको जिम्मेवारी लिने तहमा पुग्छ, तब तिनीहरू त्यसका लागि योग्य हुँदैनन्। त्यस्ता मानिसहरू कुनै बहुमूल्य वा प्राविधिक दक्षता आवश्यक पर्ने काम गर्न असमर्थ हुन्छन्। तिनीहरूले शारीरिक श्रम, खेतीपातीको काम, वा पशुपालन जस्ता केही सानातिना कामहरू मात्र गर्न सक्छन्, र त्यति बेला पनि तिनीहरूलाई कुनै सुपरिवेक्षकले निरीक्षण र सहयोग गर्नुपर्ने हुन्छ। कहिलेकाहीँ, तिनीहरू खराब मुडमा हुँदा कसैले तिनीहरूलाई सम्झाइ-बुझाइगर्नुपर्छ; र कहिलेकाहीँ तिनीहरू विकृतिमा फस्दा वा नकारात्मक बन्दा, कसैले तिनीहरूलाई सोच्ने तरिकामा सल्लाह दिनुपर्ने हुन्छ। सानातिना कामका लागि समेत कसैले तिनीहरूको कामको मूल्याङ्कन गर्नुपर्ने हुन्छ; नत्र, समस्या र त्रुटिहरू उत्पन्‍न हुनेछन्, र उक्त काम फेरि गर्नुपर्ने हुन्छ। यदि तिनीहरूले सामग्रीहरू खेर फालिरहेका हुँदैनन् भने, तिनीहरूले ऊर्जा, वा पानी, विद्युत, र ग्याँस खेर फालिरहेका हुन्छन्। पश्‍चिमा देशहरूमा, तिनीहरूलाई निरन्तर अरूद्वारा रिपोर्ट गरिन्छ र प्रहरीद्वारा जरिवाना तिराइन्छ। निगरानी गर्ने कोही छैन भने, तिनीहरू सानातिना कामहरूसमेत राम्ररी गर्न सक्दैनन्—तिनीहरू यति समस्याजनक र दयनीय हुन्छन्। क्षमता नभएका मानिसहरूका प्रकटीकरणहरू यिनै हुन्। के त्यस्ता मानिसहरू केवल बेकामे र मूर्ख होइनन् र? के तिनीहरूलाई अझै पनि मानवका रूपमा प्रयोग गर्न सकिन्छ? वास्तवमा, परमेश्‍वरका घरमा, त्यस्ता मानिसहरूले थोरै शारीरिक मेहनत लगाउन मात्र सक्छन्। जब मण्डलीको कामको कुरा आउँछ, तिनीहरूले त्यो गर्नै सक्दैनन्; तिनीहरू केही पनि गर्न सक्दैनन्। शारीरिक मेहनत आवश्यक पर्ने काममा पनि तिनीहरूले ती काम स्वतन्त्र रूपमा पूरा गर्न सक्दैनन् र तिनीहरूले गर्ने काममा अरूको निर्देशन, सुपरिवेक्षण र मूल्याङ्कन आवश्यक पर्छ। तर जब तिनीहरूले शारीरिक मेहनत आवश्यक पर्ने कामहरू गर्छन्, तब तिनीहरूले यो आफ्नो प्रतिभाभन्दा तल्लो स्तरको भएको, तिनीहरू योग्यता बढी भएको ठान्छन्, अनि तिनीहरूले अवज्ञा गर्छन् र यस्तो गुनासो समेत गर्छन्: “ती प्राविधिक कम्प्युटरको काम गर्ने, लेख लेख्ने, गीत गाउने र नृत्य गर्ने, वा अभिनय गर्ने मानिसहरूलाई हेर्नुहोस् त—तिनीहरू कति आकर्षक देखिन्छन्! तर म त दिनभर तेल र धुवाँसँग जुध्दै अतिथिसत्कार र खाना बनाउने काम मात्र गर्न सक्छु। केही वर्षमा, म थकित आइमाईमा परिणत हुनेछु। हेर्नुहोस् त, म कति दयनीय छु!” तिनीहरू यो काम गर्दा सधैँ निकै दयनीय महसुस गर्छन्, तर तिनीहरूले किन यस किसिमको काम मात्र गर्न सक्छन् भन्‍नेबारे रोकिएर सोच्दैनन्। तिनीहरूले आफू अरू काम सम्हाल्न साँच्चिकै सक्षम छु कि छैन भनेर मापन गर्दैनन्। तिनीहरूको क्षमता कमजोर भएकाले शारीरिक मेहनत आवश्यक पर्ने केही कामहरू गर्दा तिनीहरू सधैँ दुःखी हुन्छन्। यदि तिनीहरूको क्षमता साँच्चिकै राम्रो हुँदो हो त, तिनीहरू दुःखी हुने थिएनन्। तिनीहरूको क्षमता पहिल्यै यति कमजोर छ कि तिनीहरू शारीरिक कामहरू मात्र गर्न सक्छन्, तैपनि तिनीहरू त्यसलाई आफ्नो प्रतिभाभन्दा तल्लो स्तरको ठान्छन्। के तिनीहरू मूर्ख होइनन् र? त्यस्ता मानिसहरू साँच्चिकै मूर्ख हुन्। यस किसिमका मानिसहरू शारीरिक मेहनत आवश्यक पर्ने कामहरू समेत राम्रोसँग पूरा गर्न सक्दैनन्। खाना बनाउँदा, तिनीहरूले कि त अति धेरै बनाउँछन् कि अति कम बनाउँछन्, र तिनीहरूले जति लामो समयसम्म पकाउने काम गरे पनि, तिनीहरूलाई अझै पनि खाना बनाउँदा अपनाउनुपर्ने तरिका थाहा हुँदैन। तैपनि, तिनीहरू अझै त्यस्ता कामहरू आफ्नो प्रतिभाभन्दा तल्लो स्तरको भएको, आफ्नो योग्यता बढी भएको ठान्छन्, र आफूले शारीरिक मेहनत आवश्यक पर्ने काम गर्न नहुने सोच्छन्। तिनीहरू आफू सचिवका रूपमा कुनै कार्यालयमा काम गरिरहेको, परमेश्‍वरका घरमा केही कामको जिम्मेवारी बोकिरहेको, वा कम्तीमा मण्डली अगुवाका रूपमा सेवा गरिरहेको हुनुपर्ने सोच्छन्। के यो पूर्णतया समझ नहुनु होइन र? ल भन्, तँ कस्तो कामका लागि योग्य छस्? यदि तँ कुनै किसिमको कामका लागि योग्य छैनस्, र परमेश्‍वरको घरले तेरो भरणपोषण गर्दागर्दै पनि तँलाई शारीरिक मेहनत आवश्यक पर्ने कामहरू दिइन्छ भने, के यो तेरो बढाइ होइन र? तैपनि तँ असन्तुष्ट नै हुन्छस्। के तेरो समझ अत्यन्तै कमजोर होइन र? (हो।) के समझ र क्षमताबीच कुनै सम्बन्ध छ? (छ।) आफूलाई नचिन्‍नु, आफ्नो क्षमताको स्तर के हो भनेर थाहा नपाउनु, सधैँ आफ्नो क्षमता उच्च छ भन्‍ने सोच्नु—के यी कमजोर क्षमताका प्रकटीकरणहरू होइनन् र? (हो।) राम्रो क्षमता भएका मानिसहरूले आफूलाई कसरी मूल्याङ्कन गर्ने भनेर जान्‍नेछन्, र मूल्याङ्कन गरेपछि, तिनीहरूले आफ्नो क्षमताको स्तर थाहा पाउनेछन्। आफ्नो क्षमता के हो भनी निर्धारण गरेपछि, तिनीहरूले मण्डलीमा आफ्नो स्थान भेट्टाउन सक्नेछन्। तिनीहरूले जे गरे पनि ढुक्क महसुस गर्नेछन्, र आफूले पूरा गर्ने कर्तव्यलाई तर्कसङ्गत रूपमा लिन सक्नेछन्। तिनीहरूलाई शारीरिक मेहनत आवश्यक पर्ने कामहरू अह्राइए पनि, तिनीहरूले ती काम गर्दा शान्त र न्यायोचित महसुस गर्नेछन्; तिनीहरू हृदयको गहिराइदेखि नै त्यसमा समर्पित र सहमत हुनेछन्, र यो काम र यस कार्यलाई स्विकार्नेछन्। यसलाई चेतना हुनु भनिन्छ। यदि कोही आफ्नो कर्तव्य निर्वाह गर्दा कहिल्यै ढुक्क हुँदैन, सधैँ दुखित महसुस गर्छ, र आफूलाई गर्न भनिएको कुनै पनि कार्य आफ्नो प्रतिभन्दा तल रहेको सोच्छ भने, के उसमा समझको कमी छैन र? (छ।)

व्यक्तिको क्षमता मापन गर्ने एघार वटा क्षमताहरूमध्ये अन्तिम क्षमता अर्थात् नवप्रवर्तनको क्षमताबारे हाम्रो छलफल अब समाप्त भएको छ। यी एघार वटा क्षमताहरूमा सङ्गति गरेपछि, के तिमीहरू आफ्नो क्षमताबारे धेरथोर प्रस्ट भएका छौ? (छौँ।) त्यसोभए, के तिमीहरू त्यो मापन गर्न सक्षम छौ? के तिमीहरू साँच्चिकै आफ्नो क्षमता के हो भनी सही रूपमा मापन गर्न सक्छौ? तेरो आफ्नो क्षमता राम्रो, औसत, वा कमजोर छ, वा छँदै छैन भनी निर्धारण गर्ने सम्बन्धी मापनको एउटा मानक हुन्छ—तैँले एउटै मात्र पक्ष हेर्नु हुँदैन; त्यसलाई समग्र रूपमा मापन गरिनुपर्छ। त्यसोभए, कुनै व्यक्तिको क्षमता के हो भनी मापन गर्नका लागि कुन-कुन पक्षहरू हेरिनुपर्छ? हामीले सङ्गति गरेका एघार वटा क्षमताका प्रकटीकरणहरूलाई हेर्दा, कुनै व्यक्ति राम्रो क्षमता भएको रूपमा मापन गरिनका लागि, कम्तीमा पनि, उसमा केही तुलनात्मक रूपले महत्त्वपूर्ण क्षमताहरू हुनैपर्छ। एकछिन विचार गर्: एघार वटा क्षमताहरूमध्ये कुनै व्यक्तिमा राम्रो क्षमता छ भनी देखाउन सक्ने मुख्य क्षमताहरू कुन-कुन हुन्? के तैँले यो मापन गर्न सक्छस्? यसको क्रम अन्तिम क्षमताबाट पहिलो क्षमतातर्फ अघि बढ्नुपर्छ: राम्रो क्षमता भएको व्यक्तिमा कम्तीमा नवप्रवर्तनको क्षमता हुनैपर्छ; अर्को भनेको कामकुराको मूल्याङ्कन र कदर गर्ने क्षमता, निर्णय गर्ने क्षमता, र परिस्थितिहरूलाई सम्बोधन गर्ने क्षमता हो; त्यसपछि आउँछ वस्तुहरू पहिचान गर्ने क्षमता, मूल्याङ्कन गर्ने क्षमता, र संज्ञानात्मक क्षमता; अन्त्यमा आउँछ कामकुरा स्विकार्ने क्षमता, बोध क्षमता, कामकुरा बुझ्ने क्षमता, र सिक्ने क्षमता। क्रम यस्तो छ। क्रमलाई किन उल्टो पारिएको हो? हामीले सुरुमा मिलाएको क्रम निम्नदेखि उच्च थियो, तर राम्रो क्षमता भएको व्यक्तिलाई मापन गर्नका लागि, त्यसलाई उच्चदेखि निम्न गरेर मिलाइएको हो। राम्रो क्षमता भएको व्यक्तिमा कम्तीमा नवप्रवर्तनको क्षमता हुनैपर्छ। यसमा पहिले नै निर्णय गर्ने क्षमता, कामकुराको मूल्याङ्कन र कदर गर्ने क्षमता, र कामकुरा पहिचान गर्ने क्षमता भएको आधारमा पुगिन्छ। यदि तँ कामकुराबारे जानकारी राख्न, तिनलाई पहिचान र मूल्याङ्कन गर्न सक्षम छस्, साथै तैँले कामकुरा बुझ्ने क्षमता पनि राख्छस्, र त्यसपछि नवप्रवर्तन गर्न सक्छस् भने, त्यसले तँलाई राम्रो क्षमता भएको व्यक्ति बनाउँछ। त्यस्ता मानिसहरू नेतृत्व क्षमता भएका, निर्णय गर्ने तहमा प्रवेश गर्न सक्षम मानिस हुन्; तिनीहरू अगुवा बन्‍नमा प्रतिभाशाली हुन्छन्, र कुनै निश्चित कार्यक्षेत्रको जिम्मा सम्हाल्न सक्छन्। यिनीहरू राम्रो क्षमता भएका मानिस हुन्। औसत क्षमता भएका मानिसहरू ती हुन्, जसको नवप्रवर्तनको क्षमतादेखि सिक्ने क्षमतासम्मका सबै पक्षहरूमा औसत क्षमता हुन्छ। कामकुरा गर्नमा तिनीहरूका प्रभावकारिता र नतिजाहरू दुइटै औसत हुन्छन्। यिनीहरू औसत क्षमता भएका मानिस हुन्। औसत क्षमता भएका मानिसहरूको प्रमुख प्रकटीकरण के हो? त्यो के हो भने, सिद्धान्तहरूसम्बन्धी तिनीहरूको बोध र बुझाइमा गहनता हुँदैन र ती खासै सटीक हुँदैनन्। कार्यान्वयन र अभ्यास गर्दा सधैँ छिद्र र विचलनहरू हुन्छन्। तिनीहरू सधैँ केही न केही छुटाइरहेका हुन्छन्, कहिले यो त कहिले त्यो बिर्सन्छन्, र सबै कुरालाई समग्र रूपमा ध्यान दिन सक्दैनन्। उदाहरणका लागि, तिनीहरू मण्डली अगुवाका रूपमा चुनिन्छन् तर समग्र रूपमा कामका सबै पक्षहरूको जिम्मेवारी लिन सक्दैनन्। तिनीहरू सुसमाचारको कामका लागि जिम्मेवार हुँदा सुसमाचारको काममा मात्र केन्द्रित हुन्छन् र अन्य काममा ध्यान पुर्‍याउन सक्दैनन्। तिनीहरूले सुसमाचारको काम चलायमान राख्लान् तर तिनीहरूसँग लेखन-आधारित काम वा चलचित्र निर्माणको कामबारे प्रश्न सोध्ने समय नै हुँदैन। यस्तो किन हुन्छ? किनभने तिनीहरूको क्षमता पूर्णतया औसत हुन्छ र तिनीहरूले कामको एउटा पक्ष मात्र सम्हाल्न सक्छन्; तिनीहरू मुस्किलले एउटा कार्यक्षेत्रमा योग्य हुन सक्छन्, तर जब तिनीहरूलाई अन्य काममा पनि ध्यान पुर्‍याउन भनिन्छ, तब तिनीहरूले चर्को रूपमा गुनासो गर्न थाल्छन् र अत्यधिक दबाबमा पर्छन्, जसका कारण कुनै पनि काम राम्रोसँग गर्न सक्दैनन्। तिनीहरूको काममा सधैँ कसैले सुपरिवेक्षण गर्नुपर्ने, सम्झाइदिनुपर्ने, निरीक्षण र जाँच गर्नुपर्ने हुन्छ। तिनीहरूका छेउमा सधैँ कोही हुनैपर्छ जसले तिनीहरूलाई साथ देओस्, सत्यता सङ्गति गरोस्, कामका सिद्धान्तहरू र सम्भावित विचलन र छिद्रहरूलाई बारम्बार जोड देओस्। तिनीहरूलाई सधैँ कसैले सम्झाइरहनुपर्छ। तिनीहरूलाई किन सधैँ कसैले सम्झाउनु र निर्देशनहरू दिनुपर्छ? त्यो तिनीहरूको कार्य अनुभव पर्याप्त नभएकाले नभई तिनीहरूको क्षमता औसत भएकाले हो। तिनीहरूले उत्पन्‍न हुने सम्भावना भएका परिस्थिति र समस्याहरूको पूर्वानुमान गर्न सक्दैनन्, वा तिनीहरूले पूर्वानुमान गर्न सक्ने कुरा निकै सीमित हुन्छ। त्यसकारण, तिनीहरूलाई मार्गदर्शन, जाँच, र अनुगमन गर्न छेउमा सधैँ कोही हुनैपर्छ, जसले बारम्बार तिनीहरूको कामको प्रगतिबारे सोध्नुपर्ने हुन्छ। कामको प्रगतिबारे सोध्दा, तिनीहरूले कि त एउटा काम गरेकै हुँदैनन्, कि अर्को काम बिर्सेका हुन्छन्; नत्र, तिनीहरूले कुनै पक्षलाई बेवास्ता गरेका हुन्छन् वा तिनीहरूलाई कसरी अगाडि बढ्ने भन्‍ने थाहा हुँदैन, तैपनि तिनीहरू अझै पनि कसलाई सोध्ने वा कसरी खोज्ने भन्‍ने जान्दैनन्, र अझै पर्खिरहेका हुन्छन्। छोटकरीमा भन्‍नुपर्दा, कामका लागि योग्य हुने तिनीहरूको क्षमता धेरै औसत हुन्छ। यो “औसत” को तिनीहरू कति दृढनिश्चयी छन्, कति बलिया छन्, काम गर्न कति मन पराउँछन्, वा कति कठिनाइ सहन र मूल्य तिर्न सक्छन् भन्‍नेसित कुनै सम्बन्ध हुँदैन—यीसँग त्यसको कुनै सम्बन्ध हुँदैन। बरु, यसले तिनीहरूको कार्य सामर्थ्य औसत हुनुलाई मात्र जनाउँछ। अर्कोतिर, राम्रो क्षमता भएका मानिसहरूले मूलतः आफ्नो काममा ठूला गल्तीहरू गर्दैनन्। तिनीहरूले पालना गर्ने सिद्धान्त, दिशा, र वृहत् कार्यविधि मूलतः सही हुन्छन्। तिनीहरूले अक्सर सानातिना विवरणहरू छुटाउन सक्ने भए पनि, यी विवरणहरूले समग्र कामका प्रभावकारिता र नतिजाहरूलाई असर गर्दैनन्। यिनीहरू राम्रो क्षमता भएका मानिस हुन्। कुनै पनि मानव सिद्ध त अवश्यै हुँदैन। राम्रो क्षमता भएका मानिसहरूहरूका काममा पनि छिद्रहरू हुन सक्छन्, तिनीहरूले कहिलेकाहीँ क्षणिक रूपमा केही कुरा छुटाउँछन्, वा हालसालै अर्को काममा व्यस्त भएका कारणले कुनै एउटा कामलाई थोरै बेवास्ता गर्छन्। तर, तिनीहरूको क्षमताका हिसाबले मात्र भन्‍ने हो भने, तिनीहरूले झट्टै परिस्थितिलाई उल्टाएर त्यसलाई व्यवस्थापन र नियन्त्रण गर्न सक्छन्, जसले गर्दा समग्र काम सारगत रूपमा त्रुटिरहित हुने, र समग्र काम सामान्यतः सत्यता सिद्धान्तहरू, कार्य बन्दोबस्तहरू, वा प्रशासनिक आदेशका प्रबन्धहरूसँग मेल खाने गरी व्यवस्थित तरिकाले अघि बढ्ने सुनिश्चित हुन्छ। ख्रीष्टविरोधी वा दुष्ट मानिसहरूले तिनीहरूको कामको दायराभित्र बाधाहरू निम्त्याउने जस्तो देखिँदा पनि, तिनीहरूमा परिस्थितिहरूलाई सम्बोधन गर्ने क्षमता हुने भएकाले, तिनीहरूले परिस्थितिलाई झट्टै सम्हाल्नेछन्। तिनीहरूले अवसर पाउनेबित्तिकै उक्त मामलालाई सम्हाल्नेछन् र हल गर्नेछन्, जसले गर्दा मण्डलीको काम चाँडै सही बाटोमा आउने र दाजुभाइ-दिदीबहिनीहरूका लागि आफ्नो कर्तव्य निर्वाह गर्ने वातावरण प्रभावित नहुने सुनिश्चित हुन्छ। अनपेक्षित परिस्थितिहरू उत्पन्‍न हुँदा पनि, राम्रो क्षमता भएका मानिसहरूले तिनलाई सम्हाल्न जानेका हुन्छन्। तिनीहरूले पहिले त्यस्ता परिस्थितिहरू नसम्हालेका भए पनि, सिद्धान्तहरू खोज्न जानेका हुनेछन्। तिनीहरूसँग कामकुरा पहिचान गर्ने, मूल्याङ्कन गर्ने, र तिनका बारेमा जानकारी राख्ने क्षमता हुने भएकाले तिनीहरूले तुरुन्तै समस्याहरूलाई सिद्धान्तहरूअनुसार समाधान गर्नेछन्। तिनीहरूसँग समस्याहरू समाधान गर्ने क्षमता हुन्छै हुन्छ। कामकुरा पहिचान गर्ने, परिस्थितिहरूलाई सम्बोधन गर्ने, र मूल्याङ्कन गर्ने तिनीहरूका क्षमताहरूले तिनीहरूलाई अनपेक्षित परिस्थितिहरूलाई छिट्टै साम्य र शान्त पार्न सक्षम तुल्याउँछन्, जसले गर्दा मण्डलीको कामको सामान्य र व्यवस्थित प्रगतिको र परमेश्‍वरका घरका हितहरूको रक्षा हुन्छ, जसले त्यस्ता परिस्थितिहरू नदोहोरिने वा लामो समयसम्म असाम्य नरहने सुनिश्चित गर्छ। सँगसँगै, तिनीहरूले कामकुरा सम्हाल्दा प्रयोग गर्ने सिद्धान्तहरू र हासिल गर्ने अन्तिम नतिजाहरू दुवैले परमेश्‍वरका घरका हितहरूको रक्षा गर्नमा टेवा पुर्‍याउँछन्। उच्च प्रभावकारिता र राम्रा नतिजा नै राम्रो क्षमता भएका मानिसहरूले आफ्नो काममा हासिल गर्न सक्ने कुराहरू हुन्। तर, जब औसत क्षमता भएका मानिसहरूले मण्डलीको काम वा दैनिक जीवनमा आइपर्ने समस्याहरू सम्हाल्छन्, तब तिनीहरू अलि दबाबमा पर्छन् र तिनीहरूलाई त्यो अलि कठिन लाग्छ। तिनीहरूले समस्याहरू सम्हाल्ने तरिका प्रायः अप्रभावकारी र निकै सुस्त हुन्छ। जुन समस्याहरू दुई वा तीन दिनमा समाधान गर्नुपर्ने हो, तिनीहरूले ती छर्लङ्गै देख्न नसक्ने भएकाले, तिनीहरूले प्रतीक्षा गर्नुपर्ने हुन सक्छ, र तीनदेखि पाँच दिनसम्म मनन गर्नुपर्ने हुन सक्छ। तिनीहरू परिस्थितिलाई उल्टाउनका लागि निर्णायक निर्णय गर्न सक्दैनन् बरु असहाय हुन्छन्, र परिस्थितिलाई निरन्तर बिग्रन दिन मात्र सक्छन्। तिनीहरूले तथ्यहरू पुष्टि गर्ने, परिस्थितिबारे सम्बन्धित मानिसहरूलाई सोध्ने, वा समस्याहरू हल गर्ने र माथिल्लो तहमा तिनको रिपोर्ट गर्ने जस्ता केही सामान्य कार्यहरू मात्र सम्हाल्न सक्छन्। अरूले दुई दिनमा समाधान गर्न सक्ने समस्याहरू समाधान गर्न तिनीहरूलाई आधा महिना लाग्न सक्छ। समस्याहरू अन्ततः समाधान भए पनि, लामो ढिलाइले मण्डलीको काममा केही क्षति पुर्‍याउँछ। यो समयमा, कतिपय मानिसहरू ख्रीष्टविरोधीहरूको बहकाउमा पर्न सक्छन्, भेटीहरू हराउन सक्छन्, वा समस्याहरू तत्काल समाधान नगरिएकाले निश्चित कामहरूले क्षति बेहोर्न सक्छन्। त्यसपछि क्षतिपूर्ति वा राहत प्रदान गरिने, र तह लगाइनुपर्ने मानिसहरूलाई अन्त्यमा तह लगाइए पनि, नतिजा र प्रभावकारिता निकै औसत हुन्छन्। यो आगो निभाउने काम जस्तै हो: राम्रो क्षमता भएका मानिसहरूमा आगो निभाउने कला हुन्छ, जसले राम्रा नतिजाहरू दिन्छन् र आर्थिक क्षतिबाट जोगाउँछन्। तर, औसत क्षमता भएका मानिसहरूले अनुचित विधिहरू अपनाउने, आपत्‌कालीन उपाय नहुने, सुस्त तरिकाले कार्य गर्ने, अनि समस्या समाधान गर्नका लागि निर्णायक निर्णयहरू गर्न र मुख्य कुराहरू बुझ्न नसक्ने कारणले गर्दा, अझ ठूला क्षतिहरू निम्त्याउँछन्। कतिपय मानिसहरू “म आफूले पुर्‍याएका क्षतिहरूका लागि क्षतिपूर्ति प्रदान गर्न इच्छुक छु” भन्छन्। यदि त्यो आर्थिक क्षति मात्र हो भने, क्षतिपूर्तिले समस्या हल हुन सक्छ। तर यदि ठूलो रातो अजिङ्गरको पक्राउको सामना गर्दा तैँले त्यसलाई उचित रूपमा सम्हाल्न सकिनस्, जसले गर्दा मण्डलीको काममा क्षति पुग्यो भने, के तैँले त्यसको क्षतिपूर्ति तिर्न सक्छस्? के तैँले ढिलो भएको काम र गुमेको समयको क्षतिपूर्ति तिर्न सक्छस्? अनपेक्षित घटनाहरू आइपर्दा, औसत क्षमता भएका मानिसहरूको परिस्थितिहरूलाई सम्बोधन गर्ने, मूल्याङ्कन गर्ने, कामकुरा पहिचान गर्ने, र निर्णय गर्ने क्षमता समेत सबै औसत हुने भएकाले, तिनीहरूले समस्याहरू सुस्त रूपमा र अत्यन्तै कम प्रभावकारिताका साथ सम्हाल्छन्, र तिनीहरूका आपत्‌कालीन उपायहरू अप्रभावकारी हुन्छन्, जसको फलस्वरूप अन्त्यमा कामका नतिजाहरू असन्तोषजनक हुन्छन् र केही क्षति पुग्छ। समस्याहरू अन्ततः समाधान भए पनि, लामा ढिलाइहरू हुने र प्रभावकारिता घट्ने हुनाले, यसलाई क्षति नै मानिन्छ। त्यसकारण, यी मानिसहरूलाई औसत क्षमता भएको भनी चित्रण गरिन्छ। कतिपय मानिसहरू भन्छन्, “त्यो न्यायोचित होइन। तिनीहरूले पनि मेहनत लगाएका छन्, कडा परिश्रम गरेका छन्, र समस्याहरू समाधान गरेका छन्। तपाईँले अझै पनि तिनीहरूको क्षमता औसत छ भनेर कसरी भन्‍न सक्नुहुन्छ?” त्यस्ता मामलाहरूलाई भावना वा संवेगमा आधारित भएर मूल्याङ्कन गर्न मिल्दैन। वस्तुगत र न्यायोचित रूपमा, साथै कुनै व्यक्तिको क्षमताले हासिल गर्न सक्ने स्तरको हिसाबले भन्‍नुपर्दा, तेरो क्षमता औसत नै हो। त्यो किन औसत हो? किनभने तेरोभन्दा उच्च क्षमता भएका मानिसहरू छन्; तिनीहरूको मानवता लगभग तेरो जस्तै भएको परिस्थितिमा, राम्रो क्षमता भएका मानिसहरूले तेरोभन्दा राम्रो प्रभावकारिता र नतिजाका साथ समस्याहरू सम्हाल्छन्, र क्षतिहरू तेरोभन्दा साना हुन्छन्। त्यसकारण, तेरो क्षमतालाई औसतका रूपमा मात्र वर्गीकृत गर्न सकिन्छ। बुझिस्? (बुझेँ।) त्यस्ता मानिसहरूलाई औसत क्षमता भएको भनेर चित्रण गर्नुको कारण के हो भने, आफ्ना कार्यहरूमा तिनीहरूले भन्दा राम्रा प्रभावकारिता र नतिजाहरू हासिल गर्ने राम्रो क्षमता भएका मानिसहरू हुन्छन्। त्यसकारण, तिनीहरूको क्षमता औसत नै हो। यो व्याख्या न्यायोचित र मनासिब छ। कतिपय मानिसहरू भन्छन्, “तिनीहरूमा इमानदारी छ, र तिनीहरूले यो कार्यमा मन लगाएका छन्; तिनीहरूले धेरै कठिनाइ सहेका छन् र तिनीहरूले सानो मूल्य चुकाएको होइन।” त्यसो भन्‍नुको के काम? के त्यसको अर्थ तिनीहरूमा राम्रो क्षमता छ भन्‍ने हो? तिनीहरूका मानवता, भावना, वा इच्छाहरू जस्तोसुकै भए पनि, तिनीहरूको क्षमताका हिसाबले मात्र भन्‍ने हो भने, यी औसत क्षमता हुनुका प्रकटीकरणहरू हुन्।

कमजोर क्षमता भएका मानिसहरूका प्रकटीकरणहरू के-के हुन्? विभिन्‍न क्षमताहरूका दृष्टिकोणबाट हेर्दा, कमजोर क्षमता भएका मानिसहरूले तुलनात्मक रूपमा केही सिक्ने क्षमता र कामकुरा बुझ्ने क्षमता राख्छन्। जब तिनीहरूले निश्चित ज्ञान, मत, व्यावसायिक सीप, वा शैक्षिक विषयहरू सिक्छन्, तब तिनीहरूले तिनलाई मजबुत र सटीक रूपमा सम्झन सक्छन्, र मुख्य बुँदाहरू आफ्नो नोटबुकमा टिप्छन्। तिनीहरूले शिक्षा प्राप्त गरेका हुनाले, तिनीहरूको कामकुरा बुझ्ने क्षमता ज्यादै कमजोर हुँदैन; त्यो औसत स्तरमा पुग्न सक्छ। तर, तिनीहरूमा कामकुरा स्विकार्ने क्षमता र कामकुरा पहिचान गर्ने क्षमता जस्ता बोध क्षमतापछि आउने क्षमताहरू हुँदैनन्। भन्‍नुको मतलब, तिनीहरूको क्षमता मत, ज्ञान, प्राविधिक सीप, वा व्यवसायहरूलाई पाठ्य स्तरमा सिक्न र बुझ्नमै सीमित रहन्छ। वास्तविक जीवनमा मानिसहरूलाई हेर्ने, मामलाहरू सम्हाल्ने, समस्याहरू समाधान गर्ने, र कार्य बन्दोबस्तहरू कार्यान्वयन गर्ने सम्बन्धमा तिनीहरू पछि पर्छन्। तिनीहरूको क्षमता सिक्ने क्षमता र कामकुरा बुझ्ने क्षमतामा नै सीमित रहन्छ; तिनीहरूले बोध क्षमता हासिल गर्न सक्छन्, तर तिनीहरू कामकुरा स्विकार्ने क्षमतामा पछि पर्छन्। कामकुरा स्विकार्ने क्षमता राख्ने मानिसहरूले यी सिद्धान्तहरू, मतहरू, र आधारभूत तत्त्वहरू वास्तविक जीवनका कुन कुराहरूसँग मेल खान्छन्, साथै कुन-कुन व्यावहारिक र लागु गर्न मिल्ने छन्, कुन-कुन व्यावहारिक छैनन्, र आफ्ना लागि कुन-कुन उपयुक्त छन् र कुन-कुन उपयुक्त छैनन् भनेर थाहा पाउन सक्छन्। तर, कमजोर क्षमता भएका मानिसहरूले यी कुराहरू छर्लङ्गै देख्न सक्दैनन्। उदाहरणका लागि, अनलाइनमा विभिन्‍न स्वास्थ्यसम्बन्धी ज्ञान र सुगठन तालिमसम्बन्धी सामग्रीहरू उपलब्ध छन्। कमजोर क्षमता भएका मानिसहरूले पनि यी स्रोतहरूबाट व्यायाम गर्ने र आफ्नो हेरचाह गर्ने तरिकाहरू सिक्न सक्छन्। तिनीहरूले सिक्ने क्षमता, कामकुरा बुझ्ने क्षमता, र बोध क्षमता राख्छन्, र तिनीहरू आफूलाई मन पर्ने चीज खोज्न पनि जान्दछन्। तर, यीमध्ये कुन कुराहरू व्यावहारिक, प्रभावकारी, र मानिसहरूलाई साँच्चिकै चाहिने हुन् भन्‍ने सम्बन्धमा, कमजोर क्षमता भएका मानिसहरूले यो कुरा पहिचान गर्न सक्दैनन्। तिनीहरू कामकुरा स्विकार्ने क्षमतामा पछि पर्छन्। आज अनलाइनमा तोफुसँग उमालेको पालुङ्गो अत्यन्त पौष्टिक हुन्छ भनेर लेखिएको छ, त्यसैले तिनीहरूले त्यो हरेक दिन खान्छन्। तर त्यो केही समयसम्म खाएपछि, तिनीहरूले त्यसका प्रभावहरू कस्ता छन् वा त्यसले अनलाइनमा दाबी गरिएजस्तो प्रभाव पारेको छ कि छैन भनेर केही थाहा पाउँदैनन्। पछि, अनलाइनमा पालुङ्गो र तोफु सँगै पकाउन हुँदैन भन्‍ने लेखिएको हुन्छ, अनि यो सुनेपछि, तिनीहरूले फेरि कहिल्यै पालुङ्गो र तोफु मिसाएर पकाउँदैनन्। पालुङ्गो र तोफु साँच्चिकै अत्यन्त पौष्टिक हुन्छन् कि ती सँगै पकाउन मिल्दैन भन्‍ने कुरा तिनीहरूलाई थाहा हुँदैन र तिनीहरूले सोध्दा पनि सोध्दैनन्; तिनीहरू अन्धाधुन्ध पालना गर्न मात्र जान्दछन्; आजकाल सूचना अत्यन्तै विकसित भएको छ; विभिन्‍न समाचारहरू अत्यन्तै जटिल हुन्छन्। तिनीहरूले के ठीक र के बेठीक वा के सही र के गलत हो भनेर चिन्‍न सक्दैनन्। तिनीहरू सबथोक पढ्छन् र सुन्छन्, जुन कुरा पहिले सुनिएको छैन, जुन नयाँ लाग्छ वा गहन देखिन्छ, त्यो राम्रो नै हुनुपर्छ भन्‍ने विश्‍वास गर्छन्। उदाहरणका लागि, चकलेट खानु मुटुका लागि राम्रो हो भनेर अनलाइनमा भनिएको हुन्छ, त्यसैले तिनीहरू हरेक दिन चकलेट खान्छन्। फलस्वरूप, तिनीहरूको भित्री ताप बढ्छ, तिनीहरूको मुखमा घाउ आउँछ, आँखा राता हुन्छन्, र तिनीहरूलाई कान बज्ने समस्या हुन्छ। वास्तवमा, सन्तुलित मात्रामा चकलेट खाँदा मुटुका लागि राम्रो हुन्छ भनेर भनिएको थियो, तर तिनीहरूले “सन्तुलित मात्रामा” भन्‍ने शब्दहरू सम्झेनन्। तिनीहरू मुख्य बुँदा बुझ्न असमर्थ हुन्छन् र अन्त्यमा आफूलाई नै हानि गर्छन्। केही दिनपछि, अब अनलाइनमा भनिएको हुन्छ: “चकलेट खानु मुटुका लागि नराम्रो हो, र धेरै खाँदा तौल पनि बढ्न सक्छ।” पहिचान गर्न सक्ने मानिसहरूले धेरै खानु शरीरका लागि नराम्रो हो, तर सन्तुलित मात्रामा खानु राम्रो हो भनेर थाहा पाउँछन्। तर, तिनीहरूले यो पहिचान गर्न सक्दैनन्; यो सुनेपछि, तिनीहरूले चकलेट खान पूरै बन्द गर्छन्। तिनीहरू एउटा चरमदेखि अर्को चरमतिर झुल्छन्, कि त अत्यधिक बायाँतिर कि अत्यधिक दायाँतिर झुक्छन्, तैपनि तिनीहरू आफू आधुनिकताको अग्रपङ्‌क्तिमा रहेको ठान्छन्: “हेर, इन्टरनेटले जे राम्रो हो भन्छ, म त्यो खान्छु; त्यसले जे नराम्रो हो भन्छ, म त्यो खान्नँ। म समयको प्रवृत्तिसँगै चल्ने व्यक्ति हुँ।” वास्तवमा, तिनीहरू कामकुरा पहिचान गर्ने क्षमता नै नभएका मानिस हुन्, अलमल्ल परेका व्यक्ति हुन्, जो अन्धाधुन्ध रूपमा भीडका पछि लाग्छन्। अनलाइनमा सबै प्रकारका जानकारीहरू हुन्छन्, र धेरैजसो दाबीहरू सही हुँदैनन्। थोरै मात्रामा सही जानकारी र दाबीहरू पनि अवश्यै हुन्छन्। तैँले ती पहिचान गर्न सक्नुपर्छ। कस्तो जानकारी स्विकार्ने भन्‍ने सन्दर्भमा, तैँले त्यसलाई आफ्ना आवश्यकताहरूअनुसार, त्यो तेरा लागि लाभदायक छ कि छैन, र जानकारी सकारात्मक छ कि छैन भनेर मापन गर्नुपर्छ। कमजोर क्षमता भएका मानिसहरूमा त्यस्ता कुराहरू पहिचान गर्ने क्षमता हुँदैन। तिनीहरू कामकुरा स्विकार्ने क्षमताको स्तरदेखिका सबै क्षमताहरूमा पछि पर्छन्। तिनीहरू कामकुरा पाठ्य, मत, र ज्ञानको स्तरमा सिक्न र बुझ्नमा नै सीमित रहन्छन्, र तिनीहरूमा केही बोध क्षमता हुन्छ। तर, जहाँसम्म विभिन्‍न दाबीहरू सही हुन् कि होइनन् र ती मूल्यवान् र अर्थपूर्ण छन् कि छैनन् भनी थप पहिचान गर्ने कुरा छ, कमजोर क्षमता भएका मानिसहरूमा यो कुरा मूल्याङ्कन गर्ने र पहिचान गर्ने क्षमता हुँदैन। अनि त्यसपछि परिस्थितिलाई सम्बोधन गर्ने क्षमताको कुरा आउँछ, र कमजोर क्षमता भएका मानिसहरूमा त्यो पनि हुँदैन। जब वास्तविक जीवनमा वा अस्तित्वको मार्गमा आइपर्ने विभिन्‍न समस्याहरूको कुरा आउँछ, तिनीहरू आफूलाई थाहा भएका वा आफूले बोध गरेका सत्यता सिद्धान्तहरूका आधारमा तिनलाई सम्हाल्न सक्दैनन्। तिनीहरूले जतिसुकै शब्द र धर्मसिद्धान्तहरू बोल्न सक्ने भए पनि, यी खोक्रा र अव्यावहारिक हुन्छन्। आफ्ना वरपर वा अस्तित्वको मार्गमा देखा पर्ने समस्याहरूलाई निराकरण गर्न तिनीहरू आफ्नै तुच्छ चालबाजीहरूमा भर पर्छन्; तिनीहरू केवल घाटा बेहोर्नबाट बच्ने कोसिस गर्छन्, बस त्यतिमै सीमित हुन्छन्, जबकि आफूले बुझेका सिद्धान्तहरू अनुभव गर्ने, बुझ्ने, वा पुष्टि गर्ने तहमा पुग्न सक्दैनन्। अझ, कमजोर क्षमता भएका मानिसहरूमा संज्ञानात्मक क्षमता पनि हुँदैन। भन्‍नुको मतलब, कुनै समस्या उत्पन्‍न हुँदा तिनीहरूले कुराहरूलाई सारांशीकरण गर्न वा मामलाकै सार, त्यसपछाडिको मूल कारण, वा त्यसले भविष्यमा निम्त्याउन सक्ने परिणामहरू नै चिन्‍न सक्दैनन्। कमजोर क्षमता भएका मानिसहरूलाई यी कुराहरूबारे कसरी सोच्ने भनेर बिलकुलै थाहा हुँदैन, झन् आफूले बुझेका सत्यता वा विभिन्‍न कुराका सिद्धान्त र व्यवस्थाहरूलाई त्यस्ता समस्याहरू सामना गर्न र सम्हाल्नका लागि लागु गर्नु त परको कुरा हो। तिनीहरूको क्षमता कमजोर हुने हुनाले तिनीहरूको सोचाइ सरल र सतही हुन्छ, र मामलाहरूबारे तिनीहरूको दृष्टिकोण विचलित हुन्छ। अझ भन्‍नुपर्दा, झनै बढी समस्याजनक कुरा त के छ भने, तिनीहरू कुन दृष्टिकोणबाट कामकुरालाई सही रूपमा हेर्न सकिन्छ भनेर जान्दैनन्। त्यसकारण, तिनीहरूले कुनै पनि कुराको सार छर्लङ्गै देख्न सक्दैनन्, न त कुनै पनि कुराको सहीपन अथवा ठीक वा बेठीक मूल्याङ्कन गर्न नै सक्छन्। मूल्याङ्कनविना, तिनीहरूले पहिचान गर्न सक्दैनन्; त्यसोभए, अवश्य पनि तिनीहरूसँग परिस्थितिहरूलाई सम्बोधन गर्ने क्षमता पनि हुँदैन, निर्णय गर्ने क्षमता त झन् परको कुरा हो। कतिपय मानिसहरू भन्छन्, “कमजोर क्षमता भएका मानिसहरूले पनि हरेक दिन के खाने र के लाउने भन्‍ने जानेका हुन्छन्, र आफ्ना दैनिक जीवन व्यवस्थापन गर्न सक्छन्।” क्षमता हुनुको अर्थ त्यो होइन। क्षमता हुनुले जीवनमा र अस्तित्वको मार्गमा सामना गरिने विभिन्‍न सारगत समस्याहरूलाई आफूले बुझ्ने सत्यता सिद्धान्तहरूअनुसार सम्हाल्न सक्नुलाई जनाउँछ। जीवनमा सामना गरिने विभिन्‍न समस्याहरूमा व्यक्तिको मूल्याङ्कन गर्नु, मामला सम्हाल्नु, आदि पर्छन्। अस्तित्वको मार्गमा आइपर्ने समस्याहरूमा सही र गलतका ठूला विषयहरू सामना गर्ने, तेरा लागि परमेश्‍वरले बन्दोबस्त गर्नुभएका वातावरण, परमेश्‍वरको सार्वभौमिकता, सम्भाव्यता र गन्तव्यसँग सम्बन्धित मामलाहरू र अगाडिको मार्ग चुन्ने तरिका, आदि पर्छन्—यी सबै अस्तित्वसँग सम्बन्धित समस्याहरूमा पर्छन्। यदि कसैसँग जीवनमा वा अस्तित्वको मार्गमा आइपर्ने समस्याहरू सम्हाल्ने क्षमता छैन भने, यसको अर्थ उसमा निर्णय गर्ने क्षमता छैन। त्यस्ता मानिसहरू मानसिक रूपमा शून्य हुन्छन्, त्यसैले तिनीहरूका सन्दर्भमा कामकुराको मूल्याङ्कन र कदर गर्ने क्षमताबारे कुरा गर्नु अलिक अनुचित हुन्छ। अन्तिम क्षमता, अर्थात् नवप्रवर्तनको क्षमता, अवश्य पनि कमजोर क्षमता भएका मानिसहरूको पहुँचभन्दा अझ बाहिर हुन्छ। यो पशुहरूको राजा सिंह हो कि बाघ हो भनेर छलफल गर्नु जस्तै हो। कम्तीमा पनि, दुवै योग्य उम्मेदवार हुन्, किनभने सिंह र बाघ दुवैमा पशुहरूमाझ शासकका रबैया र क्षमताहरू हुन्छन्। तिनको आ-आफ्नो बल हुन्छ, र एक अर्कासँग तुलना गर्दा, तिनीहरू बराबर हुन सक्छन्, जसले तिनीहरूलाई पशुहरूको राजाको उपाधिका लागि प्रतिस्पर्धा गर्न योग्य तुल्याउँछ। यदि तैँले पशुहरूको राजा को हो भनी निर्णय गर्नका लागि हरिण, जरायो, वा याकलाई सिंह र बाघसँग तुलना गरिस् भने, मानिसहरू तँलाई हेरेर हाँस्नेछन्। तिनीहरू तँलाई हेरेर किन हाँस्नेछन्? (किनभने यी जनावरहरू तुलनीय छैनन्।) तिनीहरू एउटै स्तरमा छैनन्, तिनीहरू एउटै तौल वर्गमा पनि पर्दैनन्; तिनीहरू तुलनीय छैनन्। त्यसैगरी, कमजोर क्षमता भएका मानिसहरूमा कुनै विचार हुँदैन, र तिनीहरूसँग मानसिक तहमा कुनै पनि व्यक्ति, वस्तु वा कामकुराको मूल्याङ्कन वा कदर गर्ने क्षमता हुँदैन। त्यसकारण, त्यस्ता मानिसहरूमा कामकुराको मूल्याङ्कन र कदर गर्ने क्षमता हुन्छ कि हुँदैन भन्‍नेबारे कुरा गर्नु पनि बेकारको कुरा हो। कामकुराको मूल्याङ्कन र कदर गर्ने क्षमता तुलनात्मक रूपमा उन्नत कुरा हो र यो राम्रो क्षमता भएका मानिसहरूमा लागु हुन्छ। झन् नवप्रवर्तनको क्षमता त अझ बढी, राम्रो क्षमता भएका मानिसहरूमा लागु हुन्छ। नवप्रवर्तनको क्षमता भनेको वास्तविक जीवनमा कुनै पनि कुरालाई व्यावहारिक रूपमा सम्हाल्ने व्यक्तिको क्षमताद्वारा मूल्याङ्कन गरिन्छ। कमजोर क्षमता भएका मानिसहरूमा आफूले गर्ने कुनै पनि कुरामा सोच र उपायहरूको मात्र कमी हुने होइन, तिनीहरूसँग काम सम्पन्‍न गर्ने क्षमता पनि हुँदैन, त्यसैले तिनीहरूमा कुनै नवप्रवर्तनको क्षमता छ भन्‍न मिल्दैन। त्यसोभए क्षमता नभएका मानिसहरूमा कस्ता क्षमताहरू हुन्छन्? क्षमता नभएका धेरैजसो मानिसहरूको एउटा साझा विशेषता हुन्छ: तिनीहरूको कुनै बलियो पक्ष हुँदैन। अभिव्यक्तिको क्षमताका हिसाबले, तिनीहरूमा केही पनि हुँदैन; कुनै प्राविधिक र व्यावसायिक शक्तिका हिसाबले पनि तिनीहरूमा केही पनि हुँदैन; यहाँसम्म कि सरसफाइ जस्तो सबैभन्दा सरल काम गर्न पनि तिनीहरूसँग कुनै शीघ्र र स्पष्ट समाधानहरू हुँदैनन्, कुनै उपायहरू हुँदैनन्, र कुनै क्रमबद्धता हुँदैन। कुनै सरल काम निर्वाह गरेबाट नै तैँले क्षमता नभएका मानिसहरूका विशेषताहरू के-के हुन् भनी देख्न सक्छस्। क्षमता नभएका मानिसहरूको सबैभन्दा प्रस्ट विशेषता के हो भने, हरेक पक्षमा तिनीहरूसँग क्षमता हुँदैन। सरल रूपमा भन्‍नुपर्दा, तिनीहरू आफ्नै मानव जीवन वा सबैभन्दा आधारभूत आवश्यकताहरू समेत व्यवस्थापन गर्न सक्दैनन्—यी सबै पूरै अव्यवस्थित हुन्छन् र तिनमा कुनै पनि सिद्धान्तहरू हुँदैनन्। क्षमता नभएका मानिसहरूको सबैभन्दा सटीक वर्णन भनेको तिनीहरू केही पनि हासिल गर्न सक्दैनन् र आफ्ना आधारभूत दैनिक आवश्यकताहरू पूरा गर्नका निम्ति मात्र जिउँछन् भन्‍ने हो—त्योभन्दा बढी केही पनि होइन। विभिन्‍न स्तरका क्षमता भएका मानिसहरूका प्रकटीकरणहरू, साथै तिनीहरूका सामर्थ्य र क्षमताका विशेषताहरू सबै प्रस्ट रूपमा व्याख्या गरिएका छन्। यदि तिमीहरूले बुझेका छौ भने, तिमीहरूले फरक-फरक क्षमताका मानिसहरूलाई कसरी खुट्ट्याउने र व्यवहार गर्ने भनेर सिक्न सक्नेछौ।

क्षमता भनेको के हो, साथै मानिसहरूको क्षमताको स्तर र प्रकारलाई कसरी विभाजन गर्ने भन्‍नेबारे सङ्गति गरेर तिमीहरूले सुनिसकेपछि, के तिमीहरूलाई कुनै फाइदा भयो? (भयो।) के तिमीहरूलाई आफ्नो क्षमता कमजोर छ भन्‍ने साँच्चिकै थाहा छ? (छ।) क्षमता नभएका कतिपय मानिसहरू यसो भन्छन्: “मसँग कसरी कुनै पनि क्षमता नभएको? मेरो क्षमता औसत वा कमजोर भएको भए पनि ठिकै हुनेथियो।” कुनै पनि क्षमता नभएको, बेकुफ, मूर्ख, वा बेकामे व्यक्ति भएको स्तरमा झर्न कोही पनि इच्छुक हुँदैन, तर संयोगवश, कतिपय मानिसहरूले आफ्ना प्रमुख प्रकटीकरणहरू र यी वर्षहरूमा आफ्नो कर्तव्य पूरा गर्नुका नतिजाहरूका आधारमा आफूलाई मापन गर्दा, तिनीहरू साँच्चिकै क्षमता नभएका मानिसहरूका स्तरमा पर्छन्। के यसले कतिपय मानिसहरूलाई नकारात्मक बनाउँछ? जब धेरै कुराहरू प्रस्ट पारिँदैनन्, तब मानिसहरू मूर्खतापूर्वक “मसँग क्षमता छ, मसँग सामर्थ्य छ, म बुद्धिमान् छु, मेरो क्षमता खराब छैन, म कुलीन हुँ, म परमेश्‍वरका राज्यमा कोही हुँ, म एउटा स्तम्भ अर्थात् मुख्य आधार हुँ” भन्‍ने सोच्छन्, मूर्खतापूर्वक आफ्ना इच्छित सपनाहरूमा टाँसिएर अत्यन्तै राम्रो, अत्यन्तै आत्मविश्‍वासी महसुस गर्छन्, र आफूमा सम्भाव्यता र आशा छ भन्‍ने सोच्छन्; तिनीहरू नकारात्मक हुँदैनन्, र उद्देश्य बोकेर जिउँछन्। तर, तिनीहरूले साँचो तथ्यहरू थाहा पाएपछि, तिनीहरू “के यसको अर्थ मैले मुक्ति प्राप्त गर्ने आशा छैन भन्‍ने होइन र?” भन्‍ने सोचेर दुःखी बन्छन् र नकारात्मक स्थितिमा पर्छन्। यी कुराहरू प्रस्ट नपारिएमा मानिसहरू मूर्खतापूर्वक अहङ्कारी बन्छन्; कुनै व्यक्ति जति मूर्ख छ, ऊ त्यति नै अहङ्कारी हुन्छ, र त्यति नै उसको अहङ्कार असीमित बन्छ। जो चलाख छन्, तिनीहरूले यतिका वर्षमा सत्यताको आपूर्ति स्विकारेपछि, चिन्तन र आत्मजाँच गर्नेछन्, सत्यतालाई आफूसँग तुलना गर्नेछन्, क्रमिक रूपमा तिनीहरूको अहङ्कारी स्वभावका प्रकटीकरणहरू क्रमिक रूपमा कम हुँदै जानेछन्। एउटा व्यक्तिको क्षमता जति कमजोर हुन्छ, ऊ त्यति नै मूर्खतापूर्वक अहङ्कारी हुन्छ। एउटा यस्तो भनाइ छैन र: “तिनीहरू केही होइनन्, तर कसैका अगाडि झुक्दैनन्”? यो भनाइ अत्यन्तै सुहाउँदो छ; जो केही पनि होइनन्, तिनीहरू कसैका अगाडि झुक्दैनन्। किन? किनभने तिनीहरूको क्षमता अत्यन्तै कमजोर हुन्छ। कुन हदसम्म? कुनै पनि बौद्धिकता नहुने, आफ्नो सामर्थ्यको हद थाहा नहुने, आफ्नो बौद्धिकताको माप थाहा नहुने, सधैँ आफूभन्दा राम्रा मानिसहरू हुन्छन् भनेर थाहा नहुने, र राम्रो क्षमता भनेको के हो भनेर थाहा नहुने हदसम्म। अनि तिनीहरूको अहङ्कार कुन हदसम्म पुग्छ? त्यो हेर्दा मानिसहरूलाई घिन र वाकवाक लाग्ने हदसम्म—यो मूर्खतापूर्ण अहङ्कार हो। “तिनीहरू केही होइनन्, तर कसैका अगाडि झुक्दैनन्” भन्‍नुको मतलब तिनीहरूले केही पनि हासिल गर्न सक्दैनन्, तिनीहरूको आफ्नै जीवनका मामलाहरू पूरै अस्तव्यस्त हुन्छन्, तिनीहरूले केही पनि छर्लङ्गै देख्न सक्दैनन्, तिनीहरूका कुनै विचार वा दृष्टिकोणहरू हुँदैनन्, तिनीहरूले अरूका दृष्टिकोणहरू सही र सटीक छन् कि छैनन् भनेर भन्‍न सक्दैनन्, र तिनीहरू यस्तो सोच्दै आफ्नो अहङ्कार कायम राख्छन्, “मसँग क्षमता छ, मसँग सामर्थ्य छ, म बुद्धिमान् छु, म अरूभन्दा राम्रो छ!” भन्‍ने हो। ल भन्, के तिनीहरूलाई कसैका अगाडि नझुक्ने मूर्ख रूपमा अहङ्कारी मानिस हुन दिनु राम्रो हो, कि तिनीहरूको क्षमता कमजोर छ, तिनीहरू केही होइनन्, मूर्ख, बेकामे, र मानसिक रूपमा कमजोर मानिस हुन् भनेर तिनीहरूलाई थाहा दिनु राम्रो हो, ताकि तिनीहरू नकारात्मक बनून्? तिमीहरू कुन रोज्छौ? (तिनीहरूलाई नकारात्मक हुन दिने, किनभने यदि तिनीहरू मूर्ख रूपमा अहङ्कारी भएमा, तिनीहरूले सिद्धान्तहरू उल्लङ्घन हुने कामकुरा गर्ने सम्भावना हुन्छ, र तिनीहरूले मण्डलीको काममा बाधा र अवरोध पुर्‍याउन सक्छन्।) यदि तिनीहरू नकारात्मक बनेमा, तिनीहरू मानवताको समझमा फर्कन र अझ शिष्ट बन्‍न सक्छन्, तिनीहरूले बाधा र अवरोध पुर्‍याउने कामकुरा कम गर्न सक्छन्। यो तिनीहरूका लागि एउटा सुरक्षा हो। तिनीहरूले अरूलाई फाइदा हुने धेरै कामहरू नगरेका भए पनि, बाधा र अवरोध पुग्ने कामकुरा कम गर्नुको मतलब तिनीहरूले धेरै कम अपराध र दुष्ट कार्यहरू गर्नेछन्, र तिनीहरू भविष्यमा दण्डित हुने सम्भावना कम हुनेछ भन्‍ने हो, होइन र? (हो।) तिनीहरूले मुक्ति प्राप्त गर्न सक्नु तुलनात्मक रूपमा टाढाको कुरा भएकाले, त्यो विषयमा प्रवेश नगरी, के तिनीहरूले परमेश्‍वरका प्रशासनिक आदेशहरू उल्लङ्घन गर्ने र परमेश्‍वरको स्वभाव चिढ्याउने सम्भावना कम हुनेछ? अनि के तिनीहरू बाँच्ने सम्भावना बढ्नेछ? (बढ्नेछ।) यी लाभहरूको दृष्टिकोणबाट हेर्दा, मानिसहरूलाई आफ्नै क्षमता चिन्‍न र अन्त्यमा तिनीहरूमा कुनै क्षमता नभएको महसुस गराएर नकारात्मक बन्‍न दिनु वास्तवमा राम्रो कुरा हुन्छ। नत्र, जब मानिसहरूले “तिमी केही होइनौ, तैपनि कसैका अगाडि झुक्दैनौ—यो मूर्ख अहङ्कार हो!” भनेर भन्दा, तिनीहरूले त्यो छर्लङ्गै देख्न वा चिन्‍न सक्दै सक्दैनन्; तिनीहरूले अवज्ञा गर्छन् र अझै सोच्छन्, “मेरो क्षमता कमजोर छैन! अनि तिमी मलाई मूर्ख रूपमा अहङ्कारी भन्छौ। म मूर्खभन्दा धेरै राम्रो छु!” यसले तिनीहरू साँच्चिकै मूर्ख हुन्, तिनीहरूको बौद्धिकता अत्यन्तै न्यून छ, र तिनीहरूले आफूमा कुनै क्षमता नभएको तथ्यलाई अझ बढी स्विकार्नुपर्छ भन्‍ने कुरालाई अझ बढी प्रमाणित गर्छ। यो तथ्य स्विकार्नुका फाइदाहरू के-के छन्? यो तँलाई नकारात्मक बनाउनका लागि नभई आफूलाई सही तरिकाले व्यवहार गर्न र मूर्खतापूर्ण तरिकाले कार्य नगर्न मद्दत गर्नका लागि हो। मानिसहरूमा भ्रष्ट स्वभाव हुने र कुनै पनि प्रकारको आत्मज्ञान नहुने भएकाले तिनीहरू अहङ्कारी हुन्छन्। तर, कतिपय मानिसहरूको अहङ्कार सामान्य अहङ्कार हुन्छ। उदाहरणका लागि, कतिपय मानिसहरूसँग जेल बसेको वा कष्ट सहेको पुँजी हुन्छ, तिनीहरूले मण्डलीलाई निश्चित तरिकाले योगदान गरेका हुन्छन्, वा तिनीहरूसँग त्यस्ता वरदानहरू हुन्छन्, जसले तिनीहरूलाई अरूभन्दा राम्रा बनाउँछन्; तिनीहरूसँग केही पुँजी हुनुका साथै एउटा अहङ्कार स्वभाव पनि हुने भएकाले, तिनीहरूले अहङ्कार प्रकट गर्नुलाई अझै पनि बुझ्न सकिने कुरा मान्‍न सकिन्छ। तर यदि तँ केही होइनस्, यदि तैँले मूलभूत रूपमा केही पनि हासिल गर्न सक्दैनस्, कुनै योगदानहरू गरेको छैनस्, र तँसित बलिया पक्षहरू त झनै छैनन्, तैपनि तँ अझै अहङ्कारी छस् भने, यसले अर्थ राख्दैन—यसमा चेतनाको कमी छ। अब यो कुरा तँलाई प्रस्ट पारिएको छ: तँसित कुनै क्षमता छैन, तँ केही पनि होइनस्, र तँसित कुनै पनि प्रकारका बलिया पक्षहरूसमेत छैनन्। तेरो दिमाग खोक्रो छ, र विचार भएका मानिसहरूसँग तुलना गर्दा, तेरो दिमागमा गहनता छैन। तँ पनि मानव नै भए पनि, तँ तिनीहरूभन्दा निकै पछि परेको छस्; परमेश्‍वरको विचारमा, तैँले मानव हुनुको मानक पूरा गर्दैनस्। त्यसोभए, तँ अझै के कुराबारे अहङ्कारी भइरहेको छस्? परमेश्‍वरका वचनको मापनअनुसार, तैँले मानव हुने मानक पूरा गर्दैनस्। परमेश्‍वरका नजरमा, तँलाई मानवका रूपमा व्यवहार गरिनु हुँदैन। तर परमेश्‍वरको अनुग्रह विशाल भएकाले परमेश्‍वरले तँलाई उच्च पार्नुभएको छ, चुन्‍नुभएको छ, मानवका रूपमा व्यवहार गर्नुभएको छ, र तँलाई परमेश्‍वरका घरमा कर्तव्य पूरा गर्न दिनुभएको छ। के परमेश्‍वरले तँलाई मानवका रूपमा व्यवहार गर्नुको उद्देश्य तैँले परमेश्‍वरलाई र परमेश्‍वरले आपूर्ति गर्नुहुने सत्यतालाई यस्तो मूर्ख रूपमा अहङ्कारी तरिकाले व्यवहार गरेको हेर्नका लागि हो? तैँले आफ्नो कर्तव्य र जीवनलाई यसरी व्यवहार गरेको हेर्नका लागि हो? होइन। परमेश्‍वरले तँलाई मानवका रूपमा व्यवहार गर्ने र मानवले बुझ्नुपर्ने विभिन्‍न सत्यताहरू बताउनुहुने हुनाले, उहाँले तँ साँचो मानव बन्‍न सक्छस् भन्‍ने आशा गर्नुहुन्छ, तँ मानवमा हुनुपर्ने विचारहरू स्विकार्न सक्छस् र मूर्ख रूपमा अहङ्कारी हुनेछैनस् भन्‍ने आशा गर्नुहुन्छ। त्यसकारण, नकारात्मक हुनु गलत हो—तँ नकारात्मक हुनु हुँदैन। परमेश्‍वरले तँलाई तेरो क्षमताका आधारमा व्यवहार वा बेवास्ता गर्नुभएको छैन, बरु तँलाई सामान्य व्यक्तिका रूपमा व्यवहार गर्नुभएको छ र यस तरिकाले प्रयोग गर्नुभएको छ, त्यसैले तँ परमेश्‍वरको यो अनुग्रहको लायक बन्‍नुपर्छ र तैँले परमेश्‍वरलाई निराश पार्नु हुँदैन। तँसँग जस्तो क्षमता छ र तैँले जे काम गर्न सक्छस्, त्यो काम मात्र राम्रोसँग गर्। ठूला-ठूला विचारहरू फलाक्ने कोसिस नगर्, व्यक्तिले गर्न नहुने काम नगर्, र व्यक्तिले बोक्न नहुने अनर्गल विचार वा महत्त्वाकाङ्क्षाहरू नबोक्। व्यक्तिले गर्नुपर्ने काम गर् अनि परमेश्‍वरको बढाइ योग्य बन्। के यो उचित होइन र? के यसले नकारात्मक हुने समस्या समाधान गर्दैन र? (गर्छ।)

फरक-फरक क्षमता भएका मानिसहरूका विभिन्‍न प्रकटीकरणहरू खुट्ट्याउनु र यी विशिष्ट उदाहरणहरू दिनुको उद्देश्य तँलाई तीसँग परस्पर सम्बन्ध बनाउन मद्दत गर्नु हो। यो तैँले आफ्नो स्थानलाई सही रूपमा चिन्‍न, आफ्नो क्षमता र विभिन्‍न अवस्थाहरूलाई विवेकपूर्ण रूपमा लिन, र परमेश्‍वरले गर्नुभएको तेरो खुलासा, न्याय, र काटछाँट, वा तेरा लागि बन्दोबस्त गरिएको कामलाई विवेकपूर्ण रूपमा लिन सक्, र तैँले प्रतिरोध र विकर्षण देखाउनुभन्दा हृदयको गहिराइदेखि नै समर्पित र कृतज्ञ हुन सक् भन्‍नका लागि हो। जब मानिसहरूले आफ्नो क्षमतालाई विवेकपूर्ण रूपमा लिन र त्यसपछि आफ्नो पदलाई सही रूपमा चिन्‍न सक्छन्, परमेश्‍वरले चाहनुभएझैँ सृजित प्राणीका रूपमा व्यावहारिक तरिकाले व्यवहार गर्छन्, आफ्नो अन्तर्निहित क्षमताका आधारमा आफूले गर्नुपर्ने काम उचित रूपमा पूरा गर्छन्, साथै आफ्नो बफादारी र सारा मेहनत समर्पित गर्छन्, तब तिनीहरूले परमेश्‍वरलाई सन्तुष्ट तुल्याउँछन्। परमेश्‍वरले तँलाई यो क्षमता र यी अवस्थाहरू दिनुभएकाले, परमेश्‍वरले तँलाई कठिन लाग्ने कामकुरा जबरजस्ती गराउनुहुनेछैन, उहाँले माछालाई जबरजस्ती जमिनमा जिउन लगाउनुहुनेछैन। परमेश्‍वरले तँलाई जति दिनुभएको छ, उहाँले तँलाई त्यति मात्र अर्पण गराउनुहुन्छ। परमेश्‍वरले तँलाई जे दिनुभएको छैन, उहाँले त्यो अत्यधिक माग गर्नुहुनेछैन। यदि तँ निरन्तर आफूबाट अत्यन्तै उच्च मागहरू गर्छस्, बलियो व्यक्ति, अतिमानव, असाधारण व्यक्ति बन्‍न खोज्छस् भने, यसले तँसित एउटा भ्रष्ट स्वभाव छ भन्‍ने सङ्केत गर्छ—यो महत्त्वाकाङ्क्षा हो। यदि तेरो क्षमता राम्रो छ भने, तैँले बढी कामको जिम्मेवारी लिन्छस्; यदि तेरो क्षमता औसत छ भने, तैँले कम कामको मात्र जिम्मेवारी लिन सक्छस्। तैँले जस्तो कर्तव्य पूरा गर्न सक्ने भए पनि, त्यसमा आफ्नो सबथोक लगा, आफ्नो बफादारी लगा, र सिद्धान्तहरूअनुसार कार्य गर्—ठूला-ठूला विचारहरू फलाक्ने कोसिस नगर्। सधैँ तँ साधारण व्यक्ति होइनस् भनेर प्रमाणित गर्न चाहनु, सधैँ अरूले तँलाई उच्च ठानून् भन्‍ने चाहनु—यो गलत हो। यसले तँमा आत्म-सचेतनाको ठूलो अभाव रहेको, तँलाई आफ्नो औकात थाहा नभएको देखाउँछ। यदि तँ आफ्ना महत्त्वाकाङ्क्षा र चाहनाहरूअनुसार पछ्याइरहन्छस् भने, तेरा लागि परिणामहरू राम्रा हुनेछैनन्। त्यसकारण, कमजोर क्षमता भएका मानिसहरूले सधैँ अगुवा, टोली प्रमुख, वा सुपरिवेक्षक बन्‍ने आकाङ्क्षा राख्नु हुँदैन; तिनीहरूले अति उच्च लक्ष्य राख्नु हुँदैन। यदि तेरो क्षमता कमजोर छ भने, कमजोर क्षमता भएका मानिसहरूले गर्न सक्ने कामकुरा मात्र कर्तव्यनिष्ठ भएर गर्। यदि तँमा सोचहरू छैनन् र तैँले कुनै पनि काम सम्हाल्न सक्दैनस् भने, जबरजस्ती नगर्—परमेश्‍वरले तँलाई त्यो क्षमता दिनुभएको छैन, त्यसैले उहाँले तँबाट धेरै उच्च मागहरू गर्नुभएको छैन। जहाँसम्म सत्यता सिद्धान्तहरूको कुरा छ, तैँले जति मात्रामा बुझ्न र स्विकार्न सक्छस्, त्यति मात्रामा ती अभ्यास गर्—यो सबैभन्दा महत्त्वपूर्ण कुरा हो। परमेश्‍वरले तँलाई जे दिनुभएको छ, तैँले त्यही बुझ्न सक्छस्। के तैँले यी कुराहरू आफ्नो कर्तव्यमा वा परमेश्‍वरले तँलाई सुम्पनुभएको आज्ञामा लागु गरेको छस्? यदि तैँले ती लागु गरेको छस् भने, तैँले आफ्नो सबथोक दिएको र बफादारी अर्पण गरेको छस्। परमेश्‍वर सन्तुष्ट हुनुहुनेछ, र तँ सृजित प्राणीका रूपमा मानकअनुरूपको हुनेछस्। यदि तेरो क्षमता कमजोर छ भने, परमेश्‍वरले तँबाट राम्रो क्षमता भएका मानिसहरूको मानकअनुसार कुनै मागहरू गर्दै गर्नुहुनेछैन्। परमेश्‍वरले त्यसो गर्नुहुनेछैन। जसको क्षमता छैन, तिनीहरू सबैभन्दा तल्लो स्तरको क्षमताका मानिसमा पर्छन्। यदि परमेश्‍वरका केही विश्‍वासीहरूमा कुनै क्षमता छैन भने, तिनीहरूले कसरी अभ्यास गर्नुपर्छ? के तँ परमेश्‍वरलाई पछ्याउन चाहन्छस्? के तँ मानिससम्बन्धी सबथोकमाथि परमेश्‍वर सार्वभौम हुनुहुन्छ भनेर स्वीकार गर्छस्? के तँ तेरा लागि परमेश्‍वरका योजनाबद्ध कार्य र बन्दोबस्तहरूप्रति समर्पित हुन चाहन्छस्? यदि तँ स्विकार्न र समर्पित हुन इच्छुक छस् भने, आफ्नो हृदयलाई शान्त पार् अनि तेरा लागि परमेश्‍वरका सारा बन्दोबस्तहरू स्विकार्। तेरो क्षमताअनुसार, तैँले त्यस्ता केही कामहरू मात्र गर्न सक्छस्, जसका लागि शारीरिक मेहनत आवश्यक पर्छ, जुन देखिँदैनन्, जसलाई मानिसहरूलेहेयको नजरले हेर्छन् र सम्झिँदैनन्—यदि तेरो परिस्थिति यस्तै छ भने, तैँले त्यो परमेश्‍वरबाट आएको भनी स्विकार्नुपर्छ र गुनासाहरू पाल्नु हुँदैन, र अझ बढी, तैँले आफ्नै इच्छाका आधारमा कर्तव्यहरू छनौट गर्नु हुँदैन। परमेश्‍वरका घरले तेरा लागि जे बन्दोबस्त गर्छ, त्यही गर्, र यदि त्यो तेरो क्षमताभित्रै पर्छ भने, तैँले त्यो राम्रोसँग गर्नुपर्छ। उदाहरणका लागि, यदि तँलाई सुँगुरपालनमा खटाइयो भने, तैँले तिनलाई राम्रोसँग खुवाउनुपर्छ ताकि दाजुभाइ-दिदीबहिनीहरूले राम्रो सुँगुरको मासु खान पाऊन्। यदि तँलाई कुखुरापालनमा खटाइयो भने, तैँले तिनलाई राम्रोसँग खुवाउनु र व्यवस्थापन गर्नुपर्छ ताकि अण्डा पार्ने समयमा तिनले सामान्य रूपमा अण्डा पारून्, साथै तैँले तिनलाई अन्य जनावरबाट पनि जोगाउनुपर्छ, ताकि तैँले पालेका कुखुरा देख्ने सबैले ती राम्ररी पालिएका रहेछन् भनून्। यसले तँ परमेश्‍वरले सिर्जना गर्नुभएका सबै कुरालाई प्रिय ठान्छस्, र तैँले तिनलाई राम्रोसँग व्यवस्थापन गर्न सक्छस् भन्‍ने प्रमाणित गर्छ; यसले चाहे त्यो जस्तो किसिमको प्राणी वा जनावर होस्, तैँले त्यसलाई आफ्नो जिम्मेवारी र आफूले निर्वाह गर्नुपर्ने कर्तव्यका रूपमा लिएर प्रिय ठान्‍न र राम्रोसँग व्यवस्थापन गर्न सक्छस् भन्‍ने प्रमाणित गर्छ। तैँले अरू काम गर्न नसक्ने, मण्डलीका काममा प्रमुख र निर्णायक भूमिका खेल्न नसक्ने, र तैँले उल्लेखनीय योगदानहरू नगरेको भए पनि, यदि तैँले कुनै मामुली काममा आफ्नो पूरै मेहनत र बफादारी लगाउन सकिस् र परमेश्‍वरलाई सन्तुष्ट तुल्याउन मात्र खोजिस् भने, त्यो नै काफी हुन्छ। यो परमेश्‍वरले गर्नुभएको तेरो बढाइको अपमान होइन। काम फोहर वा थकाइलाग्दो पो छ कि, तैँले ती काम गर्दा अरूले देख्ने हुन् कि, ती काम गरेकोमा मानिसहरूले तँलाई प्रशंसा गर्नेछन् कि हेयका नजरले हेर्नेछन् भन्‍ने आधारमा काम रोज्न नखोज्। यी कुराहरूबारे नसोच्; खालि त्यो परमेश्‍वरबाट आएको भनी स्विकार्न, समर्पित हुन, र आफूले पूरा गर्नुपर्ने कर्तव्यहरू पूरा गर्नतिर लाग्। क्षमता नभएका मानिसहरूका प्रकटीकरणहरूबारे सङ्गति गर्दा, मैले तँ मूर्ख, बेकामे व्यक्ति होस्, र तँ मानसिक रूपमा कमजोर छस् भनेर भनुँला। तर, यदि तैँले आफूलाई सुम्पिएको कामको जिम्मेवारी लिन सक्छस्, र अन्त्यमा परमेश्‍वरले गर्नुभएको तेरो बढाइ वा परमेश्‍वरले प्रदान गर्नुभएको तेरो जीवनको सासलाई निराश पार्दैनस्, तँ व्यर्थमा जिउँदैनस् वा खाँदैनस्, परमेश्‍वरले मानवजातिका लागि आपूर्ति गर्नुहुने कुनै पनि भौतिक कुराहरू तैँले व्यर्थमा उपभोग गर्दैनस्, र तँ परमेश्‍वरको मुखबाट निस्केका वचनहरूअनुरूपको हुनबाट चुक्दैनस् भने, त्यो नै पर्याप्त हो। क्षमताका हिसाबले तेरो औकात पूर्ण व्यक्ति हुने खालको नभए पनि, यदि तैँले यो बफादारी र इमानदारीका साथ आफ्नो कर्तव्य पूरा गर्न सक्छस् र आफ्नो काम गर्न सक्छस् भने, कम्तीमा, परमेश्‍वरको हृदयमा, तँ सृजित प्राणीका रूपमा मानकअनुरूपको छस्। परमेश्‍वरले चाहनुहुने भनेकै यो बफादारी र इमानदारी हो; उहाँ त्यस्तो सृजित प्राणी चाहनुहुन्छ, जो मानकअनुरूप होस्। परमेश्‍वरका घरले तेरा लागि जस्तो कर्तव्य बन्दोबस्त गरे पनि, तैँले त्यो परमेश्‍वरबाट आएको भनी स्विकार्छस्, अनि स्विकार्न र समर्पित हुन सक्छस्। यो नै सबैभन्दा मूल्यवान् कुरा हो। यदि तैँले परमेश्‍वरले तँबाट जे माग गर्नुहुन्छ त्यो गरेको छस्, र आफूले सक्ने सबै कुरा अर्पण गरेको छस् भने, के परमेश्‍वरले अझै पनि तँबाट उच्च मागहरू गर्नुहुनेछ? यदि तेरो इमानदारी र बफादारी परमेश्‍वरका नजरमा मूल्यवान् देखिन्छन् भने, तेरो जीवनको मूल्य छ। के यो बुझाइ राम्रो छ? (छ।)

कतिपय मानिसहरू भन्छन्: “मलाई अझै पनि म त्यो बुझ्दिनँ जस्तो लाग्छ। परमेश्‍वरले किन सबै प्रकारका क्षमताका मानिसहरू पूर्वनिर्धारण गर्नुहुन्छ? यदि परमेश्‍वर मानिसहरूले उहाँका लागि गवाही दिऊन्, सत्यता अभ्यास गरून्, र आफ्ना भ्रष्ट स्वभावहरू फालून् भन्‍ने चाहनुहुन्छ भने, उहाँले मानिसहरूलाई राम्रो क्षमता दिन किन सक्नुहुन्‍न? के मानिसहरूलाई राम्रो क्षमता दिन परमेश्‍वरलाई अत्यन्तै गाह्रो पर्छ र? यदि परमेश्‍वरले मानिसहरूलाई सबै क्षेत्रका क्षमताहरू—संज्ञानात्मक क्षमता, मूल्याङ्कन गर्ने क्षमता, कामकुरा पहिचान गर्ने क्षमता, परिस्थितिलाई सम्बोधन गर्ने क्षमता, निर्णय गर्ने क्षमता, नवप्रवर्तनको क्षमता, र अझ बढी, कामकुराको मूल्याङ्कन र कदर गर्ने क्षमता राख्ने तुल्याउनुभएको भए—मानिसहरूलाई सबै क्षेत्रका क्षमताहरू दिनुभएको भए, के मानिसहरूको क्षमता राम्रो हुनेथिएन र? उहाँले मानिसहरूलाई औसत क्षमता नै दिनुभएको भए पनि, के तिनीहरू सत्यतालाई औसत तहमा बुझ्न सक्षम हुनेथिएनन् र? यदि मानिसहरूले सत्यता बुझ्न सक्छन् भने, के तिनीहरू सत्यता अभ्यास गर्न सक्षम हुनेथिएनन् र? अनि के तिनीहरू आफ्ना भ्रष्ट स्वभावहरू फालेर मुक्ति हासिल गर्न सक्षम हुनेथिएनन् र?” मानिसहरूले यी विचारहरू राख्नुमा के समस्या छ? मानिसहरू परमेश्‍वरले किन तिनीहरूलाई यति औसत क्षमता दिनुहुन्छ भन्‍ने बुझ्दैनन्। राम्रो क्षमता भएका अगुवाहरू भेट्टाउन कठिन छ, र मण्डलीको काम राम्रोसँग गर्न अत्यन्तै गाह्रो छ। मानिसहरू सोच्छन्, “यदि परमेश्‍वरले मानिसहरूलाई राम्रो क्षमता दिनुभएको भए, के अगुवाहरू भेट्टाउन सजिलो हुनेथिएन र? के मण्डलीको काम गर्न सजिलो हुनेथिएन र? परमेश्‍वरले मानिसहरूलाई राम्रो क्षमता किन दिनुहुन्‍न?” त्यसलाई परमेश्‍वरका घरको समग्र कामको दृष्टिकोणबाट हेर्दा, अवश्य पनि, यदि राम्रो क्षमता भएका मानिसहरू अझ धेरै भएका भए, मण्डलीको काम वास्तवमै सजिलो हुनेथियो। तर, एउटा आधार हुन्छ: परमेश्‍वरका घरमा, परमेश्‍वर आफ्नै काम गरिरहनुभएको हुन्छ, र मानिसहरूले निर्णायक भूमिका खेल्दैनन्। त्यसकारण, मानिसहरूको क्षमता राम्रो, औसत, वा कमजोर छ भन्‍ने कुराले परमेश्‍वरको कामका नतिजाहरू निर्धारण गर्दैन। हासिल गर्नुपर्ने अन्तिम नतिजाहरू परमेश्‍वरले पूरा गर्नुहुन्छ। सबथोकको अगुवाइ परमेश्‍वरले नै गर्नुहुन्छ; सबथोक पवित्र आत्माको काम हो। परमेश्‍वरको कामको दृष्टिकोणबाट, यो मामलालाई यसरी व्याख्या गरिनुपर्छ—यो एउटा कारण हो। अर्को कारण पनि छ: शैतानद्वारा भ्रष्ट पारिएपछि, मानिसहरूले शैतानका भ्रष्ट स्वभावहरूलाई आफ्नो जीवनको सारका रूपमा बोकेका हुन्छन्; अर्थात्, तिनीहरू सबै आफ्ना भ्रष्ट स्वभावअनुसार जिउँछन्, र तिनीहरूको जीवन तिनीहरूका भ्रष्ट स्वभावहरूद्वारा शासित हुन्छ। यसको साथै, यदि कुनै व्यक्तिले राम्रो वा असाधारण क्षमता राख्छ, र सबै क्षेत्रमा उसका क्षमताहरू पूर्ण, सिद्ध र खोटरहित छन् भने, यसले उसका भ्रष्ट स्वभावहरूलाई बढावा दिनेछ। यसले उसका भ्रष्ट स्वभावहरूको असीमित रूपमा बढोत्तरी गर्नेछ, तिनलाई अनियन्त्रित बनाउनेछ, र त्यस व्यक्तिलाई अझ बढी अहङ्कारी, हठी, छली, र दुष्ट बनाउनेछ। उसले सत्यता स्विकार्नुको कठिनाइ बढ्नेछ, र उसका भ्रष्ट स्वभावहरू समाधान गर्ने कुनै उपाय हुनेछैन। यो अर्को कारण हो। यसका साथै, परमेश्‍वरले मानिसहरूलाई त्यस्तो क्षमता दिनुहुन्छ, किनभने परमेश्‍वरले जुन मानवजातिलाई मुक्ति दिन चाहनुहुन्छ, त्यो अन्तर्निहित रूपमा अपूर्ण मानवजाति हो, जोसँग सबै पक्षहरूमा औसत र त्रुटिपूर्ण क्षमताहरू हुन्छन्। यसबाहेक, परमेश्‍वरका वचनहरू र सत्यता जान्‍ने काम विभिन्‍न क्षमताहरू प्रयोग गरेर मात्र हासिल हुँदैन; त्यसका लागि एउटा प्रक्रिया आवश्यक पर्छ। यो प्रक्रियामा के-के पर्छन्? यसमा वातावरणमा आउने परिवर्तन, व्यक्तिको उमेर वृद्धि, जीवन अनुभव र ज्ञानको वृद्धि, र विभिन्‍न वातावरणहरूमार्फत प्राप्त भएको अनुभव पर्छन्, जसले मानिसहरूलाई तिनीहरूको अन्तर्निहित क्षमता र नैसर्गिक प्रवृत्तिका आधारमा, परमेश्‍वरका वचनहरूमा भएको सत्यताले वास्तवमा के जनाउँछ भनी क्रमिक रूपमा बुझ्ने र जान्ने तुल्याउँछन्न्; त्यसपछि, तिनीहरूले परमेश्‍वरका वचनहरू स्विकार्छन् र अभ्यास गर्छन्। त्यस्तो प्रक्रियामार्फत, परमेश्‍वरका वचनहरूमा भएको सत्यतालाई कुनै व्यक्तिमा हालेर त्यसलाई उसको जीवन बनाइन्छ—त्यो जियाइको मत वा जियाइको दर्शन र माध्यम बन्दैन; बरु, परमेश्‍वरका वचनहरू उसको अस्तित्वका जग बन्छन्। त्यस्तो व्यक्ति नयाँ व्यक्ति अर्थात् भर्खरै जन्मिएको जीवन हो। यो अत्यावश्यक प्रक्रिया हो। सबै पक्षहरूमा तेरा योग्यता र क्षमताहरू अत्यन्तै राम्रा र उच्च भए पनि, यी प्रक्रियाहरूलाई छुटाउन मिल्दैन। एक सृजित मानवका रूपमा, परमेश्‍वरका वचनहरूलाई अन्ततः तेरो जीवनमा रूपान्तरित गर्दा, अनुभव गर्नैपर्ने पूरै प्रक्रियाको कुनै पनि चरणलाई कसैले पनि छोड्न मिल्दैन। अर्थात्, सबैले परमेश्‍वरप्रति धारणा, कल्पना, प्रतिरोध, विरोध, र विद्रोह विकास गर्नेछन्। तिनीहरू सबैले झटका, असफलता, ठेस, बर्खासी, काटछाँट, न्याय, र सजाय भोग्नेछन्, विभिन्‍न वातावरणहरू अनुभव गर्नेछन्, विभिन्‍न प्रकारका मानिसहरू र त्यस्तै अन्य प्रक्रियाहरू सामना गर्नेछन्। चाहे तेरो क्षमता जति राम्रो वा उच्च होस्, अथवा सबै पक्षहरूमा तेरा क्षमताहरू जति बलिया होऊन्, यी प्रक्रिया वा चरणहरूमध्ये कुनैलाई पनि छोड्न मिल्दैन। त्यसकारण, यदि परमेश्‍वरले तँलाई अति नै उच्च योग्यता र क्षमताहरू दिने हो भने, त्यो खेर जानेथियो। तँ साधारण, औसत व्यक्ति बन्‍नु नै उत्तम हुन्छ। तेरो मानवतामा केही खोटहरू हुन सक्लान्, तर तैँले परमेश्‍वरको काम अनुभव गर्न, परमेश्‍वरका वचनहरू सुनेपछि ती बुझ्न, र आफ्ना कमजोरी र खोटहरू चिन्‍न सक्छस्। यसरी, पहिलो कुरा, तैँले प्राप्त गर्ने कुरा बढी व्यावहारिक हुन्छ, र तैँले परमेश्‍वरबाट बढी प्राप्त गर्छस्; अर्को कुरा, तैँले आफ्ना प्राकृतिक क्षमताहरू अझ सही रूपमा चिन्छस्, र तँ अझ बढी विवेकी बन्छस्। त्यसैले परमेश्‍वरले सबैलाई राम्रो क्षमता दिने अभिप्राय राख्नुहुन्‍न—उहाँले मानिसहरूलाई औसत क्षमता दिनुहुन्छ।

मानिसहरूको क्षमता मापन गर्ने विभिन्‍न क्षमताका यी विशिष्ट प्रकटीकरणहरूबारे सुनेपछि, तिमीहरूले आफ्नो मूल्याङ्कन गर्छौ र थाहा पाउँछौ कि बढीमा तिमीहरूसँग औसत क्षमता मात्र छ, जुन राम्रो क्षमता हुने स्तरमा पुग्दैन। त्यसोभए, राम्रो क्षमताको स्तरमा पुग्ने को-को हुन्छन्? तिनीहरू पवित्र आत्माद्वारा प्रयोग गरिने मानिसहरू हुन्छन्। यदि परमेश्‍वरले तँलाई राम्रो क्षमता दिनुहुन्छ भने, तैँले राम्रो क्षमतासँग मिल्ने काम नै सम्हाल्नुपर्छ। यदि तैँले त्यस्तो काम सम्हाल्नुपर्ने कुनै आवश्यकता छैन भने, परमेश्‍वरले तँलाई औसत क्षमता दिनु नै धेरै राम्रो कुरा हो—यो परमेश्‍वरको अनुग्रह हो। यदि परमेश्‍वरले तँलाई औसत क्षमता दिनुभयो भने, तैँले धेरै ठूलो काम गर्न सक्दैनस्, त्यसैले तँ अहङ्कारी बन्‍न सक्दैनस्। यो तेरा लागि सुरक्षा हो। तँलाई औसत क्षमता दिइएपछि, तँसित धाकरवाफ लाउने पुँजी हुँदैन, न त तैँले धर्ती हल्लिने कुनै योगदान नै दिन सक्छस्। तैँले सधैँ यस्तो सोच्नुपर्छ, “मेरो क्षमता औसत छ; म न त यो क्षेत्रमा राम्रो छु, न त्यो क्षेत्रमा नै। मैले आफ्नो कर्तव्य पूरा गर्दा विवेकी भएर सत्यता सिद्धान्तहरू खोज्नैपर्छ।” जब तँलाई सबै पक्षहरूमा आफूमा कमी छ जस्तो लाग्छ, तब तँ अझ शिष्ट र अझ नियमपालन गर्ने, र अझ संयमित बन्छस्। उदाहरणका लागि, चाहे तिमीहरूले जेसुकै काम गर, चाहे तँ सुपरिवेक्षक होस् वा साधारण सदस्य, यदि कुनै निश्‍चित अवधिमा तेरो काम तुलनात्मक रूपमा सहज तरिकाले अघि बढ्छ, त्यसले केही नतिजाहरू ल्याउँछ, र उपलब्धिहरू तुलनात्मक रूपमा उत्कृष्ट हुन्छन्, र तैँले माथिबाट समर्थन प्राप्त गर्छस् भने, तेरो मानसिकता कस्तो हुनेथियो? (हामी दम्भी बन्नेथियौँ, आफू असल भएको ठान्नेथियौँ, र सजिलै सत्यता खोज्न छाड्नेथियौँ।) त्यसपछि तँलाई नियमहरू पालना गर्न र आफूलाई आचरणमा ढाल्दा विनम्र रहन कठिन हुनेथियो। यो तेरा लागि निकै खतरनाक परीक्षा हो; यो राम्रो सङ्केत होइन। तर, विभिन्‍न क्षमताहरूका हिसाबले तँमा कमी र खोटहरू भएकाले, र काम गर्दा तैँले कि त एउटा पक्षलाई ख्याल गर्न नसक्ने कि अर्को पक्ष अनुमान गर्न नसक्ने वा नदेख्ने र बिर्सने, कहिले एउटा पक्षका सम्बन्धमा काटछाँटमा पर्ने वा कहिले अर्को पक्षमा झट्का र धक्काहरू सामना गर्ने हुनाले, हृदयको गहिराइमा, तैँले आफूलाई निरन्तर चेतावनी दिन्छस्: “म सक्षम छैनँ। मेरो क्षमता कमजोर छ, र म सत्यता बुझ्दिनँ। म सिद्धान्तहरू बुझ्दिनँ।” यसरी, तँ कामकुरा गर्दा निकै सजग बन्छस्, गल्तीहरू गर्न र काटछाँटमा पर्नबाट निकै डराउँछस्, बाधा र अवरोध पुर्‍याउनबाट निकै डराउँछस्, र क्षति निम्त्याउनेगरी काममा छिद्रहरू सिर्जना गर्नबाट निकै डराउँछस्। विभिन्‍न पक्षहरूमा तँमा क्षमताको अभाव हुने वा त्यो निकै औसत हुने भएकाले, कामका लागि योग्य हुने तेरो सामर्थ्य पनि निकै औसत हुन्छ, साथै तैँले गर्ने काम निकै औसत हुन्छ। त्यसैले तँलाई धाकरवाफ लाउनुपर्ने केही छैन न्‍ने लाग्छ—तैँले कठिनाइपूर्वक केही नतिजाहरू हासिल गर्न सकिस् भने पनि, तैँले पर्दापछाडि धेरै कठिनाइ सहेपछि र अत्यन्तै ठूलो मेहनत लगाएपछि मात्र ती हासिल गर्छस्। तँ अरूका अगाडि आफू सक्षम र निकै सिपालु भएको ढोँग गर्न चाहन्छस्, तर तेरो हृदयमा आत्मविश्‍वास हुँदैन। तँलाई थाहा छ कि चाहे तैँले जे गर्, तैँले त्यो राम्रोसँग गर्न सक्दैनस्, र अझै पनि माथिले त्यसको जाँच गर्नुपर्छ। कतिपय कुरामा, काटछाँटको सामना गर्नुपर्दा मात्र तैँले आफू कहाँ गलत छु भनेर थाहा पाउँछस्, र आफ्नो क्षमता कति साह्रो कमजोर छ भनेर देख्छस्। यसरी, तँ अहङ्कारी बन्‍न सक्नेछैनस्। अर्थात्, तेरो वरपर सधैँ तेरोभन्दा उत्कृष्ट क्षमता भएको कोही न कोही हुनेछ, साथै सत्यता र परमेश्‍वरका आवश्यक मानकहरूले तँलाई सधैँ रोकिरहेको हुनेछ। तँलाई यस्तो महसुस हुन्छ, “मैले गर्न सकेको थोरै काम माथिको छानबिन र निर्णयले गर्दा मात्र सम्भव भएको हो; माथिकाले बारम्बार जाँच, परीक्षण, र सच्याउने काम गरेकाले मात्र त्यो पूरा भएको हो। मसँग घमण्ड गर्नका लागि केही छैन।” तैँले अर्को पटक केही काम गर्दा, तँ अझै पनि आफ्नो सीप प्रदर्शन गर्नेबारे सोच्छस्, तर अझै पनि त्यो राम्रोसँग गर्न सक्दैनस् र कहिल्यै उत्कृष्ट बन्‍न सक्दैनस्। तेरा क्षमता र सक्षमताहरू सीमित भएकाले गर्दा नै तैँले आफ्नो कर्तव्य पूरा गर्नुका नतिजाहरू सधैँ औसत हुन्छन्, सधैँ तैँले आदर्श मान्ने तह वा मानकमा पुग्न सक्दैनन्। त्यसकारण, अचेतन रूपमा, तैँले निरन्तर यो महसुस गर्दै जान्छस् कि तँ कुनै विशेष, श्रेष्ठ वा असाधारण व्यक्ति होइनस्। क्रमिक रूपमा, तैँले बुझ्न थाल्छस् कि तेरो क्षमता तैँले कल्पना गरे जति राम्रो छैन, बरु एकदमै साधारण छ। यो वृद्धिशील प्रक्रियाले तँलाई आफूलाई चिन्‍न निकै मद्दत गर्छ—तैँले व्यावहारिक तरिकाले केही असफलता र झट्काहरू अनुभव गर्छस्, र भित्री रूपमा चिन्तन गरेपछि, तैँले आफ्नो स्तर, सक्षमता र क्षमताको अझ सटीक मूल्याङ्कन गर्छस्। तैँले झन्-झन् बुझ्दै जान्छस् कि तँ राम्रो क्षमताको व्यक्ति होइनस्, तँसित केही शक्ति र वरदानहरू, निर्णय गर्ने थोरै क्षमता भए पनि, वा कहिलेकाहीँ तँसित केही युक्ति वा योजनाहरू भए पनि, तँ अझै सत्यता सिद्धान्तहरूमा पछि परेको छस्, परमेश्‍वरका मागहरू र सत्यताका मानकहरूभन्दा धेरै टाढा छस्, र सत्यता वास्तविकता हुनुको मानकबाट त झनै टाढा छस्—अचेतन रूपमा, तैँले आफूबारे यस्ता मूल्याङ्कन र आकलनहरू गर्छस्। आफ्नो मूल्याङ्कन र आकलन गर्ने क्रममा, तेरो आत्मज्ञान झन्-झन् सटीक बन्दै जान्छ, साथै तेरा भ्रष्ट स्वभावहरू र भ्रष्टताका प्रकटीकरणहरू झन्-झन् कम हुनेछन्, झन् सीमित र नियन्त्रित बन्नेछन्। अवश्य पनि, तेरा भ्रष्ट स्वभावहरू नियन्त्रित हुनु नै उद्देश्य होइन। उद्देश्य चाहिँ के हो? उद्देश्य के हो भने, तेरा भ्रष्ट स्वभावहरू नियन्त्रित हुँदै गर्दा, तैँले विस्तारै सत्यताको खोजी गर्न र शिष्ट रूपमा आफूलाई आचरणमा ढाल्न सिक्दै जान्छस्, सधैँ ठूला-ठूला विचारहरू फलाक्न वा आफ्ना सीपहरू प्रदर्शन गर्न खोज्दैनस्, सधैँ प्रतिस्पर्धात्मक हिसाबले सबैभन्दा राम्रो वा बलियो बन्ने कोसिस गर्दैनस्, र सधैँ आफूलाई प्रमाणित गर्ने कोसिस गर्दैनस्। तेरो हृदय निरन्तर गहिरो रूपमा सचेत बन्दै जाँदा तैँले मनन गर्नेछस्, “मैले यसो गर्नुका सत्यता सिद्धान्तहरू के-के हुन्, र यसबारे परमेश्‍वरले के भन्‍नुहुन्छ भनेर खोजी गर्नैपर्छ।” यो सचेतना बिस्तारै तेरो हृदयको गहिराइभित्र स्थापित हुनेछ, र तैँले जति मात्रामा परमेश्‍वरको वचन र सत्यताको खोजी, स्वीकार र ग्रहण गर्छस्, त्यो झन्-झन् उच्च हुनेछ, जुन तेरा लागि मुक्ति प्राप्त गर्ने आशाको सङ्केत हो। तैँले सत्यतालाई जति बढी स्विकार्न सक्छस्, तेरा भ्रष्ट स्वभावहरू त्यति कम प्रकट हुनेछन्; अझ राम्रो नतिजा त के हो भने, तैँले परमेश्‍वरको वचनलाई अभ्यासको मानकका रूपमा प्रयोग गर्ने अवसरहरू अझ धेरै पाउनेछस्। के यो बिस्तारै मुक्तिको मार्गमा लाग्नु होइन र? के यो राम्रो कुरा होइन र? (हो।) तर यदि तेरा सबै क्षमताहरू मानिसहरूमाझ श्रेष्ठ र सिद्ध अनि असाधारण छन् भने, के तैँले मामलाहरू सम्हाल्ने र आफ्नो कर्तव्य पूरा गर्ने क्रममा अझै पनि सत्यताको खोजी गर्न सक्छस्? त्यो कुरा भन्‍नन्‍न गाह्रो छ। सबै क्षेत्रमा असाधारण क्षमता भएका व्यक्तिका लागि आफूलाई चिन्‍न शान्त हृदय र विनम्र मनोवृत्तिका साथ परमेश्‍वरसामु आउन, आफ्ना खोट र भ्रष्ट स्वभावहरू थाहा पाउन, अनि सत्यताको खोजी गर्ने, सत्यतालाई स्विकार्ने, र त्यसपछि सत्यतालाई अभ्यास गर्ने बिन्दुमा पुग्न निकै कठिन हुन्छ। यसो गर्न अत्यन्तै कठिन हुन्छ, होइन र? (हो।)

औसत क्षमता भएका मानिसहरूमा परमेश्‍वरका असल अभिप्रायहरू हुन्छन्; अत्यन्तै कमजोर क्षमता भएका मानिसहरूमा पनि परमेश्‍वरका असल अभिप्रायहरू हुन्छन्। परमेश्‍वरले तँलाई मुक्ति दिन चाहनुहुने भएकाले तँलाई अत्यन्तै राम्रो क्षमता दिनुहुन्‍न। किन? परमेश्‍वरले मानिसहरूलाई विभिन्‍न जन्मसिद्ध अवस्थाहरू दिनुहुन्छ, जस्तै तिनीहरूको पारिवारिक पृष्ठभूमि, रूप, नैसर्गिक प्रवृत्ति, व्यक्तित्व, र विभिन्‍न जीवन क्षमताहरू। परमेश्‍वरले मानिसहरूलाई निश्‍चित शक्ति, रुचि, र सोखहरू पनि दिनुहुन्छ, र कतिपय मानिसहरूलाई त विशेष वरदानहरू समेत प्रदान गर्नुहुन्छ। यो नै पर्याप्त हुन्छ। यी तेरो व्यक्तिगत अस्तित्वलाई कायम राख्नका लागि पर्याप्त हुन्छन्। यीसँगै तँसित स्वतन्त्र रूपमा जिउने क्षमता र अवस्थाहरू हुन्छन् र, निश्‍चित स्तरको क्षमताका आधारमा, तैँले परमेश्‍वरका वचनहरू स्विकार्न, विभिन्‍न मात्रामा आफ्ना भ्रष्ट स्वभावहरू फाल्न, र मुक्ति प्राप्ति हासिल गर्न सक्छस्। यही कारणले गर्दा परमेश्‍वरले मानिसहरूलाई अत्यन्तै उच्च क्षमता दिनुहुन्‍न। परमेश्‍वरले मानिसहरूलाई अत्यन्तै उच्च क्षमता दिनुहुन्‍न। एक त, यो कुरा मानिसहरू यो आधारभूत अवस्थाले गर्दा अलि व्यावहारिक रहन सकून्, र आफू साधारण, औसत, र भ्रष्ट स्वभाव भएका मानिस भएको अनुभूतिमा आधारित भएर, तिनीहरूले स्वेच्छाले परमेश्‍वरको काम र परमेश्‍वरको मुक्ति स्विकार्न सकून् भन्‍नन्‍नका लागि हो। यसरी मात्र मानिसहरूसित परमेश्‍वरका वचनहरू स्विकार्ने आधारभूत अवस्था हुन्छ। अर्को कुरा, यदि मानिसहरूमा निकै राम्रो क्षमता र अत्यन्तै तीव्र दिमाग छ, र सबै पक्षमा तिनीहरूको क्षमता निकै बलियो छ, तिनीहरू सबै असाधारण छन्, जसले गर्दा संसारमा तिनीहरूको सब थोक सहज रूपमा चलिरहेको छ—तिनीहरूले व्यवसायमा धेरै पैसा कमाइरहेका छन्, तिनीहरूको राजनीतिक करियर निकै सहजतापूर्वक अघि बढिरहेको छ, तिनीहरूले जुनसुकै परिस्थितिमा सहजै काम गरिरहेका छन्, र पानीभित्रको माछाझैँ अनुभूति गरिरहेका छन् भने—त्यस्ता मानिसहरू सजिलै परमेश्‍वरसामु आउन र परमेश्‍वरको मुक्ति स्विकार्न सक्दैनन्, होइन र? (हो।) परमेश्‍वरले मुक्ति दिनुहुने अधिकांश मानिसहरू संसारमा वा समाजका मानिसहरूमाझ उच्च पदमा हुँदैनन्। तिनीहरूका क्षमता र सक्षमता औसत वा कमजोर नै हुने, र तिनीहरूले संसारमा लोकप्रियता वा सफलता पाउन सङ्घर्ष गर्ने, तिनीहरूलाई संसार सधैँ उजाड र अन्यायी भएको महसुस हुने भएकाले, तिनीहरूलाई आस्थाको आवश्यकता हुन्छ, र अन्ततः तिनीहरू परमेश्‍वरसामु आउँछन् र परमेश्‍वरको घरभित्र प्रवेश गर्छन्। यो परमेश्‍वरले मानिसहरूलाई रोज्दा तिनीहरूलाई दिनुहुने एउटा आधारभूत अवस्था हो। यो आवश्यकता हुँदा मात्र तैँले परमेश्‍वरको मुक्ति स्विकार्ने चाहना राख्न सक्छस्। यदि सबै पक्षहरूमा तेरा अवस्थाहरू संसारमा केही हासिल गर्न लागिपर्नका लागि राम्रा र उचित छन्, र तँ सधैँ आफ्नो नाम राख्न चाहन्छस् भने, तँसँग परमेश्‍वरको मुक्ति स्विकार्ने चाहना हुनेथिएन, न त तैँले परमेश्‍वरको मुक्ति प्राप्त गर्ने अवसर नै पाउनेथिइस्। तँसित औसत वा कमजोर क्षमता हुन सक्ने भए पनि, परमेश्‍वरको मुक्ति पाउने अवसर हुने भएकाले तँ अझै पनि गैरविश्‍वासीहरूभन्दा निकै बढी आशिषित् हुन्छस्। त्यसकारण, कमजोर क्षमता हुनु तेरो कमजोरी होइन, न त यो तैँले आफ्ना भ्रष्ट स्वभावहरू फाल्ने र मुक्ति हासिल गर्ने काममा हुने अवरोध नै हो। अन्तिममा भन्‍नुपर्दा, तँलाई यो क्षमता दिनुभएको परमेश्‍वरले नै हो। तँसित त्यति नै हुन्छ जति परमेश्‍वरले तँलाई दिनुहुन्छ। यदि परमेश्‍वरले तँलाई राम्रो क्षमता दिनुहुन्छ भने, तँसित राम्रो क्षमता हुन्छ। यदि परमेश्‍वरले तँलाई औसत क्षमता दिनुहुन्छ भने, तेरो क्षमता औसत हुन्छ। यदि परमेश्‍वरले तँलाई कमजोर क्षमता दिनुहुन्छ भने, तेरो क्षमता पनि कमजोर नै हुन्छ। यो कुरा बुझेपछि, तैँले यो परमेश्‍वरबाट आएको भनी स्विकार्नुपर्छ र तँ परमेश्‍वरका सार्वभौमिकता र बन्दोबस्तहरूप्रति समर्पित हुन सक्नुपर्छ। समर्पित हुनका लागि कुन सत्यता आधार बन्छ? त्यस्ता बन्दोबस्तहरूमा परमेश्‍वरका असल अभिप्रायहरू हुन्छन्; परमेश्‍वरले अथक रूपमा विचारशील हुनुहुन्छ, र मानिसहरूले गुनासो गर्न वा परमेश्‍वरको हृदयलाई गलत रूपमा बुझ्न हुँदैन भन्‍ने सत्यता। परमेश्‍वरले तँलाई न त तेरो राम्रो क्षमताका कारण उच्च सम्मान गर्नुहुनेछ, न तेरो कमजोर क्षमताका लागि तिरस्कार वा घृणा नै गर्नुहुनेछ। परमेश्‍वरले के कुरालाई घृणा गर्नुहुन्छ? परमेश्‍वरले घृणा गर्ने भनेको मानिसले सत्यतालाई प्रेम वा स्वीकार नगर्नु, सत्यतालाई बुझ्ने तर अभ्यास नगर्नु, आफूले गर्न सक्ने काम नगर्नु, आफ्ना कर्तव्यमा आफ्नो सबथोक दिन नसक्नु तर सधैँ अनर्गल चाहनाहरू राख्नु, सधैँ हैसियत चाहनु, सधैँ पदका लागि होड गर्नु, र सधैँ उहाँप्रति मागहरू राख्नु हो। परमेश्‍वरलाई घिनलाग्दो र घृणास्पद लाग्ने कुरा नै यही हो। सुरुमै तँसित कमजोर क्षमता छ वा क्षमता नै छैन, जसले गर्दा तँ कुनै पनि काम गर्न असक्षम छस्, तैपनि तँ सधैँ अगुवा बन्‍न चाहन्छस्; तँ सधैँ पद र शक्तिका लागि होड गर्छस्, र सधैँ भविष्यमा तँ राज्यमा प्रवेश गर्न, आशिष् प्राप्त गर्न, र राम्रो गन्तव्यमा पुग्न सक्छस् भनेर परमेश्‍वरले निश्‍चित जबाफ दिनुहोस् भन्‍ने चाहन्छस्। परमेश्‍वरले तँलाई रोज्नु नै अत्यन्तै ठूलो बढाइ हो, तर तँ औँलो दिँदा डुँडुलो निल्न खोज्छस्। परमेश्‍वरले तँलाई तैँले प्राप्त गर्नुपर्ने चीज दिनुभएको छ, र तैँले परमेश्‍वरबाट धेरै कुरा पाइसकेको छस्, तर तँ अझै अव्यावहारिक मागहरू राख्छस्। परमेश्‍वरले यही कुरालाई घृणा गर्नुहुन्छ। तेरो क्षमता निकै कमजोर छ, वा, तँ मानव बौद्धिकताको स्तरमा समेत पुग्दैनस्, तैपनि परमेश्‍वरले तँलाई जनावरझैँ व्यवहार गर्नुभएको छैन, बरु अझै मानवकै रूपमा व्यवहार गर्नुहुन्छ। त्यसकारण, तैँले मानवले गर्नैपर्ने काम गर्नुपर्छ, मानवले भन्‍नै पर्ने कुरा भन्‍नुपर्छ, र परमेश्‍वरले तँलाई दिनुभएको सबथोक उहाँबाट आएको भनी स्विकार्नुपर्छ। तैँले जे कर्तव्य पूरा गर्न सक्छस्, त्यो गर्। परमेश्‍वरलाई निराश नबना। परमेश्‍वरले तँलाई मानवका रूपमा व्यवहार गर्ने भएकै कारण “यदि परमेश्‍वरले मलाई मानवका रूपमा व्यवहार गर्नुहुन्छ भने, उहाँले मलाई योभन्दा राम्रो क्षमता दिनुपर्छ, मलाई टोली प्रमुख, सुपरिवेक्षक, वा अगुवा हुन दिनुपर्छ। उहाँले मैले थकाइ लाग्ने कुनै काम गर्नु नपर्ने, परमेश्‍वरको घरले निःशुल्क रूपमा मेरो भरणपोषण गर्ने, र मैले मेहनत लगाउन वा थकाइ सहन नपर्ने वातावरण सिर्जना गरेर मलाई जे मन लाग्छ त्यो गर्न दिनुभए उत्तम हुनेथियो” भन्दै औँलो दिँदा डुँडुलो निल्न नखोज्। यी सबै अव्यावहारिक मागहरू हुन्। यी सृजित प्राणीमा हुनुपर्ने वा उसले अघि सार्नुपर्ने प्रकटीकरणहरू वा अनुरोधहरू होइनन्। परमेश्‍वरले तँलाई तेरो कमजोर क्षमताअनुसार व्यवहार गर्नुभएको छैन, बरु त्यसको सट्टामा तँलाई रोज्नुभएको र कर्तव्य पूरा गर्ने अवसर दिनुभएको छ। यो परमेश्‍वरको बढाइ हो। तैँले औँलो दिँदा डुँडुलो निल्न खोज्ने र परमेश्‍वरसँग अनुचित मागहरू राख्ने गर्नु हुँदैन। बरु, तैँले परमेश्‍वरलाई धन्यवाद दिनुपर्छ, र परमेश्‍वरको प्रेमको ऋण तिर्नका लागि आफ्नो कर्तव्य पूरा गर्नुपर्छ। यो परमेश्‍वरले तँबाट गर्नुहुने माग हो। तेरो क्षमता कमजोर छ, तर परमेश्‍वरले राम्रो क्षमता भएका मानिसहरूका मानकअनुसार तँबाट माग गर्नुभएको छैन। तँमा क्षमता र बौद्धिकताको कमी छ, तर तँ राम्रो क्षमता भएका मानिसहरू पुग्न सक्ने स्तरमा पुग्नुपर्छ भनेर परमेश्‍वरले माग गर्नुभएको छैन। तँ जे गर्न सक्षम छस्, त्यही मात्र गर्। परमेश्‍वरले माछालाई जबरजस्ती जमिनमा जिउन लगाउनुहुन्‍न। यति मात्र हो कि, तँ नै सधैँ अनर्गल चाहनाहरू राख्छस्, र सधैँ साधारण व्यक्ति, अर्थात् कमजोर क्षमता भएको औसत व्यक्ति बन्‍न अनिच्छुक हुन्छस्; कुरा के हो भने, तँ आफूलाई चर्चामा नल्याउने यी श्रमसाध्य कामहरू गर्न चाहँदैनस्, र आफ्नो कर्तव्य पूरा गर्दा तँ सधैँ कठिनाइलाई मन पराउँदैनस् र थकाइबाट टाढै रहन्छस्, रोजीछाडी काम गर्छस्; तँ सधैँ मनोमानी गर्छस् र सधैँ तेरा आफ्नै योजना र प्राथमिकताहरू हुने गर्छन्—परमेश्‍वरले तँलाई अन्याय गर्नुभएको होइन। त्यसोभए, मानिसहरूले कसरी आफ्नो क्षमतालाई सही रूपमा लिनुपर्छ? पहिलो कुरा, परमेश्‍वरले तँलाई जस्तो क्षमता दिनुहुन्छ, तैँले त्यो परमेश्‍वरबाट आएको भनी स्विकार्नुपर्छ र तँ परमेश्‍वरको सार्वभौमिकता र बन्दोबस्तप्रति समर्पित हुनुपर्छ। यो नै मानिसहरूमा हुनुपर्ने सबैभन्दा आधारभूत विचार र दृष्टिकोण हो। यो दृष्टिकोण सही छ, र यो जुनसुकै परिस्थितिमा खरो उत्रन्छ। परिस्थितिहरू जति परिवर्तन भए पनि सधैँ स्थिर रहने भनेको सत्यता सिद्धान्त नै हो। अर्को कुरा, चाहे तेरो क्षमता राम्रो, औसत, वा कमजोर होस्, वा हुँदै नहोस्, तैँले आफ्नो क्षमताले हासिल गर्न सकिने काम गर्नुपर्छ। तैँले न त केही कुरा लुकाएर राख्नुपर्छ, न उत्कृष्ट देखिन खोज्नुपर्छ। चाहे तेरो क्षमता राम्रो होस् या औसत, तैँले आफ्नो क्षमता र सक्षमताका दायराभित्र पर्ने कामकुरा मात्र गर्न सक्छस्; धाकरवाफ देखाउनुपर्ने कुरा नै छैन—परमेश्‍वरले तँलाई दिनुभएको कुरा नै त्यही हो; तैँले त्यो अर्पण गर्नुपर्छ। तेरो पूरै सत्त्व, तेरो सास, तेरा जन्मसिद्ध अवस्थाहरू, तेरो क्षमताका सबै पक्षहरूमा तेरा सक्षमताहरू परमेश्‍वरले दिनुभएको हो। अहिले तैँले बुझेका विभिन्‍न सत्यता सिद्धान्तहरू पनि परमेश्‍वरले नै प्रदान गर्नुभएको हो। परमेश्‍वरको कामविना र परमेश्‍वरले मानिसहरूलाई प्रदान गर्नुहुने विभिन्‍न जन्मसिद्ध अवस्थाहरूविना, मानिसहरू एक मुट्ठी माटो मात्र हुन्। त्यसकारण, मानिसहरूले धाकरवाफ देखाउनुपर्ने कुरा केही छैन। यो दोस्रो पक्ष हो। अर्को पक्ष पनि छ: चाहे तेरो क्षमता औसत वा कमजोर होस् या हुँदै नहोस्, तैँले त्यसलाई सही रूपमा लिनैपर्छ। पहिले, तेरो क्षमता कुन स्तरमा पर्छ भनेर चिन्, त्यसपछि तेरो अन्तर्निहित क्षमताका आधारमा तैँले जे गर्नुपर्ने हो, त्यो गर्। सधैँ आफ्ना क्षमताभन्दा बाहिर गएर आफूले पूरा गर्नै नसक्ने कामकुरा गर्ने कोसिस नगर्, सधैँ आफूलाई मानिसहरूसामु वा परमेश्‍वरसामु प्रमाणित गर्ने कोसिस नगर्। तैँले केही पनि प्रमाणित गर्न सक्दैनस्। तैँले यसरी आफूलाई जति प्रमाणित गर्न खोज्छस्, त्यति नै तेरो क्षमता कमजोर छ, तँलाई आफ्नो औकात थाहा छैन भन्‍ने प्रमाणित हुन्छ, र त्यति नै तँमा समझ छैन र अत्यन्तै भ्रष्ट स्वभाव छ भन्‍ने प्रमाणित हुन्छ। जसरी पनि आफ्नो क्षमता बदल्ने वा सबै पक्षहरूमा आफ्ना सक्षमताहरू सुधार्ने कोसिस नगर्, बरु आफ्ना अन्तर्निहित क्षमता र सक्षमताहरूलाई सटीक रूपमा चिन्ने र सही रूपमा लिने गर्। यदि तैँले आफूमा कहाँ कमी छ भनेर पत्ता लगाइस् भने, जुन क्षेत्रमा छोटो समयमा प्रगति हासिल गर्न सकिन्छ, ती क्षेत्रहरूलाई शीघ्र रूपमा अध्ययन गरेर ती क्षेत्रका कमीकमजोरीहरू पूर्ति गर्न खोज्। जुन क्षेत्रहरूमा तँ पुग्नै सक्दैनस्, जबरजस्ती पुग्न नखोज्। आफ्नो वास्तविक परिस्थितिअनुसार कार्य गर्; तेरा आफ्नै क्षमता र सक्षमताका आधारमा कामकुरा गर्। अन्तिम सिद्धान्त भनेको परमेश्‍वरको वचन, मानवप्रति परमेश्‍वरका मागहरू, र सत्यता सिद्धान्तहरूअनुसार आफ्नो कर्तव्य पूरा गर्नु हो। तेरो क्षमता जुन स्तरको भए पनि, तँ विभिन्‍न मात्रामा सत्यता सिद्धान्तहरूअनुसार कार्य गर्न र आफ्ना कर्तव्यहरू पूरा गर्न सक्छस्; तैँले परमेश्‍वरका मानकहरू पूरा गर्न सक्छस्। यी सत्यता सिद्धान्तहरू खोक्रो कुरा हुँदै होइनन्। ती कदापि मानवताभन्दा बाहिर जाँदैनन्। ती सबै सृजित मानवजातिका भ्रष्ट स्वभाव, नैसर्गिक प्रवृत्ति, साथै विभिन्‍न सक्षमता र क्षमताहरूका लागि विशेष रूपमा बनाइएका अभ्यासका मार्ग हुन्। त्यसकारण, तेरो क्षमता जे भए पनि, तेरा सक्षमताहरू जहाँसुकै अपर्याप्त वा खोटो भए पनि, त्यो कुनै समस्या होइन; यदि तैँले साँच्चिकै सत्यता बुझ्छस् र तँ सत्यता अभ्यास गर्न इच्छुक छस् भने, अघि बढ्ने मार्ग हुनेछ। कुनै व्यक्तिको क्षमता र सक्षमताका निश्‍चित पक्षहरूमा रहेका कमजोरीहरूले उसलाई सत्यता अभ्यास गर्न कदापि बाधा पुर्‍याउँदैन। यदि तँमा मूल्याङ्कन गर्ने क्षमता वा अन्य कुनै क्षमताको कमी छ भने, तैँले अझ बढी खोजी र सङ्गति गर्न सक्छस्—सत्यतालाई बुझेकाहरूबाट निर्देशन र सुझावहरू माग्न सक्छस्। जब तैँले अभ्यासका सिद्धान्त र मार्गहरू बुझ्छस् र बोध गर्छस्, तब तैँले आफ्नो कदका आधारमा आफ्नो सारा मेहनत लगाएर तिनलाई अभ्यास गर्नुपर्छ। स्विकार्ने र अभ्यास गर्ने—तैँले गर्नुपर्ने नै यही हो। के मेरो यस्तो सङ्गतिले तँलाई बुझ्न मद्दत गर्छ? (हामीले अलि बढी बुझ्यौँ।)

परमेश्‍वरले किन सबै किसिमका क्षमताका मानिसहरू पूर्वनिर्धारित गर्नुहुन्छ? परमेश्‍वरले किन मानिसहरूलाई सिद्ध क्षमता दिनुहुन्‍न? हामीले यस सम्बन्धमा परमेश्‍वरका अभिप्रायहरू के-के हुन् र मानिसहरूले त्यसलाई कसरी सही रूपमा लिनुपर्छ भन्‍ने सम्बन्धी कति वटा पक्षहरूबारे सङ्गति गरेका छौँ? तिनको सारांश निकालौँ। पहिलो पक्ष भनेको त्यो परमेश्‍वरबाट आएको भनी स्विकार्नु हो। यो मानिसहरूले राख्नुपर्ने सबैभन्दा आधारभूत विचार र दृष्टिकोण हो। दोस्रो पक्ष भनेको आफ्नो क्षमता के हो भनी चिन्नु र मूल्याङ्कन गर्नु, साथै आफ्नो क्षमता र सक्षमताका आधारमा व्यवहार गर्नु र आफ्नो कर्तव्य पूरा गर्नु हो। आफ्नो क्षमता र सक्षमताभन्दा बाहिरका कुराहरू गर्ने कोसिस नगर्। तैँले जे गर्न सक्छस्, त्यो इमानदारीपूर्वक र व्यावहारिक तरिकाले राम्रोसँग गर्। तैँले जे गर्न सक्दैनस्, त्यसमा जबरजस्ती नगर्। तेस्रो पक्ष के हो? (हामीले सधैँ आफ्नो क्षमता बदल्ने इच्छा गर्नु हुँदैन। चाहे हाम्रो क्षमता औसत होस, कमजोर होस्, वा हुँदै नहोस्, हामीले त्यसलाई सही रूपमा लिनैपर्छ। हामीले सधैँ आफ्नो क्षमता राम्रो छ भनी परमेश्‍वरसामु प्रमाणित गर्ने इच्छा गर्नु हुँदैन। यो अनुचित कुरा हो।) ठीक भनिस्। आफ्नो क्षमतालाई सही रूपमा लिने गर्। गुनासो नगर्। परमेश्‍वरले तँलाई जति दिनुभएको छ, उहाँले तँबाट त्यति मात्र माग गर्नुहुनेछ। परमेश्‍वरले तँलाई जे दिनुभएको छैन, परमेश्‍वरले तँबाट त्यो कुरा माग गर्नुहुन्‍न। उदाहरणका लागि, यदि परमेश्‍वरले तँलाई औसत क्षमता वा कमजोर क्षमता दिनुभएको छ भने, उहाँले तँ अगुवा, टोली प्रमुख, वा सुपरिवेक्षक हुनुपर्ने माग तँबाट गर्नुहुन्‍न। तर, यदि परमेश्‍वरले तँलाई वाक्पटुता, आफ्नो कुरा व्यक्त गर्ने क्षमता, वा कुनै निश्‍चित वरदान दिनुभएको छ, र तैँले यो वरदानसँग सम्बन्धित काम गर्नुपर्ने माग गर्नुहुन्छ भने, तैँले त्यो काम राम्ररी गर्नुपर्छ। परमेश्‍वरले तँमाथि राख्नुभएका सर्तहरू पूरा गर्न असफल नहो। तैँले परमेश्‍वरले प्रदान गर्नुभएका कामकुरालाई खेर फाल्नु हुँदैन, तिनलाई पूर्ण रूपमा उपयोग गर्नुपर्छ र राम्रोसँग लागु गर्नुपर्छ, तिनलाई सकारात्मक कुरामा लागु गर्नुपर्छ र मानवजातिलाई फाइदा हुने मूल्यवान् कार्य नतिजाहरू निकाल्नुपर्छ। त्यसो गरे गजब हुनेथियो, होइन र? (हो।) यसबाहेक, तैँले थाहा पाउनैपर्छ कि परमेश्‍वरले राम्रा अभिप्रायले नै मानिसहरूलाई विभिन्‍न क्षमताहरू दिनुहुन्छ। परमेश्‍वरले तँलाई मुक्ति दिन चाहनुहुने भएकाले नै उहाँले तँलाई अत्यन्तै राम्रो क्षमता दिनुभएको छैन। यसमा परमेश्‍वरको रगत-पसिना छ। परमेश्‍वरले तँलाई औसत वा कमजोर क्षमता दिनु भनेको तेरा लागि सुरक्षा हो। यदि मानिसहरूमा अत्यधिक राम्रो वा असाधारण क्षमता हुँदो हो त, तिनीहरूलाई संसार र शैतानको पछि लाग्न सजिलो हुनेथियो, र तिनीहरू सजिलै परमेश्‍वरमा विश्‍वास गर्न आउने थिएनन्। संसारका विभिन्‍न उद्योग र क्षेत्रमा भएका उत्कृष्ट व्यक्तिहरूलाई हेर्—तिनीहरू कस्ता किसिमका मानिस हुन्? तिनीहरू सबै धूर्त योजनाकार, देहधारी दियाबलस हुन्। यदि तैँले तिनीहरूलाई परमेश्‍वरमा विश्‍वास गर्न आग्रह गरिस् भने, तिनीहरू सोच्छन्, “परमेश्‍वरमा विश्‍वास गरेर कहीँ पनि पुगिन्‍न—असक्षम मानिसहरूले मात्र परमेश्‍वरमा विश्‍वास गर्छन्!” अत्यधिक राम्रो क्षमता, ठूला सामर्थ्य भएका र उन्‍नत रणनीति जानेका मानिसहरू शैतानद्वारा बन्दी बनाइन्छन्। तिनीहरू पूर्णतया आफ्ना भ्रष्ट स्वभावहरूअनुसार र पूर्ण रूपमा संसारका लागि जिउँछन्। त्यस्ता मानिसहरू सबै देहधारी दियाबलस हुन्। ल भन्, के परमेश्‍वरले त्यस्ता मानिसहरूलाई मुक्ति दिनुहुन्छ? (दिनुहुन्‍न।) त्यसोभए, के तिमीहरू देहधारी दियाबलस बन्‍न इच्छुक छौ, कि साधारण व्यक्ति, अर्थात् कमजोर क्षमता भएको तर परमेश्‍वरको मुक्ति प्राप्त गर्न सक्ने व्यक्ति बन्‍न इच्छुक छौ? (हामी साधारण मानिस बन्‍न इच्छुक छौँ।) यी दुई प्रकारका मानिसहरूमध्ये कुन चाहिँ आशिषित् हुन्छ? ती मानिसहरू, जो संसारमा सफल हुन्छन्, प्रतिष्ठित बन्छन्, उच्च अधिकारी वा धनाढ्य मानिस बन्छन्, जोसँग आफूलाई चाहिने सब थोक हुन्छ र खर्च गर्नका लागि असीमित पैसा हुन्छ—के तिमीहरू त्यस्ता मानिस बन्‍न इच्छुक छौ, कि परमेश्‍वरसामु आएर औसत क्षमता भएका सरल र साधारण मानिस बन्‍न? तेरो रोजाइ के हो? (सरल र साधारण मानिस बन्ने।) यदि तँ यो जीवनमा राम्रो भौतिक जीवनको आनन्द लिन नचाहने, प्रतिष्ठा प्राप्त गर्न नचाहने, यो संसारमा उपस्थितिको आभास नहुने, र सबैका नजरमा तुच्छ ठानिने औसत योग्यता भएको सरल र साधारण व्यक्ति बन्‍न रोज्छस्, यस प्रकारको व्यक्ति बन्‍न र परमेश्‍वरले मानिसहरूलाई दिनुहुने मुक्तिको अवसरलाई प्रिय ठान्‍न वा प्राप्त गर्न चाहन्छस् भने—यदि यो तेरो रोजाइ हो, यदि तँ मुक्ति प्राप्त गर्ने र यस संसारलाई नपछ्याउने छनौट गर्छस्, र हृदयमा तँ यो संसारको नभई परमेश्‍वरको हुन चाहन्छस् भने, परमेश्‍वरले तँलाई दिनुभएको क्षमतालाई तैँले तिरस्कार गर्नु हुँदैन। तेरो क्षमता निकै कमजोर भएको वा परमेश्‍वरले तँलाई कुनै क्षमता नदिनुभएको भए पनि, तैँले यो तथ्यलाई खुसीका साथ स्विकार्नुपर्छ र, परमेश्‍वरले तँलाई दिनुभएका विभिन्‍न क्षमताका अन्तर्निहित अवस्थाहरूमा, तैँले एक सृजित प्राणीको कर्तव्य पूरा गर्नुपर्छ। अर्को पक्ष के हो भने, परमेश्‍वरले मानिसहरूलाई दिनुहुने क्षमता निकै राम्रो नभई—साधारण मानिसहरूको क्षमता मात्र हुने भए पनि—र सबै पक्षहरूमा उहाँले तिनीहरूलाई दिनुहुने क्षमताहरू औसत वा कमजोर नै भए पनि, मानिसहरूले अभ्यास गर्नुपर्ने सबैभन्दा आधारभूत सत्यताहरू, जुन परमेश्‍वरले मानिसहरूलाई सिकाउनुहुन्छ, यदि तिनीहरू मन लगाएर ती अभ्यास गर्न इच्छुक छन् भने, ती अझै पनि प्राप्त र हासिल गर्न सकिन्छ। तेरो क्षमता निकै कमजोर भएको, र तेरो बुझ्ने क्षमता, कामकुरा स्विकार्ने क्षमता, मूल्याङ्कन गर्ने क्षमता, र वस्तुहरू पहिचान गर्ने क्षमता निकै कमजोर भए पनि वा हुँदै नभए पनि, यदि तँसित सबैभन्दा आधारभूत मानवता र समझ छ भने, परमेश्‍वरले तँलाई जिम्मा लगाउनुहुने कार्यहरू पूरा गर्न र राम्ररी सम्पन्‍न गर्न सकिन्छ। त्यसबाहेक, परमेश्‍वरको डर मान्‍ने र दुष्टताबाट अलग बस्ने सबैभन्दा आधारभूत तरिका, जुन परमेश्‍वरले मानिसहरूबाट माग गर्नुहुन्छ, त्यो तैँले पालना गर्न सक्ने कुरा हो; त्यो तैँले प्राप्त गर्न र हासिल गर्न सक्ने कुरा हो। त्यसकारण, परमेश्‍वरले कहिल्यै तँलाई राम्रो क्षमता दिने अभिप्राय राख्नुभएको छैन। यदि परमेश्‍वरले तँलाई राम्रो क्षमता र केही विशेष क्षमताहरू दिनुभएर त्यसले गर्दा तँ संसारमा देहधारी दियाबलस बनेको भए, परमेश्‍वरले तँलाई मुक्ति दिनुहुनेथिएन। के अब तिमीहरू यस मामलामा परमेश्‍वरको हृदय बुझ्न सक्छौ? (सक्छौँ।) यदि तिमीहरू परमेश्‍वरको हृदय बुझ्न सक्छौ भने, त्यो राम्रो कुरा हो; तिमीहरूले यो सत्यता बुझ्नेछौ र आफ्नो क्षमतालाई सही रूपमा लिनेछौ; यस सम्बन्धमा थप कठिनाइहरू हुनेछैनन्। यहाँबाट मानिसहरूले केवल आफूले गर्नैपर्ने काम गर्नुपर्छ। त्यो एउटा मात्र काम भए पनि, त्यसलाई राम्ररी सम्पन्‍न गर्नमा आफ्नो हृदय र मेहनत लगा अनि परमेश्‍वरले तँप्रति राख्नुभएका अपेक्षाहरू पूरा गरेरै छोड्। बुझिस्? (बुझेँ।) यस विषयमा आजको सङ्गति यतिमै टुङ्ग्याऔँ। फेरि भेटौँला!

सत्यता कसरी पछ्याउने (८)

विगतका दिनहरूमा, हाम्रो सङ्गति विभिन्‍न पक्षहरूमा क्षमता कसरी खुट्ट्याउने भन्‍ने शीर्षकमा थियो, होइन? (हो।) क्षमताका विभिन्‍न पक्ष र स्तरहरूका विशिष्ट प्रकटीकरणहरूबारे हाम्रो सङ्गतिबाट, के तिमीहरू असल क्षमता के हो, औसत क्षमता के हो, कमजोर क्षमता के हो, र क्षमताको पूर्ण अभाव हुनु के हो भनेर सारांश गर्न सक्छौ? हामीले यस पक्षबारे निकै धेरै सङ्गति गरेका छौँ, त्यसकारण तिमीहरूले यो विषयवस्तुलाई सारांश गर्न र यसलाई दैनिक जीवनका विशिष्ट प्रकटीकरणहरूसँग मिलाउन सक्‍नुपर्छ। यसरी, तिमीहरूले आफूलाई र अरूलाई गर्ने मूल्याङ्कन तुलनात्मक रूपमा अझै सही हुनेछ। यदि तँलाई कसरी सारांश गर्ने भन्‍ने थाहा छैन भने, दैनिक जीवनमा निश्‍चित मानिसहरू भेट्दा, तैँले तिनीहरूलाई खुट्ट्याउन सक्‍नेछैनस्, र तैँले विभिन्‍न पक्षमा आफ्ना प्रकटीकरण र प्रकाशहरूलाई पनि खुट्ट्याउन सक्‍नेछैनस्। के त्यसको अर्थ तैँले सुनेको व्यर्थ भयो भन्‍ने हुनेछैन र? तँ सारांश गर्न सिपालु हुनुपर्छ। सारांश गर्नु भनेको के हो? यसको अर्थ यी सबै विभिन्‍न पक्षहरूको विशिष्ट विषयवस्तुभित्र, विभिन्‍न प्रकारका कामकुराहरूलाई खुट्ट्याउने वा बुझ्ने सिद्धान्तहरू खोज्नु हो। यसरी, सारांश गर्नुको उद्देश्य हासिल हुन्छ। जब तैँले सिद्धान्तहरू भेट्टाएको हुन्छस्, तब तैँले मानिसहरू र कामकुराहरूलाई हेर्न सत्यता सिद्धान्तहरू प्रयोग गर्न सक्‍नेछस्, र तैँले अरूलाई अनि आफूलाई पनि खुट्ट्याउन सक्‍नेछस्। यसले तैँले सत्यता बुझ्छस् भनेर प्रमाणित गर्छ। जब तैँले सत्यताको एउटा पक्ष बुझ्छस् र त्यसलाई लागू गर्न सक्छस्, तब तैँले यस पक्षमा सत्यता वास्तविकतामा प्रवेश हासिल गर्नेछस्। त्यसोभए, के हामीले क्षमताका विभिन्‍न पक्षहरूको विशिष्ट विषयवस्तुलाई सारांश गर्नु पर्दैन र? (पर्छ।) हामीले यसलाई सारांश गर्नुपर्छ। यसरी मात्रै तैँले क्षमतासँग सम्बन्धित सत्यता सिद्धान्तहरूलाई स्पष्ट रूपमा बुझ्न सक्छस्।

असल क्षमता भएका मानिसहरूको समग्र मूल्याङ्कन गर्नका लागि तैँले सिद्धान्तहरू जान्‍नुपर्छ, होइन र? (हो।) हामीले व्यक्तिको क्षमता के-कस्तो छ भनेर मूल्याङ्कन गर्नका लागि यी विशिष्ट प्रकटीकरणहरू प्रयोग गरेर, धेरै वटा विशिष्ट प्रकटीकरणहरूका बारेमा विस्तृत रूपमा सङ्गति गरेका छौँ। त्यसोभए, असल क्षमता भएका मानिसहरूका समग्र प्रकटीकरणहरू के-के हुन्? तिनीहरूसँग हृदयमा आफूलाई आचरणमा ढाल्‍न र व्यवहार गर्नका लागि निश्‍चित सिद्धान्तहरू हुन्छन्। तिनीहरूले सत्यता नबुझ्दा पनि वा सत्यता अझै नसुनेका भए पनि, तिनीहरूसँग मानिसहरू र कामकुराहरूलाई हेर्ने, साथै आफूलाई आचरणमा ढाल्‍ने र व्यवहार गर्ने केही आधारभूत सिद्धान्तहरू हुन्छन्। अर्थात्, तिनीहरूसँग आत्म-आचरणका निश्‍चित सीमाहरू हुन्छन्। निश्‍चित हदसम्‍म, यी सीमाहरू तुलनात्मक रूपमा सत्यता सिद्धान्तहरूसँग मिल्छन् वा तिनका नजिक हुन्छन्, र कम्तीमा पनि, ती मानवताको विवेक र समझका मानकहरूसँग मिल्छन्। तिनीहरूले परमेश्‍वरका वचनहरू खाएर-पिएर अनि परमेश्‍वरका वचनहरूको मलजल र आपूर्ति स्वीकार गरेर केही सत्यताहरू बुझेपछि, तिनीहरूले धेरै मामला वा विशेष वातावरण अनुभव नगरेका भए पनि, तिनीहरू आफ्नो हृदयमा अझै पनि केही सत्यता सिद्धान्तहरू बुझ्न र बोध गर्न सक्छन्। त्यसपछि वास्तविक जीवनमा, तिनीहरू विभिन्‍न मानिस, घटना, र कामकुराहरूलाई सम्हाल्न यी सिद्धान्तहरू लागू गर्न सक्छन्। अवश्य नै, जब तिनीहरू विभिन्‍न मानिस, घटना, र कामकुराहरू सम्हाल्छन्, तब यो सरल र एकपक्षीय मामलाहरूलाई सम्हाल्ने कार्य मात्रै हुँदैन। बरु, जब तिनीहरूले विभिन्‍न जटिल र गन्जागोल भएका मानिस, घटना, र कामकुराहरूको सामना गर्छन्, तब तिनीहरूले ती कुराहरूलाई व्यवहार गर्न र सम्हाल्नका लागि परमेश्‍वरका वचनहरू र सत्यता सिद्धान्तहरू लागू गर्न सक्छन्। सिद्धान्तहरूसँग सम्बन्धित मामलाहरूमा असल क्षमता भएका मानिसहरूको प्रकटीकरण यही हो। तिनीहरूको क्षमता असल भएकाले, परमेश्‍वरका वचनहरूको मलजल र आपूर्तिद्वारा, तिनीहरू आफ्ना लागि विभिन्‍न मानिस, घटना, र कामकुराहरूलाई हेर्ने र सम्हाल्ने बारेमा परमेश्‍वरका वचनहरूमा रहेका सिद्धान्तहरू भेट्टाउन सक्छन्। यस्तो असल क्षमता भएका मानिसहरू स्वतन्त्र रूपमा कामको कार्यभार लिन सक्छन्, र हरेक कार्य आफै पूरा गर्न सक्छन्। यो असल क्षमताको प्रकटीकरण हो। मुख्य प्रकटीकरण के हो? (मुख्य प्रकटीकरण के हो भने तिनीहरू परमेश्‍वरका वचनहरूको मलजल र आपूर्तिद्वारा, विभिन्‍न मानिस, घटना, र कामकुराहरूलाई हेर्ने र सम्हाल्ने बारेमा परमेश्‍वरका वचनहरूमा रहेका सिद्धान्तहरू आफै भेट्टाउन सक्छन्, यसरी समस्याहरू आफै समाधान गर्न र स्वतन्त्र रूपमा कामको कमान लिन सक्छन्।) ठ्याक्कै मिलाइस्—परमेश्‍वरका वचनहरू खाएर-पिएर, तिनीहरू सत्यता बुझ्न र विभिन्‍न मानिस, घटना, र कामकुराहरूलाई हेर्ने र सम्हाल्ने सिद्धान्तहरू पत्ता लगाउन सक्छन्, यसरी तिनीहरूले काम आफै वहन गर्न सक्छन्। असल क्षमता हुनु भनेको यही मात्रै हो। यसभन्दा पहिले, हामीले के भनेका थियौँ भने काम आफै वहन गर्न सक्‍नुका लागि विभिन्‍न क्षमताहरू हुनु आवश्यक हुन्छ। अहिले, यसलाई मापन गर्न सत्यता सिद्धान्तहरू प्रयोग गर्दा, यो असल क्षमता भएका मानिसहरूको प्रकटीकरण हो।

औसत क्षमता भएका मानिसहरूका प्रकटीकरणहरू के-के हुन्? तिनीहरू निश्चित रूपमा नै असल क्षमता भएका मानिसहरूभन्दा निकै खराब हुन्छन्। तर, मानिसहरूको क्षमता चाहे असल भए पनि वा औसत भए पनि, तिनीहरूले परमेश्‍वरका वचनहरूको आपूर्ति प्राप्त गर्नुअघि र सत्यता बुझ्नुअघि, तिनीहरूसँग आफूलाई आचरणमा ढाल्‍ने सही सिद्धान्तहरू हुनेछैनन्। आफूलाई आचरणमा ढाल्‍नुका सिद्धान्तहरूको बोध हासिले गर्ने कार्य परमेश्‍वरका वचनहरूको आपूर्ति प्राप्त गर्ने र सत्यता बुझ्ने जगमा नै गरिनुपर्छ। वास्तविक अनुभवहरूद्वारा मात्रै व्यक्ति आफूलाई आचरणमा ढाल्‍ने सिद्धान्तहरू बिस्तारै बुझ्न पुग्न सक्छ। यदि यो औसत क्षमता भएको व्यक्ति हो भने, परमेश्‍वरका वचनहरू पढ्दा, उसले परमेश्‍वरका वचनहरूमा व्यक्त गरिएका आधारभूत अर्थ र माग गरिएका मानकहरू मात्रै बुझ्न सक्छ। उसले यी कुराहरूलाई धर्मसिद्धान्तका हिसाबमा बुझ्छ, तर परिस्थितिहरूको सामना गर्दा, ऊ अझै पनि सत्यता सिद्धान्तहरू लागू गर्न सक्दैनन्। अरूको मार्गदर्शन र आपूर्तिद्वारा मात्रै, वा धेरै कुराहरू अनुभव गरेपछि मात्रै, उसले केही आधारभूत सत्यता सिद्धान्तहरू बुझ्न सक्छ। यहाँ “आधारभूत” ले के जनाउँछ? यसको अर्थ उसले बुझेका र बोध गरेका सिद्धान्तहरू मुख्य रूपमा एकपक्षीय र तुलनात्मक रूपमा सरल सिद्धान्तहरू हुन्छन्, र तिनले उसलाई साधारण समस्याहरू सम्हाल्न र समाधान गर्न सक्षम तुल्याउँछ, तर जटिल परिस्थिति वा प्रसङ्गहरू सामना गर्दा, उसलाई सिद्धान्तहरू अनुसार कसरी कार्य गर्ने भन्‍ने थाहा हुँदैन। ऊ केही जटिल समस्या वा बहुमुखी कार्यहरू सम्हाल्नका लागि सत्यता बुझेका मानिसहरूको मार्गदर्शन र सहयोगमा भर पर्नुपर्छ। औसत क्षमता भएका मानिसहरूका प्रकटीकरणहरू यिनै हुन्। औसत क्षमता भएका मानिसहरूका प्रकटीकरणहरूमा के कुरा प्रबल हुन्छ? तिनीहरू परमेश्‍वरका वचनहरूमा स्वतन्त्र रूपमा सत्यता बुझ्न वा अभ्यासका सिद्धान्तहरू भेट्टाउन सक्दैनन्। तिनीहरू परमेश्‍वरले माग गर्नुहुने मानकहरू वास्तवमा के हुन् भन्‍ने कुरालाई सही रूपमा बुझ्न सक्दैनन्। तिनीहरूलाई तिनीहरूसँग सङ्गति गर्ने, साथ दिने, र कामकुराहरू जाँच्न सहयोग गर्ने, र स्पष्ट रूपमा बताउने र सम्झाउने व्यक्ति चाहिन्छ। यसरी मात्रै तिनीहरूलाई थाहा हुन्छ: “यो सत्यता सिद्धान्त हो। मैले यो याद गर्नैपर्छ। मैले यस अनुसार अभ्यास गर्नु नै पर्छ। मैले कामको यो प्रबन्ध अनुसार काम कार्यान्वयन गर्नैपर्छ।” यो तिनीहरूको बुझाइको सन्दर्भमा हो। दोस्रो, काम गर्ने सन्दर्भमा भन्दा, तिनीहरू आफूसँग अनुभव नभएको काम गर्दा, विभिन्‍न मानिस, घटना, र कामकुराहरूलाई हेर्न वा सम्हाल्न तुरुन्तै सत्यता सिद्धान्तहरू लागू गर्न सक्दैनन्। तिनीहरू केही आधारभूत सत्यता सिद्धान्तहरूका बुझेको आधारमा केही एकपक्षीय काम मात्रै सम्हाल्न सक्छन्। धेरै सत्यता सिद्धान्तहरू समावेश हुने जटिल काम सामना गर्दा, तिनीहरूलाई कामकुराहरूको जाँच गरिदिन, र सहयोग र आपूर्ति गरिदिन अरू कसैको आवश्यकता हुन्छ। औसत क्षमता भएका मानिसहरूका प्रकटीकरणहरू यिनै हुन्। व्यक्तिगत बुझाइका हिसाबमा भन्दा, तिनीहरूलाई अरूले तिनीहरूसँग सङ्गति गरेर कामकुराहरू जाँच्न सहयोग गरिदिनुपर्छ। तिनीहरूले धेरै सुन्‍नुपर्छ—सत्यताको एउटा पक्ष मात्र होइन तर विभिन्‍न पक्षहरू सुन्‍नुपर्छ, र अन्त्यमा तिनीहरूलाई सत्यताका विभिन्‍न पक्षहरूका आधारभूत सिद्धान्तहरू के-के हुन् भनेर कसैले बताइदिनुपर्छ ताकि तिनीहरूले तीमध्ये केही कुरा हृदयमा बुझ्न सकून्। तर, जब तिनीहरूले जटिल परिस्थितिहरू सामना गर्छन्, तब तिनीहरूलाई त्यो कसरी बुझ्ने भन्‍ने फेरि थाहा हुँदैन र अझै पनि तिनीहरूले खोजी नै गर्नुपर्छ। यो तिनीहरूको बुझाइको सन्दर्भमा हो। जहाँसम्‍म काम वा वास्तविक जीवनका विभिन्‍न मामलाहरू सम्हाल्ने कुरा आउँछ, समस्याहरू सम्हाल्ने तिनीहरूको क्षमता एक-पक्षीय काम सम्हाल्नका लागि सत्यता सिद्धान्तहरू पालना गर्ने स्तरमा मात्रै पुग्‍न सक्छ। धेरै सत्यता सिद्धान्तहरू समावेश भएको जटिल काम सामना गर्दा, तिनीहरूलाई यो अलिक गाह्रो लाग्छ र तिनीहरूले कसैलाई खोज्‍नुपर्छ र कुराहरू जाँच्न लगाउनुपर्छ। तिनीहरूले आफै काम राम्ररी गर्न सक्छन् भन्‍ने कुराको प्रत्याभूति दिन सक्दैनन् र तिनीहरूले गर्ने कुरा सत्यता सिद्धान्तहरू अनुरूप छ कि छैन भनेर निर्धारित गर्न सक्दैनन्। कहिलेकहीँ, तिनीहरूको काममा विचलनहरू हुनेछन्। तर, यी विचलनहरू विचलन मात्रै हुन् र विकृतिहरू होइनन्। यदि ती विकृतिहरू भएका भए, यसले कमजोर क्षमताको सङ्केत गर्नेथियो। विचलन र विकृतिहरूका बीचमा भिन्‍नता छ: विचलनहरूको अर्थ काम पूर्ण रूपमा सत्यता सिद्धान्तहरू अनुरूप छैन, पर्याप्त रूपमा गरिएको छैन, वा त्यसमा पर्याप्त विचारको कमी छ, तर दिशा गलत छैन भन्‍ने हुन्छ। कुरा के मात्र हो भने, तिनीहरूसँग कामको पर्याप्त अनुभव नभएकोले, वा सत्यताबारे निकै सतही बुझाइ र सत्यता सिद्धान्तहरूको बोध पर्याप्त रूपमा सही नभएकोले, तिनीहरूको काम पर्याप्त रूपमा मानकअनुरूप हुँदैन। यो मानकअनुरूपको नजिक हुन सक्छ तर पूर्ण रूपमा मानकअनुरूप हुनका लागि त्यसमा अझै पनि सुधारको आवश्यकता पर्छ। औसत क्षमता भएका मानिसहरूका प्रकटीकरणहरू यिनै हुन्। यस्तो प्रकारको व्यक्तिको मुख्य विशेषता के हो? (तिनीहरू स्वतन्त्र रूपमा कामको कुनै पनि विषयवस्तु उचित रूपमा गर्न सक्दैनन्; तिनीहरूलाई कुनै-कुनै काम पूरा गर्न अरूको सहयोग र साथ चाहिन्छ।) तिनीहरूको विशेषता के हो भने, चाहे तिनीहरूको बुझाइको हिसाबमा होस् वा आफ्नो कर्तव्य पुरा गर्ने हिसाबमा होस्, तिनीहरू तुलनात्मक रूपमा कमजोर हुन्छन्। तिनीहरूले साधारणता स्वतन्त्र रूपमा कुनै पनि काम उचित रूपमा गर्न सक्दैनन्, त्यसकारण तिनीहरूलाई अरूको सहयोग, जाँच, र प्रोत्साहन चाहिन्छ। त्यसकारण, औसत क्षमता भएका मानिसहरूमा हुनुपर्ने आधारभूत समझ भनेको कामकुरा गर्दा अझै धेरै खोजी गर्नु र अझै धेरै प्रतीक्षा गर्नु हो। जब तिनीहरूले कुनै कुरा छर्लङ्ग देख्‍न सक्दैनन्, तब तिनीहरूले तुरुन्तै र नम्रताको साथ खोजी गर्नुपर्छ—कि त आफ्नो आधारका रूपमा उपयोग गर्नका लागि परमेश्‍वरका वचनहरूमा रहेका सत्यता सिद्धान्तहरूको खोजी गर्नुपर्छ कि माथिल्लो स्तरका मानिसहरूबाट खोजी गर्नुपर्छ—र अन्धाधुन्ध वा अलमल्ल शैलीमा काम गर्नु हुँदैन। केही समयावधि काम गरेपछि, यदि तँ धेरै कुराहरूका बारेमा अन्योलमा हुन्छस् भने, तुरुन्तै तिनलाई सारांश र अभिलेख गर्, र माथिल्लो स्तरका मानिसहरूबाट खोजी गर्। यसको उद्देश्य भनेको तेरो माथिल्लो स्तरका मानिसहरूलाई तैँले यो अवधिमा गरेको काममा कुनै विचलन वा कमजोरीहरू छन् कि छैनन् भनेर जाँच र निरीक्षण गर्न दिनु हो। तँसँग कामको अनुभव छ भन्‍ने सोच्दै अत्यन्तै आत्म-धर्मी नबन्, र आफ्‍नो बारेमा अति राम्रो महसुस नगर्। तँमा आत्म-चेतना हुनु नै पर्छ। औसत क्षमताका प्रकटीकरणहरूका बारेमा पहिले नै छलफल गरिसकिएको छ, त्यसकारण औसत क्षमता भएका मानिसहरूका विशेषताहरू के-के हुन्? (तिनीहरू स्वतन्त्र रूपमा काम गर्न सक्दैनन्; तिनीहरूलाई साथ दिन, सहयोग गर्न, र कामकुराहरू जाँचिदिनका लागि अरूको आवश्यकता हुन्छ।) अनि परमेश्‍वरका वचनहरू बुझ्ने सन्दर्भमा तिनीहरूका विशेषताहरू के-के हुन्? (परमेश्‍वरका वचनहरू बुझ्ने सन्दर्भमा भन्दा, तिनीहरूले केही आधारभूत सिद्धान्तहरू मात्रै बुझ्न सक्छन् तर तिनलाई काममा व्यावहारिक रूपमा लागू गर्न सक्दैनन्।) अनि कार्य सामर्थ्यका हिसाबमा तिनीहरूको विशेषताहरू के-के हुन्? (कार्य सामर्थ्यका हिसाबमा भन्दा, औसत क्षमता भएका मानिसहरू विभिन्‍न मामलाहरू हेर्न वा सम्हाल्नका लागि तुरुन्तै सत्यता सिद्धान्तहरू लागू गर्न सक्दैनन्। यसका साथै, तिनीहरू एउटा कामको एउटा विषयवस्तु मात्रै कायम राख्‍न सक्छन्; धेरै वटा कामको विषयवस्तुको कुरा आउँदा, तिनीहरू सिद्धान्तहरू बुझ्न सक्दैनन्। तिनीहरू कामका विभिन्‍न विषयवस्तुहरूलाई राम्ररी पूरा गर्न महत्त्व वा आत्तुरी अनुसार प्राथमिकता दिन सक्दैनन्, काम उचित रूपमा प्रबन्ध गर्नु त परको कुरा हो। कसैले तिनीहरूका लागि कामकुराहरूको जाँच गरिदिनुपर्छ र तिनीहरूको दिशा मार्गदर्शन गरिदिनुपर्छ, र तिनीहरूलाई निरन्तर सहयोग र साथ दिनुपर्छ।) ठीक भनिस्। औसत क्षमता भएका मानिसहरूले स्वतन्त्र रूपमा कुनै एकपक्षीय काम गर्न सक्छन् वा, निश्‍चित स्तरको कामको अनुभव भएको आधारमा, केही सरल काम सम्हाल्न सक्छन्। तर, जटिल समस्याहरू सामना गर्दा, विशेष गरी धेरै सत्यता सिद्धान्तहरू समावेश भएको कामको सामना गर्दा, तिनीहरू अन्योलमा पर्छन् र कसरी अभ्यास गर्ने भनी जान्दैनन्। एक क्षण, तिनीहरू यो यसरी गर्नुपर्छ भन्‍ने सोच्छन्, र अर्को क्षण, तिनीहरू यो त्यसरी गर्नुपर्छ भन्‍ने सोच्छन्, तर कुन तरिका सत्यता सिद्धान्तहरू अनुरूप छ भन्ने तिनीहरूलाई थाहा हुँदैन। तिनीहरू अन्ततः कार्य पूरा भएपछि पैदा हुन सक्‍ने परिणामहरू मूल्याङ्कन गर्न सक्दैनन्। त्यस्ता परिस्थितिहरूमा, तिनीहरूसँग कुनै मार्ग हुँदैन। औसत क्षमता भएका मानिसहरू कामको एउटा विषयवस्तुका लागि योग्य हुन सक्छन्, तर काम धेरै विषयवस्तु वा अलिक जटिल काम सामना गर्दा, तिनीहरू अन्योलमा पर्छन्। उदाहरणका लागि, तिमीहरूमध्ये कतिपय अगुवा र कामदारहरूले तिनीहरूलाई काम खटाइँदा कामको एउटा विषयवस्तु सम्हाल्न सक्छन्, तर यदि तिनीहरूलाई कामका दुई वा दिन विषयवस्तु खटाइयो भने, तिनीहरूले ती काम सम्हाल्न सक्दैनन्। तिनीहरूले ती काम राम्ररी पूरा गर्न चाहे पनि, त्यो हासिल गर्न सक्दैनन्। काममा व्यस्त हुँदा, कसैले कुनै न कुनै समस्या उठाउने बित्तिकै, तिनीहरू अन्योलमा पर्छन् र तिनलाई कसरी समाधान गर्ने भन्‍ने तिनीहरूलाई थाहा हुँदैन। परिणाम स्वरूप, कामका कुनै पनि विषयवस्तु राम्ररी पूरा हुँदैनन्। औसत क्षमता भएका मानिसहरूका प्रकटीकरणहरू यिनै हुन्। औसत क्षमता भएका मानिसहरूले एकै पटकमा कामको दुई-तीनवटा विषयवस्तु वहन गर्न सक्दैनन्। विशेष गरी जब तिनीहरूले जटिल वा विशेष परिस्थितिहरू सामना गर्छन्, तब तिनीहरू तुरुन्तै अन्योलमा पर्छन् र के गर्ने भन्‍ने तिनीहरूलाई थाहा हुँदैन। परिणाम स्वरूप, तिनीहरूले राम्ररी गर्न सक्‍ने काम राम्ररी पूरा हुँदैन, र तिनीहरू जिम्मेवार रहेका कामका विषयवस्तुहरूले समस्या सामना गर्छन् र तिनमा ढिलाइ हुन्छ। त्यसकारण, औसत क्षमता भएका मानिसहरूले कामका दुई-तीन वटा विषयवस्तुहरू वहन गर्न सक्दैनन् र तिनीहरू सरल र एकल कामका विषयवस्तुहरूका लागि मात्रै उपयुक्त हुन्छन्। कतिपय अगुवा र कामदारहरूले जहिले पनि, काम गर्नु अत्यन्तै सरल कुरा हो भन्‍ने सोच्छन्। जब अरू मानिसहरूले समस्याहरू औँल्याउँछन्, तब तिनीहरू सधैँ उदासीन हुन्छन् र तिनलाई समस्याहरूका रूपमा देख्दैनन्, र ती मानिसहरूको दिमागमा केही समस्या छ र तिनीहरूले कामकुराहरूलाई अत्यन्तै जटिल बनाइरहेका छन् भन्‍ने समेत सोच्छन्। अन्तमा, ठूला समस्याहरू देखा पर्छन्, र तिनीहरू तिनलाई समाधान गर्न सक्दैनन् अनि मात्रै माथिल्लो स्तरका मानिसहरूलाई तीबारे रिपोर्ट गर्छन्। त्यस्ता अगुवा र कामदारहरूमा अत्यन्तै थोरै अनुभव हुन्छ र अन्तर्ज्ञानको कमी हुन्छ। आफ्नो काममा, तिनीहरू सधैँ सबै कुरा सहज रूपमा अघि बढ्नेछ भन्‍ने अनुमान गर्छन्, केही प्रावधानहरू मात्र पालना गरिरहन्छन् र जिद्दी भएर एउटै मार्गमा लागिरहन्छन्। पैदा हुने समस्याहरू चाहे जति नै गम्भीर भए पनि, तिनीहरूले तिनलाई महसुस गर्न सक्दैनन्; यति मात्र होइन, यदि यी समस्याहरू समाधान भएनन् भने तिनले समग्र काममा ढिलाइ गर्नेछन् भन्‍ने कुरा तिनीहरू महसुस गर्न सक्दैनन्। औसत क्षमता भएका मानिसहरूका प्रकटीकरणहरू यिनै हुन्।

सामान्यतया, यदि औसत क्षमता भएका मानिसहरू आफ्नो मानवताका सबै पक्षमा मानकअनुरूप छन् भने, तिनीहरू आधारभूत रूपमा एकपक्षीय कामका लागि योग्य हुन सक्छन्। तिनीहरूले स्वतन्त्र रूपमा वृहत् काम पूरा गर्न सक्दैनन् भन्‍नुको मेरो कारण के हो भने तिनीहरूको क्षमताले तिनीहरूलाई एकपक्षीय काम मात्रै राम्ररी गर्न सक्षम तुल्याउँछ। जब तिनीहरूको हित, रुचि, र सबल पक्षहरूसँग सम्बन्धित निश्‍चित कामको कुरा आउँछ, तब तिनीहरूको क्षमताका हिसाबमा, तिनीहरू यसका लागि योग्य हुन सक्छन्। तर, बहुमुखी कामका जटिलताहरू सामना गर्दा, तिनीहरू अन्योलमा पर्छन्। तिनीहरूसँग केही व्यावहारिक अनुभव भए पनि, तिनीहरूको क्षमता कार्यका लागि पर्याप्त हुँदैन। कतिपय मानिसहरू भन्छन्, “के म युवा भएकोले यस्तो भएको हो?” अहँ, होइन। यदि तेरो क्षमता औसत छ भने, तँ चालीस वा पचासको दशकमा पुगेपछि पनि, तँ बहुमुखी काम वहन गर्न अझै पनि सक्षम हुनेछैनस्। म किन यसो भन्छु? वास्तवमै काम गरेर केही अनुभव बटुलेपछि, तँ निश्‍चित एकपक्षीय काम सम्हाल्न सक्षम हुन सक्छस्। तर, तैँले मार्गदर्शन पाउँछस्, कामकुराहरू जाँचिदिने व्यक्ति छ, वा अरूले अनुगमन गर्छन् भने त्यस्ता परिस्थितिहरूमा मात्रै तैँले कामलाई स्वतन्त्र रूपमा राम्ररी पूरा गर्न सक्छस्—तँ सधैँका लागि स्वतन्त्र रूपमा बहुपक्षीय काम वहन गर्न नसक्‍ने नै हुन्छस्। यसले तँसँग औसत क्षमता छ भन्‍ने सङ्केत गर्छ। कतिपय मानिसहरू, धेरै वर्ष विभिन्‍न परिस्थितिहरू भोगेर केही अनुभव अनुभव बटुलेपछि, र केही सत्यता सिद्धान्तहरू बुझेपछि पनि, अझै बहुपक्षीय काम वहन गर्न सक्दैनन्, विशेष गरी तिनीहरू स्वतन्त्र रूपमा कामको कार्यभार लिने काम गर्न सक्दैनन्। जब तिनीहरू जटिल परिस्थितिहरू सामना गर्छन्, तब तिनीहरू अन्योलमा पर्छन् र महत्त्व वा आत्तुरी अनुसार कार्यहरूलाई प्राथमिकता दिन सक्दैनन्। त्यस्ता मानिसहरूको क्षमता निश्चित रूपमा नै औसत हुन्छ। कामको अनुभवले व्यक्तिको कार्य सामर्थ्यको एउटा पक्षलाई मात्रै गणना गर्छ; यो प्रमुख कारक होइन। प्रमुख कारक भनेको व्यक्तिको क्षमता र विभिन्‍न पक्षहरूमा रहेका उसका कुशलताहरू हुन्। कामको अनुभवले केही सन्दर्भ मात्रै दिन्छ। अवश्य नै, कामको अनुभव पनि बहुमूल्य हुन्छ किनभने यो व्यक्तिगत अनुभवबाट पैदा हुन्छ, तर कामको यो व्यावहारिक अनुभवले तँलाई बहुमुखी कामका सिद्धान्तहरू अझै सही रूपमा बुझ्न सक्षम तुल्याउन सक्दैन। यदि तेरो क्षमता असल छ र तँ साँच्चै सत्यता सिद्धान्तहरू बुझ्छस् भने, तँसँग कामको कुनै अनुभव नभए पनि वा तेरो व्यक्तिगत अनुभव व्यापक नभए पनि, तैँले समग्र काम आफै वहन गर्न र कामको कार्यभारको जिम्मा स्वतन्त्र रूपमा लिन सक्छस्। तर, औसत क्षमता भएका मानिसहरूले समग्र काम आफै पूरा गर्न सक्दैनन्; तिनीहरूले एकपक्षीय काम मात्रै पूरा गर्न सक्छन् र तिनीहरूलाई बारम्बार प्रोत्साहन, जाँच, सहयोग, र मार्गदर्शनको आवश्यकता हुन्छ। त्यसकारण, तिमीहरूमध्ये औसत क्षमता भएकाहरूका हकमा भन्दा, निश्‍चित एकपक्षीय काममा राम्ररी गर्न सक्नुको अर्थ तँ बहुमुखी काम गर्न योग्य छस् वा तैँले स्वतन्त्र रूपमा कामको कामको जिम्मा लिन सक्छस् भन्‍ने नसोच्। यो भ्रम र गलत बुझाइ हो। आफै निश्‍चित एकपक्षीय काम पूरा गर्न सक्नु र आफै बहुपक्षीय काम पूरा गर्न सक्नुको बीचमा एउटा अन्तर हुन्छ—त्यो के हो भने, कामको जिम्मा स्वतन्त्र रूपमा लिन सक्नु। यो कुरा तिमीहरूले अनुभवद्वारा बिस्तारै जान्‍नेछौ। यी वचनहरू बुझ्न सजिलो नहुन सक्छ—धेरै वर्ष अगुवा वा कामदारको रूपमा सेवा गरेका र व्यावहारिक अनुभव भएका मानिसहरूले मात्रै ती बुझ्न सक्छन्। साधारण दाजुभाइ-दिदीबहिनीहरूले यो कुरा नबुझ्न सक्छन्, होइन र? बहुपक्षीय काम वहन गरेका अगुवा र कामदारहरूसँग व्यावहारिक अनुभव हुन्छ र तिनीहरूले यसभित्रका भिन्‍नताहरू बुझ्छन्—आफ्नो काम कसरी गर्ने भन्‍ने बारेमा तिनीहरूसँग सिद्धान्तहरू हुन्छन्। तर औसत क्षमता भएका मानिसहरूमा यो कुराको कमी हुन्छ। यसरी औसत क्षमता भएका मानिसहरूका प्रकटीकरणहरू पूर्ण रूपमा सारांश गरिएको छ।

यसपछि, हामी कमजोर क्षमता भएका मानिसहरूका प्रकटीकरणहरूलाई सारांश गरौँ। कमजोर क्षमता भएका मानिसहरूको प्रकटीकरण निश्चित रूपमा नै औसत क्षमता भएका मानिसहरूको भन्दा खराब हुन्छ। कमजोर क्षमता भएका मानिसहरूका प्रकटीकरणहरू के-के हुन्? ती के हुन् भने, परमेश्‍वरका वचनहरू आफै खोजी गर्ने वा खाने-पिउने कार्यद्वारा, तिनीहरूले परमेश्‍वरका वचनहरूको हरेक वाक्य र खण्डको अर्थलाई शाब्दिक स्तरमा बुझ्न सके पनि—साथै परमेश्‍वरका अभिप्राय र मागहरू के हुन् भनेर बुझे पनि—तिनीहरू सत्यता सिद्धान्तहरू वा परमेश्‍वरले माग गर्नुहुने मानकहरू पटक्‍कै बुझ्दैनन्। अर्थात्, तिनीहरूले मानिसहरू र कामकुराहरूलाई कसरी हेर्ने वा आफूलाई कसरी आचरणमा ढाल्‍ने र व्यवहार गर्ने भन्‍ने बारेमा परमेश्‍वरले माग गर्नुहुने मानकहरू बुझ्दैनन्, न त तिनीहरू समावेश सत्यता सिद्धान्तहरू के हुन् भन्‍ने कुरा नै बुझ्छन्। जब तिनीहरू आफै परमेश्‍वरका वचनहरू खान्छन्-पिउँछन्, तब तिनीहरू यी कुराहरू बुझ्न सक्दैनन्, र दैनिक जीवनका मानिस, घटना, र कामकुराहरूसँग अनुभव गरेपछि पनि, तिनीहरू अझै पनि यी कुराहरू बुझ्दैनन्। सङ्गति गरेपछि पनि, सत्यता सिद्धान्तहरू के हुन् भन्‍ने बारेमा तिनीहरू स्पष्ट हुँदैनन्। यस्तो व्यक्तिको एउटा विशेषता हुन्छ: उसले सत्यता सिद्धान्तहरू के हुन् भन्‍ने कुरा नबुझे पनि, उसले आफ्ना भावनाहरूमा भर परेर आफूले पालना गर्नुपर्ने प्रावधानहरूको सारांश गर्न सक्छन्। तिनीहरूले याद गर्न सक्ने भनेकै प्रावधानहरू हुन्—एक प्रकारको कठोर धर्मसिद्धान्त वा नियमहरू। उदाहरणका लागि, परमेश्‍वरले सत्यता सिद्धान्तहरूको एउटा पक्षबारे सङ्गति गर्नुहुन्छ, यस विषयका धेरै कुरामध्ये मानिसहरूको सकारात्मक प्रकटीकरण, नकारात्मक प्रकटीकरण, शुद्ध बुझाइ, र विकृत बुझाइका उदाहरणहरू दिनुहुन्छ—कमजोर क्षमता भएका मानिसहरूले यसबाट अन्ततः के प्राप्त गर्छन्? तिनीहरू भन्छन्, “अब मैले बुझेँ। परमेश्‍वरले व्यक्तिलाई यो वा त्यो गर्न दिनुहुन्‍न। परमेश्‍वरले यो वा त्यो खान दिनुहुन्‍न। परमेश्‍वरले यी शब्दहरू, ती शब्दहरू बोल्न, वा ती शब्दावली प्रयोग गर्न दिनुहुन्‍न।” तिनीहरू यही याद गर्छन्, र यी नै सत्यता सिद्धान्तहरू हुन् भन्‍ने सोच्दै यस कुरालाई कडाइका साथ पालना गर्छन्। यदि तिनीहरूले यी प्रावधान, भनाइ, र व्यवहारका तरिकाहरू पालना गरे भने, तिनीहरूले सत्यता सिद्धान्तहरू पालना गरिरहेका हुन्छन् भन्‍ने तिनीहरू विश्‍वास गर्छन्। तैँले तिनीहरूलाई यो त प्रावधानहरू पालना गर्नु मात्रै हो भनेर जति नै धेरै भने पनि, तिनीहरू यसलाई स्वीकार गर्दैनन्। तिनीहरू यी प्रावधानहरू पालन गर्न जिद्दी गर्छन्, यो परमेश्‍वरका वचनहरू अभ्यास गर्नु र सत्यता अभ्यास गर्नु हो भन्‍ने विश्‍वास गर्छन्। आत्मिक बुझाइ नभएका त्यस्ता मानिसहरूलाई निराकरण गर्ने कुनै उपाय छैन। यदि तिनीहरू प्रावधानहरू पालना गर्न इच्छुक छन् भने, तिनीहरूलाई त्यसो गर्न दिनुपर्छ—तिनीहरूका अभिप्राय गलत नभएसम्म, त्यो ठीकै हुन्छ। उदाहरणका लागि, एक पटक मैले यसो भनेको थिएँ, “जब तिमीहरू प्रार्थना गर्छौ, तब तिमीहरू भक्त हुनुपर्छ; त्यत्तिकै प्रार्थना नगर। उपयुक्त वातावरणहरूमा, प्रार्थना गर्न घुँडा टेकेर बस्‍नु, प्रार्थना गर्न परमेश्‍वरको अघि लम्पसार पर्नु नै सर्वोत्तम हुन्छ, र प्रार्थनाको अवधिमा, तँ परमेश्‍वरअघि शान्त हुनुपर्छ र हृदय केन्द्रित गरेर प्रार्थना गर्नुपर्छ। यो भक्त हुनु र परमेश्‍वरको डर मान्‍ने हृदय हुनु हो।” कमजोर क्षमता भएका मानिसहरूले यो सुनेपछि, एउटा प्रावधान मात्रै याद गरे: “भक्ति र परमेश्‍वरको डर मान्‍ने हृदयको साथ प्रार्थना गर्नका लागि, व्यक्तिले घुँडा टेक्नैपर्छ।” तिनीहरूले प्रार्थना गर्न घुँडा टेक्‍नुलाई सत्यता सिद्धान्तका रूपमा लिए, र यो सत्यताको अभ्यास गर्नु हो भन्‍ने विश्‍वास गर्दै त्यस अनुसार यसलाई पालन गरे। त्यसकारण, वातावरण जस्तोसुकै भए पनि, तिनीहरूले प्रार्थना गर्न घुँडा टेक्‍नमा जिद्दी गर्थे। खाना खाने बेला प्रार्थना गर्न चाहँदा पनि, तिनीहरू प्रार्थना गर्न टेबलमुनि घुँडा टेक्थे। खेतमा काम गर्दा, जमिन जति नै फोहोर भए पनि वा माटोमा जेसुकै भए पनि, तिनीहरू प्रार्थना गर्न घुँडा टेक्थे। गैरविश्‍वासीहरूका बीचमा हुँदा विपत्ति वा ठूला घटनाहरू सामना गर्दा पनि, यदि तिनीहरूले परमेश्‍वरलाई प्रार्थना गर्न चाहे भने, तिनीहरूले घुँडा टेकेर प्रार्थना गर्न गुप्त ठाउँ खोज्नुपर्थ्यो। तिनीहरूले यसरी प्रार्थना गर्नु मात्रै परमेश्‍वरका अभिप्रायहरू अनुरूप हुन्छ भन्‍ने विश्‍वास गर्थे, त्यसकारण परिस्थिति जेसुकै भए पनि, तिनीहरूलाई प्रार्थना गर्न घुँडा टेक्नैपर्थ्यो। तिनीहरूले यसो गरेर, सत्यताको अभ्यास गरिरहेका छन् भन्‍ने सोच्थे। यसका साथै, तिनीहरूले आफूलाई सबैभन्दा भक्त मानिसहरू, परमेश्‍वरको मार्गलाई सबैभन्दा नजिकबाट पछ्याउने मानिसहरू, सत्यतालाई सबैभन्दा बढी प्रेम गर्ने मानिसहरू, र सत्यता र परमेश्‍वरका वचनहरूमा सबैभन्दा बढी समर्पित हुन सक्‍ने मानिसहरू भन्‍ठान्थे। हेर् त, कमजोर क्षमता भएका मानिसहरूका प्रकटीकरणहरू यिनै हुन्। यस्तो व्यक्ति बुझाइको हिसाबमा निकृष्ट र समस्याजनक हुन्छ। ऊ सधैँ एउटै वाक्य वा प्रावधानमा कडाइका साथ सिद्धान्तहरू तय गर्छ। ऊ सत्यता बुझ्नका लागि शब्दहरू बुझ्ने र ज्ञानको विधि प्रयोग गर्छ, र अवश्य नै, ऊ प्रावधान, शब्द, भनाइ, र औपचारिकताहरू पालना गरेर सत्यता अभ्यास पनि गर्छ। तैँले सत्यता सिद्धान्तहरूका बारेमा जसरी सङ्गति गरे पनि, उसले ती सुनेपछि, तिनलाई वाक्य, प्रावधान, व्यवहारका तरिकाहरू, वा नाराहरूका रूपमा मात्रै लिन्छ। उसका लागि, यो त नियमहरू पालना गर्नु मात्रै हो। उसले सत्यताको अभ्यासलाई यति सरल, के गर्न सकिन्छ र के गर्न सकिँदैन भनेर पालना गर्ने कार्यको रूपमा लिन्छ, त्यति हो।

कमजोर क्षमता भएका मानिसहरूले सबै कुरालाई मापन गर्न र लिनका लागि प्रावधानहरू प्रयोग गरेर मानिसहरू र कामकुराहरूलाई हेर्छन्, आफूलाई आचरणमा ढाल्छन्, र व्यवहार गर्छन्। बाहिरी वातावरण र वरपरका मानिस, घटना, र कामकुराहरू चाहे जसरी परिवर्तन भए पनि, तिनीहरू फेरबदल नै नगरी अडिग रूपमा एउटै प्रावधान पालना गर्छन्। यदि तैँले तिनीहरूले सत्यतालाई प्रेम गर्दैनन् र सत्यता अभ्यास गर्दैनन् भनेर भनिस् भने, हृदयमा तिनीहरूलाई अन्याय गरियो भन्‍ने लाग्छ। तिनीहरू भन्छन्, “मैले निकै त्याग गरेको छु छु, धेरै कष्ट सहेको छु, परमेश्‍वरका धेरै वचनहरू अनुसरण गरेको छु, र परमेश्‍वरका धेरै वचनहरूको अभ्यास गरेको छु—त्यसोभए मैले सत्यतालाई प्रेम गर्दिनँ र सत्यता अभ्यास गर्दिनँ भनेर तिमी किन भन्छौ? म प्रावधानहरू पालना गर्छु भनेर समेत किन भन्छौ? मलाई अन्याय भएको छ!” तिनीहरूले त्यस्ता शब्दहरू बोल्न सक्छन् भन्‍ने कुराले के समस्यालाई सङ्केत गर्छ? कमजोर क्षमता भएका मानिसहरूका मुख्य प्रकटीकरणहरू के-के हुन्? तिनीहरूको क्षमता कुन-कुन तरिकाले कमजोर हुन्छ? तिनीहरूमा सत्यता बुझ्ने क्षमताको पूर्ण कमी हुन्छ, त्यसकारण सत्यताको कुनै पनि पक्षबारे जति नै धेरै सङ्गति गरिए पनि, तिनीहरूका लागि यो सबै सिद्धान्त होइन बरु कार्य गर्ने एउटा तरिका, एउटा नियम, एउटा वाक्यांश, वा एउटा औपचारिकतामा सीमित हुन्छ। यदि कसैले तिनीहरूको नियम उल्लङ्घन गर्ने वाक्य बोल्छ वा शब्द प्रयोग गर्छ भने, तिनीहरूका लागि, यो सत्यता सिद्धान्तहरूको उल्लङ्घन हो। यो समस्याजनक कुरा हो। त्यसकारण, कमजोर क्षमता भएका मानिसहरूले, एकातिर, तिनीहरूसँग सत्यता वास्तविकता छ भनेर निर्धारित गर्न विभिन्‍न प्रावधान, औपचारिकता, केवल शब्दहरू, र व्यवहारका तरिकाहरू प्रयोग गर्छन्। यसका साथै, अर्को समस्याजनक मामला पनि छ: तिनीहरू आफूले बारम्बार बोल्ने धर्मसिद्धान्तहरू, र आफूले प्रायजसो पालना गर्ने प्रावधान र व्यवहारका तरिकाहरू अरूलाई मापन गर्न र परमेश्‍वरलाई मापन गर्न समेत प्रायजसो प्रयोग गर्छन्। मापन गर्नुका साथसाथै, तिनीहरू प्रायजसो अरूलाई र परमेश्‍वरलाई आलोचना पनि गर्छन्, र अरूलाई र परमेश्‍वरलाई सीमित गर्छन्। उदाहरणका लागि, मैले एक पटक यसो भनेको थिएँ, “म सामान्यतया चिसो कुरा खाने आँट गर्दिनँ। ती खाएपछि, मेरो पेटले सहन सक्दैन, त्यसकारण म मूलतः यी काँचो र चिसो खानाहरू खाँदिनँ।” कमजोर क्षमता भएको कसैले यो सुनेर भन्यो, “अब मैले तपाईंको कुरा बुझेँ। भविष्यमा, म तपाईंलाई काँचो र चिसो खानेकुरा नदिने सुनिश्चित गर्नेछु। म तपाईंलाई कुनै पनि हालतमा कहिल्यै काँचो र चिसो खानेकुरा खान दिनेछैनँ।” तर जब गर्मीको चरम अवस्था आयो र मौसम अत्यन्तै गर्मी थियो, र खेतमा स्ट्रबेरीहरू पाके, तब एक दिन मैले खेतमा दुई वटा स्ट्रबेरी खाएँ, र यो देखेपछि, उसले यस्तो सोच्यो: “के तपाईंले कहिल्यै काँचो र चिसो कुरा खानुहुन्न होइन र? के स्ट्रबेरी चिसो हुँदैन र? के तपाईंले पहिले चिसो खानेकुराले तपाईँको पेट गडबड हुन्छ भनेर भन्‍नुभएको थिएन र? त्यसोभए तपाईंले आज किन स्ट्रबेरी खानुभयो? के तपाईंले झूट बोलिरहनुभएको छैन र?” उसले हृदयमा यस्तो सोचेको थियो; यति मात्र हो कि उसले यो कुरा ठुलो स्वरले भनेन। मलाई भन, के मामलाहरूप्रतिको उसको दृष्टिकोण सही थियो? (थिएन।) यो कसरी गलत थियो? (उसले परमेश्‍वरले बोल्नुभएको प्रसङ्गलाई ख्याल नगरी परमेश्‍वरले भन्‍नुभएको एउटा कुरालाई कामकुराहरू मापन गर्ने प्रावधानका रूपमा लिएको थियो।) मेरा यी शब्दहरूले केलाई जनाउँछन् भन्‍ने उसलाई थाहा भएन। सामान्य परिस्थितिहरूमा, कान्छो र चिसो खानेकुरा खाँदा मेरो पेट गडबड हुन्छ, तर अपवादहरू छन्। उदाहरणका लागि, जब मैले शारीरिक काम गरिरहेको हुन्छु र मेरो शरीर तातिन्छ, सँगसँगै मौसम पनि गर्मी भएकोले तीस डिग्री तापक्रम पुग्छ, र ती काँचो र चिसा खानाहरू त्यति चिसा हुँदैनन्, तब त्यस्ता परिस्थितिहरूमा, म थोरै मात्रामा खान सक्छु। मैले ती कुरा पटक्‍कै खानु हुँदैन भन्‍ने होइन। जब मैले “ती खान मिल्दैन” भनेर भनेँ, तब मैले साधारण परिस्थितिहरूलाई जनाइरहेको थिएँ; अत्यधिक गर्मीका मौसममा, थोरै मात्रामा खाँदा मलाई केही हुँदैन। कमजोर क्षमता भएको व्यक्तिले यी शब्दहरू बुझ्न सकेन। उसले ती कुरा सुनेपछि, तिनलाई प्रावधान वा सूत्रका रूपमा लियो। जब विशेष परिस्थितिहरू देखा पर्‍यो, उसले अझै पनि तिनलाई यो सूत्रमा मिलाउने प्रयास गऱ्यो। ती मिल्दैनन् भन्‍ने देखेपछि, उसले यो कुरा बुझ्‍न सकेन: “के तपाईंले काँचो र चिसो कुरा खानु हुँदैन भनेर भन्‍नुभएको होइन र? अहिले तपाईं कसरी ती खाँदै हुनुहुन्छ? के तपाईंले झूट बोलिरहनुभएको छैन र?” मेरा शब्दहरू बुझ्न नसक्‍नुका हिसाबमा उसको कमी कहाँ थियो? (ऊसँग कुनै बुझ्ने क्षमता थिएन।) उसको कमी वातावरण र विशेष परिस्थितिहरूको परिवर्तनका आधारमा यस मामलालाई मूल्याङ्कन र बुझ्न नसक्‍नुमा नै थियो। यदि पर्याप्त क्षमता भएको व्यक्तिले यो कुरा देख्यो भने, काम गरेपछि र मेरो शरीर तातो भएपछि, अनि गर्मीको मौसम छ र यी फलहरू त्यति चिसा छैनन् भन्‍ने तथ्यको साथै, थोरै मात्रामा खाँदा त्यो मेरा लागि समस्या होइन, र यो अत्यन्तै सामान्य कुरा हो भन्‍ने उसलाई थाहा हुनेछ। उसले यो कुरा बुझ्न र पत्ता लगाउन सक्छ। तर कमजोर क्षमता भएको व्यक्तिले यो कुरा पत्ता लगाउन सक्दैन; ऊ यही विन्दुमा अड्किन्छ र उसले हृदयमा धारणाहरू विकास गर्छ। धारणाहरू पैदा भएपछि परिणाम के हुन्छ? यसले तिनीहरूलाई सजिलै आलोचना र निन्दा गर्ने बनाउँछ। के कुरा यही होइन र? (हो।) अवश्य नै, यो सानो मामला ठूलो समस्या होइन, तर उसले यसलाई हृदयबाट त्याग्‍न नै सक्दैन: “के यो झूट बोल्नु होइन र? त्यसोभए तपाईं पनि झूट बोल्नुहुँदो रहेछ!” देखिस्, तिनीहरू यो अत्यन्तै सानो मामलालाई समेत सीमित गर्न र आलोचना गर्न हतार गर्छन्। अनि ठूला समस्याहरू आउनुभन्दा पहिले नै यस्तो हुन्छ—तिनीहरूले धारणाहरू विकास गरिसकेका हुन्छन्। कमजोर क्षमता भएका मानिसहरूले त्यस्ता स-साना मामलाहरूलाई समेत छर्लङ्ग देख्‍न सक्दैनन् र तिनीहरूसँग कुनै सुझबुझ हुँदैन। तिनीहरूले जुनसुकै समस्यालाई हेरिरहेका भए पनि, कडाइका साथ प्रावधानहरू लागू गर्छन्। तिनीहरूले प्रावधानहरू पालन गर्न सक्‍नेहरूसँग मात्रै सत्यता हुन्छ भन्‍ने विश्‍वास गर्छन्। तेरा शब्द र व्यवहारहरू सत्यता सिद्धान्तहरूसँग जसरी मिले पनि, ती कुरा त्यस्ता मानिसहरूका धारणा र कल्पनाहरूको विरुद्धमा गएसम्म र तिनीहरूले पहिचान गर्ने प्रावधानहरूसँग बाझिएसम्म, तिनीहरूले हृदयमा तँलाई आलोचना र निन्दा गर्नेछन्। तिनीहरूले यो कुरा ठूलो स्वरले नभने पनि, तिनीहरूले तेरा विरुद्धमा धारणा वा पूर्वाग्रहहरू विकास गर्नेछन्। कमजोर क्षमता भएका यी मानिसहरूले, चाहे जति धेरै प्रवचन सुने पनि वा तिनीहरूसँग सत्यताका जुनसुकै पक्षहरूबारे सङ्गति गरिए पनि, सधैँ सबै कुरालाई एउटै अभिव्यक्ति, व्यवहारको शैली, वा प्रावधानमा झार्छन्, र तिनीहरूले यी अभिव्यक्ति, व्यवहारका तरिका, र प्रावधानहरूलाई ठूलो उत्साहको साथ पालना गर्छन्; तिनीहरूले तिनीहरू सत्यता अभ्यास गर्ने मानिसहरू हुन्, र तिनीहरू साँच्‍चै नै सत्यतामा समर्पित हुन्छन् र साँच्चै परमेश्‍वरको डर मान्छन् भन्‍ने समेत विश्‍वास गर्छन्। तिनीहरूले परमेश्‍वरलाई साँच्‍चै प्रेम गर्छन् र संसारमा कसैले पनि परमेश्‍वरलाई तिनीहरूले भन्दा बढी प्रेम गर्दैन भन्‍ने सोच्दै कहिलेकहीँ तिनीहरू आँसु झर्ने गरी उत्प्रेरित समेत हुन्छन्। वास्तवमा, तिनीहरूले पालना गर्ने कुरा बस एउटै प्रावधान वा काम गर्ने एउटै तरिका मात्रै हुन्छ। तिनीहरूले सत्यता प्राप्त गरेका छन् र परमेश्‍वरले तिनीहरूलाई सिद्ध तुल्याउनुभएको छ भन्‍ने विश्‍वास गर्दै यसरी आफ्नो अभ्यास अघि बढाउँछन् र अपरिवर्तनीय रूपमा यसमा अडिग रहन सक्छन्। मलाई भन, के यो समस्याजनक कुरा होइन र? (हो।)

के तिमीहरूले मानिसहरूले प्रावधानहरू प्रायजसो पालना गरिरहेका घटनाहरू देख्छौ? (देख्छौँ।) उदाहरणका लागि, तैँले खाना पकाउने व्यक्तिलाई मौसम झन् गर्मी हुँदै गइरहेको छ, त्यसकारण हरेक दिन उसले मानिसहरूको भोक जगाउनका लागि ठन्डा गर्ने जडीबुटीको चिया वा चिसो पेय पदार्थ तयार गर्नुपर्छ, र खाना बनाउने क्रममा केही चिसा खानेकुराहरू—जसलाई पश्चिमी मानिसहरूले सलाद भन्छन्—दिनुपर्छ भनेर भन्छस्। कमजोर क्षमता भएको व्यक्तिले यो कुरालाई स्मृतिमा छाप्छ: जब मौसम अत्यन्तै गर्मी हुन्छ, तब मानिसहरूले चिसो खाना खानुपर्छ र चिसो पेय पदार्थ पिउनुपर्छ। उसले यो कुरा राम्ररी याद गर्छ र यसलाई लगनशीलताको साथ पालना गर्छ। तर, एक दिन, जब तापक्रम घट्छ, तब उसले मौसम चिसो छ कि छैन भन्‍ने कुरालाई बेवास्ता गर्छ र यसो सोच्छ, “अहिले गर्मी याम हो, त्यसकारण मैले चिसो खाना र चिसो पेय पदार्थहरू बनाउनुपर्छ। म तपाईंलाई पूर्ण रूपमा आनन्द दिन, तपाईंलाई पूर्ण रूपमा शीतल पार्नका लागि हरेक दिन ती बनाउनेछु। तापक्रम घट्छ कि घट्दैन मलाई मतलब छैन!” उसले चिसो खानेकुरा तयारी गर्ने मात्र होइन, नुडलहरू समेत, चिसो पानीमा पखाल्छ, अनि खानापछि चिसो पेय पदार्थ दिन्छन्, र केही बरफहरू समेत थपिदिन्छ। कतिपय मानिसहरू यो देखेपछि यसो भन्छन्: “आज अत्यन्तै चिसो छ। तिमीले कसरी अझै पनि चिसो खाना बनाउन सक्यौ? अनि तिमीले चिसो पेय पदार्थहरूमा बरफ समेत हाल्यौ—के तिमीले हामीलाई चिसोले मार्ने प्रयास गरिरहेका छौ?” खाना पकाउने व्यक्तिलाई चोट पुग्छ र उसले भन्छ, “के म साँच्‍चै यति दुर्भावपूर्ण छु? गर्मी याममा साह्रै गर्मी हुन्छ—के मैले सबैलाई शीतल होस् भनेर र अझै धेरै खाना रुचोस् भनेर सहयोग गर्नका लागि मात्रै यसो गरिरहेको छैनँ र? के यो सिद्धान्तहरू पछ्याउनु र सबैलाई ख्याल गर्नु होइन र? म कसरी गलत भएँ? अनि अहिले मैले तिमीहरूलाई चिसोले मार्ने प्रयास गरिरहेको छु भनेर भन्दैछौ—के ममा साँच्‍चै नै सदाचारको त्यस्तो कमी छ र? के मेरो मानवता साँच्‍चै त्यति कमजोर छ? तिमीहरू सबैले मलाई साह्रै बेवास्ता गर्छौ!” यसरी खाना बनाउँदा, के उसले सिद्धान्तहरू पालना गरिरहेको हुन्छ? यहाँ सिद्धान्त के हो? मौसम र तापक्रम अनुसार खाना र पेय पदार्थ समायोजन गर्नु हो। गर्मीमा मौसम तातो हुँदा, मानिसहरूको भोक जगाउन सक्‍ने तुलनात्मक रूपमा चिसो खानेकुरा वा पेय पदार्थहरू खानु—यो सिद्धान्त हो, होइन र? यो सिद्धान्त हो। तर अहिले, तापक्रम अचानक घटेको हुनाले, यो सिद्धान्तलाई कसरी लागू गर्नुपर्छ? (जब तापक्रम अचानक घट्छ, तब खाना पकाउने व्यक्ति उप्रान्त पहिले सल्लाह दिइएको जस्तै चिसो खानेकुरा वा सलाद तयार गर्नमा लागिरहनु हुँदैन, तर उसले मौसमअनुसार यसलाई समायोजन गर्नुपर्छ, बरु तातो खाना बनाउनुपर्छ। उसले प्रावधानहरू पालना गरिरहन मिल्दैन।) ठीक भन्यौ। गर्मीमा कहिलेकहीँ मौसम चिसो हुँदा, तँ गर्मीमा चिसो खाना र चिसो पेय पदार्थ बनाउने कार्यमा लागिरहनु हुँदैन—तैँले यो प्रावधान पालना गरिरहन मिल्दैन। जब तापक्रम अचानक घट्छ, तब मानिसहरूले उपभोग गर्ने खाना र पेय पदार्थ पनि तुरुन्तै परिवर्तन हुनुपर्छ। उप्रान्त चिसो खाना र चिसो पेय पदार्थहरू बनाउनु हुँदैन, र बरफहरू त निश्चय नै थप्नु हुँदैन। बरु, तैँले तातो खाना पकाउनुपर्छ, केही तातो नुडल बनाउनुपर्छ, तापक्रम र मौसम अनुसार खाना र पेय पदार्थहरू समायोजन गर्नुपर्छ। सिद्धान्त यही हो। तर कमजोर क्षमता भएको व्यक्ति, गर्मी याम भएसम्म, तापक्रम वा मौसमको अवस्था जेसुकै भए पनि, चिसो पेय पदार्थ र चिसो खानाहरू बनाउने कार्यमा लागिरहन्छ—यहाँ समस्या के हो? (प्रावधानहरू पालना गर्नु।) यो प्रावधानहरू पालना गर्नु, परिस्थिति अनुसार लचकताको साथ सिद्धान्तहरू लागू गर्न नसक्‍नु हो। कमजोर क्षमता भएका मानिसहरूले काम गर्ने तरिकाका हिसाबमा तिनीहरूका प्रकटीकरणहरू यिनै हुन्—तिनीहरूले एउटा अभिव्यक्ति याद गर्छन् र यसलाई पालना गर्नुपर्ने प्रावधानका रूपमा लिन्छन्, र वातावरण, मानिस, घटना, र कामकुराहरू चाहे जसरी परिवर्तन भए पनि, तिनीहरूले मामलाहरू सम्हाल्न लचकदार ढङ्गले सिद्धान्तहरू लागू गर्न सक्दैनन्। वास्तवमा, खाने-पिउने सम्बन्धी सिद्धान्तहरू स्थापित गरेर हासिल गर्नुपर्ने नतिजा भनेको मानिसहरूले आफ्नो शरीरलाई सहज महसुस गराउने तरिकाले खान्छन् भन्‍ने कुरालाई सुनिश्‍चित गर्नु हो। त्यस्ता सिद्धान्तहरू पटक्‍कै प्रावधानहरू होइनन्। तैपनि, तापक्रम वा मौसमलाई ख्याल नगरी, तँलाई खान सहज लाग्छ कि लाग्दैन भन्‍ने कुरालाई वास्ता नगरी, प्रावधानहरू पालना गर्नेहरू गर्मी याम भएसम्म चिसो खाना र चिसो पेय पदार्थ बनाउने कार्यमा लागिरहन्छन्—प्रावधानहरू पालना गर्नु भनेको यही हो। सिद्धान्तहरू अनुसार अभ्यास गर्नु भनेको गरिने सबै कुरा अन्तिम असल नतिजा हासिल गर्नमा केन्द्रित भएर गर्नु हो। तर, प्रावधानहरू पालना गर्दा, नतिजालाई बेवास्ता गरिन्छ र औपचारिकता र व्यवहार गर्ने तरिकामा मात्रै केन्द्रित भइन्छ। कमजोर क्षमता भएका मानिसहरूले समस्याहरूलाई ठ्याक्कै यसरी नै सम्हाल्छन्—जस्तोसुकै परिस्थितिहरू देखा परे पनि, तिनीहरूले तिनलाई सम्हाल्न एउटै शैली प्रयोग गर्छन्।

कमजोर क्षमता भएका मानिसहरूले आफ्नो बाटोमा आउने कुनै पनि कुरालाई छर्लङ्ग देख्‍न सक्दैनन्। परमेश्‍वरका वचनहरू पढ्दा वा प्रवचनहरू सुन्दा पनि, तिनीहरूको बुझाइमा केही विकृति हुन्छ र त्यसमा अपरिहार्य रूपमा विचलनहरू समावेश हुन्छन्। तिनीहरूले एउटा प्रावधान, व्यवहारको तरिका, वा विधिवत् कार्य पालना गरिरहेका हुन्छन्, जुन सत्यता सिद्धान्तहरूभन्दा पूर्ण रूपमा फरक हुन्छ, र परिणाम स्वरूप धेरै विकृत कुराहरू देखा पर्छन्। कुनै पनि मामलाका सन्दर्भमा, कमजोर क्षमता भएका मानिसहरूको बुझाइमा सधैँ अलिक विकृत प्रकृति हुन्छ भनेर भन्‍न सकिन्छ। सरल र सजिलै व्यवस्थापन गर्न सकिने कामकुराहरूमा तिनीहरू विकृति नदेखाई आज्ञापालन र समर्पणता हासिल गर्न सक्लान्, तर सिद्धान्त-आधारित मामलाहरू वा तुलनात्मक रूपमा जटिल समस्याहरूका हकमा, तिनीहरूले सत्यता सिद्धान्तहरू बोध गर्न सक्दैनन्, र प्रावधानहरू पालना गर्न मात्रै जान्दछन्। बुझ्यौ? (बुझ्यौँ।) कमजोर क्षमता भएका मानिसहरूमा सत्यता बुझ्ने क्षमताको पूर्ण कमी हुन्छ र तिनीहरूलाई प्रावधानहरू पालना गर्न मात्रै आउँछ। त्यस्ता मानिसहरू निकै समस्याजनक पनि हुन्छन्। तिनीहरू प्रावधानहरू पालना गर्न अत्यन्तै उत्साहित र सङ्कल्परत हुन्छन्। यदि तैँले तिनीहरूसँग सङ्गति गरेर “तिमीले जे गरिरहेका छौ, त्यो प्रावधानहरू पालना गर्नु हो, सत्यता सिद्धान्तहरू पालना गर्नु होइन” भनेर भनिस् भने, तिनीहरू यो कुरा स्वीकार गर्न सक्दैनन्। तिनीहरूलाई यस्तो लाग्छ: “मैले दृढतापूर्वक सिद्धान्तहरू पालना गरिरहेको छु र म अरूसँग सम्झौता गर्न सक्दिनँ! अरूले सिद्धान्तहरू पालना गर्दैनन् र यसका लागि निन्दित हुन्छन्, तर जब म तिनलाई पालना गर्छु, म पनि निन्दित हुन्छु। यो अन्यायपूर्ण कुरा हो!” तिनीहरू कति जिद्दी हुन्छन् हेर् त, तैँले तिनीहरूलाई मनाउन नै सक्दैनस्। के तिमीहरूले त्यस्ता मानिसहरू सामना गरेका छौ? (गरेका छौँ।) उदाहरणका लागि, म कतिपय मानिसहरूलाई यसो भन्छु, “यदि तँ नृत्य सिक्न चाहन्छस् भने, तैँले काममा व्यस्तता नभएको बेला हरेक दिन दुई घण्टा तालिम लिनका लागि छुट्याउन सक्छस्। यदि तैँले केही समयसम्म निरन्तरता दिइस् भने, सिक्‍नेछस्।” तिनीहरूलाई “हरेक दिन दुई घण्टा निरन्तर तालिम लिनु” भन्‍ने वाक्यांश याद हुन्छ र त्यसो गर्नु भनेको सत्यता अभ्यास गर्नु र सिद्धान्तहरूमा लागिरहनु हो भन्‍ने तिनीहरू विश्‍वास गर्छन्। त्यसपछि, तिनीहरूले पूरा गरिरहेका कर्तव्यमा जति नै व्यस्तता भए पनि, तिनीहरू अझै पनि हरेक दिन दुई घण्टा नृत्यको तालिम लिनमा अडिग रहन्छन्। बिहानदेखि साँझसम्म मण्डलीको काममा अत्यन्तै व्यस्तता हुने र तिनीहरूसँग मूलतः दिनको दुई घण्टा बाँकी नहुने समयावधिमा पनि, तिनीहरू दुई घण्टासम्म नृत्यको तालिम लिने जिद कस्छन्। जब अरूले तिनीहरूलाई यसले मण्डलीको काममा ढिलाइ हुन सक्छ भनेर सम्झाउँछन्, तब तिनीहरू सुन्न मान्दैनन् र भन्छन्, “परमेश्‍वरले मलाई हरेक दिन दुई घण्टासम्म नृत्यमा तालिम लिन निर्देशन दिनुभएको छ। मैले यो गर्नु नै पर्छ। यदि मैले यसो गरिनँ भने, यसको अर्थ म अनाज्ञाकारी छु र ममा कुनै समर्पणता छैन भन्‍ने हुन्छ।” यदि तैँले तिनीहरूलाई यसो नगर्नू भनेर भनिस् भने, तिनीहरू अनिच्छुक हुन्छन्। तिनीहरूले कामका आवश्यकताहरू वा वातावरणका आवश्यकताहरूका आधारमा लचकताको साथ कामकुरा सम्हाल्न वा मेरा वचनहरू लागू गर्न सक्दैनन्। तिनीहरूले किन दुई घण्टा तालिम लिनुपर्छ, दुई घण्टा तालिम लिनुको महत्त्व के हो, वा यसले के नतिजा हासिल गर्ने उद्देश्य राख्छ भन्‍ने कुरा बुझ्दैनन्। तिनीहरू यी कुराहरू बुझ्दैनन् र यसबारे अस्पष्ट हुन्छन्। तिनीहरूका लागि, सत्यता अभ्यास गर्नु भनेको एउटै अभिव्यक्ति, प्रावधान, वा औपचारिकता पालना गर्नु मात्रै हो—तिनीहरूका दृष्टिकोणमा, त्यो सत्यता अभ्यास गर्नु हो। कुनै नतिजा हासिल भए वा नभए पनि अथवा नतिजा जेसुकै भए पनि, तिनीहरू जिद्दी भएर एउटै पथमा लागिरहन्छन्, नाकै भाँचिए पनि अड्डी छाड्दैनन्। तिनीहरूले आफ्नो अभ्यासमा बाटो बिराए पनि, तिनीहरूले निरन्तर त्यसरी नै काम गरिरहनेछन्। तिनीहरूले वाहियात व्यवहार गरिरहेका छन् भनेर भन्दा पनि, तिनीहरू अझै पनि त्यसो गर्न जिद्दी गर्छन्। के त्यस्ता मानिसहरू अत्यन्तै समस्याजनक हुँदैनन् र? तिनीहरूसँग चाहे जसले सङ्गति गरे पनि, काम गर्दैन। तैँले श्रमसाध्य रूपमा कुराहरू स्पष्ट रूपमा व्याख्या गरेपछि, तिनीहरूले आज यो मामला बुझ्न सक्लान्, तर भोलि तिनीहरूले अर्को मामलामा प्रावधानहरू पालना गर्नेछन्, अटुट रूपमा प्रावधानहरू पालना गर्नेछन्, र तैँले तिनीहरूलाई निरन्तर सच्याउनुपर्ने हुन्छ। तिनीहरू कि त बायाँ कि त दायाँतिर भड्किन्छन्, र तिनीहरूले यो वा त्यो मामलामा बाटो बिराइरहेका हुन्छन्—तिनीहरूले निरन्तर अटुट रूपमा बाटो बिराइरहन्छन्। तिनीहरूलाई हेर्दा तँ बेचैन हुन्छस्, तर तैँले जति नै प्रयास गरे पनि तिनीहरूलाई सच्याउन सक्दैनस्। किन? किनभने तिनीहरूको क्षमता अत्यन्तै कमजोर हुन्छ। तिनीहरूले सकारात्मक र नकारात्मक कुराहरू, सही र गलत, ठीक र बेठीक, सत्यता र प्रावधानहरू बीचमा कहिल्यै भिन्‍नता छुट्याउन सक्दैनन्। तिनीहरूसँग यी कुराहरूलाई छुट्याउने कुनै मानका हुँदैन, तिनलाई छुट्याउने कुनै क्षमता हुँदैन, र तिनीहरूले तिनलाई बस छुट्याउन नै सक्दैनन्। त्यसकारण, कमजोर क्षमता भएका मानिसहरू प्रावधान-आधारित काम र घरका कामहरू, वा सत्यता सिद्धान्तहरूसँग असम्बन्धित एकपक्षीय काम मात्रै गर्न सक्छन्, जस्तै हरेक दिन नियमित समयतालिका पछ्याउनु, निश्‍चित समयमा एउटा काम गर्नु र अर्को निर्धारित समयमा अर्को काम गर्नु—अर्थात्, तिनीहरू काम राम्ररी गर्नका लागि तालिका पालना गर्दा, औपचारिकता कायम राख्दा, र काम गर्ने तरिकालाई पछ्याउँदा नै पर्याप्त हुने सरल कार्यहरू मात्रै सम्हाल्न सक्छन्। तर तिनीहरूले अलिक बढी जटिल काम सम्हाल्न सक्दैनन्। तिनीहरूबाट सत्यता सिद्धान्तहरू अनुसार काम गर्नुपर्छ र निश्‍चित नतिजाहरू हासिल गर्नुपर्छ भन्‍ने माग गरिएपछि, तिनीहरू यो कुरा हासिल गर्न सक्दैनन्। यदि तैँले तिनीहरूलाई सत्यता सिद्धान्तहरू लचकदार ढङ्गले लागू गर्न, उपयुक्त रूपमा विभिन्‍न समस्याहरू सम्हाल्न, र वातावरण अनुसार आफूलाई अनुकूल बनाउन माग गर्ने काम दिइस् भने, तिनीहरू अन्योलमा पर्छन् र तिनीहरूले यो काम पूरा गर्न सक्दैनन्। तिनीहरूलाई सहयोग गर्न र निर्देशन दिन कोही हुनु नै पर्छ; तैँले तिनीहरूले स्वतन्त्र रूपमा काम राम्ररी गर्छन् भनेर अपेक्षा गर्न सक्दैनस्। त्यस्ता मानिसहरूलाई कसरी व्यवहार गर्नुपर्छ? तिनीहरू हर दिन आफ्नो कर्तव्य पूरा गर्नमा अडिग रहन सक्‍ने भए पनि, अनपेक्षित परिस्थितिहरू सामना गर्दा, तिनीहरूलाई कसरी प्रतिक्रिया दिने भनी थाहा हुँदैन र तिनीहरूले आफ्नो कर्तव्य पूरा गर्न समेत छोड्न सक्छन्। त्यस्ता मानिसहरूका लागि, तिनीहरूको काम बारे बारम्बार सोधपुछ गर्नु र निरीक्षण गर्नु आवश्यक हुन्छ, र यो सोध्नुपर्छ, “यो अवधिमा, के मण्डलीको काममा कुनै अवरोध वा बाधाहरू आएका छन्? के तिमीलाई सम्हाल्‍न नआएका कुनै जटिल समस्याहरू छन्?” यसबारे विचार गरेपछि, तिनीहरू भन्छन्, “यो अवधिमा सबै कुरा ठीकठाक रहेको छ। सबैले आ-आफ्नो कर्तव्य पूरा गरिरहेका छन् र सामान्य रूपमा भेला भएर परमेश्‍वरका वचनहरू खान-पिउन सक्छन्। कसैले पनि अवरोध वा बाधा दिएको छैन, र अरूलाई बहकाउन कसैले भ्रमहरू फैलाएको मैले सुनेको छैनँ।” तिनीहरूले कुनै समस्याहरू पहिचान गर्न सक्दैनन् र के रिपोर्ट गर्ने भन्‍ने तिनीहरूलाई थाहा हुँदैन, न त तिनीहरूले प्रश्‍नहरू उठाउन समेत सक्छन्। त्यसकारण, तैँले तिनीहरूबाट, वास्तविक जीवनमा वा आफ्नो कर्तव्य पूरा गर्दा देखा पर्ने समस्याहरू आफै सम्हाल्छन् वा समाधान गर्छन् भन्ने अपेक्षा गर्न सक्दैनस्। न त तैँले तिनीहरूबाट, कुनै कुरा कसरी सम्हाल्ने भन्‍ने थाहा नभएको बेला आफूभन्दा माथि रहेका मानिसहरूबाट खोजी गर्छन् वा तिनीहरूलाई प्रश्‍नहरू सोध्छन् भन्‍ने नै अपेक्षा गर्न सक्छस्। तिनीहरूको क्षमता अपर्याप्त भएकोले तिनीहरूले यीमध्ये कुनै पनि कुरा हासिल गर्न सक्दैनन्। यदि त्यस्ता मानिसहरूले आफूभन्दा माथिका मानिसहरूलाई समस्याहरूका बारेमा रिपोर्ट गरेनन् भने, अरूले तिनीहरूसँग कुनै समस्या छैन भन्‍ने सोच्न सक्छन्। तर, यो कुरा साँचो होइन। तिनीहरू साधारण समस्याहरूलाई समेत पहिचान गर्न सक्दैनन्, र तिनीहरूका अगाडि समस्याहरू थुप्रिँदा पनि, तिनीहरू तिनलाई समस्याहरूका रूपमा लिँदैनन्। र त्यसकारण, तिनीहरू समस्याहरू पनि समाधान गर्दैनन्। तिनीहरूको शिर, दुई आँखा र दुई कान हुन्छ; तिनीहरू देख्‍न, सुन्‍न, र बोल्न सक्छन्, र तैपनि तिनीहरू समस्याहरू पहिचान गर्न वा समाधान गर्न सक्दैनन्। तिनीहरूमा क्षमता र समस्याहरू पहिचान गर्ने र सम्हाल्ने क्षमताको पूर्ण कमी हुने हुनाले, तिनीहरूको रूप जति नै चलाख देखिए पनि, यसको कुनै काम हुँदैन। तिनीहरूले आफूले देखेको वा सुनेको कुरालाई मनमा लिएर मन्थन गर्न र यी समस्याहरू हुन् कि होइनन् वा तिनलाई कसरी सम्हाल्नुपर्छ भनेर पत्ता लगाउनका लागि यसबारेमा विचार गर्न सक्दैनन्। यदि तिनीहरूले सत्यता सिद्धान्तहरूसँग सम्बन्धित समस्याहरूलाई सम्हाल्न नसकेमा, ती कुराहरूबारे आफूभन्दा माथि रहेका मानिसहरूलाई रिपोर्ट पनि गर्नेछैनन्। तिनीहरू यीमध्ये कुनै पनि कुरा गर्न पूर्ण रूपमा असमर्थ हुन्छन्। के यसले तिनीहरूको क्षमता कमजोर छ भन्‍ने देखाउँदैन र? के यी कमजोर क्षमता भएका मानिसहरूका प्रकटीकरणहरू होइनन् र? (हुन्।) यदि तैँले कमजोर क्षमता भएको व्यक्तिलाई, “के यो अवधिमा काममा कुनै समस्याहरू आएका छन्? के तिमीले सिद्धान्तहरू नबुझेका कुनै क्षेत्रहरू छन्?” भनेर सोधिस् भने तिनीहरूले जवाफ दिन्छन्, “कुनै समस्या छैनन्; सबै जना व्यस्त रहेका छन्, र सबै कुरा निकै राम्ररी अघि बढिरहेको छ!” तिनीहरूका लागि, सबै कुरा ठीकै हुन्छ। अगुवा वा कामदारका रूपमा, यदि तिनीहरूले सबै कुरा ठीक छ भनेर भन्दा तैँले बस तीहरूलाई विश्‍वास गरिस् भने, तँ अत्यन्तै मूर्ख होस् र तँ तिनीहरू जस्तै कमजोर क्षमता भएको व्यक्ति होस्। असल क्षमता भएका मानिसहरूलाई समस्याहरूबारे कसरी सिक्‍ने भन्‍ने मात्रै थाहा हुँदैन तर तिनीहरूले ती समस्याहरूलाई आफै पहिचान गर्न सक्नुपर्छ। तिनीहरू समस्याहरूलाई लक्षित गरेर कुराकानीहरूमा संलग्‍न हुन सक्छन्, र तिनीहरूले कुरा गर्दै जाँदा, समस्याहरू स्वाभाविक रूपमा आफै देखा पर्छन्। जब तैँले समस्या पत्ता लगाउँछस् र कमजोर क्षमता भएको व्यक्तिलाई उसले त्यो कसरी सम्हाल्यो भनेर सोध्छस्, तब उसले प्रतिक्रिया दिन्छ, “कुन समस्या? मैले कसरी यो कुरा याद गरिनँ?” कमजोर क्षमता भएका मानिसहरूले समस्याहरू पहिचान गर्न सक्दैनन्, त्यसकारण काम गर्दा, तँ समस्याहरूका बारेमा सिक्न र तिनलाई पहिचान गर्न सिपालु हुनुपर्छ, समस्याहरूलाई हातमा लिनुपर्छ र छोड्नु हुँदैन, त्यसपछि तिनलाई सम्हाल्न र समाधान गर्न सहयोग गर्नुपर्छ। समस्याहरूलाई पहिचान गर्नका लागि कमजोर क्षमता भएका मानिसहरूसँग कसरी कुराकानी गर्ने, तिनीहरूलाई प्रश्नहरू कसरी सोध्‍ने र कुराकानी गर्दै सोधपुछ कसरी गर्ने भन्‍ने कुरा तँलाई थाहा हुनुपर्छ। तैँले कुराकानी गर्दै जाँदा, तिनीहरूले अनजानमा समस्याहरू आफै उठाउनेछन्। यसरी कुरा नगरी, यी समस्याहरू पहिचान गर्न असम्भव हुनेथियो। तैँले तिनीहरूसँग यसरी कुराकानी गर्ने हुनाले, तिनीहरू प्रोत्साहित हुन्छन् र तिनीहरूले अचानक यी समस्याहरू पहिचान गर्छन्। यदि तैँले परिस्थितिबारे सिक्न यो शैली प्रयोग गरिनस् भने, तिनीहरू आफूले देख्ने यी कुराहरूलाई समस्याका रूपमा देख्‍नेछैनन्। त्यसकारण, जब कुराकानीका अवधिमा समस्याहरू पत्ता लगाइन्छ, तब तिनलाई अलि-अलि गर्दै स्पष्ट पार्नुपर्छ, मञ्जन निचोरेर निकालिए जस्तै। सबै समस्याहरू समाधान भएपछि मात्रै तिनीहरूलाई अलिक लाज लाग्नेछ। के यसले तिनीहरूको क्षमता कमजोर छ भन्‍ने देखाउँदैन र? (देखाउँछ।) कमजोर क्षमता भएका मानिसहरूका प्रकटीकरणहरू यिनै हुन्: समस्याहरू हुँदा पनि, तिनीहरू तिनलाई पहिचान गर्न सक्दैनन्, र तिनीहरूले समस्याहरूलाई पहिचान गर्न नसक्‍ने हुनाले, तिनलाई कहिल्यै उठाउन वा समाधान गर्न सक्दैनन्। मलाई भन्, यदि तिनीहरू समस्याहरू पहिचान गर्न सक्दैनन् भने, के तिनीहरू आफ्नो काम राम्ररी गर्न सक्छन्? के तिनीहरूले प्रावधानहरू पालना गरेर आफ्नो काम राम्ररी गर्न सक्छन्? (सक्दैनन्।) बिलकुलै सक्दैनन्। यो कमजोर क्षमता हुनुको एउटा प्रकटीकरण हो। यदि तैँले तिनीहरूको क्षमता कमजोर छ भनेर भनिस् भने, तिनीहरू यस्तो समेत सोच्छन्, “मेरो क्षमता उत्कृष्ट छ! परमेश्‍वरले कुनै कुराबारे बोल्‍नुभएपछि, म तुरुन्तै एउटा व्यवहार गर्ने तरिका वा प्रावधान बुझ्छु, र यसलाई जीवनभरि पालना गर्न सक्छु। देख्यौ? के मेरो क्षमता असल छैन र? तिमीहरू सबैजना मुख्य बुँदाहरू बुझ्न असफल हुन्छौ, तर म त बुझ्न सक्छु। उदाहरणका लागि, मलाई गर्मी याममा मौसम तातो हुन्छ र हामीले चिसो खाना खानुपर्छ भनेर भनिएको थियो। त्यसकारण, म चिसो खाना बनाइरहन्छु र चिसो पेय पदार्थहरू दिइरहन्छु—म परमेश्‍वरले भन्‍नुभएका कुराहरू पालना गर्न सक्छु। हेर त, तिमीहरू कसैले पनि यसलाई पालना गर्न सक्दैनौ, र तिमीहरू सधैँ सिद्धान्तहरूबारे कुरा गरिरहेका हुन्छौ। के सिद्धान्तहरू त प्रावधानहरू मात्रै होइनन् र? यदि तिमीले प्रावधानहरू पालना गऱ्यौ भने, के त्यो सिद्धान्तहरू पालना गर्नु होइन र?” तिनीहरू आफ्नो क्षमता असल छ भन्‍ने समेत सोच्छन्, र तिनीहरूले समस्याका मुख्य बुँदाहरू बुझ्न सक्छन्, र लामो प्रवचनबाट, तिनीहरूले पछ्याउनुपर्छ भन्‍ने ठानेको एउटा अभिव्यक्ति, व्यवहारको शैली, प्रावधान, वा एउटा वाक्यांश वा शब्द समेत चुन्न सक्छन् भन्‍ने विश्‍वास गर्छन्। मलाई भन्, के यो समस्याजनक कुरा होइन र? त्यस्ता मानिसहरू निकै धेरै छन्। जब तैँले सत्यताका विभिन्‍न विवरणहरूका बारेमा सङ्गति गर्छस्, तब तिनीहरूले बुझ्न सक्दैनन् र यसो समेत भन्छन्, “कस्तो झमेला! तिमी बोलेको-बोलै गर्छौ। के यो त ती शब्दहरू नबोल्नु वा त्यस्तो कुरा नगर्नु भन्‍ने मात्रै होइन र? त्यो एउटा अभिव्यक्ति पालना गर्, त्यत्ति त हो नि—यो एउटा अभिव्यक्तिको कुरा मात्रै हो। किन यसलाई यति झिजोलाग्दो बनाउनु? तिमी विभिन्‍न प्रकारका मानिसहरूको स्थिति, वातावरण, र मानवतालाई समेत छुट्याउँछौ, र विकृत र विशुद्ध बुझाइका बीचमा भिन्‍नता छुट्याउँछौ। के साँच्‍चै नै यति धेरै विवरणहरू समावेश हुन्छन् त? किन यति साह्रो तोकेर नै भन्‍ने? तिमी कति झर्को लाग्दो छौ!” तिनीहरूले अरूलाई समेत निन्दा गर्छन्। कमजोर क्षमता भएका मानिसहरूका प्रकटीकरणहरू यिनै हुन्।

कमजोर क्षमता भएका मानिसहरूका विशेषताहरू के-के हुन्? तिनीहरू सत्यता सिद्धान्तहरू बुझ्दैनन्; सत्यता सिद्धान्तहरूको जुनसुकै पक्ष भए पनि, तिनीहरू त्यसलाई एक प्रकारको प्रावधान वा सूत्रका रूपमा लिन्छन्, त्यसपछि अथक जोसको साथ त्यसलाई पछ्याउँछन्। तिनीहरू धेरै धर्मसिद्धान्तहरू बोल्न सक्छन् र त्यसकारण आफूले सत्यता सिद्धान्तहरू बुझ्छु भन्‍ने सोच्छन्, तर वास्तवमा, तिनीहरूले सत्यता पटक्‍कै बुझ्दैनन्। यदि तैँले कमजोर क्षमता भएका यी मानिसहरूलाई काम गर्ने अगुवा र कामदारहरूका लागि रहेका केही सिद्धान्तहरू व्याख्या गरिदिइस्, तिनीहरूलाई यी सिद्धान्तहरूको बुझाइका आधारमा काम गर्न र विभिन्‍न समस्याहरू सम्हाल्न आग्रह गरिस् भने, तिनीहरूले ती कुराहरूलाई पटक्‍कै लागू गर्न सक्‍नेछैनन्। तिनीहरू यी सत्यता सिद्धान्तहरू बुझ्दैनन्, न त काम गर्दा यी सत्यता सिद्धान्तहरू लागू नै गर्न सक्छन्। जब तिनीहरू काम गर्न जान्छन्, तब यो पूर्ण रूपमा प्रावधानहरू पालना गर्नु, प्रक्रियाहरू पालना गर्नु, र यान्त्रिक रूपमा मान्यताहरू लागू गर्नु हुन्छ। कतिपय मानिसहरू सत्यता सिद्धान्तहरू पालना गर्न चाहन्छन्, तर तिनीहरूको क्षमता कमजोर भएकोले र तिनीहरूले सत्यताको बुझाइ प्राप्त गर्न नसक्‍ने हुनाले, तिनीहरू सिद्धान्तहरू पालना गर्न सक्दैनन्। तिनीहरूले जुनसुकै काम गरे पनि, समस्याहरू सामना गर्दा, तिनीहरूलाई के गर्ने थाहा हुँदैन र व्याकुल समेत हुन्छन्—तिनीहरूले कुनै पनि काम राम्ररी गर्न सक्दैनन्। जब माथिल्लो स्तरका मानिसहरूले सिद्धान्तहरूबारे सङ्गति गर्छन्, तब तिनीहरूलाई ती सबै कुरा बुझेको, बोध गरेको, जानेको छु, र याद गरेको छु भन्‍ने लाग्छ। तर जब तिनीहरू वास्तविक जीवनमा समस्याहरू सामना गर्छन्, तब तिनीहरू अन्योलमा पर्छन्, किनभने तिनीहरूले बुझेका धर्मसिद्धान्त र प्रावधानहरूको कुनै काम हुँदैन, त्यसकारण तिनीहरू सोच्छन्: “अब म के गर्ने?” तिनीहरूलाई काम कहाँ सुरु गर्ने थाहा हुँदैन, काम गर्नका लागि कुन-कुन विधिहरू प्रयोग गर्ने थाहा हुँदैन, कामका प्रबन्धहरू कसरी लागू गर्ने थाहा हुँदैन, र मण्डलीको कामको सामान्य प्रगति प्रत्याभूति गर्नका लागि तत्कालै कुन-कुन समस्याहरू समाधान गर्नुपर्छ भन्‍ने कुरा तिनीहरूलाई थाहा हुनु त परको कुरा हो—तिनीहरूलाई यीमध्ये कुनै कुरा थाहा हुँदैन। नतिजा स्वरूप, तिनीहरूले चाहे जति लामो समयसम्म काम गरे पनि, कुनै नतिजाहरू निस्किँदैनन्, र कामका प्रबन्धहरू कार्यान्वयन गर्न सकिँदैन। तिनीहरू मण्डली जीवनलाई कसरी असल बनाउने भन्‍ने समस्या समेत समाधान गर्न सक्दैनन्। तिनीहरू सबैभन्दा आधारभूत काम समेत कार्यान्वयन गर्न सक्दैनन् र यसलाई कसरी कार्यान्वयन गर्ने भन्‍ने तिनीहरूलाई थाहा हुँदैन। तिनीहरू मानिसहरूलाई धर्मसिद्धान्तहरू बताउन र प्रावधानहरू पालना गर्न आग्रह गर्न मात्रै सक्छन्। कामका प्रबन्धहरू कार्यान्वयन गर्ने र मण्डलीको ठोस काम गर्ने कुरा आउँदा, तिनीहरू अन्योलमा पर्छन् र यो काम गर्न सक्दैनन्। तिनीहरू मनमनै यसो सोच्छन्, “यी कामका प्रबन्धहरू कसरी कार्यान्वयन गर्नुपर्छ? कुन-कुन प्रावधानहरू पालना गर्नुपर्छ?” तिनीहरूले यी कुराहरूलाई स्पष्ट रूपमा देख्‍न सक्दैनन्। तर तिनीहरूसँग अझै पनि अन्तिम उपाय हुन्छ: तिनीहरूले धेरै भेलाहरू आयोजना गरेसम्म, समस्याहरू समाधान गर्न सकिन्छ भन्‍ने तिनीहरू विश्‍वास गर्छन्। त्यसकारण, काम गर्ने तिनीहरूको तरिका भनेको अथक रूपमा भेलाहरू आयोजना गर्नु र अथक रूपमा प्रवचन दिनु हो। जब तिनीहरूको प्रचारले सबैलाई जोस्याउँछ र उत्साहित तुल्याउँछ, तब तिनीहरूले समस्याहरू सबै समाधान भएका छन् र अरू समस्याहरू छैनन्, र सबै जना उत्साहित भएसम्म, सबै काम उचित रूपमा पूरा हुन्छ भन्‍ने सोच्छन्। तर के हुन्छ भने, कैयौँ दिन भेला भएपछि, वास्तविक समस्याहरू समाधान नहुने मात्र होइन, र मानिसहरूले पूरा गर्ने कर्तव्यहरूले अझै पनि कुनै ननिकाल्ने मात्र होइन, तर मण्डलीको काममा पनि कुनै प्रगति हुँदैन। तैपनि तिनीहरूसँग अझै पनि प्रवचन दिने मुड हुन्छ। कमजोर क्षमता भएका मानिसहरूले चाहे जति लामो समय काम गरे पनि कुनै नतिजा हासिल गर्दैनन्, र तिनीहरूलाई जति धेरै समय दिइए पनि तिनीहरूले कामका प्रबन्धहरू कार्यान्वयन गर्न सक्दैनन्—तिनीहरूमा न त कार्यदक्षता हुन्छ न त प्रभावकारिता नै। कमजोर क्षमता भएका मानिसहरूका प्रकटीकरणहरू यिनै हुन्। कमजोर क्षमता भएका मानिसहरूका प्रकटीकरणहरू मैले भर्खरै व्याख्या गरे अनुसार हुन्छन्, क्षमता नै नभएका मानिसहरूका प्रकटीकरणहरूका बारेमा कुरा गरिरहनु पर्दैन। तिनीहरूले चाहे जति धेरै प्रवचन सुने पनि वा अरूले तिनीहरूसँग जति धेरै सत्यताबारे सङ्गति गरे पनि, तिनीहरूले सत्यता सिद्धान्तहरू बुझ्न सक्दैनन्, र पालना गर्नुपर्ने सबैभन्दा आधारभूत प्रावधानहरू समेत बुझ्न सक्दैनन्। जब कसैको क्षमता यो हदसम्म कमजोर हुन्छ, तब सत्यता सिद्धान्तहरू तिनीहरूको पहुँचभन्दा बाहिर हुन्छन्। अरूले तिनीहरूसँग सत्यताबारे सङ्गति गरे पनि, तिनीहरूले अभ्यासको मार्ग भेट्टाउन सक्दैनन्, र अभ्यास कसरी गर्ने भन्‍ने थाहा हुनुभन्दा पहिले तिनीहरूलाई कसैले निर्दिष्ट निर्देशन दिनुपर्छ। त्यस्ता मानिसहरू पशुहरूबाट पुनर्जन्म लिएका मानिसहरू झैँ हुन्छन्; तिनीहरूको मन सधैँ धमिलो र अस्पष्ट हुन्छ, र तिनीहरूले सिद्धान्तहरू के हुन् र प्रावधानहरू के हुन् भनेर कहिल्यै छुट्याउन सक्दैनन्। तिनीहरू हृदयमा यसो भन्छन्, “यी कुराहरू सुन्दा किन सधैँ मेरो टाउको दुख्छ र मलाई निद्रा लाग्छ?” अन्त्यमा, तिनीहरू यस्तो निष्कर्ष निकाल्छन्: “सत्यता सिद्धान्तहरू मेरो पहुँचभन्दा बाहिर मात्र छैनन्, तर म प्रावधानहरू समेत पालना गर्न सक्दिनँ, त्यसकारण भविष्यमा, मभित्र जति धेरै आगो छ त्यति नै धेरै आगो निकालेर जति सक्दो उज्यालो रूपमा चम्किनेछु, मेरो क्षमताले जति भ्याउँछ त्यति नै धेरै मेहनत गर्नेछु, र आफूले गर्न सक्‍ने काम मात्र गर्छु, र त्यो नै पर्याप्त हुन्छ।” यीमध्ये कतिले यसो भन्दै आफूलाई सान्त्वना समेत दिन्छन्, “मलाई प्रावधानहरू कसरी पालना गर्ने भन्‍ने थाहा छैन, न त म सत्यता सिद्धान्तहरू नै बुझ्छु, तर मसँग परमेश्‍वरलाई प्रेम गर्ने हृदय छ!” यदि तिनीहरूले परमेश्‍वरलाई साँच्चै प्रेम गर्न सक्थे भने, त्यो नराम्रो कुरा हुनेथिएन, तर यति कमजोर क्षमता भएकोले, तिनीहरू सत्यता समेत बुझ्दैनन्—के परमेश्‍वरप्रतिको तिनीहरूको प्रेम साँचो हुन सक्छ? कुनै क्षमता नभएका मानिसहरूमा सबै हिसाबमा बुझ्ने क्षमताको कमी हुन्छ र तिनीहरूसँग प्रावधानहरू पालना गर्ने क्षमता समेत हुँदैन। कमजोर क्षमता भएका कतिपय मानिसहरू, सत्यताको अभ्यास गर्दा, कम्तीमा पनि आंशिक रूपमा बुझेको सिद्धान्त, प्रावधान, वा सूत्रलाई पक्रन सक्छन्, र यसरी थोरै सत्यता अभ्यास गर्न सक्छन्। तर, क्षमता नभएका मानिसहरूले प्रावधान-आधारित कुराहरूलाई बुझ्न वा पालना गर्न समेत सक्दैनन्—यस्तो प्रकारको व्यक्ति झन् बढी दयनीय हुन्छ।

यदि हामीले यसरी सत्यता सिद्धान्तहरू प्रयोग गरेर मानिसहरूको क्षमता मूल्याङ्कन गर्‍यौँ भने, सम्बन्धित प्रकटीकरणहरू हामीले भर्खरै सङ्गति गरेका प्रकटीकरणहरू नै हुन्। त्यसकारण, यदि हामीले मानिसहरूको क्षमता मूल्याङ्कन गर्न तिनीहरूसँग आत्मिक बुझाइ छ कि छैन भन्‍ने तथ्यलाई प्रयोग गर्‍यौँ भने, हामीले यो कसरी गर्नुपर्छ? असल क्षमता भएका मानिसहरूमा निश्चित रूपमा नै आत्मिक बुझाइ हुन्छ, होइन र? (हो।) आत्मिक बुझाइ हुनुको अर्थ के हो भने तिनीहरूले सत्यता बुझ्न, सत्यता सिद्धान्तहरू बोध गर्न, र परमेश्‍वरमा विश्‍वास गर्ने प्रक्रियामा देखा पर्ने सत्यता सिद्धान्तहरूसँग सम्बन्धित विभिन्‍न समस्याहरूलाई सत्यता प्रयोग गरेर समाधान गर्न, साथै परमेश्‍वरको घरका विभिन्‍न आन्तरिक मामलाहरूलाई सम्हाल्न सत्यता प्रयोग गर्न सक्छन्। त्यसोभए बाहिरी संसारका विभिन्‍न मामलाहरू नि? असल क्षमता भएका मानिसहरूमा आत्मिक बुझाइ हुने हुनाले र तिनीहरूसँग विभिन्‍न मामलाहरू सम्हाल्ने सामर्थ्य हुने हुनाले, तिनीहरूले बाहिरी संसारका मामलाहरू सम्हाल्न तुलनात्मक रूपमा मानवता अनुरूप केही सिद्धान्तहरू वा सकारात्मक कुराहरूसँग नजिकका केही सिद्धान्तहरू पनि प्रयोग गर्न सक्छन्। सतही भिन्‍नताहरू भए पनि, विभिन्‍न कुराहरूका आधारभूत तत्त्वहरू एउटै हुन्छन्, र विभिन्‍न कुराहरू अन्तर्गतका सिद्धान्तहरू असल क्षमता भएका मानिसहरूले बोध गर्न सक्‍ने कुराहरू नै हुन्, त्यसकारण असल क्षमता भएका मानिसहरूमा आत्मिक बुझाइ हुन्छ भनेर सामान्यतया भन्‍न सकिन्छ। आत्मिक बुझाइ हुनुको अर्थ आत्मिक क्षेत्रसँग कुराकानी गर्न सक्नु होइन; बरु, यसको अर्थ व्यक्तिले विभिन्‍न कुराहरूका आधारभूत नियम र सिद्धान्तहरू बोध गर्न सक्छ भन्‍ने हुन्छ। यसलाई व्यक्त गर्ने सीधा, सरल, र स्पष्ट तरिका यही हो। बाहिरी संसारका आधारभूत नियमहरू र सत्यता समावेश गर्ने सिद्धान्तहरू बुझ्न सक्‍नु असल क्षमता भएका मानिसहरूको प्रकटीकरण हो। त्यसोभए, हामी औसत क्षमता भएका मानिसहरूमा आत्मिक बुझाइ छ कि छैन भन्‍ने आधारमा तिनीहरूको प्रकटीकरणलाई कसरी मापन गर्न सक्छौँ? औसत क्षमता भएका मानिसहरूमा आधा कुराका बारेमा आत्मिक बुझाइ हुन्छ तर अर्को आधा कुराका बारेमा हुँदैन, र तिनीहरूले कतिपय भागहरू बुझेका हुन्छन् जबकि अरू भागहरू बुझेका हुँदैनन्। तिनीहरूसँग आत्मिक बुझाइ भएका भागहरू तिनीहरूको क्षमताले भ्याउन सक्‍ने भागहरू हुन्। परमेश्‍वरमाथिको विश्‍वाससँग सम्बन्धित विभिन्‍न सत्यताहरूका बारेमा सङ्गति सुनेपछि, तिनीहरू ती कुरा बुझ्न सक्छन्, र कसैको निर्देशनविना पनि, तिनीहरूले तीभित्र बोध गरिनुपर्ने सिद्धान्तहरू पत्ता लगाउन सक्छन्। तिनीहरूसँग कुनै आत्मिक बुझाइ नभएका भागहरू तिनीहरूको क्षमताले भ्याउन नसक्‍ने भागहरू हुन्। अरूको मार्गदर्शन र निर्देशनविना, तिनीहरूसँग अभ्यासका कुनै सिद्धान्तहरू हुँदैनन्, तिनीहरूले आफ्नो कर्तव्य सामान्य रूपमा पूरा गर्न वा समस्याहरू समाधान गर्न सक्दैनन्, र काम कसरी गर्ने र समस्याहरू कसरी सम्हाल्ने भनेर जान्‍नका लागि तिनीहरूलाई मलजल, मार्गदर्शन, र निर्देशन चाहिन्छ—तिनीहरूमा कुनै आत्मिक बुझाइ नहुनुका प्रकटीकरणहरू यिनै हुन्। औसत क्षमता भएका मानिसहरूसँग आधारभूत रूपमा आत्मिक बुझाइ हुन्छ भनेर भन्‍न सकिन्छ, तर असल क्षमता भएका मानिसहरूको तुलनामा तिनीहरूको आत्मिक बुझाइको स्तरको कमी हुन्छ—तिनीहरू आधा मात्रै बुझ्छन्। यो कहाँकमी हुन्छ? तिनीहरूले सत्यता सिद्धान्तहरू बोध गर्ने हदमा कमी हुन्छ—तिनीहरूले स्वतन्त्र रूपमा कामका विभिन्न पक्षहरू पूरा गर्न सक्दैनन्। अब, यदि हामीले कमजोर क्षमता भएका मानिसहरूलाई तिनीहरूसँग आत्मिक बुझाइ छ कि छैन भनेर मूल्याङ्कन गर्‍यौँ भने, यो कसरी गर्नुपर्छ? के यो मूल्याङ्कन गर्न सजिलो छ? के कमजोर क्षमता भएका मानिसहरूसँग आत्मिक बुझाइ हुन्छ? (हुँदैन।) तैँले कमजोर क्षमता भएका मानिसहरूको प्रकटीकरणलाई हेरेर मात्रै पनि तिनीहरूसँग कुनै आत्मिक बुझाइ हुँदैन भनेर भन्न सक्छस्, किनभने तिनीहरू प्रावधानहरू मात्रै पालना गर्छन्। क्षमताविनाका मानिसहरूमा वास्तवमा मानव आत्मा हुँदैन, र मानव आत्मा नहुनुको अर्थ तिनीहरू पशुहरू जस्तै आत्मिक बुझाइविहीन हुन्छन् भन्‍ने हुन्छ। त्यस्ता मानिसहरूका हकमा, तिनीहरूसँग आत्मिक बुझाइ छ कि छैन भनेर मूल्याङ्कन गर्नु अनावश्यक हुन्छ। जब आत्माविनाको व्यक्तिले कुनै पनि मामलालाई हेर्छ वा विभिन्‍न मानिसहरूसँग व्यवहार गर्छ, तब उसले तिनीहरूलाई मूल्याङ्कन गर्न सक्दैन, र सकारात्मक वा नकारात्मक कुराहरूका बारेमा तिनीहरूसँग कुनै दृष्टिकोण हुँदैन। तिनीहरूसँग आफ्नै हितहरूको रक्षा गर्ने र घाटाबाट जोगिने केही हिसाब-किताबहरू मात्रै हुन्छन्। जब तँ कुनै दृष्टिकोण व्यक्त गर्छस्, तब यदि तिनीहरू तँसँग परिचित छन् र तँसँग असल क्षमता र विशुद्ध बुझाइ छ, र तँ सकारात्मक व्यक्ति होस् भन्‍ने तिनीहरूलाई थाहा छ भने, तिनीहरू तेरो दृष्टिकोणसँग सहमत हुन्छन्। तर यदि तिनीहरू तँसँग परिचित छैनन् भने, तिनीहरूले तँलाई हेयको दृष्टिले हेर्छन्। तेरो दृष्टिकोण जति नै सही भए पनि वा यो सत्यता सिद्धान्तहरूसँग जति नै मिल्ने भए पनि, तिनीहरू यसलाई स्वीकार गर्दैनन्। तिनीहरूलाई यो सही छ भन्‍ने थाहा हुँदैन, यो मानिसहरूले स्वीकार गर्नुपर्ने कुरा हो भन्‍ने थाहा हुँदैन, र यो असल दृष्टिकोण तिनीहरूका लागि कति फाइदाजनक हुन सक्छ वा यसले तिनीहरूलाई कति धेरै सहयोग प्रदान गर्न सक्छ भन्‍ने थाहा हुँदैन—तिनीहरूलाई यो सबै कुराका बारेमा थाहा हुँदैन। जबकि, जब कुनै नकारात्मक व्यक्तिले नकारात्मक दृष्टिकोण अघि सार्छ, तब यदि यो नकारात्मक व्यक्तिले प्रभुत्व जमाइरहेको छ र यो व्यक्ति तिनीहरूले आदर र सम्‍मान गर्ने व्यक्ति हो भने, नकारात्मक दृष्टिकोण स्विकारेपछि त्यसले तिनीलाई हानि गर्नेछ भन्‍ने थाहा पाए पनि तिनीहरूले त्यसलाई स्वीकार गर्छन्। तिनीहरू कस्ता प्रकारका व्यक्ति हुन्? (कुनै क्षमता नभएका व्यक्ति।) तिनीहरू कुनै क्षमता नभएका व्यक्ति हुन्, जसको अर्थ तिनीहरूसँग कामकुराहरू खुट्ट्याउने सामर्थ्यको कमी हुन्छ। तिनीहरूले जुनसुकै परिस्थिति सामना गरे पनि, त्यसलाई छर्लङ्ग देख्‍न सक्दैनन् र तिनीहरूले कायम राख्नुपर्ने कुनै पनि सिद्धान्तहरू तिनीहरूलाई थाहा हुँदैन; यस्ता प्रकारको व्यक्तिले खराब वा दुष्ट मानिसहरूलाई पछ्याउँदा खराब कार्यहरू गर्न सक्छन्, र तिनीहरूले असल मानिसहरूलाई पछ्याउँदा केही असल कुराहरू गर्न सक्छन्—तिनीहरूमा कामकुराहरू खुट्ट्याउने क्षमताको कमी हुन्छ। त्यसकारण म तिनीहरू आत्मा नभएका मृत व्यक्ति हुन् भनेर भन्छु। कमजोर क्षमता भएका मानिसहरू, असल क्षमता भएका मानिसहरू वा सकारात्मक व्यक्तिहरूसँगसँगै धेरै वर्ष बिताएपछि, तिनीहरूले सुनेको र देखेको कुराले प्रभावित हुन सक्छन्, र तिनीहरूले केही राम्रा कुराहरू सिक्न, केही राम्रा प्रावधानहरू पालना गर्न, र केही सकारात्मक भनाइ र व्यवहारका तरिकाहरू वा सकारात्मक विचार र दृष्टिकोणहरू पालना गर्न सक्छन्। तर, आत्माविनाका मृत मानिसहरूले सकारात्मक विचार र दृष्टिकोणहरू, व्यवहार गर्ने असल तरिका र प्रावधानहरू, असल विचारको शृङ्खला, वा दैनिक जीवनका केही सकारात्मक जीवनशैली र सकारात्मक आम ज्ञानहरू सिक्न वा पालना गर्न समेत सक्दैनन्। जब तिनीहरू स्वतन्त्र रूपमा जिउन थाल्छन्, तब तिनीहरूको जिउने परिस्थिति—जुन अन्योलमा परेको व्यक्तिको जस्तो हुन्छ—पूर्ण रूपमा खुलासा हुन्छ। आत्मा नभएका मृत मानिसहरूका प्रकटीकरणहरू यिनै हुन्।

आत्मिक बुझाइ भएका मानिसहरूसँग कम्तीमा पनि औसत क्षमता हुन्छ। यदि सत्यता तिनीहरूको पहुँचमा छ र तिनीहरूले त्यो बुझ्न सक्छन् भने, तिनीहरू असल क्षमता भएका मानिसहरू हुन्। आत्मिक बुझाइ नभएका मानिसहरू निश्चित रूपमा नै या त कमजोर क्षमता भएका मानिसहरू हुन् अथवा कुनै क्षमता नभएका मानिसहरू हुन्—यी दुई प्रकारका मानिसहरूमा निश्चित रूपमा नै आत्मिक बुझाइको कमी हुन्छ। असल क्षमता भएका मानिसहरूमा मात्रै पूर्ण आत्मिक बुझाइ हुन्छ भनेर भन्‍न सकिन्छ, जबकि औसत क्षमता भएका मानिसहरूमा औसत स्तरको आत्मिक बुझाइ हुन्छ। अर्थात्, धेरै मामलाहरूमा तिनीहरूको क्षमतामा कमी हुन्छ र तिनीहरू आत्मिक बुझाइ हासिल गर्न सक्दैनन्। तिनीहरूले साधारण मामलाहरूमा मात्रै आत्मिक बुझाइ हासिल गर्न र स्वतन्त्र रूपमा कामकुराहरू सम्हाल्न सक्छन्। जब तिनीहरूले जटिल मामलाहरू वा बहुमुखी काम सामना गर्छन्, तब तिनीहरू यी कुराहरूलाई स्वतन्त्र रूपमा सम्हाल्न सक्दैनन् किनभने त्यसमा समावेश हुने सत्यता सिद्धान्तहरू तिनीहरूको पहुँच र बुझाइभन्दा बाहिर हुन्छन्। त्यसकारण, तिनीहरूको आत्मिक बुझाइको स्तर निकै औसत हुन्छ। कमजोर क्षमता भएका मानिसहरूको विशेषता के हो भने सत्यता सिद्धान्तहरू तिनीहरूको बुझाइभन्दा बाहिर हुन्छन्, र तिनीहरू प्रावधानहरू मात्रै पालना गर्छन्, किनभने तिनीहरू सत्यता सिद्धान्तहरू बुझ्न सक्दैनन्, र सत्यता सिद्धान्तहरूको अवधारणा के हो भन्‍ने समेत बुझ्दैनन्, र सत्यता सिद्धान्तहरू प्रावधानहरू मात्रै हुन् भन्‍ने विश्‍वास गर्छन्। त्यसकारण, यस प्रकारका मानिसहरूमा कुनै आत्मिक बुझाइ हुँदैन भन्‍ने कुरा अत्यन्तै स्पष्ट छ। तिनीहरूको आत्मिक बुझाइको कमीको एउटा मुख्य विशेषता के हो भने तिनीहरूले विभिन्‍न मानिस, घटना, र कामकुराहरूका बारेको बुझाइमा प्रकाश गर्ने विचार र दृष्टिकोणहरू सबै विकृत हुन्छन्। यहाँ “विकृत” शब्दलाई कसरी बुझ्नुपर्छ? यसको अर्थ सामान्य मानवताको सोचाइको गतिपथबाट पूर्ण रूपमा अलग हुनु र सामान्य मानवताका आवश्यकताहरूको गतिपथबाट पूर्ण रूपमा अलग हुनु हो—यो विकृत हुनु हो। जब तैँले यी मानिसहरूले भन्ने कुराको सोचाइको तर्क सुन्छस्, तब तँलाई त्यो अनौठो लाग्छ, र हरेक पटक तैँले तिनीहरूले कुनै कुराबारे दृष्टिकोण व्यक्त गरेको वा कुरा गरेको सुन्दा, तँ छक्क पर्छस्। “छक्‍क पर्नु” को अर्थ के हो? यसको अर्थ जब तैँले तिनीहरूले भनेको कुनै कुरा सुन्छस्, तब तँलाई यो अविश्‍वासनीय लाग्छ र तँ मनमनै सोच्छस्, “तिनीहरूमा कसरी यस्तो विचार आउन सक्छ? यो किन सामान्य मानिसहरूले सोच्ने कुराभन्दा यति फरक छ? यो विचार अत्यन्तै अनौठो छ—यो किन अलिक वाहियात लाग्दो छ?” तेरो हृदयमा, तँलाई यो कुरा निकै अप्ठ्यारो र हास्यास्पद लाग्छ। सधैँ अरूलाई छक्क पार्ने शब्दहरू बोल्ने मानिसहरू विकृतितर्फ ढल्किने मानिसहरू हुन्—विशेष गरी यस्ता मानिसहरू। उदाहरणका लागि, तँ तिनीहरूलाई सोध्छस्, “के तिमीले केही खायौ?” तिनीहरू जवाफ दिन्छन्, “आज निकै चिसो छ।” के यी दुई कुराहरूको बीचमा कुनै सम्बन्ध छ? (छैन।) तँ भन्छस्, “आज किन यति थोरै लुगा लगाउनुभएको?” तिनीहरू भन्छन्, “आज मैले एक कप अदुवा चिया पिएँ।” के तिनीहरूको जवाफ तेरो प्रश्‍नसँग कहिँकतै सम्बन्धित हुन्छ? के तिनीहरूका उत्तरमा सामान्य सोचाइ र तर्क समावेश हुन्छ? (हुँदैन।) सामान्य सोचाइ र तर्क भएको व्यक्तिले कसरी जवाफ दिनुपर्छ? तिनीहरूले यसो भन्‍न सक्छन्, “भित्र धेरै गर्मी भएकोले मैले यति थोरै लुगा लगाएको हुँ, त्यसबाहेक, बाहिर निकै घाम लागेको छ र तापक्रम तुलनात्मक रूपमा उच्च छ।” वा तिनीहरू यसो भन्‍न सक्छन्, “मैले भर्खरै कसरत गरिसकेको र मलाई गर्मी भएकोले मैले यति थोरै लुगा लगाएको हुँ।” तर यदि कसैले “तिमीले किन यति थोरै लुगा लगाएको?” भनेर सोध्यो भने, तिनीहरू “किनभने आज मैले न्यानो जुत्ता लगाइरहेको छु,” भनेर प्रतिक्रिया दिए भने, यो उत्तरसँग प्रश्‍नको कुनै सम्बन्ध हुँदैन। तिनीहरूको विचार शृङ्खला र तिनीहरूले सोच्दा तिनीहरूले पछ्याउने तर्क सामान्य मानवताको सोचाइ र तर्क अनुरूप हुँदैन। यो सामान्य मानवताको सोचाइ भएको कुनै पनि व्यक्तिले नबुझ्ने अत्यन्तै अनौठो विचार र अत्यन्तै अनौठो विचार शृङ्खला हो। त्यसकारण, तिनीहरूको उत्तर सुनेपछि, तँलाई त्यो अप्ठ्यारो खालको छ भन्ने लाग्छ। तँ तिनीहरूसँग कुराकानी गर्न चाहन्छस्, तर तँ तिनीहरूसँग जोडिनै सक्दैनस्—तिनीहरू सधैँ अप्रासङ्गिक उत्तर दिन्छन्, जसले गर्दा कुराकानीलाई जारी राख्‍न असम्भव हुन्छ। उदाहरणका लागि, एकजनाले लुगा सिलाउन सिकिरहेकी थिई, र मैले उसलाई सोधेँ, “लुगा सिक्‍ने काम कस्तो प्रगति भइरहेको छ? के तँ भुवादार लुगा बनाउन सक्छेस्?” सामान्य सोचाइ र तर्क अनुरूपको प्रतिक्रिया के हुनेथियो? (कि त “सक्छु” वा “सक्दिनँ हुनेथियो।”) त्यसले सामान्य सोचाइ र तर्क प्रतिबिम्बित गर्नेथियो। अथवा उसले यसो पनि भन्‍न सक्थी, “कहिलेकहीँ मेरो काम अलिक राम्रो हुन्छ, र मेरो प्रशिक्षकले यो ठीक छ, मुस्किलले स्वीकार्य छ भनेर भन्‍नुहुन्छ। तर अझै जटिल भागहरू बनाउँदा, मेरो काम अपर्याप्त हुन्छ र त्यो फेरि गर्नुपर्ने हुन्छ।” के यी प्रतिक्रियाहरू सामान्य सोचाइ र तर्क भएको व्यक्तिका हुन्? (हुन्।) सामान्य सोचाइ र तर्क नभएकी यो व्यक्तिले कसरी प्रतिक्रिया दिई? मैले सोधेँ, “के अहिले तँ यस्तो भुवादार लुगा बनाउन सक्छेस्?” उसले प्रतिक्रिया दिई, “म यहाँ पहिलो पटक आउँदा म यस्तो लुगा बनाउन सिक्दै थिएँ।” मैले सोधेँ, “त्यसोभए के तँ अहिले बनाउन सक्छेस् त?” उसले अझै पनि यस्तो प्रतिक्रिया दिई, “म यहाँ पहिलो पटक आउँदा म यस्तो लुगा बनाउन सिक्दै थिएँ।” मैले मनमनै सोचेँ, “मैले बुझिनँ। तँ पहिलो पटक आउँदा यस्तो लुगा बनाउन सिक्दै थिइस्, त्यसोभए के तँ अहिले यो बनाउन सक्छेस् त? मैले किन यो कुरा पत्ता लगाउन सकिनँ?” उसको प्रतिक्रिया सुनेपछि, मलाई अप्ठ्यारो लाग्यो। म उसले यस्तो लुगा बनाउन सक्छे कि सक्दिन भनेर सोधिरहेको थिएँ, र उसले पहिलो पटक आउँदादेखि नै यो लुगा बनाउन सिक्दै आइरहेको छु भनेर भनी। ऊ कसरी त्यो विषयलाई तर्काउन सफल भई भन्‍ने मलाई थाहा नै भएन—उसले यो कुरा गर्न सक्छे कि सक्दिन भन्‍ने कुरासँग यसको के सम्बन्ध थियो र? मैले मनमनै सोचेँ, “म विषयको यो तर्काइलाई बुझ्नै सक्दिनँ।” मैले “त्यसोभए अहिले बनाउन सक्छेस् त?” भनेर दुई-तीन पटक सोध्दा पनि, उसले यसो भन्दै जवाफ दिई, “म यहाँ पहिलो पटक आउँदा म यस्तो लुगा बनाउन सिक्दै थिएँ, र मेरा प्रशिक्षकले मलाई यो बनाउन मार्गदर्शन गरिरहेका थिए—म मुख्य रूपमा यसैमा लागिरहेको छु।” मैले अझै पनि आफूले खोजेको उत्तर प्राप्त गरिनँ, र आजसम्म, उसले त्यो बनाउन सक्छे कि सक्दिन भन्‍ने मलाई अझै थाहा छैन। उसका शब्दहरूको पछाडि रहेको तर्क र उसले किन यसरी बोली भनेर विश्लेषण गर। (उसको प्रतिक्रिया प्रश्‍नसँग अलिक अप्रासङ्गिक थियो। यो कुरा सुन्‍ने मानिसहरूले उसको भनाइको अर्थको अनुमान लगाउने प्रयास गर्नेछन्, तर उसले साँच्‍चै त्यो बनाउन सक्छे कि सक्दिन भन्‍ने तिनीहरूलाई अझै थाहा हुनेछैन।) उसले मलाई थाहा दिन चाही कि चाहिन? के ऊ मलाई सही उत्तर दिन चाहन्थी? यहाँ, उसले सङ्केत दिइरहेकी थिई: “मैले तपाईंलाई भनिसकेँ, म पहिलो पटक आउँदा, मैले मुख्य रूपमा यो बनाउन सिकिरहेकी थिएँ, र अहिले एक हप्ता भएको छ—त्यसकारण अवश्य नै म यो बनाउन सक्छु। के तपाईंले मेरो अर्थ बुझ्न सक्नु पर्दैन र? तपाईंले कसरी बुझ्न सक्नुहुन्न र?” के तिमीहरूले उसको प्रतिक्रियाबाट यो अर्थ बुझ्न सक्छौ? (सक्दैनौँ।) यदि उसको प्रतिक्रियाले तँलाई सही उत्तर बुझ्ने तुल्याउँथ्यो र उसले त्यो काम गर्न सक्छे कि सक्दिन भन्‍ने कुरा तँलाई थाहा हुन्थ्यो भने, उसको प्रतिक्रिया तर्कसङ्गत हुनेथियो। तर उसको प्रतिक्रियाले तँलाई अस्पष्ट अर्थ मात्रै दिन्छ र उसले त्यो काम गर्न सक्छे कि सक्दिन भन्‍ने कुरा साँचो रूपमा थाहा दिँदैन। सधैँ यसरी बोल्ने मानिसहरू—के तिनीहरू अत्यन्तै अलमल्ल हुँदैनन् र? यदि तिनीहरूले जानी-जानी यसरी प्रतिक्रिया दिइरहेका छन् भने, यो चरित्रको कुरा हो। यदि तिनीहरूले जानी-जानी यसो गरिरहेका छैनन् र तैँले प्राप्त गर्ने प्रयास गरिरहेको उत्तरसँग तिनीहरूको प्रतिक्रियाको कुनै सम्बन्ध हुँदैन भने, तिनीहरूको सोचाइ र तर्कमा समस्या छ। यदि तिनीहरूको सोचाइ र तर्कमा समस्या छ भने, के यसको अर्थ तिनीहरूको क्षमता कमजोर छ भन्‍ने हुँदैन र? के तिनीहरू विकृतितर्फ ढल्किँदैनन् र? (ढल्किन्छन्।) यो विकृतितर्फ ढल्कन सक्‍ने अवस्थाको प्रकटीकरण हो। त्यो व्यक्तिले सोचेको थियो, “म तपाईँलाई भनिरहेकी छु, म पहिलो पटक आउँदा यो काम गर्न सिकिरहेको थिएँ, त्यसकारण अपरिहार्य परिणाम के हो भने म यो काम गर्न सक्छु।” ऊ “म गर्न सक्छु” भन्‍ने उत्तर दिन चाहन्थी। तर, सामान्य सोचाइ भएका मानिसहरूले यो सुनेपछि सही उत्तर प्राप्त गर्दैनन्। त्यसकारण, “म पहिलो पटक आउँदा यो काम गर्न सिकिरहेकी थिएँ” भन्‍ने उसको प्रतिक्रियाको उसले यो काम गर्न सक्छे भनेर बताउन चाहेको कुरासँग कुनै तार्किक सम्बन्ध थिएन। त्यसोभए, के तिनको प्रतिक्रिया अन्योलग्रस्त शब्दहरू थिएनन् र? (थिए।) म राम्रोसँग कुराकानी गर्न सक्छु र मैले पहिले नै प्रश्‍नको उत्तर दिइसकेँ भन्‍ने सोच्दै अन्योलग्रस्त शब्दहरू बोल्नु—के यसले कमजोर क्षमतालाई प्रतिबिम्बित गर्दैन र? (गर्छ।) यो कमजोर क्षमताको एउटा प्रकटीकरण हो। त्यो व्यक्तिसँग सामान्य मानवताको सोचाइ र तर्क हुँदैन। तैँले चाहे जसरी सोधे पनि, उसले समस्याको जड के हो वा तँ किन एउटै कुरा सोधिरहन्छस् भन्‍ने कुरा महसुस गर्न सक्‍नेछैनँ। जब तँ तेस्रो पटक सोध्छस्, तब उसले अझै पनि उस्तै प्रतिक्रिया दिनेछे र उसलाई अधीर समेत महसुस हुनेछ, र ऊ सोच्नेछे, “तपाईँ किन सोधिरहनुहुन्छ? मैले तपाईँलाई पहिले नै बताइसकेकी छु, र पनि तपाईँ बुझ्नुहुन्न र सोधिरहनुहुन्छ!” तीन पटक सोधिएपछि पनि, उसलाई आफ्‍नो उत्तर अस्पष्ट छ र अर्को व्यक्तिले जान्‍न खोजेको कुरा त्यो होइन, उसले आफ्नो शब्द-शैली परिवर्तन गर्नुपर्छ र उसले त्यो काम गर्न सक्छे कि सक्दिन भनेर स्पष्ट रूपमा बताउनुपर्छ, र अर्को व्यक्तिलाई अनुमान गर्न लगाउनु हुँदैन भन्‍ने कुरा महसुस गर्न सक्‍नेछैन। उसले अरूलाई उसका शब्दहरूले कस्तो महसुस गराउँछन् वा अरूले ती शब्द सुनेपछि कसरी प्रतिक्रिया दिन्छन् भन्‍ने कुरा महसुस गर्न सक्दिन—ऊ यीमध्ये कुनै पनि कुरा महसुस गर्न सक्दिन। यसले ऊसँग कुनै क्षमता छैन भन्‍ने देखाउँछ। तैँले चाहे जति पटक सोधे पनि, उसले उही प्रतिक्रिया दिनेछे र उसले भनेको कुरा निष्कपट छ र त्यो झूटो होइन भन्‍ने समेत महसुस गर्नेछे, र यस्तो सोच्नेछे, “तपाईँले एउटै कुराबारे जति पटक सोधे पनि, मैले एउटै उत्तर दिएकी छु—म इमानदार व्यक्ति बन्‍ने अभ्यास गरिरहेकी छु, र म मेरो मनमा जे छ त्यही भन्छु।” के यो कमजोर क्षमताको प्रतिबिम्ब होइन र? (हो।) जब तैँले रामका बारेमा सोध्छस्, तब यस्तो प्रकारको व्यक्तिले सधैँ सिता र हरीका बारेमा कुरा गर्छ। जब तैँले सिता र हरीका बारेमा सोध्छस्, तब ऊ सधैँ रामका बारेमा कुरा गर्छ। सामान्य सोचाइविनाका मानिसहरूका विचारहरू अन्योलग्रस्त हुन्छन्, र तिनीहरूको सोचाइ गज्याङगुजुङ हुन्छ। यो कमजोर क्षमताको एउटा प्रमुख प्रकटीकरण हो। समग्रमा, फरक-फरक क्षमता भएका मानिसहरूका प्रकटीकरणहरू यिनै हुन्। तैँले तिनीहरूको क्षमतालाई सत्यता सिद्धान्तहरू बुझ्ने र तिनलाई लागू गर्ने तिनीहरूको क्षमता वा तिनीहरूको अशक्तताको आधारमा मूल्याङ्कन गरे पनि, वा तिनीहरूमा आत्मिक बुझाइ छ कि छैन भन्‍ने आधारमा मूल्याङ्कन गरे पनि, प्रकटीकरणहरू यिनै हुन्। हामीले केही हदसम्‍म साधारण शब्दहरूमा कुरा गरेका भए पनि, के तिमीहरू मूलतः मेरा वचनहरूलाई वास्तविक जीवनसँग मिलाउन सक्दैनौ र? (सक्छौँ।) त्यसोभए, के हामीले क्षमताको विषयलाई लगभग सारांश गरिसकेका छैनौँ र? (छौँ।) क्षमताको विषयमा रहेको हाम्रो छलफल यहीँ समाप्त हुन्छ।

मलाई भन, के मानिसहरूको क्षमता असल छ कि खराब छ भन्‍ने कुरासँग मानिसहरूले परमेश्‍वरको विरुद्धमा गर्ने प्रतिरोध र विद्रोहको हदको कुनै सम्बन्ध हुन्छ? के मानिसहरू क्षमता कमजोर भएकोले परमेश्‍वरको प्रतिरोध गर्छन् र उहाँको विरुद्धमा विद्रोह गर्छन्? के तिमीहरूले कहिल्यै यो प्रश्‍नबारे विचार गरेका छौ? के यो विचार गर्न लायक प्रश्‍न हो? (हो।) कतिपय मानिसहरू भन्छन्, “हाम्रो क्षमता कमजोर भएकोले, परमेश्‍वरले हामीलाई दिनुभएको क्षमता असल नभएकोले, हामी परमेश्‍वरको विरुद्धमा गम्भीर रूपमा प्रतिरोध गर्छौँ र विद्रोह गर्छौँ।” के यो अभिव्यक्ति सही छ? (छैन।) जन्मजात अवस्थाहरू, मानवता, र भ्रष्ट स्वभावहरूका बीचमा रहेका भिन्‍नताहरूका बारेमा हामीले गरेको यसअघिको सङ्गतिका आधारमा भन्दा, क्षमता कुन वर्गमा पर्छ? (जन्मजात अवस्थाहरूमा।) यो जन्मजात अवस्थाहरूसँग सम्बन्धित हुन्छ। त्यसोभए, के तँलाई जन्मजात अवस्थाहरूका विभिन्‍न पक्षहरू मानिसहरूको मानवता र भ्रष्ट स्वभावहरूसँग सम्बन्धित छन् कि छैनन् भन्‍ने थाहा छ? क्षमताबाट सुरु गरौँ—के क्षमताले व्यक्तिले परमेश्‍वरको विरुद्धमा कति हदसम्‍म विद्रोह गर्छ र प्रतिरोध गर्छ भन्‍ने कुरालाई निर्धारित गर्छ? (गर्दैन।) यसले त्यस कुरालाई निर्धारित गर्दैन भनेर हामी किन भन्छौँ? यो मानिसहरूले परमेश्‍वरको प्रतिरोध गर्ने र उहाँको विरुद्धमा विद्रोह गर्ने कारणसँग सम्बन्धित छ। के मानिसहरूले आफ्‍नो क्षमता कमजोर भएका कारण परमेश्‍वरको विरुद्धमा विद्रोह गर्छन् र प्रतिरोध गर्छन्? (होइन, हामीमा भ्रष्ट स्वभाव भएकोले चाहिँ त्यसो गर्छौँ।) ठीक भन्यौ—यो वास्तविकता अनुरूप छ। परमेश्‍वरको विरुद्धको तेरो प्रतिरोध र विद्रोह, र सत्यतामा समर्पित हुन नसक्‍ने तेरो कमजोरीका कारण होइन, तर तेरा भ्रष्ट स्वभावका कारण हो। र त्यसैले, तैँले उहाँको प्रतिरोध गर्न सक्छस् भन्दैमा परमेश्‍वरले तँलाई कमजोर क्षमता दिनुभएको छ भनेर गुनासो गर्न मिल्दैन। क्षमता, वा तेरो जन्मजात अवस्थाहरूका अरू कुनै पनि पक्ष अन्तर्निहित रूपमा नै तँसँग भएका अवस्थाहरू हुन्; ती सृजित प्राणीका रूपमा तँसँग भएका नैसर्गिक, जन्मजात अवस्थाहरू हुन्। यो जन्मजात अवस्थाहरूको जुनसुकै पक्ष भए पनि, यसले परमेश्‍वरको प्रतिरोध गर्नमा अगुवाइ गर्दैन, र भ्रष्ट स्वभावहरूसँग यसको कुनै सम्बन्ध हुँदैन। उदाहरणका लागि, अल्गो हुनुको अर्थ तँसँग कम भ्रष्ट स्वभावहरू हुन्छन् भन्‍ने हुँदैन। सुन्दर हुँदैमा वा चम्किलो त्वचा छ भन्दैमा तँमा कुनै भ्रष्ट स्वभाव छैन भन्‍ने हुँदैन। मानिसहरूले आदर गर्ने र उच्च मान्ने जातिमा जन्मिनुको अर्थ तँमा कुनै भ्रष्ट स्वभाव छैन भन्‍ने हुँदैन। अर्को शब्दमा भन्दा, परमेश्‍वरले कुनै व्यक्तिलाई जुनसुकै जन्मजात अवस्थाहरू दिनुभए पनि, र व्यक्तिका जन्मजात अवस्थाहरू जेसुकै भए पनि, व्यक्तिका भ्रष्ट स्वभावहरूसँग तिनको कुनै सम्बन्ध हुँदैन। उदाहरणका लागि, व्यक्तिको रूपले उसलाई परमेश्‍वरको प्रतिरोध गर्ने बनाउँदैन। तर, मानिसहरूमा भ्रष्ट स्वभाव हुने हुनाले, जब कुनै व्यक्ति सुन्दर देखिन्छ, तब ऊ यस्तो सोच्न सक्छ, “म सुन्दर छु, त्यसकारण मैले हैसियत पाउनुपर्छ र आदर पाउनुपर्छ।” यी भ्रष्ट स्वभावका प्रकटीकरणहरू हुन्। कतिपय मानिसहरूले आफ्नो सामर्थ्यलाई प्रयोग गर्न आफ्नो सुन्दर रूपको प्रयोग गर्छन्, यसरी धेरै त्रुटिपूर्ण अभिव्यक्ति र व्यवहारहरू प्रकाश गर्छन्। यी सबै अभिव्यक्ति र कार्यहरू तिनीहरूका भ्रष्ट स्वभावले पैदा गरेका हुन्छन्, तिनीहरूको अन्तर्निहित अवस्थाहरूले होइनन्। तेरो क्षमता असल भए पनि वा कमजोर भए पनि, क्षमताले नै तँलाई परमेश्‍वरको प्रतिरोध गर्ने तुल्याउँदैन। यदि तेरो क्षमता राम्रो छ तर तँ सत्यता बुझ्दैनस् वा स्वीकार गर्दैनस् भने, तँसँग भ्रष्ट स्वभाव भएकाले तैँले अझै पनि परमेश्‍वरको प्रतिरोध गर्नेछस् र उहाँविरुद्ध विद्रोह गर्नेछस्। यदि तेरो क्षमता कमजोर छ तर तँ सत्यता स्वीकार गर्न सक्छस्, र परमेश्‍वरले तँलाई के गर् अथवा के नगर् भन्नुहुन्छ भन्‍ने कुरा बुझेपछि, तँ यसलाई पालना गर्न सक्छस्, र तँ आफ्नो भ्रष्ट स्वभावका आधारमा काम गर्ने गर्दैनस् भने, तैँले परमेश्‍वरविरुद्ध विद्रोह गर्नेछैनस्, न त तँ धूर्त र सुस्त नै हुनेछस्, वा झाराटारुवा, स्वेच्छाचारी, वा मनोमानी र लापरवाह नै हुनेछस्। तेरो क्षमता कमजोर भए पनि नभए पनि, तँमा भ्रष्ट स्वभाव भएसम्म, तैँले परमेश्‍वरका वचनहरू बुझ्न सके पनि, तैँले अझै पनि परमेश्‍वरको विरुद्धमा विद्रोह गर्नेछस् र उहाँको प्रतिरोध गर्नेछस्। भ्रष्ट स्वभाव तेरो जीवनका रूपमा भएको हुनाले, तैँले स्वाभाविक रूपमै विभिन्‍न शैतानी विचार र दृष्टिकोणहरू, र संसारसँग व्यवहार गर्ने शैतानी दर्शनहरू, साथै मानिसहरू र कामकुराहरूलाई हेर्ने तेरो तरिकका शैतानी दृष्टिकोणहरू विकास गर्छस्, र तैँले धाक लगाउनेछस्, आफ्नो प्रतिरक्षा गर्नेछस्, र निरन्तर अरूभन्दा पृथक् देखिन र आफूलाई अरूमाथि राख्‍न, र अरूलाई नियन्त्रण गर्न र शासन गर्न समेत चाहनेछस्। यी सबै प्रकटीकरणहरू मानिसहरूको शैतानी प्रकृतिबाट आएका हुन्छन्। यदि तँ आफ्नो शैतानी प्रकृति र शैतानी जीवनका आधारमा विभिन्‍न कामकुराहरू गर्छस् भने, तेरो क्षमता असल भए पनि वा खराब भए पनि, तैँले परमेश्‍वरलाई प्रतिरोध गर्नेछस्। क्षमता आफैले परमेश्‍वरको प्रतिरोध गर्ने तुल्याउँदैन। तेरो क्षमता कमजोर छ, तर के तैँले परमेश्‍वरका वचनहरू बुझेसम्म ती अनुसार काम गर्न सक्छस्? यदि तँमा भ्रष्ट स्वभाव छैनन् वा तँ आफ्नो भ्रष्ट स्वभाव अनुसार जिउँदैनस् भने, तैँले अवश्य नै यो कुरा हासिल गर्न सक्छस्। उदाहरणका लागि निश्‍चित सामर्थ्यलाई लिऊँ—मानिसहरू प्रायजसो सोच्छन्, “मसँग यो सामर्थ्य भएको हुनाले, म अरूभन्दा श्रेष्ठ छु; परमेश्‍वरको घरमा मैले हैसियत पाउनुपर्छ, म परमेश्‍वरको घरमा अगुवा वा खम्बा हुनुपर्छ।” यी विचारहरू सामर्थ्य भएकाले पैदा हुँदैनन् बरु भ्रष्ट स्वभावले पैदा गरेका हुन्छन्। मानिसहरूमा जीवनका रूपमा भ्रष्ट स्वभाव हुने हुनाले, तिनीहरूले प्रकाश गर्ने, जिउने, र प्रदर्शन गर्ने सबै कुराहरू, साथै विभिन्‍न मानिस, घटना, र कामकुराहरूलाई हेर्ने तिनीहरूको दृष्टिकोण, अडान, र सिद्धान्तहरू, सबै तिनीहरूमा जीवनका रूपमा भ्रष्ट स्वभाव हुने भएकोले आएका हुन्छन्। यी कुराहरू परमेश्‍वरले तिनीहरूलाई दिनुभएको कुनै पनि जन्मजात अवस्थाले पैदा भएका हुँदैनन्। बुझ्यौ? (बुझ्यौँ।) मैले यी वचनहरूबारे सङ्गति गर्नुको अर्थ के हो? यो सङ्गतिको उद्देश्य भनेको तिमीहरूलाई आफ्नो वास्तविक परिस्थितिलाई अझै स्पष्ट रूपमा बुझ्न र पहिचान गर्न, र तिमीहरूको क्षमता कस्तो छ भनेर पहिचान गर्न सक्षम तुल्याउनु हो—समझ नभएको व्यक्ति नबन, र औसत क्षमता हुनु वा कमजोर क्षमता हुनुका बारेमा व्यर्थका बहसहरूमा संलग्‍न नहोऔ, वा तेरो क्षमता कमजोर छैन भनेर देखाउन व्यर्थका बहानाहरू समेत प्रस्तुत नगर्। यी कार्यहरूको कुनै मूल्य हुँदैन। यो सङ्गतिको उद्देश्य भनेको तँलाई आफ्नो क्षमता र विभिन्‍न क्षमताहरूलाई सही रूपमा बुझ्न, र त्यसपछि आफ्नो उचित स्थान खोज्न र आफ्नो उचित स्थान अनुसार आफूलाई आचरणमा ढाल्‍न सक्षम तुल्याउनु हो। यसले तँलाई उचित सृजित प्राणी बन्‍न, सृजित प्राणीका रूपमा रहेको तेरो स्थानमा उचित रूपमा खडा हुन, र सृजित प्राणीका कर्तव्यहरू पूरा गर्न थप सहयोग गर्नेछ। अवश्य नै यसले केही हदसम्‍म, तँलाई आफ्ना भ्रष्ट स्वभाव फाल्न थप सहयोग पनि गर्नेछ। तेरो क्षमता वा विभिन्‍न क्षमताहरू जुनसुकै स्तरमा भए पनि, तिनले तैँले परमेश्‍वरको विरुद्धमा कति हदसम्‍म प्रतिरोध गर्छस् र विद्रोह गर्छस् भन्‍ने कुरालाई निर्धारित गर्दैनन्। अर्को शब्दमा भन्दा, तेरा भ्रष्ट स्वभाव तेरो क्षमताको स्तरमा निर्भर हुँदैनन्, र ती तेरा जन्मजात अवस्थाहरू कस्ता छन् भन्‍ने कुरामा निर्भर हुनु त परको कुरा हो। मानिसहरूको भ्रष्ट स्वभाव तिनीहरूको जन्मजात र नैसर्गिक देहभित्र पैदा हुन्छ। शैतानले मानिसहरूलाई भ्रष्ट तुल्याएपछि, तिनीहरूको भ्रष्ट स्वभाव तिनीहरूको भित्री जीवन बन्यो। जब तैँले अझै आफ्नो भ्रष्ट स्वभाव फालेको हुँदैनस्, तब तैँले यो शैतानी जीवनका आधारमा बोल्न र व्यवहार गर्नका लागि आफ्ना जन्मजात अवस्थाको फाइदा लिन्छस्। यसको अर्थ तैँले आफ्नो भ्रष्ट स्वभाव फाल्नुभन्दा पहिले, तैँले परमेश्‍वरले तँलाई तेरा आफ्नै उद्देश्यहरू हासिल गर्नका लागि दिनुभएका विभिन्‍न जन्मजात अवस्थाहरूको फाइदा लिइरहेको हुन्छस्। त्यसकारण, हामी यसो भन्‍न सक्छौँ: यदि तँ आफ्नो भ्रष्ट स्वभाव फाल्दैनस् भने, तैँले परमेश्‍वरले तँलाई दिनुभएका विभिन्‍न जन्मजात अवस्थाहरूको फाइदा लिइरहेको हुन्छस् वा त्यसलाई कुल्चीमिल्ची गरिरहेको हुन्छस्; यदि तँ आफ्नो भ्रष्ट स्वभाव फाल्नका लागि सत्यता पछ्याउने र सत्यता अभ्यास गर्ने प्रक्रियामा छस् भने, तैँले परमेश्‍वरले तँलाई दिनुभएका विभिन्‍न जन्मजात अवस्थाहरूको उचित र प्रभावकारी रूपमा फाइदा उठाइरहेको छस्; जब तँ भ्रष्ट स्वभावहरूलाई आफ्नो जीवनका रूपमा लिने व्यक्तिबाट सत्यतालाई आफ्नो जीवनका रूपमा लिने व्यक्तिमा रूपान्तरित हुन्छस्, तब तैँले परमेश्‍वरले तँलाई दिनुभएका जन्मजात अवस्थाहरूलाई उचित र सही तरिकाले प्रयोग गरिरहेको हुन्छस्—अर्को शब्दमा भन्दा, अझै अर्थपूर्ण तरिकाले त्यसो गरिरहेको हुन्छस्। के अब तिमीहरूले बुझ्यौ? जन्मजात अवस्थाहरू आफै परमेश्‍वरको विरुद्धमा मानवजातिले गर्ने प्रतिरोधको जड होइनन्। बरु, मानिसहरूको शैतानी भ्रष्ट स्वभाव र शैतानले मानिसहरूमा हालिदिएको जीवन नै परमेश्‍वर विरुद्धको मानवजातिको प्रतिरोध र विद्रोहको जड हो। के कुरा यही होइन र? (हो।) के तिमीहरूलाई यो समस्या अहिले मूलतः रूपमा स्पष्ट भएको छ? (भएको छ।)

हामीले क्षमताका विषयमा सङ्गति गर्नुभन्दा पहिले, हामीले तीन वटा पक्ष: जन्मजात अवस्था, मानवता, र भ्रष्ट स्वभावहरूका केही प्रकटीकरणहरूका बारेमा सङ्गति गरेका थियौँ। हामीले यसअघि कुन-कुन प्रकटीकरणहरूका बारेमा सङ्गति गर्‍यौँ? (यसअघि, सङ्गति गरिएका प्रकटीकरणहरूमा कार्यहरू गर्दाको लगनशीलता, संरचनाको साथ काम गर्ने, काम गर्दा दह्रिलो रूपमा सुरु गर्ने तर कमजोर रूपमा समाप्त गर्ने, र कामकुरा गर्दा सतर्क हुने, साथै ठूलो कुरा गर्ने र घमण्ड गर्ने, लापरवाह हुने, आफूलाई देखावट गर्न मन पराउने, गरिबलाई घृणा गर्ने र धनीलाई प्राथमिकता दिने, शक्ति भएका मानिसहरूको चापलुसी गर्ने, असाधारण स्मरण शक्ति हुने, र इत्यादि कुराहरू थिए।) हामी यी कुराहरूका बारेमा थप सङ्गति गर्नेछैनौँ। हामी जन्मजात अवस्था, मानवता, र भ्रष्ट स्वभावहरूका विभिन्‍न प्रकटीकरणहरूका बारेमा सङ्गति जारी राख्नेछौँ। जब यी प्रकटीकरणहरू देखा पर्छन्, तब तँलाई ती कुन प्रकारका प्रकटीकरणका हुन् भन्‍ने कुरा थाहा हुनैपर्छ, र तैँले तिनलाई छुट्याउन र खुट्ट्याउन सक्नैपर्छ; त्यसपछि मात्रै तैँले तिनलाई सही रूपमा लिन सक्छस्। यदि कुनै प्रकटीकरण जन्मजात अवस्थाहरूसँग सम्बन्धित छ, जुन अपरिवर्तनीय छ भने, तैँले त्यसबारे चिन्ता गर्नु पर्दैन। यदि यो मानवताका केही खराबी वा त्रुटिहरूमध्ये एउटा हो जसलाई जित्न, सुधार गर्न, वा परिवर्तन गर्न सकिन्छ भने, तैँले तिनलाई सुधार गर्ने र परिवर्तन गर्ने प्रयास गर्नुपर्छ। यदि तिनलाई जित्नु पर्ने आवश्यकता छैन र तिनले तेरो कर्तव्य निर्वाह वा सत्यता पछ्याइलाई असर गर्दैनन् भने, तैँले तिनलाई ध्यान दिनु पर्दैन। यदि कुनै प्रकटीकरण जन्मजात अवस्थाहरूको समस्या पनि होइन वा मानवताको समस्या पनि होइन, बरु त्यसमा भ्रष्ट स्वभावहरू समावेश छन् भने, त्यसलाई परिवर्तन गरिनु नै पर्छ। यदि तैँले त्यसलाई रूपान्तरण गरिनस् वा परिवर्तन गरिनस् भने, तँभित्र जरा गाडिरहेका र शक्ति चलाइरहेका भ्रष्ट स्वभावहरूले प्रभुत्व जमाउने जीवन लिएर, तैँले जिउने र प्रकाश गर्ने कुरा अरूसँग मिलेर बस्न नसक्‍नु वा अरूका लागि अप्रिय बन्‍नु र तिनीहरूलाई सच्याउन नसक्नु जस्ता सानातिना समस्याहरूमा मात्रै हुँदैनन्। बरु, तैँले जिउने र प्रकाश गर्ने कुरा सत्यता उल्लङ्घन गर्ने, सत्यता सिद्धान्तहरू उल्लङ्घन गर्ने, परमेश्‍वरको प्रतिरोध गर्ने, परमेश्‍वरलाई इन्कार गर्ने, परमेश्‍वरप्रति शत्रुवत् बन्‍ने, र—यो पनि भन्‍न सकिन्छ—परमेश्‍वरको विरोधमा खडा हुने स्तरमा पुग्छ। भ्रष्ट स्वभावहरू ठ्याक्कै यस्तो प्रकृतिका हुने हुनाले नै, यी प्रकटीकरणहरूमा भ्रष्ट स्वभावहरू समावेश भएपछि, तैँले यी भ्रष्ट स्वभावहरूलाई चिन्न पुग्नु नै पर्छ, त्यसपछि सत्यता खोजी गर्नुपर्छ, सत्यता अभ्यास गर्ने सिद्धान्तहरू बुझ्नु र बोध गर्नुपर्छ, र यी भ्रष्ट स्वभावहरूलाई प्रतिस्थापन गर्न सत्यता सिद्धान्तहरू अनुसार अभ्यास गर्नुपर्छ, ताकि यी भ्रष्ट स्वभावहरू तेरो जीवनमा उप्रान्त हाबी नहोऊन्, र तिनका ठाउँमा, सत्यता तेरो जीवन बनोस् र त्यो तेरो दैनिक जीवन र तैँले जिउने कुरामा हाबी होस्।

हामी जन्मजात अवस्था, मानवता, र भ्रष्ट स्वभावहरूका विभिन्‍न प्रकटीकरणहरूबारे सङ्गति जारी राख्नेछौँ। हामीले यसअघि सङ्गति गरेको अन्तिम प्रकटीकरण भनेको राम्रो स्मरण शक्ति हुनु हो, होइन र? (हो।) त्यसोभए भुलक्‍कडपन कुन पक्षसँग सम्बन्धित हुन्छ? (जन्मजात अवस्थाहरूसँग।) यो जन्मजात अवस्था र मानवताको खराबी पनि हो—यी दुई पक्षहरू मात्रै। के भुलक्‍कडपन भ्रष्ट स्वभाव हो? (होइन।) स्पष्ट रूपमा नै होइन। कतिपय मानिसहरूको स्मरण शक्ति प्राकृतिक रूपमा नै कमजोर भएकाले तिनीहरू भुलक्‍कड हुन्छन्, जबकि अरूको मष्तिष्क बुढो भएकोले र उमेर बढ्दै जाँदा स्मरणशक्ति घट्दै जाँदा तिनीहरू भुलक्‍कड बन्छन्। यदि भुलक्‍कडपन जन्मजात रूपमा आएको हो भने, यो जन्मजात अवस्थाहरूसँग सम्बन्धित हुन्छ; यदि यो हासिल गरिएको हो भने, यो मानवताको खराबी हो। प्राकृतिक रूपमा नै भुलक्‍कड हुनुलाई, अवश्य नै एउटा खराबी मानिन्छ, होइन र? (हो।)

कामकुराहरू गर्नुभन्दा पहिले योजना बनाउन सिपालु हुनु—यो कुन पक्षसँग सम्बन्धित छ? (मानवताको असल गुणसँग।) यो मानवताको असल गुण हो। कुनै कार्य गर्नुअघि, योजना बनाउन सिपालु मानिसहरू अग्रिम रूपमा योजना बनाउँछन्, त्यसपछि आवेगरहित, लापरवाह नभई, वा हतार नगरी चरणहरू पछ्याउँछन्। तिनीहरू दृढ रूपमा कार्य गर्छन्, मनपरी हतार-हतार कामकुरा गर्न जाँदैनन्, तर कसरी अघि बढ्ने, कोसँग अघि बढ्ने, विशेष परिस्थितिहरूमा के गर्ने, के-कस्ता कागजात वा सामानहरू ल्याउनुपर्छ, वातावरण अनुसार केही दैनिक आवश्यकताका सामानहरू ल्याउनुपर्छ कि पर्दैन, र इत्यादि कुराहरूका बारेमा अग्रिम रूपमा विचार गर्छन्। तिनीहरूले यी सबै कुराहरूलाई ख्याल गर्न सक्छन्। कामकुराहरू गर्नुभन्दा पहिले, तिनीहरू अझै धेरै कारकहरूका बारेमा ख्याल गर्दै र आफ्नो विचारमा अझै होसियार हुँदै पूर्ण रूपमा तयारी गर्छन्। तिनीहरूले अनुकूल र प्रतिकूल अवस्थाहरूका बीचमा रहेको भिन्‍नतालाई अग्रिम रूपमा मूल्याङ्कन गर्नेछन्, र तिनीहरूले सबैभन्दा राम्रो परिदृश्य र आइपर्न सक्ने सबैभन्दा खराब परिणामहरूका बीचमा भिन्‍नता छुट्याउनेछन्। तिनीहरूले सबैभन्दा राम्रा नतिजाहरू हासिल गर्न उचित प्रबन्धहरू मिलाउनेछन्। तिनीहरू योजना बनाउन र उचित प्रबन्धहरू गर्न सिपालु हुने हुनाले, तिनीहरूले सामान्यतया मामलाहरू अझै राम्ररी सम्हाल्छन्। तिनीहरूले प्रबन्ध गर्ने कुरा र तालिकाहरूमा अनपेक्षित परिस्थितिहरू झन्-झन् कम देखा पर्छन्, र तिनीहरूको कामका नतिजाहरू अझै राम्रा हुने गर्छन्। तिनीहरूसँग काम गर्ने मानिसहरूलाई बेचैनी हुँदैन बरु उल्टै तिनीहरू निकै सहज महसुस गर्छन्। त्यसोभए, के तुलनात्मक रूपमा भन्दा, योजना बनाउने कार्यमा सिपालु हुनु मानवताको असल गुण हो भनेर भन्‍न सकिन्छ? (सकिन्छ।) त्यसले योजना बनाउन सिपालु हुनुलाई समेट्छ। त्यसोभए, हिसाबकिताबे हुनु असल हो कि होइन? (यो असल होइन। यो मानवताको खराबी हो।) योजना बनाउन सिपालु हुनु मानवताको असल गुण र सबल पक्ष हो—यो सकारात्मक कुरा हो—जबकि हिसाबकिताबे हुनु मानवताको खराबी हो। उदाहरणका लागि, यदि दुई जना मानिसहरूले दश युआन पर्ने खाना खान्छन्, र हिसाबकिताब गर्ने व्यक्तिले पैसा तिर्दा, साढे पाँच युआन तिर्छ जबकि अर्को व्यक्तिले साढे चार युआन तिर्छ भने, उसलाई यस्तो लाग्छ: “यो सही होइन—उसले पचास पैसा कम तिरेको छ। यो निष्पक्ष र उचित हुनका लागि हरेक व्यक्तिले पाँच युआन तिर्नुपर्छ।” उसले यति थोरै रकमको समेत हिसाबकिताब गर्छ। यदि उसलाई घाटा भएको छ भन्‍ने लाग्यो भने, उसलाई असहज हुन्छ र तिनीहरूले सधैँ षड्यन्त्रका माध्यमहरूद्वारा आफ्नो घाटाको पूर्ति गर्ने अवसर खोजिरहेको हुन्छ। यदि उसले यसरी आफ्नो घाटाको पूर्ति गर्न सकेन भने, उसलाई भोक-निद्रा नै लाग्दैन। हिसाबकिताबे हुनु मानवताको एउटा खराबी हो। यदि यो अवस्था गम्भीर भयो र उसले ठूला मामलाहरूमा समेत हिसाब-किताब गर्छ, सधैँ अरूबाट लाभ निचोर्ने वा अरूबाट फाइदा लुट्ने प्रयास गर्छ, वा आफ्नो हिसाब-किताबका खातिर बारम्बार युक्तिहरूको सहारा लिन्छ भने, यो मानवताको खराबी मात्रै होइन बरु यसमा भ्रष्ट स्वभाव समावेश हुन्छ। यदि व्यक्तिले गर्ने हिसाब-किताबले अरूलाई असर गर्दैन वा तिनीहरूको हितमा हानि गर्दैन र यो दैनिक जीवनका सानातिना मामलाहरूमा मात्रै हुन्छ, जसले गर्दा अन्ततः मामलाहरू सम्हाल्दा बारम्बार असफलता वा कमजोर नतिजाहरू आउँछन् भने, यो मानवताको खराबी हो।

कन्जुस हुनु कस्तो समस्या हो? (मानवताको खराबी हो।) कन्जुस हुनुका प्रकटीकरणहरूमा के-के पर्छन्? उदाहरणका लागि, यदि कन्जुस व्यक्ति सवारी चलाएर कुनै ठाउँमा जान लागेको छ र कसैले “तिमी पनि त्यतै जाँदै रहेछौ, के मलाई पनि लैजान सक्छौ? पाँच मिनेट मात्रै लाग्नेछ, र म तिमीलाई पेट्रोलका लागि केही पैसा दिन सक्छु” भन्यो भने, ऊ सो व्यक्तिले पुगेपछि पैसा नतिर्ला कि भनेर डराउँछ र उसलाई लैजान इन्कार गर्ने बहाना खोज्छ—यो कन्जुस हुनु हो। कतिपय मानिसहरू यस्ता पनि हुन्छन्, जो कसैले तिनीहरूबाट कुनै कुरा सापट माग्दा र तिनीहरूले त्यो कुरा सापट दिन नचाहँदा, यसो भन्छन्, “म अहिले यसलाई प्रयोग गरिरहेको छु। म वास्तवमा तिमीलाई यो कुरा सापट दिने अवस्थामा छैनँ। तिमीले अरू कसैसँग माग्‍नुपर्छ।” तिनीहरू अत्यन्तै कृपण र छुद्र हुन्छन्; तिनीहरू सामान्य अन्तरव्यैयत्तिक अन्तरक्रिया गर्दैनन् र तिनीहरूलाई तिनीहरूबाट अरूले फाइदा लिनेछन् भन्‍ने निकै डर हुन्छ, जबकि आफूचाहिँ सधैँ अरूबाट फाइदा लिने आशा गर्छन्। कन्जुस हुनु भनेको यही हो। कतिपय मानिसहरू यस्ता पनि हुन्छन्, जसलाई तैँले खानेकुरा किन्न र अरू केही कुराहरू किन्न दश युआन सापट माग्दा, तिनीहरू यसबारे सोच-विचार गर्छन्: “म तिमीलाई खाना खाने पाँच युआन मात्रै दिनेछु—त्योभन्दा बढी एक पैसा पनि दिन्‍नँ!” भोलिपल्ट तिनीहरूले तँलाई भेट्दा, तिनीहरू यसो भनेर समेत सोध्छन्, “त्यो खाना कस्तो थियो? के तिमीले पाँच युआन सबै खर्च गऱ्यौ?” तिनीहरूका शब्दहरूले घुमाउरो रूपमा यसो भन्‍ने सङ्केत दिन्छन्, “तुरुन्तै मेरो पैसा फिर्ता दे! तैँले त्यो खानाको पैसा अझै मलाई तिर्न बाँकी नै छ। यदि तैँले मलाई पैसा फिर्ता दिइनस् भने, तैँले मलाई खाना किनेर खुवाउनुपर्छ!” यस्ता प्रकारका मानिसहरू आफूलाई आचरणमा ढाल्‍ने कार्यमा अत्यन्तै सानो मनका हुन्छन् र हिसाब-किताब गर्नमा सिपालु हुन्छन्। भौतिक सामानहरूका हकमा मात्र तिनीहरू हिसाब-किताब गर्न सिपालु हुँदैनन्, बरु तिनीहरू अन्तरव्यैयत्तिक अन्तरक्रियाहरूमा पनि हिसाब-किताब गर्न विशेष रूपमा सिपालु हुन्छन्। कसैले तिनीहरूलाई चाहे जे भने पनि, तिनीहरू सधैँ त्यसबारे सोच-विचार गर्छन् र त्यो कुरा पछाडि रहेको अर्थबारे मनन गर्छन्। यदि शब्दहरूले तिनीहरूलाई हानि गर्छ वा तिनीहरूका हितलाई अतिक्रमण गर्छ भने, तिनीहरू तुरुन्तै बदला लिन्छन्। कुराकानी गर्दा समेत, तिनीहरू फाइदा लिने प्रयास गर्छन् र कुनै नोक्‍सानी भोग्‍न जिद्दी रूपमा इन्कार गर्छन्। यो उप्रान्त सङ्कीर्ण हुनु वा कन्जुस हुनु मात्रै रहेन—यो भ्रष्ट स्वभाव हो। यदि यसमा दैनिक भौतिक र आर्थिक अन्तरक्रियाहरूमा सधैँ फाइदा उठाउने र घाटाबाट जोगिने प्रयास गर्ने कार्य मात्रै समावेश हुन्छ भने, यो मानवताको खराबी मात्रै हो र यो भ्रष्ट स्वभावको स्तरमा पुगेको हुँदैन। तर, यदि यसमा आफूलाई आचरणमा ढाल्ने र काम गर्ने सिद्धान्तहरू समावेश छन् भने, यो उप्रान्त मानवताको खराबी रहँदैन बरु यो भ्रष्ट स्वभावको स्तरमा पुगेको हुन्छ। त्यसोभए, उदारता केमा पर्छ? (मानवताको असल गुणमा।) यसलाई मानवताको असल गुण रूपमा वर्गीकरण गर्न सकिन्छ। अरूसँगका अन्तरक्रियामा, उदार मानिसहरूले नाफा र घाटाबारे त्यति धेरै चिन्ता गर्दैनन्। जब अरूले तिनीहरूबाट स-साना फाइदाहरू लिन्छन् वा केही कुरा लिन्छन्, वा कहिलेकहीँ जब कसैले तिनीहरूलाई सापटी पैसा तिर्न सक्दैन, तब तिनीहरूले त्यस्ता कुराहरूका बारेमा वास्तवमा हिसाब-किताब गर्दैनन्। तिनीहरू अरूप्रति तुलनात्मक रूपमा उदार र सहनशील हुन्छन्—यो मानवताको असल गुण हो।

सङ्कीर्णता कस्तो समस्या हो? (मानवताको खराबी।) यो मानवताको खराबी हो। सङ्कीर्णताका प्रकटीकरणहरू के-के हुन्? (सानातिना कुराहरूमा किचकिच गर्ने प्रवृत्ति।) उदाहरणका लागि, खाना खाँदै गर्दा, यदि तैँले त्यस सङ्कीर्ण व्यक्तिलाई “तिमीलाई साह्रै रुच्‍ने रहेछ—तिमी अधिकांश मानिसहरू भन्दा बढी खान्छौ” भनेर भनिस् भने, ऊ रिसाउँछ: “के तिमी मलाई घिचुवा भनिरहेको छौ?” तैँले तिनीहरूलाई अनजानमा चोट पुऱ्याउने वा व्याकुल पार्ने टिप्पणी गरिस्, र तिनीहरूले यसलाई मनमा लिन्छन् र यो कुरा त्याग्नेछैनन्। तिनीहरू तँसँग आधा महिनासम्म रिसाएर बस्न सक्छन् र तँसँग बोल्न नमान्न सक्छन्, र यसको कारण के हो भन्‍ने तँलाई थाहा नै हुनेछैन। वास्तवमा, तैँले तिनीहरूलाई गिल्ला गर्ने कुनै अभिप्रायविना सामान्य टिप्पणी मात्रै गरिरहेको थिइस्, तर तिनीहरूले अचानक यो टिप्पणीलाई पहाड बनाउँछन्, र तिनीहरूलाई हाँसोको पात्र बनाइएको विश्‍वास गरिरहेका हुन्छन्। तिनीहरूले यो सानो कुरालाई समेत मनमा लिन्छन् र अटुट रूपमा बढाइ-चढाइ गर्छन्, तिललाई पहाड बनाउँछन् र कुनै क्षमा देखाउँदैनन्—यो सङ्कीर्णता हो। यस्तो व्यक्ति कति सङ्कीर्ण हुन सक्छ? ऊ केटा-केटी जत्तिकै स्वेच्छाचारी हुन सक्छ—कसैले पनि उसलाई उक्साउने आँट गर्दैन। ऊसँग अन्तरक्रिया गर्दा, तँ सधैँ सतर्क हुनुपर्छ, र ऊसँग सामान्य रूपमा कुरा गर्ने आँट गर्नु हुँदैन, किनभने तैँले त्यसो गरिस् भने, तैँले भनेको कुनै पनि कुराले उसलाई चिढ्याउन वा चोट पुर्‍याउन सक्छ, र त्यसका परिणामहरू हुनेछन्—अर्को पटक जब तैँले उसलाई भेट्छस्, तब उसले तँलाई उदास अनुहारले हेर्नेछ, आँखा जुधाउन मान्नेछैन, र सामानहरूलाई हिर्काउने समेत गर्नेछ। यदि तैँले ऊसँग कुरा गर्ने प्रयास गरिस् भने, उसले तँलाई बेवास्ता गर्नेछ। न त ऊसँग कुराहरू छलफल गर्दा नत उसलाई मनाउने प्रयास गर्दा नै सार्थक हुनेछ। यदि तँ उसको छेउमा बसिस् भने, ऊ तँबाट टाढा बस्‍नेछ र तँलाई बेवास्ता गर्नेछ। उसको उमेर जतिसुकै भए पनि, उसले सधैँ बच्‍चाले जस्तै रिस पोखिरहेको हुन्छ र स्वेच्छाचारी रूपमा काम गरिरहेको हुन्छ—के यो सङ्कीर्णता होइन र? (हो।) यो मानवताको खराबी हो। यस्ता मानिसहरूसँग मिलेर बस्‍न निकै गाह्रो हुन्छ। जब दाजुभाइ-दिदीबहिनीहरूले खुलस्त हृदयले सँगै सङ्गति गर्छन्, र एक-अर्काका कमीकमजोरीहरूलाई औँल्याउँछन्, तब कसैले पनि यस प्रकारका मानिसहरूलाई कुनै कुरा औँल्याउने आँट गर्दैन। तर यदि तिनीहरूलाई त्यो सङ्गतिमा समावेश गरिएन भने, तिनीहरू असन्तुष्ट हुन्छन् र केही यस्ता विचारहरू खेलाउन थाल्छन्: “तिमीहरू सबैले खुलस्त हृदयले सँगै सङ्गति गर्छौ, एक-अर्कालाई सहयोग गर्छौ, तर तिमीहरूले मलाई दाजुभाइ-दिदीबहिनीका रूपमा व्यवहार गर्दैनौ।” तिनीहरूलाई केही नभन्दा पनि राम्रो हुँदैन—तैँले तिनीहरूलाई थोरै केही न केही कुरा त भन्‍नुपर्छ: “तिमी महान् छौ, तर कहिलेकहीँ तिम्रो रिस अलिक कडा हुन्छ। तर, हाम्रा पनि त्रुटिहरू छन् र हामी आफूले भनिरहेका कुराहरूमा प्रायजसो विचार पुऱ्याउँदैनौँ।” यदि तैँले यस कुरालाई त्यसरी भनिनस् र तिनीहरू रिसाहा छन् र कुण्ठित मनका छन् भनेर मात्रै भनिस् भने, त्यसले काम गर्नेछैन—तिनीहरू रिसाउनेछन्। तिनीहरूसँग अन्तरक्रिया गर्दा, तँ विशेष रूपमा होसियार हुनुपर्छ र होसियार भएर बोल्नुपर्छ। यदि तैँले एउटा अनुचित कुरा बोलिस् भने, तैँले परिणामहरू भोग्‍नुपर्ने हुन्छ। त्यसकारण, तिनीहरूसँग अन्तरक्रिया गर्नु निकै थकाइलाग्दो हुन्छ। गैर-विश्‍वासीहरूसँग यसका लागि एउटा शब्द छ, तिनीहरूले यस प्रकारका मानिसहरू “सिसाको मुटु” भएका मानिसहरू हुन् भनेर भन्छन्, अर्थात् तिनीहरूलाई विशेष रूपमा सजिलै चोट पुग्छ। सानो कुराले पनि, यस्ता मानिसहरूलाई चोट लाग्छ, तिनीहरू रुन थाल्छन्, खान मान्दैनन्, सुत्न सक्दैनन्, र नकारात्मक बन्छन्। तिनीहरू भन्छन्, “तिमीहरू सबैले म असल छैनँ भनेर भन्छौ। तिमीहरूमध्ये कसैले पनि मलाई मन पराउँदैनौ, तिमीहरू कसैले पनि मसँग कुरा गर्दैनौ, र तिमीहरू सबै मबाट टाढा बस्छौ र तिमीहरू मसँग नजिक हुन चाहँदैनौ।” के यो केटाकेटीपन होइन र? (हो।) कसैले भन्छ, “तिम्रो मन, सिसाजस्तै साह्रै नाजुक छ—सानो कुराले पनि टुक्रिन्छ। कसले तिमीलाई खुलासा गर्ने आँट गर्नेथियो र? कसले तिमीसँग व्यवहार गर्ने आँट गर्नेथियो र? सबैलाई त्यसो गर्न डर लाग्छ।” यस प्रकारका मानिसहरूमा दुष्ट मानवता हुन्छ भनेर भन्‍नु वस्तुगत हुनेछैन—तिनीहरू कुनै दुष्ट कार्यहरूमा साँच्‍चै नै संलग्‍न हुँदैनन्। यति मात्र हो कि तिनीहरू अत्यन्तै चिडचिडे हुन्छन्—तिनीहरू स्वेच्छाचारी, किचकिचे हुन्छन्, र तिनीहरूमा बच्‍चाको जस्तो रिस हुन्छ। तैँले तिनीहरूलाई छुनु वा उक्साउनु हुँदैन। यदि तैँले तिनीहरूसँग क्षमाशील व्यवहार गरिस् भने, तैँले तिनीहरूलाई हेयको दृष्टिले हेरिरहेको छस् र तिनीहरूलाई गम्भीरतापूर्वक लिइरहेको छैनस् भनेर भन्छन्; यदि तैँले तिनीहरूसँग गम्भीरता भइस् भने, तिनीहरू तैँले तिनीहरूसँग किचकिच गरिरहेको छस् भनेर भन्छन्—तैँले चाहे जे गरे पनि, गलत नै हुन्छ। यस्ता प्रकारका मानिसहरूसँग अन्तरक्रिया गर्दा, यदि तेरो शैली उचित छ र तैँले तिनीहरूलाई खुसी पार्न सक्छस् भने, तिनीहरूको क्षमता अलिक कमजोर नै भए पनि, तिनीहरूले आफ्नो कर्तव्य राम्ररी पूरा गर्न सक्छन्। तर यदि तेरो शैली उपयुक्त छैन र कुनै कुराले तिनीहरूलाई व्याकुल तुल्याउँछ भने, तिनीहरू नकारात्मक बन्छन्, र तैँले तिनीहरूलाई फकाउने उपायहरू खोज्‍न आफ्नो दिमाग खियाउनुपर्छ। सङ्कीर्ण मान्छेहरू अत्यन्तै समस्याजनक हुन्छन्। सानो कुरामा, तिनीहरू धेरै बेरसम्‍म रुन सक्छन्, यहाँसम्म कि तिनीहरूको आँखा अत्यन्तै रातो हुन्छ। यदि सानो मामला तिनीहरूले भनेजस्तो भएन भने, तिनीहरूले घन्टौँसम्म ठुस्स पर्न सक्छन्। जब तिनीहरू रिसाउँछन्, तब तिनीहरू आधा महिनासम्‍म अरूलाई ध्यान नदिई वा अरूसँग नबोली बस्‍न सक्छन्। यस्ता मानिसहरू रिसाहा र सङ्कीर्ण हुन्छन्, तर पनि आफूले गर्नुपर्ने काम गर्छन्—यति मात्र हो कि तिनीहरू रिसका साथ सो काम गर्छन्। तिनीहरूको मनस्थितिमा सुधार आएपछि, तिनीहरू फेरि राम्ररी काम गर्न सक्छन्। समग्रमा, तिनीहरूको मानवताको यो खराबी र समस्या गम्भीर हुन्छ। तिनीहरूले तनावपूर्ण वातावरण सिर्जना गर्ने र आफू र अरू दुवैमाथि समस्या ल्याउने र बोझ हालिदिने सम्भावना हुन्छ। यस्ता प्रकारका मानिसहरूमा संसारसँग व्यवहार गर्दा वयस्कहरूमा हुनुपर्ने उदारता वा मनोवृत्ति हुँदैन। तिनीहरू लगभग दश वर्षको उमेरका केटाकेटी जस्तै हुन्छन्—तिनीहरू समझदार छन् भनेर भन्‍न सकिँदैन, किनभने तिनीहरू वास्तवमै समझदार हुँदैनन्, तर तिनीहरू अपरिपक्‍व छन् भनेर भन्‍न सकिँदैन, किनभने तिनीहरू सधैँ वयस्कले जस्तै बोल्छन्। यदि तैँले तिनीहरूलाई वयस्कहरूलाई जस्तो व्यवहार गरिस् भने, तैँले भनेको कुनै पनि कुराले तिनीहरूलाई अप्रसन्न पार्न र बाँधिएको जस्तो महसुस गराउन सक्छ, जसले गर्दा तिनीहरू अचानक बच्‍चा जस्तै रिसाउँछन्। तर यदि तैँले तिनीहरूलाई केटाकेटीलाई जस्तो व्यवहार गरिस् भने, तैँले तिनीहरूलाई हेयको दृष्टिले हेरिरहेको छस् भन्‍ने तिनीहरूलाई लाग्छ। छोटकरीमा भन्दा, तिनीहरू अत्यन्तै असामान्य हुन्छन्। यो मानवताको खराबी हो। यदि कुनै व्यक्तिमा यस्तो प्रकारको समस्या छ भने, ऊ परिवर्तन हुनुपर्छ अनि उदार र सहनशील हुन, सही तरिकाले र सही मनोवृत्तिले समस्याहरूलाई लिन र सम्हाल्न, र सामान्य मानिसहरूको तर्कसङ्गत तरिकाले अरूसँग अन्तरक्रिया गर्न सिक्नका लागि लागिपर्नुपर्छ। धेरैजसो मानिसहरूले सत्यता वा कामकुरा गर्ने सही तरिका स्वीकार नगरे पनि, तँ यसद्वारा बाँधिनु वा प्रभावित हुनु हुँदैन, न त तँ यसद्वारा प्रतिबन्धित हुनु वा सीमित हुनु नै पर्छ। तँ अझै पनि सही तरिकाले काम गर्नमा अडिग हुनुपर्छ। तँलाई गाह्रो लाग्यो भने पनि, हरेस नखा—यो पनि सिकाइको प्रक्रियाको भाग हो। बिस्तारै, तेरो मानवता, अन्तर्ज्ञान, र अरू पक्षहरू परिपक्‍व हुनेछन्, र तँ बढ्नेछस्। बढ्नुको चिन्ह के हो? यो धेरैजसो मानिसहरूसँग सामञ्जस्य रूपमा मिल्न सक्‍नु हो; यो कसैले तँलाई केही अप्रिय कुरा भन्दा, ठट्टा गर्दा, वा चोट पुर्‍याउने कुरा गर्दा, तैँले सहन, बुझ्न, र सही रूपमा लिन सक्‍नु हो। यदि अरूले भनेको कुरा अप्रिय सुनिन्छ तर त्यसले तेरो वास्तविक परिस्थिति प्रतिबिम्बित गर्छ भने, तैँले त्यसलाई स्वीकार गर्नुपर्छ र मान्‍नुपर्छ। यदि कसैले अनजानमा तँलाई चिढ्याउने केही कुरा भन्यो, र यो अनजानमा गरिएको हो भन्‍ने तैँले देखिस् भने, तैँले सहनशीलताको अभ्यास गर्ने छनौट गर्नुपर्छ। यदि कसैले जानी-जानी तँलाई निसाना बनायो र अत्यन्तै चोट पुऱ्याउने कुराहरू भन्यो भने, तँ शान्त हुनुपर्छ, तैँले परमेश्‍वरलाई प्रार्थना गर्नुपर्छ, र खोजी गर्नुपर्छ: “उसले किन मलाई यसरी निसाना बनाइरहेको छ? उसको अभिप्राय के हो? के ऊ दुष्ट व्यक्ति हो, कि यो भ्रष्ट स्वभावहरूको प्रकटीकरण हो? यदि ऊ दुष्ट व्यक्ति हो भने, म ऊप्रति अझै समझदार र सावधान हुनुपर्छ। यदि उसले भनेको कुरा सही छ र यो सत्यता अनुरूप छ भने, म यसलाई स्वीकार गर्नेछु; यदि यो गलत छ भने, ऊसँग बहस गर्नु पनि पर्दैन। यदि उसले भ्रष्ट स्वभाव प्रकाश गरिरहेको छ भने, उसले सत्यता स्वीकार गर्न सक्छ कि सक्दैन भनेर म हेर्नेछु। यदि उसले सत्यता स्वीकार गर्न सक्छ भने, म ऊसँग सत्यताबारे सङ्गति गर्नेछु। यदि ऊ सत्यतालाई स्वीकार गर्दैन भने, म सहनशीलताको अभ्यास मात्रै गर्न सक्छु।” के त्यसले समस्या समाधान गर्दैन र? यसरी, जब तैँले हर प्रकारका मानिसहरूसँग अन्तरक्रिया गर्छस्, तब तैँले पारस्परिक सहनशीलता र पारस्परिक सहयोगको साथ त्यसो गर्न सक्छस्, र तँ तिनीहरूसँग सामन्जस्य रूपमा मिलेर बस्‍न सक्छस्—सङ्कीर्ण व्यक्ति बन्‍नुभन्दा यो सधैँ राम्रो कुरा हुन्छ। एक हिसाबमा, सङ्कीर्ण मानिसहरूले, अरूलाई ठूलो असहजतामा पार्छन्, र अर्को हिसाबमा, तिनीहरू कुनै पनि समूहमा मिल्‍न असक्षम हुन्छन्, र तिनीहरू अत्यन्तै एक्लो र स्थानविहीन देखिन्छन्। कतिपय दयालु मानिसहरूले तँप्रति दयाको अनुभूति गर्नेछन्, र सबैले वास्तवमा तँलाई सहयोग गर्न चाहनेछन्, किनभने तिमीहरू सबै दाजुभाइ-दिदीबहिनीहरू हौ, तर जब तँ सधैँ आफूलाई एक्ल्याउँछस् र यसरी एकलै बस्छस्, तब के तँलाई तँ अरूको अगाडि अनौठो देखिन्छस् जस्तो लाग्दैन र? (लाग्छ।) तँ किन स्थानविहीन छस्? किनभने तँमा मानवताको यो खराबी छ, त्यसकारण तैँले यसलाई जित्न र क्रमिक रूपमा परिवर्तन हुन काम गर्नुपर्छ, होइन र? (हो।)

रिसाहा हुनु, आक्रोशित हुनु—यो कुन पक्षमा पर्छ? (मानवताको खराबीमा।) रिसाहा हुनुलाई आक्रोशित हुनु पनि भनेर भन्‍न सकिन्छ—के यो मानवताको खराबीका रूपमा गन्ती हुन्छ? (हुँदैन।) यसलाई कसरी हेर्नुपर्छ? त्यति रिस नगर्ने व्यक्तिले, मुस्कानको पछाडि आफ्नो द्वेष लुकाउने, सधैँ कोमल र मैत्रीपूर्ण शैलीमा बोल्ने, कसैसँग कहिल्यै बहस नगर्ने, र सधैँ अरूले सुन्‍न चाहेको कुरा बोल्ने गर्छ—के यो असल कुरा हो? (होइन।) यदि कसैले यो व्यक्ति खरो छ भनेर भन्यो भने, ऊ यसो भन्छ, “खरो हुनु राम्रो कुरा हो; खरो मानिसहरूले समस्या पैदा गर्दैनन्।” यदि कसैले उसलाई तालुखुइले भनेर भन्यो भने, ऊ यसो भन्छन्, “तालुखुइले हुनु राम्रो कुरा हो; तालुखुइले मानिसहरू चलाख हुन्छन्।” अर्थात्, अरूले चाहे जे भने पनि वा अरूले ऊसँग जसरी व्यवहार गरे पनि, ऊ कहिल्यै रिस देखाउँदैन वा रिसाउँदैन—के यस्तो प्रकारको व्यक्ति असल हुन्छ? (हुँदैन।) जब उसले वास्तवमा कुन मानिसहरूलाई मन पराउँछ, असल मानिसहरू र असल कामकुराहरू र दुष्ट मानिसहरू र दुष्ट कामकुराहरूका बारेमा उसको विचार र दृष्टिकोण के-के हुन्, र उसले असल मानिसहरूलाई अनुमोदन गर्छ र दुष्ट मानिसहरूलाई घृणा गर्छ कि, दुष्ट मानिसहरूलाई अनुमोदन गर्छ र असल मानिसहरूलाई घृणा गर्छ भन्‍ने कुरा आउँछ, यी कुराहरूका बारेमा ऊसँग कुनै स्पष्ट दृष्टिकोण वा अडान हुँदैन, र उसले कुनै पनि कुरामा टिप्पणी गर्दैन। उसले जुनसुकै मामला सामना गरे पनि, सधैँ मुस्कुराउँदै यसलाई पन्छाउँछ, र ऊ विशेष रूपमा मिलनसार हुन्छ र उसमा कुनै रिस हुँदैन। के यो मानवताको असल गुण हो? (होइन।) रिस नगर्नु मानवताको असल गुण होइन, त्योभए के रिसाहा हुनु मानवताको खराबी हो त? के व्यक्ति रिसाहा हुनु वा उसले रिस नगर्नुले उसको मानवता कस्तो छ भनेर निर्धारित गर्न सक्छ? (सक्दैन।) उदाहरणका लागि, कतिपय मानिसहरूले कसैले आफ्नो कर्तव्यमा झाराटारुवा व्यवहार गरिरहेको देख्छन् र वास्ता गर्दैनन्, कसैले मण्डलीको काममा बाधा दिइरहेकोको देख्छन् र तिनीहरूलाई आक्रोश महसुस हुँदैन; अनि तिनीहरू यसो समेत भन्छन्, “ठीक छ, तिमी सुध्रिनेछौ—जति समय लाग्छ, लगाऊ। परमेश्‍वरले हाम्रो लागि श्रमसाध्य अभिप्रायहरू राख्‍नुहुन्छ; हामीले परमेश्‍वरको प्रेम र उहाँको अनुग्रह तिर्नुपर्छ, र हामी झाराटारुवा हुनु हुँदैन। अर्को पटक यस कुरालाई ध्यान देऊ।” के यी मानिसहरू धेरै रिस नगर्ने हुन्छन्? (हुन्छन्।) कतिपय मानिसहरूले, कसैले परमेश्‍वरको घरका हितहरूको संरक्षण नगरिरहेको देख्दा, यसो भन्छन्, “के तिमीले परमेश्‍वरको घरका हितहरूको संरक्षण गर्ने प्रयास गर्न सक्छौ? यदि तिमीले परमेश्‍वरका अभिप्रायहरूलाई ख्याल गरेमा अत्यन्तै राम्रो हुनेथियो। हामी असल मानिसहरू बन्‍नुपर्छ—हामी असल मानिसहरू भएनौँ भने, परमेश्‍वरले हामीलाई मन पराउनुहुनेछैन। हामीले आफूलाई आचरणमा ढाल्‍ने तरिकामा, कम्तीमा पनि, हामीले परमेश्‍वरको घरका हितहरूको संरक्षण गर्नुपर्छ—भविष्यमा यस कुरालाई ध्यान देऊ।” के यसमा रिस देखाइएको छ? (छैन।) तिनीहरूले रिस देखाएका हुँदैनन्, होइन? कतिपय मानिसहरू जेसुकै भए पनि कहिल्यै रिसाउँदैनन्। जब तिनीहरू सुसमाचार प्रचार गर्दा कतिपय मानिसहरूले माथिलाई र परमेश्‍वरको घरलाई छल गर्नका लागि, प्रायजसो मानिसहरूको झूटो सङ्ख्या रिपोर्ट गरेका देख्छन्, तब तिनीहरू यसो भन्छन्, “यदि अधिकांश मानिसहरूले यस्तै झूटो सङ्ख्या रिपोर्ट गरिरहेका छन् भने, यो पवित्र आत्माको प्रवाहको काम हो—हामी यसमा समर्पित हुनैपर्छ!” कसैले यसो भन्दै तिनीहरूलाई खण्डन गर्छ, “झूटो सङ्ख्या रिपोर्ट गर्नु भनेको परमेश्‍वरसँग झूट बोल्नु र उहाँलाई छल गर्नु हो; म त्यसो गर्नु सक्दिनँ।” तिनीहरू जबाफ दिन्छन्, “किन सक्दैनौँ? अरूले झूटो सङ्ख्या रिपोर्ट गर्छन्, र खराब होइन असल समाचार मात्रै रिपोर्ट गर्छन्। तिमी किन यति मूर्ख भइरहेको छौ?” जब तिनीहरू मानिसहरूले झूटो सङ्ख्या रिपोर्ट गरिरहेका देख्छन्, तब तिनीहरू खुसी हुन्छन्। जब तिनीहरू कतिपय मानिसहरूले सिद्धान्तहरू कायम गरिरहेका र झूटो सङ्ख्या रिपोर्ट गर्न नमानेका देख्छन्, तब तिनीहरू रिसाउँछन् र क्रोधित हुन्छन्, टेबल ठटाउँछन्, र भन्छन्, “तिमीले किन झूटो सङ्ख्या रिपोर्ट गरिरहेका छैनौ? के तिमी पवित्र आत्माको प्रवाहको विरुद्धमा जान चाहन्छौ? यदि तिमीले झूटो सङ्ख्या रिपोर्ट गरेनौ भने, म तिमीलाई बर्खास्त गर्नेछु! म तिमीलाई निकाल्‍नेछु!” तिनीहरू यसरी रिसाउने बारेमा तिमीहरूलाई के लाग्छ? (यो खराब कुरा हो।) यो दुष्ट रिसको विस्फोटन हो। रिस गर्नु पर्ने बेलामा नरिसाउनु र रिस नगर्नु पर्ने बेलामा जथाभाबी रिसाउनु, दुष्ट कुराहरूलाई जायज भन्‍नु, झूटो सङ्ख्याको रिपोर्टलाई पवित्र आत्माको प्रवाह भन्‍नु र यसलाई अत्यन्तै प्रशंसा गर्नु, र यसलाई प्रवर्धन समेत गर्नु—के यो दुष्ट कुरा होइन र? (हो।) जब तिनीहरूले कसैले झूटो सङ्ख्या रिपोर्ट गर्न नमानेको देख्छन्, तब तिनीहरू उसलाई बर्खास्त गर्न वा निकाल्‍न चाहँदै टेबल ठटाउँछन्, रिसाउँछन्, र खाउँला झैँ गरी हेर्छन्—यो त “गर्जन जस्तो क्रोध” हो! ठूलो रातो अजिङ्गरको “गर्जन अभियान” छ; त्यो दियाबलसको त्यो शक्ति प्रदर्शनलाई “गर्जन अभियान” भनिन्छ, र यो यी मानिसहरूको “गर्जन जस्तो क्रोध” हो। यदि तँ झूटो सङ्ख्या रिपोर्ट गर्न मान्दैनस्, र तिनीहरूले टेबल ठटाउँछन् र तिमीहरूविरुद्ध आफ्नो गर्जन जस्तो क्रोध पोख्छन् भने, के यस्तो परिस्थितिमा, के तिमीहरू सिद्धान्तहरू पालना गर्ने, वास्तविक सङ्ख्याहरू मात्रै रिपोर्ट गर्ने र झूटो सङ्ख्या रिपोर्ट गर्न इन्कार गर्ने आँट गर्नेथियौ? के तिमीहरू खडा भएर यसो भन्दै तिनीहरूलाई आलोचना गर्ने र खुलासा गर्ने आँट गर्नेथियौ: “तिमी मानिसहरूलाई झूटो सङ्ख्या रिपोर्ट गर्न जबरजस्ती गरिरहेको छौ—तिमी दियाबलस हौ! झूटो सङ्ख्या रिपोर्ट गर्नमा ख्रीष्ट-विरोधीहरूलाई पछ्याउनुलाई तिमी पवित्र आत्माको प्रवाह समेत भन्छौ। के यो पवित्र आत्माको निन्दा गर्नु र परमेश्‍वरको निन्दा गर्नु होइन र? तिमी सही र गलतको बीचमा भिन्‍नता छुट्याउँदैनौ र पवित्र आत्माको निन्दा गर्छौ, र तैपनि तिमीले आफूलाई धर्मी स्वर्गदूत ठान्छौ। झूटो सङ्ख्या रिपोर्ट गर्ने तिम्रो मागविरुद्ध कसैलाई पनि जान दिँदैनौ, र तिमी रिस समेत पोख्छौ। तिमीसँग अलिकति पनि इन्साफको बोध छैन। तिमीले दुष्ट कुराहरूलाई खुलासा र निन्दा नगर्ने मात्र होइन, तर सत्यतामा लागिरहने र झूटो सङ्ख्या रिपोर्ट गर्न नमान्ने मानिसहरूप्रति आफ्नो रिस पनि पोख्छौ, र तिनीहरूमाथि आफ्नो ‘गर्जन जस्तो क्रोध’ समेत पोख्छौ। के यो परमेश्‍वरको घरको काममा जानी-जानी अवरोध गर्नु र बाधा दिनु होइन र? के यो व्यवहारको प्रकृति ठूलो रातो अजिङ्गरको व्यवहारसरह छैन र?” त्यसकारण, रिसाहा हुनु साँच्‍चै नै मानवताको खराबी हो कि मानवताको असल गुण हो भनेर फेरि हेर्दा, यसलाई सामान्यीकरण गर्न सकिँदैन। यो, कुन-कुन परिस्थितिहरूले व्यक्तिलाई रिस उठाउँछ र कुन-कुन परिस्थितिहरूले रिस उठाउँदैन, साथै त्यो व्यक्ति सामान्यतया किन रिसाहा छ भन्‍ने कुरामा निर्भर हुन्छ। यो कुरा त्यो व्यक्तिले के पछ्याइरहेको छ, त्यो व्यक्तिसँग आत्म-आचरणका सिद्धान्तहरू छन् कि छैनन्, र सत्यताप्रतिको उसको मनोवृत्ति ठ्याक्कै कस्तो छ, साथै परमेश्‍वर, परमेश्‍वरको काम, परमेश्‍वरको घरका हितहरू, र मण्डलीको कामप्रतिको उसको मनोवृत्ति कस्तो छ भन्‍ने कुरामा निर्भर हुन्छ। यदि सत्यता सिद्धान्तहरू पालना गर्न, परमेश्‍वरको घरका हितहरूको संरक्षण गर्न, र परमेश्‍वरको घरको कामको संरक्षण गर्नका लागि, उसले विभिन्‍न दुष्ट मानिसहरू, घटनाहरू, र कामकुराहरूको सामना गर्दा निरन्तर कडा रिस देखाउँछ भने, यो उसको मानवताको असल गुण हो। तर यदि ऊ विभिन्‍न दुष्ट कुराहरू वा परमेश्‍वरको प्रतिरोध गर्ने कामकुराहरूको सामना गर्दा ऊसँग त्यसको कुनै सम्बन्ध नै नभएको जस्तो गरी ऊ कहिल्यै क्रोधित हुँदैन वा रिसाउँदैन भने, यो उसको मानवताको खराबी होइन—यो कमजोर मानवता, इन्साफको बोधको कमी हो, र अवश्य नै यो भ्रष्ट स्वभावहरूको वर्गमा पर्छ। त्यसोभए, रिसलाई कसरी हेर्नुपर्छ? व्यक्तिले रिस गर्दैन भन्‍नुको अर्थ उसको मानवता असल नै छ भन्‍ने हुँदैन, र व्यक्तिको रिस कडा छ भन्‍नुको अर्थ उसको मानवता कमजोर नै छ भन्‍ने हुँदैन—यो उसको कडा रिस केतर्फ लक्षित हुन्छ भन्‍ने कुरामा निर्भर हुन्छ। यदि उसको कडा रिस दुष्ट, अन्धकारमय, र सत्यता अनुरूप नभएका कुराहरूप्रति लक्षित छ भने—यदि यो परमेश्‍वरको घरका सिद्धान्तहरू उल्लङ्घन गर्ने, परमेश्‍वरको घरका हितहरूमा हानि गर्ने, र मण्डलीको काममा अवरोध र बाधा दिने कुराहरूप्रति लक्षित छ भने—अनि यी कुराहरूबारे बेचैनी, व्याकुलता, र चिन्ता महसुस गरेकोले ऊ बारम्बार रिसाउँछ र रिस पोख्छ भने, यो खराब मानवता होइन। यो परमेश्‍वरका अभिप्रायहरूलाई ख्याल गर्नु हो, यो मानवताको असल गुण हो। यसविपरीत, यदि, यी नकारात्मक कामकुराहरू सामना गर्दा, उसले कुनै रिस देखाउँदैन, परमेश्‍वरको घर वा परमेश्‍वरको गवाहीका हितहरूको संरक्षण गर्न अघि बढ्दैन, र सत्यता सिद्धान्तहरू कायम रोक्दैन र यी कुराहरूलाई रोक्न वा प्रतिबन्धित गर्न अघि बढ्दैन, बरु यी अवरोध र बाधाहरूलाई विना रोकटोक बढ्न र फैलिन दिन्छ भने, त्यस्ता मानिसहरू त्यति नरिसाउने जस्ता देखिए पनि, वास्तवमा, तिनीहरूको चरित्र अत्यन्तै कमजोर हुन्छ। के कुरा यही होइन र? (हो।) कडा रिसको समस्यालाई कसरी हेर्नुपर्छ? यो कुरा व्यक्तिको कडा रिस के कुरातर्फ लक्षित हुन्छ भन्‍ने कुरामा निर्भर हुन्छ; तैँले त्यो व्यक्तिको चरित्र कस्तो छ, उसले के पछ्याउँछ र ऊ कुन मार्गमा हिँड्छ, र सत्यताप्रति, परमेश्‍वरप्रति, परमेश्‍वरको घरको कामप्रति, र परमेश्‍वरको घरका हितहरूप्रति उसको मनोवृत्ति कस्तो छ भनेर हेर्नुपर्छ। के यसलाई हेर्ने यो तरिका सही छ? (छ।) यदि कुनै व्यक्तिमा इन्साफको कुनै बोध छैन तर ऊ आफ्नो दैनिक जीवनमा मानिसहरूसँग सङ्गत गर्दा रिसाहा हुन्छ, सजिलै क्रोधित हुन्छ, र अत्यन्तै आक्रोशित हुन्छ, प्रायजसो रिसले चूर हुन्छ, र सानातिना मामलाहरूबारे अरूसँग बारम्बार मुखामुख झगडा र भनाभन गर्छ, फोहोरी भाषा समेत प्रयोग गर्छ भने, यो मानवताको खराबी होइन—यो अत्यन्तै कमजोर चरित्र हो। यसलाई भ्रष्ट स्वभावहरूका हिसाबमा हेर्दा, यो व्यक्तिको स्वभाव क्रूर हुन्छ, र कसैले पनि उसलाई उक्साउने आँट गर्दैन। उसले जायज कुराहरूको संरक्षण गर्न, सकारात्मक कुराहरूको संरक्षण गर्न, सत्यता सिद्धान्तहरू पालन गर्न, वा परमेश्‍वरको घरका हित र कामहरूको संरक्षण गर्नका लागि आफ्नो रिस पोख्दैन, बरु आफ्ना सबै हितहरू, आफ्नो प्रतिष्ठा, हैसियत, अभिमान, भौतिक सम्पत्ति, पैसा, इत्यादि कुराहरूको संरक्षण गर्नका लागि रिस गर्छ। त्यस्तो व्यक्तिको खराब रिसलाई अत्यन्तै कमजोर चरित्रका रूपमा वर्गीकरण गर्न सकिन्छ। कसैको कडा रिस केतर्फ लक्षित छ र त्यसपछाडिका अभिप्रायहरूलाई ख्याल गर्दै परिस्थितिका आधारमा कडा रिसलाई हेर्नुपर्छ। यदि, आफ्नै हितहरूको संरक्षण गर्न वा आफ्नो प्रतिष्ठा र हैसियतको रक्षा गर्नका लागि, उसले साँच्‍चै नै एउटा टिप्पणीका कारण रिस र क्रोध पोख्न सक्छन् भने, तिनीहरूको चरित्र अत्यन्तै कमजोर हुन्छ। यदि तिनीहरू आफ्नो व्यक्तिगत हितहरूसँग सम्बन्धित मामलाहरूमा सामान्यतया निकै उदार हुन्छन् भने—उदाहरणका लागि, जब मानिसहरूले कहिलेकहीँ तिनीहरूलाई लक्षित गर्ने र तिनीहरूको अभिमानलाई अलिक चोट पुर्‍याउने टिप्पणीहरू गर्छन्, वा तिनीहरूको अलिकति फाइदा उठाउँछन्, तब तिनीहरू प्रायजसो त्यसलाई जान दिन्छन् र रिस गर्दैनन्—यदि तिनीहरू सानातिना कुराहरूबारे किचकिच गर्दैनन् र अरूसँग सङ्गत गर्दा समन्वय गर्न सक्छन्, तैपनि कसैले मण्डलीको काममा अवरोध र बाधा दिइरहेको र परमेश्‍वरको घरका हितहरूमा हानि गरिरहेको देख्दा तिनीहरूले रिस गर्छन् भने, यो खराब चरित्र होइन। बरु, यो मानवतामा हुनुपर्ने इन्साफको बोध हो; यो मानवताको असल गुण हो।

घुर्की देखाउने प्रवृत्ति हुनु—यो कस्तो प्रकारको समस्यामा पर्छ? (मानवताको खराबीमा।) यो मानवताको खराबी हो। कस्तो प्रकारका मानिसहरूमा घुर्की देखाउने प्रवृत्ति हुन्छ? (सङ्कीर्ण मानिसहरू।) सङ्कीर्ण मानिसहरू, संवेदनशील मानिसहरू, र केटाकेटी सबैमा घुर्की देखाउने प्रवृत्ति हुन्छ। जब तिनीहरू कुनै सानो समस्या सामना गर्छन्, तब तिनीहरू झडङ्ग रिसाउँछन्, तँसँग बोल्न मान्दैनन्, तँलाई भेट्न मान्दैनन्, र तेरो फोन उठाउँदैनन्। तँ अनजानमा तिनीहरूलाई चोट पुऱ्याउने कुरा बोल्छस्, अनि तिनीहरू घुर्की देखाउन थाल्छन्, तँलाई लामो समयसम्म बेवास्ता गर्छन्, र यसबारे सोधियो भने पनि, तिनीहरू केही भन्दैनन्। तँ तिनीहरूलाई सोध्छस्, “के भयो? यदि समस्या छ भने, यसलाई समाधान गरौँ न। यदि म तिमीप्रति कुनै कुराको ऋणी छु भने, म त्यसको पूर्ति गर्नेछु। यदि मैले भनेको कुनै कुराले तिमीलाई चोट पुर्‍याएको छ भने, म माफी माग्छु, र तिमीले मलाई जे गर्न लगाउँछौ त्यही गर्न सक्छु।” तैपनि तिनीहरू अझै पनि मौन बस्छन्, र घुर्की देखाउँछन्। के त्यस्ता मानिसहरू समस्याजनक हुँदैनन् र? (हुन्छन्।) यो असामान्य मानवता हो। चरित्रसँग सम्बन्धित समस्याहरूको स्तरमा नउठ्ने मानवतासँग सम्बन्धित समस्याहरू सबै, मानवताका खराबीहरूमा पर्छन्। खराबीको अर्थ कुनै व्यक्तिमा, सामान्य मानवतामा हुनुपर्ने कुनै कुराको कमी छ भन्‍ने हुन्छ—आफूलाई आचरणमा ढाल्‍ने र मामलाहरू सम्हाल्ने व्यक्तिको मनोवृत्ति वा शैली असामान्य वा अपरिपक्‍व हुन्छ र यसले सामान्य मानवताको समझको मानक पूरा गर्दैन भन्‍ने हुन्छ। यो एउटा खराबी हो। एक हिसाबमा, घुर्की देखाउने प्रवृत्तिले, अरूलाई झर्को लगाउँछ, र तिनीहरूलाई त्यस्ता मानिसहरूसँग अन्तरक्रिया गर्न मन पर्दैन। यसका साथै, घुर्की देखाउने प्रवृत्ति हुनु केटाकेटी जस्तो अपरिपक्‍व हुनु हो। सामान्यतया, लगभग दश वर्षको उमेरका केटाकेटीले मात्रै यस्तो व्यवहार गर्छन्—वयस्कहरूमा यी प्रकटीकरणहरू हुँदैनन्। जब तँसँग त्यस्तो व्यक्तिको सम्बन्ध राम्रो हुन्छ, तब तिमीहरू दुई जना अविभाज्य हुन्छौ। तर जब तिमीहरूका बीचमा परिस्थितिहरू खराब हुन्छन्, तब तिनीहरू शत्रुवत् बन्छन्, घुर्की देखाउँछन्, तँसँग बोल्न मान्दैनन्, तैँले तिनीहरूलाई दिएको सबै कुरा फर्काउँछन्, र तँसँग सधैँका लागि सम्बन्ध तोड्छन्। तैपनि, कसलाई थाहा हुन्छ र—एक दिन तिनीहरू पहिलेको जत्तिकै मिल्न र नजिक हुन सक्छन्। यी अपरिपक्‍वताका प्रकटीकरणहरू हुन्। अपरिपक्‍वताका यी सबै प्रकटीकरणहरूलाई मानवताका खराबीहरू भनिन्छ। घुर्की देखाउने प्रवृत्ति हुनु मानवताको खराबी हो। घुर्की देखाउने प्रवृत्ति भएका मानिसहरूले कर्तव्य पूरा गर्दा काममा ढिलाइ गर्ने सम्भावना सबैभन्दा बढी हुन्छ। कसैले तिनीहरूलाई चोट पुऱ्याउने कुरा भनिदिएका कारण तिनीहरू कहिले कैयौँ दिनसम्‍म घुर्की देखाएर बस्‍न सक्छन् भन्‍ने तँलाई कहिल्यै थाहा हुँदैन। कर्तव्य चाहे जति नै महत्त्वपूर्ण भए पनि, तिनीहरू केही नबोली काम गर्न रोक्न सक्छन्। तैँले अझै पनि तिनीहरूले सामान्य रूपमा आफ्नो कर्तव्य पूरा गरिरहेका छन् भन्‍ने सोच्लास्, तर वास्तवमा, तिनीहरूले आफ्नो काम गर्न धेरै पहिले नै रोकेका हुन्छन्। त्यसकारण, घुर्की देखाउने प्रवृत्ति भएका मानिसहरूलाई कहिल्यै महत्त्वपूर्ण काम नसुम्पनु अत्यावश्यक हुन्छ, विशेष गरी निर्णायक चरणका कामहरू, किनभने तिनीहरू अत्यन्तै स्वेच्छाचारी, सधैँ भावनात्मक हुन्छन्, र तिनीहरूमा घुर्की देखाउने प्रवृत्ति हुन्छ, र समझको कमी हुन्छ, जसले गर्दा तिनीहरूले सजिलै आफ्नो कर्तव्य पूरा गर्ने अवधिमा आफ्नो काम त्याग्‍न सक्छन्। यदि त्यो काम तिनीहरूले नै पूरा गर्नु नै पर्छ वा तिनीहरूलाई प्रतिस्थापन गर्न अरू कोही पनि छैन भने, तिनीहरूलाई काम खटाउँदा, तैँले कसैलाई तिनीहरूको कामको सुपरिवेक्षण गर्न लगाउनुपर्छ। यदि तिनीहरूको स्थान अरू कसैले लिन सक्छ भने, तिनीहरूलाई तुलनात्मक रूपमा महत्त्वपूर्ण काम खटाइनु हुँदैन। उदाहरणका लागि, कतिपय मानिसहरूसँग थोरै क्षमता हुन्छ र तिनीहरूले मण्डली अगुवाको काम सम्हाल्न सक्छन्, तर जब कुनै दाजुभाइ-दिदीबहिनीले तिनीहरूलाई चोट पुऱ्याउने कुरा भन्छ, तब तिनीहरू घुर्की देखाउँछन्: “मैले छोडेँ! तिमीहरूले जसलाई चाहन्छौ उसैलाई अगुवा बनाउन सक्छौ। म आफ्नो जीवन जिउन घर फर्केर जाँदैछु—मलाई पुग्यो!” तिनीहरूले घुर्की देखाउन थालेपछि, तिनीहरू आफ्नो कर्तव्य त्यागेर जान सक्छन्, र तिनीहरू कहिले फर्केर आउनेछन् कसलाई थाहा हुन्छ र। के त्यस्ता मानिसहरू भरपर्दा हुन्छन्? (हुँदैनन्।) तिनीहरूले आफ्नो कर्तव्य र मण्डलीको काममा आफ्नो रिस पोख्छन्, र कुनै पनि बेला आफ्नो कर्तव्य त्याग्छन्। के यो अपरिपक्‍वताको प्रकटीकरण होइन र? (हो।) तिनीहरूले कर्तव्य र मण्डलीको कामलाई बच्‍चाको खेल जस्तै, भाँडाकुटी खेलेको जस्तै ठान्‍नु—त्यो अपरिपक्‍वताको प्रकटीकरण हो। जब केटाकेटी भाँडाकुटी खेल्छन्, तब त्यो त खेल मात्रै हुन्छ—तिनीहरू उदास भए भने, तिनीहरू खेल्न छोड्छन्; त्यसले कुनै कुरामा ढिलाइ गर्दैन। तर मण्डलीको काम वा कुनै कर्तव्यलाई केटाकेटीको भाँडाकुटी खेलेजस्तै व्यवहार गर्नु, आफूलाई जहिले मन लाग्छ त्यही बेला छोड्नु—के त्यसले कामकुरामा ढिलाइ गर्दैन र? यसले तिनीहरूको आफ्नै मामलामा मात्रै ढिलाइ गर्दैन—यदि तिनीहरू मण्डली अगुवा हुन् भने, तिनीहरूले मण्डलीको काममा ढिलाइ गर्छन्। यदि तिनीहरू महत्त्वपूर्ण कर्तव्य पूरा गरिरहेका छन् भने, त्यो महत्त्वपूर्ण कर्तव्यमा ढिलाइ हुन्छ। त्यसकारण, प्रयोग गर्नका लागि मानिसहरूलाई छनौट गर्दा, तैँले तिनीहरूमा घुर्की देखाउने प्रवृत्तिको समस्या छ कि छैन भन्‍ने कुरालाई विचार गर्नुपर्छ। यदि तिनीहरूमा यो समस्या छ भने, के यो गम्भीर छ? यो कति गम्भीर छ? के तिनीहरूले आफ्नो काम त्याग्‍नेछन्? जब तिनीहरूले घुर्की देखाउँछन्, तब के तिनीहरूले रुष्ट हुन्छन्, तिनीहरू घर जान्छन्, र आफ्नो कर्तव्य पूरा गर्न छोड्छन्, र तिनीहरूलाई चाहे जसले बोलाए पनि फर्केर आउन मान्दैनन्? यस्ता खालका मानिसहरूलाई सम्हाल्न निकै गाह्रो हुन्छ। तिनीहरूलाई कहिल्यै प्रयोग नगर्—तिनीहरू चिढचिढे खालका हुन्छन्। तिनीहरूलाई फकाउँदा पनि हुँदैन, तिनीहरूलाई अनुशासित गर्दा पनि हुँदैन, र तैँले सत्यताबारे चाहे जसरी सङ्गति गरे पनि, तिनीहरूलाई त्यो स्वीकार गर्न गाह्रो हुन्छ। तिनीहरूले आफै पत्ता लगाएपछि र यो कुरा आफै बुझेपछि मात्रै तिनीहरू ठिक हुन र सामान्य समझमा फर्केर आउन सक्छन्। त्यसकारण, यदि कसैको मानवतामा भ्रष्ट स्वभाव हुनुको साथै, धेरै खराबी वा त्रुटिहरू पनि छन् भने, उसले कुनै अप्रिय कुरा सामना गरेपछि, यो कुराले उसलाई यति नकारात्मक बनाउन सक्छ कि ऊ ठिक हुन नै सक्दैन। ऊसँग केही सङ्कल्प भए पनि र ऊ मुक्ति प्राप्त गर्नका लागि सत्यता पछ्याउन इच्छुक भए पनि, र ऊसँग आफ्नो कर्तव्य राम्ररी पूरा गर्ने र सृजित प्राणीका रूपमा मानकअनुरूप हुने मन भए पनि, जब कठिनाइ वा अप्रिय अवस्थाहरू देखा पर्छन्, तब ऊ उप्रान्त अघि बढ्न नै सक्दैन। त्यसकारण, यदि व्यक्तिले सत्यता पछ्याउन र आफ्नो कर्तव्य राम्ररी पूरा गर्न चाहन्छ भने, उसले आफ्नो मानवतामा हुन सक्‍ने कुनै पनि खराबी वा त्रुटिहरूलाई समाधान गर्न सत्यताको खोजी गर्नुपर्छ। यदि तँसँग परमेश्‍वरको अत्यन्तै कामना गर्ने हृदय छैन वा सत्यताको तृष्णा गर्ने हृदय छैन, र तँ मानवताका यी खराबीहरूलाई जित्न अनिच्छुक छस् वा तँसँग त्यसो गर्ने पर्याप्त सङ्कल्प छैन भने, तैँले सामना गर्ने चुनौतीहरू कैयौँ हुनेछन्। यदि तैँले यी व्यक्तिगत खराबीहरूलाई समेत परिवर्तन गर्न वा जित्न सक्दैनस् भने, तेरो भ्रष्ट स्वभाव फाल्न अझै गाह्रो हुनेछ।

अब हामी “फाइदा लिन मन पराउने” बारेमा कुरा गरौँ—यो कस्तो प्रकारको समस्या हो? (मानवताको खराबी।) के यो मानवताको खराबी हो? फाइदा लिन मन पराउनु चरित्रको समस्या हो। यदि कसैले हरेक परिस्थितिमा, तरकारी, कागजको टुक्रा, वा पानीको सानो बोतल जस्ता सानो कुरामा समेत फाइदा लिन्छ भने, यो उसको चरित्रको समस्या हो—उसको चरित्र अत्यन्तै कमजोर हुन्छ। यो मानवताको खराबी होइन। बुझ्यौ? (बुझ्यौँ।) त्यस्ता मानिसहरूको चरित्र अत्यन्तै कमजोर हुन्छ र तिनीहरूमा कुनै निष्ठा हुँदैन। जब तिनीहरू पसलमा किनमेल गर्छन्, तब तिनीहरू सधैँ मोलतोल गर्ने प्रयास गर्छन् र छुट माग्छन्। जब तिनीहरू बजारमा सागसब्जी किन्छन्, तब तिनीहरू एक पैसाका लागि निरन्तर बहस गर्छन्। जब तिनीहरू होटलमा बस्छन् र तिनीहरूले एक पटक प्रयोग गर्न सकिने तौलिया, ब्रस, र दंतमन्जन जस्ता सित्तैका सामानहरू देख्छन्, तब तिनीहरू केही छुटाउँछु कि भन्‍ने डरले, एउटा पनि सामान नछोडी सबै घर लैजान्छन्। कतिपय मानिसहरू भन्छन्, “के तिनीहरू गरिब भएकाले तिनीहरू फाइदा लिन मन पराउँछन्?” होइन, यस्तो प्रकारको व्यक्तिको चरित्र नै यस्तै खालको हुन्छ। तिनीहरूको परिवारमा पैसाको कमी हुँदैन, तर पनि तिनीहरू फाइदा लिन जिद्दी कस्छन्। परमेश्‍वरमा विश्‍वास गरेपछि, यस्तो प्रकारको व्यक्तिले परमेश्‍वरको घरबाट समेत फाइदा लिन्छ। कतिपय मानिसहरू आफ्नो घरमा खाना खाँदैनन् बरु सधैँ सित्तैँमा खान अतिथिसेवा गर्नेको घरमा जान्छन्, र तिनीहरू त्यहाँ अतिथिसेवा गर्नेलाई काम सघाउन गएका हुन् भन्‍ने ढोँग गर्छन्। तिनीहरू कसैले नदेख्ने गरी दाजुभाइ-दिदीबहिनीहरूको सामान प्रयोग गर्छन्। तिनीहरू आफ्नै सामानहरू प्रयोग गर्नबाट पन्छिन्छन् र सधैँ अरूका सामानहरू प्रयोग गर्छन्। तिनीहरू आफ्नै लुगा लगाउँदैनन् र सधैँ अरू कसैको लुगा लगाउँछन्। जब तिनीहरू कसैले लुगा धोइरहेको देख्छन्, तब उनीहरूले धोइरहेको बेला तिनीहरूको पनि केही लुगा धोइदिन आग्रह गर्छन् र उनीहरूलाई सात-आठ वटा लुगा धुन लगाउन पुग्छन्—यो स्पष्ट रूपमा नै फाइदा लिनु हो। तिनीहरूको चरित्र बस यस्तै हुन्छ। तिनीहरूको परिवारसँग स्पष्ट रूपमा नै पैसा भए पनि, तिनीहरू अझै पनि दाजुभाइ-दिदीबहिनीहरूबाट पैसा सापट लिन्छन्। तिनीहरूले कहिले पैसा तिर्नेछन् भनेर सोधियो भने, तिनीहरू यसो भन्छन्, “पैसा भएपछि फिर्ता दिइहाल्छु। यदि मसँग पैसा छैन भने, म कसरी तिर्न सक्छु र? मसँग पैसा नै छैन—खालि मेरो ज्यान छ!” यी शब्दहरूको अर्थ के हो? तिनीहरू स्पष्ट रूपमा नै पैसा तिर्न चाहँदैनन् र तिनीहरूले पैसा तिर्ने कहिल्यै अभिप्राय राखेका थिएनन्—तिनीहरू फाइदा लिन, अरूको पैसा आफ्‍नो आनन्दका लागि प्रयोग गर्न र स्वतन्त्र रूपमा खर्च गर्न मात्रै चाहन्छन्। तिनीहरूको उद्देश्य यही हुन्छ। जब तिनीहरू कसैले नयाँ सामान किनेका देख्छन्, तब तिनीहरूलाई निकै चासो हुन्छ र तिनीहरू निरन्तर त्यो सापट लिने बारेमा सोच्छन्। यदि सामानको धनीलाई आवश्यकता छ र ऊ त्यो कुरा अरूलाई सापट दिन चाहँदैन भने, तिनीहरूले जसरी भए पनि जबरजस्ती मागेरै छाड्छन्। तिनीहरू यसलाई पुरानो भइञ्जेल वा भाँचिञ्जेल प्रयोग गर्छन् र पनि फर्काउँदैनन्, यसलाई आफ्नै सामान जस्तो गर्छन्। यस्तो प्रकारको व्यक्तिले जताततै फाइदा लिन्छ, सामानहरू सापट लिन्छ र कहिल्यै फर्काउँदैन। के यो मानवताको खराबी हो? (होइन।) यो कुनै निष्ठा नहुनु हो र यो अत्यन्तै कमजोर चरित्र हुनु हो। के तिमीहरूले कहिल्यै यस्तो प्रकारको व्यक्ति देखेका छौ? (छौँ।) यस्ता मानिसहरू धेरै छन्। मलाई भन, के यस्तो व्यक्तिले सत्यता अभ्यास गर्न सक्छ? (सक्दैन।) यीमध्ये धेरैजसो मानिसहरू कस्ता प्रकारका मानिसहरू हुन्? के तिनीहरू बदमासहरू होइनन् र? तिनीहरू अरूबाट जति नै धेरै फाइदा लिए पनि, तिनीहरूको विवेकले कुनै आत्म-दोष महसुस गर्दैनन्। मलाई भन, के तिनीहरूसँग विवेक हुन्छ? (हुँदैन।) विवेक नभएका मानिसहरू कस्ता प्रकारका व्यक्ति हुन्? तिनीहरू असल मानिसहरू हुन् कि दुष्ट मानिसहरू हुन् भनेर नभनौँ—कम्तीमा पनि, तिनीहरूसँग सत्यता अभ्यास गर्नका लागि चाहिने मानवताको सबैभन्दा आधारभूत मानक र सर्तहरू हुँदैनन्। हामीले यसअघि के सङ्गति गरेका थियौँ भने सत्यता अभ्यास गर्नका लागि, व्यक्तिमा कम्तीमा पनि विवेक हुनुपर्छ। व्यक्तिको विवेकमा लाजको बोध समावेश हुन्छ। के विवेकमा कुनै आत्म-दोष महसुस नगरी सधैँ अरूबाट फाइदा लिइरहने मानिसहरूमा लाजको बोध हुन्छ? (हुँदैन।) के लाजको बोध नभएका मानिसहरू सत्यता अभ्यास गर्न सक्छन्? (सक्दैनन्।) तिनीहरू केही महसुस नगरी अनि विवेकको कुनै हप्की महसुस नगरी दुष्कर्म गर्छन्। त्यसकारण, इन्साफपूर्ण कार्यहरू गर्नु र सही मार्गमा हिँड्नुमा तिनीहरूलाई कुनै चाख हुँदैन किनभने तिनीहरूको मानवतालाई त्यस्ता कुराहरूको आवश्यकता हुँदैन। तिनीहरूका आवश्यकताहरू के-के हुन्? अरूका हितहरू लिनु अनि आफ्नो सेवाका लागि तिनलाई प्रयोग गर्दै आफ्ना हितहरूमा कुनै पनि घाटा हुनबाट रक्षा गर्नु नै तिनीहरूको आवश्यकता हो। तिनीहरूको मानवतामा यस्तो व्यवहारका कारण कुनै हप्की वा आत्म-दोषको बोध हुँदैन, न त कुनै लाजको बोध नै हुन्छ। त्यसकारण, यस्तो व्यक्तिलाई सत्यता अभ्यास गर्न निकै गाह्रो हुन्छ। आफूलाई आचरणमा ढाल्‍ने तिनीहरूको संहिता यस्तो हुन्छ: चाहे भौतिक हिसाबमा होस् वा मनोवैज्ञानिक हिसाबमा होस्, तिनीहरूका लागि फाइदाजनक हुने कुनै पनि कुरालाई अलिकति पनि त्याग्‍नु हुँदैन। अरूका असल र बहुमूल्य कुराहरूका हकमा भन्दा, तिनीहरू सधैँ ती कुराहरू प्राप्त गर्न, हडप्न, वा जबरजस्ती खोस्‍न समेत चाहन्छन्। तिनीहरूले मौका पाएपछि, अरूका असल कुराहरू आफ्नो लागि हडप्नेछन्। तिनीहरूले आफूलाई अवसर गुमाउन दिन पटक्‍कै सक्दैनन्, र तिनीहरूले अवसर गुमाए भने, जीवनभरि त्यसबारे पछुतो गर्नेछन्। तिनीहरूले आफूलाई आचरणमा ढाल्‍ने तरिका सम्बन्धी तिनीहरूको संहिता यही हो। तिनीहरू यो संहिता द्वारा शासित हुने भएकाले, अरूबाट फाइदा लिँदा र अरूका फाइदाहरूलाई आफ्‍नो भनी दाबी गर्दा तिनीहरूलाई जायज लाग्छ र सहज महसुस हुन्छ, र तिनीहरूले उपलब्धिको ठूलो अनुभूति गर्छन्। यदि तिनीहरू फाइदा लिन असफल भए वा तिनीहरूले त्यसो गर्ने अवसर गुमाए भने, तिनीहरूलाई आफू असफल भएको भन्‍ने लाग्छ र तिनीहरू आफूलाई मूर्ख ठान्छन्। जब तिनीहरू फाइदा लिन्छन्, तब तिनीहरूलाई राम्रो, प्रसन्न, र शान्ति महसुस हुन्छ। तर जब तिनीहरू फाइदा लिने मौका देख्छन् र लिँदैनन्, तब तिनीहरूलाई उदासी र बेचैनी हुन्छ: “यदि मैले यो फाइदा लिइनँ भने, यो खेर गएको हुनेछ। यदि अरू कसैले यो लियो भने, के मलाई नै घाटा हुनेछैन र?” हेर त—के यो संहिताद्वारा शासित व्यक्ति असल व्यक्ति बन्‍ने प्रयास गर्न सक्छ? (सक्दैन।) सत्यता अभ्यास गर्दा, मानिसहरूले आफूले बहुमूल्य ठानेको अभिमान, हैसियत, र अरू मनोवैज्ञानिक कुराहरू, साथै केही भौतिक कुराहरू जस्ता धेरै कुराहरू त्याग्‍नुपर्छ। यी सबै व्यक्तिगत हितहरूसँग सम्बन्धित हुन्छन्, र सत्यता अभ्यास गर्नका लागि मानिसहरूले यी कुराहरू विरुद्धमा विद्रोह गर्नुपर्छ, तिनलाई जित्नुपर्छ, फ्याँक्‍नुपर्छ, र त्याग्‍नुपर्छ। फाइदा लिन मन पराउने मानिसहरूले यीमध्ये कुनै पनि कुरा पटक्‍कै गर्न सक्दैनन्। तिनीहरू आफ्नो अभिमान वा हैसियत त्याग्‍न सक्दैनन्, र तिनीहरू कुनै पनि भौतिक हितहरू त्याग्‍न त अझै कम सक्षम हुन्छन्। सत्यता अभ्यास गर्दा, तिनीहरू यीमध्ये कुनै पनि कुरा गर्न सक्दैनन्। त्यसोभए, के तिनीहरू सत्यता अभ्यास गर्न सक्छन् त? (सक्दैनन्।) त्यसकारण, तिनीहरूलाई सत्यता अभ्यास गर्न अत्यन्तै गाह्रो हुन्छ। तिनीहरू सबै मनोवैज्ञानिक र भौतिक असल कुराहरू आफ्नै लागि राख्‍न चाहन्छन् र तिनलाई कहिल्यै त्याग्‍न सक्दैनन्, जुन सत्यता अभ्यास गर्ने सिद्धान्तहरूसँग सीधै बाझिन्छ र त्यसको विपरीत जान्छ। त्यसकारण तिनीहरू सत्यता अभ्यास गर्न सक्दैनन्। फाइदा लिन विशेष रूपमा मन पराउनेहरूलाई हेर त—तिनीहरू कुन हदसम्म जान्छन्? कसैको घरमा जाँदा, तिनीहरू जानुभन्दा पहिले उनीहरूको पानी अलिकति पिएर अनि केही खानेकुरा खाएरै छाड्छन्। मलाई भन, के यस्तो प्रकारको चरित्र भएका मानिसहरूले सत्यता अभ्यास गर्न सक्छन्? (सक्दैनन्।) सबै कुरा मापन गर्ने तिनीहरूको मानक तिनीहरूले फाइदा लिन र लाभहरू प्राप्त गर्न सक्छन् कि सक्दैनन् भन्‍ने सिद्धान्तमा आधारित हुन्छ। व्यक्तिगत लाभ नै तिनीहरूले सबै कुरा मापन गर्ने सिद्धान्त हुन्छ। तिनीहरूको आफ्नो आचरण अरूबाट फाइदा लिने कार्यमा मात्रै केन्द्रित हुन्छ। तिनीहरूले घाटा नभोगेसम्म र फाइदा लिन सकेसम्म, तिनीहरूलाई त्यो सार्थक लाग्छ। तिनीहरू के विश्‍वास गर्छन् भने आफूलाई आचरणमा ढाल्दा, व्यक्तिले फाइदा लिन सक्‍नुपर्छ, र व्यक्तिले बारम्बार फाइदा लिएको छ भने मात्रै ऊ तीक्ष्ण-बुद्धिको र चलाख हुन्छ—यदि कसैलाई कसरी फाइदा लिने भन्‍ने थाहा छैन भने, त्यो व्यक्ति मूर्ख हो! आफूलाई आचरणमा ढाल्‍ने तिनीहरूको मानक भनेको फाइदा मात्रै लिनु र कहिल्यै घाटा नभोग्‍नु भन्‍ने हुन्छ। तिनीहरू यो शैलीलाई आफूलाई आचरणमा ढाल्‍ने मानकका रूपमा लिन्छन्—के तिनीहरू सत्यता अभ्यास गर्न सक्छन्? (सक्दैनन्।) के तिनीहरूका हृदयमा सत्यताका लागि कुनै ठाउँ हुन्छ? के यसले तिनीहरूका हृदयमा शक्ति लिन सक्छ? (सक्दैन।) त्यसोभए तिनीहरू के-कस्ता सत्यताहरू अभ्यास गर्न सक्छन्? (कुनै पनि सक्दैनन्।) तिनीहरू कुनै पनि सत्यता अभ्यास पटक्‍कै गर्न सक्दैनन्—तिनीहरूको चरित्र अत्यन्तै नीच हुन्छ, जसले गर्दा अरूले तिनीहरूलाई घृणा गर्छन्। कतिपय मानिसहरू परमेश्‍वरको घरमा कर्तव्य पूरा गर्छन्; परमेश्‍वरको घरले तिनीहरूलाई दैनिक प्रयोगका लागि केही सामाग्रीहरू प्रदान गर्छ, र तिनीहरू त्यो सामग्री सकियो भन्‍ने बहाना गर्दै बारम्बार थप सामग्रीको माग गर्छन्, जबकि वास्तवमा तिनीहरूसँग अझै केही सामग्री बाँकी हुन्छ। तिनीहरू किन सधैँ थप माग गर्छन्? तिनीहरू सोच्छन्, “यदि मैले यो कुराको फाइदा लिइनँ र अरू कसैले लियो भने, के मलाई नै घाटा हुँदैन र?” हेर त—यो कस्तो प्रकारको चरित्र हो? यस्तो व्यक्तिले सबै कुरा मापन गर्न प्रयोग गर्ने मानक उसले फाइदा लिन र लाभहरू प्राप्त गर्न सक्छ कि सक्दैन भन्‍ने सिद्धान्तमा आधारित हुन्छ। उसको हृदय पूर्ण रूपमा हितहरू सम्‍बन्धी विचारहरूले भरिएको हुन्छ। तैँले ऊसँग सकारात्मक कुराहरू वा सत्यताबारे चाहे जसरी सङ्गति गरे पनि, ऊ यसलाई स्वीकार गर्न मान्दैन, जुन उसको क्षमता वा उसले बुझ्न सक्छ कि सक्दैन भन्‍ने कुरासँग सम्बन्धित नै हुँदैन—उसले आफूलाई आचरणमा ढाल्‍ने तरिकाबारे रहेको उसको संहिता समस्याजनक हुन्छ। उसले सकारात्मक कुराहरूलाई पटक्‍कै स्वीकार वा अभ्यास गर्दैन, न त उसले सत्यता सिद्धान्तहरू नै पालना गर्छ। उसको चरित्र अत्यन्तै नीच हुन्छ। मलाई भन, के यस्तो प्रकारको व्यक्तिसँग सत्यताबारे सङ्गति गर्नु अत्यावश्यक हुन्छ? (हुँदैन।) किन हुँदैन? (किनभने उसले कहिल्यै सत्यता अभ्यास गर्नेछैन।) उसको मानवतामा विवेकको कमी हुन्छ र ऊसँग सत्यता अभ्यास गर्ने आधारभूत सर्तहरू हुँदैनन्। उसको हृदय फाइदा लिने र लाभहरू प्राप्त गर्ने कार्यमा मात्रै केन्द्रित हुन्छ। यस्तो प्रकारको व्यक्ति बस सत्यता सुन्न लायक हुँदैन र मुक्ति प्राप्त गर्ने सम्बन्धी प्रवचनहरू सुन्‍न लायक हुँदैन भनेर भन्‍न सकिन्छ। हेर त, फाइदा लिन मन पराउनु भनेको कस्तो समस्या हो भन्‍ने कुरा तिमीहरूले पूर्ण रूपमा बुझेका थिएनौ, थियौ त? तिमीहरूले यसलाई मानवताको खराबी समेत ठानेका थियौ। के यो मानवताको खराबी हो? (होइन।) अब तिमीहरू बुझ्छौ, होइन त? यो कस्तो समस्या हो? (यो चरित्रको समस्या हो—यस प्रकारको व्यक्तिको चरित्र नीच हुन्छ।)

अब हामी परोपकार गर्ने प्रवृत्तिका बारेमा कुरा गरौँ। यदि परोपकार गर्ने कुनै व्यक्तिको प्रवृत्तिको पछाडि कुनै मनसाय छैन, र यो उसको दैनिक जीवनको व्यवहार वा सामान्य अभ्यास मात्रै हो भने, परोपकार गर्ने यो प्रवृत्तिलाई मानवताको असल गुणका रूपमा लिनुपर्छ। जे भए पनि, दिनु भनेको लिनुभन्दा असल कुरा हो। कम्तीमा पनि, परोपकार गर्ने प्रवृत्ति भएको व्यक्तिमा अरूसँग सहानुभूति जनाउने हृदय हुन्छ, र उसको मानवताभित्र दयाको तत्त्व हुन्छ, र ऊ कन्जुस हुँदैन र उसले भौतिक कुराहरूलाई त्यति महत्त्व दिँदैन। यसका साथै, जब ऊसँग तुलनात्मक रूपमा प्रशस्त भौतिक सम्पत्ति हुन्छ, तब उसले आफ्नो अतिरिक्त सामान, वा आफूले प्रयोग नगर्ने तर अरूलाई प्रयोग गर्नका लागि उपयुक्त रहेका सामानहरू अरूलाई दिन्छ, जसले अरूको जीवन अलिक सहज वा सुविधाजनक बनाउँछ। यी कार्यहरूका पछाडि रहेको मनसायको आधारमा मूल्याङ्कन गर्दा, कम्तीमा पनि, परोपकार गर्ने प्रवृत्ति भएका मानिसहरूमा दयालु मानवता हुन्छ, र तिनीहरूले अरूसँग सहानुभूति जनाउने र अरूलाई दया गर्ने अत्यावश्यक प्रकटीकरणहरू देखाउँछन्—यो तिनीहरूको मानवताको असल गुण हो। त्यस्ता मानिसहरूको चरित्र तुलनात्मक रूपमा असल हुन्छ, अरूबाट फाइदा लिन र अरूको सम्पत्ति स्वेच्छाचारी ढङ्गले हडप्न मन पराउने दुष्ट मानिसहरूको भन्दा यो निकै असल हुन्छ—तिनीहरूमा कहीँकतै बढी निष्ठा हुन्छ। तिनीहरूले बदलामा केही नखोजी, अरूबाट प्रशंसा नखोजी वा राम्रो प्रतिष्ठा कायम राख्न नचाही परोपकार गर्छन् र अरूलाई सहयोग गर्छन्। यो तिनीहरूको आफूलाई आचरणमा ढाल्‍ने, वा जीवनशैलीप्रतिको मनोवृत्ति मात्रै हो। उदाहरणका लागि, जब तिनीहरूले कसैसँग लाउने लुगाको कमी छ भन्‍ने देख्छन्, तब तिनीहरू त्यस व्यक्तिलाई लगाउनका लागि आफ्नो फाल्टो लुगा तुरुन्तै दिन्छन्। जब तिनीहरूले अर्को व्यक्तिको परिवार गरिब छ र प्रायजसो खानका लागि पर्याप्त खानेकुरा पाउँदैनन् भन्‍ने देख्छन्, तब तिनीहरूले उनीहरूले आफ्नो परिवारका केही चामल दिन्छन् ताकि उनीहरूले पनि पर्याप्त मात्रामा खान पाऊन्। जब तिनीहरू नयाँ कम्प्युटर किन्छन् र अरूको कम्प्युटर प्रयोग गर्न नसकिने अवस्थामा पुग्‍न लागेको छ भन्‍ने देख्छन्, तब तिनीहरू आफ्नो पुरानो कम्प्युटर त्यो व्यक्तिलाई प्रयोग गर्न दिन्छन्। तिनीहरू बदलामा केही नखोजी परोपकार गर्छन्—तिनीहरूको चरित्र नै यस्तै हुन्छ। यो मानवताको असल गुण हो र यसलाई असल चरित्रको प्रकटीकरणका रूपमा पनि वर्गीकरण गर्न सकिन्छ। परोपकार गर्ने प्रवृत्ति राख्‍ने व्यवहार बिलकुलै खराब हुँदैन, तर कतिपय मानिसहरूमा, परोपकार गर्ने प्रवृत्ति हुने हुनाले, तिनीहरू प्रायजसो यसो सोच्छन्, “म दयालु छु, म आदर्शमय छु, म उदार छु। मेरो परोपकार र सहयोग प्राप्त गरेपछि धेरै मानिसहरूको जीवन सुधार भएको छ। म परमेश्‍वरको मुक्तिको पात्र हुँ। यदि परमेश्‍वरले म जस्तो व्यक्तिलाई मुक्ति दिनुभएन भने, उहाँले कस्तो व्यक्तिलाई चाहिँ मुक्ति दिनुहुनेछ त?” तिनीहरू प्रायजसो आफूलाई “परोपकार गर्ने प्रवृत्ति भएको असल व्यक्ति” का रूपमा लिन्छन्। मानौँ कसैले तिनीहरूलाई यसो भन्छ, “तिम्रो मानवता असल छैन। तिमीले सत्यता विरुद्ध जाने धेरै कुराहरू गर्छौ, र तिमी सत्यतालाई प्रेम गर्दैनौ।” यो सुनेपछि, तिनीहरू रिसाउनेछन्। यहाँ समस्या के हो? कतिपय मानिसहरूको परिवार तुलनात्मक रूपमा समृद्ध हुन्छन्, र तिनीहरूसँग उठबस गर्ने दाजुभाइ-दिदीबहिनीहरू सबैले तिनीहरूबाट निगाहहरू प्राप्त गरेका हुन्छन्। त्यसकारण ती मानिसहरू प्रायजसो मनन गर्छन्, “मैले मण्डलीका यी मानिसहरूलाई निकै राम्रो व्यवहार गरेको छु—तिनीहरू सबैले मबाट केही न केही सहयोग पाएका छन्। के यी मानिसहरूका हृदयमा मेरो प्रतिष्ठा र हैसियत छैन र? के मण्डलीमा सर्वोत्तम क्षमता र सबैभन्दा असल मानवता भएको व्यक्ति म नै होइनँ र? के म अगुवा हुनु पर्दैन र? के सबै दाजुभाइ-दिदीबहिनीहरूले मेरो कुरा सुन्‍नु पर्दैन र?” यो कस्तो समस्या हो? के यो भ्रष्ट स्वभावको समस्या होइन र? (हो।) तिनीहरूले अलिकति असल व्यवहार गर्ने भएकाले, तिनीहरूलाई उप्रान्त आफ्नो साँचो मापन थाहा हुँदैन, तिनीहरू यो व्यवहारलाई पुँजीका रूपमा लिन्छन्, सधैँ मण्डली अगुवा बन्‍न चाहन्छन्, र आफूलाई असाधारण ठानेर तिनीहरूको अहङ्कार फुल्छ। तिनीहरू परमेश्‍वरका वचनहरूले खुलासा गरेका विभिन्‍न भ्रष्ट स्वभावहरूलाई आफूसँग जोड्दैनन्। तिनीहरूले के विश्‍वास गर्छन् भने, परोपकार गर्ने तिनीहरूको प्रवृत्तिको अर्थ तिनीहरू असल व्यक्ति हुन्, तिनीहरूमा कुनै भ्रष्ट स्वभाव छैन, तिनीहरूले गर्ने सबै कुरा सही हुन्छ, र तिनीहरू मण्डलीमा अगुवा र नमुना हुनुपर्छ, र दाजुभाइ-दिदीबहिनीहरू सबैले तिनीहरूको अनुकरण गर्नुपर्छ। यी केका प्रकटीकरणहरू हुन्? (भ्रष्ट स्वभावका।) यो भ्रष्ट स्वभावको स्तरमा पुगेको हुन्छ। परोपकार गर्ने प्रवृत्ति मानवताको असल गुण भए पनि, यदि कसैले यसका कारण आफूलाई मुक्ति पाउन निश्‍चित भएको असल व्यक्तिका रूपमा मूल्याङ्कन गर्छ भने, के यस्तो प्रकारको सोचाइ र दृष्टिकोण सही हुन्छ? उसले परोपकार गर्ने प्रवृत्ति देखाउने उसको असल व्यवहारलाई असल चरित्र र कुलीन निष्ठा हुनु भन्ने ठान्छन्, र यसलाई सत्यता अभ्यास गरेको र परमेश्‍वरमा समर्पित भएको भन्ठान्छन्। यो ठूलो गल्ती हो। यो अहङ्कार र आत्म-धार्मिकता हो, र आत्म-सचेतनाको कमी हो। परोपकार गर्ने प्रवृत्तिलाई असल व्यवहार भन्‍न सकिन्छ। बढीमा, परोपकार गर्ने प्रवृत्ति भएको व्यक्तिको चरित्र तुलनात्मक रूपमा असल हुन्छ, फाइदा लिनेहरूका भन्दा निकै असल हुन्छ। तर, तँमा परोपकार गर्ने प्रवृत्ति रहेको यो असल व्यवहार छ भन्दैमा, तैँले तँ असल व्यक्ति होस्, तँसँग कुनै भ्रष्ट स्वभाव छैन र तँसँग सत्यता वास्तविकता छ, र तँ मण्डली अगुवा बन्‍न र अरूभन्दा माथि खडा भएर हुकुम चलाउन योग्य छस् भनेर दाबी गर्न सक्दैनस्। यो अहङ्कारी स्वभाव हो। तँमा परोपकार गर्ने र अरूलाई सहयोग गर्ने गरे पनि—तँसँग यीमध्ये केही सुकर्महरू भए पनि—जुन मानवताको असल गुण हो, यसले तँमा कुनै भ्रष्ट स्वभाव छैन भन्‍ने प्रमाणित गर्दैन। यदि तैँले परोपकार गर्ने र अरूलाई सहयोग गर्ने आफ्नो प्रवृत्तिलाई पुँजीका रूपमा लिन्छस् र मण्डली अगुवा बन्‍ने र आफूलाई अरूभन्दा माथि उठाउने महत्त्वाकाङ्क्षा विकास गर्छस् भने, यो भ्रष्ट स्वभावको समस्या हो। के अहिले तँ भिन्‍नता देख्‍न सक्छस्? असल चरित्र हुनुको अर्थ व्यक्तिमा कुनै भ्रष्ट स्वभाव छैन भन्‍ने हुँदैन। कतिपय मानिसहरू आधारभूत रूपमा अरूसँग निकै राम्ररी अन्तरक्रिया गर्छन् र सङ्गत गर्छन्—तिनीहरू अरूबाट फाइदा लिँदैनन् र तिनीहरू परोपकार समेत गर्छन् र अरूलाई सहयोग समेत गर्छन्—तिनीहरूसँग केही मानवताका गुणहरू हुन्छन्। तर, तिनीहरूसँग केही समय बिताएपछि, तँ तिनीहरू अत्यन्तै अहङ्कारी छन्, तिनीहरूलाई धाक लगाउन मन पर्छ, र तिनीहरू कहिलेकहीँ झूट समेत बोल्छन् र तिनीहरू निकै छली छन् भन्‍ने पत्ता लगाउँछस्। यदि तैँले तिनीहरूको आलोचना गरिस् भने, तिनीहरू त्यसलाई स्वीकार गर्न मान्दैनन् र अलिक आक्रामक हुन्छन्, र यसो भन्दै टेबल समेत ठटाउँछन्, “मैले परमेश्‍वरमा विश्‍वास गरेको यति धेरै वर्ष भयो—मबाट कसले परोपकार प्राप्त गरेको छैन र? दाजुभाइ-दिदीबहिनीहरूलाई सोध—के मैले कहिल्यै कसैबाट फाइदा लिएको छु? के मैले कहिल्यै कसैलाई हानि गरेको छु वा चोट पुर्‍याएको छु?” के अरूलाई हानि नगर्दैमा त्यसले तँलाई असल व्यक्ति बनाउँछ? के अरूलाई हानि नगर्नु भनेको व्यक्तिले गर्नुपर्ने न्यूनतम कुरा होइन र? तँसँग घमण्ड गर्ने के कारण छ? कसैलाई हानि नगर्नु वा चोट नपुऱ्याउनु त व्यक्तिले गर्नुपर्ने कुरा हो—यो पुँजी होइन। अरूबाट फाइदा नलिँदैमा तँ सत्यता अभ्यास गर्न र परमेश्‍वरमा समर्पित हुन सक्छस् भन्‍ने हुँदैन। तैँले आत्म-चिन्तन गर्न सिक्‍नुपर्छ र अरूको आलोचना र सहयोग स्वीकार गर्न सक्नुपर्छ—त्यसपछि मात्रै तँ समझ भएको व्यक्ति बन्‍नेछस्। तैँले भ्रष्ट स्वभाव प्रकाश गरेकोले र तेरा कार्यहरू सत्यता अनुरूप नभएकाले अहिले तँलाई काट-छाँटमा गरिएको हो। यो परोपकार गर्ने प्रवृत्तिको तेरो असल व्यवहार सकारात्मक कुरा हो भन्‍ने तथ्यलाई इन्कार गर्नु, वा तेरो चरित्रलाई इन्कार गर्नु होइन। बरु, तैँले गल्ती गरेकोले र सत्यता सिद्धान्तहरू उल्लङ्घन गरेकोले काट-छाँट र खुलासा अभ्यास गरिएका हुन्। यदि तँ यसलाई स्वीकार गर्न सक्छस् भने, तँ सत्यतालाई प्रेम गर्ने र सत्यता अभ्यास गर्न सक्‍ने व्यक्ति होस्। यदि तँ यसलाई स्वीकार गर्दैनस् भने, परोपकार गर्ने तेरो प्रवृत्ति, बढीमा, मानवताको असल गुण मात्र हो। तर तेरा भ्रष्ट स्वभावहरूभित्र रहेको अहङ्कार, क्रूरता, र दुष्टताले तँमा प्रभुत्व जमाउने हुनाले, तँ सत्यता स्वीकार गर्न सक्दैनस्, त्यसकारण तँ अत्यन्तै नीच छस्, र तँ व्यर्थ छस्। काट-छाँट सामना गर्दा, यस्ता प्रकारका मानिसहरू ठूलो भाँडभैलो गर्छन्, आफ्‍ना योग्यताहरूका बारेमा कुरा गर्छन्, र आफू संलग्‍न रहेका थोरै असल व्यवहारबारे धाक लगाउँछन्। तिनीहरू पागल कुकुरहरूले जस्तै व्यवहार गर्छन्, झोक्किन्छन्। अलिकति भएको तिनीहरूको त्यो असल छवि पूर्ण रूपमा बिलाउँछ, र तिनीहरूको प्रकृति पूर्ण रूपमा खुलासा हुन्छ। सबैले यो कुरा स्पष्ट रूपमा देख्छन् र भन्छन्, “यो व्यक्तिमा गम्भीर भ्रष्ट स्वभाव छ—ऊ दुष्ट व्यक्ति, र स्वाँठ हो! धन्‍न तिनीहरूलाई मण्डली अगुवाका रूपमा छनौट गरिएन। यदि तिनीहरू मण्डली अगुवा बनेका भए, तिनीहरूले अलिकति पनि आलोचना सहन सक्नेथिएनन्—यदि कसैले तिनीहरूलाई बर्खास्त गर्ने प्रयास गऱ्यो भने, तिनीहरूले त्यो व्यक्तिलाई कहिल्यै छोड्नेथिएनन् र उसका विरुद्धमा मृत्युसम्मै लडाइँ गर्नेथिए। त्यो विनाशकारी हुनेथियो!” यदि तैँले तिनीहरूको एउटा असल व्यवहार वा तिनीहरूको मानवताको एउटा गुणलाई मात्रै हेरिस् भने, तैँले तिनीहरूका भ्रष्ट स्वभाव कस्ता छन्, सत्यताप्रति तिनीहरूको मनोवृत्ति कस्तो छ, वा तिनीहरू सत्यतामा समर्पित हुन सक्छन् कि सक्दैनन् भन्‍ने कुरा देख्‍न नै सक्दैनस्। जब तिनीहरू भ्रष्ट स्वभाव प्रकाश गर्छन् त्यसपछि तिनीहरूले खुलासा र काट-छाँटबाट भोग्छन्, तब सत्यताप्रति तिनीहरूको मनोवृत्ति अलि अलि गर्दै देखा पर्नेछ र खुलासा हुनेछ। त्यसकारण, व्यक्तिको चरित्र, वा उसको मानवताको असल गुण र कमीकमजोरीहरूले, उसले सत्यता स्वीकार गर्छ कि गर्दैन भन्‍ने कुरालाई पूर्ण रूपमा निर्धारित गर्न सक्दैन। उसको चरित्र वा मानवताको असल गुण र कमीकमजोरीहरूलाई हेर्दा, सत्यताप्रतिको उसको मनोवृत्ति कस्तो छ भनेर देख्‍न पनि असम्भव हुन्छ। उसले भ्रष्ट स्वभाव प्रकाश गर्दा मात्रै, वा उसले खुलासा र काट-छाँट सामना गर्दा मात्रै, सत्यताप्रतिको उसको मनोवृत्ति प्रकाश हुनेछ, त्यसपछि मात्रै ऊ सत्यतालाई प्रेम गर्छ कि गर्दैन, सत्यताको अभ्यास गर्न सक्छ कि सक्दैन, र अन्तमा मुक्ति पाउने उसको आशा कति छ भन्‍ने कुरा थाहा पाउन सकिन्छ। त्यस्ता मानिसहरूको परोपकार गर्ने र अरूलाई सहयोग गर्ने प्रवृत्तिबाट, तिमीहरूले तिनीहरूमा मानवताका के-कस्ता असल गुण र खराबीहरू छन् भन्‍ने कुरा देख्‍न सक्छौ। त्यसपछि, तिनीहरूको समस्याहरूको शृङ्खलाबाट—जस्तै तिनीहरू अहङ्कारी र आत्म-धर्मी बन्‍नु, र परोपकार गर्ने र अरूलाई सहयोग गर्ने तिनीहरूको प्रवृत्तिका आधारमा अगुवा बन्‍न र अरूभन्दा माथि उठ्न चाहनुबाट—तैँले सत्यताप्रति तिनीहरूको मनोवृत्ति स्पष्ट रूपमा देख्‍न सक्छस्; अनि सत्यताप्रतिको तिनीहरूको मनोवृत्तिबाट, तैँले तिनीहरूले मुक्ति प्राप्त गर्न सक्छन् कि सक्दैनन् भन्‍ने कुरा स्पष्ट रूपमा देख्‍न सक्छस्। यी व्यवहारहरूद्वारा, तैँले तिनीहरूको मानवताको असल गुण र खराबीहरूलाई खुट्ट्याउन, तिनीहरूको चरित्रलाई खुट्ट्याउन सक्छस्, साथसाथै मानवता र भ्रष्ट स्वभावको बीचमा भिन्‍नता छुट्याउन सिक्न सक्छस्, तर तिनीहरूले अन्ततः मुक्ति पाउन सक्छन् कि सक्दैनन् वा तिनीहरूको नतिजा कस्तो हुनेछ भनेर तँ पूर्ण रूपमा भन्‍न सक्दैनस्। कसैले मुक्ति पाउन सक्छ कि सक्दैन भनेर मूल्याङ्कन गर्नु अलिक जटिल कुरा हो—तैँले तिनीहरूले भ्रष्ट स्वभाव प्रकाश गर्दा सत्यता स्वीकार गर्न, आत्म-चिन्तन गर्न, र साँचो पश्चात्ताप गर्न सक्छन् कि सक्दैनन् भन्‍ने कुरालाई पनि हेर्नुपर्छ; यसलाई यी पक्षहरूका आधारमा मूल्याङ्कन गर्नुपर्छ।

घुलमेल हुन मन पराउनु—यो कुन पक्ष हो? (जन्मजात अवस्था।) यो जन्मजात अवस्था हो, मानिसहरूको समूहमा हुँदा संसारसँग व्यवहार गर्ने विधि हो। कतिपय मानिसहरूलाई अरूसँग सङ्गत गर्न मन पर्छ, तिनीहरू यसबाट कहिल्यै थाक्दैनन्, र अरू मानिसहरूको व्यक्तित्व जस्तोसुकै भए पनि, तिनीहरू उनीहरूसँग सङ्गत गर्न सक्छन् र इच्छुक हुन्छन्। तर, कतिपय मानिसहरू भीडबाट जोगिन मन पराउँछन् र अरूसँग सङ्गत गर्न अनिच्छुक हुन्छन्। व्यक्तिको जन्मजात व्यक्तित्वसँग यसको निश्‍चित सम्बन्ध हुन्छ। जब व्यक्तित्वको कुरा आउँछ, तब यसमा अवश्य नै जन्मजात अवस्थाहरू समावेश हुन्छन्। घुलमेल हुन मन पराउनु व्यक्तिको व्यक्तित्वसँग सम्बन्धित कुरा हो; यसमा मानवताका असल गुण वा खराबीहरू समावेश हुँदैनन्, र अवश्य नै यसमा कुनै भ्रष्ट स्वभाव समावेश हुँदैन। यो तुलनात्मक रूपमा सरल प्रकटीकरण हो। एकान्तप्रेमी हुनु—यो कुन पक्षमा पर्छ? (यो व्यक्तिको जन्मजात व्यक्तित्वको भाग हो।) (यो मानवताको एउटा खराबी हो।) यहाँ केही असहमति छ—त्यसोभए, एकान्तप्रेमी हुनु भनेको कस्तो समस्या हो? (एकान्तप्रेमी हुनुले व्यक्तिको व्यक्तित्व कमजोर छ भन्‍ने देखाउँछ।) कमजोर व्यक्तित्व हुनु मानवताको खराबी हो। व्यक्तित्व आफै पनि व्यक्तिको जन्मजात अवस्थाको एउटा पक्ष हो, त्यसकारण एकान्तप्रेमी हुने यो लक्षण जन्मजात अवस्था र मानवताको खराबी दुवै हो। यो भ्रष्ट स्वभावमा पर्दैन र यसमा व्यक्तिको आफ्नो आचरण समावेश हुँदैन। एकान्तप्रेमी हुनु भनेको सधैँ मानिसहरूबाट टाढा बस्नु, अरूसँग आफ्ना विचारहरू व्यक्त गर्न अनिच्छुक हुनु, एकलै काम गर्न मन पराउनु, अरूसँग सङ्गत गर्न मन नपराउनु, र मानिसहरूका बीचमा जिउन मन नलाग्‍नु हो। त्यस्ता मानिसहरूलाई एकलो वातावरण वा कुनामा बस्‍न मात्रै मन पर्छ। जब धेरै मानिसहरू हुन्छन्, तब तिनीहरू बोल्न अनिच्छुक हुन्छन्। तिनीहरू अरूसँग कुराकानी गर्न सिपालु हुँदैनन्। जब तिनीहरूले अरूसँग कुराकानी गर्छन्, तब तिनीहरूलाई बेचैनी हुन्छ र तिनीहरू आत्तिन्छन्, वा तिनीहरू केही लाजमर्दो र अप्ठ्यारो परिस्थितिमा पर्छन्। यो जन्मजात अवस्थाहरूमा रहेको व्यक्तित्वको समस्या हो र, अवश्य नै, यो मानवताको खराबी पनि हो, होइन र? (हो।)

अब हामी डरपोक हुनुका बारेमा हेरौँ—यो कस्तो प्रकारको समस्या हो? (जन्मजात अवस्था।) (मानवताको खराबी।) यो जन्मजात अवस्था हो र यो मानवताको खराबी पनि हो। मलाई भन, डरपोक हुनु भनेको के हो? राती बाहिर जान डर मान्नु, मूसा, खजुरो, र बिच्छीदेखि डराउनु, साथै समस्यामा पर्न डर मान्नु र जटिल समस्याहरूको सामना गर्न अनिच्छुक हुनु—यी सबै डरपोक हुनुका प्रकटीकरणहरू हुन्। कतिपय मानिसहरू सर्प देख्दा डराएर बेहोस हुन्छन्। कतिपय मानिसहरू कार दुर्घटनाबारे सुन्दा यति डराउँछन् कि तिनीहरू थरथरी काम्छन्। परमेश्‍वरका विश्‍वासीहरूलाई सताइन्छ र तिनीहरू पक्राउ पर्न, दण्डित हुन, र जेल पर्न सक्छन् भन्‍ने सुनेपछि कतिपय मानिसहरू यति डराउँछन् कि तिनीहरू विश्‍वास गर्ने आँट नै गर्दैनन्। रोलर कोस्टर चढ्ने आँट नगर्नेहरू पनि हुन्छन्। त्यस्ता मानिसहरू तिनीहरूले छर्लङ्ग देख्‍न नसक्‍ने सानो कुरा छ भने पनि वा त्यो तिनीहरूले पहिले नगरेको कुरा हो भने तिनीहरू त्यसमा सहभागिता जनाउने वा कुनै कुरा प्रयोग गर्ने आँट गर्दैनन्। तिनीहरू खतरनाक काम वा खतरनाक क्रियाकलापहरू प्रयास गर्ने आँट नगर्ने मात्र होइन, तर तिनीहरूलाई दैनिक जीवनमा सामान्य मानिसहरूले गर्नुपर्ने कामकुराहरू गर्न पनि डर लाग्छ। उदाहरणका लागि, यदि तिनीहरूलाई सवारी चालन सिक्‍न आग्रह गरियो भने, तिनीहरू यसो भन्छन्, “म सवारी चलाउने आँट गर्दिनँ। सडकमा धेरै कार हुन्छन्, र तिनीहरू यति द्रुत गतिमा चल्छन्—मैले ठक्कर खाएँ भने के गर्ने?” कसैले भन्छ, “तपाईं किन सधैँ कार दुर्घटनाबारे चिन्ता गर्नुहुन्छ? के सवारी चलाउँदा तपाईं अलि बढी सतर्क हुन सक्‍नुहुन्‍न र?” तर तिनीहरूलाई अझै पनि डर लाग्छ: “कार अघि बढ्न थालेपछि, मेरो नियन्त्रणभन्दा बाहिर जान्छ। यदि साँच्‍चै नै दुर्घटना भयो भने, कसैले पनि त्यसलाई नियन्त्रण गर्न सक्दैन!” तिनीहरू सधैँ नकारात्मक दिशामा सोच्छन्, त्यसकारण तिनीहरू केही पनि हासिल गर्न सक्दैनन्। डरपोक हुनु जन्मजात अवस्था हो, र यो मानवताको खराबी पनि हो। डरपोक मानिसहरू आफूले गर्ने सबै कुरामा अत्यन्तै सतर्क र होसियार हुन्छन्। तिनीहरू प्रायजसो ठूला गल्तीहरू गर्दैनन् वा ठूला गलत कार्यहरू गर्दैनन्। तर जुनसुकै दृष्टिकोणबाट हेर्दा पनि, यसलाई असल गुणका रूपमा लिन सकिँदैन—यो मानवताको खराबी हो। त्यसोभए साहसी हुने बारेमा के भन्‍ने? साहसी हुनुसँग सामान्यतया के-कस्ता शब्दावली जोडिन्छन्? (मूर्ख रूपमा साहसी हुनु, साहसका कारण लापरवाह रूपमा व्यवहार गर्नु।) “साहसका कारण लापरवाह रूपमा व्यवहार गर्नु,” “हदै साहसी हुनु,” र “अन्धाधुन्ध साहसी हुनु” सबैले साहसी हुनुलाई जनाउँछन्। त्यसोभए, साहसी हुनु राम्रो हो कि होइन? (त्यो मामलामा निर्भर हुन्छ।) त्यो परिस्थिति र तिनीहरू कस्ता प्रकारका व्यक्ति हुन् भन्‍ने कुरामा निर्भर हुन्छ। यदि मानवताको दृष्टिकोणबाट हेर्ने हो भने, साहसी हुनुलाई असल गुण वा कमजोरीका रूपमा वर्गीकरण गर्न सकिँदैन—हामी यसलाई जन्मजात अवस्थाका रूपमा वर्गीकरण गर्नेछौँ। व्यक्तिको साहस मामलाका हिसाबमा ख्याल गरिनुपर्छ; यसका साथै, तैँले तिनीहरूले कामकुरा गर्नुका कुनै सीमा छ कि छैन र तिनीहरूको चरित्र कस्तो छ भनेर हेर्नुपर्छ। यदि तिनीहरूको चरित्र खराब छ भने, साहसले तिनीहरूलाई जहाँसुकै कानुन तोड्न, दुष्कर्म गर्न, र अपराधहरू गर्न, फाइदा लिन, दुरुपयोगद्वारा लाभहरू लिन, र अरूलाई ठग्‍न र धोका दिन लगाउन सक्छ। यदि कसैले तिनीहरूलाई दुष्कर्म गर्न पैसा दियो भने, तिनीहरू त्यो काम गर्न सक्षम हुन्छन्। फाइदा लिनका लागि, तिनीहरू परिणामहरू वा अरूका बारेमा ख्याल नगरी कुनै पनि खराब कार्य गर्ने आँट गर्छन्। के यसरी साहसका कारण लापरवाह रूपमा काम गर्नु राम्रो कुरा हो? (होइन।) कतिपय मानिसहरूले आफ्नो व्यापारका खातिर जताततै अरूलाई छल गर्छन्। तिनीहरूले चलाउने व्यापार गैरकानुनी हुन्छ—यो वास्तविक कार्यसंचालन नभएको एउटा खोक्रो कम्पनी मात्रै हुन्छ। तर तिनीहरूको साहसका साथै छल गर्ने तिनीहरूको क्षमताका कारण, तिनीहरूले अल्पकालिक सम्पत्ति कमाउँछन्, तिनीहरू भव्य घरहरूमा जिउँछन्, र सेडान गाडी चलाउँछन्—तिनीहरूले अत्यन्तै सुखी जीवनको आनन्द लिन्छन्, तर तिनीहरूले आनन्द उठाउने पैसा र भौतिक सम्पत्तिहरू सबै तिनीहरूको साहसका परिणाम स्वरूप छलद्वारा प्राप्त भएका हुन्छन्। के यो असल कुरा हो? मलाई भन, के यो साहस असल कुरा हो? (होइन।) त्यसकारण, जब साहसी मानिसहरूको कुरा आउँछ, तब तैँले तिनीहरूले लिने मार्गलाई हेर्नुपर्छ। यदि तिनीहरू आफ्नो साहसका कारण अरूलाई ठग्‍ने र धोका दिने आँट गर्छन् भने, तिनीहरूले ठूलो दुष्कर्म गरिरहेका हुन्छन्। तँ अरूलाई जति धेरै धोका दिन्छस् र अरूबाट जति धेरै फाइदा लिन्छस्, भविष्यमा तैँले त्यति नै कठोर दण्ड प्राप्त गर्नेछस्, होइन र? के यसले विपत्ति ल्याउँदैन र? (ल्याउँछ।) यदि तँ डरपोक छस् र अरूलाई ठग्‍न र धोका दिन चाहन्छस् भने, तँ अलिक कम छलमा संलग्‍न हुनेछस्, र भविष्यमा तैँले प्राप्त गर्ने दण्ड अलि हल्का हुनेछ। त्यसकारण, सही मार्गमा नहिँड्ने त्यस्ता मानिसहरूका हकमा, के तिनीहरू अलिक डरपोक हुनु बढी राम्रो हो कि अलिक साहसी हुनु बढी राम्रो हो? (थोरै डरपोक हुनु नै बढी राम्रो कुरा हो।) सही मार्गमा नहिँड्ने, अरूलाई ठग्‍न र धोका दिन सक्षम, कानुनलाई बेवास्ता गर्ने र सधैँ आकस्मिक नाफा कमाउन कानुनी कमजोरीहरूको फाइदा लिन खोज्ने, र कुनै पनि बेला कानुन तोड्न सक्‍ने यी मानिसहरूका हकमा, साहस विपत्ति हो—यो तिनीहरूको मानवताको खराबी र त्रुटि हो। अर्कोतर्फ, डरपोक हुनु असल कुरा बन्न पुग्छ—यो तिनीहरूका लागि संरक्षण समेत हुन्छ। डरपोक मानिसहरूले आफ्नो परिवार र आफ्ना आधारभूत आवश्यकताहरू पूरा गर्न, र केही विलासीको पनि आनन्द उठाउन केही पैसा कमाउँछन्, र तिनीहरू त्यतिमा नै रोकिन्छन्। भविष्यमा तिनीहरूले प्राप्त गर्ने दण्ड अलिक हल्का हुनेछ। साहसी मानिसहरू लापरवाह रूपमा दुष्कर्म गर्ने, र अरूलाई धोका दिने र ठग्‍ने आँट गर्छन्, अरूसँग जे छ त्यो लिन्छन् ताकि तिनीहरूसँग आफूले आनन्द उठाउन मिल्ने कुरा अझ धेरै होऊन्। तिनीहरूले अरूबाट फाइदा लिन्छन्—के भविष्यमा तिनीहरूले यसको पूर्ति गर्नु पर्नेछैन र? (पर्नेछ।) यदि तिनीहरूले अर्को जीवन पाए भने, तिनीहरूले प्राप्त गर्ने दण्ड कठोर हुनेछ—तिनीहरूले एक-दुई वटा जीवनकालमा समेत यसको पूर्ति गर्न सक्दैनन् होला। कतिपय मानिसहरू आफ्नो सम्पूर्ण जीवन रेस्टुरेन्ट चलाउन वा व्यापार गर्नमा बिताउँछन्, दश-बीस लाख वा करोडौँ सम्पत्ति कमाउँछन्, तैपनि तिनीहरू आफैले यसको कुनै आनन्द उठाउन पाउँदैनन् किनभने त्यो सबै ऋण तिर्नका लागि प्रयोग हुन्छ। तिनीहरू सत्तरी-असीको दशकमा पुगेपछि पनि, तिनीहरूले अझै पनि तिरी सकेका हुँदैनन्। के भइरहेको हो? यो कारणात्मक प्रतिफल हो—यसको कारण सायद के हो भने आफ्नो पूर्व जन्ममा, तिनीहरूले लोभका कारण अरूबाट अति धेरै लिएका थिए, त्यसकारण तिनीहरूले यी कैयौँ जीवनकालमा ऋण तिरिरहेका हुन्छन्। के आफ्‍नो पूर्व जन्ममा, तिनीहरू अत्यन्तै लोभी, अत्यन्तै साहसी भएका, र तिनीहरूले अरूबाट धेरै फाइदा लिएका नतिजास्वरूप, तिनीहरूले अहिलेको वर्तमान जीवनमा प्रतिफल पाएका होइनन् र? (हुन्।) सही मार्गमा नहिँड्ने मानिसहरूका हकमा भन्दा, अलिक डरपोक हुनु तिनीहरूका लागि संरक्षण हुन्छ, जबकि साहस खराब लक्षण हो।

यदि व्यक्ति सही मार्गमा हिँड्छ भने, के साहस राम्रो हो? (हो।) यसबारे के कुरा राम्रो हुन्छ? (यदि तिनीहरू साहसी छन् भने, तिनीहरू सतावट सामना गर्दा अझै पनि परमेश्‍वरमा विश्‍वास गर्न अडिग रहन सक्छन्।) यो साहसले देहगत साहस मात्रै जनाउँदैन। यदि यो हिम्मत देहगत साहस हो भने, यो लापरवाह र हतारबाजी हो—यो कहीँकतै आवेग र अन्धोपन हो। उदाहरणका लागि, यदि तँ साहसी छस्, र तँलाई परमेश्‍वरमा विश्‍वास गरेका कारण पक्राउ गरिन्छ भने, के तँलाई यातना भोग्‍न डर लाग्नेछ? के तँलाई मृत्युको डर लाग्नेछ? के तँ बीस-तीस वर्ष जेल पर्न डर मान्‍नेछस्? यदि तँ डर मान्नेछस् भने, परमेश्‍वरमा विश्‍वास गर्न थाल्दा तैँले “मलाई डर लाग्दैन” भनेर भन्‍नु लापरबाही हो, साँचो साहस होइन। कस्तो प्रकटीकरण लापरबाही होइन र? के हो भने, जब तँ परमेश्‍वरमा विश्‍वास गर्न थाल्छस्, तब तँसँग निश्‍चित साहस हुन्छ, तर तँसँग साँचो विश्‍वास पनि हुन्छ। यो साँचो विश्‍वासले के जनाउँछ? यसको अर्थ परमेश्‍वरमा विश्‍वास गर्दा, तँसँग यस्तो सङ्कल्प हुन्छ: “यदि मैले परमेश्‍वरमा विश्‍वास गरेकोले सतावट भोगेँ, पक्राउ परेँ, र यातना भोगेँ भने, म आफ्नो ज्यान दिन तयार हुनुपर्छ। मलाई जसरी वा जति हदसम्‍म कष्ट दिइए पनि, म मण्डलीलाई घात गर्नेछैनँ वा म यहूदा बन्‍नेछैनँ—मलाई मृत्युको डर लाग्दैन!” यो एउटा पक्ष हो। अर्को पक्ष के हो भने, यदि तँलाई साँच्‍चै नै पक्राउ र सतावट गरियो, र ठूलो रातो अजिङ्गरले तँलाई मण्डलीलाई घात गर्न लगाउन धम्की दियो भने, तैँले शैतानका युक्तिहरू छर्लङ्ग देख्‍न सक्छस्, र तँ यसद्वारा बन्धनमा पर्दैनस्, र तँ यसो भन्छस्, “व्यक्तिको जीवन र मृत्यु लगायत उसको सबै कुरा परमेश्‍वरका हातमा हुन्छ। मलाई डर लाग्दैन!” यो लापरबाही पनि होइन, अनि साहस मात्रै पनि होइन; यो साँचो आस्था हो। यो साँचो आस्था हुनु र आफ्नो गवाहीमा दृढ रहन सक्‍नु नै तेरो असल गुण हो। मानौँ तँसँग साँचो आस्था छैन र तँ “मलाई डर लाग्दैन—धेरै भए, यो त केवल मृत्यु हो” मात्रै भन्छस्, तर जब तँ पक्राउ पर्छस्, तँ यति डराउँछस् कि पिसाब नै फेर्छस्। पक्राउ परेपछि, तैँले सोच्ने पहिलो कुरा के हुन्छ भने, “के मलाई यातना दिइनेछ? के मेरो देहले कष्ट भोग्‍नेछ? यदि मेरो शरीरमा फलामको विद्युतीय छापले पोलियो भने, के म त्यो सहन सक्‍नेछु? यदि यातना गम्भीर भयो भने, के म मर्नेछु? यदि म मरेँ भने, के परमेश्‍वरले मलाई याद गर्नुहुनेछैन? के मैले मुक्ति प्राप्त गर्न सक्नेछैनँ र? यदि मैले साँच्‍चै नै सहन सकिनँ भने, मैले मण्डलीलाई घात गर्नेछु र म यहूदा बन्‍नेछु। यदि म यहूदा बनेपछि मलाई दण्ड दिइयो र नष्ट गरियो भने, गरियोस्—कम्तीमा मैले अहिले त पीडा भोग्‍नेछैनँ।” त्यो अवस्थामा, के तैँले आफ्नो गवाही गुमाइरहेको हुँदैनस् र? मानौँ कम्युनिस्ट पार्टीले तँलाई धम्की दिन्छ, तँलाई ब्ल्याकमेल गर्न तेरो परिवार प्रयोग गर्छ—तेरा छोराछोरीलाई विश्‍वविद्यालयमा पढ्न दिँदैन, तेरा आमाबुबालाई मेडिकल इन्स्योरेन्सको सुविधा दिँदैन, तेरो परिवारका सबै अधिकारहरू खोस्छ—त्यसपछि तँ डराउनेछस् र तँसँग साँचो आस्था हुनेछैन। तेरो साहस कहाँ गएको हुनेछ? के तँ साँच्‍चै नै साहसी होस्? यदि तँसँग साँचो आस्था छैन भने, तेरो साहस लापरबाही मात्रै हो। तँसँग साँचो आस्था छ भने मात्रै तेरो हिम्मत साँचो हुन्छ। पक्राउ पर्नुभन्दा पहिले, यदि तैँले “परमेश्‍वरले मलाई पक्राउ पर्न दिनुहुनेछैन” भनेर सोच्थिस्, र यो विचारका कारण तँ साहसी बनेको थिइस् भने, त्यो साँचो दह्रिलोपन वा साँचो आस्था होइन। मानौँ, पक्राउ पर्नुभन्दा पहिले, तैँले यो सब कुराबारे विचार गरिसकेको छस् र तँ यसो भन्छस्, “व्यक्तिको जीवन र मृत्यु परमेश्‍वरका हातमा हुन्छ। यदि परमेश्‍वरले साँच्‍चै नै मेरो ज्यान लिन चाहनुहुन्छ भने, म समर्पित हुनुपर्छ। मेरो भविष्यको गन्तव्यको हकमा भन्दा, त्यो परमेश्‍वरको एउटै वचनले निर्धारित गर्छ। परमेश्‍वरले मलाई चाहे जसरी व्यवहार गर्नुभए पनि र उहाँले मलाई जुनसुकै गन्तव्य दिनुभए पनि, त्यो सबै परमेश्‍वरको धार्मिकता हो, र म समर्पित हुनेछु। यदि परमेश्‍वरले मलाई जेलमा मर्ने प्रबन्ध गर्नुहुन्छ भने, त्यो मेरा लागि सम्मानको कुरा हो—म परमेश्‍वरलाई यो जीवन अर्पण गर्न तयार छु। मैले चाहे जति नै ठूलो कष्ट भोगे पनि, मसँग एउटा अपरिवर्तनीय संहिता हुनेछ, जुन के हो भने, म आफ्नो जीवन परमेश्‍वरका हातमा सुम्पन्छु, र शैतानले मलाई चाहे जसरी कष्ट दिए पनि, बरबाद गरे पनि, वा यातना दिए पनि, म त्यससँग कहिल्यै हार मान्नेछैनँ। म मर्छु कि मर्दिनँ भन्‍ने बारे मलाई चिन्ता छैन। म मरे पनि, यो परमेश्‍वरको सार्वभौमिकतामा हुन्छ र उहाँले नै यसलाई पूर्वनिर्धारित गर्नुभएको हुन्छ। म अझै पनि परमेश्‍वरलाई धन्यवाद दिनेछु र उहाँको प्रशंसा गर्नेछु!” तँमा हुनुपर्ने आस्था त यस्तो प्रकारको हो; त्यस्तो आस्थाद्वारा मात्रै तँसँग साँचो हिम्मत हुन सक्छ। मानौँ, पक्राउ पर्नुभन्दा पहिले, तेरो जीवनमा साँच्‍चै नै यस्तो घटना घट्नुभन्दा पहिले, तैँले यी मामलाहरूलाई छर्लङ्ग देखेको हुन्छस्, तँसँग परमेश्‍वरमाथिको साँचो आस्था, परमेश्‍वरप्रति साँचो समर्पण, र जीवन र मृत्युका मामलाहरूका बारेमा साँचो बुझाइ र स्वीकार छ, र तैँले आफूलाई पूर्ण रूपमा परमेश्‍वरका हातमा सुम्पन सक्छस्, र, जब तँ साँच्‍चै पक्राउ पर्छस् र मृत्युको सम्भावनाको सामना गर्छस्, तब तेरो हृदयमा यी बुझाइहरू अपरिवर्तित नै रहन्छन् भने—तेरो आस्था डगमगाउनेछैन। परिस्थिति जेसुकै भए पनि, यदि तेरो आस्था तोडिँदैन वा पराजित हुँदैन भने, तँसँग सधैँ हिम्मत हुनेछ। मानौँ, पक्राउ पर्नुभन्दा पहिले, तेरो जीवनमा साँच्‍चै नै यस्तो घटना घट्नुभन्दा पहिले, तैँले यी कुराहरूबारे राम्ररी विचार गरेको छैनस् र कल्पनामा डुबेर यस्तो मात्रै सोच्छस्, “म आफ्नो ज्यान दिन इच्छुक छु। मलाई जीवन परमेश्‍वरले दिनुभएको थियो—सबैभन्दा खराब अवस्थामा, म परमेश्‍वरका लागि शहीदका रूपमा मर्नेछु!” त्यो अवस्थामा, जब ठूलो रातो अजिङ्गरले तँलाई यातना दिन्छ र त्यसपछि दश वर्षको जेल सजाय दिन्छ, तब तँ छक्क पर्नेछस्: “मलाई त मरेपछि नै कुरो टुङ्गिनेछ भन्‍ने लाग्थ्यो। यदि म शहीद भएको भए, परमेश्‍वरले मलाई सम्झनुहुनेथियो। म त्यो गवाही दिन असफल हुनेछु र, अन्त्यमा, मैले दश वर्षको जेल सजाय पाउनेछु भनेर मैले अपेक्षा नै गरेको थिइनँ। दश वर्ष—दश दिन वा दश महिना होइन! मैले कसरी यो सहने?” तैँले यसभन्दा पहिले यी कुराहरूका बारेमा विचार नगरेको हुनाले, के यस बेला तँलाई ती कुरा पत्ता लगाउन सजिलो हुनेछ? त्यो अलिक गाह्रो नै हुनेछ, होइन र? (हो।) जब कठिनाइहरू देखा पर्छन्, तब मानिसहरूले तिनलाई कसरी सम्हाल्ने र तीबाट कसरी उम्कने भन्‍ने बारेमा मात्रै सोच्छन्। यदि कठिनाइहरूबाट उम्कने तेरो इच्छा दह्रिलो छ भने, कष्टकर परिस्थितिका बीचमा ती सहने तेरो इच्छा अत्यन्तै कमजोर हुनेछ। त्यसकारण, कठिनाइहरू सामना गर्दा, तँलाई त्यस्तो वातावरणमा समर्पित हुन निकै गाह्रो हुन्छ। त्यसोभए त्यस्ता परिस्थितिहरूलाई कसरी समाधान गर्नुपर्छ? तैँले तुरुन्तै सत्यता खोजी गर्नुपर्छ र यी मामलाहरूका बारेमा राम्ररी सोच्नुपर्छ; तैँले सत्यता अभ्यास कसरी गर्ने भन्‍ने मार्ग पनि पत्ता लगाउनुपर्छ। उदाहरणका लागि, यदि तँलाई दश वर्ष जेल सजाय भयो भने, तैँले के सोच्नेछस्? “के मेरो श्रीमती (वा श्रीमान्) ले मसँग पारपाचुके गर्नेछन्? दश वर्षपछि मेरा छोराछोरी कति वर्षका हुनेछन्? मैले तिनीहरूप्रतिको आफ्नो जिम्मेवारी पूरा गरेको हुनेछैनँ—के तिनीहरूले बुढेसकालमा मलाई परित्याग गर्नेछन् र मेरो हेरचाह गर्न मान्‍नेछैनन्? रिहा भएपछि म कसरी जिउनेछु? दश वर्षपछि, मेरा आमाबुबा वृद्ध हुनेछन्, र मैले आमाबाबुप्रतिको आफ्नो जिम्मेवारी पूरा गरेको हुनेछैनँ—के त्यसले मलाई आमाबुबाप्रतिको कर्तव्य पूरा नगर्ने व्यक्ति तुल्याउनेछैन र? के दश वर्षपछि परमेश्‍वरको काम समाप्त हुनेछ? मैले जेलमा केही प्राप्त गरेको हुनेछैनँ—मैले कुनै पनि भेलामा सहभागिता जनाएको हुनेछैनँ, वा कुनै प्रवचन सुनेको हुनेछैनँ, र मैले सत्यता बुझेको हुनेछैनँ। के म यी दश वर्षको अवधिमा पछि परेको हुनेछैनँ र? के यसको अर्थ मलाई हटाइएको छ भन्‍ने हुनेछैन र? के परमेश्‍वरले अझै पनि मलाई चाहनुहुनेछ? यदि मैले यो कष्ट भोगेँ भने, के परमेश्‍वरले यो याद राख्नुहुनेछ? यदि उहाँले यो कुरा याद राख्नुभएन र मैले मुक्ति प्राप्त गर्न सकिनँ भने, के मैले जेलमा यो समय व्यर्थमा बिताएको हुनेछैनँ र? दश वर्षमा धेरै कुरा परिवर्तन हुनेछ, र मैले धेरै कुरा गुमाए पनि केही प्राप्त गर्नेछैनँ।” जब तैँले यी कुराहरूका बारेमा विचार गर्छस्, तब कठिनाइहरू पैदा हुन्छन्। तैँले यी कठिनाइहरूको सामना कसरी गर्नुपर्छ? के तैँले हरेक दिन कसरी पार गर्ने भनेर सोच्नु पर्दैन र? यदि तैँले यी कुराहरूका बारेमा राम्ररी विचार गरेको छैनस् र तँ सत्यता बुझ्ने र मामलाहरूलाई स्पष्ट रूपमा देख्ने अवस्थामा पुगेको छैनस् भने, जब तँ पक्राउ पर्छस्, तब तेरो जीवन र मृत्यु एउटै विचारमा नै निर्भर हुनेछ: एक क्षणको कायरता र डर, एउटा सोचाइ वा विचारले, तँलाई यहूदा बनाउन सक्छ, तैँले मण्डलीलाई घात गर्न सक्छस्, र तेरा पहिलेका सबै प्रयासहरूलाई बरबाद गर्न सक्छस्। यदि तैँले यस मामलालाई राम्ररी सोच्न वा यसलाई छर्लङ्ग देख्‍न सक्दैनस् भने, तँलाई तेरा सम्भाव्यता र नियतिका बारेमा चिन्ता नगरी बस्‍न निकै गाह्रो हुनेछ, र तेरो जीवन र मृत्युलाई परमेश्‍वरका हातमा सुम्पन र उहाँलाई आफ्‍नो इच्छा अनुसार योजनाबद्ध गर्न दिन निकै गाह्रो हुनेछ। यदि तँ जीवन र मृत्युका मामलाहरू छर्लङ्ग देख्‍न सक्दैनस् र अझै पनि आफ्नो भाग्य परीक्षण गर्ने, झारा टार्न चाहने मानसिकता बोक्छस् भने, जब तँमाथि वातावरण आउँछ, तब तँलाई प्रकाश गरिनेछ। पक्राउ परेर “तीन बयानको पत्र” मा हस्ताक्षर गरेर यहूदा बनेका सबै मानिसहरूले रातारात त्यसो गरेका थिए, र शैतानले तिनीहरूमा पशुको चिन्हको छाप हालेको थियो। व्यक्तिको जीवन र मृत्यु कहिलेकहीँ एउटै विचारमा नै निर्भर हुन्छ। सत्यताविना, सङ्कटबाट गुज्रन निकै गाह्रो हुन्छ। त्यसोभए, साँचो साहस भनेको के हो? यदि कसैले कठोर शक्तिको एउटा प्रस्फुटनमा भर परेर कुनै कुरा हासिल गर्छ भने, के त्यो साँचो साहस हो? होइन—त्यो त आवेग हो। साँच्चै हिम्मतिलो व्यक्तिको हृदयमा धेरै वटा सकारात्मक र नकारात्मक कुराहरूका बारेमा निश्‍चित स्तरको सुझबुझ हुन्छ। ऊ आन्तरिक रूपमा सकारात्मक कुराहरूप्रति सहमत जनाउन, त्यसलाई स्वीकार गर्न, र दृढ रूपमा पहिचान गर्न सक्षम हुन्छ, यसरी ऊ सत्यता र परमेश्‍वरको सार्वभौमिकतामा समर्पित हुन सक्‍ने अवस्थामा पुग्छ। यसरी मात्रै तँसँग साँचो हिम्मत हुन सक्छ। यदि तँसँग हृदयमा यी कुराहरू छैनन् भने, तेरो साहस मूर्खता मात्रै हो—नवजात बाछाले बाघको डर नमान्‍नु जस्तै हो। त्यसकारण, परमेश्‍वरको प्रतिरोध गर्ने देशमा, परमेश्‍वरमा विश्‍वास गर्न र उहाँलाई पछ्याउनका लागि हिम्मत मात्रै होइन तर, अझै महत्त्वपूर्ण रूपमा, आस्था चाहिन्छ। तँ साहसी भएकोले होइन, तर तँसँग आस्था भएकोले तैँले परमेश्‍वरमा विश्‍वास गर्ने आँट गर्छस्। कतिपय मानिसहरू भन्छन्, “म साहसी भएकोले र सतावटको डर नमान्‍ने भएकोले मात्रै मैले परमेश्‍वरमा विश्‍वास गरेको हुँ भन्‍ने मलाई लाग्छ।” यो अभिव्यक्ति सही हुन सक्छ। तँ दुस्साहसका कारण विश्‍वास गर्छस्, तर तेरो मूर्खता, अज्ञानता, र सरलताका आधारमा हेर्दा, परमेश्‍वरले तँलाई विशेष अनुग्रह देखाउनुहुन्छ, तेरा लागि निश्‍चित वातावरणहरू खडा गर्नुहुन्छ, साथै तँलाई सत्यताको मलजल र आपूर्ति दिनुहुन्छ। यसद्वारा, तँ निकै सत्यताहरू बुझ्न पुग्छस् र प्राप्त गर्छस्। समय बित्दै जाँदा, तेरो दुस्साहसले साँचो आस्थाका तत्त्वहरू प्राप्त गर्छ, र त्यसपछि मात्रै तेरो हिम्मत बढ्छ, र तँ भविष्यका वातावरण वा सतावट सामना गर्ने अझै बढी आँट गर्छस्। यदि कुनै व्यक्तिमा साँचो आस्था छैन र ऊ बलको प्रस्फुटनमा भर पर्छ अनि “म परमेश्‍वरमा विश्‍वास गर्ने आँट गर्छु! मलाई सतावटको वा पक्राउ पर्ने र जेल पर्ने डर लाग्दैन!” भनेर भन्छ भने—त्यस्तो हिम्मत लामो समयसम्म रहनेछैन। सत्यताको आपूर्तिबिना, तँलाई तालिम दिन, अभ्यास गर्न लगाउन, र विभिन्‍न कामकुराहरू सामना कसरी गर्ने भनेर सिकाउनका लागि परमेश्‍वरले वास्तविक जीवनमा वातावरणहरू खडा गर्नुभएन भने, तेरो साहस विशुद्ध रूपमा दुस्साहस मात्रै हुन्छ, र यो साँचो आस्था बिलकुलै हुँदैन। बुझिस्? (बुझेँ।) यदि यो साँच्‍चै नै दुस्साहस हो भने, त्यसले तँलाई लापरवाह, मूर्ख, र अज्ञानी व्यक्ति बनाउँछ। परमेश्‍वरमा विश्‍वास गर्ने कतिपय मानिसहरूका विचारहरू अत्यन्तै सरल हुन्छन्, र तिनीहरूले परमेश्‍वरलाई पछ्याउँदा के-कस्ता खतराहरू समावेश हुन्छन् भन्‍ने कुराबारे पूर्वानुमान नगरी अत्यन्तै कामकुराहरू अत्यन्तै सीधा हुन्छन् भन्ने कल्पना गर्छन्। तर जब तिनीहरूले बाधाहरू सामना गर्छन्, तब मात्रै तिनीहरू परमेश्‍वरलाई पछ्याउनु सीधा कुरा होइन भन्‍ने महसुस गर्छन्। यदि व्यक्तिको साहस मानवताको असल गुण हो भने, कम्तीमा पनि, ऊ सरल र सीधा हुन्छ, जटिल हुँदैन, र उसले अगाडिको खोला र पछाडिको पहिरोबारे चिन्ता गर्दैन। तर मानौँ तेरो साहस आशिष्‌हरू प्राप्त गर्ने अभिप्रायले उत्प्रेरित छ, र तँ यस्तो सोच्छस्, “यदि परमेश्‍वरमा विश्‍वास गरियो भने, स्वर्गमा जान सकिन्छ, ठूला आशिष्‌हरू प्राप्त गर्न सकिन्छ, र प्रकोपहरूबाट उम्कन सकिन्छ र मृत्युबाट जोगिन सकिन्छ, त्यसकारण जेसुकै आइपरे पनि, म विश्‍वास गर्नेछु!” अर्को शब्दमा भन्दा, तेरो विश्‍वास कठोर शक्तिको दुस्साहसी प्रस्फुटनले उत्प्रेरित हुन्छ हुन्छ; यो सरल रूपमा, तेरो परमेश्‍वरमा विश्‍वास गर्ने कामना होइन; बरु, यो आशिष्‌हरूको पछि लाग्नु हो। त्यो अवस्थामा, तेरो साहस बढीमा दुस्साहस हो र यसलाई मानवताको असल गुणका रूपमा वर्गीकरण गर्न सकिँदैन। त्यसकारण, जब साहसी मानिसहरूको कुरा आउँछ, तब तैँले तिनीहरूको मानवताको सार कस्तो छ भन्‍ने कुरा हेर्नुपर्छ। यदि तिनीहरूसँग कुनै विवेक र समझ छैन र तिनीहरू दुस्साहसी मात्रै छन् भने, तिनीहरूको मूल्य थोरै हुन्छ र तिनीहरूले कुनै अर्थपूर्ण कुरा हासिल गर्न सक्दैनन्। तर यदि तिनीहरू परमेश्‍वरमा विश्‍वास गर्न र सत्यता स्वीकार गर्न सक्षम छन् भने, त्यस्ता मानिसहरूको मूल्य हुन्छ। यदि कुनै व्यक्ति साहसी छ तर उसमा कुनै बुझ्ने क्षमता छैन, उसले सत्यता बुझ्न सक्दैन, र उसले आशिष्‌हरू प्राप्त गर्नका खातिर मात्रै परमेश्‍वरमा विश्‍वास गर्छ, र ऊ आशिष्‌हरू प्राप्त गर्न आफ्नो परिवार र करियर त्याग्‍न इच्छुक हुन्छ र सतावटको डर मान्दैन भने—यो मानवताको असल गुण होइन बरु गलत विचार र दृष्टिकोण हो। के गलत विचार र दृष्टिकोणहरू परमेश्‍वरका अभिप्रायहरू अनुरूप हुन्छन्? (हुँदैनन्।) कुनै व्यक्ति डरपोक छ कि साहसी छ भन्‍ने कुरा उसको जन्मजात अवस्थासँग सम्बन्धित हुन्छ र उसको मानवताको सारसँग यसको त्यति सम्बन्ध हुँदैन।

यदि हामीले जन्मजात अवस्था, मानवता, र भ्रष्ट स्वभावहरूका विभिन्‍न प्रकटीकरणहरूका बारेमा सङ्गति नगरेका भए, के तिमीहरूले ती कुराहरू आफै खुट्ट्याउन सक्‍नेथियौ? (हामीले सायद सरल प्रकटीकरणहरू खुट्ट्याउन सक्‍नेथियौँ होला, तर अझै जटिल प्रकटीकरणहरू खुट्ट्याउन सक्‍नेथिएनौँ।) अहिले जन्मजात अवस्था, मानवता, र भ्रष्ट स्वभावहरूका बीचमा रहेका भिन्‍नताहरूका बारेमा सङ्गति गरिएका हुनाले, के अब तिमीहरू ती कुराहरूलाई खुट्ट्याउन सक्छौ त? (हामी तिनलाई पहिला भन्दा अलिक राम्ररी खुट्ट्याउन सक्छौँ।) त्यसोभए यदि मैले अझै केही असामान्य उदाहरणहरू दिएँ भने, के मैले सङ्गति गरेको कुराका आधारमा तिमीहरू तिनलाई खुट्ट्याउन सक्‍नेछौ? यो कुरा भन्‍न गाह्रो छ, होइन र? त्यसोभए अर्को पटक, हामी यस विषयसँग सम्बन्धित समस्याहरूबारे सङ्गति गर्न जारी राख्नेछौँ। हामीले थप सङ्गति गर्दै जाँदा, तिमीहरूले फरक-फरक प्रकारका समस्याहरूलाई खुट्ट्याउने केही नियमहरू पहिचान गर्नेछौ। मानवताका विभिन्‍न प्रकटीकरणहरू, जन्मजात अवस्थाहरू, र भ्रष्ट स्वभावहरूका हकमा भन्दा, तिमीहरूले सङ्गति गरिएका प्रकटीकरणहरूलाई सामान्यतया खुट्ट्याउन सक्छौ। सङ्गति नगरिएका प्रकटीकरणहरूका हकमा भन्दा, आत्मिक बुझाइ भएका वा सत्यताको खोजी कसरी गर्ने भन्‍ने थाहा भएका मानिसहरूले मात्रै तीमध्ये केही खुट्ट्याउन सक्छन्। कमजोर क्षमता भएका मानिसहरू चुक्छन् र तिनलाई खुट्ट्याउन सक्दैनन्, त्यसकारण तिनीहरूले अझै बढी सुन्‍नुपर्छ र अझै धेरै प्रश्‍नहरू सोध्नुपर्छ। यदि हामीले यी समस्याहरूका बारेमा सङ्गति गरेनौँ भने, ती तिमीहरूका लागि सधैँ अस्पष्ट नै रहनेछन्, र तिमीहरूले भन्‍ने कुरा पनि अस्पष्ट नै हुनेछ; तिमीहरूको बुझाइ र सत्यताबारे विशुद्ध बुझाइका बीचमा सधैँ एउटा अन्तराल हुनेछ, होइन र? (हो।)

आज हामीले क्षमताका मामलाहरूका बारेमा सङ्गति गऱ्यौँ। के अब तिमीहरू मानिसहरूको क्षमता कस्तो छ भनेर खुट्ट्याउन सक्छौ? (हामीले लगभग खुट्ट्याउन सक्छौँ।) यदि तिमीहरू त्यो खुट्ट्याउन सक्दैनौ भने, समय लगाएर कामकुराहरू अनुभव गर। दैनिक जीवनमा, तिमीहरूले यी मामलाहरू सामना गर्नेछौ। हाम्रो सङ्गतिका शब्दहरूलाई वास्तविक जीवनमा लागू गर्न, तिनलाई मानिसहरूका प्रकटीकरणहरूसँग अलि अलि गर्दै तुलना गर्न सिक—आफूलाई खुट्ट्याउन र अरूलाई खुट्ट्याउन, आफूलाई चिन्‍न र अरूलाई चिन्‍न सिक। बिस्तारै, तैँले यी कुराहरू मापन गर्न सक्‍नेछस् र तँसँग यसो गर्ने मानक हुनेछ। मानिसहरू र कामकुराहरूलाई हेर्ने, साथै आफूलाई आचरणमा ढाल्‍ने र व्यवहार गर्ने सिद्धान्तहरू झन्-झन् स्पष्ट हुँदै जानेछन्। हामीले जन्मजात अवस्थाहरू, मानवता, र भ्रष्ट स्वभावहरू खुट्ट्याउने विभिन्‍न पक्षहरूका बारेमा धेरै सङ्गति गरेका छौँ। हामीले मानवताका जुनसुकै प्रकटीकरण वा प्रकाशहरूका बारेमा सङ्गति गरे पनि, तीमध्ये कुनै पनि खोक्रा शब्दहरू होइनन्—यी सबै कुरालाई वास्तविक जीवनमा सामना गर्न, देख्‍न, र अनुभूत गर्न सकिन्छ। त्यसकारण, तैँले परमेश्‍वरका वचनहरूलाई विभिन्‍न कामकुराहरू र विभिन्‍न प्रकारका मानिसहरूसँग तुलना गर्दै हेर्न सिक्‍नुपर्छ। हाम्रो सङ्गतिदेखि वास्तविक जीवनसम्मका विभिन्‍न स्थिति र मामलाहरूलाई तुलना गर्न सिकेर मात्रै तैँले मानिसहरू र कामकुराहरूलाई हेर्ने, साथै आफूलाई आचरणमा ढाल्‍ने र व्यवहार गर्ने कार्यमा बिस्तारै प्रगति गर्न सक्छस्, सत्यतासँग सम्बन्धित विभिन्‍न मामलाहरूका बारेमा सही बुझाइ प्राप्त गर्न सक्छस्, र विभिन्‍न सत्यता सिद्धान्तहरू बिस्तारै बोध गर्न सक्छस्। बुझिस्? (बुझेँ।) हामीले छलफल गरेका मामलाहरू मुख्य रूपमा मानिसहरूले प्रदर्शन गर्ने विभिन्‍न स्थिति र प्रकटीकरणलाई चिन्‍नका लागि प्रयोग गरिने भए पनि, र तिनले तँलाई सीधै सत्यता बुझ्न र त्यसमा प्रवेश गर्न सहयोग नगरे पनि, यी सबै मामलाहरूले सत्यता र सत्यता सिद्धान्तहरू सम्बन्धी तेरो बुझाइ, साथै सत्यता र सत्यता सिद्धान्तहरूभित्रको तेरो प्रवेशमा असर गर्नेछन्। त्यसकारण, मानिसहरूका धारणाहरूमा, यी मामलाहरू मानवता, जन्मजात अवस्थाहरू, वा केही स्पष्ट भ्रष्ट स्वभावहरूसँग मात्रै सम्बन्धित छन् जस्ता देखिए पनि, हरेक मामला र हरेक अभिव्यक्ति मानिसहरूको सत्यता प्रवेशसँग सम्बन्धित हुन्छ। र त्यसकारण, यी मामलाहरू सत्यतामा प्रवेश गर्ने मार्गमा तैँले सामना गर्नैपर्ने कुराहरू हुन्—तँ ती कुराहरूबाट जोगिन सक्दैनस्। सकारात्मक होस् वा नकारात्मक होस्, मानवताका विभिन्‍न मामला र प्रकटीकरणहरू, सबै तैँले दैनिक जीवनमा विभिन्‍न वातावरणहरूमा सामना गर्ने र भेट्ने कुराहरू नै हुन्। यदि, जब तँ विभिन्‍न मामलाहरू सामना गर्छस्, तब तँ तीमध्ये कुनै पनि कुरालाई खुट्टयाउन सक्दैनस् र ती सबलाई सामान्यीकरण गर्छस् भने, र हाम्रो सङ्गतिका सत्यता सिद्धान्तहरूलाई प्रावधान वा धर्मसिद्धान्तहरूका रूपमा लिन्छस् भने, तँ कहिल्यै सत्यता वास्तविकतामा प्रवेश गर्न सक्‍नेछैनस्। किन? किनभने तैँले सत्यता के हो भन्‍ने कुरा कहिल्यै बुझ्नेछैनस्।

हुन्छ, आजको सङ्गति यति हो। छुटौँ!

नोभेम्बर २५, २०२३


सत्यता कसरी पछ्याउने (९)

यस अवधिमा, हाम्रो सङ्गतिको विषयले तुलनात्मक रूपमा फराकिलो दायरा समेटेको छ, होइन र? (हो।) यसले मानवताका अझै केही निर्दिष्ट समस्याहरू समावेश गरेको छ, र यसले मानिसहरूको जीवनका केही समस्याहरू पनि समावेश गरेको छ। पछिल्लो भेलामा, हामीले क्षमतासँग सम्बन्धित विषयहरूका बारेमा सङ्गति गर्‍यौँ, त्यसपछि जन्मजात अवस्थाहरू, मानवता, र भ्रष्ट स्वभावहरूलाई कसरी चिन्‍ने भन्‍ने बारेमा सङ्गति गर्‍यौँ। क्षमताका विषयमा रहेको हाम्रो सङ्गति मूलतः सकिएको छ; अबदेखि, तैँले यस विषयवस्तुका आधारमा व्यक्तिको क्षमता कस्तो छ भनेर सही रूपमा मूल्याङ्कन गर्न सक्छस्। यी तीन वटा पक्षहरू—जन्मजात अवस्था, मानवता, र भ्रष्ट स्वभावहरूका बारेमा सङ्गति गर्दा—हामीले यी कुराहरू मानिसहरूका जन्मजात अवस्था, मानवतामा पर्छन् कि भ्रष्ट स्वभावभित्र पर्छन् मूल्याङ्कन गर्नका लागि मानिसहरूको दैनिक जीवनका केही प्रकटीकरण र प्रकाशहरूका बारेमा सङ्गति गर्‍यौँ। जन्मजात अवस्थाहरू, मानवता, र भ्रष्ट स्वभावहरूका तीन पक्षहरूका बारेमा हामीले गरेको सङ्गतिबाट, के तिमीहरूले अब सृजित प्राणीका रूपमा रहेका मानिसहरूका आधारभूत संरचनाका बारेमा ठोस बुझाइ प्राप्त गरेका छौ? (हामीले यसलाई पहिलेको भन्दा अलिक बढी बुझ्न सक्छौँ।) मानिसहरूको जीवनमा प्रकाश हुने प्रकटीकरणहरूका तीन पक्षहरूका बारेमा हामीले सङ्गति गर्नुको कारण के हो भने सृजित मानवजाति जन्मजात अवस्थाहरू, मानवता, र भ्रष्ट स्वभावहरूले बनेको हुन्छ। चाहे तँ पुरुष भए पनि वा महिला भए पनि, तँ जवान भए पनि वा वृद्ध भए पनि, तँ जुनसुकै जातिको वा देशको बीचमा जिउने भए पनि, तँ जीवनको जुनसुकै अवधिमा जिए पनि, वा तँ जस्तोसुकै सामाजिक वातावरण र पृष्ठभूमिमा जिउने भए पनि—छोटकरीमा भन्दा, तेरो बाहिरी रूप चाहे जस्तो भए पनि—तँ सृजित मानव होस् भएसम्म, तँ यी तीन पक्षहरू मिलेर बनेको हुन्छस्: जन्मजात अवस्थाहरू, मानवता, र भ्रष्ट स्वभावहरू। अर्को शब्दमा भन्दा, भ्रष्ट मानवजातिमा पर्ने हरेक व्यक्ति जन्मजात अवस्थाहरू, मानवता, र भ्रष्ट स्वभावहरूको जीवनले बनेको हुन्छ। भन्‍नुको अर्थ, कुनै पनि सृजित मानवसँग जन्मजात अवस्थाहरू, मानवता, र भ्रष्ट स्वभावहरू हुन्छन्। अवश्य नै, व्यक्तिका जन्मजात अवस्थाहरू परमेश्‍वरले निर्धारित गर्नुभएको हुन्छ। मानवता आंशिक रूपमा जन्मजात अवस्थाहरूद्वारा प्रभावित हुन्छ, र आंशिक रूपमा पारिवारिक लालनपालन, सामाजिक वातावरण, र शैतानको शिक्षाद्वारा प्रशिक्षित र प्रभावित भएको हुन्छ। यस बीच, भ्रष्ट स्वभावहरू शैतानको बहकाइ र भ्रष्टताद्वारा पैदा हुने व्यक्तिका शैतानी स्वभाव र शैतानी प्रकृति हुन्। यो भ्रष्ट प्रकृति आंशिक रूपमा व्यक्तिको परिवारबाट, आंशिक रूपमा समाजबाट, र आंशिक रूपमा व्यक्तिले विभिन्‍न वातावरणहरूमा अनुभव गर्ने प्रभावहरू र मानसिकताबाट आउँछ। यस दृष्टिकोणबाट हेर्दा, कुनै पनि सृजित व्यक्ति वास्तवमा कुनै पनि प्रकारको रहस्य हुँदैन, किनभने ऊ यी तीन पक्षहरू मिलेर बनेको हुन्छ: जन्मजात अवस्थाहरू, मानवता, र भ्रष्ट स्वभावहरू। त्यसकारण, व्यक्ति कस्तो व्यक्ति हो भनेर खुट्ट्याउन वास्तवमा सजिलो हुनुपर्ने हो। परमेश्‍वरले निर्धारित गर्नुभएका र दिनुभएका जन्मजात अवस्थाहरूलाई पन्छाएर हेर्दा, व्यक्तिको मानवता कस्तो छ र उसमा के-कस्ता भ्रष्ट स्वभावहरू छन् भनेर खुट्ट्याउनु मात्रै बाँकी हुन्छ—यी कुराहरूले यस व्यक्तिको सार कस्तो छ भन्‍ने कुरा निर्धारण गर्छन्। यसरी खुट्ट्याउँदा कामकुराहरू अत्यन्तै स्पष्ट हुन्छन्। यी कुराहरूका आधारमा व्यक्तिको सार के हो भनेर खुट्ट्याउनु गाह्रो मामला होइन। यसरी खुट्ट्याउनुको पछाडि आधार हुन्छ र मापनको मानक पनि हुन्छ।

यसभन्दा पहिले, हामीले जन्मजात अवस्थाहरूका केही निर्दिष्ट प्रकटीकरणहरूलाई सूचीकृत गरेका थियौँ, जसमा भ्रष्ट स्वभावहरूसँग समाहित हुँदैनन्। जन्मजात अवस्थाहरू मानिसहरूले बाँच्नका लागि भर पर्ने जग हुन् र सृजित मानवजातिसँग हुनुपर्ने अवस्थाहरू हुन्। चाहे त्यो व्यक्तिको जन्मसँग सम्बन्धित अवस्थाहरू, जस्तै समय, वातावरण, र जन्मस्थल होस्, वा व्यक्तिको रूप, क्षमता, सामर्थ्य, जन्‍मजात प्रवृत्ति, चासो र रुचिहरू, र व्यक्तित्व जस्ता पक्षहरू हुन्—यी सबै व्यक्तिका जन्मजात अवस्थाहरूका अंश हुन्। यी जन्मजात अवस्थाहरूले मानिसहरूलाई भ्रष्ट तुल्याउँदैनन्, र अवश्य नै, यी जन्मजात अवस्थाहरूमा कुनै भ्रष्ट स्वभावहरू समावेश पनि हुँदैन। समग्रमा भन्दा, जन्मजात अवस्थाहरू बाँच्न र जिउनका लागि सृजित मानवसँग हुनुपर्ने केही आधारभूत अवस्थाहरू हुन्। मानवताले सामान्य मानवताको विवेक र समझसँग सम्बन्धित भएर जिइने कुरालाई जनाउँछ जुन जन्मजात अवस्थाहरू भएको शरीरबाट प्रकाश हुन्छ। जहाँसम्‍म भ्रष्ट स्वभावहरूको कुरा छ, यो सीधा छ—भ्रष्ट स्वभावहरू भनेका जन्मजात अवस्थाहरू र मानवता भएको यस शरीरको जीवनलाई शैतानले भ्रष्ट तुल्याएको परिणाम हो। के यो अलिक अमूर्त कुरा हो? समग्रमा, सृजित मानवहरू भ्रष्ट स्वभावले हाबी भएका र मानवताको आधारभूत विवेक र समझ भएका सृजित प्राणीहरू हुन्। यी सृजित प्राणीहरूमा परमेश्‍वरले निर्धारित गर्नुभएका विभिन्‍न जन्मजात अवस्थाहरू हुन्छन्। परमेश्‍वरले सृष्टि गर्नुभएका मानवजातिको आधारभूत संरचना यही हो। यसमा, जन्मजात अवस्थाहरू र भ्रष्ट स्वभावहरूलाई बुझ्न बढी सजिलो छ, तर मानवता तुलनात्मक रूपमा अमूर्त हुन सक्छ। सरल रूपमा भन्दा, मानवता सृजित मानवजातिको एउटा अद्वितीय गुण हो जसले उसलाई अरू जीवित प्राणीहरूबाट अलग बनाउँछ। यो अद्वितीय गुण भएका सृजित प्राणीहरूसँग विवेक र समझ, चरित्र, साथै सही र गलत छुट्याउने क्षमता हुन्छ। मानवजातिलाई अरू जीवित प्राणीहरूबाट अलग बनाउने यी अद्वितीय गुणहरूले मानवता गठन गर्छन्। यो मानवतामा, अवश्य नै भाषा प्रयोग गरेर व्यक्त गर्ने क्षमता, सही र गलतको बीचमा भिन्‍नता छुट्याउने क्षमता, बुझ्ने क्षमता, नयाँ कुराहरू स्वीकार गर्ने क्षमता, सृष्टिकर्ताका वचनहरू स्वीकार गर्ने क्षमता, र परमेश्‍वरको आज्ञा स्वीकार गर्ने र कुनै पनि मामला सम्हाल्ने क्षमता समावेश हुन्छ। मानवता यही हो। मानवताको सबैभन्दा सरल बुझाइ के हो भने यो सृजित मानवजातिलाई अरू जीवित प्राणीहरूबाट अलग बनाउने जन्मजात गुण हो। यो गुणका सबैभन्दा आधारभूत विशेषताहरू विवेक र समझ हुन्। यसलाई बुझ्ने सबैभन्दा सरल तरिका यही हो। यसभित्र केही विवरणहरू समावेश छन्, जस्तै मानवतासँग हुनुपर्ने निष्ठा र चरित्र, सकारात्मक कुरा र नकारात्मक कुराहरू बीचमा भिन्‍नता छुट्याउने कार्य, र सकारात्मक कुराहरूको छनौट र कार्यान्वयन गर्ने कार्य। आधारभूत रूपमा, मानिसहरूले जन्मजात अवस्थाहरू, मानवता, र भ्रष्ट स्वभावहरूका तीन पक्षहरूका बारेमा बुझ्नुपर्ने र जान्‍नुपर्ने कुराहरू यिनै हुन्। के तिमीहरूले यी समस्याहरूका बारेमा पहिले विचार गरेका छौ? (हामीले तिनका बारेमा यसभन्दा पहिले विचार गरेका छैनौँ।) पहिलो पटक यी समस्याहरू सामना गर्दा, के तिमीहरूले तिनलाई बुझ्न सक्छौ? के तिमीहरूले तिनलाई बोध गर्न सक्छौ? (हामीले तिनलाई केही हदसम्‍म बुझ्न सक्छौँ।) के कसैलाई हामीले कुरा गरिरहेको यो विषय अत्यन्तै गहन र अलिक अमूर्त छ, र दर्शनको बारेमा छलफल गर्दा जस्तै, यो अलिक बुझ्न नसकिने छ भन्‍ने लाग्छ? हामीले यी दिनहरूमा सङ्गति गरेका जन्मजात अवस्थाहरू, मानवता, र भ्रष्ट स्वभावहरूका यी तीन पक्षहरूका विशिष्ट प्रकटीकरणहरूका आधारमा हेर्दा, भर्खरै भनिएको कुरा तिमीहरूका लागि अमूर्त हुनु हुँदैन। यी तीन वटा पक्षहरूका निर्दिष्ट प्रकटीकरणहरू बुझ्न तँ सक्षम हुनुपर्छ। यसको साथै, के यी तीन पक्षहरूका बीचमा रहेका सम्बन्धहरू पनि स्पष्ट हुनु पर्दैन र? मानवता भनेको आधारभूत जन्मजात अवस्थाहरू भएको आधारमा व्यक्तिले प्रकाश गर्ने निष्ठा, चरित्र, विवेक, र समझ हो। भ्रष्ट स्वभावहरू मानवजातिमा जन्मजात अवस्थाहरूद्वारा जिइने कुराहरू हुन्, र ती शैतानले मानिसहरूमा हालिदिने जीवनले हाबी भएर मानिसहरूले जिउने विभिन्‍न स्वभावहरू हुन्। यसरी, व्यक्तिसँग जुनसुकै जन्मजात अवस्थाहरू भए पनि, ती सबैभन्दा आधारभूत बाहिरी खोल मात्रै हुन्, जबकि व्यक्तिको सारमा साँच्चै हाबी हुन सक्‍ने जीवन, शैतानले ऊभित्र हालिदिएका भ्रष्ट स्वभावहरू हुन्। भन्‍नुको अर्थ, व्यक्तिको सार के हो भनेर खुट्ट्याउनका लागि, उसले प्रकाश गर्ने स्वभावहरूलाई हेर। यदि उसले प्रकाश गर्ने स्वभावहरू अहङ्कार, हठीपन, छलीपन, दुष्टता, वा क्रूरताका भ्रष्ट स्वभावहरू हुन् भने, उसको चरित्र दयालु भए पनि वा दुष्ट भए पनि, यो व्यक्ति आधारभूत रूपमा शैतानको हो, किनभने उसको जीवन शैतानको भ्रष्ट स्वभाव हो। त्यसकारण, व्यक्तिको गुण के हो भन्‍ने कुरा ऊसँग भित्र रहेको जीवनमा निर्भर हुन्छ, उसको जन्मजात अवस्थाहरू के हुन् भन्‍ने कुरामा होइन। यदि उसको जीवन शैतानको भ्रष्ट स्वभाव हो भने, उसका जन्मजात अवस्थाहरू बाहिरी रूपमा जति नै कुलीन वा महान् देखिए पनि, ऊ आधारभूत रूपमा शैतानको हुन्छ, र ऊ भ्रष्ट मानवजातिको सदस्य हो। यदि व्यक्तिको जीवन सत्यता जीवन भएको जीवन हो भने, बाहिरी रूपमा उसका जन्मजात अवस्थाहरू जति नै साधारण, सामान्य, वा हेय लाग्दा देखिए पनि—अनि उसले बाहिरी रूपमा आफ्नो मानवताका केही कमजोरी, अपर्याप्तता, र त्रुटिहरू प्रदर्शन गरे पनि—ऊ अझै पनि मुक्ति दिइएको मानवजातिको भाग हो। ऊ आधारभूत रूपमा परमेश्‍वरको हो, र ऊ शैतानको होइन। उसको सार परिवर्तन हुन्छ। उसको सार परिवर्तन भएपछि, ऊ कसको स्वामित्वमा छ भन्‍ने कुरा पनि परिवर्तन हुन्छ—ऊ सत्यता र परमेश्‍वरको स्वामित्वमा हुन्छ। त्यसकारण, व्यक्ति कसको स्वामित्वमा छ, उसको सार, र अन्तिम परिणाम के हो भन्‍ने कुरा निर्धारण गर्ने कारक उसका जन्मजात अवस्थाहरू होइनन्, र अवश्य नै, पूर्ण रूपमा उसको मानवता पनि होइन, बरु, उसको जीवन कस्तो छ भन्‍ने कुरा हो। यदि सुरुदेखि अन्त्यसम्मै, व्यक्तिको जीवन भ्रष्ट स्वभावहरू नै जीवन हुने जीवन हो, र ऊ शैतानको हो भने, ऊ शैतानको स्वामित्वमा हुनेछ; यदि उसको जीवनका रूपमा सत्यता छ भने, ऊ परमेश्‍वरको स्वामित्वमा हुन्छ, त्यसकारण परमेश्‍वरले मानवजातिका लागि तयार पार्नुभएको सुन्दर गन्तव्यमा ऊ परमेश्‍वरको स्वामित्वमा हुनेछ। सबै पक्षमा मानिसहरूका विभिन्‍न प्रकटीकरण र सारका आधारमा हेर्दा, मानिसहरू वर्तमानमा कसका स्वामित्वमा छन्? के मानिसहरूसँग त्यस्तो जीवन छ जसमा सत्यता नै तिनीहरूको जीवन हो? (छैन।) त्यसोभए व्यक्तिको सार ठ्याक्कै के कुरामा निर्भर हुन्छ? (उसको जीवनका रूपमा के छ भन्ने कुरामा।) ठीक भन्यौ; तेरो जीवन भित्री रूपमा जे हो, तेरो सार त्यही हो। यदि तँभित्रको जीवन परिवर्तन भयो, र तेरो जीवन उप्रान्त भ्रष्ट स्वभावहरू होइन, बरु सत्यता हो भने, तेरो सारका हिसाबमा, तँ परमेश्‍वरको स्वामित्वमा र सत्यताको स्वामित्वमा छस्। अवश्य नै, मानिसहरूको मानवताको गुण परिवर्तन हुँदैन—मानिसहरू अझै पनि मानव नै हुन्छन्, र तिनीहरूको गुणका हिसाबमा, तिनीहरू अझै पनि सृजित मानव नै हुन्छन्। तर, तेरो जीवन परिवर्तन भएको हुनाले, तँ कसको स्वामित्वमा छस् भन्‍ने कुरा पनि परिवर्तन भएको छ। सारांशमा भन्दा, जन्मजात अवस्थाहरू सृजित मानवजातिलाई गठन गर्ने आधारभूत अवस्थाहरू हुन्। भन्‍नुको अर्थ, तँलाई सृजित मानव भनिन्जेल, तँमा यी जन्मजात अवस्थाहरू अवस्थित हुनैपर्छ—ती आधारभूत अवस्थाहरू हुन्। मानवता भनेको व्यक्ति आफ्ना जन्मजात अवस्थाहरूमा जिउँदै गर्दा उसको सामान्य मानवताबाट प्रकाश हुने र जिउने कुरा हो। भ्रष्ट स्वभावहरू भ्रष्ट मानवजातिमा जन्मजात रूपमा भएका जीवन हुन्, जुन मानवताका जन्मजात अवस्थाहरू र खोलभित्र लुकेको हुन्छ। यी तीन पक्षहरूका बीचमा रहेका सम्बन्ध र भिन्‍नताहरू, साथै सृजित मानवजातिमा तीमध्ये हरेकले खेल्ने भूमिका वा तिनले पूरा गर्ने कार्यहरू, व्याख्या गरिए अनुसार नै छन्। यसभन्दा पहिले, हामीले मानिसहरूले प्रकाश गर्ने जन्मजात अवस्थाहरू, मानवता, र भ्रष्ट स्वभावहरूका यी तीन पक्षहरूसँग सम्बन्धित केही प्रकटीकरणहरूका बारेमा सङ्गति गरेका थियौँ। तर, यी तीन पक्षहरूसँग सम्बन्धित विषयवस्तु हामीले सङ्गति गरेको कुराभन्दा निकै बाहिर जान्छ, त्यसकारण हामीले आज यस विषयमा सङ्गतिलाई जारी राख्‍नुपर्छ।

जन्मजात अवस्थाहरू, मानवता, र भ्रष्ट स्वभावहरूका विभिन्‍न प्रकटीकरणहरूका बारेमा हामीले पछिल्लो पटक कहाँ कुरा छोडेका थियौँ? कायरता र साहस, होइन र? (हो।) त्यो सङ्गति पूरा भएको थियो। अब बोल्दा भकभकाउने र लटपटिने कार्यलाई हेरौँ—यो कस्तो समस्या हो? (अन्तर्निहित अवस्था।) यो अन्तर्निहित अवस्था हो र यो एक प्रकारको शारीरिक खराबी पनि हो। अवश्य नै, भकभकिने शैलीहरू फरक-फरक हुन्छन्। कतिपय भकभकेहरूले एउटा शब्दको एउटा अक्षरलाई तानेर बोल्छन्, जब कि अरूले एउटा शब्दको एउटा वटा अक्षरलाई दोहोर्‍याउँछन्, र वाक्य पूरा गर्न दिनभरि नै लगाउँछन्। छोटकरीमा भन्दा, यो अन्तर्निहित अवस्था हो र अवश्य नै, यो एक प्रकारको शारीरिक खराबी पनि हो। के यसमा भ्रष्ट स्वभाव समावेश हुन्छ? (हुँदैन।) यसमा भ्रष्ट स्वभाव समावेश हुँदैन। यदि कसैले “तिमी बोल्दा भोकभकाउँछौ; तिमी पक्‍कै पनि धूर्त हौ!” वा “बोल्दा समेत तिमी भकभकाउँछौ; तिमी कसरी यति अहङ्कारी हुन सक्यौ?” भनेर भन्यो भने—के त्यस्ता अभिव्यक्तिहरू सही हुन्छन्? (हुँदैनन्।) भकभकाउनु एउटा खराबी वा त्रुटि भएको हुनाले, यो व्यक्तिको भ्रष्ट स्वभावको कुनै पनि पक्षसँग सम्बन्धित हुँदैन। त्यसकारण, भकभकाउनु एउटा अन्तर्निहित अवस्था र एक प्रकारको शारीरिक खराबी हो। स्पष्ट रूपमा नै, यो व्यक्तिको भ्रष्ट स्वभावसँग सम्बन्धित हुँदैन र ऊसँग यसको कुनै सम्बन्ध नै हुँदैन। भकभकाउनुसँग सम्बन्धित अर्को परिस्थिति पनि छ: कतिपय मानिसहरू बोल्दा सामान्यतया भकभकिँदैनन्, तर जब तैँले तिनीहरूलाई प्रश्‍न सोध्छस्, तब तिनीहरू हिचकिचाउँछन् र डगमगाउँछन्; तिनीहरूले एउटा वाक्य बोल्न दिनभरि लगाउँछन्, र तिनीहरूले के भन्‍न खोजिरहेका छन् भन्‍ने कुरा तैँले अझै पनि थाहा पाउन सक्दैनस्। तिनीहरूको बोली कहिल्यै पनि पर्याप्त रूपमा स्पष्ट हुँदैन, जसले गर्दा तैँले सधैँ तिनीहरूको अर्थ अनुमान गर्नुपर्ने हुन्छ—तैँले जे अनुमान गर्छस्, त्यही नै तिनको अर्थ बन्छ। नत्र भने, तिनीहरूले अर्थको सट्टा मुस्कानको प्रयोग गर्छन्। छोटकरीमा भन्दा, तिनीहरूले तेरो प्रश्‍नको सीधा उत्तर नै दिँदैनन्। उदाहरणका लागि, तँ तिनीहरूलाई सोध्छस्, “तपाईं कहाँबाट आउनुभएको हो?” तिनीहरूले भन्छन्, “म…म…अँ, यसो घुमेर…” यो सुनेपछि, तिनीहरू कहाँबाट आएका हुन् भन्‍ने तँलाई अझै पनि थाहा हुँदैन। अथवा तँ तिनीहरूलाई सोध्छस्, “तपाईंले त्यो व्यक्तिको क्षमता कसरी मूल्याङ्कन गर्नुहुन्छ?” तिनीहरू भन्छन्, “उसको … क्षमता, अँ … सबै जनाको … हामी सबै … ऊ … वास्तवमा … स्पष्ट छैन।” तिनीहरू किन यसरी अड्किँदै र कुरा टुक्र्याउँदै बोल्छन्? के यो भकभकाउनु वा हच्को खानु हो? त्यस्तो हो भन्‍ने त देखिँदैन। त्यसोभए तिनीहरूले किन यसरी बोल्छन्? यदि यो भकभकाउनु वा हच्को खानुका कारण होइन भने, यसको कारण के हो त? (तिनीहरू भ्रष्ट स्वभावको प्रभुत्वमा हुन्छन्।) यो स्पष्ट रूपमा नै एउटा स्वभावको प्रकटीकरण हो। यसको अर्थ के हो भने, जब तिनीहरूले कुनै कुरा व्यक्त गर्छन् वा कुनै काम गर्छन्, तब तिनीहरू स्वभावको प्रभुत्वमा हुन्छन्, जुन तिनीहरूको जीवनको अंश हुन्छ, जसले तिनीहरूलाई निश्‍चित उद्देश्य हासिल गर्नका लागि बोल्न र व्यवहार गर्न लगाउँछ। यो उद्देश्य के हो? यो साँचो तथ्यहरू लुकाउनु, तँलाई साँचो तथ्यहरू बताउनबाट जोगिनु हो; तिनीहरूले कुराहरू त्यति स्पष्ट रूपमा व्याख्या गर्न चाहँदैनन्। तिनीहरू किन यस्तो व्यवहार गर्छन्? किनभने तिनीहरूले वास्तवमा के भइरहेको छ भनेर व्याख्या गरे भने, तिनीहरूले परिणामहरू भोग्‍नुपर्नेछ—कि त कसैलाई चिढ्याइनेछ कि त आफूलाई हानि पुर्‍याइनेछ भन्‍ने विश्‍वास गर्छन्। तिनीहरू यी परिणामहरू भोग्‍न चाहँदैनन्; तिनीहरू तँलाई साँचो तथ्यहरू थाहा होस् भन्‍ने चाहँदैनन्। यो भ्रष्ट स्वभावको प्रभुत्वमा रहेर बोल्ने र व्यवहार गर्ने तरिका र शैली हो। तिनीहरूलाई प्रभुत्वमा राखेर यसरी व्यवहार गर्न लगाउने जीवनले तिनीहरूको प्रकृतिलाई प्रतिनिधित्व गर्छ, र तिनीहरूले यसरी व्यवहार गर्नुले तिनीहरूसँग कुनै सत्यता छैन भन्‍ने कुरालाई प्रमाणित गर्छ। तिनीहरू सत्यता सिद्धान्तहरू अनुसार बोल्दैनन्। त्यसोभए सत्यता सिद्धान्तहरू अनुसार बोल्नका लागि व्यक्ति कसरी बोल्नुपर्छ? यसो गर्नका लागि, व्यक्ति इमानदार व्यक्ति हुनुपर्छ, जसरी परमेश्‍वरले भन्‍नुभएको छ: “तिमीहरूको बोली-वचन होलाई, हो; होइनलाई, होइन भन्‍ने होस्।” के तिनीहरू यसो गर्छन्? (गर्दैनन्।) तिनीहरू के गर्छन्? तिनीहरू हो भने न त हो भनेर भन्छन् अनि होइन भने न त होइन भनेर नै भन्छन्। तिनीहरू कुन विधि प्रयोग गर्छन्? तिनीहरू अस्पष्ट रूपमा बोल्छन्, आफ्नो सुरक्षा गर्ने आफ्नो उद्देश्य हासिल गर्नका लागि आफ्नो अर्थ व्यक्त गर्न छली र दुष्ट तरिकाहरू प्रयोग गर्छन्। तिनीहरूले कुनै मामला सम्हाल्न वा कुनै कुरा व्यक्त गर्नका लागि शैतानले तिनीहरूलाई निर्देशन दिएका र हालिदिएका विधिहरू प्रयोग गर्छन्। यो स्पष्ट रूपमा नै शैतानको भ्रष्ट स्वभाव हो। यो मानवताको सतही प्रकटीकरण होइन बरु शैतानको भ्रष्ट स्वभावको प्रभुत्वमा रहेको कार्य गर्ने तरिकाको प्रकटीकरण हो।

हामी अर्को प्रकटीकरणका बारेमा कुरा गर्दै यसलाई जारी राखौँ: उत्तेजनाको आनन्द लिनु र सादापनलाई मन नपराउनु; उत्तेजनाका खातिर नै सबै कुरा गर्नु र जीवनशैली छनौट गर्नु। यो कस्तो समस्या हो? सर्वप्रथम, के यो जन्मजात अवस्थाहरूभित्रका चासो र रुचिहरूमा पर्छ? (पर्छ।) पर्छ र? ध्यान दिएर विचार गर—के यो साँच्‍चै नै त्यसमा पर्छ? के उत्तेजनाको आनन्द लिनु व्यक्तिको चेतनाको सामान्य कुरा हो? (यो सामान्य कुरा होइन।) त्यसोभए, के यसलाई जन्मजात अवस्थाहरूमा वर्गीकरण गर्नु उचित हुन्छ? (हुँदैन।) यसलाई यसरी हेर्दा, यो उचित हुँदैन। यो प्रकटीकरण कस्तो समस्या अन्तर्गत पर्छ? यदि हामीले उत्तेजनाको आनन्द लिनु भ्रष्ट स्वभाव हो भनेर भन्छौँ भने, यो कस्तो भ्रष्ट स्वभाव हो? यो अहङ्कार हो, छल हो कि क्रूरता हो? (यीमध्ये कुनै पनि होइन।) यो कुनै पनि प्रकारको भ्रष्ट स्वभावसँग सम्बन्धित छैन। त्यसोभए यो कस्तो समस्या हो? (यो मानवताको समस्या हो।) यो मानवताको कस्तो प्रकारको समस्या हो? के यो अलिक हदभन्दा बाहिर जानु हो? (हो।) यो अनुचित र हदभन्दा बाहिरको तरिकामा व्यवहार गर्नु, उत्तेजनाको आनन्द लिनु, र चञ्चल हुनु हो। चञ्चलताले सामान्य मानवताको कमीलाई सङ्केत गर्छ। यो विवेकसँग सम्बन्धित हुँदैन बरु यसले मुख्य रूपमा सामान्य मानवताको चेतनाको कमीलाई प्रतिबिम्बित गर्छ। त्यस्ता मानिसहरू एउटा कार्यमा लागिरहन सक्दैनन् वा नियम पालना गर्दै र कर्तव्यनिष्ठाको साथ आफ्नो कर्तव्य पूरा गर्न सक्दैनन्। तिनीहरूले वयस्कहरूले जसरी काम गर्न सक्दैनन्; तिनीहरूमा परिपक्‍व सोचाइ, व्यक्तिगत आचरणको परिपक्‍व शैली, र काम गर्ने परिपक्‍व तरिकाको अभाव हुन्छ। कम्तीमा पनि, यो तिनीहरूको मानवताको खराबी हो। अवश्य नै, यो तिनीहरूको चरित्रको समस्या बन्‍ने स्तरमा पुग्दैन बरु तिनीहरूले आफ्नो आचरण र व्यवहार प्रस्तुत गर्ने मनोवृत्तिसँग सम्बन्धित हुन्छ। नवीनता र उत्तेजनाहरूको आनन्द लिनु, तिनीहरूले जे गरे पनि त्यसमा अस्थिर हुनु, धैर्यता कायम राख्‍न नसक्‍नु, चञ्चल र अनुचित हुनु, र सधैँ उत्तेजना खोजी गर्न र नयाँ सुन्दर कुराहरू प्रयोग गर्न चाहनु—यस्ता समस्याहरू मानवताको खराबीभित्र पर्छन्। उत्तेजनाका आनन्द लिने मानिसहरूमा सामान्य मानवताको चेतनाको कमी हुन्छ; तिनीहरूलाई वयस्कहरूले वहन गर्नुपर्ने जिम्मेवारी र काम वहन गर्न सजिलो हुँदैन। तिनीहरूले जुनसुकै कार्य गरे पनि, तिनीहरूले लामो समयसम्म काम गरे र यसले यसको नवीनता गुमायो भने, तिनीहरूलाई यो काम न्यास्रोलाग्दो लाग्छ, तिनीहरू त्यो गर्नमा रुचि गुमाउँछन्, र नवीनता र उत्तेजना बोधको खोजी गर्न चाहन्छन्। कुनै उत्तेजनाविना, तिनीहरूलाई परिस्थितिहरू सादा लाग्छ र तिनीहरूले आत्मिक खोक्रोपनको अनुभूति समेत अनुभव गर्न सक्छन्। जब तिनीहरूलाई यस्तो महसुस हुन्छ, तब तिनीहरूको हृदय चञ्चल हुन्छ, र तिनीहरूले उत्तेजना वा चाख लाग्दा कुराहरू खोज्न चाहन्छन्। तिनीहरू निरन्तर चलनचल्ती बाहिरका कुरा गर्न चाहन्छन्। जब पनि तिनीहरूलाई आफूले गरिरहेको काम वा आफूले सम्हालिरहेका मामलाहरूलाई अल्छीलाग्दो वा अरोचक लाग्छ, तब तिनीहरू निरन्तरता दिने चाहना गुमाउँछन्। यो तिनीहरूले गर्नुपर्ने काम वा अर्थपूर्ण र बहुमूल्य काम भए पनि, तिनीहरू निरन्तरता दिन सक्दैनन्। गैरविश्‍वासीहरूमध्ये, कति जना मानिसहरूले बारम्बार लागूऔषध प्रयोग गर्छन् हेर त। यसको पछाडि रहेका कारणहरू जेसुकै भए पनि, तिनीहरूलाई सामान्य मानिसहरूसँग हुने कुराभन्दा बाहिरको उत्तेजना र तर्कहीन अनुभूतिहरू खोज्नका लागि लागूऔषधहरू प्रयोग गर्नमा आनन्द लिन्छन्। उत्तेजनाको आनन्द लिने मानिसहरू उत्तेजकताका लागि लागूऔषधमा भर पर्ने मानिसहरू जस्तै हुन्छन्। आफ्नो आचरण प्रस्तुत गर्ने तरिकाका हिसाबमा तिनीहरूमा सामान्य मानिसहरूको चेतनाको कमी हुन्छ र तिनीहरू आफ्नो जीवनशैली छनौट गर्दा सधैँ अवास्तविक र पारलौकिक अनुभूतिहरू पछ्याउन मन पराउँछन्। यो अत्यन्तै खतरनाक कुरा हो। बाहिरी रूपमा हेर्दा यस्ता मानिसहरूमा कुनै ठूला समस्याहरू छैनन् जस्तो देखिन्छ। यदि तैँले त्यस्ता मानिसहरूलाई खुट्ट्याइनस् वा तिनीहरूको सार वा यस्तो समस्याको सारलाई छर्लङ्ग देख्‍न सकिनस् भने, तैँले यस्तो सोच्न सक्छस्, “यी मानिसहरूमा अस्थिर स्वभाव मात्रै छ; तिनीहरू तीस-चालीसको दशकका हुन् तर अझै पनि साना केटाकेटी जस्तै अपरिपक्‍व छन्।” वास्तवमा, भित्र गहिराइमा, यस्ता प्रकारका मानिसहरूले निरन्तर उत्तेजनाको खोजी गर्छन्। तिनीहरूले चाहे जे गरे पनि, तिनीहरूमा वयस्कहरूको सोचाइ र सचेतना, साथै मामलाहरू सम्हाल्ने वयस्कहरूको शैली र मनोवृत्तिको कमी हुन्छ। त्यसकारण, त्यस्ता मानिसहरू अत्यन्तै समस्याजनक हुन्छन्। तिनीहरूको मानवता खराब हुँदैन र तिनीहरूको चरित्र विशेष रूपमा दुष्ट हुँदैन होला, तर तिनीहरूको मानवताको यो खराबीका कारण, तिनीहरूलाई महत्त्वपूर्ण कामका लागि, विशेष गरी कामका निश्‍चित महत्त्वपूर्ण विषयवस्तुका लागि सुयोग्य हुन निकै गाह्रो हुन्छ। जब तैँले तिनीहरूसँग सत्यताबारे सङ्गति गर्छस्, तब तिनीहरू भन्छन्, “मैले सबै कुरा बुझेको छु; म यो गर्न मात्र सक्दिनँ।” तिनीहरू सामान्य मानिसहरूका विचार र मनोवृत्तिहरूका साथ उचित रूपमा र कर्तव्यनिष्ठाको साथ जिउन वा काम गर्न सक्दैनन्। तिनीहरूको हृदय सधैँ चञ्चल हुन्छ। त्यस्ता प्रकटीकरण भएका मानिसहरू पनि अत्यन्तै समस्याजनक हुन्छन्। उत्तेजनाको आनन्द लिने प्रकटीकरणका बारेमा रहेको हाम्रो छलफल यहीँ समाप्त हुन्छ।

यसपछि, हामी संवेदनशीलताबारे कुरा गरौँ। हटाउने विधिबाट सुरु गर्दै, यसलाई वर्गीकरण गर्न सबैभन्दा सरल तरिका प्रयोग गरौँ। के संवेदनशीलता जन्मजात अवस्था हो? (होइन।) त्यसोभए, के यो भ्रष्ट स्वभाव हो? (होइन।) यदि कसैमा संवेदनशीलताको प्रकटीकरण छ भने, के यो भ्रष्ट स्वभावको प्रकटीकरण हो? (होइन।) संवेदनशीलताले निश्‍चित प्रकारको खाना खाएपछि चिलाउने, वा निश्‍चित गन्ध सुँघेपछि हाछ्युँ आउने र आँसु झार्ने अनुभवलाई जनाउँदैन; यसले परागको एलर्जी, बदामको एलर्जी, वा प्रिजरभेटिभ्स वा रासायनिक यौगिकहरूबाट हुने कुनै पनि एलर्जीलाई जनाउँदैन—यसले शारीरिक संवेदनशीलतालाई जनाउँदैन। शारीरिक संवेदनशीलताले निश्‍चित बाहिरी हानिकारक गन्ध वा पदार्थहरूले पैदा गर्ने एलर्जी हुन प्रवृत्त संवेदनशील संरचना हुनुलाई जनाउँछ—यो शारीरिक संवेदनशीलता हो। शारीरिक संवेदनशीलता भनेको व्यक्तिका जन्मजात अवस्थाहरूमध्ये एउटा जन्मजात प्रवृत्ति मात्रै हो—यो व्यक्तिको जन्मजात संरचनाको एउटा भाग हो। तर, यहाँ छलफल भइरहेको संवेदनशीलताले यस कुरालाई जनाउँदैन। जन्मजात अवस्थाहरूलाई पन्छाउँदा, र यस्तो संवेदनशीलता सामान्यतया भ्रष्ट स्वभावको स्तरमा पुग्दैन भन्‍ने कुरालाई ख्याल गर्दा—अर्थात् भ्रष्ट स्वभावको कुनै निश्‍चित प्रकटीकरण हुँदैन भन्‍ने कुरालाई ख्याल गर्दा—यो संवेदनशीलता कस्तो समस्या हो? (यो मानवताको समस्या हो।) यो मानवताको गुण हो कि कमजोरी हो? (यो मानवताको कमजोरी हो।) यो स्पष्ट रूपमा नै मानवताको कमजोरी हो—यदि तैँले यो समेत देख्‍न सक्दैनस् भने, तँ अत्यन्तै अज्ञानी होस्। संवेदनशील हुनु राम्रो हो कि होइन? यो मानवताको कमजोरी भएकाले, यो निश्चित रूपमा नै राम्रो होइन। संवेदनशीलता भनेको के हो? यसलाई आफ्नै शब्दहरूमा भन। (अति संवेदनशील मन हुनु।) के अति संवेदनशील मन हुनु मानसिक रोग हो? मलाई भन, के मानिसहरूका स्नायुहरू सामान्यतया अति संवेदनशील बन्छन्? स्नायुहरू मानव मांसपेशीको तन्तुभित्र हुन्छन् र ती बाहिरी हावा, धूलो, वा अरू पदार्थहरूको सम्पर्कमा आउँदैनन्—त्यसोभए ती कसरी अति संवेदनशील हुन सक्छन्? यदि व्यक्ति सधैँ संवेदनशील हुन्छ भने, के यो उसका विचारको समस्या होइन र? यदि तिनीहरूका विचारमा समस्या छ भने, के यसको अर्थ तिनीहरूको मनमा समस्या छ भन्‍ने हुन्छ? (हुन्छ।) मनको समस्या तिनीहरूका विचारद्वारा निर्देशित हुन्छ, र यदि यो तिनीहरूका विचारद्वारा निर्देशित हुन्छ भने, यो तिनीहरूको मानवतासँग सम्बन्धित समस्या हो। जब कसैको हेराइ, शब्द, वा वाक्यांश छनौटको कुरा आउँछ, वा जब तिनीहरूले कुनै वातावरण वा कुनै प्रकारको परिस्थितिको सामना गर्छन्, तब तिनीहरूले यसलाई बढाइ-चढाइ अर्थ लगाउँछन्, यसलाई आफूसँग जोड्छन्, त्यसपछि तिनीहरू बेचैनी, दबाब, उदासी, र दिक्दारीका भावनाहरूमा पर्छन्, कहिलेकाहीँ नकारात्मकतामा समेत पर्छन्, वा—अझै खराब कुरा त—बदला लिन खोज्ने, शत्रुता, इत्यादि कुराका नकारात्मक प्रकटीकरणहरू देखाउँछन्। यी प्रकटीकरणहरूले संवेदनशीलता मानवताको एक प्रकारको खराबी हो भन्‍ने कुरालाई पूर्ण रूपमा प्रमाणित गर्छन्। खराबीको अर्थ यदि तँसँग यस्तो समस्या छ भने, तैँले प्रकट गर्ने मानवता असामान्य हुन्छ भन्‍ने हो। यो समस्या तेरो विचार, मानसिक स्थिति, समझ, वा कुनै सन्दर्भमा रहेका निश्‍चित धारणा र दृष्टिकोणहरूले पैदा गरेका भए पनि, जे भए पनि, यो तेरो मानवताभित्रको खराबी हो। यसले तैँले प्रकाश गर्ने मानवतालाई असामान्य तुल्याउँछ, सामान्य मानवताको चेतना र विवेक अनुरूप नहुने तुल्याउँछ, अनि सामान्य मानवताको सोच्ने ढाँचाले पैदा गर्ने विचार र दृष्टिकोणहरू, वा अरूसँग अन्तरक्रिया गर्दा र मामलाहरू सम्हाल्दा व्यक्तिमा हुनुपर्ने मनोवृत्ति अनुरूप नहुने तुल्याउँछ। सारांशमा भन्दा, मानवताको यो पक्षमा प्रकाश हुने कुरा आधारभूत रूपमा असामान्य मानसिक स्थिति हो। उदाहरणका लागि, कतिपय मानिसहरू अनजानमा कसैले तिनीहरूलाई एक झलक हेरेकाले नै अति संवेदनशील बन्छन्—त्यो व्यक्तिले तिनीहरूलाई हेयको दृष्टिले हेरेको भन्ठान्छन्, र तिनीहरू बेखुस हुन्छन् र यसको तनावले रुने समेत गर्छन्। मलाई भन, के यो असामान्य मानसिक स्थिति होइन र? के यो मानसिक रोग होइन र? के मैले भनिरहेको कुरा सही छ? (छ।) ठ्याक्कै भन्दा, मानवताको यो प्रकटीकरण मानसिक रोग हो। अरूले तिनीहरूलाई केही गर्दैनन्, तैपनि तिनीहरू धेरै दिनसम्म अनियन्त्रित रूपमा रुन्छन् र तिनीहरूले यो कुरालाई जान दिनै सक्दैनन्। यो मानवताको खराबी हो। जब तेरा वरिपरि यस्ता मानिसहरू हुन्छन्, तब तँलाई विशेष रूपमा दमनमा परेको र रोकिएको महसुस हुन्छ, तैँले तिनीहरूबाट कहिले समस्या निम्त्याउन वा आफूलाई नै कहिले समस्यामा पार्न सक्छस् भन्‍ने तँलाई थाहा हुँदैन, र तिनीहरूको अगाडि बोल्दा तँ अत्यन्तै सतर्क हुनुपर्छ, र आफ्ना शब्दहरूलाई बारम्बार ख्याल गर्नुपर्छ: “यदि मैले यो शब्द बोलेँ भने, के तिनीहरूले मैले तिनीहरूलाई हेयको दृष्टिले हेरिरहेको छु भन्‍ने सोच्नेछन्? यदि मैले तिनीहरूसँग कुरा गरिनँ भने, के तिनीहरूले म तिनीहरूबारे निश्‍चित रायहरू राख्छु भन्‍ने सोच्नेछन्? यदि मैले तिनीहरूलाई केही शब्दहरू भनेँ भने, के तिनीहरूले मेरो कुनै गुप्त मनसाय छ भन्‍ने सोच्नेछन्? व्यवहार गर्ने उचित तरिका ठ्याक्कै के हो?” अन्त्यमा, तँ यस्तो निष्कर्षमा पुग्छस्: यस्ता मानिसहरू बस मानसिक रूपमा बिरामी हुन्छन्—साँच्चै समस्याजनक हुन्छन्! तैँले तिनीहरूसँग चाहे जसरी व्यवहार गरे पनि, त्यो कहिल्यै सही हुँदैन; तैँले चाहे जे भने पनि, वा तैँले चाहे जे गरे पनि, तिनीहरू त्यसलाई कहिल्यै सही रूपमा लिँदैनन्। तिनीहरूको मानवता अत्यन्तै असामान्य हुन्छ। त्यस्ता मानिसहरूसँग लामो समय बिताएपछि, तँ बस तिनीहरूसँग दूरी कायम गर्न र तिनीहरूबाट पन्छिन चाहन्छस्, र थप सम्पर्क चाहँदैनस्। यस्ता खालका मानिसहरूमा सामान्य मानवताको सोचाइ हुँदैन—तिनीहरू मानसिक रूपमा बिरामी हुन्छन्। संवेदनशीलताले यी प्रकटीकरणहरूलाई जनाउँछ; यो मानवताको एउटा खराबी हो। यो मानवताको खराबी भए पनि, यो भ्रष्ट स्वभावभन्दा सरल छैन। यदि कुनै व्यक्तिमा मानवताको खराबी वा समस्या छ भने, उसले अरूसँग सङ्गत गर्दा धेरै समस्याहरू पैदा हुनेछन्; ऊसँग मिलेर बस्न गाह्रो हुनेछ, र उसलाई सच्याउन पनि गाह्रो हुनेछ। यो मानवताको एउटा प्रकटीकरण हो।

हामी अर्को प्रकटीकरण—ढिपीका बारेमा कुरा गरौँ। यो कस्तो समस्या हो? (यो मानवताको खराबी हो।) पहिलो, जन्मजात अवस्थाहरूलाई पन्छाऔँ—ढिपी निश्चित रूपमा नै जन्मजात अवस्था होइन, यो परमेश्‍वरले दिनुभएको हुँदैन। यसको साथै, ढिपी भ्रष्ट स्वभावको स्तरमा पुग्दैन। त्यसकारण, यो मानवताको खराबी हो। ढिपीका विशिष्ट प्रकटीकरणहरू के-के हुन्? के ढिपी र बेतुकताबीच निश्‍चित परस्पर सम्बन्ध हुन्छ? (केही सम्बन्ध हुन्छ।) निश्‍चित हदसम्म, एउटा परस्पर सम्बन्ध हुन्छ। त्यसोभए, ढिपीका प्रकटीकरणहरू के-के हुन्? एउटा उदाहरण देओ। कस्तो प्रकारका मानिसहरूमा ढिपी हुने प्रवृत्ति हुन्छ? कुन-कुन शब्द र व्यवहारहरू ढिपीका प्रकटीकरणहरू हुन्? (ढिपी गर्ने मानिसहरू निश्‍चित मानिस, घटना, र कामकुराहरूको सामना गर्दा एकोहोरिने गर्छन्।) कामकुराहरूमा एकोहोरिनु एउटा पक्ष हो। एउटा उदाहरण देओ—तिनीहरू कस्ता मामलाहरूमा एकोहोरिन्छन्? (जब कसैले तिनीहरूका समस्याहरू औँल्याउँछ, तब तिनीहरूलाई बहानाहरू बनाउन र भ्रामक तर्कहरू प्रयोग गर्न मन पर्छ। तिनीहरू सधैँ आफ्नो प्रतिरक्षा गर्न कुनै वाक्यांश वा शब्दहरूको छनौटमा टाँसिइरहन्छन्, सत्यता वा काटछाँट स्वीकार गर्न मान्दैनन्। तिनीहरूले आफूलाई जायज साबित गर्नका लागि आफ्नो तर्कमा जिद्दी गरिरहन्छन्, आफ्नो कार्यको पछाडि रहेका कारणहरू व्याख्या गर्छन्।) जब अरूले तिनीहरूलाई काटछाँट गर्छन् वा सत्यता सिद्धान्तहरूका बारेमा तिनीहरूसँग सङ्गति गर्छन्, तब तिनीहरूले त्यसलाई स्वीकार गर्दैनन्। बरु, तिनीहरूले आफ्ना गल्तीहरूलाई पटक्‍कै पहिचान नगरी, आफ्ना अभिप्रायहरू सही छन् भनेर दाबी गर्दै आफ्नै बहाना र स्पष्टीकरणहरूलाई निरन्तर जोड दिन्छन्। यो त एकोहोरिनुको एउटा प्रकटीकरण हो। कतिपय मानिसहरू लापरवाह दुष्कर्म गर्छन् र तिनीहरूलाई बर्खास्त गरिन्छ, तर तिनीहरू आत्म-चिन्तन गर्दैनन्। बरु, तिनीहरू भन्छन्, “जे भए पनि, परमेश्‍वरले मलाई मन पराउनुहुन्‍न, र म सत्यतालाई प्रेम गर्ने व्यक्ति होइनँ, यति हो—प्रगति गर्ने प्रयास गर्नुको कुनै अर्थ छैन।” कसैले तिनीहरूलाई यस्तो सल्लाह दिन्छ, “तिमी यति नकारात्मक हुनु हुँदैन। तिम्रो क्षमताले तिमीलाई सत्यता बुझ्ने तुल्याउँछ—तिमीले प्रगति गर्ने प्रयास गर्नुपर्छ!” तिनीहरू जवाफ दिन्छन्, “यदि तिमीले राम्रो गन्तव्य प्राप्त गर्नेछैनौ भनेर परमेश्‍वरले निर्धारित गर्नुभएको छ भने, तिमीले प्रगति गर्ने प्रयास गरे पनि, त्यो व्यर्थ हुन्छ। तिमीले चाहे जति धेरै मेहनत गरे पनि वा तिमीले जति राम्ररी गरे पनि, त्यो व्यर्थ हुन्छ।” तिनीहरू हृदयमा निरन्तर परमेश्‍वरलाई गलत रूपमा बुझ्छन् र उहाँसँग होड गर्छन्। अरूले चाहे जे भने पनि, तिनीहरूले त्यो स्वीकार गर्न मान्दैनन्। तैँले भनेको कुरा तिनीहरूको स्थितिसँग चाहे जति नै मिले पनि वा त्यसले तिनीहरूलाई परिवर्तन हुन र केही वृद्धि हासिल गर्न जति नै सहयोग गर्न सके पनि, तिनीहरू यसलाई स्वीकार गर्दैनन्। तिनीहरू आफ्नै विचारहरू सही छन् भन्‍ने कुरामा विश्‍वस्त हुन्छन्। के यो ढिपीको प्रकटीकरण हो? (हो।) तिनीहरू एकलौटी र दृढ रूपमा यस्तो विश्‍वास गर्छन्: “परमेश्‍वरले मलाई मन पराउनुहुन्‍न। मैले चाहे जे गरे पनि, परमेश्‍वरले मलाई अनुग्रह देखाउनुहुनेछैन—परमेश्‍वरले मलाई पन्छाउनुभएको छ। म सत्यतालाई प्रेम गर्ने व्यक्ति होइनँ भन्‍ने मलाई थाहा छ, त्यसकारण प्रगति गर्ने प्रयास गर्नुको कुनै अर्थ छैन। यदि म कुनै कर्तव्य पूरा गर्न सक्छु भने, म थोरै मात्रै गर्नेछु। यदि मलाई श्रमिक भनिन्छ भने, ठिकै छ। जे भए पनि, म केवल सँगसँगै पछि लाग्नेछु। जबसम्‍म आशाको एउटा सानो किरण बाँकी हुन्छ, तबसम्‍म म छोडेर जानेछैनँ।” वास्तवमा, तिनीहरूको क्षमता र अरू विभिन्‍न परिस्थितिहरूका आधारमा हेर्दा, तिनीहरू यति नकारात्मक हुनु हुँदैन—तिनीहरूले अझै पनि केही बहुमूल्य कामकुराहरू गर्न सक्छन्, र आफ्नो कर्तव्य पूरा गर्दा केही नतिजाहरू हासिल गर्न सक्छन्। तर, तिनीहरूको ढिपीका कारण, तिनीहरू प्रगति गर्न मान्दैनन्, तिनीहरूले आफ्नो मार्ग बदल्दैनन्, र पश्चात्ताप गर्दैनन्; तिनीहरू हृदयमा परमेश्‍वरले तिनीहरूलाई अनुग्रह देखाउनुहुनेछैन भन्‍ने विश्‍वास गर्छन्। अरूले विभिन्‍न हदको ज्योति र अन्तर्दृष्टि प्राप्त गर्छन् र उनीहरूलाई परमेश्‍वरले प्रायजसो केही अनुग्रह देखाउनुहुन्छ, तर तिनीहरू यसलाई महसुस गर्न सक्दैनन्, त्यसकारण तिनीहरूले हृदयमा परमेश्‍वरप्रति केही रिस पाल्छन्। के यो ढिपी हो? (हो।) कतिपय मानिसहरू सोच्छन्, “परमेश्‍वरको घरमा प्रवर्द्धन र संवर्धन गरिने मानिसहरू सबै बोल्न सिपालु, वरदान र सबल पक्ष भएका, र आफूलाई प्रस्तुत गर्न सिपालु मानिसहरू हुन्। आफूलाई कसरी प्रस्तुत गर्ने भन्‍ने थाहा नभएका र बोल्न सिपालु नभएका हामी जस्ता मानिसहरूलाई परमेश्‍वरको घरले बेवास्ता गर्छ। परमेश्‍वरले हामीलाई कुनै अवसर दिनुहुन्‍न। हामीसँग प्रतिभा भए पनि, त्यो व्यर्थ हुन्छ। हामीसँग क्षमता र बुझ्ने क्षमता भए पनि, त्यसले केही फरक पार्दैन—हामी अझै पनि अलग्गै रहनुपर्छ। विशेष गरी हामी गरिब पृष्ठभूमिबाट आएका हुनाले, हामी औसत रूपका भएकाले, र हामीलाई कसरी राम्ररी लुगा लगाउने थाहा नभएका हुनाले, हामी कहिल्यै कहीँ पनि पृथक् देखिनेछैनौँ। हाम्रो सम्पूर्ण जीवन बस यस्तै हुनेछ—संसारमा हाम्रो कुनै हैसियत हुँदैन र परमेश्‍वरको घरमा कुनै हैसियत हुँदैन।” के यो ढिपीको प्रकटीकरण हो? (हो।) यी दुई वटा उदाहरणहरूबाट, के तिमीहरूले ढिपी भनेको के हो भनेर स्पष्ट रूपमा व्याख्या गर्न सक्छौ? (आफ्ना विचारहरूमा अडिग रहनु र कसैको कुरा सुन्‍न नमान्नु।) (आफ्नो कट्टर दृष्टिकोणमा अडिग रहनु।) बोलचालको भाषामा भन्दा, यसलाई आफ्नो कट्टर दृष्टिकोणमा अडिग रहनु भनिन्छ, तर त्यसका सबै रूपहरू ढिपी हुन् भन्‍ने हुँदैन—यो तिनीहरूले पक्रिरहेका कट्टर दृष्टिकोण सही छ कि छैन भन्‍ने कुरामा निर्भर हुन्छ। यदि व्यक्तिले पक्रिरहने कट्टर दृष्टिकोण सही छ भने, यो स्वीकार्य नै हुन्छ। उदाहरणका लागि, यदि कुनै व्यक्तिले “जहिले पनि, व्यक्तिले विवेकको साथ काम गर्नुपर्छ” भनेर भन्दै आफ्‍नो कट्टर दृष्टिकोणलाई पक्रिरहन्छन् भने, यो दृष्टिकोण तुलनात्मक रूपमा सकारात्मक हुन्छ। तर यदि तिनीहरूले पक्रिरहने कट्टर दृष्टिकोण गलत छ र यो तथ्यहरू अनुरूप छैन, तैपनि तिनीहरूले यसलाई त्याग्‍न मान्दैनन् र जसले जे भने पनि कसैले तिनीहरूलाई आफ्ना विचार र दृष्टिकोणहरू परिवर्तन गर्न लगाउन सक्दैन भने, यो ढिपी हो। ढिपी भनेको बुझाइको विकृत तरिका हो—मानिसहरूले जिद्दी भएर विकृत विचार र दृष्टिकोणहरूलाई पक्रिराख्दा यस्तो हुन्छ। यो मानवता वा सामान्य समझ अनुरूप हुँदैन, यो परमेश्‍वरका मागहरूअनुरूप त झनै हुँदैन; अवश्य नै, सत्यतासँग पनि यसको कुनै सम्बन्ध हुँदैन। ढिपी भनेको आफ्नो मानवताको उग्रता र संवेगहरूको प्रभुत्वमा रहेको विकृत विचार र दृष्टिकोणहरूमा जिद्दी हुनु हो। यस्ता प्रकटीकरणहरू देखाउने मानिसहरू ढिपी गर्ने मानिसहरू हुन्। उदाहरणका लागि, कतिपय मानिसहरू काट-छाँटलाई स्वीकार गरेपछि र आफूलाई चिनेपछि, यस मामलामा तिनीहरू गलत थिए र तिनीहरूले पश्चात्ताप गर्नुपर्छ भन्‍ने महसुस गर्छन्। तिनीहरूले यसलाई अपराधका रूपमा हेर्छन् र काट-छाँटमा पर्नु सही कुरा हो, भाग्यवश काट-छाँट समयमा नै आयो, र यो नभएको भए ठूलो गल्ती हुनेथियो भन्‍ने विश्‍वास गर्छन्। तैपनि, ढिपी गर्ने मानिसहरू यसरी सोच्दैनन्। तिनीहरू भन्छन्, “मलाई काट-छाँट गर्नु भनेको मलाई हेयका दृष्टिले हेर्नु हो—तिनीहरूले मलाई अप्रिय ठानेकाले मलाई निसाना बनाउनु हो। सायद म कसैको गडबडीको बीचमा परेँ र दुर्भाग्यमा परेँ। तिनीहरूसँग रिस पोख्ने ठाउँ कहीँ नभएकोले पो, तिनीहरूले मलाई काट-छाँट गरेर आफ्‍नो रिस पोखेका हुन्।” अरूले भन्छन्, “यो तपाईंले सोचेको जस्तो होइन। तपाईंले के गलत काम गर्नुभयो भनेर किन जाँच्‍नुहुन्‍न? के तपाईंले त्यो मामलालाई सिद्धान्तहरू अनुसार सम्हाल्‍नुभयो? के तपाईंले सत्यता सिद्धान्तहरू उल्लङ्घन गर्नुभयो?” तिनीहरू यी कुराहरू जाँच्दैनन्। बरु, तिनीहरू संवेग र उग्रताको साथ मामलाहरूको विश्लेषण गर्छन्, त्यसलाई बुझ्छन्, र लिन्छन्। सारांशमा भन्दा, ढिपी गर्ने मानिसहरू अधिकांश मामलाहरूमा, सकारात्मक कुराहरूलाई वा सत्यतालाई स्वीकार गर्दैनन्—तिनीहरू सकारात्मक विचार र दृष्टिकोणहरूलाई समेत स्वीकार गर्दैनन्। तिनीहरूमाथि जेसुकै आइपरे पनि वा तिनीहरूले जस्तोसुकै वातावरणको सामना गरे पनि, यस कुरालाई ढिपीको साथ लिन्छन् र पूर्ण निश्‍चितताको साथ यसलाई पक्रिराख्छन्। तैँले तिनीहरूसँग सत्यताबारे सङ्गति गर्दा पनि, तिनीहरू त्यसलाई स्वीकार गर्दैनन् र तिनीहरूले पक्रेर राख्ने कुरा पूर्ण रूपमा तथ्यहरू अनुरूप छ भन्‍ने विश्‍वास गर्छन्। तिनीहरू प्रायजसो के भन्छन्? “सुनेको कुरा भरपर्दो हुँदैन; देखेको कुरा मात्रै वास्तविक हुन्छ। मैले देखेका कुराहरू त तथ्यहरू हुन्। तपाईंले भन्‍नुहुने कुरा सत्यता भए पनि, तपाईँले यो कुरा देख्‍नुभएको छैन भने, तपाईंसँग यस विषयमा बोल्ने कुनै अधिकार छैन। तिनीहरू आफूले देखेका कुरा तथ्यहरू हुन्, र यी तथ्यहरू सतहमा जस्ता देखिन्छन् ती वास्तवमा त्यस्तै हुन्छन् भन्‍ने विश्‍वास गर्छन्। जब तँ सत्यताबारे कुरा गर्छस्, तब त्यो व्यर्थ हुन्छ—तिनीहरूका नजरमा, सत्यता एउटा देखावटी रूप, बाहिरी खोल, र कर्णप्रिय शब्दहरू मात्रै हो। त्यसकारण, तिनीहरू यसलाई स्वीकार गर्दैनन्। तिनीहरू अन्धाधुन्ध यस्तो विश्‍वास गर्छन्, “मैले भनेको कुरा साँचो हो—यो झूट होइन—किनभने मैले तथ्यहरूको सत्यता देखेको छु। मैले तथ्यहरू उजागर हुने प्रक्रिया देखेको छु।” उदाहरणका लागि, जब ढिपी गर्ने व्यक्तिले एक दम्पती तर्क गरिरहेका, श्रीमान-श्रीमती दुवैले सम्बन्ध विच्छेद गर्ने बारेमा चिच्याइरहेका देख्छ, तब तिनीहरूले अवश्य नै सम्बन्ध विच्छेद गर्नेछन् भनेर उसले निष्कर्ष निकाल्छ। अरूले भन्छन्, “तपाईंले तिनीहरूलाई सम्बन्ध विच्छेदका बारेमा तर्क गरिरहेका देख्‍नुभए पनि तिनीहरूले साँच्‍चै नै सम्बन्ध विच्छेद गर्न चाहन्छन् भन्‍ने हुँदैन। मानिसहरू रिसाउँदा कठोर शब्दहरू बोल्छन्। वास्तवमा, यो जोडीले प्रायजसो एकअर्कालाई अत्यन्तै प्रेम गर्छन्—तिनीहरूको सम्बन्धको जग बलियो छ। तिनीहरूले आफ्नो जीवनभरि झगडा गरेका भए पनि, तिनीहरू एक-अर्काविना बस्‍न सक्दैनन्। परिस्थितिका बारेमा थाहा भएको कुनै व्यक्तिलाई त्यस श्रीमतीले तिनीहरूको सम्बन्ध विच्छेद असम्भव छ भनेर बताएकी थिइन्। त्यसकारण, यी तथ्यहरू र तिनीहरूको सामान्य जीवनशैलीका आधारमा हेर्दा, तिनीहरूले सम्बन्ध विच्छेद गर्ने सम्भावना छैन।” ढिपी गर्ने व्यक्तिले यो कुरामा विश्‍वास गर्दैन। पछि, ऊ जाँच गर्न जान्छ र यो जोडीले वास्तवमा सम्बन्ध विच्छेद गरेको छैन भन्‍ने देख्छ, तर ऊ अझै पनि जिद्दी हुँदै यस्तो विश्‍वास गर्छन्, “तिनीहरूले बाहिरी रूपमा मात्रै सम्बन्ध विच्छेद गरेका छैनन्; गोप्य रूपमा, तिनीहरूले पहिले नै सुटुक्क सम्बन्ध विच्छेद गरिसकेका छन्। तिनीहरूले छोराछोरीका खातिर मात्रै यस कुरालाई सार्वजनिक गरेका छैनन्।” देखिस्, ऊ अझै पनि जिद्दी भएर यस मामलालाई पक्रिरहन्छ। उसले आफ्नो आँखाले जे देख्छ त्यसमा र आफ्नै मूल्याङ्कनमा मात्रै विश्‍वास गर्छ, र आफ्नो मूल्याङ्कन र आफ्ना विचार र दृष्टिकोणहरू सही छन् भनेर हठपूर्वक जिद्दी गर्छन्। तथ्यहरू त्यस्ता नभए पनि वा समस्याको सार र जड त्यस्ता नभए पनि, तिनीहरू अझै पनि कुरा त्यही हो भन्‍ने विश्‍वास गर्छन्। सबै मामलाहरूप्रतिको तिनीहरूको बुझाइ तिनीहरूका आफ्नै पूर्वाग्रह, उग्रता, र संवेगहरूमा मात्रै निर्भर हुन्छ—तिनीहरूले तथ्यहरूको प्रकृति वा समस्याको जडका आधारमा मूल्याङ्कन गर्दैनन्। परिस्थिति परिवर्तन भए पनि, तिनीहरूको बुझाइको तरिका र तिनीहरूको विचार र दृष्टिकोणहरू अपरिवर्तित नै रहन्छन्। यी ढिपी गर्ने मानिसहरूका प्रकटीकरणहरू हुन्।

जब ढिपी गर्ने मानिसहरूले निश्‍चित समस्याहरूको सामना गर्छन्, तब समस्याहरूलाई सम्हाल्ने तिनीहरूको तरिका र तिनीहरूले प्रकाश गर्ने स्वभावमा एउटा भ्रष्ट स्वभाव समावेश हुन्छ। ढिपी मानवताको एउटा प्रमुख खराबी हो। अवश्य नै, यो चरित्र वा निष्ठाको स्तरमा पुग्दैन—यो तिनीहरूले अरूसँग गर्ने अन्तरक्रिया र मामलाहरू सम्हाल्ने मनोवृत्ति, सोचाइ, र दृष्टिकोणसँग मात्रै सम्बन्धित हुन्छ। यदि कुनै व्यक्ति ढिपी गर्ने छ भने, उसको मानवतामा खराबी छ भन्‍ने कुरा देखाउन त्यो नै पर्याप्त हुन्छ। जब निश्‍चित मामलामा यो खराबी प्रकाश हुन्छ, तब उसले प्रकाश गर्ने कुरा उप्रान्त मानवताको खराबी मात्रै रहँदैन। यदि, निश्चित परिस्थितिमा, उसले आफ्नो विकृत बुझाइ र दृष्टिकोणहरू सत्यता अनुरूप छ भन्‍ने विश्‍वास गर्दै, त्यसमा जिद्दी भएर जोड दिन्छ, र सत्यताबारे ऊसँग जोसुकैले सङ्गति गरे पनि ऊ यसलाई आत्मसात् गर्न सक्दैन—र केही ढिपी गर्ने व्यवहार र भनाइहरू समेत विकास गर्छ भने—यो उप्रान्त उसको मानवताको समस्या मात्रै रहँदैन। यो उसको स्वभावको समस्या हुने स्तरमा पुगिसकेको हुन्छ—यो भ्रष्ट स्वभावको स्तरमा पुगेको हुन्छ। उदाहरणका लागि, काट-छाँटलाई स्वीकार गर्ने मामलामा, यदि उसले काम गर्दा सिद्धान्तहरू उल्लङ्घन गर्छ र लापरवाह दुष्कर्म गर्छ भने, उसले काट-छाँट स्वीकार गर्नुपर्छ। उसले काट-छाँट स्वीकार नगरे पनि, अझै पनि सम्बन्धित दण्ड र ताडनालाई स्वीकार गर्नुपर्छ। तर, उसले यसलाई सही रूपमा बुझ्नुको सट्टा, आफ्नो खराब भाग्यबारे गुनासो गर्छ, र भन्छ, “म त संयोगवश आगोको अगाडि पुगेछु। मलाई काट-छाँट गर्ने व्यक्ति रिसाएको मात्रै थियो र ऊसँग रिस पोख्ने ठाउँ थिएन—यति मात्र हो कि उसले यो मेरो मामला देख्‍न पुग्यो, अनि मलाई काट-छाँट गर्‍यो।” काट-छाँटप्रति उसको सोचाइ, दृष्टिकोण, र मनोवृत्ति एउटा भ्रष्ट स्वभावको प्रकटीकरण हो। कस्तो भ्रष्ट स्वभाव? (हठीपन र सत्यताप्रतिको वितृष्णा।) सत्यताप्रति वितृष्ण हुनु र हठी हुनु। मानिसहरू र परिस्थितिहरूप्रतिको उसको विचार र दृष्टिकोण उसको मानवताको ढिपीमा पर्छ, तर यी ढिपी गर्ने विचार र दृष्टिकोणहरूलाई जन्म दिने भ्रष्ट स्वभावहरू हठीपन र सत्यताप्रतिको वितृष्णा हो। यसले समस्याको सारलाई गम्भीर बनाउँछ—यस्ता मानिसहरू अविश्‍वासीहरू हुन्। ढिपी मानवताको एउटा खराबी हो। यसमा समावेश हुने भ्रष्ट स्वभावहरूका मुख्य विशेषताहरू के-के हुन्? हठीपन र सत्यताप्रति वितृष्ण हुनु—यसले त्यसलाई भ्रष्ट स्वभावको स्तरमा पुर्‍याउँछ। यसबाट तिमीहरू के देख्‍न सक्छौ? मानिसहरूले आचरण र व्यवहार प्रस्तुत गर्ने विचार, दृष्टिकोण, र मनोवृत्तिहरूसँग सम्बन्धित मानवजातिका केही खराबीहरू भ्रष्ट स्वभावमा परिणत हुन सक्छन्। उदाहरणका लागि, भकभकाउनु मानवताको एउटा खराबी हो। भकभकाउने व्यक्तिले जे भने पनि ऊ भकभकाउने नै छ। भकभकाउनु आफैमा भ्रष्ट स्वभाव होइन र यो भ्रष्ट स्वभावको स्तरमा पुग्दैन। तर, यदि भकभकिएर बोलिने शब्दहरूमा निश्‍चित विचारहरू हुन्छन्, र यी विचारहरू भ्रष्ट स्वभावको प्रभुत्वमा पैदा भएका हुन्छन् भने, व्यक्तिले प्राकृतिक रूपमा भकभकाउने भए पनि वा नभए पनि, उसको शब्दहरू पछाडि रहेका विचारहरूमा भ्रष्ट स्वभाव समावेश हुन्छ। भकभकाउनु बोलीको एउटा समस्या हो—भ्रष्ट स्वभावसँग यसको कुनै सम्बन्ध हुँदैन। तर, बोल्ने भकभकिने शैली प्रयोग गर्नुको पछाडि रहेका विचार र दृष्टिकोणहरू भ्रष्ट स्वभावले उत्पन्न गरेका वा पैदा गरेका हुन्छन्। त्यसकारण देखिस्, जब मानवताको खराबीमा जन्मजात अवस्थाहरू समावेश हुन्छ, तब भ्रष्ट स्वभावसँग यसको कुनै सम्बन्ध हुँदैन। तर जब मानवताको खराबीमा व्यक्तिको चरित्रका दुष्ट, विकृत, वा नकारात्मक तत्त्वहरू समावेश हुन्छन्, तब यसमा भ्रष्ट स्वभाव समावेश हुन्छ। बुझ्यौ? (बुझ्यौँ।)

हामी अर्को प्रकटीकरण, अर्थात् भावशून्यता बारे छलफल गरौँ। यो कस्तो समस्या हो? (मानवताको खराबी।) भावशून्यता मानवताको एउटा खराबी हो। मानिसहरूमा देखिने भावशून्यताका सामान्य प्रकटीकरणहरू के-के हुन्? सुस्त प्रतिक्रिया दिनु, ढिलो गतिमा अघि बढ्नु, र कामकुरा गर्दा लचकताको कमी हुनु, र समस्याहरूका बारेमा सोच्दा, थोरै विचार राख्‍नु वा समस्याहरूका तुलनात्मक रूपमा थोरै पक्षहरूका बारेमा मात्रै चिन्तन गर्न सक्‍नु। यो सबै कुरालाई भावशून्य हुनु भनिन्छ। भावशून्यतामा मानवताको कुन पक्ष समावेश हुन्छ? यसमा मानिसहरू र कामकुराप्रति व्यक्तिको दृष्टिकोणको गहिराइ, व्यक्तिको आत्म-आचरण र कार्यहरूको गहिराइ, साथै मानिसहरू र कामकुराहरूलाई हेर्ने र आफ्नो आचरण र व्यवहार प्रस्तुत गर्ने व्यक्तिको बुद्धिमत्ता वा क्षमता समावेश हुन्छ। सामान्यतया, कस्तो प्रकारको व्यक्तिलाई “भावशून्य” भन्‍ने शब्दले वर्णन गरिन्छ? (तुलनात्मक रूपमा कमजोर क्षमता भएको व्यक्तिलाई।) भावशून्यता हुनुको अर्थ व्यक्तिको क्षमता कमजोर छ, उसको बौद्धिकता कमजोर छ, र प्रतिक्रिया सुस्त छ भन्‍ने हुन्छ—यी प्रकटीकरणहरू हुनु भनेको भावशून्यता हुनु हो। भावशून्यता मानवताको प्रमुख खराबी हो। यो भावशून्यताले तेरो हात वा खुट्टा भावशून्य भएको र त्यसले संवेदना गुमाएको अवस्थालाई जनाउँदैन—यो यस्तो प्रकारको शारीरिक असंवेदनशीलता होइन। यसले न त बोधो, कठोर, वा अरट्ठ हुनुको व्यक्तित्व विशेषतालाई नै जनाउँछ। बरु, यो समस्याहरू सम्हाल्दा व्यक्तिको मानसिक प्रतिक्रिया वा बुद्धिमत्ताको प्रकटीकरण हो। सामान्यतया, यस्तो प्रकारको व्यक्ति प्रायजसो आफ्नो वरिपरिका मानिस, घटना, र परिस्थितिहरूको कुरा आउँदा भावशून्यता, मन्द-बुद्धिको, र कुनै प्रतिक्रिया नजनाउने स्थितिमा हुन्छ। अर्थात्, तिनीहरू कुराहरू त देख्छन् तर ती कुराहरूको सारलाई छर्लङ्ग देख्‍न सक्दैनन् र भित्री समस्याहरूलाई देख्‍न सक्दैनन्। जब तैँले तिनीहरूलाई यहाँ समस्या छ भनेर याद दिलाउँछस्, तब तिनीहरूले प्रतिक्रिया समेत दिँदैनन् र त्यो समस्या हो भन्‍ने तिनीहरूलाई थाहा हुँदैन। यदि कसैले तिनीहरूलाई समस्या औँल्याइदिए नै पनि, तिनीहरूले अझै पनि समस्याको गम्भीरता वा समस्याको सार छर्लङ्ग देख्‍न सक्दैनन्। परिणाम स्वरूप, तिनीहरूले धेरै मामलाहरूलाई निकै ढिलो गतिमा सम्हाल्छन्। यो भावशून्यता हो। भावशून्यता आफैमा नै मानवताको खराबी हो। भावशून्य मानिसहरूका हकमा भन्दा, तिनीहरूको उमेर जतिसुकै भए पनि वा तिनीहरूको भौतिक शरीरको कुनै भाग भावशून्य भए पनि, यस पक्षमा तिनीहरूको मानवताको प्रकटीकरणहरूका हकमा भन्दा, तिनीहरूले विशिष्ट, अत्यावश्यक काम गर्न सक्दैनन्, न त तिनीहरूले प्राविधिक विषयवस्तु समावेश भएको वा प्रकृतिमा अत्यन्तै विशेषज्ञता चाहिने काम नै वहन गर्न सक्छन्। अवश्य नै, त्यस्ता मानिसहरू अगुवा र कामदार बन्‍न पनि सक्दैनन्। यदि अगुवा वा कामदार भावशून्य छ भने, उसले गर्ने काममा समस्या देखा पर्नेछ, त्यो गतिहीन र ठप्प हुनेछ। तिनीहरू समस्याहरू देख्‍न सक्दैनन्, र तिनीहरू ती कुरालाई तुरुन्तै समाधान गर्न सक्दैनन्, त्यसकारण जब विभिन्‍न समस्याहरू देखा पर्छन्, तब तिनीहरूले ती देख्‍न सक्दैनन्, र समस्याहरू समाधान हुन सक्दैनन्। तिनीहरू आफ्ना आँखाले समस्याहरू देख्‍न सक्दैनन्, त्यसकारण तिनीहरूले तिनलाई समाधान गर्न हात चलाउन सक्दैनन्, र कुन काम गर्नु सबैभन्दा महत्त्वपूर्ण छ भन्‍ने तिनीहरूलाई थाहा हुँदैन। हरेक दिन, तिनीहरू एकनास शैलीमा थोरै सतही काम मात्रै गर्न सक्छन्। माथिले कामका जेसुकै प्रबन्धहरू जारी गरे पनि, तिनीहरू ती कुरा अरूलाई गर्न लगाउँछन्, तर ती गर्न लगाएपछि, तिनलाई उचित रूपमा कार्यान्वयन गर्न सकिन्छ कि सकिँदैन, के-कस्ता नतिजाहरू हासिल गर्न सकिन्छ, वा त्यसपछिका प्रभावहरू के-के हुनेछन् भन्‍ने तिनीहरूलाई थाहा हुँदैन। तिनीहरू कुनै पनि कुरालाई छर्लङ्ग देख्‍न सक्दैनन्। तिनीहरूका वरिपरि चाहे जति धेरै मानिसहरूले दुष्कर्म गरिरहेका भए पनि, वा बाधा वा अवरोधहरू ल्याइरहेका भए पनि, तिनीहरू यसलाई महसुस गर्न सक्दैनन्। तिनीहरूलाई कति धेरै कामको अनुगमन गरिनुपर्छ वा कुन-कुन निश्‍चित काम कार्यान्वयन गरिनुपर्छ भन्‍ने पनि थाहा हुँदैन। कसैले तिनीहरूलाई सोध्छ: “के तिमीले काम खटनपटन र प्रबन्ध गऱ्यौ?” तिनीहरू भन्छन्: “सबै प्रबन्ध भइसकेको छ। मैले तिनीहरूसँग सङ्गति गरेँ र कामको प्रबन्ध एक पटक ठूलो स्वरमा पढेर सुनाएँ—सबैलाई त्यो थाहा छ।” के यो कामको प्रबन्ध कार्यान्वयन गर्नु हो? (होइन।) कामको प्रबन्ध कार्यान्वयन गर्नका लागि सुरुमा अगुवा र कामदारहरूका जिम्मेवारीहरू उचित रूपमा खटनपटन गर्नुपर्छ, कुन अगुवाले कुन काम सम्हाल्नुपर्छ भनेर निर्दिष्ट गर्नुपर्छ, र कामको हरेक विषयवस्तु निश्‍चित मानिसहरूलाई खटाइएको छ भन्‍ने कुरालाई सुनिश्‍चित गर्नुपर्छ। यसको साथै, अगुवा र कामदारहरूलाई यो काम कसरी गर्ने र कुन सिद्धान्तहरू अनुसार गर्ने भनेर तोकेर बताउनुपर्छ। यी सबै मामलाहरूलाई स्पष्ट रूपमा व्याख्या गरिनुपर्छ ताकि काम कसरी गर्ने भन्‍ने कुरा सबैलाई थाहा होस्। काम बाँडफाँट गर्नु भनेको यही मात्र हो। काम गर्दा, कतिपय मानिसहरूले अरूलाई कामको प्रबन्ध पढेर सुनाउँछन् र सबैलाई यस विषयमा रहेको तिनीहरूको बुझाइ र भावनाहरू साझा गर्न लगाउँछन्, त्यति हो। तिनीहरूले सबै जना आफ्नो कर्तव्य पूरा गर्नमा व्यस्त देखेसम्म, तिनीहरूले कामको प्रबन्ध उचित रूपमा कार्यान्वयन भएको छ भन्‍ने अनुमान गर्छन्। यस विन्दुमा, यदि तैँले तिनीहरूलाई: “के दाजुभाइ-दिदीबहिनीहरूलाई आफ्नो कर्तव्य पूरा गर्न कुनै कठिनाइ भएको छ? के अझै पनि कुनै समस्याहरू छन्? के तिमीले तिनलाई समाधान गर्न सङ्गति गऱ्यौ?” भनेर सोधिस् भने तिनीहरूले जवाफ दिन्छन्: “मैले कुनै समस्याबारे सुनेको छैनँ—म गएर यसबारे जाँच गर्नेछु।” वास्तवमा, कामको प्रभारीले कुनै समस्या वा कठिनाइहरू उठाएन, तर ती कठिनाइहरू अस्तित्वमा हुन्छन्। तिनीहरू अत्यन्तै भावशून्य भएका हुनाले तिनीहरूले ती कुराहरू देख्‍न सक्दैनन्। उदाहरणका लागि, जब दुई जना मानिसहरूले एक-अर्कासँग सहकार्य गर्न सक्दैनन् र आफ्नो कर्तव्य पूरा गर्दा हैसियतका लागि एक-अर्कासँग प्रतिस्पर्धा गर्छन् तब तिनीहरूले यो कुरा महसुस समेत गर्न सक्दैनन्, र यसले काममा असर गर्छ। तिनीहरू यसो समेत भन्छन्, “तिनीहरूको सम्बन्ध निकै राम्रो छ—तिनीहरू एक-अर्कासँग कुराकानी गर्छन् र सञ्चार गर्छन्। यदि तिनीहरूले सहकार्य गर्न सक्थेनन् भने, तिनीहरू कुरा गरिरहेका नै हुनेथिएनन्।” मानिसहरू तिनीहरूलाई सोध्छन्, “के तिनीहरू हैसियतका लागि एक-अर्कासँग प्रतिस्पर्धा गरिरहेका छन्? के तिनीहरू सामञ्जस्यताका साथ सहकार्य गर्न सक्छन्?” तिनीहरूले जवाफ दिन्छन्, “त्यो त मलाई थाहा छैन।” सोधपुछ गरेपछि मात्रै तिनीहरू दुई जना सहकार्य गर्न सक्दैनन् र एक-अर्कासँग प्रतिस्पर्धा गरिरहेका छन्—उच्च सुनिने प्रवचन कसले प्रचार गर्छ, कसको आवाज ठूलो छ, र को लामो समयसम्म बोल्छ भनेर प्रतिस्पर्धा गरिरहेका छन् भनी पत्ता लाग्छ। परमेश्‍वरका चुनिएका मानिसहरूले यी कुराहरू धेरै पहिले नै देखेका हुन्छन्। यदि तैँले त्यस व्यक्तिलाई “के यी समस्याहरू तुरुन्तै समाधान भएका छन्?” भनेर सोधिस् भने, उसले भन्‍नेछ, “अहँ, ती समाधान भएका छैनन्। यो मैले गर्नुपर्ने काम हो भन्‍ने मलाई थाहा थिएन।” तिनीहरूलाई यस्तो ठूलो समस्या समाधान गर्न समेत जान्दैनन्—के तिनीहरू दुर्बल मनका हुँदैनन् र? (हुन्छन्।) तिनीहरूले कामका प्रबन्धहरू एक पटक ठूलो स्वरमा पढ्छन् त्यसपछि सबैले आफ्नो कर्तव्य राम्ररी पूरा गर्न घोषणा र शपथ लिनुपर्छ भन्ने माग गर्छन्, त्यसपछि, तिनीहरूले आफ्नो काम पूरा भएको ठान्छन्। तिनीहरू मनमनै भन्छन्, “मण्डली अगुवा को हो, कामको कुन विषयवस्तुका लागि विशिष्ट रूपमा को जिम्मेवार छ, र चलचित्र निर्माणको कामको प्रभारी को हो भन्‍ने मलाई याद छ,” तर तिनीहरूले ती विशिष्ट कामका विषयवस्तुहरू कसरी अघि बढाउनुपर्छ भन्‍ने कुरा देख्‍न नै सक्दैनन्। भावशून्य र मन्द-बुद्धिको हुनु भनेको यही हो—तिनीहरू मूर्ख व्यक्तिहरू हुन्। तिनीहरू कुनै समस्याहरू देख्‍न सक्दैनन् र सत्यता सिद्धान्तहरूको कुनै पनि पक्षबारे कसरी सङ्गति गर्ने भन्‍ने तिनीहरूलाई थाहा हुँदैन। सत्यता सिद्धान्तहरू समावेश समस्याहरूका हकमा भन्दा, तिनलाई समाधान गर्न कसरी सत्यताबारे सङ्गति गर्ने भनी तिनीहरूलाई थाहा हुँदैन। जब कर्मचारी वा प्रशासनिक कामसँग सम्बन्धित समस्याहरूको कुरा आउँछ, तब तिनीहरू तीमध्ये कुनै पनि कुरा देख्‍न सक्दैनन्। कसैले काम गर्न सक्दैन भन्‍ने तिनीहरूले देखे पनि, यसलाई कसरी समाधान गर्ने भन्‍ने तिनीहरूलाई थाहा हुँदैन। तिनीहरू कुनै कुरालाई छर्लङ्ग देख्‍न सक्दैनन्। भावशून्य हुनु भनेको यही हो। तिनीहरूलाई केही धर्मसिद्धान्तहरू कसरी बोल्ने भन्‍ने मात्रै थाहा हुन्छ तर तिनीहरू काममा योग्य हुँदैनन्—तिनीहरूको स्वरूप भावशून्यता र मन्द-बुद्धिको हुन्छ। मलाई भन्, के यस्तो व्यक्ति मानकअनुरूपको अगुवा हो? (होइन।) यदि अगुवा र कामदारहरू भावशून्य हुन्छन् भने, यो समस्याजनक कुरा हो—तिनीहरूले कुनै पनि काम बिलकुलै गर्न सक्‍नेछैनन्। यदि तिनीहरूले आफूले गर्नुपर्ने काम गर्दैनन्, र कसैले समस्याबारे रिपोर्ट गर्दा, तिनीहरूले यसलाई सम्हाल्दैनन् पनि भने, त्यो उप्रान्त भावशून्यताको समस्या मात्रै हुँदैन, बरु यो सामान्य मानवताको कमी हुनु, र विवेक र समझको सामान्य कार्यक्षमता गुमाउनु हो।

भावशून्यता मानवताको एउटा खराबी हो। यो खराबी भ्रष्ट स्वभावको स्तरमा नपुगे पनि, यो समस्या आफैमा घातक हुन्छ। एउटा जिउँदो व्यक्ति काम गर्ने समझ र अङ्गहरू भएको अवस्थामा उभिएको हुन्छ, तर ऊसँग बस मानिसहरू र कामकुराहरूलाई हेर्ने, वा आफूलाई आचरणमा ढाल्‍ने र कार्य गर्ने सामान्य व्यक्तिको क्षमता हुँदैन। जब उसले काम गर्छ, तब ऊ कुनै विचार नभएको व्यर्थको व्यक्ति जस्तै हुन्छ—ऊ कुनै समस्या देख्‍न सक्दैन, अरूले समस्याहरू उठाउँदा तिनलाई समाधान गर्न ऊ झनै कम सक्छ, र उसले कुन काम गरिनुपर्छ भनेर देख्‍न सक्दैनन्। उसका मनमा, यस्तो हुन्छ मानौँ कुनै पनि कुरा उसको चासोको विषय नै होइन। नतिजास्वरूप, ऊ कुनै पनि काम गर्न सक्दैन—ऊ केही न कामका व्यक्ति हुन्छ, र ऊ व्यर्थको मानिस हो। के यो समस्या पर्याप्त रूपमा गम्भीर छैन र? देखिस्, जिद्दी मानिसहरू र संवेदनशील मानिसहरूमा कम्तीमा पनि सक्रिय विचारहरू हुन्छन्—तिनीहरूसँग सामान्य व्यक्तिको सोचाइ हुन्छ; अर्थात्, तिनीहरूको मनले निरन्तर काम गरिरहेको हुन्छ। तर भावशून्य मानिसहरूको मन सरल हुन्छ; तिनीहरूको मन ठप्‍प भएको जस्तो हुन्छ, तिनीहरू मरेका छन् जस्तो हुन्छ। तिनीहरूसँग आँखा भए पनि, तिनीहरूले चाहे जेसुकै देखे पनि, तिनीहरूका मनमा कुनै प्रतिक्रिया हुँदैन, र तिनीहरूले यसबारे आफ्नो मनमा चिन्तन गर्दैनन्; तिनीहरूसँग कुनै विचार हुँदैन र तिनीहरू पूर्ण रूपमा काठका सालिक जस्ता हुन्छन्। काठका सालिकहरू के हुन्? तिनीहरू काठबाट बनेका मानिसहरू हुन्; बाहिरबाट ती मानिसहरू जस्तै देखिन्छन्, तर जब तँ तिनीहरूसँग कुरा गर्छस्, तब तिनीहरूले प्रतिक्रिया दिँदैनन्। तँ तिनीहरूलाई घरको रेखदेख गर्न आग्रह गर्छस्, तर जब घर लुटिन्छ, तब तिनीहरू केही गर्दैनन्। तैँले तिनीहरूलाई “तैँले किन घरको निगरानी गरिनस्?” भनेर सोधिस् भने पनि तिनीहरूले प्रतिक्रिया दिँदैनन्। यदि व्यक्तिले कुनै कुराप्रति प्रतिक्रिया जनाउँदैन भने, यो अत्यन्तै समस्याजनक कुरा हो। अर्को शब्दमा भन्दा, मानवजातिको जन्मजात प्रवृत्तिले पूरा गर्नुपर्ने कार्यहरू—जस्तै विचार र सचेतनाका कार्यहरू, र आँखा, कान, मस्तिष्क, र मुटुले पूरा गर्नुपर्ने कार्यहरू—सञ्चालन गर्न सकिँदैन। तिनीहरूसँग सामान्य मानवता भएका मानिसहरूमा हुनुपर्ने विचारहरू हुँदैनन् वा तिनीहरूमा तिनको कमी हुन्छ। भावशून्य हुनु भनेको यही हो। भावशून्य मानिसहरू व्यर्थका मानिसहरूभन्दा त्यति फरक हुँदैनन्। कतिपय मानिसहरू भन्छन्, “तपाईंले यस्ता प्रकारका मानिसहरू भावशून्य हुन्छन्, तिनीहरूको आँखा, कान, र मस्तिष्कले आफ्नो कार्य गर्न सक्दैनन् भनेर भन्‍नुहुन्छ। तर यदि तपाईंले तिनीहरूलाई अपमान गर्नुभयो भने, तिनीहरू प्रतिक्रिया दिन्छन्। यदि तिनीहरूले घाटा भोगे भने, तिनीहरू प्रतिक्रिया दिन्छन्। त्यसोभए के तिनीहरूलाई अझै पनि मूर्ख मानिसहरू मान्न सकिन्छ?” कतिपय पशुहरूले समेत मानव बोलीवचन बुझ्न सक्छन्—तिनीहरूले तैँले तिनीहरूका बारेमा भन्‍ने असल र खराब, दुवै कुरा बुझ्न सक्छन्। यदि मानवका रूपमा, कसैले मानव बोलीवचन बुझ्न सक्दैन भने, ऊ मानव बन्‍ने मानकअनुरूप हुँदैन। त्यसकारण, कुनै व्यक्ति मानव हो कि होइन भनेर मापन गर्नका लागि, मानवको मानक प्रयोग गरिनुपर्छ। मैले किन पशुहरूलाई उल्लेख गरेँ? यो तँलाई तँ सृजित मानवको वर्गमा पर्ने जीवित प्राणी होस्, पशु होइनस् भन्‍ने कुरा थाहा दिनका लागि हो। मानवका रूपमा, यदि तँमा पशुहरूमा समेत हुने विचारहरूको कमी छ भने, तँमा धेरै कुराको कमी छ। पशुहरूलाई पनि आफूलाई राम्रो व्यवहार गर्ने र दैनिक खाना दिने मानिसहरूप्रति असल व्यवहार गर्न र तिनीहरूको नजिक हुन आउँछ। यदि मानवका रूपमा, तँमा त्यस्तो मानवताको कमी छ भने, के तँ अझै पनि मानव कहलिन लायक हुन्छस्? मैले किन यो तुलना गरेँ? यो तँलाई तँ पशु वा उच्च स्तरको पशु होइनस् भनेर थाहा दिनका लागि हो; तँ व्यक्ति होस्, परमेश्‍वरले सृष्टि गर्नुभएका यावत् थोकमध्ये तँ सबैभन्दा उच्च स्तरको प्राणी होस्—एक मानव होस्। तँसँग भाषाको क्षमता, सोच्ने क्षमता, र सत्यता बुझ्ने क्षमता छ। परमेश्‍वरले तँलाई यावत् थोकको मालिक बन्‍न, यावत् थोक र अरू जीवित प्राणीहरूलाई व्यवस्थापन गर्नका लागि सृजना गर्नुभएको हो। तँ यावत् थोकहरूका बीचमा रहेका सबै जीवित प्राणीहरूका व्यवस्थापक होस्। तिनीहरूलाई व्यवस्थापन गर्नका लागि, तँ तिनीहरूभन्दा माथि हुनुपर्छ। तँसँग तिनीहरूलाई व्यवस्थापन गर्ने क्षमता हुनका लागि तँ तिनीहरूभन्दा असल हुनुपर्छ। त्यसकारण, पशुहरूलाई उल्लेख गर्नु भनेको तँलाई हेला गर्न होइन बरु तँ तिनीहरूभन्दा असल हुनुपर्छ भन्‍ने कुरा तँलाई याद दिलाउन र तँलाई बुझ्ने तुल्याउनका लागि हो। तैँले तेरो मानवतामा हुनुपर्ने क्षमताहरू, साथै तैँले जन्मिएदेखि प्राप्त गरेका विभिन्‍न प्रकारका सामान्य समझ र क्षमताहरू, तिनलाई व्यवस्थापन गर्न र अगुवाइ गर्न, मानवले गर्नुपर्ने कुरा, परमेश्‍वरले तँलाई गर्न भनी आज्ञा गर्नुभएको कुरा गर्नका लागि प्रयोग गर्नुपर्छ। यदि तँ आफूलाई सृजित मानवको रूपमा लिन्छस् भने, तैँले आफ्नो मानवता र आफ्नो सार मापन गर्न सृजित मानवजातिको मानक प्रयोग गर्नुपर्छ। यो मानक परमेश्‍वरले मानवजातिका लागि स्थापित गर्नुभएको मानकभन्दा तल हुनु हुँदैन। त्यसकारण, व्यक्तिको क्षमता र उसको मानवताका विभिन्‍न पक्षका समस्याहरूलाई मापन गर्नका लागि, मानवका लागि दिइएको मानक प्रयोग गर्नुपर्छ। धेरै मानिसहरू मानसिक रूपमा भावशून्य हुन्छन् र मानवताको हिसाबमा प्रतिक्रिया दिनमा सुस्त हुन्छन्, जसले गर्दा तिनीहरूले आफ्नो कर्तव्य पूरा गर्ने क्रममा आफ्‍ना धेरै कर्तव्य नराम्ररी पूरा गर्छन्—तिनीहरू मण्डलीको काममा अयोग्य हुन्छन्, र तिनीहरू सत्यता सिद्धान्तहरू अनुसार अभ्यास गर्न सक्दैनन्। त्यसकारण, तैँले आफूलाई चिन्‍नुपर्छ र आफ्नो मापन जान्‍नुपर्छ। यदि तँसँग यस्तो क्षमता वा मानवता छैन, वा यदि तँसँग आफ्नो मानवतामा भावशून्यताको खराबी छ भने, तैँले अगुवा वा सुपरिवेक्षक बन्नका लागि प्रतिस्पर्धा गर्नु हुँदैन। यदि तँ अगुवा वा सुपरिवेक्षक बनिस् भने, तँ जुनसुकै मण्डलीको कामका लागि जिम्मेवार भए पनि, त्यो मण्डली ठप्‍प हुनेछ। तैँले कामको जुनसुकै विषयवस्तुको जिम्मेवारी लिए पनि, त्यो काम पूर्ण रूपमा अस्तव्यस्त हुनेछ। यदि तँ यसका लागि योग्य हुन सक्दैनस् भने, तँ पन्छिनुपर्छ र गर्न सक्‍नेहरूलाई यो काम गर्न दिनुपर्छ। बुझिस्? (बुझेँ।) आत्म-सचेतना प्राप्त गर्नु, त्यसपछि अझै सक्षम मानिसहरूका लागि बाटो छोडिदिन र अरूलाई सिफारिस गर्न सिक्‍नु—अभ्यासको सिद्धान्त यही हो। कतिपय मानिसहरू भन्छन्, “म यति भावशून्य छु कि म को असल छ भनेर थाहा पाउन सक्दिनँ—म कसरी कसैलाई सिफारिस गर्न सक्छु?” यदि तँ कोसँग असल क्षमता छ भनेर थाहा पाउन सक्दैनस् र तैँले सिफारिसहरू गर्न सक्दैनस् भने, तैँले केही पाठहरू सिक्‍नुपर्छ। जब तैँले सत्यता बुझेको र अरूलाई खुट्ट्याउन सक्‍ने व्यक्ति देख्छस्, तब तैँले तिनीहरूबाट सिक्‍नुपर्छ। तिनीहरूसँग अझै धेरै सङ्गति गरेर, तैँले केही कुराहरू सिक्न सक्‍नेछस्। तेरो मानवतामा भावशून्यताको खराबी भएको हुनाले, तैँले कुन कर्तव्य पूरा गर्छस् भन्‍ने कुरामा नाटीकुटी गर्ने वा छनौट गर्ने नगर्। तँ आफैसँग यो खराबी छ, त्यसकारण तैँले गर्न सक्‍ने धेरै प्रकारका काम र कर्तव्यहरू छैनन्। यदि, धेरै कठिनाइपछि, तेरा लागि उपयुक्त पद भेट्टाइयो, र तैँले अझै पनि नाटीकुटी र छनौट गरिरहेको छस् भने, यो भावशून्यताको समस्या वा मानवताको खराबी होइन बरु भ्रष्ट स्वभाव हो। कुन भ्रष्ट स्वभाव? यो अहङ्कार, समर्पित नहुनु, र आफ्नो मापन नचिन्‍नु हो। तँ केही पनि होइनस्, केही नकामको होस्, मूर्ख मात्रै होस्, तैपनि तँ अझै पनि इज्जतदार, थकाइ नलाग्ने, र अरूले उच्च आदर पाइने कर्तव्यहरू पूरा गर्न चाहन्छस्—यसले अहङ्कारी स्वभावको सङ्केत गर्छ। यदि तँ अत्यन्तै भावशून्य छस्, तँसँग गर्नुपर्ने काम छ र तैँले सम्हाल्नुपर्ने मामलाहरू छन् तर तैँले ती काम गरिरहेको वा देखिरहेको छैनस् भने, यदि कामकुराहरू समस्याग्रस्त हुँदा तँ औँलो उठाउने झमेला समेत लिँदैनस्, र कुनै कुराले परमेश्‍वरको घरका हितहरूलाई हानि गरिरहेको देख्दा पनि, तँ त्यसलाई बेवास्ता गर्छस्, र “यो मेरो आफ्नै घरको समस्या होइन, त्यसकारण म यस कुराको झमेला लिनेछैनँ” भनेर सोच्छस् भने, यो भावशून्यता मात्रै होइन तर विवेक र समझको कमी हो। यदि तँसँग अलिकति पनि विवेक र समझ छ र तैँले परमेश्‍वरको घरका मामलाहरूलाई आफ्नै मामलाका रूपमा लिन्छस् भने, तैँले आफ्नो जिम्मेवारी पूरा गर्नुपर्छ र परमेश्‍वरको घरका हितहरूमा हानि पुग्न दिनु हुँदैन। तर यदि तँमा यो असल अभिप्रायको कमी छ र तँ एउटा पनि असल काम गर्दैनस् भने, के तँ मन्द-बुद्धिको र भावशून्य व्यक्ति होइनस् र? भावशून्यताको प्रकटीकरणबारे रहेको हाम्रो छलफल यहीँ समाप्त हुन्छ।

अब लाजमर्दो रूपमा अटेरी हुनुको बारेमा कुरा गरौँ। लाजमर्दो रूपमा अटेरी हुनु कस्तो प्रकारको समस्या हो? (मानवताको खराबी।) के यो एउटा खराबी हो? (यो कमजोर चरित्रको समस्या हो।) कमजोर चरित्र भनेको खराब मानवता हो। लाजमर्दो रूपमा अटेरी हुनुमा मानवताको कुन पक्ष समावेश हुन्छ? यसमा विवेक र समझ, साथै निष्ठा र गरिमा समावेश हुन्छ। यसमा व्यक्तिको चरित्रको पक्ष समावेश हुन्छ। लाजमर्दो रूपमा अटेरी हुनुका विशिष्ट प्रकटीकरणहरू के-के हुन्? कुनै व्यक्ति लाजमर्दो रूपमा अटेरी व्यक्ति हो भन्‍ने कुरालाई के-कस्ता कुराहरूले सङ्केत गर्छन्? उसले जे-जस्ता लाजमर्दा कुराहरू गर्छ ती निश्चित रूपमा नै लाजमर्दो रूपमा अटेरी हुनुका प्रकटीकरण हुन्। यो घिनलाग्दो कुरा हो भन्‍ने महसुस नगरी चापलुसी गर्नु र चिप्‍लो घस्नु—के यो लाजमर्दो रूपमा अटेरी हुनु होइन र? (हो।) यो लाजमर्दो रूपमा अटेरी हुनु हो भनेर हामी किन भन्छौँ? किनभने यसले व्यक्तिमा कुनै लाजको बोध छैन भनी सङ्केत गर्छ। उसले कुनै हिचकिचाहट नमानी वा मनमा धक नमानी, सामान्य मानवताको विवेकलाई उल्लङ्घन गर्ने वा तथ्यहरू अनुरूप नरहेका केही शब्दहरू बोल्न सक्छन्, चाहे ती शब्दहरू जति नै घिनलाग्दा वा अप्रिय हुन्, र तिनीहरूले अरूले ती शब्दहरू सुनेपछि तिनलाई कसरी लिन्छन् भन्‍ने कुरालाई वास्ता गर्दैनन्; अरू तिनीहरूमाथि हाँसे पनि, तिनीहरूलाई वास्ता हुँदैन। तिनीहरूमा लाजको बोधको कमी हुन्छ, होइन र? (हो।) के लाजको कुनै बोध नहुनु नै लाजमर्दो रूपमा अटेरी हुनु होइन र? यसको साथै, जब कुनै व्यक्ति स्पष्ट रूपमा नगण्य हुन्छ, तैपनि ऊ हैसियत र अगुवा बन्‍नका लागि सार्वजनिक रूपमा प्रतिस्पर्धा गर्छ भने—के यो लाजमर्दो रूपमा अटेरी हुनु होइन र? (हो।) उसले सार्वजनिक रूपमा प्रतिस्पर्धा गर्ने मात्र होइन, तर निर्वाचनको बेला, तिनीहरूले मतपत्रहरू पनि फर्जिवडा गर्छन्। अरूले प्रतिव्यक्ति एक भोट हाल्दै गर्दा, तिनीहरू आफ्नै निम्ति दुई भोट हाल्छन्—के यो लाजमर्दो रूपमा अटेरी हुनु होइन र? (हो।) जब अरूले तिनीहरूका लागि भोट दिँदैनन्, तब तिनीहरू आफ्नै लागि भोट दिन्छन्। त्यस्ता मानिसहरू निर्धक्‍क रूपमा र कुनै लाज नमानी अगुवा बन्‍न प्रतिस्पर्धा गर्छन्—तिनीहरू कति लाजमर्दो रूपमा अटेरी हुन्छन्! सामान्यतया, हैसियतलाई प्रेम गर्ने र महत्त्वाकाङ्क्षा भएका सबै जनाले आफूलाई राम्ररी प्रस्तुत गर्न चाहन्छन् ताकि अरूले तिनीहरूलाई अगुवाका रूपमा छनौट गर्न सकून्। तिनीहरू अगुवाका रूपमा छनौट भएपछि, तिनीहरूलाई निकै गर्व लाग्छ, तर तिनीहरूलाई छनौट गरिएन भने, तिनीहरू अप्रसन्न र असन्तुष्ट महसुस गर्छन्—यो सामान्य प्रकटीकरण हो। तर, लाजमर्दो रूपमा अटेरी मानिसहरू यस्ता हुँदैनन्। तिनीहरूले अगुवा बन्‍नका लागि आवश्यक पर्ने कुनै पनि माध्यम प्रयोग गर्नेछन्। तिनीहरू भन्छन्, “सबै जनाले मलाई घृणा गर्छन् र मलाई भोट दिनेछैनन्, तर म अगुवा बन्‍ने उपाय खोज्नेछु। मैले धोका दिनु परे पनि र छलपूर्ण माध्यमहरू प्रयोग गर्नु परे पनि, म सबैलाई अगुवाका रूपमा मलाई भोट दिन लगाउनेछु!” अरूले भन्छन्, “तिमी अगुवा बन्यौ भने पनि, सबैले तिमीलाई घृणा गर्नेछन्। हामी तिमीबारे राम्रो राय राख्दैनौँ, र तिम्रो प्रतिष्ठा खराब छ। यदि तिमीले कुनै कामको प्रबन्ध गऱ्यौ भने, कसैले पनि तिम्रो कुरा सुन्‍नेछैन।” तिनीहरू यस्तो प्रतिक्रिया दिन्छन्, “तिमीले मेरो कुरा नसुने पनि, म अगुवा बन्‍ने प्रयास गर्नेछु!” त्यस्ता मानिसहरू कति लाजमर्दो रूपमा अटेरी हुन्छन्! यसका आधारमा मूल्याङ्कन गर्दा, के त्यस्ता मानिसहरूमा आत्म-सचेतनाको कमी हुँदैन र? (हुन्छ।) तिनीहरूमा आत्म-सचेतनाको कमी हुन्छ र तिनीहरूमा अलिक हिंस्रक गुण हुन्छ। लाजमर्दो रूपमा अटेरी भएका मानिसहरूको आचरणका बारेमा तिनीहरूको विचार र दृष्टिकोणहरूका आधारमा हेर्दा, तिनीहरूको मानवतामा कुनै लाजको बोध हुँदैन, तिनीहरू निष्ठा वा चरित्र, विवेक वा सरम बोधबारे वास्ता गर्दैनन्, न त तिनीहरू नैतिकता र आफ्नो आचरणको आधारबारे वास्ता नै गर्छन्—तिनीहरू यी सबै कुरालाई बेवास्ता गर्छन्। तिनीहरूको विचार र सचेतनाका आधारमा हेर्दा, तिनीहरू अत्यन्तै मूर्ख, अज्ञानी, र नीच हुन्छन्। त्यसकारण तिनीहरूको चरित्र कमजोर र खराब हुन्छ भनेर भनिन्छ। त्यसैले, तिनीहरूले गर्ने लाजमर्दा कुराहरू निश्चित रूपमा नै तिनीहरूका त्रुटिपूर्ण विचार र दृष्टिकोणहरूद्वारा सञ्चालित हुन्छन्। मण्डली निर्वाचनको अवधिमा, तिनीहरूले आफूलाई छनौट गर्न, आफैलाई भोट दिन, र अगुवा बन्‍न जिद्दी गर्छन्—अगुवा बन्‍न नसक्‍नु तिनीहरूका लागि स्वीकार्य हुँदैन, र तिनीहरू अगुवा बनेनन् भने, दाजुभाइ-दिदीबहिनीहरूले भोट नदिएकामा तिनीहरूले उनीहरूलाई घृणा गर्नेछन्। तैँले तिनीहरूका लागि भोट दिइनस् भन्‍ने थाहा पाएपछि, तिनीहरूले तँलाई अप्रिय मान्छन्। तैँले चाहे जे भने पनि, तिनीहरूले केही कुराद्वारा प्रत्युत्तर दिन्छन्। तँसँग बोल्दा तिनीहरू अत्यन्तै कठोर हुन्छन्, मानौँ तिनीहरूको मुखबाट आगो निस्किरहेको छ। तिनीहरू तँसँग कसरी बदला लिने र तँलाई कसरी यातना दिने भन्‍ने बारेमा पनि विचार गर्छन्, र तिनीहरू आफ्नो सम्पूर्ण जीवनभरि तँसँग कुरा गर्न समेत इन्कार गर्न सक्छन्। त्यस्ता मानिसहरूका यी निर्दिष्ट कार्यहरूमा प्रकट हुने कुरा भनेको भ्रष्ट स्वभाव हो। यो कस्तो भ्रष्ट स्वभाव हो? (क्रूरता।) यसलाई नरम रूपमा भन्दा, यो अहङ्कार हो र आफ्नै क्षमतालाई बढी आँक्नु हो—तिनीहरू अगुवा बन्‍न मात्रै चाहन्छन्। तर, काम गर्ने तिनीहरूको माध्यम र विभिन्‍न प्रकटीकरणहरूका आधारमा मूल्याङ्कन गर्दा, तिनीहरू क्रूर स्वभाव भएका मानिसहरू हुन्। दुष्ट मानवता भएका यी लाजमर्दो रूपमा अटेरी मानिसहरूको भ्रष्ट स्वभाव अत्यन्तै स्पष्ट हुन्छ। तिनीहरूका सबै कार्यहरू भ्रष्ट स्वभावको स्तरमा पुग्‍न सक्छन्। लाजमर्दो रूपमा अटेरी हुनु तिनीहरूको चरित्रको एउटा प्रकटीकरण हो; त्यसकारण, तिनीहरूको बोलीवचन र व्यवहारमा, तिनीहरू आफ्नो चरित्रको यो पक्षद्वारा निर्देशित हुन्छन्, र नतिजास्वरूप तिनीहरूले धेरै लाजमर्दा कार्यहरू गर्छन्, र अहङ्कार र क्रूरता जस्ता विभिन्‍न भ्रष्ट स्वभावहरू प्रकाश गर्छन्। त्यसकारण, निश्‍चित हदसम्‍म, व्यक्तिको चरित्रबाट प्रकाश हुने दुष्ट प्रकटीकरणहरू भ्रष्ट स्वभावभित्र पर्छन्; यी सबै प्रकटीकरणहरू तिनीहरूको प्रकृति सारसँग सम्बन्धित भएका र गाँजिएका हुन्छन्, र तिनीहरूको कुनै पनि भ्रष्ट स्वभावका निर्दिष्ट प्रकटीकरणहरू तिनीहरूका दुष्ट चरित्रबाट उत्पन्न हुन्छन्। त्यसकारण, दुष्ट चरित्र र भ्रष्ट स्वभावहरू एक-अर्कासँग सम्बन्धित हुन्छन्। मानिसहरूलाई शैतानले भ्रष्ट तुल्याएपछि मानिसहरूको भ्रष्ट स्वभाव पैदा हुन्छ। उदाहरणका लागि, मानिसहरूको मानवताभित्र रहेका दुष्ट चरित्रका पक्षहरू, जस्तै ढिपी गर्ने, सङ्कुचित मनको, र लाजमर्दो रूपमा अटेरी हुनु जस्ता सबै कुराहरू मानिसहरूलाई शैतानले भ्रष्ट तुल्याएको र त्यसले तिनीहरूमा काम गरेको नातिजास्वरूप आएका हुन्छन्। सत्यतालाई स्वीकार गर्नुभन्दा पहिले, सबै मानिसहरूले सुरुमा धेरै भ्रमपूर्ण, दुष्ट, र नकारात्मक विचार र दृष्टिकोणहरूको भ्रष्टता र बहकाइलाई स्वीकार गर्छन्—तिनीहरूले यी भ्रमपूर्ण कुराहरूलाई आफ्नो हृदयमा आफ्नो जीवनका रूपमा स्वीकार गर्छन्, र यसको अर्थ भ्रष्ट स्वभावहरू तिनीहरूको जीवन बन्छन्।

निर्लज्ज रूपमा अटेरी हुनुमा अरू केही प्रकटीकरण पनि हुन्छन्। कतिपय अगुवा र कामदारहरूले अवरोध र बाधाहरू ल्याउने, आफूभन्दा माथि रहेकाहरूलाई छल गर्ने जबकि आफूभन्दा तलका मानिसहरूबाट कुराहरू लुकाउने, वा कामका प्रबन्धहरूको विरुद्धमा जाने स्पष्ट कार्यहरू गर्छन्, र तिनीहरूको कार्यले मण्डलीको काममा ठूलो हानि समेत गर्छ। तैपनि तिनीहरूले आफ्नै समस्याहरूका बारेमा चिन्तन नगर्ने र तिनलाई चिन्न नपुग्ने मात्र होइन वा मण्डलीको काममा बाधा दिने आफ्नो दुष्कर्मको तथ्यलाई नमान्ने मात्र होइन, तर यसको विपरीत, तिनीहरू आफूले राम्रो काम गरेको भन्‍ने समेत विश्‍वास गर्छन्, र तिनीहरूले कति धेरै काम गरेका छन्, कति धेरै कष्ट सहेका छन्, आफ्नो कामका अवधिमा कति धेरै योगदान दिएका छन्, काम गर्दा सुसमाचार प्रचार गरेर कति जना मानिसहरूलाई विश्‍वासमा ल्याएका छन्, र इत्यादि कुराका बारेमा जताततै घमण्ड गर्दै र गवाही दिँदै श्रेय र इनामहरू खोज्न चाहन्छन्। तिनीहरूले कति धेरै दुष्कर्म गरेका छन् वा मण्डलीको काममा कति ठूलो हानि गरेका छन् भन्‍ने कुरा पटक्‍कै स्वीकार गर्दैनन्। अवश्य नै, तिनीहरू पश्चात्ताप पनि गर्दैनन्, र आफ्नो मार्ग परिवर्तन गर्नु त परको कुरा हो। मलाई भन, के त्यस्ता मानिसहरू निर्लज्ज रूपमा अटेरी हुँदैनन् र? (हुन्छन्।) यदि तैँले तिनीहरूलाई, “के तिमीले सत्यता सिद्धान्तहरू अनुसार मण्डलीको काम गऱ्यौ? के तिम्रो काम परमेश्‍वरको घरका कामका प्रबन्धहरू अनुरूप थियो?” भनेर सोधिस् भने, तिनीहरू विषयबाट तर्किन्छन्। यदि अरू मानिसहरूले तिनीहरूको कामका अवधिमा तिनीहरूले परमेश्‍वरका भेटीहरूमा गम्भीर घाटा पुऱ्याएका छन्—कतिपय घाटा सयौँ युआन, हजारौँ युआन, र कति त दशौँ हजार युआनसम्म पुगेका छन्—भनेर खुलासा गरे भने, तिनीहरूलाई क्षतिपूर्ति दिन आग्रह गर्दा तिनीहरूले कस्तो प्रतिक्रिया दिन्छन्? विवेक, समझ, र लाजको बोध भएका सामान्य मानिसहरू यो सुन्दा हृदयको गहिराइबाट नै अपमान र लाजको अनुभूति गरेर ढल्थे होलान्। तिनीहरूले आफ्नो काम राम्ररी पूरा गरेका छैनन् र तिनीहरू परमेश्‍वरप्रति अत्यन्तै ऋणी छन् भन्‍ने विश्‍वास गर्नेथिए, र त्यसकारण तिनीहरूले आफूलाई जायज तुल्याउने प्रयास गर्नेथिएनन्; तिनीहरूले केही ठोस काम गरे पनि र धेरै कष्ट सहे पनि, यसलाई उल्लेख गर्न लायक सोच्‍नेथिएनन्। यदि तिनीहरूको काम साँच्‍चै नै राम्ररी भएको भए, के यसले परमेश्‍वरको घरको काममा यति धेरै हानि पुऱ्याउन सक्थ्यो र? पुऱ्याउन सक्दैनथियो। तिनीहरूले ल्याएको हानिको आधारमा मात्रै मूल्याङ्कन गर्दा पनि, तिनीहरूको काम नराम्ररी गरिएको थियो भन्‍ने कुरालाई प्रमाणित गर्न सकिन्छ, र त्यसकारण तिनीहरूले गल्ती मान्नुपर्छ र पश्चात्ताप गर्नुपर्छ। तिनीहरूले पुऱ्याएका घाटाहरूका लागि क्षतिपूर्ति आवश्यक भए वा नभए पनि, कम्तीमा पनि, तिनीहरूले आफ्नो कामले मण्डलीको काममा बाधा र अवरोधहरू पुऱ्यायो भन्ने तथ्य स्वीकार गर्नुपर्छ। पूर्ण रूपमा निर्लज्ज मानिसहरूले मात्रै यो तथ्यलाई स्वीकार गर्न मान्दैनन्। तिनीहरूले यसो भन्नेथिए, “मैले घाटाको पूर्ति गरे पनि, मैले आफ्नो काममा कुनै गल्ती गरेँ वा कुनै गलत काम गरेँ भनेर म मान्नेछैनँ। मैले ऋण तिरे पनि, म अझै पनि परमेश्‍वरको घरका औसत व्यक्तिभन्दा राम्रो, र व्यावहारिक योगदान गर्ने व्यक्ति नै हुँ। मेरो इतिहास वैभवशाली छ!” यो कस्तो प्रकारको मानवता हो? मलाई भन, के यस्ता मानिसहरूसँग कुनै लाजको बोध हुन्छ? के तिनीहरूले “लाजको बोध” भन्‍ने शब्दहरू अक्षरशः लेख्‍न पनि सक्छन् र? यदि तिनीहरूसँग साँच्‍चै नै लाजको बोध छैन भने, त्यो समस्याजनक कुरा हो। यदि तिनीहरूले दुष्कर्म गरेका छन् भन्‍ने कुरा तिनीहरूलाई हृदयमा स्पष्ट रूपमा थाहा छ तर तिनीहरू मौखिक रूपमा त्यो मान्न जिद्दी भएर इन्कार गर्छन् भने, के त्यस्ता मानिसहरू अत्यन्तै हठी हुँदैनन् र? यदि तिनीहरूले दुष्कर्म गरेका छन् भनेर हृदयमा पहिचान गर्छन् र मौखिक रूपमा पनि मान्न सक्छन् भने, तिनीहरूलाई अझै पनि विवेक भएको व्यक्तिको रूपमा गन्ती गरिन्छ—तिनीहरूमा अझै पनि लाजको बोध छ। यदि तिनीहरूले यसलाई मौखिक रूपमा मान्न नस्विकार्ने मात्र होइन तर तिनीहरू हृदयमा अवज्ञाकारी पनि हुन्छन्, निरन्तर प्रतिरोध गर्छन् र परमेश्‍वरको घरले तिनीहरूलाई अन्यायपूर्ण व्यवहार गरिरहेको छ र तिनीहरू दुर्भाग्यका सिकारहरू हुन् भनेर दाबीहरू समेत जताततै फैलाउँछन् भने, तिनीहरूको समस्या गम्भीर हुन्छ। कति गम्भीर? तिनीहरूसँग कुनै विवेक वा समझ पटक्कै हुँदैन। विवेकमा इन्साफ र दया दुवैको बोध हुनुपर्छ। इन्साफको बोधको एउटा पक्ष के हो भने मानिसहरूमा लाजको बोध हुनुपर्छ। मानिसहरूलाई लाज लाग्छ भने मात्रै तिनीहरू निष्ठावान हुन सक्छन्, तिनीहरूमा इन्साफको बोध हुन सक्छ, र तिनीहरू सकारात्मक कुराहरूलाई प्रेम गर्न र तिनलाई पक्रिराख्‍न सक्छन्। तर, यदि तेरो विवेक र इन्साफको बोधमा लाजको बोध छैन, र तँलाई लाजको बारेमा थाहा छैन भने—अनि, यदि तैँले कुनै गलत काम गरेपछि पनि, तँलाई त्यसबारे सरम लाग्दैन, र आत्म-चिन्तन गर्न वा आफूलाई घृणा गर्न आउँदैन, र तँलाई कुनै पछुतो लाग्दैन, र अरूले तँलाई कसरी खुलासा गर्छन् भन्‍ने कुराको वास्ता लाग्दैन, तँलाई लाज-सरम लाग्दैन भने—व्यक्तिका रूपमा तेरो विवेक समस्याजनक छ, र तँसँग कुनै विवेक छैन भनेर पनि भन्‍न सकिन्छ। त्यस्तो अवस्थामा, तेरो हृदय खराब छ कि दुष्ट छ भनेर भन्‍न गाह्रो हुन्छ—तेरो हृदय दुष्ट हुन सक्ने, यो ब्वाँसाको हृदय हुनसक्ने सम्भावना छ; सकारात्मक होइन तर नकारात्मक हुन सक्छ। विवेक र मानवताविनाका मानिसहरू पिशाचहरू हुन्। यदि तँ कुनै गलत काम गर्छस् र तँलाई पटक्‍कै लाज लाग्दैन, र तँलाई पछुतो वा ग्लानि बोध हुँदैन, र तँ आत्म-चिन्तन नगर्ने मात्र होइन बरु बहस गर्ने, विरोध गर्ने, र आफ्नो प्रतिरक्षा गर्ने र आफूलाई जायज तुल्याउने, सुन्दर देखिने देखावटी रूप धारण गर्ने समेत पनि गर्छस् भने, स्तरीय मानवताको तुलनामा मापन गर्दा, तेरो मानवता समस्याजनक हुन्छ। तेरो समझ जस्तोसुकै भए पनि, यदि तँ विवेकको मानकमा चुक्छस् भने, तँसँग वास्तवमा मानवता छ कि छैन भनेर भन्‍न गाह्रो हुन्छ। हामी तेरो भित्री आत्मा के हो, तँ कहाँबाट आएको होस्, वा तैँले विगतमा के दुष्कर्म गरेको छस् भनेर छलफल नगरौँ; हामी तेरो अघिल्लो जीवनबारे कुरा नगरौँ। यस जीवनमा तँसँग हुनुपर्ने विवेकको हिसाबमा मात्र कुरा गर्दा, यदि तँमा लाजको बोधको कमी छ भने, तँ व्यक्तिका रूपमा मानकअनुरूप हुँदैनस्। कतिपय मानिसहरू भन्छन्, “म लाजमर्दो रूपमा अटेरी छु त्यसकारण म आफूले चाहेको कुरा लिन्छु।” तर तैँले त्यो कार्य कहाँ गर्छस् भन्ने कुरामा निर्भर हुन्छ—परमेश्‍वरको घरमा त्यसो गर्दा त्यसले काम गर्नेछैन। परमेश्‍वरको घर त्यस्तो ठाउँ होइन जसको भरमा तँ जीविकोपार्जन गर्न सक्छस्। यदि तैँले यसबाट जीविकोपार्जन गर्न जिद्दी गरिस् भने, तैँले अवश्य नै आफैमाथि विपत्ति ल्याउनेछस्। कतिपय मानिसहरू सोच्छन्, “म त गोही जस्तै अटेरी छु। म जहाँसुकै गए पनि, म यसरी नै व्यवहार गर्छु, र त्यो ठाउँ मेरो नै हो जस्तो गरेर हिँड्छु! अरूले मेरा बारेमा के भन्छन् मलाई त्यसको वास्ता छैन—मलाई कसले के गर्न सक्छ र?” मानिसहरूले तँलाई केही गर्न सक्दैनन् होला, तर तैँले परमेश्‍वरमा विश्‍वास गर्ने हुनाले, तैँले गर्ने सबै कुरालाई परमेश्‍वरले कसरी मापन गर्नुहुन्छ र मूल्याङ्कन गर्नुहुन्छ, परमेश्‍वरले तँलाई कसरी परिभाषित गर्नुहुन्छ र उहाँले तेरा लागि के-कस्ता फैसलाहरू सुनाउनुहुन्छ भन्‍ने कुरालाई ध्यान दिनुपर्छ। यदि तैँले यस कुरालाई ध्यान दिइनस् भने, के तँ अझै पनि परमेश्‍वरमा विश्‍वास गर्ने व्यक्ति होस् र? यदि तँलाई यसको समेत वास्ता हुँदैन भने, तँ अविश्‍वासी होस्। तैँले मानिसहरूले तेरा बारेमा के भन्छन् भन्‍ने कुरालाई बेवास्ता गर्न सक्छस्, तर के तैँले परमेश्‍वरले गर्नुहुने तेरो मूल्याङ्कन, तँलाई हेर्ने उहाँको दृष्टिकोण, र तेरा लागि सुनाउनुहुने फैसलाहरूका बारेमा वास्ता गर्नु पर्दैन र? यदि तँलाई परमेश्‍वरले लाजमर्दो रूपमा अटेरी, लाज पचेको, र लाजको बोध नभएको व्यक्ति, तेरो मानवतामा धेरै कुराहरूको कमी छ, र तँमा केही अत्यन्तै महत्त्वपूर्ण कुराहरूको कमी छ भनेर मूल्याङ्कन गर्नुभयो भने, तैँले नयाँ तरिकाले आफूलाई आचरणमा ढाल्न थाल्नुपर्छ—तैँले पश्चात्ताप गर्नुपर्छ र आफ्नो तर्क प्रस्तुत गर्न छोड्नुपर्छ। तँसँग हजारौँ हजार बहानाहरू भए पनि, तँ लाजमर्दो रूपमा अटेरी छस् भन्‍ने तथ्य नै तेरो मानवता र विवेकमा ठूलो समस्या छ भनेर निर्धारित गर्न पर्याप्त हुन्छ। यसद्वारा मात्रै मापन गर्दा, तेरो समस्या अत्यन्तै गम्भीर छ। यदि तँ मैले भनेको कुरा बुझ्न सक्छस् भने, तैँले पश्चात्ताप गर्नुपर्छ र आफ्नो हृदयमा आफ्नै तर्क पैदा गर्न छोड्नुपर्छ। तेरो तर्क उग्रता, संवेगहरूबाट, शैतानबाट आएको हुन्छ—तैँले तेरो तर्क गलत छैन भन्‍ने विश्‍वास गरे पनि, यो सत्यता होइन। परमेश्‍वरले तेरा बारेमा गर्नुहुने मूल्याङ्कन पूर्ण रूपमा तेरो भ्रष्ट स्वभावमा आधारित हुँदैन। तेरो भ्रष्ट स्वभावलाई ख्याल गर्नुभन्दा पहिले, परमेश्‍वरले सुरुमा तेरो मानवतालाई हेर्नुहुन्छ। तेरो मानवता कस्तो छ र हरेक मामलाप्रतिको तेरो मनोवृत्ति कस्तो छ भन्‍ने कुरा तेरो चरित्रले निर्धारित गर्छ। परमेश्‍वरले अवलोकन गर्नुहुने कुरा अवश्य नै सही हुन्छ, र उहाँले तँलाई मापन गर्ने मानक पनि सत्यता अनुरूप हुन्छ। उहाँले जोसुकैलाई मापन गर्नुभए पनि, यो कहिले पनि तिनीहरूको बाहिरी रूपमा आधारित हुँदैन बरु तिनीहरूले वास्तवमा के गर्छन्, तिनीहरूको दैनिक जीवनका प्रकाश र प्रकटीकरणहरू, हरेक मामला सम्हाल्दा तिनीहरूका विचार, दृष्टिकोण, र मनोवृत्ति, साथै सकारात्मक कुराहरूप्रति, सत्यताप्रति, र परमेश्‍वरप्रतिको तिनीहरूको मनोवृत्तिमा आधारित हुन्छ। परमेश्‍वरले अन्ततः तँलाई जसरी परिभाषित गर्नुभए पनि वा मूल्याङ्कन गर्नुभए पनि, तँलाई अन्याय गरिनेछैन। यो तेरो अस्थायी प्रकटीकरण वा कहिलेकहीँ हुने अपराधमा आधारित हुँदैन; यो तेरा समग्र प्रकटीकरणहरूमा आधारित मूल्याङ्कन हुन्छ। त्यसकारण, परमेश्‍वरले गर्नुहुने हरेक व्यक्तिको मूल्याङ्कन सही र वस्तुपरक हुन्छ। होइन र? (हो।) लाजमर्दो रूपमा अटेरी हुनुको प्रकटीकरण व्यक्तिको चरित्रसँग सम्बन्धित हुन्छ। अवश्य नै, केही हदसम्‍म, यो भ्रष्ट स्वभावको स्तरमा पनि पुग्छ। त्यस्ता मानिसहरूमा मानवताको यो पक्ष हुने हुनाले, यसले तिनीहरूलाई निश्‍चित कामकुराहरू गर्न डोऱ्याउँछ, र जब तिनीहरूले यी कामकुराहरू गर्छन्, तब तिनीहरूले आफ्नो भ्रष्ट स्वभाव प्रकाश गर्छन्। जस्तोसुकै प्रकारको भ्रष्ट स्वभाव प्रकाश भए पनि, लाजमर्दो रूपमा अटेरी मानिसहरूले प्रकाश गर्ने भ्रष्ट स्वभावहरू र गर्ने कार्यहरू तिनीहरूको मानवताबाट अविभाज्य हुन्छन्। त्यसकारण, व्यक्तिका भ्रष्ट स्वभावहरू परिवर्तन हुन सक्छन् कि सक्दैनन् र फालिन सक्छन् कि सक्दैनन् भन्‍ने कुरा उसको चरित्र कस्तो छ त्यसमा निर्भर हुन्छ। यदि उसको चरित्र दुष्ट छ, यदि उसले सत्यताको प्रतिरोध गर्छ, ऊ सत्यताबाट विकर्षित र वितृष्ण हुन्छ, र उसले सत्यतालाई स्वीकार गर्न मान्दैनन् भने, उसको भ्रष्ट स्वभाव फाल्न गाह्रो हुनेछ, र उसले मुक्ति प्राप्त गर्न सक्‍नेछैन। तैपनि, यदि, उसको चरित्रका हिसाबमा, ऊ दुष्ट व्यक्ति होइन, र उसले सत्यता बुझ्न र स्वीकार गर्न सक्छ, ढिपी गर्दैन, र उसमा दुष्ट चरित्रका समस्याहरू छैनन् भने, उसको भ्रष्ट स्वभावलाई फाल्न सकिन्छ। हरेक व्यक्तिमा भ्रष्ट स्वभावहरू हुन्छन्, तर व्यक्तिले भ्रष्टता फाल्न र मुक्ति प्राप्त गर्न सक्छ कि सक्दैन भन्‍ने कुरालाई केले निर्धारित गर्छ त? (यो कुरा व्यक्तिको चरित्र कस्तो छ त्यसमा निर्भर हुन्छ।) ठ्याक्कै भनिस्—यो कुरा व्यक्तिको मानवता असल छ कि खराब छ भन्‍ने कुरामा निर्भर हुन्छ।

यसपछि, हामी शङ्का गर्ने प्रवृत्तिबारे छलफल गरौँ। हामीले भर्खरै छलफल गरेको कुन प्रकटीकरण शङ्का गर्ने प्रवृत्ति समान छ? (संवेदनशीलता।) संवेदनशीलता कस्तो समस्या हो? (मानवताको खराबी।) शङ्का गर्ने प्रवृत्ति संवेदनशीलताभन्दा एक स्तर माथि हुन्छ; यो समस्या अझै गम्भीर हुन्छ। संवेदनशीलता भनेको बच्‍चाको जस्तो, अलिक अपरिपक्‍व मानवताको लक्षण मात्रै हो, जबकि शङ्का गर्ने प्रवृत्तिमा केही विशिष्ट विचार र दृष्टिकोणहरू समावेश हुन्छन्—आम रूपमा यसलाई बढी सोच्नु भनेर भनिन्छ, जसले खराब चरित्रलाई सङ्केत गर्छ। उदाहरणका लागि, कसैले शङ्का गर्ने प्रवृत्ति भएको व्यक्तिलाई दश रुपैयाँको सामान किन्‍न सहयोग गरिदिनुहोस् भनेर भन्छ र विशेष जोड दिन्छ, “तिमीले दश रुपैयाँभन्दा बढी खर्च गर्न पटक्कै मिल्दैन। यदि यो अत्यन्तै महँगो छ भने, नकिन।” यो सुनेपछि, ऊ मनन गर्छ, “के तिमी विनम्र मात्रै भइरहेका छौ? तिमीलाई वास्तवमा सय रुपैयाँ पर्ने वस्तु चाहिएको छ तर तिमीलाई यो कुरा भन्‍न साह्रै लाज लागेको छ। त्यसोभए म तिमीलाई खुसी पार्न र तिमीमा मप्रति सकारात्मक भावनाहरू पैदा गर्नका लागि यो तिम्रा लागि किनिदिनेछु।” त्यसपछि, उसले यो सामान ल्याएपछि, अर्को व्यक्तिले भन्छ, “यो अत्यन्तै महँगो भयो। मसँग दश रुपैयाँ मात्रै छ; मसँग त्यति धेरै पैसा छैन।” त्यसोभए, त्यस व्यक्तिका लागि सय रुपैयाँ पर्ने सामान किनेर, के उसले त्यस व्यक्तिलाई घाटामा पारेन र? तैपनि, उसले अर्को व्यक्तिलाई बुझ्न सक्दैन, बरु यो व्यक्तिले थप पैसा खर्च गर्न चाहँदैन र ऊबाट फाइदा लिने प्रयास गरिरहेको छ भन्‍ने शङ्का गर्छ। मलाई भन, के शङ्का गर्ने प्रवृत्ति भएका त्यस्ता मानिसहरू अत्यन्तै समस्याजनक हुँदैनन् र? (हुन्छन्।) तिनीहरू कुन हिसाबमा समस्याजनक हुन्छन्? (तिनीहरूका विचारहरू अत्यन्तै जटिल हुन्छन्।) अत्यन्तै जटिल विचार भएका मानिसहरूसँग सङ्गत गर्न गाह्रो हुन्छ। मलाई भन्, के सोझो व्यक्तित्व भएका मानिसहरू त्यस्ता मानिसहरूसँग सङ्गत गर्न इच्छुक हुन्छन्? (हुँदैनन्।) तिनीहरूले भित्रभित्रै के सोचिरहेका छन् वा तिनीहरूको विचार कुन दिशामा गइरहेको छ भन्‍ने तँलाई थाहा हुँदैन, र तैँले तिनीहरूका अभिप्राय वा तिनीहरूले तँलाई कसरी शङ्का गरिरहेका छन् भन्ने कुरा छर्लङ्ग देख्‍न सक्दैनस्। त्यसकारण जब तैँले तिनीहरूलाई कुनै कुरा सुम्पन्छस्, तब त्यो स्पष्ट रूपमा नै अत्यन्तै सरल सानो मामला भए पनि, तिनीहरूले त्यसलाई अत्यन्तै जटिल र झन्झटिलो बनाउँछन्। तिनीहरूले यस प्रक्रियामा मामलाहरूलाई अत्यन्तै जटिल बनाउँदै गर्दा, तँलाई पनि थकाइ लाग्छ र तैँले आफै काम गर्दा नै राम्रो हुनेथियो भन्‍ने लाग्छ। तँ त्यस्ता मानिसहरूसँग सङ्गत गर्न चाहँदैनस् र तँ तिनीहरूबाट टाढा बस्‍न मात्रै चाहन्छस्। उदाहरणका लागि, मानौँ तँसँग अबदेखि तँलाई नचाहिने कुनै कुरा छ, र त्यसलाई त्यतिकै राख्दा खेर जान्छ, र यसलाई फाल्न पनि माया लाग्छ, त्यसकारण तैँले त्यो कुरा यस्तो व्यक्तिलाई दिन्छस्। तिनीहरूले त्यसको सराहना गर्ने मात्र होइन, हृदयमा शङ्का पनि गर्छन्: “तिमीले मलाई किन यो कुरा दिइरहेको छौ? यसको पछाडि अवश्य नै केही कुरा लुकेको हुनुपर्छ। के तिमी मलाई तिमी असल व्यक्ति हौ भनेर सोच्न लगाउने प्रयास गरिरहेको छौ, मलाई तिम्रो निगाहको ऋणी बनाउने प्रयास गरिरहेको छौ, कि मलाई तिम्रो लागि केही गर्न आग्रह गर्ने प्रयास गरिरहेको छौ?” तिनीहरूले यस्तो सानो कुराबारे यति धेरै विचार गर्लान्, तिनीहरूलाई थोरै कुरा दिएका कारण यति धेरै शङ्का पैदा हुन सक्ला भन्‍ने अपेक्षा तैँले कहिल्यै गरेको थिइनस्। तिनीहरूको शङ्का हटाउनका लागि तैँले धेरै कुरा भन्नुपर्ने हुन्छ। के यो अत्यन्तै समस्याजनक कुरा होइन र? तँलाई यो व्यक्तिप्रति विकर्षण महसुस हुन थाल्छ र त्यसपछि, यदि तँसँग केही कुरा बाँकी छ भने, तैँले उसलाई दिनुभन्दा बरु फ्याँक्न रुचाउँछस्। किन उसलाई त्यो नदिने? तँ निर्दयी भएकाले होइन, तैँले समस्या पैदा गर्न नचाहेकाले हो। विगतमा, कसैले भर्खरै एउटा कोठा भाडामा लिएको थियो, र त्यसमा सफाइका सामानहरू थिएनन्। त्यसकारण, मैले घरबाट केही सफाइका सामानहरू ल्याएँ; कतिपय सफाइका सामानहरू बोतल भरी थिए, जब कि अरू आधा भरिएका थिए। त्यो ठाउँ भाडामा लिने व्यक्तिले तिनलाई हेरेर भन्यो: “तपाईंले मलाई यी कुराहरू सित्तैँमा दिनुभएको भए पनि, म तपाईंलाई धन्यवाद दिनेछैनँ—यी सामानहरू प्रयोग गरिएका छन्। यदि ती नयाँ भएका भए, के तपाईंले मलाई ती दिनुहुनेथियो र?” के यी शब्दहरूले चोट पुऱ्याउँदैनन् र? (पुऱ्याउँछन्।) तिनले किन पुऱ्याउँछन्? (तिनीहरूले यसरी सदिच्छालाई विकृत गरेका थिए।) उसले मेरो सदिच्छालाई कुभलोका रूपमा लिए। मैले तँलाई धन्यवाद दिन भनेको थिइनँ, न त मैले तँलाई सामानका लागि पैसा तिर्न नै लगाएको थिएँ। यति हो कि तैँले त्यो ठाउँ भाडामा लिइरहेको थिइस्, र त्यसमा सफाइका सामानहरू थिएनन्, र तँलाई ती सामान किन्‍न जान असहज हुन्थ्यो। मैले तँलाई कामकुरा सजिलो होस् भनेर तेरा लागि मसँग भएका केही सामग्री ल्याइदिएको मात्रै थिएँ। मैले तँलाई यी कुराहरू प्रयोग गर्न दिएर तेरो चापलुसी गर्ने प्रयास गरिरहेको थिइनँ—म तँप्रति केही कुराको ऋणी छैनँ, र मैले तँलाई मलाई कुनै निगाह दिन पनि अनुरोध गरिनँ। यस्तो सरल कुराप्रति ऊ शङ्कास्पद बन्यो: “हत्तेरी! यसमा यति ठूलो कुरा के छ र? तपाईंले मलाई केही कुरा ल्याइदिनुभयो र अब तपाईँलाई म तपाईंको निगाहको ऋणी छु भन्‍ने लाग्छ! तपाईंले ल्याउनुभएको सामान त राम्रो पनि छैन—तपाईंले यो कुरा त्यतिकै दिइरहनुभएको छ भने यो कसरी राम्रो हुन सक्छ र?” यो व्यक्तिसँग व्यवहार गर्न निकै गाह्रो हुन्छ। मैले यी कुनै प्रकारका दुर्लभ सञ्जीवनी हुन् भनेर दाबी त गरिनँ नि—ती साधारण सफाइका सामानहरू मात्रै हुन्। यदि तँ तिनलाई प्रयोग गर्न चाहँदैनस् भने, गर्नु पर्दैन। किन कामकुरालाई यति जटिल बनाउने? यो व्यक्तिसँग मिलेर बस्‍न गाह्रो छ र व्यवहार गर्न गाह्रो छ भन्‍ने मैले बुझेँ। यदि मैले केही नल्याएको भए के समस्या कम हुनेथिएन र? त्यस्तो हुन्थ्यो नै भन्‍ने छैन। केही नल्याउँदा पनि त्यसले समस्या ल्याउनेथियो होला। उसले अझै पनि यस्तो सोच्न सक्थ्यो, “मैले यो ठाउँ भाडामा लिएको छु, र तपाईंले मेरा लागि सफाइका सामान समेत ल्याइदिनुभएन। हामी दाजुभाइ-दिदीबहिनीहरू हुनुपर्ने हो, तैपनि तपाईंले मलाई कुनै प्रेम देखाउनुभएको छैन!” तिनीहरूसँग अझै पनि भन्‍नका लागि केही न केही हुनेथियो। त्यस्ता मानिसहरूको चरित्र अत्यन्तै कमजोर हुन्छ। तिनीहरू अरू असल छन् कि खराब छन् भनेर मापन गर्न सधैँ आफ्ना रुचि र मानकहरू प्रयोग गर्छन्। तिनीहरू निरन्तर अरूलाई घुरेर हेर्दै छानबिन र मापन गर्छन्, र तिनीहरू आफू नैतिक रूपमा श्रेष्ठ छन् तर अरू सबैको अँध्यारो पाटो छ, र अरूले जसरी व्यवहार गरे पनि सधैँ तिनीहरूसँग आफ्नै मनसाय हुन्छ, जबकि तिनीहरू मात्रै भ्रष्ट छैनन् र सिद्ध छन् भन्‍ने सोच्छन्।

शङ्का गर्ने प्रवृत्ति भएका मानिसहरूको चरित्र कमजोर हुन्छ। तिनीहरूको चरित्र कमजोर हुने हुनाले, तिनीहरूले अपरिहार्य रूपमा नै यो चरित्रको प्रभुत्वमा रहेर व्यवहार गर्नेछन्। तिनीहरूले प्रकाश गर्ने कुराहरू भ्रष्ट स्वभावहरू हुनेछन्, र यो निश्चय नै सामान्य मानवता हुनेछैन। यदि यो सामान्य मानवता होइन भने, यो ठ्याक्कै के हो त? यो भ्रष्ट स्वभावहरूसँग सम्बन्धित छ। शङ्का गर्ने प्रवृत्ति हुनुको हकमा भन्दा, त्यस्ता मानिसहरूले अरूसँग गर्ने व्यवहार र अन्तरक्रियामा प्रकाश गर्ने प्रतिनिधिमूलक भ्रष्ट स्वभावहरू निश्चय नै दुष्टता र छलीपन हुन्। तिनीहरूको विचार त्यति जटिल, त्यति दुष्ट र कपटी हुन्छ। तिनीहरू आफैले केही न केही नपाएसम्म तिनीहरूले औँलो समेत नउठाउने भएकाले तिनीहरू अरू सबै उस्तै हुन्छन् भन्‍ने अनुमान लगाउँछन्। तँ त्यस्तो व्यक्ति नभए पनि, तिनीहरूले विश्‍वास गर्नेछैनन्, र तैँले बुझाउने प्रयास गरे पनि, त्यसले काम गर्दैन—तिनीहरूले तँलाई त्यसरी नै हेर्छन्। तिनीहरू सबै कामकुरा र मामलाहरू अनि सबै मानिसहरूलाई हेर्न दुष्ट विधि र दुष्ट स्वभाव प्रयोग गर्छन्। तैँले गर्ने कुरा उचित भए पनि, मानवताका आवश्यकताहरू अनुरूप भए पनि, मानवताको चेतना अनुरूप भए पनि, वा सत्यता सिद्धान्तहरू अनुरूप भए पनि, तिनीहरूले त्यसको पछाडि धेरै प्रश्‍न चिन्हहरू हालिदिनेछन् र तँलाई सोध्नेछन्, “तपाईँ किन यसो गरिरहनुभएको छ? तपाईँको मनसाय के हो?” तैँले “मेरो कुनै मनसाय छैन” भनेर भन्छस्, तर तिनीहरू विश्‍वास नै गर्दैनन्—तिनीहरूले तैँले मनसाय राखेको छस् भनेर दोष थोपर्न र त्यो मान्न लगाउन जिद्दी गर्छन्। के त्यस्ता मानिसहरू समस्याजनक हुँदैनन् र? (हुन्छन्।) शङ्का गर्ने प्रवृत्ति भएका मानिसहरूलाई अरूसँग मिलेर बस्‍न गाह्रो हुन्छ। त्यस्ता मानिसहरू निश्चय नै सरल र खुला मनका हुँदैनन्, र अवश्य नै, तिनीहरू इमानदार मानिसहरू होइनन्। तिनीहरूको चरित्रमा इमानदारी, दया, र चेतनाका तत्त्वहरू लगभग सबैको कमी हुन्छ। त्यसोभए, तिनीहरूको चरित्रका मुख्य तत्त्वहरू के-के हुन्? अत्यधिक शङ्का, छलीपन, दुष्टता, सरलताको कमी, र बेइमानी। तिनीहरूले सबै मानिसहरू र सबै समस्याहरूलाई अत्यन्तै जटिल कुराका रूपमा लिन्छन्। तैँले तिनीहरूसँग इमानदारी साथ बोले पनि, तैँले किन यो कुरा भनिस् भनेर तिनीहरूले विश्लेषण र मनन गर्नेछन्। तिनीहरूले तँसँग लामो समयदेखि अन्तरक्रिया गरेका भए पनि र तेरो चरित्र कस्तो छ भन्‍ने तिनीहरूलाई थाहा भए पनि, तिनीहरूले तँसँग कुराकानी गर्दा, मामलाहरू सम्हाल्दा, वा सङ्गत गर्दा तँप्रति अझै पनि प्रायजसो शङ्काको मनोवृत्ति अपनाउनेछन्। त्यसकारण, त्यस्ता मानिसहरू अत्यन्तै समस्याजनक हुन्छन्। तिनीहरूसँग अन्तरक्रिया गर्दा धेरै बोझ र औपचारिकताहरू थपिन्छन्, र तैँले धेरै गृहकार्य पनि गर्नुपर्छ र तिनीहरूलाई चिन्‍नुपर्छ—तैँले तिनीहरूलाई के-के कुरा मन पर्दैन, र तिनीहरूलाई के गर्न वा केका बारेमा कुरा गर्न मन पर्दैन भन्‍ने कुरा जान्‍नुपर्छ। नत्र भने, यदि तँ होसियार भइनस् भने तैँले तिनीहरूलाई चिढ्याउन वा, तिनीहरूको दृष्टिकोणमा, तिनीहरूलाई चोट पुर्‍याउन सक्छस्। तिनीहरूले मानिसहरूसँग यसरी व्यवहार गर्छन्, त्यसोभए तिनीहरूले परमेश्‍वरसँग कसरी व्यवहार गर्छन्? (तिनीहरूले परमेश्‍वरसँग पनि त्यस्तै व्यवहार गर्छन्।) के तिनीहरूले परमेश्‍वरसँग निष्कपटतासाथ व्यवहार गर्नेथिए? (गर्नेथिएनन्।) उदाहरणका लागि, जब मण्डलीले तिनीहरूलाई कर्तव्य पूरा गर्ने प्रबन्ध मिलाउँछ, तब तिनीहरू यस्तो सोच्न थाल्छन्, “के मैले यो कर्तव्य पूरा गरिरहेको छु भन्‍ने कुरा परमेश्‍वरलाई थाहा छ? के उहाँले यो कुरा याद गर्नुहुनेछ? मैले जसोतसो चल्न र परमेश्‍वरले यसलाई याद गर्ने बनाउनका लागि कति मेहनत गर्नुपर्छ?” केही समयसम्म आफ्नो कर्तव्य पूरा गरेपछि, तिनीहरूले अगुवा र कामदारहरूले तिनीहरूलाई कसरी हेर्छन् र उनीहरूले तिनीहरूबारे कुनै नकारात्मक मूल्याङ्कन गरेका छन् कि छैनन् भनेर सोधखोज पनि गर्छन्। यो कस्तो खालको मानवता हो? तिनीहरूले जुन मनोवृत्तिले मामलाहरू सम्हाल्छन्, त्यसबाट प्रकट हुने मानवताका आधारमा मूल्याङ्कन गर्दा, त्यस्ता मानिसहरू अत्यन्तै समस्याजनक हुन्छन्, र तिनीहरूलाई सत्यता स्वीकार गर्न सजिलो हुँदैन। किन? किनभने तिनीहरूलाई इमानदार मानिसहरू बन्‍न गाह्रो हुन्छ; तिनीहरूको विवेकमा इन्साफको बोधको कमी हुन्छ, तिनीहरूको समझ ठीक हुँदैन, र तिनीहरूले कामकुराहरूलाई मूल्याङ्कन गर्ने तरिका तर्कहीन हुन्छ। यो तर्कहीन हुन्छ भनेर म किन भन्छु? किनभने तिनीहरू तुलनात्मक रूपमा चरम हुन्छन्, तिनीहरूमा कामकुराह एकोहोरिने प्रवृत्ति हुन्छ, र तिनीहरू नीच हुन्छन्—तिनीहरूले सामान्य मानवताको सोचाइको शैली प्रयोग गरेर कामकुराहरूलाई हेर्दैनन्। तिनीहरू खुलस्त र स्पष्ट हुँदैनन् बरु निकै अन्धकारमय तरिकाले जिउँछन्। तैपनि, तिनीहरूलाई आफू अन्धकारमय तरिकाले जिउँछौँ भन्‍ने कहिल्यै महसुस हुँदैन र आफू अरूभन्दा चलाख छौँ, र अरूभन्दा बढी परिष्कार र मिहिन कुरालाई ध्यान दिएर जिउँछौँ भन्‍ने समेत सोच्छन्। तिनीहरूले आफ्नै चलाकीको प्रशंसा विशेष रूपमा गर्छन्। आफूलाई चलाख ठान्‍नु भनेको यही हो। आफूलाई चलाख ठान्‍ने मानिसहरूमा मानवताको समझ, र तिनीहरूको विवेकभित्र रहेको इन्साफको बोधको निकै कमी हुन्छ। त्यसकारण, त्यस्ता मानिसहरूको मानवता कमजोर हुन्छ, र अरू तिनीहरूसँग सम्पर्कमा आउन अनिच्छुक हुन्छन्। जसले जे भने पनि, त्यस्ता मानिसहरूले त्यसलाई समस्या बनाउँछन्। तिनीहरूले अर्थ लगाउने कुराहरू सबै चरम कुराहरू हुन्छन्, जुन विकृत हुन्छन्, उग्र हुन्छन्, शैतानका हुन्छन्, र संवेगका हुन्छन्—सबै अन्धकारमय र नकारात्मक, सत्यता विपरीतका र सत्यतालाई प्रतिरोध गर्ने कुराहरू हुन्छन्। यी कुराहरूले मानिसहरूलाई सही मार्गमा डोऱ्याउन पटक्‍कै सक्दैनन्। त्यसकारण, यस्ता प्रकारका मानिसहरू अत्यन्तै विकर्षक र घिनलाग्दा हुन्छन्। तिनीहरू अँध्यारा कुनामा र आफ्नै सानो संसारमा जिउँछन्। तिनीहरू विशेष रूपमा आत्मकेन्द्रित र आत्म-प्रशंसा गर्ने हुन्छन्, र तिनीहरूले अरूको भन्दा उत्कृष्ट, कुलीन, आदरणीय, र मर्यादित जीवन जिउँछन् भन्‍ने सोच्छन्—तिनीहरूलाई कसैले छुन सक्दैन। वास्तवमा, त्यस्ता मानिसहरूको चरित्र अत्यन्तै नीच हुन्छ, र तिनीहरूसँग कुनै वास्तविक इज्जत हुँदैन। वास्तविक इज्जतको कमी भन्‍नुको अर्थ तिनीहरूको चरित्र अत्यन्तै कमजोर छ भन्‍ने हुन्छ, किनभने तिनीहरूको मानवताबाट पैदा हुने सबै कुरा बाहिर ल्याउन नसकिने अन्धकारमय कुराहरू हुन्छन्, सीधा र स्पष्ट कुराहरू हुँदैनन्। त्यसकारण, त्यस्ता मानिसहरूसँग कुनै इज्जत हुँदैन। शङ्का गर्ने प्रवृत्ति भएका मानिसहरूले के-कस्ता परिणामहरू ल्याउने सम्भावना हुन्छ? सरल शब्दहरूमा भन्दा, त्यस्ता मानिसहरू धूर्त चलाकीले भरिएका हुन्छन्। शङ्का गर्ने प्रवृत्ति हुनुको अर्थ यी मानिसहरूले धेरै धूर्त युक्तिहरू पाल्छन् भन्‍ने हुन्छ। पिशाच राजाहरूले परमेश्‍वरका चुनिएका मानिसहरूलाई कसरी दमन गर्छन् र पक्राउ गर्छन्, हेर् त—तिनीहरू अत्यन्तै धेरै धूर्त युक्तिहरू पाल्छन्, जसले गर्दा तिनीहरू अन्ततः मानिसहरूलाई यति हानि गर्छन् कि तिनीहरूको परिवार तोडिन्छ, कतिपय सदस्यहरू मर्छन्, र एक-अर्काबाट अलग हुन्छन्। पिशाचहरू र पिशाच राजाहरूले गर्ने काम त्यही हो। त्यसकारण, शङ्का गर्ने प्रवृत्ति भएकाहरूमध्ये कोही पनि असल हुँदैनन्। परमेश्‍वरका विश्‍वासीहरूले मानिसहरू र कामकुराहरूलाई सत्यता सिद्धान्तहरूका आधारमा हेर्नुपर्छ, तिनीहरू जथाभाबी शङ्का गर्नै हुँदैन, र तिनीहरूले भन्‍ने कुराको पछाडि प्रमाण हुनैपर्छ। कुनै व्यक्ति वा मामलालाई हेर्दा तैँले विकास गर्ने विचारहरू कम्तीमा पनि सकारात्मक र अरूका लागि सहमति योग्य हुनुपर्छ। अझै राम्रो कुरा त, ती सत्यता सिद्धान्तहरू अनुरूप हुनुपर्छ, अरूका लागि सहयोगी हुनुपर्छ, र तिनले तिनीहरूमा सकारात्मक प्रभाव पार्नुपर्छ। तर, शङ्का गर्ने प्रवृत्ति भएका मानिसहरूले पैदा गर्ने कुनै पनि विचार र दृष्टिकोणहरू सत्यता अनुरूप हुँदैनन्; कम्तीमा पनि, ती सकारात्मक कुराहरू हुँदैनन्—अर्थात्, त्यस्ता मानिसहरूले समस्याहरूलाई हेर्ने परिप्रेक्ष्य वा तिनीहरूले निर्माण गर्ने सोच र विचारहरू सत्यता अनुरूप हुँदै हुँदैनन्। त्यसकारण, यस्ता मानिसहरू अँध्यारा कुनामा जिउँछन् र तिनीहरूसँग कुनै निष्ठा वा इज्जत हुँदैन। तिनीहरूको विचारबाट पैदा हुने कुराहरू सबै अन्धकारमय र दुष्ट हुन्छन्—यी कुराहरू सत्यता सिद्धान्तहरू अनुरूप हुँदैनन् र तिनले मानिसहरूमा वा तिनीहरूको जीवनमा सकारात्मक प्रभाव पार्दैनन्। यदि तैँले त्यस्ता मानिसहरूको शङ्काबाट पैदा हुने विभिन्‍न विचार र दृष्टिकोणहरूलाई स्वीकार गरिस् भने, तँ विषाक्त हुन्छस् र तँलाई तिनीहरूले घिस्याएर लैजान्छन्—यो शैतानद्वारा भ्रष्ट तुल्याइनु सरह हो। तर, यदि तैँले त्यस्ता मानिसहरूलाई खुट्ट्याउँछस् र तिनीहरूलाई नकारात्मक उदाहरणका रूपमा लिन्छस् भने, तैँले नकारात्मक कुराहरू बुझ्‍ने कार्यमा केही प्रगति गर्न र केही सुझबुझ प्राप्त गर्न सक्छस्। शङ्का गर्ने प्रवृत्तिबारे हाम्रो छलफल यहीँ समाप्त हुन्छ।

यसपछि, हामी असक्षमताबारे कुरा गरौँ। असक्षमता भनेको के हो भनी सबैले बुझ्छन्—यसले कुनै पनि कुरा राम्ररी सम्हाल्न नसक्‍नु, असमर्थ देखिनुलाई जनाउँछ, जस्तो मानिसहरूले प्राय भन्छन् नि: “तिमी किन यति असक्षम छौ? तिम्रो साँच्‍चै भविष्य छैन!” के असक्षमता राम्रो कुरा हो? (होइन।) त्यसोभए यसलाई वर्गीकरण गरौँ—यो के हो? (यो मानवताको खराबी हो।) असक्षमता स्पष्ट रूपमा नै मानवताको खराबी हो। असक्षमताको अर्थ व्यक्तिमा मामलाहरू सम्हाल्‍ने अत्यन्तै न्यून बुद्धिमत्ता र कमजोर बाँच्‍ने क्षमता छ भन्‍ने हुन्छ—यसैलाई असक्षमता भनिन्छ। कतिपय मानिसहरू अकुशल तरिकाले बोल्छन्, आफ्‍नो कुरा व्यक्त गर्न सक्दैनन्; कतिपयमा लजालु, अन्तर्मुखी व्यक्तित्व समेत हुन्छ—जब तिनीहरू धेरै मानिसहरूको अगाडि बोल्नुपर्छ वा तिनीहरू केन्द्रमा आउनुपर्छ, तब तिनीहरूलाई मञ्‍चको डर लाग्छ, भय महसुस हुन्छ, र तिनीहरू बोल्ने आँट गर्दैनन्, र तिनीहरूलाई प्रायजसो अरूले हेप्छन्। कतिपय दुष्ट मानिसहरूले त्यस्ता मानिसहरूलाई हेप्नु जायज हुन्छ, र त्यो निकै रमाइलो र आनन्ददायी हुन्छ भन्‍ठान्छन्—तिनीहरू हरेक दिन यस्ता मानिसहरूलाई गिल्ला गर्छन् र जिस्क्याउँछन्। असक्षम मानिसहरूमा मामलाहरू सम्हाल्ने क्षमता कमजोर हुन्छ। तिनीहरूमध्ये कतिसँग बाँच्‍ने क्षमता पनि कमजोर हुन सक्छ, तिनीहरू पैसा कमाउन सक्दैनन्, र अरूको अघि सधैँ अत्यन्तै डरपोक र अत्यन्तै सतर्क हुन्छन्। जब तिनीहरू प्रभावशाली मानिसहरू देख्छन् तब तिनीहरू उनीहरूबाट टाढा बस्छन् र तिनीहरू बोल्ने आँट गर्दैनन्। तिनीहरू हेपिँदा पनि, तिनीहरूले अरूलाई चिढ्याउने डरले, प्रतिरोध गर्ने आँट गर्दैनन्। यस्ता मानिसहरूको मानवतामा देखा पर्ने असक्षमताका प्रकटीकरणहरूबाट मूल्याङ्कन गर्दा, यो मानवताको एक प्रकारको खराबी मात्रै हो। असक्षमताले कहिल्यै कसैलाई त्रुटिपूर्ण विचार र दृष्टिकोणहरू विकास गर्ने तुल्याएको वा आफू वा अरूमा कुनै प्रतिकूल असर पार्ने तुल्याएको छैन; त्यसकारण, असक्षमता मानवताको एउटा खराबी मात्रै हो। के कोही असक्षम व्यक्ति बन्‍न चाहन्छ? (चाहँदैन।) कोही पनि असक्षम व्यक्ति बन्‍न चाहँदैन—किन? असक्षम मानिसहरू हेपिन्छन्, र सबैले तिनीहरूलाई हेला गर्छन्, होइन र? (हो।) यदि तँलाई दुष्ट बन्‍नु र असक्षम बन्‍नुको बीचमा छनौट गर्न लगाइयो भने, तैँले अवश्य नै असक्षम बन्‍नुको सट्टा दुष्ट बन्‍न नै छनौट गर्नेथिइस्। तैँले मनमनै सोच्नेथिइस्: “म कहिल्यै पनि असक्षम व्यक्ति बन्‍नेछैनँ! यस समाजमा, असक्षम मानिसहरूलाई दुर्व्यवहार गरिन्छ र हेपिन्छ, तिनीहरू अप्रसिद्ध हुन्छन्; तिनीहरू जहाँ गए पनि, अरूले तिनीहरूलाई हेयको दृष्टिले हेर्छन् र खुट्टामुनि कुल्चीमिल्ची गर्छन्। तिनीहरूसँग आफ्‍नो उपस्थितिको बोध नहुने मात्र होइन, तर अस्तित्वमा रहने तिनीहरूको अधिकार समेत खोसिने सम्भावना हुन्छ। तर दुष्ट व्यक्ति बन्‍नु फरक कुरा हो—दुष्ट मानिसहरू जहाँ गए पनि, अरूले तिनीहरूको डर मान्छन् र तिनीहरूलाई ठूलो आदरको साथ व्यवहार गर्छन्। कसैले पनि तिनीहरूलाई चिढ्याउने आँट गर्दैन। तिनीहरू जहाँ गए पनि, तिनीहरूले विशेषाधिकारहरूको आनन्द उठाउँछन् र अरूलाई थिचोमिचो समेत गर्न सक्छन्। दुष्ट मानिसहरू यस संसारमा जहाँ भए पनि फस्टाउँछन्।” यदि तिमीहरूलाई अहिले छनौट गर्न लगाइयो भने, तिमीहरूमध्ये कोहीले पनि असक्षम मानिस बन्‍ने छनौट गर्नेथिएनौ—तिमीहरू सबैले दुष्ट मानिसहरू बन्‍ने छनौट गर्नेथियौ। के यो दृष्टिकोण सही छ? (छैन।) यो किन सही छैन? यो कुन सत्यता सिद्धान्तसँग बाझिन्छ? असक्षमता मानवताको खराबी हो। यसका सबैभन्दा आम प्रकटीकरणहरू कुनै पनि कुरा राम्ररी सम्हाल्न नसक्‍नु, भेदभावमा पर्नु र बहिष्कारमा पर्नु हो। समाजमा असक्षम मानिसहरूलाई हेपिने, र खुट्टामुनि कुल्चीमिल्ची गरिने हुनाले, कोही पनि असक्षम हुन इच्छुक हुँदैन। सबै मानिसहरू सक्षम र सिपालु मानिसहरूको डाहा गर्छन्, र तिनीहरू सबै अरूभन्दा पृथक् देखिन, शक्ति र प्रभाव प्राप्त गर्न, र अरूलाई थिचोमिचो गर्न, कुनै पनि समूहभित्र विशेषाधिकार र प्रतिष्ठा प्राप्त गर्न, अरूको हेपाइबाट जोगिन मात्र होइन तर मन लाग्यो भने अरूलाई हेप्न समेत चाहन्छन्। के यस्तो सोचाइ र दृष्टिकोण सही छ? के यो सत्यता अनुरूप छ? (छैन।) तिमीहरूले धेरै सत्यता सुनेका छौ, तैपनि अझै पनि तिमीहरू दुष्ट मानिसहरूलाई अनुमोदन गर्छौ—यसको अर्थ तिमीहरूको स्वभाव पनि निकै दुष्ट छ। तैँले जोसुकै दुष्ट व्यक्ति देखे पनि, तँ उसको डाहा र आदर गर्छस्। दुष्ट मानिसहरू खराब हुन्छन् भन्‍ने तँलाई हृदयमा राम्ररी थाहा हुन्छ, तैपनि तँ तिनीहरूलाई नपछ्याई बस्न सक्दैनस्, र त्यसो गर्दा यसले तँलाई साथ पाउने माध्यम दिन्छ र हेपिनबाट जोगाउँछ भन्‍ने तँलाई लाग्छ। जब तैँले असक्षम मानिसहरू देख्छस्, तब तँ तिनीहरूप्रति विकर्षण महसुस गर्छस् र तँ तिनीहरूलाई हेयका दृष्टिले हेर्छस्, र तिनीहरूलाई कुल्चीमिल्ची समेत गर्न चाहन्छस्। तर के तैँले दुष्ट मानिसहरूलाई पछ्याइस् भने तैँले कति धेरै दुष्कर्म गर्नेथिइस् र कति धेरै दण्ड प्राप्त गर्नेथिइस् भनेर कहिल्यै ख्याल गरेको छस्? यदि तैँले दुष्ट मानिसहरूलाई पछ्याइस् भने तैँले मुक्ति पाउने सम्भावनाहरू के हुनेथिए? यदि तैँले दुष्ट मानिसहरूलाई पछ्याइस् भने के तँ दुष्कर्म गर्नबाट जोगिन सक्नेथिइस्? मानौँ तैँले दुष्ट मानिसहरूलाई पछ्याउँछस्, बफादार ढङ्गले तिनीहरूको सेवा गर्छस् र तिनीहरूको अधीनस्थका रूपमा काम गर्छस्। तिनीहरूले तँलाई फाइदाको हिस्सा दिन्छन् होला, र तँ तिनीहरूलाई अरूमाथि थिचोमिचो गर्न र सबैभन्दा राम्रो खानपान गर्न, ठूलो आनन्द लिन, हेपिनबाट जोगिन, र यस जीवनमा अरूमाझ हैसियत प्राप्त गर्नका लागि पछ्याउन सक्छस्। तर यी कुराहरूको आनन्द लिनका लागि तैँले धेरै दुष्कर्म गर्नुपर्छ! तैँले कति प्रतिशोध र कति गम्भीर दण्ड प्राप्त गर्नेछस् भन्‍ने तँलाई थाहा छ? के यो सही मार्ग हो? (होइन।) त्यसोभए, के तिमीहरू अझै पनि असक्षम व्यक्ति नबन्‍नका खातिर र हेपिनबाट जोगिनका लागि—यो जीवनमा आनन्दको बदलामा आफ्नो गन्तव्य र नियति त्यागेर दुष्कर्म गर्ने र दण्ड पाउने छनौट गर्न तयार छौ? के तिमीहरूको सोचाइ र दृष्टिकोण यही हो? कतिपय मानिसहरू वास्तवमा नै यस्तो दृष्टिकोण राख्छन्—तिनीहरू असक्षम र हेपिने व्यक्ति बन्‍नुका सट्टा दुष्ट मानिसहरू बन्‍न रुचाउनेथिए। के यो दुष्ट मानिसहरूको मार्गमा हिँड्न चाहनु होइन र? असक्षमता मानवताको एउटा खराबी मात्रै हो—त्यसमा त्यति नराम्रो के छ र? के अरूलाई हेप्नु र दुष्कर्म गर्नु साँच्‍चै नै राम्रो विकल्प हो? यदि परमेश्‍वरले तँलाई भोकै मर्न दिनुहुन्‍न र खानेकुरा प्रदान गर्नुहुन्छ भने, के तँ साँच्‍चै नै भोकै मर्न सक्थिस्? यदि परमेश्‍वरले तँलाई हर्ष, स्वतन्त्रता, खुसी, प्रसन्‍नता, र शान्तिमा जिउन दिनुभयो भने, तँमा यीमध्ये कुनै कुराको कमी हुनेछैन। त्यसैले अरूले तँलाई हेपे के भयो त? कसैले पनि तँबाट यी कुराहरू खोस्न सक्दैन—परमेश्‍वरले तँलाई जे दिनुहुन्छ, त्यो कसैले पनि खोस्न सक्दैन। यदि तँ दुष्ट मानिसहरूलाई पछ्याउँछस् र दुष्ट मानिसहरूको मार्गमा हिँड्छस् भने, तैँले आनन्द उठाउने सुखहरू सबै पापपूर्ण सुख हुनेछन्। यसको साथै, तैँले दुष्कर्म गरेर प्राप्त गर्ने कुनै पनि पैसा वा भौतिक आनन्द जबरजस्ती कब्जामा लिइएको हुनेछ, तैँले यस जीवनमा अनुभव गर्ने आनन्द परमेश्‍वरले तँलाई दिनुभएको कुराभन्दा बढी हुनेछ र त्यसकारण तैँले भविष्यमा यसका लागि कैयौँ जीवनकालले ऋण तिर्नुपर्नेछ। यस जीवनमा देहका सुखहरू प्राप्त गर्नु र त्यसको मूल्य स्वरूप दण्ड पाउनु—के यो सही मार्गमा नहिँड्नु होइन र? तिमीहरू हेपिनुभन्दा दुष्ट मानिसहरू बन्‍न रुचाउनेथियौ—यसले तिमीहरूको सत्त्वको गहिराइमा रहेको दुष्टताप्रतिको तिमीहरूको धारणा र कदरलाई प्रतिबिम्बित गर्छ। त्यसोभए, असक्षम हुनुमा के कुरा यति खराब छ र? यसलाई मानवताको दृष्टिकोणबाट हेर्दा, यो एक प्रकारको खराबी हो, तर यो जन्मजात अवस्था पनि हो, जुन मानिसहरूले परिवर्तन गर्न नसक्‍ने कुरा हो। असक्षम मानिसहरू आफ्नै निर्णयद्वारा असक्षम बनेका थिएनन्। यो एउटा खराबी भए पनि, यो भ्रष्ट स्वभाव होइन, यो व्यक्तिको चरित्रको समस्या होइन। त्यसोभए यसमा यति खराब के छ र? यदि, तेरो असक्षमता र न्यून हैसियतका कारण, तँलाई प्रायजसो हेपिन्छ र तैँले यस संसारको अन्याय र दुष्टता र यस समाजको अन्धकारलाई गहन रूपमा बुझ्न सक्छस्, र नतिजास्वरूप परमेश्‍वरको सार्वभौमिकतालाई स्वीकार गर्न परमेश्‍वरको अघि आउँछस्, र परमेश्‍वरको प्रभुत्व र योजनाबद्ध कार्यहरूमा स्वेच्छाले समर्पित हुन्छस्, र परमेश्‍वरलाई आफ्‍नो नियतिको मालिक हुन दिन्छस् भने, के यो असक्षमता तेरा लागि सुरक्षाको एउटा रूप होइन र? असक्षमता नकारात्मक कुरा होइन; यो मानवताको एक प्रकारको खराबी मात्रै हो। खराबीले केलाई जनाउँछ? यसको अर्थ अपर्याप्तता, सानो समस्या, दाग हुनु हो—यो त अपूर्णता, कहिँकतै अभावग्रस्त हुनु हो, पूर्ण रूपमा आफूलाई मन नपर्ने, वा आदर्श नरहेको कुरा मात्रै हो, तर यसले कमजोर वा दुष्ट चरित्रलाई सङ्केत गर्दैन। त्यसोभए तिमीहरूले किन यो सानो खराबीलाई सहन सक्दैनौ? यति मात्र होइन, यो सानो खराबीले तेरो जीवन प्रवेशमा ठूला फाइदाहरू ल्याउन सक्छ। वा कतिपय मानिसहरूमा मानवताको यो खराबी, यो जन्मजात अवस्था भएकोले, तिनीहरू परमेश्‍वरलाई अन्त्यसम्मै सारा हृदयले पछ्याउन अझै सक्षम हुन्छन् भनेर भन्‍न सकिन्छ। अन्ततः तिनीहरूले सत्यता स्वीकार गर्न सक्‍ने, तिनीहरू परमेश्‍वरमा समर्पित हुन सक्‍ने, र तिनीहरूसँग परमेश्‍वरको डर मान्‍ने हृदय हुने हुनाले, तिनीहरूले आफ्नो भ्रष्ट स्वभावलाई फाल्न र मुक्ति प्राप्त गर्न सक्छन्। यस दृष्टिकोणबाट हेर्दा, यो आशिष् हो—मानिसहरूले असक्षम हुन इन्कार गर्नु हुँदैन। असक्षम हुनुमा यति नराम्रो के छ र? असक्षमताका कारण व्यक्तिको भ्रष्ट स्वभाव झन् खराब हुनेछैन। परमेश्‍वरले कुनै व्यक्ति असक्षम भएकोले उसलाई हेयका दृष्टिले हेर्नुहुनेछैन वा मुक्ति दिन इन्कार गर्नुहुनेछैन, न त असक्षमताले उसको सत्यता स्वीकार गर्न वा मुक्ति प्राप्तिलाई असर गर्नेछ। त्यसकारण, तिमीहरूको सोचाइ र दृष्टिकोण परिवर्तन हुनुपर्छ—यो अझै पनि निकै पर छ। कतिपय मानिसहरू भन्छन्, “म असक्षम व्यक्ति बन्‍नुभन्दा दुष्ट व्यक्ति बन्‍न मन पराउनेथिएँ। असक्षम मानिसहरूको कुनै भविष्य हुँदैन, तिनीहरूलाई सबैले हेयका दृष्टिले हेर्छन्, र तिनीहरू आफैले समेत आफूलाई हेयका दृष्टिले हर्छन्। असक्षम व्यक्ति बन्‍नु व्यर्थ हुन्छ; दुष्ट व्यक्ति बन्‍नु गज्‍जब हुन्छ—आफूलाई जे मन लाग्यो त्यही गर्न सकिन्छ, जोलाई हेप्न सजिलो देखिन्छ उसलाई हेप्न सकिन्छ, र कसैले पनि प्रतिरोध गर्ने आँट गर्दैन। त्यसरी जिउनु कति मनमोहक कुरा हो!” मनामोहकतामा के फाइदा हुन्छ? यदि तैँले संसारमा समृद्धि पाउँछस् र तँ मनमोहक रूपमा जिउँछस् भने, तेरो भविष्य र गन्तव्य बरबाद हुनेछन्। तँ उप्रान्त परमेश्‍वरको अघि आउन सक्षम हुनेछैनस्, र तँलाई उप्रान्त परमेश्‍वरसँगको लगाव महसुस हुनेछैन; परमेश्‍वरप्रति तँलाई उप्रान्त आकर्षण हुनेछैन, र परमेश्‍वरको घरको जिउने वातावरण र काम गर्ने वातावरणले तँलाई उप्रान्त आकर्षित गर्नेछैन। तैँले परमेश्‍वरलाई त्याग्‍नेछस् र आफ्ना सबल पक्षलाई प्रयोग गर्न र आफ्नो मूल्य महसुस गर्न सक्‍ने किसिमको जिउने वातावरण खोज्नेछस्। परमेश्‍वरको घरले मानिसहरूको दुष्कर्मलाई प्रतिबन्धित गर्छ, र कुनै पनि दुष्ट व्यक्ति परमेश्‍वरको घरमा कहीँ पनि पुग्न वा दृढ रहन सक्दैन। यदि तँलाई दुष्ट मानिसहरू मन पर्छ र तँ तिनीहरूमध्ये एउटा बन्‍न चाहन्छस् भने, के तँ अझै पनि परमेश्‍वरको घरमा रहन सक्छस्? ढिलो-चाँडो, तँलाई पखालेर निकालिनेछ। तैँले राम्रो गन्तव्य प्राप्त गर्न नसक्‍ने मात्र होइन, तर मृत्युपछि, तैँले गरेको दुष्टताका लागि दण्ड पनि प्राप्त गर्नेछस्। त्यसकारण, असक्षमता मानवताको खराबी भए पनि, यो भ्रष्ट स्वभाव होइन, न त यसको अर्थ व्यक्तिको मानवता दुष्ट छ भन्‍ने नै हुन्छ। कसमा केही न केही कमीकमजोरी हुँदैन र? असक्षमता त कतिपय मानिसहरू जन्मैदेखि भकभके हुन्छ वा कतिपय मानिसहरूको जन्म अलिक कुरूप रूपमा हुन्छ भन्‍ने जस्तै हो—यी सबै जन्मजात खराबीहरू हुन्। मानवका छालाका रङ फरक-फरक हुन्छन्—कतिपय मानिसहरू गोरा, कति गहुँगोरा, र कति काला छाला लिएर जन्मिन्छन्। यो जन्मजात अवस्था हो। गहुँगोरा छाला भएका मानिसहरू त्यति स्वस्थ नभएका, र राम्रो वर्ण भएका मानिसहरू जस्ता देखिन्छन् होला—यो सानो खराबी हो। कालो छाला भएका मानिसहरू अझै दह्रिला देखिन्छन्, तैपनि कसैले पनि कालो छाला चाहँदैन। सेतो छाला भएका मानिसहरूलाई सामान्यतया डाहा गरिन्छ, तर तिनीहरूमध्ये पनि, कतिलाई अत्यन्तै गोरो हुनु राम्रो होइन भन्‍ने लाग्छ, त्यसकारण तिनीहरू आफ्नो छालालाई काँसको रङ्गमा सेक्न मन पराउँछन्, किनभने यसले तिनीहरूलाई स्वस्थ देखाउँछ र छालालाई चम्किलो बनाउँछ भन्‍ने तिनीहरू विश्‍वास गर्छन्। देखिस्, असक्षमता पनि मानिसहरूका विभिन्‍न जन्मजात अवस्थाहरू जस्तै हो—यति मात्रै हो कि यो एक प्रकारको खराबी हो। त्यसोभए, के यो ठूलो समस्या हो? (होइन।) त्यसकारण, यो समस्या मानवताको खराबी भए पनि, यसले सत्यतालाई तैँले गर्ने स्वीकार वा सत्यताप्रतिको तेरो बुझाइमा असर गर्दैन। त्यसोभए, के तिमीहरूले अझै पनि असक्षम व्यक्ति बन्‍नुलाई प्रतिरोध गर्छौ? (अबदेखि गर्दैनौँ।) के तिमीहरू अझै पनि असक्षम मानिसहरूलाई देख्दा हेप्नेछौ? (हेप्‍नेछैनौँ।) तिमीहरूले तिनीहरूलाई निकै नै हेप्ने गर्थ्यौ, होइन र? अहिले, जब तैँले असक्षम मानिसहरू देख्छस्, तब के तैँले अझै पनि तिनीहरूलाई हेयका दृष्टिले हेर्नेछस् र हेप्नेछस्? (छैनँ।) यदि तँ आफै असक्षम व्यक्ति होस् भने, तैँले आफूलाई त झनै हेयको दृष्टिले हेर्नुहुँदैन। यदि तँ असक्षम छस् भने, होस् न त—परमेश्‍वरका वचनहरू अनुसार इमानदार व्यक्ति बन्‍ने अभ्यास गर्। तँ असक्षम भए पनि, तँ इमानदार हुनुपर्छ र छली हुनु हुँदैन, र परमेश्‍वरले यस्तो व्यक्तिलाई मन पराउनुहुन्छ। परमेश्‍वरलाई के मन पर्छ? यो तेरो असक्षमता होइन। के हो भने तेरो असक्षमताका कारण, तँ इमानदार व्यक्ति बन्‍न इच्छुक हुन्छस्; तँलाई हेयको दृष्टिले हेरिने र मानिसहरूले तँलाई निगाह नदिने हुनाले, तँ परमेश्‍वरलाई खुसी पार्न र परमेश्‍वरलाई सन्तुष्ट पार्न इमानदार व्यक्ति बन्‍ने तरिकाहरू सोच्छस्, र परमेश्‍वरले जे भन्‍नुहुन्छ त्यही गर्छस्। यसरी, तेरो असक्षमता एउटा फाइदा बन्छ, होइन र? (हो।) के अब तिमीहरूको दृष्टिकोण परिवर्तन भएको छ? (छ।) अवश्य नै, सबै असक्षम मानिसहरूले सत्यता स्वीकार गर्न सक्छन् नै भन्‍ने हुँदैन। कतिपय मानिसहरूको मानवतामा असक्षमताको खराबी हुनुको साथै, तिनीहरूको चरित्रमा पनि समस्याहरू हुन्छन्। यसलाई सामान्यीकरण गर्न सकिँदैन। आफैमा, असक्षमता ठूलो समस्या होइन, तर तैँले कसैको चरित्र कस्तो छ भनेर पनि हेर्नुपर्छ। यदि कुनै व्यक्ति छली छ वा उसको चरित्र दुष्ट छ भने—यदि ऊ लाजमर्दो रूपमा अटेरी छ, उसमा शङ्का गर्ने प्रवृत्ति छ, ऊ संवेदनशील छ, ढिपी गर्छ, वा उसमा क्रूर स्वभाव समेत छ भने—त्यो व्यक्ति असल होइन। त्यसकारण, असक्षम व्यक्ति असल चरित्र भएको व्यक्ति नै हो भन्‍ने हुँदैन। हुन्छ, असक्षमताबारे हाम्रो छलफलमा त्यति नै हो।

यसपछिको प्रकटीकरण दयालुपन हो। यो प्रकटीकरण मानवताको असल गुण हो। हामीले यति धेरै छलफल गरिसकेपछि, हामी अन्ततः मानवताको एउटा असल गुणमा पुगेका छौँ; मानवताका असल गुणहरू साँच्‍चै नै धेरै छैनन्। दयालुपन मानवताको एक प्रकारको असल गुण हो। यो असल गुण भएकोले, हामीले यसबारे विस्तृत रूपमा कुरा गर्नुपर्छ किनभने धेरैजसो मानिसहरूसँग मानिसहरूमा भेट्टाउन सकिने मानवताका केही असल गुणका प्रकटीकरणहरू हुँदैनन्। त्यसोभए, हेरौँ; दयालुपनका असल गुणहरू कहाँ हुन्छन्? (दयालुपनको अर्थ कुनै व्यक्ति तुलनात्मक रूपमा सच्‍चा छ भन्‍ने हो। जब उसले कामकुरा सम्हाल्छ, तब अरू तुलनात्मक रूपमा ढुक्क हुन्छन्। तिनीहरूले आफूलाई सुम्पिएका कार्यहरू राम्ररी सम्हाल्ने गरी बोझ लिन्छन्।) (दयालु मानिसहरूमा तुलनात्मक रूपमा असल नैतिक आचरण हुन्छ, तिनीहरूले अरूको ख्याल गर्छन्, र अरूका पक्षमा सोच्छन्।) अरूका पक्षमा सोच्नु—यो शिष्ट शैली हो! त्यस्ता मानिसहरू शिष्ट हुन्छन्, तर के दयालुपन यति शिष्ट कुरा हो? (होइन।) दयालुपनको अर्थ व्यक्तिका विचारहरू त्यति जटिल छैनन् भन्‍ने मात्रै हुन्छ; ऊ तुलनात्मक रूपमा सरल हुन्छ, कुटिल हुँदैन; ऊ उदार हुन्छ र अरूप्रति कठोर हुँदैन, र अरूसँग सङ्गत गर्दा ऊ व्यक्तिगत फाइदा र घाटाहरूको हिसाबकिताब गर्दैन। कसैले उसलाई अपमान गर्छ, र ऊ केही समयसम्म निराश हुन्छ, तर उसलेसोच्छ, “होस् बिर्सिदिन्छु,” अनि त्यो मामलालाई त्यतिकै छोडिदिन्छ। कसैले ऊबाट पैसा लिएर लामो समयसम्म फिर्दा दिँदैन, र उसले यस्तो सोच्छ: “उसलाई पैसा तिर्न जोड गर्नु लाजमर्दो कुरा हुनेछ। यसबाहेक, उसलाई गाह्रो भइरहेको छ, र त्यो बेला, म ऊभन्दा राम्रो अवस्थामा थिएँ। मैले सापट दिएँ, त्यति हो। म यसलाई गरिबलाई सहयोग गरेको रूपमा मात्रै लिनेछु।” हेर् त, उसका विचार तुलनात्मक रूपमा उदार र सहनशील हुन्छन्। उदाहरणका लागि, जब अरूले उसलाई गलत रूपमा बुझ्छन्, तब उसले यसको वास्ता गर्दैन र आफ्नो प्रतिरक्षा गर्दैन। जब अरूले उसलाई आलोचना गर्छ र मूर्ख भन्छ, तब उसलाई वास्ता हुँदैन। आफ्नो कर्तव्य पूरा गर्दा, उसलाई यो थकाइलाग्दो कुरा हो भन्‍ने लाग्दैन, र उसले अरू गर्न इच्छुक नहुने कामकुराहरू गर्छन्। कसैले उसलाई यसो भन्दै गिल्ला गर्छ, “अरू सबैले विश्राम गरिरहेका छन्, तर पनि तिमी अझै किन काम गरिरहेका छौ?” उसले प्रतिक्रिया दिन्छ, “थप थोरै काम गर्दैमा के हानि हुन्छ र? यसले मलाई थकित पार्दैन। के काम गर्दा साँच्‍चै नै कोही लखतरान हुन्छ र? यदि अरूले काम गर्दैनन् भने, नगरून्। मैले यो काम गर्न सक्‍ने हुनाले, म बस अलिक बढी गर्नेछु।” उसले त्यस्ता कुराहरूबारे किचकिच गर्दैन र अग्रसरता जनाएर काम गर्छ। उसले नाफा र घाटाहरूका बारेमा त्यति किचकिच गर्दैन, न त इज्जत वा हैसियतका बारेमा नै त्यति धेरै कुरा गर्छ। उसले आफै घाटा भोग्दा पनि, त्यो उल्लेख गर्दैन। जब अरूले कठिनाइहरूको सामना गर्छन्, तब उसले सहयोग गर्न अग्रसरता जनाउँछ। उसको सहयोग उसका आफ्नै अभिप्राय र उद्देश्यविना हुन्छ, र यदि अरूले उसको निगाह तिर्न चाहन्छन् भने, उसलाई थोरै सहयोग गर्नु ठूलो कुरा होइन र उसले गर्नुपर्ने कुरा हो भन्‍ने लाग्छ। उसले सहयोग गरेपछि अरूले कदर नगरे पनि, त्यस्ता कुराहरूका बारेमा किचकिच गर्दैन। जब अरूलाई सहयोग गर्ने समय आउँछ, तब उसले अझै पनि सहयोग गर्नेछ। के त्यस्ता मानिसहरू धेरै हुन्छन्? (धेरै हुँदैनन्।) त्यस्ता मानिसहरू धेरै हुँदैनन्। तिनीहरू दयालु भए पनि, तिनीहरूसँग आफूलाई आचरणमा कसरी ढाल्‍ने भन्ने कुरामा निश्‍चित सीमाहरू हुन्छन्। उदाहरणका लागि, कतिपय मानिसहरू त्यस्तो व्यक्तिलाई मूर्ख ठानेर, सधैँ फाइदा लिन चाहन्छन्। फाइदा लिएपछि, उनीहरूले उसलाई मक्‍ख पार्न केही मीठा शब्दहरू बोलिदिन्छन्, र केही समयपछि, उनीहरूले फेरि पनि ऊबाट फाइदा लिन्छन्। जब दयालु व्यक्तिले यो कार्य अन्त्य हुनेछैन भन्‍ने देख्छ, तब उसले तिनीहरूसँग किचकिच गर्दैन, बहस गर्दैन, वा सम्झाउने प्रयास गर्दैन। हृदयमा, उसलाई त्यस्ता मानिसहरू असल हुँदैनन् र सङ्गत गर्न लायक छैनन् भन्‍ने थाहा हुन्छ, त्यसकारण उसले उनीहरूलाई त्यस उप्रान्त बेवास्ता गर्छ। तैपनि, उसले उनीहरूको पिठ्यूँ पछाडि आलोचना गर्दैनन्। बढीमा, जब कसैले यस्तो व्यक्तिका बारेमा सोध्छ, तब ऊ यसो भन्छन्, “त्यस व्यक्तिलाई स-साना फाइदाहरू लिन मात्रै मन पर्छ।” उसले अतिशयोक्ति गर्दैन, न त उसले मानिसहरूलाई उग्र रूपमा आलोचना नै गर्छ; उसले हातमा रहेको मामलाबारे मात्रै कुरा गर्छ। दयालु मानिसहरूको मानवता साँच्‍चै नै निकै असल हुन्छ। तिनीहरूको असल गुण के हो भने तिनीहरू कामकुराहरूका बारेमा धेरै किचकिच गर्दैनन्। तिनीहरूले जे गरे पनि, तिनीहरू उग्रता, भावना, वा संवेगहरूका आधारमा काम गर्दैनन्; तिनीहरू मानिसहरूले गर्नुपर्ने कुरा मात्रै गर्छन् र मानिसहरूले पूरा गर्नुपर्ने जिम्मेवारीहरू मात्रै पूरा गर्छन्। सामान्य अन्तरव्यैयत्तिक सम्बन्धहरूको दायराभित्र रहेर, तिनीहरू आफूले गर्नुपर्ने कुरा गर्छन्; तिनीहरूले जे गर्न सक्छन्, त्यो गर्न सक्दो प्रयास गर्छन्, अरूलाई सहयोग गर्न लागिपर्छन्, र निष्कपटता र गम्भीरताको साथ त्यसो गर्छन्। तिनीहरूमध्ये कतिले त कुनै इनाम समेत खोज्दैनन्, र यसो सोच्छन् “मैले सहयोग मात्रै गरिरहेको छु। तिमीले मप्रति धेरै ऋणी महसुस गर्नु पर्दैन, न त मप्रति यति थोरै ऋणी भएकाले यो कहिल्यै पनि तिर्न सक्दिनँ भन्‍ने नै महसुस गर्नुपर्छ, न मेरो अगाडि सधैँ शिष्ट व्यवहार गर्नु र अति आदरणीय व्यवहार गर्नु नै पर्छ। त्यसो गर्नु आवश्यक छैन।” त्यस्ता व्यक्तिहरूमा मानिसहरूमध्ये सबैभन्दा असल मानवता हुन्छ। तिनीहरू कपटी हुँदैनन्, न त तिनीहरू अरूप्रति कठोर नै हुन्छन्। तिनीहरू न्यानो हृदयका हुन्छन्, र तिनीहरूको मानवतामा एउटा दयालु पक्ष हुन्छ। तिनीहरूले आफूले गर्न सक्‍ने कुरा गर्छन्, व्यक्तिगत फाइदा र घाटाहरूका बारेमा त्यति धेरै ध्यान दिँदैनन्, र इनामबारे त्यति वास्ता गर्दैनन्। यो मानवताको असल गुण हो। तिमीहरूको वरिपरि हेर अनि कोसँग त्यस्ता असल गुणहरू छन् हेर। यदि कुनै व्यक्तिमा त्यस्तो चरित्र छ भने, उसलाई भ्रष्ट मानवजातिबीच रहेको असल व्यक्ति, सभ्य व्यक्ति मान्न सकिन्छ। ऊ कामकुराका बारेमा किचकिच गर्दैन, ऊ कपटी हुँदैन, अरूसँग कठोर हुँदैन, र उसले नाफा नखोजी अरूलाई सहयोग गर्छ। ऊ अरूप्रति निकै सहनशील हुन्छ र आफ्नो आचरणमा अत्यन्तै उदार हुन्छ। अत्यन्तै उदार हुनु भनेको के हो? यसको अर्थ सानातिना कुराहरूका बारेमा अटुट रूपमा किचकिच नगर्नु, र अरूले ऊबाट फाइदा लिँदा तिनीहरूप्रति द्वेष नपाल्नु हो। यसलाई उदार हुनु भनिन्छ, र यो मानवताको प्रमुख असल गुण हो। दयालुपन पनि एउटा असल गुण हो, र त्यसै गरी उदारता पनि एउटा असल गुण हो। यो सानो मनका, शङ्का गर्ने प्रवृत्ति भएका, संवेदनशील, र ढिपी गर्ने मानिसहरू हुनुभन्दा फरक कुरा हो—यी मानिसहरूले सानातिना कुराहरूका बारेमा अटुट रूपमा किचकिच गर्छन्, छिसिक्क हुँदा पनि रिसाउँछन्, रिसले फुल्छन्, भयानक रूपमा कठोर अभिव्यक्ति धारण गर्छन्, तिनीहरूसँग बोल्ने जोकोहीलाई बेवास्ता गर्छन्, र अरूसँग कसरी बदला लिने भन्‍ने बाहेक अरू केही सोच्दैनन्। यीमध्ये कुनै पनि कुरा सामान्य मानिसहरूमा हुनुपर्ने कुराहरू होइनन्। दयालु मानिसहरूका विचारमा ती जटिल कुराहरू हुँदैनन्, न त तिनीहरूसँग अरूको बारेमा शङ्कास्पद विचार नै हुन्छ। तिनीहरूको हृदयमा भएको सबै कुरा सामान्य मानिसहरूमा हुनुपर्ने कुरा हुन्छ; त्यसले विशेष रूपमा मानवताको विवेक र समझ, साथै मानवताको इन्साफ र दयाको बोधको मानक अनुरूप हुन्छ। जब तैँले तिनीहरूसँग सङ्गत गर्छस्, तब तँलाई निकै ढुक्क लाग्छ र कामकुराहरू अत्यन्तै सरल छन् भन्‍ने लाग्छ—त्यति धेरै समस्याजनक कुराहरू हुँदैनन्, र तँ कुनै पनि कुराप्रति सावधान हुनु पर्दैन। तैँले तिनीहरूको विचारको बारेमा अनुमान लगाउनु वा अडकलको खेल खेल्नु पर्दैन। तैँले तिनीहरूलाई गल्तीले चोट पुर्‍याए पनि, तैँले कुनै परिणामहरूका बारेमा चिन्ता गर्नु पर्दैन—अवश्य नै, तैँले कुनै परिणामहरू भोग्‍नु पर्दैन। जब तँ रिसाउँछस्, तब तँ उग्र भएर तिनीहरूलाई केही कठोर शब्दहरू बोल्दै चिच्याउन सक्छस्, र त्यो बेला, तिनीहरूले पनि तँसँग झगडा र बहस गर्न सक्छन्, तर बहसपछि, तिनीहरूले ईख राख्दैनन्, न त तिनीहरूले तँविरुद्ध षड्यन्त्र नै गर्छन् वा बदला लिन्छन्। तिनीहरूले हैसियत प्राप्त गरे भने, तेरा लागि कामकुराहरू कठिन बनाइदिनेछन् वा तेरो नाटीकुटी गर्नेछन् भन्‍ने बारेमा तैँले चिन्ता गर्नु पर्दैन, न त तिनीहरूले तँलाई कुनै कारणविना नै निसाना बनाउनेछन् भन्‍ने बारेमा नै चिन्ता गर्नु पर्छ। तिनीहरूभित्र यस्ता कुराहरू हुँदैनन्—तिनीहरू बस यति सरल हुन्छन्। तिनीहरूले तेरो विरुद्धमा त्यसउप्रान्त कुराहरू लुकाएर राख्‍नेछैनन्। मामला सक्किएपछि, कुरो सक्किन्छ। पछि, जब तिनीहरूले तँसँग कुरा गर्छन्, तब तिनीहरूले तँसँग अझै पनि सामान्य रूपमा व्यवहार गर्छन्। त्यो बेला तिनीहरू रिसाए पनि र तँसँग झगडा गरे पनि, तिनीहरूले पछि तँप्रति ईख राख्दैनन्। तैँले केवल रिसाएर केही शब्दहरू बोलिस् भन्‍ने तिनीहरूलाई थाहा हुन्छ, र तिनीहरूले यो कुरा बुझ्न सक्छन्: “रिसाउँदा कसले केही कठोर शब्दहरू बोल्दैन र? यो जानी-जानी भएको थिएन। त्यसबाहेक, सबैमा भ्रष्ट स्वभाव हुन्छ, सबैजना कहिलेकहीँ खराब मुडमा हुन्छ, र सबैजनामा उग्रता हुन्छ। त्यसपछि, सबैले शान्त भएर, आफ्ना गल्तीहरूलाई माने, अनि तिनीहरूले भ्रष्ट स्वभावहरू प्रकाश गरेका थिए र सिद्धान्तहरू अनुसार काम गर्न सकेनन् भन्‍ने तथ्यबारे चिन्तन गरेसम्म, त्यो ठीकै हुन्छ।” तँलाई निरन्तर रूपमा खेदो गर्ने र तँलाई बरबाद नगरेसम्म नबिसाउने दुष्ट मानिसहरूका विपरीत, तिनीहरूले तँलाई क्षमा गर्नेछन्। दयालु मानिसहरूमा सामान्यतया बदला लिने हृदय हुँदैन। यदि तैँले तिनीहरूलाई चिढ्याउने कुनै कुरा गरिस् भने, तिनीहरूले कहिलेकहीँ तँलाई घृणा गर्न सक्छन्, तर तिनीहरूले तँलाई यातना दिन मानवताको नैतिकतालाई उल्लङ्घन गरेर घृणास्पद माध्यमहरू पटक्‍कै प्रयोग गर्नेछैनन्। तिनीहरूसँग भ्रष्ट स्वभाव भए पनि र तिनीहरूले ती भ्रष्ट स्वभावहरूका आधारमा केही कुराहरू भन्‍न वा गर्न सके पनि—जस्तै विगतमा तैँले गरेका गल्तीहरूका बारेमा उल्लेख गर्नु वा तँलाई काट-छाँट गर्नु—तिनीहरूले हावामा कुराहरू गढ्ने वा तँलाई आक्रमण गर्न वा बदला लिनका लागि आफ्‍नो शक्ति प्रयोग गर्ने गर्दैनन्। तिनीहरूले तँलाई आक्रमण गर्न वा तँसँग बदला लिन चाहे पनि र तिनीहरूसँग यस्तो प्रकारको भ्रष्ट स्वभाव भए पनि, तिनीहरूको मानवतामा दयालुपनको असल गुण हुने भएकाले, जब तिनीहरू बदला लिन चाहन्छन्, तब तिनीहरू नियन्त्रित हुन्छन्, र तिनीहरूले उचित सीमाभित्र कुराहरू राख्‍न सक्‍नेछन्। यदि शक्ति पाएको भ्रष्ट मानवले अझै पनि यो स्तर हासिल गर्न सक्छ भने, यो पहिले नै निकै सराहनीय कुरा हो। धेरैजसो मानिसहरूमा, यो असल गुण छैन भने, तिनीहरूले यति हदसम्मको संयम समेत हासिल गर्न सक्दैनन् र अरूलाई आक्रमण गर्न र अरूसँग बदला लिनबाट आफूलाई रोक्न सक्दैनन्।

दयालुपनको प्रकटीकरण वा प्रकाश मानवताको असल गुण हो। मानवताको यो असल गुणले, ठूलो हदसम्म, मानिसहरूलाई रोक्नेछ वा प्रोत्साहित गर्नेछ, जसले गर्दा तिनीहरूको भ्रष्ट स्वभाव प्रकट हुँदा तिनीहरूले निश्‍चित हदसम्म नियन्त्रण र संयम प्राप्त गर्न सक्छन्। यदि त्यस्तो दयालु व्यक्ति आत्मिक बुझाइ भएको, सत्यता बुझ्न र सत्यता स्वीकार गर्न सक्‍ने व्यक्ति हो भने, उसको मानवताको यो असल गुणले उसलाई मानिसहरू र कामकुराहरूलाई हेर्दा, र आफूलाई आचरणमा ढाल्दा र कार्य गर्दा अझै कडाइका साथ सत्यता सिद्धान्तहरू पालना गर्न सक्षम तुल्याउन सक्छ, होइन र? (हो।) अर्कोतर्फ, धूर्त व्यक्ति निकै चलाख हुन्छ र ऊ दयालु व्यक्तिभन्दा फरक हुन्छ। कुनै खराब काम गरेपछि, उसले आत्म-चिन्तन नगर्ने मात्र होइन, आफ्नो दुष्कर्मलाई अझै तीव्रता समेत दिन्छ र अन्त्यसम्मै अघि बढाउँछ। यसले तिनीहरूलाई दियाबलसमा परिणत गर्छ, जुन दयालु व्यक्तिले कार्य गर्ने सिद्धान्तहरूको पूर्ण विपरीत हुन्छ। उदाहरणका लागि, यदि कुनै व्यक्ति दयालु व्यक्ति हो र उसमा मानवताको यो असल गुण छ भने, तँसँग बहस गर्दा, उसले तथ्यहरूका आधारमा बोल्नेछ। ऊ तँसँग रिसाएका हुनाले, उसले तेरा बारेमा हावाको नकारात्मक कुरा बढाइ-चढाइ गरेर भन्नेछैन, वा तँलाई बदनाम र तेरो निष्ठालाई अपमान गर्नेछैन। उसले त्यस्ता कुराहरू पटक्कै गर्नेथिएन। तँसँग बहस गर्दा, उसले अहङ्कारी वा क्रूर स्वभाव प्रकाश गर्न सक्छ, तर उसले बोल्ने शब्दहरू उसको विवेक, समझ, र दयालुपनको मानवताले पूर्ण रूपमा संयमित हुन्छ। यसरी, निश्‍चित स्तरमा, तँलाई हुने हानिको हद घट्छ। तर, दुष्ट मानिसहरूमा मानवताको दयालु पक्षको कमी हुन्छ। दुष्ट मानिसहरू कसरी झगडा गर्छन्? “तँ चरित्रहीन, वेश्या होस्! मैले तेरा पुर्खाहरूका आठ पुस्तालाई अपमान गर्छु र तेरा पुर्खाहरूका आठ पुस्तालाई श्राप दिन्छु!” तिनीहरूले हरप्रकारका कठोर र दुर्भावनापूर्ण कुराहरू भन्‍नेछन्। दुष्ट मानिसहरू यस्तै हुन्छन्—तिनीहरूको चरित्र दुष्ट हुन्छ। दुष्ट चरित्र भएका कतिपय मानिसहरूले तथ्यहरूमा आफ्नो अपमानजनक शब्दहरूलाई आधारित गर्दैनन्। तिनीहरूले किन ती कुराहरूलाई तथ्यहरूमा आधारित गर्दैनन्? किनभने तिनीहरूमा विवेकको कमी हुन्छ र तिनीहरूले विवेकका मानकहरू पूरा गर्दैनन्। जब तिनीहरूले अरूलाई अपमान गर्छन्, तब तिनीहरू आफ्नो विवेकद्वारा संयमित हुँदैनन्। तिनीहरू जथाभाबी मुख छाड्छन्, र मनमा जे-जस्ता अपमानजनक शब्दहरू आउँछन् त्यही भन्छन्। जे-जस्ता शब्दहरूले तिनीहरूको घृणा पोख्न, तेरो हृदयलाई गहन रूपमा चोट पुऱ्याउन, र तँलाई रिसाएर बौलाउने तुल्याउन सक्छ—तिनीहरूले बोल्‍ने शब्दहरू तिनै हुन्छन्। तिनीहरूका अपमानजनक शब्दहरूले तँलाई रिसले मरेतुल्य बनाउँछ। त्यस्ता मानिसहरूको हृदयमा कुनै दया हुँदैन र तिनीहरू द्वेषले भरिएका हुन्छन्। दुष्ट मानिसहरूले प्रकाश गर्ने कुराहरू मुख्य रूपमा अहङ्कार र क्रूरता, यी दुई प्रकारका स्वभावहरू हुन्। सारमा, तिनीहरूले अरूमाथि प्रहार गर्ने शब्दहरूमा श्रापहरू हुन्छन्, ती शैतानको द्वेषले भरिएका हुन्छन्, र तिनमा पर्याप्त विनाशकारी शक्ति हुन्छ; तिनीहरूले श्रापका सबैभन्दा खराब शब्दहरू समेत प्रहार गर्न सक्छन्। यदि तँसँग मानवता छ वा यदि तेरो मानवता दयालु छ भने, तैँले त्यस्ता अपमानका शब्दहरू बोल्न सक्दैनस्; त्यसमाथि, तैँले हावामा कुराहरू गढ्न सक्दैनस्। किनभने तँसँग विवेकको बोध छ र तँसँग चेतना छ, र तेरो विवेकभित्रको असल-प्रकृति र दयालुपनको पक्षले तँलाई निकै संयमित राख्छ र नियन्त्रण गर्छ, जसले गर्दा तैँले त्यस्ता अपमान शब्दहरू बोल्न असम्भव हुन्छ। जब कसैले तँलाई अपमानका शब्दहरू भन्छ, तब तँलाई रिस उठ्छ र तैँले तिनीहरू नरक जाऊन् भन्दै तिनीहरूका आठ पुस्ताका पुर्खाहरूलाई अपमान गर्न र श्राप दिन चाहन्छस्, तर तैँले यसको बारेमा सोच-विचार गर्छस्: “तिनीहरूलाई श्राप दिने अधिकार मलाई केले दिन्छ? म परमेश्‍वर होइनँ, र अन्तिम फैसला मेरो हुँदैन।” तँ तिनीहरूलाई फोहोरी शब्दहरूले अपमान गर्न पनि चाहन्छस्, तर तँ यसबारे विचार गर्छस्: “यदि मैले फोहोरी शब्दहरू प्रयोग गरेँ भने, मलाई समेत घिन लाग्‍नेछ—मेरो वरिपरिका मानिसहरूले मलाई के सोच्नेछन्? के यसको अर्थ मसँग कुनै निष्ठा वा इज्जत छैन भन्‍ने हुनेछैन र? के मैले झगडालु आइमाई जस्तो व्यवहार गरिरहेको हुनेछैन र? म त्यस्तो प्रकारको व्यक्ति हुनेछैनँ।” तैँले तिनीहरूलाई अपमान गर्नका लागि आफूलाई मनाउन सक्दैनस्। त्यसकारण धेरै हदसम्‍म, तेरो बोलीवचन संयमित हुन्छ, र तैँले आफूलाई बोल्न लगाउने कुरा अत्यन्तै सीमित हुन्छ। बढीमा, तैँले यसो भन्‍न सक्छस्, “तँ शैतान होस्, तेरो भ्रष्ट स्वभाव गम्भीर छ, तैँले मुक्ति प्राप्त गर्न सक्दैनस्, र परमेश्‍वरले तँलाई मन पराउनुहुन्‍न।” तैँले बढीमा त्यस्ता केही कुराहरू भन्‍न सक्छस्, तर त्यसपछि तैँले यसबारे विचार गर्छस्: परमेश्‍वरले कसैलाई मन पराउनुहुन्छ कि मन पराउनुहुन्‍न भन्‍ने कुराको निर्णय गर्ने काम मेरो होइन,” त्यसकारण तैँले यसो भन्दा तँमा आत्मविश्‍वासको कमी हुन्छ। जब कसैले तँलाई अपमान गर्छ र श्राप दिन्छ, तँलाई नरकको अठारौँ स्तरमा झर् भन्छ, तब तैँले मनमनै सोच्छस्: “कसैलाई श्राप दिनु, उसलाई नरकको अठारौँ स्तरमा झर् भन्‍नु—यी शब्दहरू अत्यन्तै कठोर छन्! म त त्यस्तो कुरा भन्न सक्दिनँ। म मेरा शब्दहरूमा नरम हुनुपर्छ!” तँमा किन यी विचारहरू आउन सक्छन्? किनभने तेरो मानवतामा रहेको कुरा दुष्ट मानिसहरूको मानवतामा रहेको कुराभन्दा फरक हुन्छ। यदि तँ दयालु र असल-प्रकृतिको व्यक्ति होस्, र तँसँग विवेक र समझ छ भने, तैँले बोल्‍ने शब्दहरू अत्यन्तै तर्कसङ्गत हुनेछन्। तैँले आफ्नो विवेकका बन्धनहरूमा रही, रिसले भरिएका केही शब्दहरू बोल्न वा केही फोहोरी शब्दहरू चिप्लन दिन सक्छस्, तर ती शब्दहरू बोलेपछि, तँलाई आफै निकै निराशा महसुस हुन्छ र तैँले अर्को व्यक्तिलाई वास्तवमा चोट पुर्‍याएको हुँदैनस्—तेरा शब्दहरूमा विनाशकारी शक्तिको कमी हुन्छ। दुष्ट मानिसहरू अरूलाई जति अपमान गर्छन् त्यति नै खुसी हुन्छन्, तर तँ अरूलाई जति अपमान गर्छस् तँ त्यति नै निराश हुन्छस्—तँ मनमनै सोच्छस्: “भो बिर्सिदिऊँ, यस्तो घृणित चरित्र भएको र दुष्ट व्यक्तिको स्तरमा गिर्नु व्यर्थ र अर्थहीन कुरा हो। म अबदेखि ऊसँग झगडा गर्नेछैनँ।” दुष्ट व्यक्तिसँग बहस गर्नु शैतानसँग सत्यताबारे कुरा गर्ने प्रयास गर्नु जत्तिकै अत्यन्तै अप्रभावकारी हुन्छ। तिनीहरूसँग बहस गर्नु वा किचकिच गर्नु पर्दैन। बस भविष्यमा त्यस्ता मानिसहरूबाट टाढा बस्। के तैँले तिनीहरूलाई हानि गर्ने बारेमा विचार गर्नेथिइस्? के तैँले तिनीहरूसँग बदला लिने र तिनीहरूलाई पाठ सिकाउने अवसर खोज्ने बारेमा विचार गर्नेथिइस्? तँसँग त्यस्तो प्रकारको क्रूर हृदय छैन। तँ आफूलाई यसो भनिरहन्छस्, “होस्। तिनीहरूले मलाई गरेका केही अपमानहरूले मलाई कुनै हानि गरेका छैनन्; म तिनीहरूसँग यस कुराको बारेमा किचकिच गर्नेछैनँ।” कतिपय मानिसहरूले यसो भन्दै आफूलाई सान्त्वना समेत दिन्छन्, “जे भए पनि, परमेश्‍वरले मलाई श्राप दिनुभएको छैन। तिनीहरूको श्रापले कुनै असर पार्दैन।” वास्तवमा, तँसँग विवेक र समझ भएको हुनाले, र तँ आफ्नो मानवताभित्र दयालु र असल-प्रकृतिको भएको हुनाले, तँ ती अपमानका शब्दहरू बोल्न नै सक्दैनस्। तँलाई ती फोहोरी र अपमानजनक लाग्छ। यदि ती शब्दहरू तेरो मुखबाट निस्कने हुन् भने, ती तेरो विवेकविरुद्ध छन् भन्‍ने तँलाई लाग्‍नेथियो। विशेष गरी जब बनावटी कुराहरू वा आधारहीन ममिलाहरूको कुरा आउँछ, तब तँ ती कुराहरू त भन्‍न अझै बढी सक्दैनस्। ती कुराहरू भन्‍न नसक्‍नु तेरा लागि सुरक्षाको उपाय हो। तिनीहरूका शब्दहरूमा उल्लेखनीय विनाशकारी शक्ति हुन्छ र तिनले तँलाई हानि गरेका हुन्छन्—यो तिनीहरूको दुष्ट कार्य हो। यो दुष्ट कार्य कसरी आयो? किनभने तिनीहरूको मानवतामा दुष्ट गुणहरू समावेश हुन्छन्। जब तिनीहरूसँग तेरो द्वन्द्व वा विवाद हुन्छ, तब तिनीहरूको भ्रष्ट स्वभाव असीमित रूपमा फुल्छ, र तिनीहरूले तँलाई जथाभाबी श्राप दिन सक्छन्। तिनीहरूसँग यस्तो दुष्ट चरित्र हुन्छ, त्यसकारण स्वाभाविक रूपमै तिनीहरूले भ्रष्ट स्वभाव प्रकाश गर्छन्। अर्कोतर्फ, यदि तँ विवेक, समझ, र मानवता भएको दयालु र असल-प्रकृतिको व्यक्ति होस् भने, यस्तो परिस्थितिमा, तैँले आफ्नो भ्रष्ट स्वभाव नपोख्ने मात्र होइन, तर तेरो मानवताले, ठूलो हदसम्‍म, तेरो भ्रष्ट स्वभावको प्रकटीकरणलाई रोक्ने समेत थियो। यो तेरा लागि अत्यन्तै फाइदाजनक हुन्छ। सतहमा, तैँले घाटा भोगेको छस्, तँलाई बेफाइदा भएको छ, र तैँले तिनीहरूलाई झगडा गरेर हराउन सक्दैनस्, जसले गर्दा तँ अरूका लागि हाँसोको पात्र बन्छस् जस्तो देखिन्छ। वास्तवमा, तेरो मानवताले तँलाई सुरक्षा दिएको हुन्छ, तँलाई दुष्कर्म गर्न, परमेश्‍वरलाई मन नपर्ने कुराहरू गर्न, वा परमेश्‍वरलाई मन नपर्ने शब्दहरू बोल्नबाट रोकेको छ। यसरी, के यसले, केही हदसम्‍म, तँलाई सुरक्षा दिएको हुँदैन र? (हुन्छ।) मानवताको यो असल गुणले, ठूलो हदसम्‍म, तँलाई सुरक्षा दिएको हुन्छ, तैँले भ्रष्ट स्वभाव प्रकाश गर्दा परमेश्‍वरलाई मन नपर्ने वा उहाँले घृणा गर्नुहुने कुराहरू गर्न, वा परमेश्‍वरले घृणा र निन्दा गर्नुहुने शब्दहरू बोल्नबाट तँलाई रोकेको हुन्छ। यो असल कार्यका रूपमा गन्ती नभए पनि, कम्तीमा पनि, तैँले दुष्कर्म गरेको हुँदैनस्। तैँले यो परिस्थितिमा जे गरिस्, त्यसलाई निन्दा गरिनेछैन, र तँलाई यसका लागि दण्ड दिइनेछैन। यसको विपरीत, दुष्ट मानिसहरूलाई दुष्ट चरित्रको प्रभुत्वमा रहेर तिनीहरूले गर्ने कुराहरूका लागि निन्दा गरिने मात्र होइन तर दण्ड पनि दिइनेछ। तिनीहरूले परिणामहरू भोग्‍नुपर्नेछ र जिम्मेवारी वहन गर्नुपर्नेछ। त्यसकारण, आफ्नो मानवतामा विभिन्‍न असल गुणहरू भएका मानिसहरूले कतिपय मामलाहरूमा इज्जत, हैसियत, र गरिमा गुमाएका जस्तो देखिन सक्छ, र विशेष गरी आफ्नो समझ अनुसार बहस गर्न पहल गर्ने अवसर गुमाएका जस्तो देखिन्छ, तर यो घाटा भोग्‍नु होइन। कतिपय मानिसहरू भन्छन्, “यदि यो घाटा भोग्‍नु होइन भने, के यसको अर्थ फाइदा लिनु भन्‍ने हुन्छ त?” यसलाई घाटा भोग्‍नु वा फाइदा लिनुको हिसाबमा मापन गर्न सकिँदैन। त्यसोभए यसलाई कसरी मापन गर्नुपर्छ त? यसलाई यसरी मापन गरिनुपर्छ: कतिपय परिस्थितिमा घाटा भोग्दा त्यसले केही फरक पार्दैन; मुख्य कुरा के हो भने तैँले यसबाट फाइदा प्राप्त गर्न सक्छस्। यस परिस्थितिमा, तेरो मानवताका असल गुणहरूले नै तेरो व्यवहारको संरक्षण गरेको हुन्छ, तँलाई दुष्कर्म गर्नबाट रोकेको हुन्छ र तँलाई परमेश्‍वरले निन्दा गर्नुहुन्न भन्‍ने कुरालाई सुनिश्‍चित गरेको हुन्छ। के यो फाइदा प्राप्त गर्नु होइन र? अब तैँले दुष्कर्म गरेका कारण सम्भवतः दण्ड भोग्‍नु पर्दैन। के यो तेरा लागि राम्रो कुरा होइन र? (हो।) यो तैँले सक्रिय रूपमा गरेको असल कार्य नभए पनि, वा यो सत्यता सिद्धान्तहरू सक्रिय रूपमा पालना गर्ने कार्य नभए पनि, तैँले आफ्नो मानवताका असल गुणहरूको दायराभित्र, सत्यता सिद्धान्तहरू उल्लङ्घन नगर्ने कुरा गरेको छस्। यसरी, तँ सुरक्षित हुन्छस्। यसलाई स्मरण नगरिए पनि, कम्तीमा पनि, यसलाई निन्दा गरिनेछैन। र त्यसकारण तैँले कुनै जिम्मेवारी वहन गर्नु पर्दैन वा दण्ड भोग्‍नु पर्दैन। के यो राम्रो कुरा होइन र? (हो।) परमेश्‍वरलाई पछ्याउने प्रक्रियामा, तेरा कार्य सत्यता अनुरूप भए पनि वा नभए पनि र परमेश्‍वरले यसलाई चाहे जसरी हेर्नुभए पनि, कम्तीमा पनि, तँसँग सङ्लो विवेक हुन्छ। परमेश्‍वरले यो कुरा स्मरण गर्नुभएन भने पनि, तँ कम्तीमा पनि परमेश्‍वरद्वारा निन्दित हुन वा तँलाई परमेश्‍वरले घृणा गर्ने तुल्याउनबाट जोगिनुपर्छ। तैँले पालना गर्नुपर्ने सबैभन्दा आधारभूत सिद्धान्त यही हो। के मानवताका असल गुणहरू मानिसहरूका लागि अत्यन्तै महत्त्वपूर्ण हुँदैनन् र? (हुन्छन्।) त्यसकारण आफूमा मानवताका केही असल गुणहरू हुँदा तँ मानिसहरूका बीचमा अप्रसिद्ध हुन्छस्, तैँले सधैँ फाइदा लिने वा प्रतिफल प्राप्त गर्ने मौका गुमाउनेछस्, र सबै फाइदाहरू अरूले लिनेछन् जबकि घाटा बेहोर्ने व्यक्ति तँ नै हुनेछस् भन्‍ने लाग्छ भन्दैमा निरन्तर अनिच्छुक महसुस नगर्। घाटा बेहोर्नुमा यति नराम्रो के छ र? कम्तीमा पनि, तैँले आनन्द लिइरहेको कुरा परमेश्‍वरले मूल रूपमा तँलाई दिनुभएको कुरा हो, र तैँले अरूको कुरा त्यसलाई लिएको छैनस्। यदि तैँले फाइदा लिइस् भने, त्यो सही हुँदैन—यसको अर्थ तैँले अरूको भागको कुरा लिएको छस् भन्‍ने हुन्छ। यदि तैँले जुन कुरा तेरो होइन त्यो कुरा लिइस् भने, परमेश्‍वरले तँलाई निन्दा गर्नुहुनेछ। मानिसहरूले परमेश्‍वरले निन्दा गर्नुहुने कुराहरू गर्नु हुँदैन। कतिपय मानिसहरू भन्छन्, “परमेश्‍वरले याद गर्नुहुने कस्ता कार्य मैले गर्नुपर्छ भन्ने मलाई थाहा छैन।” तर परमेश्‍वरले कुन-कुन कार्यहरूलाई निन्दा गर्नुहुन्छ, के तँलाई थाहा छ? यदि थाहा छ भने, कम्तीमा पनि, तैँले यो सीमा पालन गर्नुपर्छ: परमेश्‍वरले निन्दा गर्नुहुने कामकुराहरू नगर्। बुझिस्? (बुझेँ।) अब हामीले यी कुराहरूका बारेमा थप छलफल गरिसकेका हुनाले, तैँले बुझ्नु पर्ने हो।

मानवतामा हुने दयालुपनको असल गुण धेरैजसो मानिसहरूमा हुँदैन। तर, यदि कुनै व्यक्तिसँग साँच्‍चै नै यो असल गुण छ भने, ऊ भ्रष्ट मानवजातिमाझ साँच्‍चै नै असल व्यक्ति हो—यस्ता मानिसहरू निकै दुर्लभ हुन्छन्। यदि तँसँग साँच्‍चै नै यो असल गुण छ भने, परमेश्‍वरले तँलाई आशिष् दिनुहुनेछ, परमेश्‍वरले हरेक मोडमा तँलाई अनुग्रह देखाउनुहुनेछ। मानव भाषामा भन्दा, यसको अर्थ परमेश्‍वरले हरेक मोडमा तेरो हेरचाह गर्नुहुनेछ भन्‍ने हुन्छ। उहाँले कसरी तेरो हेरचाह गर्नुहुन्छ? परमेश्‍वरले कसरी तेरो हेरचाह गर्नुहुन्छ भने तैँले सधैँ अरूका बारेमा विचार गरे पनि र आफ्ना हितहरू त्यागे पनि, र अरूले तँबाट फाइदा लिए पनि, तिनीहरूले परमेश्‍वरका आशिष्‌हरू प्राप्त गर्न सक्दैनन्। तिनीहरू अरूबाट फाइदा लिएर मात्रै जिउन सक्छन् र तिनीहरूले अर्को जीवनमा यसको ऋण तिर्नुपर्नेछ। तर, तँ परमेश्‍वरका आशिष्‌हरूद्वारा जिउँछस्। अरूले तँबाट फाइदा लिन सक्‍ने भए पनि, वास्तवमा, तैँले केही पनि गुमाउँदैनस्। मलाई भन्, के यो राम्रो कुरा हो? (हो।) देखिस्, बाहिरी रूपमा दयालु मानिसहरूले सधैँ घाटा भोग्छन् जस्तो देखिन्छ। मानिसहरूले तिनीहरूलाई सरल र इमानदार ठान्छन्, त्यसकारण बोल्दा र व्यवहार गर्दा उनीहरूले सधैँ तिनीहरूबाट फाइदा लिन्छन्, तिनीहरूलाई मूर्खलाई झैँ व्यवहार गर्छन्, हेप्छन्, तिनीहरूबाट पैसा र नाफाहरू दुवै लिन्छन्, र तिनीहरूका धेरै सम्पत्ति जफत गर्छन्। तर के तिमीहरूले दयालु मानिसहरूसँग कुनै कुराको कमी भएको देख्छौ? तिनीहरूलाई केही कुराको कमी हुँदैन। सबै कुरामा तिनीहरूलाई प्रशस्त रूपमा आपूर्ति गरिएको हुन्छ। कामकुरा गर्दा, तिनीहरूसँग बौद्धिकता र बुद्धि हुन्छ र तिनीहरू सुर्ता गर्दैनन्। परमेश्‍वरको घरले तिनीहरूलाई जुनसुकै कर्तव्य खटाए पनि, तिनीहरूले नाफा र घाटाबारे किचकिच गर्दैनन्, न त तिनीहरू झगडा वा प्रतिस्पर्धा नै गर्छन्। तिनीहरू केवल आफूलाई जे गर्न आग्रह गरिन्छ त्यही गर्छन्। काम जेसुकै भए पनि, तिनीहरू बिरलै गल्ती गर्छन्। कहिलेकहीँ सानातिना समस्याहरू वा स-साना गल्तीहरू देखा परे पनि, ती जानी-जानी गरिएका हुँदैनन्। तिनीहरू आफूले गर्ने कुरामा आफ्नो हृदय लगाउँछन्, विवेक र समझको हिसाबमा न्यूनतम आधारभूत स्तर पार गर्छन्, र तिनीहरूले परमेश्‍वरको छानबिन स्वीकार गर्न सक्छन्। त्यसकारण, त्यस्ता मानिसहरूले परमेश्‍वरका आशिष्‌हरू प्राप्त गर्न सक्छन्। दयालुपन मानवताको असल गुण हो भन्‍ने तँलाई थाहा भएकोले, के तँ आफ्नो आचरणमा यसप्रति लागिपर्नुपर्छ? (पर्छ।) सानातिना समस्याहरूका बारेमा किचकिच नगरी, र कसैले पनि पहुँच गर्न वा चिढ्याउन आँट नगर्ने व्यक्ति जस्तो यति कर्कश नबन्—त्यस्तो प्रकारको व्यक्ति नबन्। यदि अरूले तँबाट अलिकति फाइदा लिन्छन् भने, तिनीहरूले तँलाई हेपिरहेका छन् जस्तो सधैँ नसोच्। अलिक सरल र इमानदार हुनुमा त्यति नराम्रो के छ र? कतिपय मानिसहरू अति चलाख हुन्छन् र सधैँ यसो भन्दै आफू मूर्ख छैनँ भनेर प्रमाणित गर्न चाहन्छन्, “मलाई मूर्ख नठान। मसँग दिमाग छ! मलाई कसले मन पराउँदैन वा कसले मसँग नराम्ररी व्यवहार गर्छ भन्‍ने देख्‍न सक्छु। मलाई कसले हेयका दृष्टिले हेर्छ र कसका शब्दहरू व्यङ्ग्य वा गुप्त घोचपेचले भरिएका छन् भनेर म छुट्ट्याउन सक्छु।” त्यस्ता कुराहरू देख्‍न र सुन्‍न सक्‍नु व्यर्थ हो। यो त तुच्छ चतुरता र चलाकी मात्रै हो। यति थोरै चलाकी हुनुको अर्थ तँसँग बुद्धि छ वा तँ साँच्‍चै नै तीक्ष्ण छस् भन्‍ने हुँदैन। यसको विपरीत, मानिसहरूले तँलाई हेयका दृष्टिले हेर्नेछन्, किनभने पशुहरूमा समेत यस्तो चलाकी र यस्ता तुच्छ विचारहरू हुन्छन्। म किन यसो भन्छु? पशुहरूसँग नजिकको सम्पर्कमा रहेका सबैलाई यो कुरा थाहा हुन्छ: तैँले स-साना पशुहरूलाई समेत तिनीहरूबारे प्रिय वा अप्रिय कुराहरू भन्दा तिनीहरूले बुझ्न सक्छन्। उदाहरणका लागि, यदि तैँले अप्रिय शब्दहरू बोलेको कुकुरले सुन्यो भने, यो तुरुन्तै बेखुसी हुनेछ, जबकि तैँले केही स्पष्ट रूपमा नै प्रिय शब्दहरू बोलिस् भने त्यो पनि यसले पत्ता लगाउन सक्छ। यदि मानिसहरूले सधैँ आफूलाई मापन गर्न स-साना पशुहरूमा समेत रहेका कुराहरू प्रयोग गर्छन् भने, के त्यसले तिनीहरूको मानव हुनुको तिनीहरूको विशेषता घटाउँदैन र? सृजित मानवजातिलाई मापन गर्ने मानक झारेर, तैँले आफूलाई अवमूल्यन गरिरहेको हुन्छस्। सधैँ यस्ता कुराहरू भन्‍ने नगर्, “मलाई मूर्ख ठानेर तीन वर्षको बच्‍चालाई जस्तो व्यवहार नगर। यदि तिमीले मलाई मकैको रोटी दियौ भने, म निश्चय नै खानेछैनँ; यसको सट्टा मलाई मःम देऊ। मःम स्वादिष्ट हुन्छ भन्‍ने कसलाई थाहा छैन र?” तँ मूर्ख छैनस् भनेर प्रमाणित गर्ने प्रयास गर्न त्यस्ता मूर्ख शब्दहरू प्रयोग नगर्। यदि तँ साँच्‍चै नै मूर्ख छैनस् भने, मानवताका मानकहरू पूरा गर्न लागिपर्। मानिसहरूको विवेक र समझमा के कुराहरू हुनुपर्छ, मानवताको असल गुणका प्रकटीकरणहरू के-के हुन्, मानवताका कमीकमजोरी र कमजोर चरित्रका प्रकटीकरणहरू के-के हुन्—यी पक्षहरूका बारेमा सङ्गति गर् र बुझ्। मानिसहरूको मानवतामा के हुनुपर्छ र सृजित मानवजातिसँग के कुरा हुनुपर्छ भन्‍ने बारेमा अलिकति सङ्गति गर्, त्यसपछि यी कुराहरू प्राप्त गर्नका लागि लागिपर् र मेहनत गर्। के यसले तेरो व्यक्तिगत मूल्य उचाल्नेछैन र? के निरन्तर आफ्नो बौद्धिकतालाई तीन वर्षको बच्‍चाको बौद्धिकतासँग तुलना गरेर तँ कहिल्यै कहीँ पुग्‍नेछस्? के तँ कहिल्यै त्यसरी वृद्धि हुन सक्छस्? तीन वर्षको बच्‍चाले भन्छ, “म प्लास्टिकको चुसनीबाट दूध पिउन सक्छु,” र तँ भन्छस्, “म गिलासको बोतलबाट पिउन सक्छु, र मलाई हात पोल्ने डर लाग्दैन।” तीन वर्षको बच्‍चाले भन्छ, “जुत्ता लगाउँदा म बायाँ र दायाँ छुट्याउन सक्छु,” अनि तँ भन्छस्, “स्वेटर लगाउँदा म अगाडि र पछाडि कता हो भनेर छुट्याउन सक्छु। के तिमी त्यसो गर्न सक्छौ?” के तँ यसरी कहिल्यै कहीँ पुग्नेछस्? यदि तेरो बुद्धिमत्ता, चरित्र, र तेरो मानवतामा हुनुपर्ने विभिन्‍न क्षमताहरू तीन वर्षको बच्‍चा वा नाबालिगको चरणमा अड्किएका छन् भने, तँलाई परिपक्‍व व्यक्ति बन्‍न वा अरूलाई तँसँग वयस्कका रूपमा व्यवहार गर्न लगाउन निकै गाह्रो हुनेछ। तँलाई वयस्कका रूपमा व्यवहार गर्न तैँले अरूलाई कसरी लगाउन सक्छस्? तैँले वयस्कहरूले गर्नुपर्ने र सृजित मानिसहरूले गर्नुपर्ने कुराहरू गर्नुपर्छ। तँसँग सृजित मानवमा हुनुपर्ने मानवता हुनुपर्छ। यो मानवतामा, कम्तीमा पनि के हुनुपर्ने हुन्छ? विवेक, समझ, र असल चरित्रका विभिन्‍न पक्षहरू। यसरी, तँ तेरो मानवताको खराबी र समस्याहरूका हकमा, बिस्तारै सुध्रिनेछस् र तैँले प्रगति गर्नेछस्। त्यसपछि, सत्यतामा प्रवेश गर्न निकै सजिलो हुनेछ, र बाधाहरू झन् थोरै हुनेछन्।

मानवताको दयालुपनको असल गुण निकै दुर्लभ हुन्छ र धेरैजसो मानिसहरूसँग यो हुँदैन। त्यसोभए व्यक्तिले कसरी यो असल गुण हासिल गर्न सक्छ? जब तैँले कुनै सत्यता बुझ्दैनस्, तब मानवताको यो असल गुण प्राप्त गर्न र त्यस्तो व्यक्ति बन्‍न निकै गाह्रो हुन्छ। तर, तैँले केही सत्यता बुझेपछि, तँसँग त्यस्तो व्यक्ति बन्‍ने मार्ग हुनेछ, र तँसँग यो हासिल गर्ने आशा हुनेछ। तैँले यसलाई हासिल गर्न र अन्ततः नतिजाहरू प्राप्त गर्न सक्छस् कि सक्दैनस् भन्‍ने कुराको हकमा भन्दा, यो तैँले सत्यता प्राप्त गर्न र जीवन प्रवेश पाउन सक्छस् कि सक्दैनस् भन्‍ने कुरामा निर्भर हुन्छ। यो असल गुण हासिल गर्नका लागि व्यक्तिले कसरी अभ्यास गर्नुपर्छ? कसैले तँलाई जे गरे पनि वा जे भने पनि, त्यसलाई उग्रता वा भावनाहरूका आधारमा नलिई। तँप्रति तिनीहरूले राखेका अभिप्रायहरू के-के हुन्, तिनीहरूले व्यक्तिगत रूपमा तँलाई कति धेरै हानि गरेका छन्, वा तिनीहरूले तेरो प्रतिष्ठामा कति धेरै क्षति गरेका छन् भनेर विश्लेषण नगर्। यीमध्ये कुनै पनि कुरालाई तेरो मन, मानव इच्छा, वा संसारसँग व्यवहार गर्ने दर्शनहरूका आधारमा नलिई। त्यसोभए तैँले तिनलाई कसरी लिनुपर्छ? सबै कुराहरूलाई परमेश्‍वरका वचनहरू र सत्यता सिद्धान्तहरू अनुसार लिनुपर्छ। हरेक वातावरणमा र हरेक व्यक्तिलाई सामना गर्दा, चाहे तिनीहरूसँग कुरा गर्दा होस्, तिनीहरूसँग सङ्गत गर्दा होस्, वा विशिष्ट मामला सम्हाल्दा होस्, तैँले सत्यता सिद्धान्तहरू खोज्छस् र ती अनुसार काम गर्छस् भनी सुनिश्‍चित गर्न तँ लागि पर्नुपर्छ। यो शैलीले, धेरै हदसम्‍म, तेरो मानवतालाई अझ उत्तम बनाउने प्रभाव पार्नेछ। अर्थात्, यसले तेरो मानवताको विवेक र समझलाई निश्चित परिमाणमा सहयोग प्रदान गर्नेछ, तँलाई इन्साफको बोध विकास गर्न सहयोग गर्नेछ र तँलाई मानिसहरू र कामकुराहरूलाई सही स्थान र दृष्टिकोणबाट हेर्न सक्षम तुल्याउनेछ। अझ उत्तम बनाउनु भनेको यही हो। अझ उत्तम बनाउनु भनेको मूल रूपमा कमजोर रहेको तेरो मानवतालाई असल बनाउनु, र यसलाई सामान्य बनाउनु हो। त्यसोभए तेरो मूल रूपमा कमजोर हुने मानवता कसरी उत्पन्न हुन्छ? यो भ्रष्ट स्वभावहरूको प्रभाव र प्रभुत्वको नतिजास्वरूप उत्पन्न हुन्छ। अब, यदि तँ परमेश्‍वरका वचनहरू र सत्यता सिद्धान्तहरू अनुसार आफूलाई आचरणमा ढाल्छस् र कार्य गर्छस् भने, जब तैँले कार्य गर्छस्, तब तेरो मानवता परमेश्‍वरका वचनहरू र सत्यताद्वारा निकै हदसम्‍म प्रभावित हुनेछ। यो प्रभावलाई नै उत्तम बनाउनु भनिन्छ। अवश्य नै, यो उत्तम बनाउनुको अर्थ एउटै घटनाबाट तेरो मानवता परिवर्तन हुनेछ र तेरो चरित्र शिष्ट हुनेछ भन्‍ने हुँदैन। बरु, यो लामो समयसम्म परमेश्‍वरका वचनहरू र सत्यतालाई आफ्नो मापदण्ड, कार्य गर्ने शैली, र दिशाका रूपमा लिएर गरिने अभ्यास र अनुभवबाट आउँछ, जुन अवधिमा तैँले सत्यतालाई झन्-झन् बढी बुझ्नेछस् र सिद्धान्त झन्-झन् बढी पालन गरेर कुराहरू सम्हाल्नेछस्। यसरी, तेरो मानवता बिस्तारै परिवर्तन हुनेछ र सकारात्मक दिशामा विकास हुनेछ। तैँले झन्-झन् बढी विवेकको बोध विकास गर्नेछस्, तँ झन्-झन् बढी दयालु बन्‍नेछस्, र तँसँग झन्-झन् बढी इन्साफको बोध हुनेछ। तेरो समझ झन्-झन् सामान्य हुँदै जानेछ, र तैँले त्यस उप्रान्त उग्रताका आधारमा काम गर्नेछैनस् र आवेगमा आउनेछैनस्। त्यसकारण, धेरै हदसम्‍म, तेरो मानवताले झन्-झन् दह्रिलो गरी तेरो भ्रष्ट स्वभावलाई रोक्नेछ। मानवताको यस्तो अवस्थाका जगमा, भ्रष्ट स्वभावहरूका तेरा प्रकटीकरणहरूप्रति रहेको नियन्त्रण झन्-झन् दह्रिलो हुँदै जानेछ र यो झन्-झन् शक्तिशाली हुँदै जानेछ। त्यसकारण, तेरो भ्रष्ट स्वभावहरूका प्रकटीकरणहरू झन्-झन् घट्नेछन्, र तिनको हद झन्-झन् सतही हुनेछ। तैँले गर्ने कार्यहरू वा तैँले प्रकाश गर्ने दृष्टिकोणहरू झन्-झन् बढी सकारात्मक कुराहरू र सत्यता सिद्धान्तहरू अनुरूप हुनेछन्। यस्तो घटना, यस्तो प्रकटीकरणले व्यक्तिको जीवन परिवर्तन भइरहेको छ भन्‍ने कुरालाई सङ्केत गर्छ। निश्‍चित रूपमा भन्दा, यदि तैँले सत्यतालाई आफ्नो मापदण्डका रूपमा लिएर परमेश्‍वरका वचनहरू अनुसार मानिसहरू र कामकुराहरूलाई हेर्छस्, र आफ्नो आचरण र व्यवहार प्रस्तुत गर्छस् भने, तेरो मानवता झन्-झन् सामान्य हुँदै जानेछ, र भ्रष्ट स्वभावका तेरा प्रकटीकरणहरू झन्-झन् घट्नेछन्। क्रमिक रूपमा, तैँले आफ्नो भ्रष्ट स्वभावलाई फाल्नेछस्। यो सकारात्मक चक्र हो। तर, यदि तँ शैतानको तर्क अनुसार मानिसहरू र कामकुराहरूलाई हेर्छस्, र आफ्नो आचरण र व्यवहार प्रस्तुत गर्छस् भने, यसले ठूलो हदसम्‍म, तेरो मानवतालाई दूषित र क्षय गर्नेछ। तेरो भ्रष्ट स्वभाव झन्-झन् बढ्दै जान्छ र यो झन्-झन् गम्भीर हुँदै जान्छ। यो घातक चक्र हो। परमेश्‍वरका वचनहरू अनुसार मानिसहरू र कामकुराहरूलाई हेर्नु, र आफ्नो आचरण र व्यवहार प्रस्तुत गर्नु सकारात्मक चक्र हो। शैतानको तर्क अनुसार मानिसहरू र कामकुराहरूलाई हेर्दा, र आफ्नो आचरण र व्यवहार प्रस्तुत गर्दा यसले तँलाई घातक चक्रको जीवन र परिस्थितिमा अटुट रूपमा घुमाइरहन मात्र सक्छ, र तँ कहिल्यै पनि उम्कन सक्दैनस्। यदि तँ सकारात्मक चक्रमा प्रवेश गर्न चाहन्छस् भने, सबैभन्दा सरल र सीधा तरिका भनेको तेरो मानवताको खराबी र भ्रष्टताका तेरा प्रकटीकरणहरूबाट सुरु गरेर आत्म-चिन्तन गर्न र आफूलाई बुझ्न थाल्नु, परमेश्‍वरका वचनहरू र सत्यता सिद्धान्तहरूलाई आधारका रूपमा प्रयोग गरेर आफ्ना भ्रष्ट स्वभावलाई समाधान गर्नु, यसरी सत्यता अभ्यास गर्न र परमेश्‍वरमा समर्पित हुन सक्‍ने नतिजा हासिल गर्नु हो। यसरी, तेरो जीवन सकारात्मक चक्रमा प्रवेश गर्नेछ, तेरो मानवता झन्-झन् सामान्य हुँदै जानेछ, र तेरा भ्रष्ट स्वभाव बिस्तारै रूपान्तरण हुनेछन् र त्यागिनेछन्। यो जीवन प्रवेशको प्रक्रिया हो र मानिसहरूले आफ्नो भ्रष्ट स्वभाव फाल्न र मुक्ति प्राप्त गर्नका लागि पूरा गर्नुपर्ने अत्यावश्यक प्रक्रिया पनि हो। अवश्य नै, यो प्रवेशको मार्ग पनि हो। हामीले छलफल गरेका मानवताका खराबी र त्रुटिहरू, साथै दुष्ट चरित्र र निष्ठाको कमीका समस्याहरू—यदि तैँले आफैभित्र यी समस्याहरूलाई पहिचान गरिस् भने, तिनलाई समाधान गर्न सत्यता खोजी गर्नुपर्छ। त्यसपछि, तिनलाई परमेश्‍वरका वचनहरू र सत्यता अभ्यास गरेर प्रतिस्थापन गर्नुपर्छ। यसरी, तँ सकारात्मक चक्रमा प्रवेश गर्नेछस्। अन्ततः, तैँले मानवता रूपान्तरण मात्र प्राप्त गर्दैनस् बरु आफ्ना भ्रष्ट स्वभावहरू पनि फाल्नेछस्। तैँले बाँच्नका लागि भर पर्ने तेरो भ्रष्ट स्वभावको जग रूपान्तरण हुनेछ। यसरी अभ्यास गर्दा यसले तँलाई मुक्ति पाउने आशा दिन्छ। तर, यदि तैँले यसरी सत्यता खोजी गर्दैनस् वा सत्यता अभ्यास गर्दैनस्, र तँ हृदयमा, “तपाईंले म तुच्छ छु, ममा ढिपी गर्ने, लाजमर्दो रूपमा अटेरी हुने र शङ्का गर्ने प्रवृत्ति जस्ता मानवताका खराबी र त्रुटिहरू छन् भनेर भन्‍नुहुन्छ। अँ, म त त्यस्तै छु, र म त्यसरी नै जिउनेछु। म परिवर्तन हुनेछैनँ। तपाईंलाई जे मन लाग्छ त्यही भन्‍नुहोस्! ए साँच्‍ची, म घाटा भोग्‍न मात्र चाहन्‍नँ। मैले फाइदा लिन सकेसम्म, मलाई ठिकै हुन्छ!” भनेर भन्छस् भने—यदि तेरा विचार र दृष्टिकोणहरू यिनै हुन् भने, दुःखको कुरा, तँ घातक चक्रको भयानक भुमरीमा पर्नेछस्, र तँ कहिल्यै बाहिर निस्कन सक्‍नेछैनस्। अन्तिम परिणाम के हुनेछ? यो सायद तैँले हेर्न नचाहने किसिमको हुनेछ: तेरा भ्रष्ट स्वभाव नै सधैँ तेरो जीवन हुनेछन्। तिनले तँलाई तेरो सम्पूर्ण जीवनभरि कसिलो गरी बाँध्‍नेछन्, तिनले तेरा विचारहरू र तेरो सत्त्वको गहिराइमा गहन रूपमा जरा गाड्नेछन्, र ती फाल्न तेरा लागि असम्भव हुनेछ। ती फाल्न असम्भव हुनु भनेको के हो? यसको अर्थ तँसँग मुक्ति पाउने कुनै आशा छैन, र परमेश्‍वरले मानवजातिका लागि तयार गर्नुभएको गन्तव्यमा तेरो कुनै हक लाग्‍नेछैन भन्‍ने हुन्छ। परिणाम यही हो। यदि तँ यो परिणाम हेर्न चाहँदैनस् भने, मैले वर्णन गरेको मार्गमा प्रवेश गर्न र अभ्यास गर्न थाल्, र सकारात्मक चक्र हासिल गर्न थाल्; अनि अन्ततः तैँले निश्चय नै नतिजाहरू प्राप्त गर्नेछस्। बुझिस्? (बुझेँ।)

आजको सङ्गतिमा हामीले धेरै फरक-फरक विषयहरू समावेश नगरे पनि, हामीले धेरै विषयवस्तु छलफल गर्‍यौँ। आजको सङ्गतिलाई यहीँ समाप्त गरौँ। हामी पछि अरू विषय र विषयवस्तुहरूका बारेमा सङ्गतिलाई जारी राख्नेछौँ। अलबिदा!

सत्यता कसरी पछ्याउने (१०)

हालै, हामीले जन्मजात अवस्था, मानवता, र भ्रष्ट स्वभावका समस्याहरूसँग सम्बन्धित केही सङ्गतिहरू गरेका छौँ; मुख्य रूपमा, हामीले यी तीन वटा पक्षहरूका केही प्रकटीकरणहरूका बारेमा विस्तृत रूपमा र निर्दिष्ट रूपमा सङ्गति गरेका छौँ। यस्तो विस्तृत सङ्गतिद्वारा, के तिमीहरूले यी प्रकटीकरणहरूको विशिष्ट वर्गीकरणबारे केही बुझाइ प्राप्त गरेका छौ? (छौँ।) यी तीन वटा पक्षका निर्दिष्ट प्रकटीकरणहरूका बारेमा बुझाइ प्राप्त गरेपछि, के मानिसहरूले किन आफ्‍ना भ्रष्ट स्वभावहरू फाल्‍नुपर्छ वा मानिसहरूले आफूमा रहेका के-कस्ता कुराहरू परिवर्तन गर्नुपर्छ र फाल्‍नुपर्छ भन्‍ने कुरा अब तिमीहरूलाई स्पष्ट भएको छ? कुन-कुन पक्षहरूलाई परिवर्तन गर्नुपर्ने हुन्छ, कुन-कुन पक्षहरूलाई परिवर्तन गर्नु पर्दैन, कुन-कुन पक्षहरूलाई सत्यता सिद्धान्तहरू अनुसार अभ्यास गर्नुपर्छ, र कुन-कुन जन्मजात अवस्थाहरू परमेश्‍वरले पूर्वनिर्धारित र प्रबन्ध गर्नुभएको हुन्छ, ती भ्रष्ट स्वभावहरूसँग सम्बन्धित हुँदैनन् र जसमा मानिसहरूले मेहनत लगाउनु वा कुनै परिवर्तन गर्नु पर्दैन—के यी मामलाहरू अहिले स्पष्ट भएका छन्? (हामी ती कुराबारे पहिले भन्दा अलिक स्पष्ट भएका छौँ जस्तो लाग्छ।) स्पष्टता प्राप्त गरेपछि, के तिमीहरूले मानिसहरूलाई शुद्ध गर्ने, तिनीहरूका स्वभाव रूपान्तरण गर्ने, र तिनीहरूलाई शैतानको प्रभावबाट मुक्ति दिने परमेश्‍वरको कामको महत्त्वलाई बुझ्यौ? के अब मानिसहरूमा सत्यता प्रदान गर्न र विभिन्‍न समस्याहरू खुलासा गर्नका लागि परमेश्‍वरले काम र बोली कुन कुराप्रति लक्षित छ भन्‍ने कुरा स्पष्ट भएको छ? के परमेश्‍वरले मानिसहरूमा रहेका सबै समस्याहरूलाई खुलासा गर्ने कार्य तिनीहरूका जन्मजात अवस्थाहरूमा लक्षित हुन्छ? (हुँदैन।) के यो मानवतामा रहेका मानिसहरूका प्राकृतिक खराबीहरूप्रति लक्षित हुन्छ? (हुँदैन।) त्यसोभए यो केमा लक्षित हुन्छ? (मुख्य रूपमा मानिसहरूका भ्रष्ट स्वभावप्रति।) यो मुख्य रूपमा मानिसहरूले आफूलाई आचरणमा ढाल्‍ने र व्यवहार गर्ने सिद्धान्तहरू, परमेश्‍वर, सत्यता, सकारात्मक कुराहरू, र अरू त्यस्ता मामलाहरूप्रतिको तिनीहरूको दृष्टिकोण र मनोवृत्तिमा लक्षित हुन्छ। भ्रष्ट स्वभावहरू के हुन्? भ्रष्ट स्वभावहरू शैतानको प्रकृतिबाट उत्पन्न हुन्छन् र ती शैतानको प्रकृतिबाट प्रकाश हुन्छन्। यी सबै कुराहरू सत्यता सिद्धान्तहरू विपरीत जान्छन्, ती भ्रमपूर्ण हुन्छन्, र परमेश्‍वरको प्रतिरोध गर्ने कार्य र प्रकटीकरणहरू हुन्। यी कुराहरू परमेश्‍वरको प्रतिरोध गर्ने प्राथमिक कुराहरू हुन् र मानिसहरू सत्यताविरुद्ध जान, सत्यतालाई विश्वासघात गर्न, परमेश्‍वरका अभिप्रायहरूका विरुद्धमा जान, र परमेश्‍वरका मागहरूका विरुद्धमा जान सक्नुका जड कारणहरू यिनै हुन्। अर्कोतर्फ, जन्मजात अवस्थाहरू मानिसहरूले जन्मँदा नै लिएर आउने केही आधारभूत, केही अन्तर्निहित कुराहरू मात्रै हुन्; तर मानवजाति अस्तित्वका लागि अहिले भर पर्ने जीवन त भ्रष्ट स्वभावहरू नै हो। त्यसकारण, परमेश्‍वरको कामले परिवर्तन गर्ने उद्देश्य राख्ने भनेको मानिसहरूका भ्रष्ट स्वभाव हुन्। भ्रष्ट स्वभावहरूले परमेश्‍वरलाई प्रतिरोध गर्ने हुनाले र ती शैतानका कुराहरू भएका हुनाले, र तिनलाई सबै नकारात्मक कुराहरूका समग्र प्रकटीकरणहरू भन्‍न सकिने हुनाले—मानिसहरूमा प्रकट हुने विभिन्‍न भ्रष्ट स्वभावहरू, वा भ्रष्ट स्वभावहरूसँग सम्बन्धित विभिन्‍न स्थितिहरू र विस्तृत प्रकाश र प्रकटीकरणहरू सबै नकारात्मक कुराहरूसँग सम्बन्धित हुन्छन्—मानिसहरूले परमेश्‍वरलाई प्रतिरोध गर्नुको मूल कारण भनेको, तसर्थ, तिनीहरूका जन्मजात अवस्था वा तिनीहरूको मानवतामा रहेका निश्‍चित खराबीहरू होइनन्, तर भ्रष्ट स्वभावहरूलाई बाँच्ने जगका रूपमा लिने जीवन हो। यो जीवन ठ्याक्कै शैतानबाट नै उत्पन्न हुन्छ। त्यसकारण, अन्ततः रूपान्तरण गरिनुपर्ने कुरा भनेको मानिसहरूका भ्रष्ट स्वभाव हुन्, र फाल्‍नुपर्ने कुरा भनेको मानिसहरूका भ्रष्ट स्वभाव नै हुन्। अवश्य नै, मानिसहरूका भ्रष्ट स्वभाव परिवर्तन भएपछि मात्रै तिनीहरूले परमेश्‍वरको प्रतिरोध गर्न छोड्न सक्छन् भनेर पनि भन्‍न सकिन्छ। अर्को शब्दमा भन्दा, मानिसहरूले आफ्ना भ्रष्ट स्वभाव फालेपछि मात्रै तिनीहरूले मुक्ति पाएका छन् भन्‍ने हुन्छ, र मानिसहरूले मुक्ति पाएपछि मात्रै तिनीहरूले परमेश्‍वरको प्रतिरोध गर्न छोड्न र तिनीहरू परमेश्‍वरमा पूर्ण रूपमा समर्पित हुन सक्छन्। त्यसकारण, मानिसहरूलाई मुक्ति दिने परमेश्‍वरको कामको साँचो अर्थ भनेको तिनीहरूलाई आफ्ना भ्रष्ट स्वभाव फाल्न सक्षम तुल्याउनु हो। परमेश्‍वरले मानिसहरूलाई सत्यता पछ्याउनु भनेको परमेश्‍वरका वचनहरू अनुसार र सत्यतालाई आफ्नो मापदण्डका रूपमा लिएर मानिसहरू र कामकुराहरूलाई हेर्नु, र आफूलाई आचरणमा ढाल्‍नु र व्यवहार गर्नु हो भनेर भन्‍नुको साँचो अर्थ र त्यसबाट पाउने अभिप्राय राखिएको नतिजा भनेको मानिसहरूलाई आफ्ना भ्रष्ट स्वभाव फाल्न र परमेश्‍वरका वचनहरूलाई आफ्नो जीवनका रूपमा लिएर मानिसहरू र कामकुराहरूलाई हेर्न, र आफूलाई आचरणमा ढाल्‍न र व्यवहार गर्न सक्षम तुल्याउनु हो। बुझ्यौ? (बुझ्यौँ।)

यसअघि हामीले जन्मजात अवस्था, मानवता, र भ्रष्ट स्वभावहरूसँग सम्बन्धित केही निश्‍चित प्रकाश र प्रकटीकरणहरूका बारेमा सङ्गति गरेका थियौँ। कतिपय प्रकटीकरणहरू जन्मजात अवस्थाहरूसँग सम्बन्धित हुन्छन्, कतिपयचाहिँ मानवताका खराबीहरूसँग सम्बन्धित हुन्छन्, कतिपयचाहिँ दुष्ट चरित्रका प्रकटीकरणहरू हुन्छन्, र कतिपयचाहिँ भ्रष्ट स्वभावका विशिष्ट प्रकटीकरणहरू हुन्छन्। व्यक्तिको मानवताका खराबीहरू र व्यक्तिको मानवताको दुष्ट सार नै मानिसहरूलाई सबैभन्दा सजिलै अलमल्ल पार्ने कुराहरू हुन्। मानवताका खराबीहरू प्रायजसो जन्मजात अवस्थाहरू अन्तर्गत पर्छन्। उदाहरणका लागि, कतिपय मानिसहरू बोल्दा भकभकिन्छन्, र कतिपय मानिसहरूको स्वभाव द्रुत वा सुस्त हुन्छ। मानवताका यी खराबीहरू, दुष्ट चरित्रको वर्गमा नपरेसम्म, ती आधारभूत रूपमा जन्मजात अवस्थाहरूको दायराभित्रै पर्छन्। तर, दुष्ट चरित्र जन्मजात अवस्थाहरूसँग सम्बन्धित हुँदैन; यो भ्रष्ट स्वभावको प्रकटीकरण हो र यो जन्मजात अवस्थाहरूमा होइन, भ्रष्ट स्वभावहरू अन्तर्गत पर्नु पर्छ। किनभने, व्यक्तिको चरित्रभित्र, परमेश्‍वरले उसलाई दुई वटा आधारभूत कुराहरू दिनुभएको हुन्छ: विवेक र समझ। यदि कसैको चरित्र दुष्ट छ भने, यसमा उसको विवेक र समझका समस्याहरू समावेश हुन्छन्। यो निश्चित रूपमा उसका जन्मजात अवस्थासँग सम्बन्धित हुँदैन। यो निश्चय नै भ्रष्ट स्वभावको दायरामा पर्छ; यो निश्‍चित भ्रष्ट स्वभावको निर्दिष्ट प्रकटीकरण हो। शैतानले कसैलाई भ्रष्ट तुल्याएपछि, उसले आफ्नो विवेक र समझ गुमाउँछ भन्‍ने कुरा देखाउनका लागि तथ्यहरू पर्याप्त छन्। उसको हृदय शैतानले पूर्ण रूपमा बहकाएको हुन्छ, र उसले शैतानबाट आउने धेरै विचार र दृष्टिकोणहरू, साथै दुष्ट प्रचलनहरूबाट आउने केही भनाइ र रायहरू स्वीकार गर्छ। जब कामकुराहरू यो अवस्थामा पुग्छन्, तब उसको विवेक र समझ पूर्ण रूपमा भ्रष्ट तुल्याइएको र क्षय भएको हुन्छ—यस बेला उसको विवेक र समझ पूर्ण रूपमा गुमेको हुन्छ भनेर भन्‍न सकिन्छ। उसको चरित्र अत्यन्तै खराब र दुष्ट छ भन्‍ने कुरा प्रदर्शन हुन्छ। अर्थात्, उसले सकारात्मक कुराहरूलाई स्वीकार गर्नुभन्दा पहिले, उसले आफ्नो हृदयमा शैतानबाट आउने धेरै भ्रमपूर्ण कुराहरूलाई स्वीकार गरिसकेको हुन्छ। यी कुराहरूले उसको मानवतालाई गम्भीर रूपमा भ्रष्ट तुल्याएका हुन्छन्, नतिजास्वरूप उसको मानवता अत्यन्तै खराब गुणस्तरको हुन्छ। उदाहरणका लागि, उसले “अरूको होइन आफ्‍नै दुनो सोझ्याउनुपर्छ” भन्‍ने संसारको शैतानी विचार र दृष्टिकोणलाई स्वीकार गरेपछि, उसको विवेक सुध्रिनेछ कि उस्तै रहनेछ, कि यो बिग्रिनेछ? (यो बिग्रिनेछ।) अनि यो बिग्रनुका निर्दिष्ट प्रकटीकरणहरू के-के हुन्? (उसले आफूले गर्ने सबै कुरामा आफ्नै हितहरूका बारेमा मात्रै ख्याल गर्छ।) आफ्नै उद्देश्य र हितहरूका खातिर, ऊ कुनै पनि कुरा गर्न हिचकिचाउँदैन। उसले अरूलाई धोका दिन र हानि गर्न र नैतिकता र विवेकविरुद्ध जाने कुनै पनि कुरा गर्न सक्छ। उसले जति धेरै यसो गर्छ, उसका कार्य त्यति नै निर्दयी बन्छन्, उसको हृदय त्यति नै अन्धकारमय बन्छ, ऊसँग विवेकको बोध त्यति नै कम हुन्छ, र उसले त्यति नै कम मानवता कायम राख्छ। आफ्नै हितहरूका लागि, तिनीहरूले जोसुकैलाई धोका दिनेछन् र छल गर्नेछन्, आफूले चिनेका र नचिनेका मानिसहरूलाई उसै गरी धोका दिनेछन्—तिनीहरूले आफ्ना सहकर्मी, परिवारका सदस्यहरू, र आफ्नो वरिपरिका सबैभन्दा नजिकका मानिसहरूलाई समेत धोका दिँदै, आफूलाई सबैभन्दा बढी भरोसा गर्ने मानिसहरूलाई हानि पुऱ्याउनेछन्। सुरुमा, जब उसले यी कुराहरू गर्छ, तब उसले आफ्नो विवेकमा केही भित्री द्वन्द्व र थोरै भावना अनुभव गर्छ। पछि, उसले कार्य कसरी गर्ने भनेर सोच्न थाल्छ, सुरुमा अपरिचित मानिसहरूबाट सुरु गर्छ, र अन्तमा आफ्ना आफन्तहरूलाई समेत कुनै कृपा देखाउँदैन। हेर् त, उसको मानवता बिस्तारै भ्रष्ट भइरहेको हुन्छ, त्यसले शैतानका विचार र दृष्टिकोणहरूले बिस्तारै क्षय भोगिरहेको हुन्छ, जस्तै “आफ्‍ना हितहरू सबैभन्दा माथि हुन्छन्” र “अरूको होइन आफ्‍नै दुनो सोझ्याउनुपर्छ”। यो बिस्तारै क्षय हुने प्रक्रिया भनेको उसको विवेकले बिस्तारै सचेतना गुमाउने र काम गर्न छोड्ने प्रक्रिया हो, र यो अन्ततः पूर्ण रूपमा गुम्ने अवस्थामा पुग्छ। अन्त्यमा, उसका व्यवहारमा कुनै नैतिक सीमा वा विवेकको बोध हुँदैन, र उसले जोसुकैलाई छल गर्न सक्छन्। उसले जोसुकैलाई छल गर्न सक्नुको कारण के हो? यसको मूल कारण के हो? किनभने उसले शैतानका विचार र दृष्टिकोणहरूलाई स्वीकार गरेको हुन्छ, र उसले शैतानका विचार र दृष्टिकोणहरूका प्रभुत्व अन्तर्गत रहेर काम गर्छ। अन्ततः, उसको मानवताका विवेक र समझले उप्रान्त काम गर्दैन; अर्थात्, मानवतामा हुनुपर्ने आधारभूत कुराहरूले पूर्ण रूपमा काम गर्न छोड्छन्, र तिनलाई शैतानका दुष्ट विचारहरूले पूर्ण रूपमा क्षय गर्छन् र नियन्त्रण गर्छन्। क्षय र नियन्त्रणको प्रक्रिया भनेको उसले यी विचार र दृष्टिकोणहरूलाई स्वीकार गर्ने प्रक्रिया हो, र अवश्य नै, यो ऊ भ्रष्ट हुने प्रक्रिया पनि हो। उसको मानवताको विवेक र समझ भ्रष्ट हुँदै गर्दा, अन्ततः उसमा प्रदर्शन हुने कुरा के हो भने उसको मानवता अत्यन्तै कमजोर बन्छ, र अझै गम्भीर अवस्थामा, उसले आफ्नो मानवता गुमाउँछ। यी सामान्य भ्रष्ट मानिसहरूको मानवताका केही प्रकटीकरणहरू हुन्।

कतिपय विशेष मामलाहरू पनि हुन्छन्, जहाँ कतिपय मानिसहरू मानव रूपमा समेत जमेका हुँदैनन्, त्यसकारण तिनीहरूसँग विवेक र समझ छ भनेर भन्‍न सकिँदैन। यसलाई अमूर्त रूपमा भन्दा, तिनीहरू मानिसहरूबाट पुनर्जन्म लिएकाहरू होइनन्। पुनर्जन्म, पुनः जन्म, र देह स्थानान्तरको मामला मानिसहरूका लागि अमूर्त र अदृश्य भए पनि, मानिसहरूले यसलाई सजिलै बुझ्न सक्नुपर्छ; यो मानिसहरूले पत्ता लगाउन र बुझ्न सक्‍ने कुरा हो। त्यस्ता मानिसहरूले मानवबाट पुनर्जन्म लिएका हुँदैनन्, त्यसोभए तिनीहरूले केबाट पुनर्जन्म लिएका हुन्छन् त? कतिपय मानिसहरूले पशुहरूबाट पुनर्जन्म लिएका र देह स्थानान्तर गरेका हुन्छन्, र कतिपय मानिसहरूले दियाबलसहरूबाट पुनर्जन्म लिएका हुन्छन्; तिनीहरू मानवताविना जन्मिन्छन्। मानवताविनाका मानिसहरू विवेक वा समझविना जन्मिन्छन्; यो पूर्ण रूपमा भ्रष्टताले पैदा गरेको हुँदैन। तिनीहरू अन्तर्निहित रूपमा नै जीवित शैतान र जीवित दियाबलसहरू हुन्। तिनीहरूले दियाबलसहरूबाट पुनर्जन्म लिएका हुन्छन्। उदाहरणका लागि, ख्रीष्ट-विरोधीहरू दुष्ट मानिसहरू हुन्; तिनीहरूले दुष्ट मानिसहरूबाट पुनर्जन्म लिएका हुन्छन्। पछि जीवनमा, तिनीहरूले शैतानका अझै धेरै विचार र दृष्टिकोणहरूलाई स्वीकार गर्छन्। तिनीहरूसँग मौलिक रूपमा भएको कुरा, पछि हासिल गरिने कुरासँग जोडिँदा, यसले तिनीहरूलाई झन्-झन् खराब तुल्याउँछ। त्यस्ता मानिसहरू सकारात्मक कुराहरूलाई प्रेम नगरी जन्मिन्छन्; तिनीहरू अन्तर्निहित रूपमा सकारात्मक कुराहरूप्रति वितृष्ण हुन्छन्, र सकारात्मक कुराहरूलाई गम्भीर रूपमा प्रतिरोध र घृणा गर्छन्। त्यसकारण, त्यस्ता मानिसहरूमा हुने मानवताको प्रकटीकरण के हो भने तिनीहरूसँग अलिकति पनि विवेक वा समझ हुँदैन। तिनीहरूमा मानवताको कुनै पनि असल गुण वा सबल पक्षहरू देख्न पूर्ण रूपमा असम्भव हुन्छ। अवश्य नै, यो असल गुणले निश्चय नै गायनमा सिपालु हुनु, आफ्ना दृष्टिकोण व्यक्त गर्नमा सिपालु हुनु, वा निश्‍चित प्राविधिक सीप वा पेसामा सिपालु हुनुलाई जनाउँदैन। उल्लेख गरिएका असल गुणहरू यी होइनन्। बरु, यसले मानवताका असल गुणहरूलाई जनाउँछ, जस्तै दयालु र असल प्रकृतिको हुनु, अरूलाई बुझ्नु, वा सहानुभूति देखाउनु। मानवताको विवेक र समझको दायराभित्र हुने यी विशिष्ट प्रकटीकरणहरू तिनीहरूमा पटक्‍कै हुँदैनन्। त्यसोभए त्यस्ता मानिसहरूको मानवताका मुख्य विशेषताहरू के-के हुन्? अनाचार र दुष्टता। मुख्य दुई विशेषताहरू यिनै हुन्। तिनीहरू सकारात्मक कुराहरूलाई प्रेम गर्दैनन्; जब तिनीहरू सकारात्मक कुराहरूबारे सुन्छन्, तब तिनीहरू ती सही छन् भनेर मान्न त सक्छन् तर तिनलाई कहिल्यै स्वीकार गर्दैनन्। तिनीहरूको हृदयमा हुने सबै कुरा र तिनीहरूले प्रकाश गर्ने सबै कुरा अनाचार र दुष्टतासँग सम्बन्धित हुन्छ। अन्तर्निहित मानवताको सार दुष्ट हुने मानिसहरूको मुख्य विशेषतामध्ये एउटा यही हो। त्यस्ता मानिसहरू दियाबलसहरू र शैतानहरूबाट पुनर्जन्म लिएका र देह स्थानान्तरण गरेका हुन्छन्। पछि जीवनमा कृत्रिम रूपमा मगज परिवर्तन नगरी, शिक्षा नदिई, प्रभाव नपारी, वा मानसिकता नबसाई पनि, तिनीहरू पहिले नै अत्यन्तै दुष्ट हुन्छन्। तिनीहरू अन्तर्निहित रूपमा नै यस्ता खालका प्राणीहरू हुन्। तिनीहरूका विचार र दृष्टिकोणमा अन्तर्निहित रूपमा नै शैतानका धेरै सारगत कुराहरू हुन्छन्। त्यसमाथि, तिनीहरूले जन्म लिएपछि शैतानका दुष्ट प्रचलनहरूबाट अझै भ्रमपूर्ण विचार र दृष्टिकोणहरू स्वीकार गर्छन्। त्यसकारण, त्यस्ता मानिसहरूको प्रकृति सारका आगोमा इन्धन थपिन्छ, यो अझै दुष्ट र खराब बन्छ, अर्थात्, यसमा कल्पना गर्न सकिने हरेक विषालु गुण हुन्छ र यो अझै गम्भीर बन्छ भनेर भन्‍न सकिन्छ। पशुबाट पुनर्जन्म लिएका मानिसहरू र दियाबलसहरूबाट पुनर्जन्म लिएका मानिसहरूका दुई वटा विशेष मामलाहरू यिनै हुन्। सामान्य परिस्थिति के हुन्छ भने व्यक्तिले मानवतामा जेसुकै खराबी लिएर जन्म लिए पनि, उसले दुष्ट चरित्रका केही प्रकटीकरणहरू प्रदर्शन गरेसम्म, यो भ्रष्ट स्वभावको दायरामा पर्छ। यदि ऊ सत्यता स्वीकार गर्न, सत्यता अभ्यास गर्न, र सत्यता पछ्याउने मार्गमा हिँड्न सक्छ भने, अन्ततः उसका सबै भ्रष्ट स्वभाव फाल्‍न सकिन्छ। जब उसका भ्रष्ट स्वभाव फालिन्छन्, तब उसको चरित्रका दुष्ट पक्षहरू पनि त्यसै अनुरूप परिवर्तन हुनेछन्। त्यस्ता मानिसहरू मुक्ति दिइन सक्‍ने मानिसहरू हुन्; तिनीहरू सामान्य भ्रष्ट मानिसहरू हुन्। तैँले खराब चरित्रका केही प्रकटीकरणहरू प्रदर्शन गरे पनि, वा तँमा निष्ठाको कमी भए पनि, वा तेरो मानवताका केही प्रकटीकरणहरू सत्यता अनुरूप नभए पनि र अरूका लागि तिरस्कारयोग्य भए पनि, तेरो विवेक र समझ अझै अस्तित्वमा भएसम्म र तैँले मानिसहरू र कामकुराहरूलाई कसरी हेर्छस् र आफूलाई कसरी आचरणमा ढाल्छस् र व्यवहार गर्छस् भन्‍ने कुराका आधारभूत सर्तहरूका रूपमा तिनले काम गर्न सकेसम्म—अर्थात् तेरो विवेक र समझले अझै पनि तैँले मानिसहरू र कामकुराहरूलाई कसरी हेर्छस् र आफूलाई कसरी आचरणमा ढाल्छस् र व्यवहार प्रस्तुत गर्छस् भन्‍ने कुरामा प्रभाव पार्न सक्छन्, र तेरो विवेक र समझले अझै पनि तँमा काम गर्न सक्छन् भने—अन्ततः तेरा भ्रष्ट स्वभाव परिवर्तन हुन सक्छन्। यदि व्यक्तिको विवेक र समझले उसले गर्ने कुनै पनि कुरालाई नियन्त्रण गर्न वा निर्देशित गर्न सक्दैनन् भने, यस्तो व्यक्ति सत्यता स्वीकार गर्न असमर्थ हुन्छ र यसलाई अभ्यास गर्न झनै असमर्थ हुन्छ भनेर भन्‍न सकिन्छ। त्यसकारण त्यस्ता मानिसहरूका भ्रष्ट स्वभावलाई फाल्‍न सहज हुनेछैन। किन यस्तो हुन्छ? किनभने त्यस्ता मानिसहरूको विवेक र समझले पटक्‍कै काम गर्दैनन्। तिनीहरूसँग उप्रान्त सत्यता स्वीकार गर्ने मौका हुँदैन र तिनीहरूसँग उप्रान्त सत्यता स्वीकार गर्ने आधारभूत सर्तहरू हुँदैनन्। यी मानिसहरूलाई आफ्ना भ्रष्ट स्वभाव फाल्‍न निकै गाह्रो हुन्छ। त्यसकारण, तेरो मानवतामा जेसुकै समस्याहरू भए पनि, जब तैँले मानवता वा सत्यताविरुद्ध जाने तरिकामा काम गर्न लागेको हुन्छस्, तब तैँले तेरो विवेकमा कुनै कुरा महसुस गर्छस् कि गर्दैनस् वा हृदयमा पीडा वा हप्की महसुस गर्छस् कि गर्दैनस्, र यो मामला गर्नुपर्छ कि गर्नुहुँदैन भनेर मापन गर्नका लागि तेरो हृदयमा सीमा वा मानक छ कि छैन, यो मामला नैतिकता वा विवेकविरुद्ध जान्छ कि जान्दैन, र अझै गहन रूपमा, यसले सत्यता सिद्धान्तहरू उल्लङ्घन गर्छ कि गर्दैन भन्‍ने कुरा हेर्न आफैलाई जाँच्। यदि तँसँग विवेकको बोध छ, यो मामला मानवता र सत्यताविरुद्ध जान्छ भन्‍ने कुरा मापन गर्न सक्छस्, र तेरो विवेक र समझले काम गर्दा, आफूलाई रोक्न र आफ्ना व्यवहारहरूलाई नियन्त्रण गर्न सक्छस् भने, तँसँग सत्यता स्वीकार गर्न र सत्यता सिद्धान्तहरू अनुसार अभ्यास गर्न सक्‍ने अवसर वा सम्भावना हुन्छ। तर यदि, कुनै कुरा गर्दा, तैँले आफ्नो विवेकमा केही महसुस गर्दैनस्, यस मामलाको मानक के हो वा तैँले त्यो गर्नुपर्छ कि गर्नु पर्दैन भनेर मापन गर्न सक्दैनस्, र तँलाई यो काम गर्नु मानवता, नैतिक इन्साफ, वा सत्यता सिद्धान्तहरू अनुरूप छ कि छैन भन्‍ने थाहा छैन भने—र, त्यसका साथै, यो काम गर्दा यो विवेक, मानवता, वा सत्यता सिद्धान्तहरू विपरीत जान्छ, तर तेरो विवेकले तँलाई यो गलत र नकारात्मक कुरा गर्नबाट रोक्ने काम गर्न सक्दैन भने—तँ जस्तो मानिसहरूसँग मूलतः सत्यता स्वीकार गर्ने कुनै अवसर हुँदैन। यसपछि के हुन्छ भने तँसँग आफ्ना भ्रष्ट स्वभाव फाल्ने कुनै अवसर हुँदैन।

मानिसहरूले भ्रष्ट स्वभावहरू फाल्न सक्छन् कि सक्दैनन् भन्‍ने कुरा तिनीहरूले सत्यता स्वीकार गर्न सक्छन् कि सक्दैनन् भन्‍ने कुरामा निर्भर हुन्छ—यो निकै स्पष्ट कुरा हो। अनि मानिसहरूले सत्यता स्वीकार गर्न सक्छन् कि सक्दैनन् भन्‍ने कुरा तिनीहरूसँग विवेकको बोध छ कि छैन भन्‍ने कुरामा निर्भर हुन्छ। त्यसोभए कुनै व्यक्तिमा विवेकको बोध छ कि छैन भनेर कसरी खुट्ट्याउन सकिन्छ? कामकुरा गर्दा, तिनीहरूमा मानवतामा हुनुपर्ने सबैभन्दा आधारभूत विवेक हुन्छ कि हुँदैन, र तिनीहरूले कुनै काम गर्दा वा कुनै कुरा भन्दा, तिनीहरूको विवेकले काम गर्छ कि गर्दैन भनेर हेर्नुपर्छ। उदाहरणका लागि, जब तँ कसैलाई बदनाम गर्न आफ्नो विवेक र तथ्यहरूको विरुद्धमा जाने कुनै कुरा भन्‍न चाहन्छस्, वा जब तँ झूट बोल्न चाहन्छस्, तब तेरो विवेकले तँलाई हप्काउँछ: “मैले यसो भन्‍नु हुँदैन। यसो भन्‍नु झूट बोल्नु र छल गर्नु हो, जसको अर्थ म इमानदार व्यक्ति होइनँ। परमेश्‍वरले छानबिन गरिरहनुभएको छ, र मेरो आफ्नै विवेकले मलाई यसो गर्न दिनेछैन। यसो भन्‍नु उचित हुँदैन।” यी विचारहरू आउनुको अर्थ तेरो विवेकले काम गरिरहेको छ। जब तेरो विवेकले काम गरिरहेको हुन्छ, तब तैँले बोल्ने शब्दहरूमा अझै पनि मानव अभिप्रायका केही दूषण वा तत्त्वहरू समावेश हुन सक्छन् र ती १००% सही नहुन सक्छन्। तर, तेरो विवेकको प्रभावमा, तैँले बोल्ने शब्दहरू पहिले नै तुलनात्मक रूपमा उचित हुन्छन्। यदि तँ सत्यता अभ्यास गर्न र सिद्धान्तहरूका आधारमा बोल्न अझै बढी सक्छस् भने, तैँले भन्‍ने शब्दहरू पूर्ण रूपमा उचित हुनेछन्, र तँ इमानदार व्यक्ति बन्‍नेछस्। तर यदि कुनै व्यक्ति विवेकको कामको अधीनमा छैन भने, ऊ इमानदार व्यक्ति बन्‍न वा इमानदार शब्दहरू बोल्न सक्षम हुन सक्छ भन्‍ने छैन। उदाहरणका लागि, जब माथिले उसलाई कसैबारे सोध्छन्, तब उसले यस्तो सोच्न सक्छ, “त्यो व्यक्ति वास्तवमा खराब छैन। उसको क्षमता असल छ, र उसको मानवता पनि निकै असल छ। के माथिले उसलाई बढुवा दिनका लागि उसको बारेमा सोधिरहेका हुन्? यदि उसलाई बढुवा दिइयो भने, यसको अर्थ मैले बढुवा पाउनेछैन। मैले सत्य बोल्न मिल्दैन; म ऊ औसत छ भनेर मात्रै भन्‍नेछु”—उसले आफूलाई फाइदा हुने तरिकाले कसरी बोल्ने भनेर सोच्न थाल्छन्। जब उसले यसरी सोच्छ, तब के उसको विवेकले काम गरिरहेको हुन्छ? ऊसँग कुनै विवेक हुँदैन, र ऊ विवेकको कामका अधीनमा हुँदैन। विवेकविनाका मानिसहरूमा कुनै मानवता हुँदैन। तिनीहरूले मनपरी बोल्छन् र झूट बोल्न चाहेको बेला झूट बोल्छन्। झूट बोल्दा किन तिनीहरूलाई नराम्रो महसुस हुँदैन? किनभने तिनीहरू विवेकको कामका अधीनमा हुँदैनन्। त्यसकारण, तिनीहरूको हृदयमा विवेक र समझको कुनै रोकटोक हुँदैन, न त कुनै प्रतिबन्धात्मक शक्ति नै हुन्छ। अन्ततः, तिनीहरूले झूट बोल्न र आफ्नै इच्छा अनुसार झूट बोल्ने आफ्नो व्यक्तिगत कामना पूरा गर्न सक्छन्। अन्त्यमा, त्यस्ता मानिसहरूले प्रकट गर्ने सार के हो? यो विवेकको प्रतिबन्धात्मक शक्तिविना कामकुरा गर्नु हो, जसको अर्थ तिनीहरू विवेकको कामको अधीनमा हुँदैनन्। विवेकको कामको अधीनमा नहुने मानिसहरूले हृदयमा दोष वा असहजता महसुस नगरी गल्ती गर्छन् र दुष्कर्म गर्छन्। त्यसकारण, तिनीहरू सबै कुरा आफ्नै हितहरूलाई मापदण्डका रूपमा प्रयोग गरेर गर्छन्। त्यस्ता मानिसहरूमा कुनै प्रतिबन्धात्मक शक्ति हुँदैन र तिनीहरू विवेकको कामको अधीनमा हुँदैनन्, त्यसोभए के तिनीहरू सत्यता अभ्यास गर्न सक्छन् त? (सक्दैनन्।) तिनीहरू सत्यता अभ्यास गर्न सक्दैनन्। तँसँग कस्तो मानवता छ भनेर मापन गर्नका लागि, तैँले मुख्य रूपमा तेरा बोलीवचन र कार्यहरू विवेक र समझद्वारा निर्देशित छन् कि छैनन्, र तँ सत्यता अभ्यास गर्न, भ्रष्ट स्वभावहरू फाल्न, र मुक्ति हासिल गर्न सक्छस् कि सक्दैनस् भन्‍ने कुरा हेर्नुपर्छ। यदि तेरो विवेक र समझले अझै पनि सामान्य रूपमा काम गर्न सक्छन् भने, तँ विवेक र समझ भएको व्यक्ति होस्। यदि तेरा बोलीवचन र कार्यहरूलाई विवेक र समझले नियन्त्रण गर्दैन, र तैँले कुनै संयमविना पूर्ण रूपमा स्वेच्छाचारी र बेइमानीका साथ काम समेत गर्न सक्छस् भने, तँमा विवेक र समझको कमी मात्रै हुँदैन तर तँमा मानवताको कमी पनि हुन्छ। यदि व्यक्तिको मानवतामा प्रदर्शित हुने सबै कुरा आधारभूत रूपमा दुष्ट चरित्रको दायरामा पर्न सक्छ भने, यो व्यक्तिसँग आधारभूत रूपमा कुनै मानवता हुँदैन। कुनै मानवता नहुनुको चिनारी भनेको विवेक र समझको कमी हुनु, र विवेकको कामविना कामकुरा गर्नु हो। उदाहरणका लागि, यदि तैँले उसलाई विवेक र मानवता अनुसार व्यवहार गर्नुपर्छ भनेर भनिस् भने, उसले यसो सोच्छ: “विवेकको मूल्य कति हुन्छ? के विवेक हुनुले पैसा ल्याउन सक्छ? के विवेक हुनुले मेरो पेट भर्न सक्छ?” तर विवेक भएका मानिसहरूका हकमा भन्दा, यो फरक हुन्छ। यदि तिनीहरूले लोभका कारण कहिलेकहीँ कुनै खराब काम गर्छन्, जसले गर्दा अरूलाई हानि हुन्छ भने, पछि तिनीहरूलाई आत्म-निन्दा र पछुतो हुनेछ, र तिनीहरूले यसो सोच्नेछन्, “मैले मानिसहरूलाई यसो गरेर तिनीहरूलाई साँच्‍चै अन्याय गरेको छु। के यो दुष्टता गर्नु होइन र? त्यो बेला म कसरी यति भ्रमित हुन सकेँ? मैले किन आफूलाई रोक्न सकिनँ? मैले प्रायश्चित गर्ने उपाय खोज्नुपर्छ।” हेर् त, तिनीहरूले त्यो बेला कसैलाई छल गरे, र तिनीहरूले केही फाइदा प्राप्त गरे पनि, जब तिनीहरूले यो फाइदाबारे विचार गर्छन्, तब तिनीहरूलाई हृदयमा असहज महसुस हुन्छ र तिनीहरूले आफैलाई घृणा गर्छन्, र सोच्छन्, “मैले कसरी यस्तो काम गर्न सकेँ? मैले भविष्यमा फेरि यस्तो कुरा पटक्‍कै गर्नु हुँदैन। मैले फेरि यसो गर्नुभन्दा त गरिबीमा जिउनु वा भोकै बस्नु नै बेस हुनेथियो। त्यो व्यक्तिले गर्नु हुने कुरा होइन—यसो गरियो भने यसले गर्दा जीवनभरि पछुतो हुनेछ!” एक पटक यस्तो काम गर्नु तिनीहरूका लागि मरेको मुसा निल्नु जस्तै घिनलाग्दो हुन्छ। त्यसकारण तिनीहरू फेरि कहिल्यै त्यसो गर्दैनन्। तिनीहरूलाई हृदयमा पछुतो र व्याकुलता हुन्छ। अर्कोतर्फ, मानवताविनाका मानिसहरू आफ्नो दिमाग खियाउँछन् र अरूलाई छल गर्नमा पूर्ण रूपमा केन्द्रित हुन्छन्, कुनै कसर बाँकी नराखी तिनीहरूलाई पूर्ण रूपमा छल गर्छन्; तिनीहरूको विवेकले तिनीहरूलाई दोष दिँदैन, र तिनीहरूले कुनै कृपा देखाउँदैनन्। तिनीहरू अरूलाई भयानक रूपमा हानि गर्छन् र यस्तो सोच्दै खुसी समेत महसुस गर्छन्, “ठिक्‍क पर्‍यो! तिनीहरूलाई मेरो हातमा पर्न कसले भनेको थियो र? यदि मैले तिनीहरूलाई छल गरिनँ भने, मैले अरू कसलाई छल गर्ने र? मेरो फेला पर्नु तिनीहरूको दुर्भाग्य मात्रै हो!” के त्यस्ता मानिसहरूमा कुनै विवेकको बोध हुन्छ? (हुँदैन।) तिनीहरूले अरूलाई जति नै भयानक रूपमा छल गरे पनि वा उनीहरूलाई जुन हदसम्म हानि गरे पनि, तिनीहरूले कहिल्यै माफीको एउटा शब्द पनि बोल्दैनन् र तिनीहरूलाई कुनै ग्लानि वा पछुतो हुँदैन। बरु, तिनीहरूलाई हृदयमा गर्व र सौभाग्य महसुस हुन्छ। तिनीहरूले छलद्वारा प्राप्त गरेको कुराको हरेक पटक आनन्द लिँदा, तिनीहरूलाई व्याकुलता हुँदैन तर यो पूर्ण रूपमा उचित छ भन्‍ने तिनीहरू विश्‍वास गर्छन्। तिनीहरू आफू सक्षम, सिपालु, र चलाख भएको, त्यो बेला तिनीहरूले सोचेको र गरेको कुरा सही भएको, र तिनीहरूले आफ्नो छलबाट अझै बढी कुरा प्राप्त गर्नुपर्थ्यो भन्‍ने सोच्छन्। मलाई भन, के त्यस्ता मानिसहरूमा मानवता हुन्छ? (हुँदैन।) दुष्टता गरेपछि पनि, तिनीहरू अझै पनि यसरी सोच्न र यस्तो व्यवहार प्रदर्शन गर्न सक्छन्। के यस्तो प्रकारको व्यक्तिले मुक्ति पाउन सक्छ भन्‍ने तँलाई लाग्छ? के यस्तै परिस्थितिहरू सामना गर्दा उसले फेरि छल गर्नेछ? (गर्नेछन्।) ऊ छल गर्नमा झनै सिपालु बन्‍नेछ, आफूप्रति अझै खुसी हुनेछ, र उसले जति धेरै छल गर्छ उसलाई आफू त्यति नै चलाख भएको महसुस हुनेछ। हरेक छलसँगै, उसको हृदय अँध्यारो बन्दै जान्छ, उसका कार्य अझै निर्दयी हुन्छ, र उसका विधिहरू अझै निर्मम बन्दै जान्छन्। त्यस्ता मानिसहरू मुक्ति पाउन नसक्‍ने मानिसहरू हुन्। तिनीहरूलाई शैतानले पूर्ण रूपमा कैदी बनाएको छ भनेर भन्‍न सकिन्छ। तिनीहरू पूर्ण रूपमा दुष्ट मानिसहरू, दियाबलसहरू, र बदमासहरू हुन्। यदि तैँले त्यस्ता मानिसहरूसँग विवेक र मानवताबारे कुरा गरिस् भने, तिनीहरूले तँलाई गिल्ला गर्नेछन् र भन्‍नेछन्, “तिमी विवेक र मानवता अनुसार काम गर्ने पटमूर्ख हौ—त्यसका लागि तँलाई कसले पैसा दिनेछ? के तिमी गरिब मात्रै बन्न पुग्नेछैनौ र? मैले कति राम्रो गरिरहेको छु हेर त, र तिमीलाई हेर त—बिचरा!” तिनीहरूले तँलाई गिल्ला गर्नेछन् र घृणा गर्नेछन्। त्यस्तो मानवतामा विवेकको पूर्ण कमी हुन्छ—यस्ता मानिसहरूको विवेक पूर्ण रूपमा गुमेको हुन्छ; तिनीहरूलाई दियाबलसहरूले पूर्ण रूपमा नियन्त्रण गरेका हुन्छन्, र तिनीहरू पूर्ण रूपमा जीवित दियाबलसहरू बनेका हुन्छन्। त्यसकारण, त्यस्ता मानिसहरूसँग सत्यताबारे कुरा नगर्—तिनीहरूले त्यसलाई स्वीकार गर्न सक्दैनन्। तिनीहरूमा सामान्य मानवता समेत हुँदैन, त्यसोभए तिनीहरूले कसरी सत्यता स्वीकार गर्न सक्छन् त? सत्यतालाई स्वीकार गर्न सक्‍ने मानिसहरूसँग, मानिसहरू र मामलाहरूलाई हेर्ने, र आफूलाई आचरणमा ढाल्‍ने र व्यवहार गर्ने कुरामा, सीमा हुन्छ, विशेष गरी जब त्यसमा तिनीहरूका आफ्नै हितहरूसँग समावेश हुन्छन्। यो सीमा के हो? यो तिनीहरूको विवेकको बन्धन र नियन्त्रणमा बस्‍नु हो। यदि तिनीहरूलाई तिनीहरूको विवेकले बन्धनमा राख्‍न र नियन्त्रण गर्न सक्छ भने, त्यस्ता मानिसहरूमा अझै पनि निश्‍चित हदसम्म मानवता हुन्छ र तिनीहरूको आत्म-आचरणमा सीमा हुन्छ भनेर भन्‍न सकिन्छ। यसको अर्थ तिनीहरूले निश्‍चित स्तरको शिष्टताका साथ व्यवहार गर्छन्। अरूसँग सङ्गत गर्दा वा कुनै पनि काम गर्दा, तिनीहरूले सत्यता सिद्धान्तहरू नबुझेमा वा सत्यता अनुसार कसरी काम गर्ने भन्‍ने तिनीहरूलाई थाहा नभएमा, तिनीहरूले कम्तीमा पनि विवेकका सीमाहरू अवलोकन गर्न सक्छन्। अर्को शब्दमा भन्दा, तिनीहरूको विवेकमा अझै पनि सचेतना हुन्छ र यसले काम गर्न सक्छ। यदि तिनीहरूको विवेकले काम गर्न सक्छ भने, तिनीहरूसँग सत्यता स्वीकार गर्ने अवसर हुन्छ। तिनीहरूको विवेक सकारात्मक दिशामा विकास हुनेछ, र अन्ततः तिनीहरूको चरित्रका खराब भागहरू अलिक परिवर्तन हुनेछन्। तिनीहरूको चरित्र बिस्तारै रूपान्तरण हुँदै जाँदा, तिनीहरूका विभिन्‍न भ्रष्ट स्वभाव पनि चरणबद्ध रूपमा फालिनेछन्। के अहिले यो कुरा स्पष्ट भएको छ? (छ।)

परमेश्‍वरले कसलाई मुक्ति दिनुहुन्छ र परमेश्‍वरले मानिसहरूका कुन-कुन भागलाई मुक्ति दिनुहुन्छ र रूपान्तरण गर्नुहुन्छ भन्‍ने कुरा मानिसहरूले स्पष्ट रूपमा देख्‍नुपर्छ। एक हिसाबमा, तिनीहरूसँग आफूबारे स्पष्ट बुझाइ हुनुपर्छ, र अर्को हिसाबमा, तिनीहरूसँग आफ्नो वरिपरिका मानिसहरूका बारेमा पनि सुझबुझ हुनुपर्छ। दुष्ट चरित्रका प्रकटीकरणहरूका हकमा भन्दा, यीमध्ये केही भ्रष्ट स्वभावका प्रकटीकरणहरूसँग सम्बन्धित हुन्छन्। यिनले मुख्य रूपमा सत्यतालाई उल्लङ्घन गर्ने र परमेश्‍वरको विरुद्धमा विद्रोही र परमेश्‍वरप्रति प्रतिरोधी प्रकटीकरणहरूलाई जनाउँछन्। मानिसहरूका नजरमा, त्यस्ता कार्यहरूले कानुन उल्लङ्घन गर्दैनन् र तिनलाई कानुनले निन्दा गर्दैन, तर परमेश्‍वरले तिनलाई निन्दा गर्नुहुन्छ। यी भ्रष्ट स्वभावअन्तर्गत पर्छन्। दुष्ट चरित्रका अरू प्रकटीकरणहरूमा भ्रष्ट स्वभावहरू मात्रै समावेश हुँदैनन् तर ती क्रूर मानवता सारको समस्यासँग पनि सम्बन्धित हुन्छन्। त्यस्ता मानिसहरूले कुनै पनि प्रकारको खराब कार्य गर्न सक्छन् र तिनीहरू पूर्ण रूपमा दुष्ट मानिसहरू हुन्। यदि कुनै व्यक्तिको चरित्रको एउटा पक्षमा मात्रै समस्याहरू छन्, तर उसले अझै पनि विवेक र समझको साथ बोल्छ र व्यवहार गर्छ, र उसले विशेष परिस्थितिहरूमा मात्रै केही दुष्टता गर्छ भने, ऊ दुष्ट व्यक्ति होइन। दुष्ट मानिसहरूमा कुनै विवेक वा समझ हुँदैन। के विवेक र समझविनाका मानिसहरूले असल कुराहरू गर्न सक्छन्? अवश्य नै सक्दैनन्। के तिनीहरूले सत्यता अभ्यास गर्न सक्छन्? त्यो त झनै सक्दैनन्। यदि व्यक्तिको विवेकले काम गरिरहेको छ र उसलाई प्रतिबन्ध गर्ने शक्ति राख्छ भने, उसको चरित्र र व्यवहार केही हदसम्म सुधार हुन सक्छन्। यदि व्यक्तिमा कुनै विवेक छैन र उसले जे गरे पनि उसमा विवेकको कामको कमी हुन्छ भने, उसको चरित्र र व्यवहारमा सुधार आउनेछैन। त्यसकारण, कुनै व्यक्तिलाई खुट्ट्याउने कार्य पूर्ण रूपमा उसको चरित्र वा निष्ठाका आधारमा गर्न सकिँदैन; मुख्य कुरा भनेको ऊसँग विवेक र समझ छ कि छैन, र उसको विवेक र समझले काम गरिरहेको छ कि छैन भनेर हेर्नु हो। यदि ऊसँग विवेक र समझ छ, र उसले कार्य गर्दा उसको विवेक र समझले काम गर्न सक्छ भने, ऊसँग अझै पनि आधारभूत मानवता हुन्छ। यदि उसको कार्यमा विवेक र समझको कामको कमी छ भने, ऊसँग आधारभूत मानवता हुँदैन—ऊ मानवता रहित हुन्छ। विवेकको आधारभूत काम र आधारभूत मानवताको भएका मानिसहरूसँग मुक्तिको अवसर हुन्छ, जबकि आधारभूत मानवताको कमी भएका मानिसहरूसँग मुक्तिको कुनै अवसर हुँदैन। कसैले मुक्ति प्राप्त गर्न सक्छ कि सक्दैन भन्‍ने कुराको मुख्य कारक के हो? (मुख्य कारक भनेको ऊसँग विवेक र समझ छ कि छैन भन्‍ने कुरा नै हो।) ठीक भन्यौ। त्यसोभए, के तिमीहरूले कुनै व्यक्तिमा विवेक र समझ छ कि छैन भनेर खुट्ट्याउन सक्छौ? (हामीले थोरै मात्रामा खुट्ट्याउन सक्छौँ। सबैभन्दा महत्त्वपूर्ण कुरा भनेको व्यक्तिले काम गर्दा उसलाई आन्तरिक रूपमा विवेक र समझले रोक्छ कि रोक्दैन, र उसमा नैतिक सीमाहरू छन् कि छैनन् भनेर हेर्नु हो।) धर्मसिद्धान्त र सिद्धान्तका हिसाबमा भन्दा, यसलाई यसरी व्याख्या गरिन्छ—के तिमीहरूसँग कुनै ठोस उदाहरणहरू छन्? (उदाहरणका लागि, कतिपय मानिसहरूले आफ्नो कर्तव्य पूरा गर्दा, सिद्धान्तहरू उल्लङ्घन गर्छन् र लापरवाह दुष्कर्म गर्छन्, र दाजुभाइ-दिदीबहिनीहरूले तिनीहरूको समस्याहरू औँल्याउँछन् वा तिनीहरूलाई काट-छाँट गर्छन्। त्यस्ता परिस्थितिहरूमा, यदि ती मानिसहरूसँग विवेक र समझ छ भने, तिनीहरूले सक्रिय रूपमा आत्म-चिन्तन गर्नेछन् र आफूलाई चिन्‍ने प्रयास गर्नेछन्। तर, यदि तिनीहरूमा विवेक र समझको कमी छ भने, तिनीहरूले घृणा विकास गर्न वा आक्रमण गरेर प्रतिकार गर्न समेत सक्छन्।) यो राम्रो उदाहरण हो। जब विवेक र समझ भएका मानिसहरूलाई अरूले कुनै गलत काम गरेकोमा आलोचना गर्छन्, तब तिनीहरूलाई लाज र ग्लानि महसुस हुन्छ। तिनीहरूले हृदयमा पछुतो विकास गर्छन्, र पछुतोले गर्दा, तिनीहरूमा पश्चात्तापका प्रकटीकरणहरू देखा पर्नेछन् र तिनीहरू अझै राम्रो गर्न इच्छुक हुनेछन्। विवेक र समझ नभएका मानिसहरूका हकमा भन्दा, तिनीहरूले जति नै ठूला दुष्कर्म वा गल्तीहरू गरे पनि, तिनीहरूले मण्डलीको काममा जति नै धेरै घाटा ल्याए पनि वा तिनीहरूले दाजुभाइ-दिदीबहिनीहरूलाई जति नै धेरै समस्या र बाधा दिए पनि, आलोचना गर्दा, तिनीहरूसँग आफूलाई सही साबित गर्ने र आफ्नो प्रति रक्षा गर्ने सय वटा कारण हुन्छ, तिनीहरू आफ्ना अपराधहरूलाई अलिकति पनि स्वीकार गर्न मान्दैनन्। तिनीहरूले काममा घाटा पुऱ्याउँछन् भन्‍ने कुरा स्पष्टै छ, तैपनि तिनीहरूलाई हृदयमा कुनै ग्लानि हुँदैन। मलाई भन, के तिनीहरूलाई पछुतो हुनेछ? (हुनेछैन।) तिनीहरूलाई पछुतो हुनेछैन। के पछुतोविनाका मानिसहरूले पश्चात्ताप गर्न सक्छन्? (सक्दैनन्।) के पश्चात्ताप गर्न नसक्‍ने मानिसहरू सत्यता स्वीकार गर्ने मानिसहरू हुन्? (होइनन्।) के तिनीहरूले अझै पनि उही कुराहरू गर्न जारी राख्नेछन्? (राख्नेछन्।) कहिलेसम्‍म? (तिनीहरूमा विवेकको बोध नहुने हुनाले, तिनीहरूले त्यसो गरिरहनेछन्।) ठीक भन्यौ। तिनीहरूले त्यसो गरिरहनेछन्। अरूले जे भने पनि, तिनीहरूले सुन्नेछैनन्: “म यसरी नै काम गर्छु—मन पराऊ कि नपराऊ! मण्डलीको काममा घाटा हुनुसँग मेरो के सम्बन्ध छ र? महत्त्वपूर्ण कुरा के हो भने मैले आफै कुनै घाटा नभोग्‍नु नै हो।” तिनीहरूको दृष्टिकोण यही हो। ठीक छ, यस विषयको हाम्रो सङ्गति यति हो। हामीले सङ्गति गरेको कुराबारे मनन गर, यसलाई आफू र आफ्नो वरिपरिका कामकुरा र मानिसहरूसँग तुलना गर, बिस्तारै बुझ, र अरूलाई हेर्न, कामकुराहरूलाई हेर्न, र आफैलाई हेर्नका लागि यी वचनहरू प्रयोग गर। अलि-अलि गर्दै, तिमीहरूले यी कुराहरूका बारेमा बुझाइ प्राप्त गर्नेछौ।

यसभन्दा पहिले हामीले मानवता, जन्मजात अवस्थाहरू, र भ्रष्ट स्वभावहरूसँग सम्बन्धित धेरै वटा विशिष्ट प्रकटीकरणहरूका बारेमा सङ्गति गरेका थियौँ। आज, हामी यी तीन पक्षहरूसँग सम्बन्धित केही विशिष्ट प्रकटीकरणहरूको सङ्गतिलाई जारी राख्नेछौँ। हामी पहिलो प्रकटीकरणबाट सुरु गर्नेछौँ: घटियापन। यो शब्दको अर्थ के हो? (यसको अर्थ कुनै व्यक्ति शालीन छैन, ऊ सीधा र उचित छैन, र ऊ घुसघुसे र धूर्त छ भन्‍ने हुन्छ।) (यसको अर्थ कसैको व्यवहार र हाउभाउ तुलनात्मक रूपमा दुष्ट देखिन्छ भन्‍ने हुन्छ।) तुलनात्मक रूपमा दुष्ट—त्यो अलिक अमूर्त सुनिन्छ। धेरैजसो मानिसहरूले यो दुष्टता ठ्याक्कै केका रूपमा प्रकट हुन्छ भनेर कल्पना गर्न सक्दैनन्। थप अरू छन् कि? (घटियापनको अर्थ व्यक्तिको व्यवहार र हाउभाउ तुलनात्मक रूपमा नीच छ भन्‍ने हुन्छ।) तैँले कति वटा पक्षहरू उल्लेख गरिस्? घुसघुसे र धूर्त हुनु, दुष्ट, नीच, घृणास्पद, लाजमर्दो हुनु—के प्रकटीकरणहरू यिनै होइनन् र? (हुन्।) त्यसोभए के घटियापनको अवधारणालाई घृणास्पद र नीच वर्गको अवधारणाले प्रतिस्थापन गर्न सकिन्छ? (सकिन्छ।) घटियापनका यी प्रकटीकरणहरूलाई कुन पक्षअन्तर्गत वर्गीकरण गरिन्छ? (दुष्ट चरित्र।) के यो मानवताको खराबी हो? (होइन।) यो प्रकटीकरण प्रकृतिमा मानवताको खराबीभन्दा निकै गम्भीर हुन्छ, त्यसकारण यसलाई मानवताको खराबीका रूपमा वर्गीकरण गर्न सकिँदैन। घटियापन दुष्ट चरित्रको प्रकटीकरण हो। यदि कसैले घटिया व्यवहार गर्छ भने, यो व्यक्ति दुष्ट व्यक्ति हो भनेर भन्‍न नसकिने भए पनि, घटियापनका प्रकटीकरणहरूबाट हेर्दा तिनीहरू सधैँ मानिसहरूलाई वितृष्ण र घिन महसुस गराउँछन्। घटियापन देखाउने त्यस्ता मानिसहरूले निश्चय नै घुसघुसे र धूर्त तरिकाले कामकुरा गर्छन्, तिनीहरू पटक्‍कै इमानदार हुँदैनन्, तिनीहरू तुलनात्मक रूपमा नीच शैलीले व्यवहार गर्छन्, र सधैँ घृणास्पद कुराहरू गर्छन्। अर्थात्, तिनीहरूले कामकुराहरू गर्दा घृणास्पद, लाजमर्दा, र अपमानजनक विधिहरू, सीधा वा खुलस्त नहुने विधिहरू प्रयोग गर्छन्। धेरैजसो मानिसहरूले यो देख्दा घृणा र तिरस्कार महसुस गर्छन्। यसले तिनीहरू घृणास्पद र नीच छन् भन्‍ने देखाउँछ। तिनीहरूको सबैभन्दा प्रमुख विशेषता भनेको निकै दुष्ट, नीच, र घृणास्पद हुनु हो। तिनीहरूले जे गरे पनि वा जे भने पनि, तिनीहरू सीधा र खुलस्त हुन सक्दैनन्; तिनीहरूले सधैँ केही लज्जास्पद युक्तिहरू प्रयोग गर्छन् र तिनीहरू केही लाजमर्दा कुराहरूमा संलग्‍न हुन्छन्। उदाहरणका लागि, परमेश्‍वरमा विश्‍वास गर्नुलाई विश्‍वव्यापी रूपमा अत्यन्तै उचित कुराका रूपमा, मानिसहरूले बुझ्न र अनुमोदन गर्न सक्‍ने कुराका रूपमा पहिचान गरिन्छ। तर जब यी मानिसहरू परमेश्‍वरमा विश्‍वास गर्छन्, तब तिनीहरूले गलत मार्ग लिएका जस्तो व्यवहार गर्छन्, मानौँ यो कुनै लाजमर्दो कुरा हो। तिनीहरू घृणास्पद र घटिया मानिसहरू हुन्। घटिया मानिसहरूले सामान्यतया अरूका बीचमा कस्तो भूमिका खेल्छन्? (तिनीहरू नकारात्मक पात्रहरू, घृणायोग्य मानिसहरू हुन्।) तिनीहरूले नकारात्मक भूमिका खेल्छन्। त्यस्ता मानिसहरूमा के-कस्ता विशेषताहरू हुन्छन्? सायद, तिनीहरूको रूप हेर्दा, तैँले तिनीहरू अत्यन्तै खराब छन् भनेर भन्न सक्दैनस्, वा तिनीहरूले गर्ने कुरामा तिनीहरूसँग खराब अभिप्रायहरू छन् भन्‍ने कुरा देख्‍न सक्दैनस् होला। तर, तिनीहरूसँग केही समयसम्म अन्तरक्रिया गरेपछि, तँलाई तिनीहरू सधैँ सीधा र खुलस्त नहुने तरिकामा बोल्छन् र व्यवहार गर्छन् भन्‍ने लाग्छ। तिनीहरूले भन्ने कुरा राम्रो सुनिन्छ, तर तिनीहरूले पर्दा पछाडि गर्ने कुरा फरक हुन्छ। तँलाई सधैँ तिनीहरूका अभिप्राय सही छैनन्, वा तिनीहरू आफूले गर्ने अभिप्राय राखेका कुराहरूका बारेमा कुरा गर्दैनन् भन्‍ने लाग्छ, जसले तँलाई अन्योलमा पार्छ। अन्त्यमा, तँ त्यस्ता मानिसहरू पटक्कै भर पर्दा हुँदैनन् र तिनीहरूले घृणास्पद, गोप्य कुराहरू मात्रै गर्छन् र सधैँ तेरा मामलाहरू बरबाद गर्छन् भन्‍ने लाग्छ। यिनीहरू घटिया मानिसहरू हुन्। तैँले यी मानिसहरूले आफ्ना फरक दृष्टिकोणहरू खुलस्त व्यक्त गरेका वा आपत्तिहरू खुलस्त व्यक्त गरेका देख्‍नेछैनस्। अरूका अगाडि, तिनीहरूले यस्तो राम्रो सुनिने कुरा समेत भन्‍न सक्छन्, जस्तै, “हामीले त्यसो गर्न सक्दैनौँ; हामीले विवेकको साथ काम गर्नुपर्छ।” तर, पर्दा पछाडि, तिनीहरूले परिस्थितिहरूलाई चालबाजी गर्छन्, र केही सुझबुझहीन, मूर्ख, र अज्ञानी मानिसहरूलाई तिनीहरूका अभिप्रायहरू अनुसार काम गर्न उक्साउँछन्। अन्त्यमा, तिनीहरूले हासिल गर्न चाहेको मामला पूरा हुन्छ, तिनीहरूले यो उपलब्धिका नतिजाहरूको आनन्द उठाउँछन्, र तैपनि यो तिनीहरूको कार्य हो भन्‍ने कसैलाई थाहा हुँदैन। तैँले के देख्छस् भने तिनीहरूले अरूका उपस्थितिमा केही पनि भन्ने वा गर्ने गर्दैनन्, तैपनि घटनाहरूको बहाव अन्ततः तिनीहरूले चालबाजी गरेको दिशामा नै अघि बढ्छ। यस दृष्टिकोणबाट हेर्दा, त्यस्ता मानिसहरू अलिक धूर्त पनि हुन्छन्। के तिमीहरूको वरिपरि घटिया मानिसहरू छन्? के घटिया मानिसहरूलाई खुट्ट्याउन वा छर्लङ्ग देख्‍न सामान्यतया अरूलाई सजिलो हुन्छ? (हुँदैन।) यी मानिसहरूले आफूलाई निकै गहन रूपमा लुकाउँछन्। तिनीहरूको समस्या चरित्रको समस्या हो; तिनीहरूको मानवता सार कमजोर हुन्छ। के तिमीहरूले घटिया मानिसहरू भेटेका छौ? के त्यस्ता मानिसहरूका मुख्य प्रकटीकरणहरूका बारेमा तिमीहरूलाई स्पष्ट भयौ? (त्यति धेरै भएनौँ।) अबदेखि, तिमीहरूले आफ्नो वरिपरिका कस्तो प्रकारका मानिसहरूले घटियापनका विभिन्‍न प्रकटीकरणहरू प्रायजसो प्रकाश गर्छन् भन्‍ने कुरालाई ध्यान दिनुपर्छ र अवलोकन गर्नुपर्छ। के यस सन्दर्भमा देखा पर्ने प्रकटीकरणहरू तुलनात्मक रूपमा अमूर्त र गुप्त हुन्छन्? (हुन्छन्।) तेरो वरिपरि त्यस्ता मानिसहरू भए पनि, तिनीहरूलाई खुट्ट्याउन गाह्रो हुने हुनाले, तिनीहरूलाई याद गर्न तँलाई सजिलो हुनेछैन। जब कुनै दिन तिमीहरूले त्यस्तो व्यक्तिलाई पहिचान गर्छौ, तब तिमीहरूले उसको विशेषता र सार वास्तवमा के हुन् भनेर हेर्नका लागि उसलाई सुरुदेखि अन्त्यसम्म अवलोकन गर्न र उसका प्रकटीकरणहरू टिपोट गर्न सक्छौ, त्यसपछि तिनलाई संक्षेप गर्न सक्छौ। हामी अहिलेका लागि घटियापनको प्रकटीकरणको विषयलाई यहीँ रोक्‍नेछौँ।

अर्को प्रकटीकरण गतिछाडापन हो। सुरुमा, हेर त—गतिछाडापन कुन पक्षअन्तर्गत पर्छ? (दुष्ट चरित्रअन्तर्गत।) यो दुष्ट चरित्रअन्तर्गत पर्छ। त्यसोभए गतिछाडापनले सामान्यतया कस्तो प्रकारका समस्याहरूलाई जनाउँछ? (व्यक्तिको अन्तरवैयक्तिक आचरणका समस्याहरू।) निकै सही भन्यौ—गतिछाडापनले सामान्यतया पुरुष र महिलाबीच हुने अन्तरवैयक्तिक आचरणका समस्याहरूलाई समावेश गर्छ। त्यसोभए गतिछाडापन पुरुषमा लागू हुन्छ कि महिलामा लागू हुन्छ? (पुरुष र महिला दुवैमा।) यो एउटा लैङ्गिकतामा मात्रै लागू हुँदैन। यस्ता पुरुषहरू हुन्छन्, र यस्ता महिलाहरू हुन्छन्। त्यसकारण, पुरुषहरू मात्रै गतिछाडा हुन सक्छन् भन्‍ने होइन। यदि महिलाहरूमा अन्तरवैयक्तिक आचरणका समस्याहरू छन् भने, यो पनि गतिछाडापन नै हो। त्यसोभए गतिछाडापनका विशिष्ट प्रकटीकरणहरू के-के हुन्? सधैँ विपरीत लिङ्गी मानिसहरूसँग घुलमेल हुन र आफूलाई प्रदर्शन गर्न मन पराउनु—यो कस्तो समस्या हो? के यो अलिक गतिछाडा कुरा होइन र? (हो।) विपरीत लिङ्गी व्यक्तिलाई देख्दा तिनीहरू उत्तेजित हुन्छन्। विपरीत लिङ्गका मानिसहरू जति धेरै हुन्छन्, तिनीहरू त्यति उत्तेजित बन्छन्, र तिनीहरू आफ्‍नो प्रदर्शन गर्न त्यति नै चाहन्छन्। विशेष गरी कतिपय मानिसहरूका हकमा, तिनीहरूले कुन हदसम्म आफ्‍नो प्रदर्शन गर्छन्? आफ्नो छाती खुला राख्‍नु र आफ्नो ढाड देखाउनु, उत्तेजक इशाराहरू गर्नु, उत्तेजक शब्दहरू बोल्नु—के यी गतिछाडापनका प्रकटीकरणहरू होइनन् र? (हुन्।) छेउछाउमा विपरीत लिङ्गी मानिसहरू भएसम्म, तिनीहरूको उमेर जतिसुकै भए पनि वा तिनीहरू आफूले मन पराएका व्यक्ति भए पनि वा नभए पनि, विपरीत लिङ्गी मानिसहरूलाई आकर्षित गर्न तिनीहरूले तडकभडक रूपमा, मोहित पार्ने किसिमले, वा आकर्षक रूपमा लुगा लगाउँछन्। के यो गतिछाडापनको प्रकटीकरण होइन र? (हो।) यो सबैभन्दा आम प्रकटीकरण हो। यी घटनाहरू पहिले नै आम बनेका छन् र गैरविश्‍वासीहरूमाझ तिनलाई कुनै असामान्य कुराका रूपमा लिइँदैन। तिनीहरू यसलाई गतिछाडापन मान्दैनन् तर उल्टै यसलाई अत्यन्तै सामान्य र उचित मान्छन्। तिनीहरू विपरीत लिङ्गी मानिसहरूका अघि आफूलाई आकर्षक बनाउन र प्रशंसायोग्य बनाउनका लागि दुवै लिङ्गका मानिसहरूले सुन्दर रूपमा लुगा लगाउनुपर्छ भन्‍ने विश्‍वास गर्छन्, ताकि विपरीत लिङ्गी मानिसहरू तिनीहरूलाई पछ्याउन लोभिऊन्। के त्यस्ता विचार र दृष्टिकोणहरू गतिछाडा विचार र दृष्टिकोणहरू हुन्? (हुन्।) तिनीहरू सधैँ विपरीत लिङ्गी मानिसहरूको ध्यानको केन्द्र हुन चाहन्छन्, सधैँ तिनीहरूलाई आकर्षित गर्न र आफूप्रति रुचि राख्‍ने बनाउन चाहन्छन्; तिनीहरूको वैवाहिक स्थिति वा उमेर जेसुकै भए पनि, तिनीहरूसँग सधैँ यी विचार र व्यवहारहरू हुन्छन्, र तिनीहरूको जीवन त्यस्ता सोचाइले भरिएको हुन्छ—के यो गतिछाडापन होइन र? (हो।) यी धेरैजसो मानिसहरूले तुलनात्मक रूपमा स्वीकार्य ठान्‍ने र अत्यन्तै गतिछाडा नमान्ने केही प्रकटीकरणहरू हुन्—विपरीत लिङ्गी मानिसहरूका अघि आफूलाई प्रस्तुत गर्न र प्रदर्शन गर्न मात्र मन पराउनु। उदाहरणका लागि, राम्रा लुगा लगाउनु, केही अत्तर छर्नु, अलिक कामुक रूपमा लुगा लगाउनु, उत्तेजक शब्दहरू बोल्नु, वा आफ्नो मोहकता प्रदर्शन गर्नु—यी गतिछाडा प्रकटीकरणहरू धेरैजसो मानिसहरूले सहनीय ठान्‍ने कुराहरू हुन्। गतिछाडापनको अझै गम्भीर प्रकटीकरण के हो भने, त्यस्ता मानिसहरूले विपरीत लिङ्गी मानिसहरूलाई जस्तोसुकै वातावरणमा देखे पनि, छुट लिएर तिनीहरूलाई छुने आँट गर्छन्। अर्को व्यक्तिको सहमति छ कि छैन भनेर ख्याल नै नगरी तिनीहरू त्यत्तिकै नजिक जान्छन् र उनीहरूलाई छुन्छन्, सधैँ एक-अर्कासँग परिचित रहिआएकोझैँ व्यवहार गर्छन्। तिनीहरू अरूका हाउभाउ र प्रतिक्रियाहरूलाई अवलोकन गर्नमा निकै सिपालु हुन्छन्। यदि तिनीहरूले कुनै व्यक्ति तिनीहरूसँग विकर्षित भएको छैन र तुलनात्मक रूपमा विनम्र छ भन्‍ने देखे भने, तिनीहरू लापरवाह रूपमा उसको शिर वा ढाड छुने, वा उसको नजिक बस्‍ने समेत आँट गर्छन् वा, यदि अर्को व्यक्तिले प्रतिरोध गरेन भने, उसको हात समात्ने समेत गर्छन्। अरूले देख्दा कस्तो महसुस गर्लान् भन्‍ने बारेमा वास्ता नगरी कतिपय महिलाहरू सीधै पुरुषको काखमा बस्न सक्छन्। यो त साधारण प्रदर्शन गर्ने कार्यभन्दा बाहिर गएर अझै ठोस कुरामा विकसित भएको हुन्छ। के यो गतिछाडा हुनु होइन र? (हो।) के धेरैजसो मानिसहरू यस्तो गतिछाडापन स्वीकार गर्न सक्छन्? (तिनीहरू यसलाई स्वीकार गर्न सक्दैनन्।) कतिपय मानिसहरूले यो ठूलो कुरा होइन भन्‍ने सोच्छन् र यसोसमेत भन्छन्, “यो गतिछाडापन होइन। पुरुष र महिलाले एक-अर्काप्रति स्‍नेह देखाउनु अत्यन्तै सामान्य कुरा हो। नत्र भने, जिउनुको के अर्थ हुन्छ र? पुरुषले महिलामा आनन्द लिनुपर्छ, र महिलाले पुरुषमा आनन्द लिनुपर्छ—त्यसपछि मात्रै जीवनमा रोचकता हुन्छ।” यदि विपरीत लिङ्गी कसैले पनि तिनीहरूप्रति यस्तो गतिछाडा इशारा देखाएन भने, तिनीहरू यसो सोच्छन्, “के ममा कुनै मोहकता नभएर हो? म किन विपरीत लिङ्गी व्यक्तिलाई आकर्षित गर्न सक्दिनँ?” त्यसपछि तिनीहरू निराश हुन्छन्। जब त्यस्ता मानिसहरूले कुनै गतिछाडा व्यक्ति तिनीहरूसँग नजिकिरहेको देख्छन्, तब तिनीहरूलाई निकै सन्तुष्टि हुन्छ र भित्री रूपमा प्रसन्नता हुन्छ। कम्तीमा पनि, तिनीहरूलाई शारीरिक र मानसिक रूपमा सन्तुष्टि हुन्छ, र कसैले तिनीहरूमा रुचि देखाउनुले तिनीहरूको जीवनलाई सार्थक बन्छ भन्‍ने सोच्छन्। त्यसकारण, कतिपय मानिसहरू यस्तो गतिछाडापनलाई स्वीकार गर्न सक्छन्। उदाहरणका लागि, मानौँ कसैले कुनै व्यक्तिलाई मन पराउँछ र ऊप्रति उसमा प्रेमको भावना छ; यदि त्यो व्यक्तिले उसलाई सधैँ बेवास्ता गर्छ र उसलाई कुनै रुचि देखाउँदैन भने, उसलाई निकै निराश महसुस हुन्छ। तर यदि त्यो व्यक्तिले कहिलेकहीँ उसलाई छुन्छ, जिस्क्याउँछ, उसको हात सुमसुम्याउँछ, वा उसको शरीरको न्यानोपन महसुस गर्न सकिने गरी नजिक बस्छ भने—वा, अझै बढी, यदि यो महिलाको फाइदा उठाउने पुरुष हो भने, उसले सोच्छे, “अहो, राम्रो कुरा, उसले मलाई मन पराउँछ। हामी यस संसारमा एक हुन नसक्‍ने भए पनि, उसले यसरी कामुक व्यवहार गर्दा कम्तीमा पनि मेरो जीवन सार्थक हुन्छ!” हेर् त, कतिपय मानिसहरूले यस्तो गतिछाडापनलाई घृणा गर्नुको सट्टा हृदयको गहिराइबाट स्वीकार गर्छन्। तिनीहरूको मनोवृत्ति यी कुराहरू गर्ने विपरीत लिङ्गी व्यक्ति तिनीहरूले मन पराएको व्यक्ति हो कि होइन भन्‍ने कुरामा निर्भर हुन्छ। यदि तिनीहरूलाई त्यो व्यक्ति मन पर्छ र ऊप्रति विकर्षण महसुस हुँदैन, वा हृदयमा तिनीहरूले उसको तृष्णा समेत गर्छन् भने, तिनीहरूले त्यस्ता गतिछाडा मानिसहरूलाई वा गतिछाडा कार्यहरूलाई घृणा गर्दैनन्। बरु, तिनीहरूले उनीहरूलाई स्वीकार गर्न र हृदयमा स्वागत गर्न सक्छन्, उनीहरूलाई हृदयमा ठाउँ दिन्छन्। त्यसकारण, कतिपय मानिसहरूले यस्ता गतिछाडा व्यक्तिहरूलाई भित्री रूपमा स्वीकार गर्छन्। गतिछाडा मानिसहरू असल नहुने हुनाले, के यसको अर्थ त्यस्तो गतिछाडा व्यवहारलाई स्वीकार गर्न सक्‍नेहरू पनि गतिछाडा हुन्छन् भन्‍ने हुँदैन र? (हुन्छ।) तिनीहरू पनि गतिछाडा नै हुन्छन्। यस्तो प्रकारको गतिछाडापनभन्दा पनि गम्भीर केही प्रकटीकरणहरू छन्—हल्का प्रदर्शन गर्ने मात्र होइन, आँखा जुधाउने मात्र होइन वा केही शारीरिक स्पर्श गर्ने मात्रै होइन, तर अझै अघिसमेत बढ्ने प्रकटीकरणहरू। यी मानिसहरूको मनलाई त्यस्ता गतिछाडा कुराहरूले पूर्ण रूपमा ओगटेको हुन्छ। यदि कसैसँग प्रेम सम्बन्धमा रहँदा यस्तो भयो भने, यो सामान्य प्रकटीकरण हो। तर यदि कसैको उमेर र वास्तविक परिस्थितिले यसो गर्न दिँदैन, र उसले विपरीत लिङ्गी व्यक्ति देख्दा अझै पनि त्यस्ता कुराहरूका बारेमा पूर्ण रूपमा सोच्छ भने, यो प्रकटीकरणको सार के हो? यसको अर्थ विपरीत लिङ्गी व्यक्तिको सामना गर्दा, ऊसँग सधैँ एक प्रकारको कामना र तृष्णा हुन्छ, वा उसको मनमा कुनै उद्देश्य हुन्छ—उसले केही मानसिक आवश्यकतालाई सन्तुष्ट पार्न मात्रै चाहन्छ र कुरा त्यति मात्र हो भन्‍ने होइन; बरु, ऊ ठोस कार्यहरू गर्न र उल्लेखनीय रूपमा अगाडि बढ्न चाहन्छ। उसले हृदयमा निरन्तर यी कुराहरूको पछि लागिरहेको हुन्छ; ऊ आफ्नो मनमा गतिछाडा कुराहरूका बारेमा सोच्ने बाहेक, आफ्नो व्यवहारमा उसले आफ्नो यौन कामना पूरा गर्न र पोख्न विपरीत लिङ्गका उपयुक्त सदस्यहरूसँग सम्पर्क गर्न पनि थाल्छन्। के त्यस्ता मानिसहरू गतिछाडा होइनन् र? (हुन्।) अघिल्ला दुई प्रकारका गतिछाडा मानिसहरूका तुलनामा, के यस्तो गतिछाडा व्यक्ति अत्यन्तै खतरनाक र डरलाग्दो हुँदैन र? (हुन्छ।) त्यस्ता गतिछाडा मानिसहरूले कुनै पनि बेला त्यस्ता कार्य गर्न सक्छन्—यसले तिनीहरू अत्यन्तै दुष्ट र गतिछाडा छन् भन्‍ने कुरा पहिले नै देखाउँछ। यसभन्दा माथिका स्तरहरूमा पुगेकाहरूका हकमा भन्दा, हामी तिनीहरूका बारेमा थप छलफल गर्नेछैनौँ।

त्यसोभए, यी तीन प्रकारका गतिछाडापनहरूमध्ये, तिमीहरूले कुन चाहिँलाई स्वीकार गर्न सक्छौ? अर्थात्, कुनचाहिँले तिमीहरूलाई, कसैले त्यसरी व्यवहार गर्नु सामान्य हो, ठूलो समस्या होइन, र ऊ तिमीहरूलाई त्यति घिन वा तिरस्कार लाग्‍ने व्यक्ति होइन र तिमीहरूले केही हदसम्म स्वीकार गर्न सक्‍ने व्यक्ति हो भन्‍ने महसुस गराउँछ? तिमीहरूले कुन तहको गतिछाडापन स्वीकार गर्न सक्छौ? (हामी कुनै पनि तहलाई स्वीकार गर्न सक्दैनौँ।) तिमीहरूले किन कुनै पनि तहको गतिछाडापनलाई स्वीकार गर्न सक्दैनौ? (पछिल्लो प्रकारको गतिछाडापनको प्रकृति अलिक दुष्ट नै हुन्छ, र पहिलो प्रकारको गतिछाडापनमा विपरीत लिङ्गको अगाडि प्रदर्शन गर्ने कार्य मात्रै समावेश भए पनि, यसले वरिपरिका मानिसहरूलाई बाधा दिन्छ।) पहिलो प्रकारको व्यक्तिलाई हृदयमा लिङ्ग भिन्‍नताको स्पष्ट बोध हुँदैन। विपरीत लिङ्गी मानिसहरूसँग अन्तरक्रिया गर्दा धेरैजसो मानिसहरू पुरुष र महिलाबीच रहेका सीमाहरूलाई ध्यान दिन्छन्। विशेष गरी, जब महिलाहरूले पुरुषहरूसँग अन्तरक्रिया गर्ने कुरा आउँछ, तब तिनीहरू संयमी रहनुपर्छ र तिनीहरूले पुरुषहरूको अगाडि केही सीमाहरू कायम राख्‍नुपर्छ। तर, कतिपय महिलाहरूलाई विपरीत लिङ्गी मानिसहरूसँग अन्तरक्रिया गर्न मन पर्छ र आफूले मन पराएको व्यक्ति देख्दा तिनीहरू उत्साहित हुन्छन्। तिनीहरूले मौका पाउने बित्तिकै, सम्पर्क गर्ने बहाना खोज्छन्। विपरीत लिङ्गी व्यक्तिसँग जानी-जानी अन्तरक्रिया गर्न खोज्ने जोकोहीको हृदयमा केही असामान्य कुरा हुन्छ। पहिलो प्रकारको गतिछाडापनमा व्यवहार गर्ने ठोस गतिछाडा तरिकाहरू समावेश नभए पनि वा त्यसले कुनै ठोस घटनाहरूमा नडोऱ्याउने भए पनि, साथै यसमा यौन दुर्व्यवहार समावेश नहुने भए पनि, तर तिनको प्रकटीकरणका आधारमा, अन्तरवैयक्तिक आचरणका हिसाबमा, यी मानिसहरूमा पुरुष र महिलाबीचका स्पष्ट सीमाहरूको कमी हुन्छ। अर्थात्, हृदयमा, तिनीहरूसँग स्पष्ट सीमाहरू हुँदैनन् र सामान्य मानिसहरूमा लाजको बोध हुनुपर्छ र तिनीहरूले आफूलाई अरूको हेलाको पात्र बनाउनु हुँदैन भन्‍ने कुरा तिनीहरू बुझ्दैनन्। यदि कसैले यसबारे केही महसुस नगरी गतिछाडा प्रकटीकरणहरू प्रदर्शन गर्छ भने, ऊ सामान्य व्यक्ति होइन र उसमा कम्तीमा पनि सामान्य मानिसहरूको विवेक र समझको कमी हुन्छ। व्यक्ति पुरुष भए पनि वा महिला भए पनि, उसले लैङ्गिकताबीचका सीमाहरूलाई पालना गर्नुपर्छ, र यी सीमाहरूलाई पार गर्न सकिँदैन भन्‍ने कुरा उसलाई हृदयमा स्पष्ट हुनुपर्छ। परमेश्‍वरले पुरुष र महिलालाई अन्तर्निहित भिन्‍नताहरू सहित सृष्टि गर्नुभयो; तिनीहरू बीचको सीमालाई अस्पष्ट पार्न सम्भव हुँदैन। यदि कुनै व्यक्तिमा सधैँ पुरुष र महिलाबीचका स्पष्ट सीमाहरूको कमी हुन्छ र उसले विपरीत लिङ्गीको अगाडि निरन्तर प्रदर्शन गरिरहेको हुन्छ भने, यो सामान्य लम्पटपन वा संयमताको कमी मात्रै होइन—यसमा अन्तरवैयक्तिक आचरणको समस्या समावेश हुन्छ। तिनीहरूले गर्ने कामकुराहरूमा ठोस समस्याहरू समावेश भए पनि वा नभए पनि, यी प्रकटीकरणहरूमा अन्तरवैयक्तिक आचरणका समस्याहरू समावेश भएसम्म, ती मानवमा हुनुपर्ने लाजको बोधअनुरूप हुँदैनन्। विशेष गरी पुरुष र महिलाबीचका मामलाहरूमा, यदि व्यक्तिलाई लाज छैन वा उसमा लाजको बोधको कमी छ भने, ऊ ठूलो खतरामा हुन्छ। यदि तैँले जानी-जानी विपरीत लिङ्गीको अगाडि आफ्नो मोहकता प्रदर्शन गर्न सक्छस् र उसलाई आकर्षित गर्ने प्रयास गर्न सक्छस् भने, तँ अर्को तहको गतिछाडापनमा पुग्‍ने सम्भावना निकै हुन्छ। तैँले सुरुआत प्रदर्शन गरेर गर्न सक्छस्, तर त्यो सजिलै हात लगाउने अवस्थामा विकसित हुन सक्छ, र हात लगाउने अवस्थाबाट, यो सजिलै अझै ठोस कुरामा विकसित हुन सक्छ, र यो अन्ततः तेरो नियन्त्रणबाट बाहिर जान सक्छ। देखिस्, गतिछाडापनको तह जेसुकै भए पनि, यो गतिछाडापनको दायराभित्र परेसम्म, यसमा अन्तरवैयक्तिक आचरणको समस्या समावेश हुन्छ। यसमा अन्तरवैयक्तिक आचरणको समस्या समावेश भएपछि, गम्भीरताको तहहरूबीच कुनै भिन्‍नता हुँदैन। किनभने त्यस्ता समस्याहरू बढ्न सक्छन्—प्रदर्शन गर्ने अवस्था र लाजको बोधको अभावबाट सुरु भएर, यो सजिलै शारीरिक सम्पर्क गर्ने, स्‍नेह विकास हुने अवस्थामा पुग्‍न सक्छ, र त्यसपछि यो आपसी रूपमा अविभाज्य हुने अवस्थामा पुग्‍न सक्छ। त्यहाँबाट, यो अझै अगाडि बढ्न सक्छ, नियन्त्रणभन्दा बाहिर जान सक्छ, जसले गर्दा पछुतो गर्नका लागि ढिला भइसकेको हुन्छ। यो वास्तविकता बनेपछि, यसलाई उचित रूपमा अन्त्य गर्न गाह्रो हुन्छ। त्यसकारण, तैँले गतिछाडापनका जस्तोसुकै प्रकटीकरणहरू प्रदर्शन गरे पनि, ती कुराहरू अन्तरवैयक्तिक आचरणको समस्यासँग सम्बन्धित भएसम्म, यदि तैँले आफूलाई रोक्दैनस् र तँमा लाजको बोधको कमी छ भने—यदि अरूले तेरा बारेमा के भन्छन्, मानिसहरूले तँलाई कसरी मूल्याङ्कन गर्छन्, वा परमेश्‍वरले तँलाई कसरी हेर्नुहुन्छ भन्‍ने कुराप्रति तँ पूर्ण रूपमा उदासीन छस् भने—तँ ठूलो खतरामा छस्। ठूलो खतरामा हुनु भनेको के हो? यसको अर्थ आम छाडापनका कार्य र प्रकटीकरणहरूबाट सुरु गरेर, तँ सजिलै जीवनभरिलाई पछुतो हुने गरी पतित र हास्यास्पद कामकुराहरू गर्ने अवस्थामा पुग्‍नेछस्। बुझिस्? (बुझेँ।) त्यसकारण, यदि तँ गतिछाडापनको समस्याको सारलाई छर्लङ्ग देख्‍न सक्दैनस् र यसलाई समयमा नै समाधान गर्न असफल भइस् भने, तँ अत्यन्तै समस्याजनक छस्। यदि तैँले त्यस्ता प्रकटीकरणहरू प्रदर्शन गर्छस् वा त्यस्ता कुराहरू पछ्याउनमा आनन्द लिन्छस् भने, यसले तेरो मानवतामा गम्भीर समस्या छ भन्‍ने कुरालाई प्रमाणित गर्छ। के समस्या? लाजको बोधको कमी हुनु। अन्तरवैयक्तिक आचरणको समस्या व्यक्तिको लाजको बोधसँग सम्बन्धित हुन्छ। यदि तँमा लाजको बोधको कमी छ भने, त्यस्ता कामकुराहरू गर्दा तँसँग कुनै सीमा हुँदैन। तैँले जेसुकै सोचे पनि, तैँले त्यो कार्य गर्न सक्छस्। तेरा विचार र कामनाहरू न त नियन्त्रण गरिनेछन् न त सीमित हुनेछन्। वातावरण उपयुक्त भएसम्म, तेरा विचार र कामनाहरू प्रकट हुने अवसर आउनेछ, ती बिस्तारै फुलेर विस्फोट हुने हदसम्म पुग्‍नेछन्। यसले भयानक परिणामहरू ल्याउनेछ।

यदि तिमीहरूका वरिपरि यस्ता गतिछाडा मानिसहरू छन्, जसको गतिछाडापनको समस्या कहिलेकहीँ एउटा उत्तेजक टिप्पणी गर्ने मात्र होइन, र जसको गतिछाडापन केही निश्‍चित व्यक्तिहरूप्रति मात्रै लक्षित हुँदैन भने—बरु, तिनीहरू प्रायजसो यसरी नै व्यवहार गर्छन्, र तिनीहरूसँग कुनै लाजको बोध हुँदैन, र अरूले तिनीहरूलाई घृणा गर्दा, सम्झाउँदा, वा चेतावनी दिँदासमेत समस्या समाधान हुँदैन, तिनीहरू अझै पनि गतिछाडा नै हुन जारी राख्छन् र तिनीहरूको गतिछाडापन झन्-झन् गम्भीर हुँदै जान्छ—अनि यदि तिमीहरूले त्यस्ता मानिसहरूलाई भेट्यौ भने, तिमीहरू तिनीहरूबाट जोगिनुपर्छ। तिमीहरू किन तिनीहरूबाट जोगिनुपर्छ? किनभने गतिछाडा मानिसहरूमा कुनै लाज हुँदैन। के लाजविनाका मानिसहरूको व्यवहारमा कुनै संयमता हुन्छ? के तिनीहरूले आफूलाई रोक्न सक्छन्? (सक्दैनन्।) तिनीहरूले आफूलाई रोक्न सक्दैनन्, त्यसकारण तँ त्यस्ता मानिसहरूबाट जोगिनुपर्छ; तँ तिनीहरूसँग सङ्गत गर्नबाट जोगिन सक्दो प्रयास गर्। यदि कामले तँलाई तिनीहरूसँग सम्पर्क गर्नु माग गर्छ र तँ यो अवस्थाबाट जोगिन सक्दैनस् भने, यसलाई कडाइका साथ काममा नै सीमित राख्, तर तिनीहरूसँग अन्तरक्रिया गर्दा अरू धेरै मानिसहरू उपस्थित हुनु नै राम्रो हुन्छ। तिनीहरूसँग एकलै संलग्‍न नहो, र तिनीहरूलाई तेरो शोषण गर्ने कुनै अवसर नदे। परीक्षामा नपर्न र शैतानलाई शोषण गर्ने कुनै अवसर नदिनका लागि तिनीहरूसँग एकलै बस्नबाट जोगिन सक्दो गर्। यो जस्तोसुकै प्रकारको गतिछाडा व्यवहार भए पनि, तैँले त्यस्ता मानिसहरूसँग अन्तरवैयक्तिक व्यवहारमा कुनै लाज हुँदैन, तिनीहरू विपरीत लिङ्गी कुनै पनि व्यक्तिसँग जिस्किन सक्छन्, र तिनीहरूले विपरीत लिङ्गी धेरै मानिसहरूको उपस्थितिमा फोहोरी ठट्टा गर्न समेत सक्छन्, यो पूर्ण रूपमा सामान्य कुरा हो जसरी बोल्छन्, जसले गर्दा सुन्‍नेहरूको अनुहार रातो हुन्छ, तिनीहरूलाई लाज लाग्छ, तिनीहरू र यो कुरा सुन्न सहनै सक्दैनन्, जबकि तिनीहरूले आफै केही महसुस गर्दैनन्, तिनीहरूलाई यसबारे अचेत हुन्छन्, र वास्ता गर्दैनन् भन्‍ने कुरा तैँले पत्ता लगाएसम्म, तँ त्यस्ता मानिसहरूबाट जोगिनुपर्छ। बुझिस्? (बुझेँ।) विशेष गरी, तैँले तिनीहरूसँग एक्लै अन्तरक्रिया गर्दा, तिनीहरूले तँलाई विशेष वास्ता र ध्यान देखाउँछन्, र तेरा कमीकमजोरी र खराबीहरूप्रति अझै बढी सहनशील हुन्छन्, त्यसपछि तँलाई प्रायजसो छुने गर्छन्, वा बाहिरी रूपमा आफूलाई भद्र र शिष्ट पुरुषका रूपमा प्रस्तुत गर्छन्, तैपनि तिनीहरूको शब्दहरूमा सधैँ अश्‍लीलता लुकेको हुन्छ भने—यस्ता मानिसहरू अत्यन्तै खतरनाक हुन्छन्, र तिमीहरू तिनीहरूबाट सतर्क रहनैपर्छ। कतिपय मानिसहरू यस्ता पनि हुन्छन्, जसले आफ्‍नै लिङ्गी व्यक्तिसँग नै सङ्गति गर्न वा सोधपुछ गर्न सकिने मामलाहरूका हकमा, वा आफ्‍नै लिङ्गी व्यक्तिसँग सम्हाल्न सकिने कामका हकमा पनि यसो गर्दैनन् तर उल्टै विपरीत लिङ्गी व्यक्ति खोज्ने जिद्दी गर्छन्। तिनीहरूले जुन विपरीत लिङ्गी व्यक्तिलाई आँखा लगाएका हुन्छन्, उसैलाई निरन्तर प्रश्नहरू गर्छन्, झर्को लगाउँछन्, अनावश्यक कुराकानीहरू सुरु गर्छन्, र उसलाई झिजो गर्नका लागि कुराहरू बनाउँछन्, सधैँ उसलाई सोध्‍नै नपर्ने व्यर्थका प्रश्नहरू सोध्छन् र यो व्यक्तिसँग एक्ला-एक्लै अन्तरक्रिया गर्ने अवसरहरू सिर्जना गर्न धेरै मेहनत गर्छन्। तिनीहरूले अवसरहरू खोज्नुको उद्देश्य भनेको आफ्नै कामनाहरू सन्तुष्ट पार्नका लागि हो। तँ पुरुष भए पनि वा महिला भए पनि, त्यस्ता मानिसहरूलाई भेट्दा तैँले के गर्नुपर्छ? (तिनीहरूबाट टाढा बस्नुपर्छ।) तैँले तिनीहरूलाई इन्कार गर्ने उपाय सोच्नुपर्छ; तिनीहरूलाई कुराहरू अत्यन्तै स्पष्ट रूपमा व्याख्या गर्। तिनीहरूबाट चुपचाप टाढा बस्‍ने र त्यो नै पर्याप्त हुन्छ भन्‍ने नसोच्। यदि तिनीहरूले कहिलेकहीँ तँलाई एकपटक झर्को लगाए भने, तैँले तिनीहरूले अनुचित व्यवहार गरिरहेका छन् कि छैनन् भनेर निर्धारित गर्न नसक्लास्। तर यदि तिनीहरूले तँलाई बारम्बार झर्को लगाए भने, तैँले तिनीहरूलाई यो कुरा स्पष्ट पार्नुपर्छ। तैँले के भन्‍नुपर्छ? तैँले तिनीहरूलाई यसो भन्‍न सक्छस्: “तिमीले मलाई एक-दुई पटकभन्दा बढी झर्को लगाएका छौ—तिमीले के गर्न खोजेको? आफ्‍नो कुरा स्पष्ट पार! के हाम्रो साँच्‍चै नै त्यस्तो किसिमको कामको सम्बन्ध छ? तिमीले सोध्न मिल्ने अत्यन्तै धेरै मानिसहरू छन्, तैपनि तिमी मलाई नै सोध्ने र मकहाँ नै आउने जिद्दी गर्छौ—के हामी साँच्‍चै नै यति नजिक छौँ? यसो नगर। मलाई रुचि छैन, र मलाई यसरी मानिसहरूसँग सङ्गत गर्न मन पर्दैन। भविष्यमा फेरि मलाई बाधा नदेऊ। मलाई तिमीमा पटक्‍कै रुचि छैन। यदि तिमीले भविष्यमा मलाई यसरी झर्को लगाइरह्यौ भने, म भद्र रहनेछैनँ!” त्यस्ता मानिसहरूप्रति कस्तो शैली अपनाउनुपर्छ? (तिनीहरूबाट टाढा बस्ने र तिनीहरूलाई इन्कार गर्ने।) यदि त्यस्ता मानिसहरूलाई बारम्बार हप्काउँदा पनि तिनीहरू सुधार गर्न नसक्‍ने अवस्थामा नै रहन्छन् भने, तिनीहरूलाई कसरी निराकरण गर्नुपर्छ? तिनीहरूलाई मण्डलीका प्रशासनिक प्रावधानहरू अनुसार, अलग गरेर वा निकालेर निराकरण गर्नुपर्छ। कतिपय व्यक्तिहरू मान्छे खुसी पारिहिँड्ने मानिसहरू हुन्छन्, जो अरूलाई चिढ्याउने आँट गर्दैनन् र तिनीहरूलाई यस्तो गतिछाडा व्यक्तिसँग भित्री रूपमा डराउँछन्। यो समस्याजनक कुरा हो। तिनीहरू उनीहरूको खेलौना मात्रै बन्‍न सक्छन्। त्यस्ता गतिछाडा मानिसहरूलाई गम्भीरताको साथ व्यवहार गरिनुपर्छ। तिनीहरूप्रति रहेको तेरो हाउभाउ अलिक कठोर हुनुपर्छ, तर झर्किनुपर्ने कुनै आवश्यकता छैन—बस शान्त भएर बोल्: “हामी यी बच्‍चाका खेल नखेलौँ। तिमीले के गर्न खोजिरहेको छौ म स्पष्ट देख्‍न सक्छु। मसँग यो खेल खेल्दा त्यसले काम गर्नेछैन। मलाई तिमी मन पर्दैन, त्यसकारण बिन्ती छ मलाई फेरि बाधा नदेऊ! यदि तिमीले मलाई बारम्बार झर्को लगायौ भने, मसँग तिमीलाई निराकरण गर्ने धेरै तरिकाहरू छन्!” के यो तिनीहरूलाई इन्कार गर्नु होइन र? (हो।) के तिमीहरूले तिनीहरूलाई यसरी इन्कार गर्न सक्‍नेछौ? (परमेश्‍वरका वचनहरू सुनेपछि, सक्नेछौँ। परमेश्‍वरले बोल्नुभन्दा पहिले, हामी तिनीहरूलाई यसरी इन्कार गर्ने आँट गर्नेथिएनौँ।) अवश्य नै, यो एउटा उदाहरण मात्रै हो। महिलाहरू पुरुषद्वारा दुर्व्यवहार गरिने कार्यमा मात्रै त्यस्ता परिस्थितिहरू सीमित हुँदैनन्; तिनमा पुरुषहरूलाई महिलाले दुर्व्यवहार गर्ने कार्य पनि समावेश हुन्छ। छोटकरीमा भन्दा, तँ दुर्व्यवहारमा परेको पुरुष भए पनि वा महिला भए पनि, यदि तैँले त्यस्ता गतिछाडा मानिसहरूले साँच्‍चै नै सामान्य रूपमा अन्तरक्रियामा संलग्न भइरहेका, हृदयदेखि कुराकानी गरिरहेका, वा तँसँग परामर्श गरिरहेका छैनन् भन्‍ने कुरा स्पष्ट रूपमा देख्‍न सक्छस् भने, तैँले तिनीहरूलाई इन्कार गर्न सक्छस्। त्यस्ता मानिसहरूसँग अन्तरक्रिया गर्दा, तिनीहरूको अभिप्राय महसुस गर्न निकै सजिलो हुन्छ, र तँ सतर्क हुनुपर्छ। तैँले तिनीहरूलाई यसो भन्‍नुपर्छ: “हामी एक-अर्कासँग परिचित छैनौँ, त्यसकारण तिमीले मलाई दुर्व्यवहार नगर्नु नै राम्रो हुनेछ!” यदि तिनीहरूले तँलाई बारम्बार दुर्व्यवहार गर्छन् र तँलाई अझै पनि तिनीहरूलाई इन्कार गर्न अत्यन्तै लाज लाग्छ, तैँले तिनीहरूको भावनामा चोट पुऱ्याउनेछस् भन्‍ने चिन्ता गर्छस्, र दाजुभाइ-दिदीबहिनीहरूका रूपमा तँ तिनीहरूप्रति सहनशील हुनुपर्छ भन्‍ने सोच्छस् भने, तैँले त्यस्तो सहनशीलताले ल्याउन सक्‍ने परिणामहरू बुझ्नुपर्छ। यदि तँलाई तिनीहरू मनपर्छ र तँ तिनीहरूसँग सङ्गत गर्न इच्छुक छस् भने, त्यो तेरो स्वतन्त्रता हो। अवश्य नै, के गतिछाडा व्यक्तिलाई सहानुभूति जनाउनु वा उसलाई मन पराउनु समेत मूर्खता होइन र? यदि उसले तँसँग गतिछाडा व्यवहार गर्न सक्छ भने, उसले अरूसँग पनि त्यस्तै व्यवहार गर्न सक्छ। त्यस्ता मानिसहरूसँग सङ्गत गर्नु भनेको आफ्‍नो चिहान आफै खन्‍नु हो—मृत्युसँग खेलबाड गर्नु जस्तो हो। त्यसकारण, त्यस्ता मानिसहरूका हकमा, तैँले तिनीहरूलाई सीधै इन्कार गर्नुपर्छ; तिनीहरूसँग कुराहरू स्पष्ट पार्नुपर्छ, र तिनीहरूलाई दूरी कायम राख्‍न भन्नुपर्छ। के त्यो अत्यन्तै सरल कुरा होइन र? (हो।) साँच्‍चै नै गतिछाडा मानिसहरू भन्‍नाले आफ्नो मानवतामा लाज नै नभएका मानिसहरू हुन्। अवश्य नै, पुरुष भए पनि वा महिला भए पनि, विपरीत लिङ्गी मानिसहरू सामना गर्दा मानिसहरूले कहिलेकहीँ केही अलिक असामान्य प्रकटीकरणहरू प्रदर्शन गर्न सक्छन्। यो बानी नभएसम्म, यसले कार्य वा परिणामहरू ल्याउँदैन, र व्यक्तिलाई केही समयपछि यो अनुचित लागेर उसले यसलाई सुधार गर्न सक्छ भने, यसलाई गतिछाडापन भनेर वर्गीकरण गर्न सकिँदैन। यी अलिक असामान्य प्रकटीकरणहरूलाई सामान्यीकृत गर्नु हुँदैन। गतिछाडा हुनु भनेको व्यक्तिको मानवतामा लाजको कमी हुनुको प्रकटीकरण हो। त्यस्ता मानिसहरूको मुख्य प्रकटीकरण के हो भने तिनीहरूको अन्तरवैयक्तिक आचरणमा कुनै लाज हुँदैन—तिनीहरू बेलगाम, अनियन्त्रित, र निकै वासनाभोगी हुन्छन्। यसलाई व्यक्तिको मानवताभित्र रहेको गतिछाडापनको प्रकटीकरणका रूपमा वर्गीकरण गरिन्छ। अब, त्यस्ता मानिसहरूलाई कसरी निराकरण गर्ने र सम्हाल्ने भन्‍ने तँलाई थाहा भयो? (भयो।) गतिछाडापनको विषयको हाम्रो छलफलमा यतिमा नै समाप्त हुन्छ।

हामी अर्को प्रकटीकरणबारे कुरा गरौँ: घिनलाग्दोपन। यो कस्तो समस्या हो? (यो दुष्ट चरित्रको समस्या हो।) घिनलाग्दोपन दुष्ट चरित्रभित्र पर्छ र यसलाई मानवताअन्तर्गत वर्गीकरण गरिन्छ। के घिनलाग्दोपन केही हदसम्‍म घटियापन जस्तै हो? (हो।) यो पनि दुष्ट चरित्रको प्रकटीकरण हो। घिनलाग्दोपन भनेको नियमहरू पालन नगरी, धूर्त तरिकाले काम गर्नु, विवेक र नैतिकताका सिद्धान्तहरू वा सीमाहरूविना काम गर्नु मात्र होइन तर निकै घृणास्पद र नीच तरिकाले काम गर्नु पनि हो। घिनलाग्दोपनका प्रकटीकरणहरू के-के हुन्? उदाहरणका लागि, घिनलाग्दो व्यक्तिले आफूले किन्‍न नसक्‍ने राम्रो कार कसैले किनेको देख्छ। बाटो भएर जाँदा, उसले बाहिरी रूपमा त्यो व्यक्तिलाई यसो भन्दै अभिवादन गर्छ, “कस्तो राम्रो कार! तपाईं त धनी हुनुपर्छ!” उसका शब्दहरू मनमोहक सुनिन्छन्, तर कारको मालिक जाने बित्तिकै, उसले कारमा थुक्‍क गर्दै थुक्छ। के यो घिनलाग्दो हुनु होइन र? (हो।) थुक्‍नु कस्तो व्यवहार हो? (घिनलाग्दो हुनु।) घिनलाग्दो हुनु भनेको यही हो। घिनलाग्दोपन भनेको विशेष रूपमा घृणास्पद, फोहोरी, र नीच हुनु हो—यो लाजमर्दो व्यवहार गर्नु, अरूले तँलाई गिल्ला गर्ने र घृणा गर्ने तुल्याउनु, मानिसहरूलाई तेरो चरित्र नीच छ र तँ कलङ्क होस् भन्‍ने महसुस गराउनु हो। उदाहरणका लागि, कतिपय मानिसहरूले आफ्नो छिमेकीको कुकुर राम्रो छ भन्‍ने देख्छन् र भित्रभित्रै डाहा गर्छन्: “तिनीहरूको परिवारमा कति राम्रो कुकुर छ। मैले किन त्यो कुकुर किनिनँ?” त्यसकारण तिनीहरू त्यो कुकुर मार्ने उपाय खोज्छन्, र त्यसपछि, तिनीहरू खुसीले फुरुङ्ग हुन्छन्। तिनीहरू घर गएपछि उत्सव मनाउँछन्, श्याम्पेन फोड्छन् र भोज खान्छन्, पहिले कहिल्यै नभएझैँ गरी खुसी हुन्छन्। मलाई भन, यो व्यक्ति भयानक छ कि छैन? (छ।) यो घिनलाग्दो हुनु हो। अरूसँग कुनै असल घटना घटेसम्म र उनीहरू खुसी भएसम्म, तिनीहरू अप्रसन्न हुन्छन् र उनीहरूको कामकुरा बरबाद गर्ने उपायहरू सोच्छन्। जब तिनीहरूले अरूले प्रकोप सामना गरिरहेका देख्छन्, तब तिनीहरू उनीहरूको दुर्भाग्यमा आनन्दित हुन्छन्। त्यस्ता मानिसहरू अत्यन्तै घिनलाग्दा हुन्छन्।

घिनलाग्दा मानिसहरूका विचारहरू अत्यन्तै नकारात्मक हुन्छन्। तिनीहरू कसरी नकारात्मक हुन्छन्? उदाहरणका लागि, जब तँ कसैलाई कुनै कुरा दिन्छस्, तब सामान्य परिस्थितिहरूमा, उसलाई कृतज्ञता महसुस गर्नुपर्छ, उसले यसो भन्‍नुपर्छ, “यो कुरा निकै राम्रो छ। तिमीलाई पहिले यो निकै मन पर्थ्यो, तर अहिले तिमीलाई यसको खाँचो छैन। तिमीले यो अरू कसैलाई दिएनौ तर तुरुन्तै मलाई नै दियौ—हामी साँच्‍चै नै साथी हौँ!” विवेक र समझ भएको जोकोहीले यस्तो सोच्नेथियो; उसले यो मामलालाई सकारात्मक रूपमा बुझ्नेथियो। तर घिनलाग्दा मानिसहरूको सोचाइ विकृत हुन्छ। तिनीहरूले मनमनै यसो भन्नेथिए: “तिमीलाई उप्रान्त यो नचाहिने भएर मात्रै तिमीले मलाई यो दिएका हौ। यदि तिमीलाई अझै पनि यसको खाँचो थियो भने, के तिमीले मलाई दिनेथियौ त? तिमीले असल कुराहरू आफ्ना लागि राख्छौ र खराब कुरा मलाई दिन्छौ—त्यो कसले चाहन्छ र! के तिमीले मलाई भिखारीलाई जस्तो टारिरहेका छौ? के तिमीलाई मलाई के राम्रो हो भन्‍ने थाहा छैन जस्तो लाग्छ? तिमीलाई यो उप्रान्त नचाहिने हुनाले मात्रै मलाई दिएका हौ, र तिमी अझै म कृतज्ञ होऊँ भन्‍ने अपेक्षा गर्छौ। के तिमी मलाई मूर्ख ठान्छौ?” देखिस्, यस्तो सरल मामलामा, तिनीहरूले यस्तो घृणास्पद, फोहोरी, र नीच तरिकाले सोच्छन्। तिनीहरूलाई केही कुरा दिँदा यसले तँ आफैलाई समस्या दिन पुग्छ। यसले किन समस्या दिन्छ? किनभने तैँले यो कुरा दिएको व्यक्ति घिनलाग्दो व्यक्ति हो—घृणास्पद, फोहोरी, र नीच विचार भएको व्यक्ति। तिनीहरूले जोकोहीबारे नकारात्मक रूपमा सोच्छन्। जब तिनीहरूले कसैलाई हेर्छन्, तब तिनीहरूले उसलाई सिद्धान्तहरूका आधारमा हेर्दैनन्, न त त्यो व्यक्तिसँग धेरै वर्ष समय बिताएका कारण तिनीहरूलाई थाहा भएको त्यो व्यक्तिको चरित्र वा उसको आत्म-आचरणका सिद्धान्तहरूका आधारमा नै हेर्छन्। बरु, तिनीहरूले अरूलाई आफ्नै चरम र हठी विचार र दृष्टिकोणहरूका आधारमा हेर्छन्। त्यस्ता मानिसहरू अत्यन्तै घिनलाग्दा हुन्छन्। यदि तँ तिनीहरूसँग सङ्गत गर्दैनस् वा तिनीहरूलाई केही पनि दिँदैनस् भने, कामकुरा शान्तिपूर्ण नै रहन्छन्। तर यदि तँ तिनीहरूसँग साँच्‍चै सङ्गत गर्छस् र तिनीहरूलाई सहयोग गर्छस् भने, तँ प्रायजसो तिनीहरूको मूल्याङ्कन र आलोचनामा पर्नेछस्। जब तैँले कुनै असल कुरा प्रयोग गरेको तिनीहरूले देख्छन्, तब तिनीहरू सधैँ त्यो कुरा चाहन्छन्। यदि तैँले तिनीहरूलाई यो कुरा दिइनस् भने, तिनीहरूले तँ लोभी र कन्जुस होस् भन्‍ने सोच्छन्। त्यस्ता मानिसहरू अत्यन्तै समस्याजनक हुन्छन्, र तिनीहरूसँग मिलजुल हुन निकै गाह्रो हुन्छ। तिनीहरूले सीधै केही नबोल्न सक्छन्, तर भित्र गहिराइमा, सुटुक्क, तिनीहरू सधैँ तँसँग प्रतिस्पर्धा गरिरहेका हुन्छन्, र हृदयमा तेराबारे प्रतिकूल विचारहरू विकास गरिरहेका हुन्छन्। सरल रूपमा भन्दा, त्यस्ता मानिसहरूको हृदय र विचारहरू कुत्सित हुन्छन्। मलाई लाग्छ व्यक्तिको यस्तो फोहोरी विचार र हृदयलाई व्याख्या गर्नका लागि “कुत्सित” भन्‍ने शब्द निकै उपयुक्त छ—यसको अर्थ ऊ सफा, सकारात्मक, र दयालु छैन भन्‍ने हुन्छ। कुनै कुरा जति नै सकारात्मक भए पनि, जब तिनीहरू यसबारे कुरा गर्छन्, तब यो नकारात्मक कुरामा परिणत हुन्छ। तैँले तिनीहरूका लागि जति धेरै असल कुराहरू गरे पनि, तिनीहरूले यसको कदर नगर्ने मात्र होइन, तर तिनीहरूले तँसँग खराब अभिप्रायहरू छन् भन्दै तँलाई होच्याउने र फसाउने पनि गर्छन्। यदि तैँले तिनीहरूलाई केही फाइदा दिइस् भने, तैँले तिनीहरूलाई शोषण गर्ने प्रयास गरिरहेको छस् कि भनेर तिनीहरूले मनन गर्नेछन्। यदि तँ तिनीहरूप्रति उदासीन भइस् भने, तिनीहरूले तँ धनी र शक्तिशाली भएकाले, तैँले गरिबलाई हेला गर्छस् भन्‍ने सोच्नेछन्। तिनीहरूलाई तँमा मानव न्यानोपनको कमी छ, तँलाई मानिसहरूसँग कसरी मिलजुल हुने भन्‍ने थाहा छैन, र तँ अरूका भावनाहरूलाई ख्याल गर्न असमर्थ छस् भन्‍ने लाग्‍नेछ। यदि तैँले तिनीहरूबाट आफूलाई टाढा राखिस् भने, त्यसले पनि काम गर्नेछैन—तिनीहरूसँग यसबारे भन्नका लागि अझै पनि केही हुनेछ। त्यस्ता मानिसहरू अत्यन्तै समस्याजनक हुन्छन्। तैँले तिनीहरूसँग जसरी सङ्गत गरे पनि, तैँले तिनीहरूलाई कहिल्यै सन्तुष्ट पार्न सक्दैनस्। तिनीहरूले के सोच्नेछन् तँलाई थाहा हुँदैन, र तैँले असल अभिप्रायका साथ गर्ने कुराहरूबाट के-कस्ता समस्याहरू पैदा हुनेछन् भन्‍ने तँलाई थाहा हुँदैन। त्यसकारण त्यस्ता मानिसहरूसँग व्यवहार गर्ने एउटै मात्र तरिका छ—तिनीहरूबाट टाढा बस् र तिनीहरूसँग संलग्‍न नहो। साथीहरू बनाउने क्रममा, त्यस्ता मानिसहरूलाई छनौट नगर्, किनभने तिनीहरू अत्यन्तै घिनलाग्दा हुन्छन्; तिनीहरूसँग सङ्गत गर्नाले तँलाई ठूलो समस्या र हैरानी दिनेछ, र यो सबै हैरानी र समस्या पूर्ण रूपमा अनावश्यक हुन्छ। के घिनलाग्दा मानिसहरूमा चेतना हुन्छ? (हुँदैन।) तिनीहरूसँग कुनै चेतना हुँदैन भनेर भन्‍नुको अर्थ के हो? (तिनीहरूसँग कुनै विवेक वा समझ हुँदैन, र कुनै नैतिक सीमाहरू हुँदैनन्।) यसका विवरणहरू के-के हुन्? (तिनीहरूसँग सामान्य मानिसहरूको सोचाइ हुँदैन।) सामान्य मानिसहरूको सोचाइ नहुनु एउटा पक्ष हो। मलाई भन, के त्यस्ता मानिसहरूमा कुनै लाज हुन्छ? (हुँदैन।) तिनीहरूमा कुनै लाज हुँदैन, तिनीहरूसँग सामान्य मानवताको सोचाइ हुँदैन, र तिनीहरूले विकृत र भ्रमपूर्ण तर्क मात्रै बोल्छन्। तिनीहरूको तर्क आफ्नै हितहरूको रक्षा गर्नमा लक्षित हुन्छ—यो सबै विकृत तर्क हो। यदि तैँले तिनीहरूलाई केही दिइस् भने, तैँले तिनीहरूलाई हेला गर्छस् र तँलाई नचाहिने कुराहरू मात्रै दिन्छस् भनेर भन्छन्। यदि तैँले तिनीहरूलाई केही दिइनस् भने, तिनीहरूले तँ अत्यन्तै कन्जुस छस् भनेर भन्छन्। के त्यस्ता शब्दहरू विकृत तर्क होइनन् र? (हो।) तिनीहरूले कुराहरूलाई सही रूपमा बस बुझ्नै सक्दैनन् र अत्यन्तै नकारात्मक तरिकाले सोच्छन्—यो विकृत तर्क हो। गैरविश्‍वासीहरूले प्रायजसो मानिसहरूले आफूलाई समझपूर्ण आचरणमा ढाल्नुपर्छ भनेर भन्छन्—यदि कुनै व्यक्ति असमझ छ र उसले विकृत तर्क मात्रै बोल्छ भने, ऊ पटक्‍कै असल हुँदैन। यदि कसैले तँलाई कुनै कुरा दियो भने, यसको अर्थ उसले तँलाई केही मात्रामा आदर गर्छ भन्‍ने हुन्छ; यदि उसले तँलाई त्यो कुरा दिएन भने, त्यो पनि सही नै हुन्छ—उसले आफ्नो सम्पत्ति आफूले चाहेको जोसुकैलाई दिन सक्छन्। यदि उसले तँलाई यो कुरा दिए पनि तँ अझै गल्ती खोज्छस् तर तिनीहरूले दिएनन् भने तिनीहरूलाई कन्जुस भन्छस् भने, के यो समझभन्दा बाहिर हुनु होइन र? के यस्तो विकृत तर्कमा संलग्‍न हुने मानिसहरू घिनलाग्दा हुँदैनन् र? (हुन्छन्।) तिनीहरू अत्यन्तै घिनलाग्दा हुन्छन्! फोहोरी मानिसहरू समझबाहिर हुन्छन्, त्यसकारण कुनै पनि तर्क तिनीहरूमा छिर्दैन। विवेक र समझ अनुसार, वा सत्यता सिद्धान्तहरू अनुसार कार्य गर्नु, तिनीहरूका लागि अर्थहीन नै हुन्छ। घिनलाग्दोपन पनि अलिकति घटियापन जस्तै हो, होइन र? (हो।) उदाहरणका लागि, कतिपय मानिसहरूले कुनै कुरा किन्‍न पैसा खर्च गर्छन् र तिनीहरूले सधैँ मूल्य महँगो भयो भन्‍ने महसुस गर्छन्, मानौँ तिनीहरूले घाटा भोगेका छन्। त्यसपछि तिनीहरूले यस्तो मनन गर्छन्, “तिमीले मबाट फाइदा उठायौ, त्यसकारण मैले तिमीलाई घाटामा पार्ने उपाय खोज्नुपर्छ—त्यसपछि मात्रै मलाई भित्र सन्तुलित महसुस हुनेछ।” घृणास्पद र घिनलाग्दा यस्ता मानिसहरूले सधैँ अरूबाट कसरी फाइदा उठाउने भनेर मनन गरिरहेका हुन्छन्। यदि तिनीहरूलाई घाटा भोगेको छु भन्‍ने लाग्यो भने, तिनीहरूले अरूका लागि कामकुराहरू कठिन बनाइदिन्छन्; तिनीहरूले सधैँ तिनीहरूलाई घाटा नहोस् भन्‍ने कुरालाई सुनिश्‍चित गर्न चाहन्छन्, त्यसपछि मात्रै तिनीहरूलाई सन्तुष्ट हुन्छ। यदि तिनीहरूले अरू कसैबाट फाइदा उठाए भने, तिनीहरूले उत्सव मनाउँछन् र तिनीहरू यति खुसी हुन्छन् कि तिनीहरू सपनाबाट हाँस्दै बिउँझन्छन्। तैँले कुनै कुरामा कति पैसा खर्च गर्छस् त्यो तेरो आफ्नै निर्णय हो—कसैले पनि तँलाई तिनीहरूलाई पैसा दिन जबरजस्ती गरेको थिएन। तैँले स्वेच्छाले त्यो किनेकाले, तँ किन अझै पनि आक्रोशित छस् र अझै पनि अरूबाट फाइदा लिन र घाटा भोग्‍नबाट जोगिन खोजिरहेको छस्? के त्यस्ता मानिसहरू अत्यन्तै घिनलाग्दा हुँदैनन् र? (हुन्छन्।) जब तिनीहरू किरानाका सामान किन्‍न सुपरमार्केट जान्छन् र ती अत्यन्तै महँगा छन् भन्‍ने महसुस गर्छन्, तब घाटाबाट जोगिनका लागि, तिनीहरू थप केही प्लास्टिकको झोला उठाउँछन्। यदि नयाँ वर्ष वा चाडबाडको बेला छ र सुपरमार्केटले क्यालेन्डरहरू बाँडिरहेको छ भने, तिनीहरूलाई अझै धेरै वटा लिनुपर्छ, अनि मात्रै तिनीहरू सन्तुष्ट महसुस गर्छन्। जब तिनीहरूले अरूको फाइदा उठाउँछन्, तब तिनीहरूलाई प्रसन्न हुन्छन् र तिनीहरू कति सक्षम र सिपालु छन् भनेर प्रदर्शन गर्दै समेत हिँड्छन्। मलाई भन, त्यस्ता मानिसहरूमा कस्तो मानसिकता हुन्छ? जेसुकै भए पनि, तिनीहरूले सधैँ फाइदा उठाउन र घाटा भोग्‍नबाट जोगिन सक्छन् कि सक्दैनन् भन्‍ने कुराका आधारमा कामकुराहरूलाई मापन गर्छन्। यस्तो सोचाइ र दृष्टिकोण मात्रै पनि अत्यन्तै घिनलाग्दो र घृणास्पद हुन्छ। अवश्य नै, यसमा दुराग्रही पक्ष पनि हुन्छ, साथै दुष्ट पक्ष पनि हुन्छ। त्यस्ता मानिसहरूसँग व्यवहार गर्न गाह्रो हुन्छ र तिनीहरू किचकिचे हुन्छन्। त्यस्ता मानिसहरूमा मानवताका धेरै खराबीहरू प्रदर्शन हुन्छन्—मानवताको दृष्टिकोणबाट हेर्दा, तिनीहरूको सोचाइको तरिका सामान्य समझ वा व्यवहारका कुनै पनि नियमअनुरूप हुँदैन, र यो सामान्य मानवताको आधारभूत नैतिक आधाररेखाभन्दा तल हुन्छ; अवश्य नै, तिनीहरू मानवताको विवेक र समझसँग पनि मिल्दैनन्। तिनीहरू अत्यन्तै विकृत, अत्यन्तै नीच, र अत्यन्तै दुराग्रही पनि हुन्छन्। के त्यस्ता मानिसहरूलाई प्रायजसो मानिसहरूको समूहमा देखिँदैन र? (देखिन्छ।) घिनलाग्दा मानिसहरूको चरित्र दुष्ट हुन्छ र तिनीहरूसँग व्यवहार गर्न निकै गाह्रो हुन्छ। कुनै कुरा तिनीहरूको हितहरूसँग सम्बन्धित भएसम्म, चाहे त्यो भौतिक हितहरूसँग सम्बन्धित होस् वा तिनीहरूको अभिमान र हैसियतसँग सम्बन्धित होस्, यस विषयमा तिनीहरूको आचरण प्रकाश हुनेछ; यो निकै स्पष्ट रूपमा प्रदर्शन हुनेछ। तिनीहरूले विकृत र भ्रमपूर्ण तर्कहरू बोल्न थाल्छन्, र तिनीहरू समझप्रति पूर्ण रूपमा अभेद हुन्छन्। ठीक छ, घिनलाग्दा मानिसहरूका बारेमा रहेको हाम्रो छलफल यति नै हो।

अर्को प्रकटीकरण स्वार्थ हो। के स्वार्थ असल कुरा हो? (होइन।) त्यसोभए सुरुमा, मलाई भन, के स्वार्थ जन्मजात कुरा हो? (होइन।) स्वार्थ जन्मजात हुँदैन, त्यसोभए यो कस्तो प्रकारको समस्या हो? (यो मानवताको खराबी हो।) (मलाई लाग्छ यो चरित्रको समस्या हो।) स्वार्थलाई परिस्थितिका आधारमा वर्गीकरण गर्नुपर्छ। स्वार्थका केही घटनाहरू मानव जन्मजात प्रवृत्तिका प्रकटीकरणहरू हुन्; ती एक प्रकारका मानव जन्मजात प्रवृत्ति हुन्, जुन मानिसहरूमा हुनुपर्ने अधिकार, आफ्नै हितहरूको सुरक्षा गर्ने अधिकार हो। यदि यो मानव जन्मजात प्रवृत्तिको प्रकटीकरण हो भने, यो मानिसहरूसँग हुनुपर्ने कुरा हो। यस्तो स्वार्थ भनेको आफ्नो मानव अधिकार र आफ्नो वैध अधिकार र हितहरूको सुरक्षा गर्ने कार्यको प्रकटीकरण हो। यस्तो प्रकारको स्वार्थ उचित हुन्छ; यो मानवताको खराबी होइन। तर, अर्को प्रकारको प्रकटीकरण पनि छ जुन यस्तो प्रकारको स्वार्थभन्दा अझ गम्भीर हुन्छ—यसमा अरूका हितहरूमा हानि गर्ने कार्य समावेश हुन्छ, र यो मानवताको खराबी हो; यो चरित्रको समस्यामा आइपुगेको हुन्छ। यी समस्याहरूलाई खुट्ट्याउनु नै पर्ने हुन्छ: स्वार्थका कुन-कुन प्रकटीकरणहरू उचित छन्, स्वार्थका कुन-कुन प्रकटीकरणहरू मानवताको खराबी हुन्, र स्वार्थका कुन-कुन प्रकटीकरणहरूमा चरित्रको समस्या समावेश हुन्छ। यदि यी समस्याहरूलाई स्पष्ट रूपमा देख्‍न सकियो भने, सिद्धान्तहरूअनुसार कसरी अभ्यास गर्ने भन्‍ने कुरा व्यक्तिलाई थाहा हुनेछ। उदाहरणका लागि, मानिसहरूले आफ्नो जीवनको राम्रो हेरचाह गर्न, आफ्‍ना जिम्मेवारी र दायित्वहरू पूर्ण रूपमा पूरा गर्न, र अरूको मामलामा चासो नलिई आफूलाई राम्ररी व्यवस्थापन गर्न, अरूका हितहरूमा हस्तक्षेप नगरी आफूलाई राम्ररी व्यवस्थापन गर्न मात्र चाहन्छन्—मानवताको दृष्टिकोणबाट हेर्दा, यो पनि एक प्रकारको स्वार्थ हो, होइन र? तर, अर्को दृष्टिकोणबाट हेर्दा, यो मानिसहरूमा हुने जन्मजात प्रतिक्रिया पनि हो। अवश्य नै, यो परमेश्‍वरद्वारा मानिसहरूलाई दिइएको अन्तर्निहित अधिकार पनि हो—अर्थात्, अरूको मामलामा चासो नलिई सुरुमा आफ्नो ख्याल राख्ने अधिकार तँसँग हुन्छ। तैँले आफ्नो मानव जीवन कायम राखेर, आफ्नो जीवन टिकाइ कायम राखिरहेको हुन्छस्। यो उचित कुरा हो। अवश्य नै, मानवताको दृष्टिकोणबाट हेर्दा, आफ्ना बारेमा मात्रै वास्ता गर्नु र अरूबारे वास्ता नगर्नु पनि स्वार्थको प्रकटीकरण नै हो। तर, यस्तो प्रकारको स्वार्थ मानवताको सामान्य प्रकटीकरण हो र यो उचित छ। मानव दृष्टिकोणबाट हेर्दा, यसलाई मानवताको खराबीका रूपमा हेरिने भए पनि, वास्तवमा, यो मानवताको खराबीचाहिँ होइन। आफ्नो बारेमा मात्रै वास्ता गर्नु—अघाउञ्जेलखानु र न्यानो लुगा लगाउनु, आफ्नो काम राम्ररी गर्नु, आफ्‍ना दायित्वहरू पूरा गर्नु, र यति मात्रै हो—अरूको हेरचाह गर्न सक्षम नहुनु वा अरूको हेरचाह गर्न नचाहनु, तँसँग भएको अधिकार हो, र यो परमेश्‍वरले तँलाई दिनुभएको जन्मजात प्रवृत्ति पनि हो। जन्मजात अवस्थाहरूको दृष्टिकोणबाट हेर्दा, यदि व्यक्तिलाई कसरी आफ्‍नो हेरचाह गर्ने भन्‍ने समेत थाहा छैन, यदि उसमा यो जन्मजात प्रवृत्तिको कमी छ भने, उसले वयस्क बन्‍ने मानक पूरा गर्दैन। यस्तो प्रकारको स्वार्थ मानिसहरूसँग हुने प्रवृत्तिगत प्रतिक्रिया हो। तिनीहरूले आफ्नो बारेमा मात्रै वास्ता गर्ने भए पनि, आफ्नै अधिकार र हितहरूको मात्रै सुरक्षा गर्ने भए पनि, बाँच्‍नका लागि आफ्ना आधारभूत खाँचोहरू, साथै आफ्नो जीवन र कामको वृत्तभित्र रहेका मामलाहरूको मात्रै वास्ता गर्ने भए पनि, तिनीहरूले अरूका हितहरूमा हस्तक्षेप गर्दैनन् भने, यस्तो स्वार्थलाई निन्दा गरिँदैन। आफूलाई मात्रै वास्ता गर्ने भन्दा पनि साँच्‍चै नै दुष्ट चरित्रको तलमा पुग्‍ने यस प्रकारको स्वार्थमा अरूका हित र अधिकारहरूलाई अतिक्रमण गर्ने वा हानि गर्ने, अरूका मानव अधिकारहरूलाई हस्तक्षेप गर्ने कार्य पनि समावेश हुन्छ। यो साँचो स्वार्थ हो, र यो दुष्ट चरित्रको समस्या हो। यदि, तेरा हित, प्रतिष्ठा, हैसियत, र अभिमानको रक्षा गर्नका लागि, तैँले अरूका हितहरू हडप्न वा जबरजस्ती लिनका लागि कुनै कसर बाँकी राख्दैनस् भने—अरूका हितहरूलाई आफ्नै हितहरूका रूपमा लिन्छस्, अरूको नभई आफ्नै बारेमा मात्रै ख्याल गर्छस्, अरूलाई बाँच्ने कुनै मार्ग समेत छोड्दैनस् भने—यस्तो प्रकारको स्वार्थले दुष्ट चरित्र जनाउँछ। उदाहरणका लागि, राती, जब अरू सबै सुतिरहेका हुन्छन्, तब तँ उत्साहित हुन्छस् र तँ सुत्न सक्दैनस्, त्यसकारण तँलाई गीत गाउन मन लाग्छ। तँ बहकिएर, ठूलो स्वरमा गाउन थाल्छस्, र गाउँदा सङ्गीत लगाएर नाच्ने समेत गर्छस्। तेरो आफ्नै मुडमा सुधार आउँछ, र तँलाई खुसी लाग्छ, तर तैँले अरू सबैलाई बिउँझाउँछस्, तिनीहरूलाई निदाउनै सक्दैनन्। यसलाई के भनिन्छ? (स्वार्थ।) यस्तो प्रकारको व्यवहारलाई स्वार्थ भनिन्छ। के यो व्यवहारले दुष्ट चरित्र जनाउँछ? (जनाउँछ।) यो व्यवहार किन दुष्ट चरित्रको सङ्केत हो? (किनभने तिनीहरूले अरूलाई ख्याल गरिरहेका हुँदैनन्, र तिनीहरूले अरूको विश्राममा असर गरिरहेका हुन्छन्।) आफैलाई खुसी पार्नका लागि, तँ अरूको विश्राम गर्ने र निदाउने समयलाई बलिदान गर्न पनि हिचकिचाउँदैनस्, सबैलाई तेरो गीतमा साथ दिन र तेरो रमाइलोमा सामेल हुन बाध्य बनाउँछस्। आफ्ना उद्देश्यहरू हासिल गर्न र आफ्ना हितहरूको सुरक्षा गर्नका लागि, तैँले अरूका हित र अधिकारहरूलाई अतिक्रमण गर्छस्। अर्थात्, तेरा आफ्ना हितहरूको रक्षा गर्ने सर्त भनेको अरूका हित र अधिकारहरू बलिदान गर्नु हो। यस्तो प्रकारको प्रकटीकरणलाई स्वार्थ भनिन्छ। यस्तो प्रकारको स्वार्थले घृणास्पद र दुष्ट चरित्रलाई जनाउनुको कारण के हो भने यस्तो व्यवहारले अरूका हितहरूमा हानि गर्छ। तैँले अरूका हितहरूमा हानि गर्दै र त्यसलाई कमजोर पार्दै आफ्ना हितहरूको सुरक्षा गर्न अनुचित माध्यमहरू प्रयोग गर्छस्—स्वार्थ भनेको यही हो। उदाहरणका लागि, जब सबैले सँगै खाना खान्छन्, तब कतिपय मानिसहरूले आफूले मासु पाउँछु कि पाउँदिन भन्‍ने बारेमा मात्रै वास्ता गर्छन्, र अरूको भागको मासु समेत खान्छन्। के बढी मासु खाने त्यस्ता मानिसहरू स्वार्थी भइरहेका हुन्छन्? (हुन्छन्।) तिनीहरूको आफूलाई आचरणमा ढाल्ने तरिका अनुचित हुन्छ, तिनीहरूले आफ्‍नो बारेमा मात्रै ख्याल गर्छन् र अरूलाई बेवास्ता गर्छन्—स्वार्थ भनेको यही हो। यो परिस्थितिलाई किन स्वार्थ भनिन्छ? यसलाई किन दुष्ट चरित्र मानिन्छ? किनभने, आफ्‍ना हितहरूको सुरक्षा गर्नका लागि, तिनीहरूले अरूका हितहरूमा अतिक्रमण गर्छन्, अरूका सामानहरू हडप्छन् र ती आफ्नै जस्तो गरी लिन्छन्। यसलाई स्वार्थ भनिन्छ, र यस्तो प्रकारको स्वार्थले घृणास्पद मानवता र दुष्ट चरित्रलाई जनाउँछ। त्यसकारण, यदि तैँले अरूका हितहरूलाई अतिक्रमण गरेर अनि हानि गरेर आफ्ना अधिकार र हितहरूको सुरक्षा गर्छस् भने, तँ स्वार्थी व्यक्ति होस्, दुष्ट चरित्र भएको व्यक्ति होस्। तँ खराब मानवता भएको व्यक्ति होस् भनेर पनि भन्‍न सकिन्छ। तर, यदि तैँले अरूका हितहरूमा हानि गरेको छैनस्, अरूका सम्बन्धहरूलाई तोडेको वा क्षति गरेको छैनस्, र अरूको मामलामा चासो नदिइकन आफैबारे मात्रै ख्याल गरेको छस् भने, यस्तो प्रकारको स्वार्थ अझै पनि केही हदसम्म उचित हुन्छ। बढीमा, तँ त्यति दयालु छैनस्, र तँ सङ्कीर्ण र आत्म-केन्द्रित छस् भनेर भन्‍न सकिन्छ, तर तँ खराब व्यक्ति होइनस्; यो दुष्ट चरित्रको तहमा चाहिँ पुग्दैन। के यी दुई प्रकारका स्वार्थको प्रकृतिमा कुनै भिन्‍नता छ? (छ।) मानिसहरूको स्वार्थको हद र तिनीहरूले कसरी कार्य गर्छन् भन्ने कुराको सारका आधारमा तिनीहरूको चरित्रलाई खुट्ट्याएर, मानिसहरूभित्रको चरित्र फरक हुन्छ भन्‍ने कुरा देख्‍न सकिन्छ—भिन्‍नताहरू हुन्छन्।

कतिपय मानिसहरूले कहिल्यै अरूका मामलाहरूमा चासो दिँदैनन् र आफ्नै मामलाहरूमा मात्रै ध्यान दिन्छन्। त्यस्ता मानिसहरू अरूसँगको अन्तरक्रियामा त्यति न्यानो हृदयका, त्यति मित्रवत्, र त्यति मायालु देखिँदैनन् होला। तर, तिनीहरू कहिल्यै बाधाहरू पैदा गर्दैनन्, अरूका बारेमा कहिल्यै झूट वा अफवाहहरू बनाउँदैनन्, र अरूको सामानमा कहिल्यै हडप्ने वा त्यसलाई अतिक्रमण गर्ने गर्दैनन्। अवश्य नै, तिनीहरूले कहिल्यै अरूलाई आफ्‍नो सामान दिँदैनन्। तिनीहरू अत्यन्तै लोभी र अत्यन्तै कन्जुस देखिएलान्, तर तिनीहरूले अरूका हितहरूमा कहिल्यै हानि गर्दैनन्, र तिनीहरूले आफूलाई आचरणमा ढाल्ने तरिकामा तिनीहरू अत्यन्तै सिद्धान्तअनुरूप हुन्छन्। त्यस्ता मानिसहरूको आधाररेखा हुन्छ, जुन यस्तो हुन्छ: “म तिमीबाट फाइदा उठाउँदिन, र तिमीले मबाट फाइदा उठाउने बारेमा सोच्नु हुँदैन। म कहिल्यै तिमीलाई शोषण गर्दिनँ, र तिमीले मलाई शोषण गर्ने बारेमा सोच्नु हुँदैन।” तिनीहरू अत्यन्तै सिद्धान्तनिष्ठ हुन्छन्। त्यस्ता मानिसहरू अरूप्रति उदासीन भए पनि, अरूलाई सहयोग गर्न उत्कट नभए पनि, अरूसँग अन्तरक्रिया नगर्ने भए पनि, र अरूलाई त्यति धेरै मित्रता वा जोस नदेखाए पनि, तिनीहरू कहिल्यै अरूलाई हानि गर्दैनन्। तिनीहरूसँग कुनै कुरा धेरै भए पनि, तिनीहरू अरूलाई दिँदैनन्। जब तिनीहरूले अरूसँग असल कुराहरू देख्छन्, तब तिनीहरू कहिलेकहीँ डाहा वा ईर्ष्या महसुस गर्न सक्छन्, तर तिनीहरूसँग ती कुराहरू लोभी ढङ्गले लिने कुनै अभिप्राय हुँदैन; तिनीहरूले अरूबाट सुटुक्क फाइदा पनि उठाउँदैनन्, न त आफ्नै फाइदाका लागि अरूका हितहरूलाई अतिक्रमण नै गर्छन्। माथि उल्लेख गरिएका यी माथि उल्लेख बुँदाहरूबाट मूल्याङ्कन गर्दा, तिनीहरू दुष्ट हुँदैनन्। त्यसोभए, के यसको अर्थ तिनीहरूको मानवता असल छ भन्‍ने हुन्छ? तिनीहरूको मानवता असल छ कि छैन भन्‍ने कुरा तिनीहरूको विवेक र समझ, सत्यतालाई स्वीकृतिप्रतिको तिनीहरूको मनोवृत्ति, र सकारात्मक कुराहरूप्रतिको तिनीहरूको मनोवृत्तिमा निर्भर हुन्छ—यो अर्को मामला हो। तर कम्तीमा पनि, अरूसँग मिलजुल गर्दा तिनीहरूले अपनाउने मनोवृत्ति र शैलीबाट मूल्याङ्कन गर्दा, तिनीहरू अरूप्रति दुर्भावनापूर्ण हुँदैनन्। झट्ट हेर्दा, तिनीहरू अत्यन्तै स्वार्थी देखिन्छन्, तिनीहरूले आफ्नो बारेमा मात्रै ख्याल गर्छन्, आफ्नै सानो संसारमा जिउँछन् र अरूका मामलाहरूमा चासो दिँदैनन्। तर, तिनीहरूले कहिल्यै अरूका हितहरूमा हानि गर्दैनन्, त्यसकारण तिनीहरूको चरित्र अझै पनि स्वीकार्य नै हुन्छ। अर्थात्, जब तैँले तिनीहरूसँग अन्तरक्रिया गर्छस् वा तिनीहरूसँग भौतिक वा सामाजिक लेनदेन गर्छस्, तब तिनीहरूले कम्तीमा पनि तेरा हितहरूमा हानि गर्नेछैनन्। यदि तैँले तिनीहरूलाई सल्लाह मागिस् वा केही विचारहरू प्रदान गर्न आग्रह गरिनस् गरिस् भने, तिनीहरूले तँलाई सहयोग गर्नेछन्, तर यदि तैँले आग्रह गरिनस् भने, तिनीहरूले सहयोग गर्न पहल गर्नेछैनन्। यो प्रकटीकरणबाट मूल्याङ्कन गर्दा, त्यस्ता मानिसहरू निकै एकलकाँटे देखिन्छन् होला, तर तिनीहरूले कहिल्यै अरूको फाइदा उठाउँदैनन् वा अरूका हितहरूमा हानि गर्दैनन् भन्‍ने तथ्य मूल्याङ्कन गर्दा, तिनीहरूमा अझै पनि मानवता हुन्छ र तिनीहरू तुलनात्मक रूपमा सभ्य हुन्छन्। के यसलाई यसरी हेर्दा यो सही र वस्तुगत हुन्छ? (हुन्छ।) त्यसकारण, सबै स्वार्थी मानिसहरू दुष्ट मानिसहरू वा कमजोर चरित्र भएका मानिसहरू हुन्छन् भन्‍ने हुँदैन। तैँले तिनीहरूको स्वार्थ अरूका हितहरूमा हानि गर्ने वा अरूको सम्पत्ति हडप्ने बिन्दुसम्म पुगेको छ कि छैन, साथै आफूलाई आचरणमा ढाल्‍ने र संसारसँग व्यवहार गर्ने तिनीहरूको सिद्धान्तहरू के-के हुन्, तिनीहरूको चरित्रको सार के हो, र तिनीहरूले आफूलाई आचरणमा ढाल्‍ने तरिकामा तिनीहरूसँग सीमा र सिद्धान्तहरू छन् कि छैनन् भन्‍ने कुरालाई पनि हेर्नुपर्छ। सतहमा, कतिपय मानिसहरू, अरूसँग मिलजुल गर्दा अत्यन्तै उदार र हार्दिक देखिन्छन्। तिनीहरूले अरूलाई दिन्छन्, अरूलाई सहयोग गर्छन्, र अरूका लागि कामकुरा पनि गरिदिन्छन्। यदि तँलाई कुनै कुरामा सहयोग चाहिएको छ भने, तिनीहरूले यो कुरा देखे सम्म, तैँले आग्रह नै गर्नु नपरी तिनीहरूले हात बटाउँछन्। यी प्रकटीकरणहरूका आधारमा मूल्याङ्कन गर्दा, तिनीहरू निकै दयालु देखिन्छन्। तर, यदि तैँले तिनीहरूलाई चिढ्याइस् वा अनजानमा तिनीहरूको हितमा हानि गर्ने कुनै कुरा गरिस् भने, तिनीहरूले यस कुरालाई छोड्न मान्नेछैनन्, ईख राख्नेछन्, पुराना कुराहरू उठाउनेछन्, र तँलाई चकनाचुर नपारेसम्‍म विश्राम लिनेछैनन्। यिनीहरू दुष्ट मानिसहरू हुन्—बाहिरी रूपमा स्वार्थी देखिने मानिसहरूभन्दा पनि मानवतामा निकै खराब। बुझ्यौ? (बुझ्यौँ।) मानिसहरूमध्ये, यी दुईमध्ये कुन प्रकार बढी आम हुन्छ? तिमीहरूलाई कुन प्रकारचाहिँ मन पर्छ? धेरैजसो मानिसहरूलाई उदासीन र स्वार्थी मानिसहरू मन पर्दैन। कतिपय मानिसहरूले, जब तँलाई कठिनाइमा परेको देख्छन्, तब सहयोग गर्न पहल लिनेछन्। तैँले आग्रह गरिनस् भने पनि, तिनीहरूले तँलाई सहयोग चाहिन्छ कि भनेर अझै पनि सोध्नेछन्। यदि तँलाई चाहिने रहेछ भने, तिनीहरूले तँलाई सहयोग गर्नेछन्। त्यस्ता मानिसहरूसँग अरूप्रतिको प्रेम हुन्छ र अरूलाई दिने र सहयोग गर्ने प्रवृत्ति हुन्छ। कतिपय अरूले, जब तँलाई कठिनाइमा परेको देख्छन्, तब तँलाई सहयोग गर्न पहल लिनेछैनन्, तर तैँले बोलेसम्म र तिनीहरूलाई अनुरोध गरेसम्म, तिनीहरूले अझै पनि सहयोग गर्नेछन्। त्यस्ता मानिसहरू अलिक निष्क्रिय हुने भए पनि, तिनीहरू अझै पनि खराब हुँदैनन् र तिनीहरूलाई असल मानिसहरू मान्न सकिन्छ। अर्को प्रकारको व्यक्ति पनि छ—तैँले जति नै ठूलो कठिनाइ सामना गरे पनि, उसले तँलाई सहयोग गर्नेछैन। तैँले उसलाई अनुरोध गरे पनि, उसले इन्कार गर्ने बहाना र कारणहरू खोज्नेछ। यस्तो प्रकारको व्यक्ति सबैभन्दा स्वार्थी हुन्छ। कतिपय मानिसहरूले प्रायजसो बाहिरी रूपमा भन्छन्, “यदि तिमीलाई कुनै सहयोग चाहिएको छ भने, बस मलाई भन।” जब केही भइरहेको हुँदैन, तब तिनीहरू विशेष रूपमा हार्दिक, सक्रिय, र सकारात्मक देखिन्छन्। तर जब तैँले तिनीहरूलाई कुनै कुरामा सहयोग गर्न साँच्‍चै आग्रह गर्छस्, तब सहयोग गरेपछि, तिनीहरूले भुक्तानीको सङ्केत दिन थाल्छन्, र यस्ता कुराहरू भन्छन्, “मैले त्यसका लागि मेरो मालिकलाई उपहार दिन यति धेरै पैसा खर्च गरेँ।” हेर् त, सतहमा, तिनीहरू निकै हार्दिक देखिन्छन्, र बदलामा केही नमागी तेरा लागि सेवाहरू प्रदान गरे र कामहरू गर्ने प्रस्ताव गर्छन्। तर तिनीहरूले सहयोग गरेपछि, तैँले व्यक्तिगत निगाहको ऋण कहिल्यै पूर्ण रूपमा तिर्न सक्‍नेछैनस्। त्यस्ता मानिसहरू कति धूर्त हुन्छन्! के तैँले त्यस्ता मानिसहरूसँग सङ्गत गर्नु हुन्छ? (हुँदैन।) म त्यस्ता मानिसहरूसँग बस सङ्गत नै गर्दिनँ। तिनीहरू मीठो बोल्छन्, निकै न्यानोपन र ख्याल देखाउँछन्। तिनीहरूले तेरो अगाडि राम्रा कुराहरू भन्छन्, तर तेरो पिठ्युँ पछाडि खराब कुराहरू गर्छन्। तिनीहरूले गर्ने कुरामा तिनीहरूसँग पटक्कै कुनै सिद्धान्त हुँदैन; तिनीहरू त मुखले रामराम बगलीमा छुरा जस्तो व्यवहार गर्ने, अनि मुस्कुराउने बाघहरू जस्ता मात्रै हुन्। जब केही भइरहेको हुँदैन, तब तिनीहरू सधैँ तँसँग हाँसो-ठट्टा गरिरहेका हुन्छन्, र तँ निकै नजिकको भएजस्तो व्यवहार गरिरहेका हुन्छन्। तर जब तँलाई साँच्‍चै नै तिनीहरूको सहयोग चाहिन्छ, तब तिनीहरूको अत्तोपत्तो हुँदैन। तिनीहरूलाई गर्न अत्यन्तै सजिलो हुने कुराहरूका हकमा समेत, तिनीहरू ती कुराहरूबाट जोगिनका लागि कारण र बहानाहरू खोज्छन्। थोरै मेहनत लाग्‍ने कुनै कुरा भए पनि, तिनीहरूले तँबाट अझै पनि व्यक्तिगत निगाहहरू माग्‍नेछन्। जब तिनीहरूले तेरा लागि कुनै काम गर्छन्, तब तिनीहरूले तँलाई बदलामा केही न केही दिन लगाउनका लागि हर-प्रकारका उपायहरू सोच्नेछन्। तैँले यो व्यक्तिगत निगाह कहिल्यै पूर्ण रूपमा चुकाउन सक्‍नेछैनस्। अर्कोतर्फ, बाहिरी रूपमा निकै निर्दयी देखिने र निकै स्वार्थी देखिने मानिसहरूका आचरणमा प्रायजसो सीमाहरू हुन्छन् र तिनीहरू आफ्नो व्यवहारमा अत्यन्तै होसियार हुन्छन्। तिनीहरूले तँप्रति मनतातो व्यवहार गरे पनि, तिनीहरूले कहिल्यै तेरो विरुद्ध षड्यन्त्र गर्नेछैनन्। यदि तैँले तिनीहरूलाई कुनै कुरामा साँच्चै सहयोग मागिस् भने, तिनीहरूले अवश्य नै ठूलो गम्भीरताका साथ सहयोग गर्नेछन्। त्यसपछि, यदि तैँले सानो व्यक्तिगत निगाह वा कुनै भौतिक कुराद्वारा तिनीहरूको गुन तिरिस् भने, तिनीहरूले यसलाई उचित रूपमा लिनेछन्। तर, यदि तैँले तिनीहरूलाई केही दिइनस् भने, तिनीहरूले तँलाई केही पनि माग्‍नेछैनन्, न त तिनीहरूले निगाह वा गुन फिर्ता लिनका लागि नै यो कुरा उठाइरहनेछन्। त्यस्ता मानिसहरू सच्चा हुन्छन्; बाहिरबाट तिनीहरू जस्ता देखिन्छन् भित्री रूपमा तिनीहरू ठ्याक्कै त्यस्तै हुन्छन्। तर, प्रायजसो, त्यस्ता मानिसहरूलाई कसैले पनि मन पराउँदैन, र उनीहरूले तिनीहरू स्वार्थी, मिलजुल हुन गाह्रो, कठोर छन्, र तिनीहरूमा मानव न्यानोपनको कमी छ भनेर भन्छन्, र तिनीहरूसँग कुनै सम्पर्क कायम गर्न चाहँदैन। वास्तवमा, यीमध्ये कतिपय मानिसहरूमा सभ्य मानवता हुन्छ। तिमीहरूको वरिपरि हेर अनि कोचाहिँ यस्तो प्रकारको हो भनेर हेर। तिनीहरू बोल्न कुशल नभए पनि, तिनीहरूको व्यक्तित्व निकै कठोर भए पनि, र बाहिरी रूपमा तिनीहरूमा मानव न्यानोपनको कमी छ जस्तो देखिए पनि र अरूसँग कसरी सङ्गत गर्ने वा कुराकानी कसरी सुरु गर्ने भन्‍ने तिनीहरूलाई थाहा नभए पनि, तिनीहरूको आफ्नो आचरणमा निकै सिद्धान्तअनुरूप हुन्छन्। तिनीहरू अत्यन्तै दयालु नहुने भए पनि, तिनीहरूको हृदयमा कुनै कुविचार हुँदैन; कम्तीमा पनि, धेरैजसो मानिसहरूप्रति तिनीहरूसँग कुनै खराब अभिप्रायहरू हुँदैनन्। तिनीहरू बाहिरी रूपमा जस्ता देखिन्छन् भित्री रूपमा ठ्याक्कै त्यस्तै हुन्छन्। तिनीहरूले मानिसहरूलाई जित्न संसारसँग व्यवहार गर्ने रणनीति वा दर्शनहरू प्रयोग गर्दैनन्। त्यस्ता मानिसहरू सरल हुन्छन्। के कुरा त्यही हो? (हो।) त्यसोभए अहिले, के तँसँग स्वार्थी मानिसहरूलाई सही रूपमा व्यवहार गर्ने आधार छैन त? तैँले तिनीहरूलाई केका आधारमा व्यवहार गर्नुपर्छ? यो तेरो भावना वा प्राथमिकताहरूमा आधारित हुनु हुँदैन, न त तँलाई यी मानिसहरू मन पर्छ कि पर्दैन, तँ तिनीहरूसँग मिलजुल गर्न सक्छस् कि सक्दैनस्, तिनीहरू तेरा लागि सहयोगी वा लाभदायी छन् कि छैनन्, वा तँप्रतिको तिनीहरूको मनोवृत्ति कस्तो छ त्यसमा नै यो आधारित हुनुपर्छ—यो यी कुराहरूमा आधारित हुनु हुँदैन। बरु, यो तिनीहरूको चरित्र, तिनीहरूको मानवता सार, र मानिसहरूप्रति, सत्यताप्रति, र सकारात्मक कुराहरूप्रतिको तिनीहरूको मनोवृत्तिमा आधारित हुनुपर्छ। तैँले स्वार्थी मानिसहरूसँग व्यवहार गर्ने तरिका यी तत्त्वहरूमा आधारित हुन्छ। यदि तिनीहरू साँच्‍चै नै दुष्ट मानिसहरू हुन् भने, तिनीहरूलाई त्यही अनुसार निराकरण गर्। यदि तिनीहरू बाहिरी रूपमा स्वार्थी देखिन्छन् तर तिनीहरूको मानवता दुष्ट छैन भने, तैँले तिनीहरूलाई दुष्ट मानिसहरू वा खराब मानवता भएका मानिसहरूका रूपमा व्यवहार गर्नु हुँदैन। तँलाई यी मानिसहरू मन पर्दैनन् भने पनि वा तिनीहरू अरूसँग सङ्गत गर्न वा सम्बन्धहरू कायम राख्‍न सिपालु छैनन् भने पनि, तैँले तिनीहरूलाई बाहिरी रूपमा स्वार्थी देखिएकै भरमा मात्रै दुष्ट मानिसहरू वा मानवताविनाका मानिसहरूका रूपमा लिनु हुँदैन। यो त यी मानिसहरूविरुद्ध पूर्वाग्रह राख्‍नु हो। त्यसोभए अहिले, के तँसँग स्वार्थी मानिसहरूसँग कसरी व्यवहार गर्ने भन्‍ने बारेमा सिद्धान्त छैन र? यसलाई सामान्यीकरण गर्न सकिँदैन; बरु, यो तिनीहरूको मानवता सार र सत्यता अनि आफ्‍नो कर्तव्यप्रतिको तिनीहरूको मनोवृत्ति र तिनीहरूले आफूलाई आचरणमा ढाल्ने मनोवृत्तिमा आधारित हुनुपर्छ—तैँले तिनीहरूलाई व्यवहार गर्नुपर्ने सिद्धान्त यही हो। स्वार्थको मामला सम्बन्धी हाम्रो सङ्गति यति नै हो।

अर्को प्रकटीकरण भनेको उच्च सुनिने कुराकानीमा संलग्‍न हुनु र कुनै वास्तविक कुरा नगर्नु हो। सुरुमा हामी यो कस्तो प्रकारको समस्या हो भनेर छलफल गरौँ। त्यस्ता मानिसहरू उच्च धर्मसिद्धान्तहरू बोल्नमा र उच्च सुनिने कुराकानीमा संलग्‍न हुनमा रमाइलो मान्छन्। भेलाहरूमा, तिनीहरूले प्रायजसो आफ्ना आकाङ्क्षा र सङ्कल्प, आफ्नै बुझाइ, र कामका लागि आफ्ना योजनाहरूका बारेमा छलफल गर्छन्। तर जब कुनै वास्तविक काम गर्ने समय आउँछ, तब तिनीहरूले कुनै ऊर्जा जुटाउन सक्दैनन्। त्यस्ता मानिसहरूमा कस्तो प्रकारको समस्या हुन्छ? के यो जन्मजात अवस्था, मानवता, वा भ्रष्ट स्वभावहरूको समस्या हो? (मलाई लाग्छ यो भ्रष्ट स्वभावहरूअन्तर्गत पर्छ।) के यो भ्रष्ट स्वभावहरूअन्तर्गत पर्छ? यहाँ दुई वटा समस्याहरू समावेश छन्, होइन र? एउटा मानवताको खराबी हो—तिनीहरू कुनै पनि वास्तविक काम गर्न अनिच्छुक हुन्छन्, किनभने तिनीहरूलाई यसका लागि तिनीहरूले चिन्ता गर्नुपर्छ, कठिनाइ सहनुपर्छ, मूल्य चुकाउनुपर्छ, र ऊर्जा खर्च गर्नुपर्छ भन्‍ने लाग्छ। के यहाँ अल्छीपनको सङ्केत छैन र? के अल्छीपन मानवताको खराबी हो? (हो।) यति अल्छी मानिसहरूले कुनै पनि वास्तविक कुरा गर्दैनन् र अझै पनि तिनीहरू उच्च सुनिने कुराहरूमा संलग्‍न हुन्छन्। तिनीहरूलाई अझै पनि आफूलाई उच्च स्थानमा राख्न र अरू मानिसहरूलाई उच्च धर्मसिद्धान्तहरू प्रचार गर्न मन पर्छ। के यसले खराब स्वभाव जनाउँछ? के यसमा भ्रष्ट स्वभावका तत्त्वहरू पनि समावेश हुन्छन्? (हुन्छन्।) यो कस्तो प्रकारको भ्रष्ट स्वभाव हो? (अहङ्कार।) यो अहङ्कारी भ्रष्ट स्वभाव हो। त्यसमाथि, तिनीहरू अल्छी हुन्छन्, तिनीहरूले सहजता मन पराउँछन् जबकि कामलाई घृणा गर्छन्, तिनीहरू स्थिर रूपमा काम गर्दैनन्, र तिनीहरू वास्तविक कार्यमा संलग्‍न हुन अनिच्छुक हुन्छन्, तैपनि तिनीहरू अझै पनि ठूला पल्टिन चाहन्छन्, आफ्नो हैसियत दाबी गर्न, र अरूलाई प्रचार गर्न चाहन्छन्—तिनीहरू मुख चलाउन मात्रै इच्छुक हुन्छन् तर औँलो उठाउँदैनन्। तिनीहरूको मानवताका कमीकमजोरीहरू निकै ठूला हुन्छन्, र तिनीहरूको भ्रष्ट स्वभाव अत्यन्तै स्पष्ट हुन्छ। के यी कुराहरू दुई वटा अत्यन्तै स्पष्ट समस्याहरू होइनन् र? (हुन्।) के त्यस्ता मानिसहरू धेरै छैनन् र? (छन्।) कामबारे छलफल गर्दा, तिनीहरू उच्च सुनिने कुरामा संलग्‍न हुन्छन् र तिनीहरू अटुट रूपमा बोलिरहन्छन्, तर कुनै वास्तविक काम गर्ने समय आउँदा, तिनीहरू एक कदम पनि चाल्न सक्दैनन्। हामी तिनीहरूको क्षमता कस्तो हुन्छ भन्‍ने बारेमा कुरा नगरौँ—तिनीहरू मुख मात्र चलाउने र वास्तविक काम केही नगर्ने मानिसहरू हुन् भन्‍ने तथ्यका आधारमा मात्रै, तिनीहरूलाई निकम्मा मानिसहरू भनेर चित्रण गर्न सकिन्छ। तिनीहरू कुनै वास्तविक कुरा गर्दैनन् तर पनि तिनीहरू ठूला पल्टिन र हैसियतका फाइदाहरूको आनन्द उठाउन चाहन्छन्—के तिनीहरू समझको अभाव हुने गरी अहङ्कारी हुँदैनन्? तिनीहरू मुख मात्रै चलाउँछन्, तिनीहरूले कुनै वास्तविक काम गर्दैनन्, र तिनीहरू अल्छी र अहङ्कारी दुवै हुन्छन्—तिनीहरू निकम्मा मानिसहरू हुन्, होइन त? यदि तिनीहरूलाई कार्य गर्न र कुनै वास्तविक काम गर्न, कामको आयोजना गर्न, योजना बनाउन, र कार्यान्वयन गर्न आग्रह गरियो भने, तिनीहरू त्यसो गर्न अनिच्छुक हुन्छन्; तिनीहरूलाई यसबारे हृदयको गहिराइमा प्रतिरोध महसुस हुन्छ। त्यस्ता मानिसहरू कति अल्छी हुन्छन् होला त! तिनीहरू आफ्नो उचित काममा ध्यान नदिने कामचोरहरू हुन्। तिनीहरूलाई हावा गफ चुट्न मात्र आनन्द उठाउँछन्, तिनीहरू केही गर्न चाहँदैनन्, तिनीहरू जीवनभरि झारा टार्न, मीठो खान, राम्रो लुगा लगाउन मात्रै चाहन्छन्, र तैपनि तिनीहरूले अरूद्वारा उच्च मानिन, र उच्च स्तरको व्यवहारको र हैसियत भएकाहरूलाई दिइने जस्तो व्यवहारको आनन्द लिन पनि चाहन्छन्। तिनीहरूको मानवता कस्तो हुन्छ? (खराब।) के तिमीहरूलाई त्यस्ता मानिसहरू घिनलाग्दा लाग्छन्? (लाग्छन्।) जब कतिपय मानिसहरूले बोल्न सिपालु तर वास्तविक केही काम नगर्ने मानिसहरूलाई देख्छन्, तब तिनीहरूलाई उनीहरूप्रति डाहा लाग्छ। तिनीहरू सोच्छन्, “उनीहरू अनवरत रूपमा कुरा गर्न सक्छन्, र उनीहरूले भन्‍ने सबै कुरा सुसङ्गठित र व्यवस्थित हुन्छ—यसले उनीहरूसँग सत्यता वास्तविकता छ भन्‍ने देखाउँछ।” तिनीहरूले प्रायजसो भन्‍ने गरेका कुराहरू सबै नै तिनीहरूले परमेश्‍वरको घरका प्रवचन र सङ्गतिहरूबाट सिकेका हुन्छन् र ती तिनीहरूका आफ्नै अनुभवहरूबाट आएका हुँदैनन् भनेर सबै सुझबुझ भएका मानिसहरूले भन्‍न सक्छन्। त्यसकारण, तिनीहरूको प्रचार प्रभावशाली सुनिने भए पनि, तिनीहरूले कुनै पनि समस्याहरू पटक्‍कै समाधान गर्न सक्दैनन्। समय बित्दै जाँदा, मानिसहरूले त्यस्ता व्यक्तिहरू सधैँ नै ठगहरू थिए भन्‍ने कुरा स्पष्ट रूपमा देख्‍न सक्छन्। तैँले जुनसुकै प्रश्न अघि सारे पनि, तिनीहरूले त्यसको उत्तर दिन सक्दैनन्, न त तिनीहरूले कुनै सिद्धान्त वा अभ्यासका मार्गहरू नै साझा गर्न सक्छन्, तैपनि तिनीहरू अझै पनि तैँले तिनीहरूलाई उच्च मानोस् भन्‍ने चाहन्छन्। तिनीहरूले तँलाई कसरी तिनीहरूलाई उच्च मान्न लगाउँछन्? तिनीहरूले तेरो हृदयमा स्थान सुरक्षित गर्न, तँलाई तिनीहरूको डाहा गर्न लगाउन, तिनीहरूको सराहना गर्न लगाउन, र तिनीहरूलाई उच्च मान्न लगाउनका लागि तिनीहरूको प्रस्तुति र भाषणहरू प्रयोग गर्छन्। के त्यस्ता मानिसहरू लाज विहीन हुँदैनन् र? तिनीहरू कुनै वास्तविक काम गर्दैनन्, न त तिनीहरू वास्तविक काम गर्न सक्षम नै हुन्छन्, तैपनि तिनीहरू अझै पनि अरूले तिनीहरूलाई उच्च मानून् भन्‍ने चाहन्छन्, र तिनीहरू अझै पनि आफ्नो उच्च सुनिने कुराकानीले अरूको ऊर्जा र समय बरबाद गर्न चाहन्छन्, तर अन्त्यमा, तिनीहरू कुनै पनि समस्याहरू पटक्‍कै समाधान गर्न सक्दैनन्। परमेश्‍वरमा विश्‍वास गरेको एक-दुई वर्ष मात्रै भएका मानिसहरू अझै पनि तिनीहरूद्वारा बहकिन सक्छन्, तर परमेश्‍वरमा विश्‍वास गरेको धेरै वर्ष भएका र अलिकति सत्यता वास्तविकता बुझेका मानिसहरूले तिनीहरूको उच्च सुनिने कुराकानी सुन्न चाहँदैनन्। तैपनि यदि तैँले सुन्न मानिनस् भने, तिनीहरूले तँबारे नकारात्मक राय निर्माण गर्छन् र तँ सत्यतालाई प्रेम गर्दैनस् भनेर भन्छन्। के त्यस्ता मानिसहरू अत्यन्तै समस्याजनक हुँदैनन् र? (हुन्छन्।) तिनीहरूसँग सत्यताको कुनै पनि पक्षबारे आंशिक बुझाइ मात्रै हुन्छ, र जब तिनीहरूले केही धर्मसिद्धान्तहरू बुझ्छन्, तब तिनीहरू तिनलाई स्पष्ट रूपमा व्याख्या गर्न सक्दैनन्, र तैपनि तिनीहरू अझै पनि अरूलाई यी धर्मसिद्धान्तहरू प्रचार गर्न र अरूलाई ती स्वीकार गर्न लगाउन चाहन्छन्। यदि तैँले सुन्न मानिनस् भने, तिनीहरूले तँ सत्यतालाई प्रेम गर्दैनस् र तिनीहरूलाई आदर गर्दैनस् भनेर भन्छन्। तर यदि तैँले तिनीहरूको कुरा सुनिस् भने, तँलाई असहज महसुस हुन्छ र तँ चुपचाप बस्न सक्दैनस्। तँ किन चुपचाप बस्‍न सक्दैनस्? किनभने तँसँग समाधान गरिनुपर्ने धेरै समस्याहरू र गरिनुपर्ने धेरै काम हुन्छन्, र तँसँग तिनीहरूको उच्च सुनिने कुराकानी सुन्‍ने समय हुँदैन। यदि कसैले उच्च सुनिने कुराकानीमा संलग्‍न हुनेहरूलाई साँच्‍चै डाहा गर्छ भने, ऊ कस्तो प्रकारको व्यक्ति हो? ऊ निष्क्रिय व्यक्ति, मूर्ख व्यक्ति हो, र गर्नका लागि अरू केही काम नभएको व्यक्ति हो। कर्तव्य पूरा गर्ने कुरा आउँदा, त्यस्ता मानिसहरूमा कुनै भक्ति हुँदैन र तिनीहरूले कुनै बोझ वहन गर्दैनन्; तिनीहरू जीवनभरि झारा टार्न, सित्तैँमा पेट भर्न र मर्ने प्रतीक्षा गर्न मात्रै चाहन्छन्। हरेक दिन, तिनीहरू समय बिताउन केही गहन धर्मसिद्धान्तहरू सुन्छन्, तैपनि तिनीहरूले अझै पनि केही कुरा प्राप्त गरेका छन् र परमेश्‍वरमाथिको तिनीहरूको विश्‍वासमा प्रगति गरेका छन् भन्‍ने सोच्छन्: “तिनीहरूले प्रचार गरिरहेका सत्यताहरू दिन प्रतिदिन उच्च बन्दै गइरहेका हुन्छन्—तिनीहरूको प्रचार चाँडै तेस्रो स्वर्गको तलमा पुग्‍नेछ! यी सबै स्वर्गबाट आएका रहस्यहरू हुन्!” तिनीहरूले उच्च सुनिने कुराकानीमा संलग्‍न हुने मानिसहरूले बोल्ने धेरै धर्मसिद्धान्तहरू सुन्छन्, तर तिनीहरूले कर्तव्य पूरा गर्दा कसरी अर्पित हुने वा तिनीहरूले कर्तव्य पूरा गर्दा के-कस्ता सिद्धान्तहरू पालना गर्नुपर्छ भन्‍ने तिनीहरूलाई अझै थाहा हुँदैन। त्यसोभए के यी कुराहरू सुन्नु उपयोगी हुन्छ? (हुँदैन।) तिमीहरूले उच्च सुनिने कुराकानीमा संलग्‍न हुने र उच्च धर्मसिद्धान्तहरू प्रचार गर्ने मानिसहरूलाई भेट्दा के गर्नुपर्छ? तिमीहरूले तिनीहरूलाई नजिकबाट पछ्याउनुपर्छ कि इन्कार गर्नुपर्छ? (तिनीहरूलाई इन्कार गर्नुपर्छ।) तिमीहरूले तिनीहरूलाई कसरी इन्कार गर्छौ? तैँले तिनीहरूलाई कसरी इन्कार गर्ने र किन इन्कार गरिरहेको छस् भन्‍ने कुरा जान्नुपर्छ। यदि तँलाई यो थाहा छैन भने, जब तैँले तिनीहरूलाई इन्कार गर्छस्, तब तैँले अझै पनि हृदयमा यस्तो सोच्न सक्छस्, “के तिनीहरूलाई इन्कार गर्नुको अर्थ मैले सत्यतालाई प्रेम गर्दिनँ भन्‍ने हुन्छ?” यदि तँसँग यो विचार छ भने, यो समस्याजनक कुरा हो—यसले तँसँग कुनै सुझबुझ छैन र सत्यता वास्तविकता के हो भन्‍ने कुरा तैँले बुझेको छैनस् भनी प्रमाणित गर्छ। यदि तैँले तिनीहरूले धर्मसिद्धान्तहरू बोलेको सुन्छस् र अझै पनि तिनीहरूले सत्यताबारे सङ्गति गरिरहेका छन् भन्‍ने सोच्छस्, र आफ्‍नो हृदयमा तिनीहरूलाई अनुमोदन समेत गर्छस् भने, तँ पूर्ण रूपमा मूर्ख होस्। यदि तँसँग उच्च सुनिने कुराकानीमा संलग्न हुने त्यस्ता मानिसहरूले बोल्ने धर्मसिद्धान्तहरूका बारेमा सुझबुझ छ भने, तैँले तिनीहरूलाई इन्कार गर्नुपर्छ। यसको कारण के हो भने तिनीहरूले बोल्ने सबै कुरा धर्मसिद्धान्त र रित्ता शब्दहरू हुन्छन्—त्यो व्यर्थ हुन्छ। त्यो त भोक मेट्नका लागि केकको चित्र बनाउनु वा तिर्खा मेटाउनका लागि आलुबखडालाई हेर्नु जस्तै हो—यसले वास्तविक समस्याहरू पटक्‍कै समाधान गर्न सक्दैन। तिनीहरू धेरै धर्मसिद्धान्तहरू बोल्छन्, तर यी धर्मसिद्धान्तहरू मानिसहरूले कर्तव्य पूरा गर्दा तिनीहरूले सामना गर्ने वास्तविक समस्याहरूसँग मिल्दैनन्, र तिनलाई पटक्‍कै समाधान गर्न सक्दैनन्। तिनीहरूको कुरा सुन्नु, नसुन्नुभन्दा फरक हुँदैन। सुसमाचारको काम र मण्डली जीवनमा देखा पर्ने समस्याहरूलाई कसरी समाधान गर्ने भन्ने तिनीहरूलाई थाहा हुँदैन; कामका प्रबन्धहरू कसरी कार्यान्वयन गर्ने, वा कुन-कुन काममा समाधान वा अनुगमन गर्नुपर्ने कमीकमजोरी र छुटफुटहरू छन् भन्‍ने तिनीहरूलाई थाहा हुँदैन; अनि अरूले विकृत धारणाहरू उठाउँदा तिनलाई कसरी समाधान गर्ने वा खण्डन गर्ने भन्ने तिनीहरूलाई थाहा हुँदैन। तिनीहरूलाई यीमध्ये कुनै कुरा थाहा हुँदैन, त्यसकारण के तिनीहरूको उच्च सुनिने कुराकानी सुन्‍नु समयको बरबादी होइन र? तैँले तिनीहरूलाई इन्कार गर्नुपर्ने कारण यही हो। त्यसकारण, यो उच्च सुनिने कुराकानीलाई इन्कार गर्नुपर्छ किनभने यी मानिसहरूले बोल्ने कुरा सत्यता होइन बरु धर्मसिद्धान्तहरू हुन्। धर्मसिद्धान्तहरू के हुन्? धर्मसिद्धान्तहरूमा मानव धारणा र कल्पनाहरू अनुरूपका शब्दहरू समावेश हुन्छन्। यी मानिसहरूले समस्याको सारमा ध्यान दिँदै सत्यता सिद्धान्तहरूबारे सङ्गति गर्दैनन्। तिनीहरूका शब्दहरू मनमोहक सुनिने भए पनि र स्पष्ट र तार्किक तरिकाले व्यक्त गरिए पनि, तिनले समस्याहरू पटक्‍कै समाधान गर्न सक्दैनन्। त्यसोभए, यी शब्दहरू धर्मसिद्धान्तहरू हुन्; ती जति नै सही देखिए पनि, ती सत्यता सिद्धान्तहरू होइनन्। कतिपय मानिसहरूका शब्दहरू सतही देखिएलान्, तर तिनले समस्याको जडलाई प्रहार गर्न र त्यसको सारलाई स्पष्ट रूपमा व्याख्या गर्न सक्छन्। तिनीहरूका कतिपय शब्दहरू अपमानझैँ अप्रिय सुनिने भए पनि, ती मानिसहरूले स्वीकार गर्न सक्‍ने शब्दहरू हुन्छन्, र तिनले वास्तविक समस्याहरू समाधान गर्न सक्छन्। निःसन्देह, यी वचनहरू सत्यता सिद्धान्तहरू अनुरूप हुन्छन्। कतिपय शब्दहरू मनमोहक, चलाख, परिष्कृत, र गहन सुनिएलान्, तर तिनले वास्तविक समस्याहरूलाई पटक्‍कै समाधान गर्न सक्दैनन्। ती सत्यता सिद्धान्तहरूसँग अलिकति पनि सम्बन्धित हुँदैनन्, न त तिनले मानिसहरूलाई मार्ग वा दिशा नै औँल्याउन सक्छन्। ती सबै सही देखिने धर्मसिद्धान्तहरू हुन्। त्यसकारण, यी शब्दहरूलाई इन्कार गरिनुपर्छ। त्यस्ता मानिसहरूलाई इन्कार गर्नुको कारण के हो भने तिनीहरूका उच्च सुनिने कुराकानीले तैँले आफ्नो कर्तव्य पूरा गर्न प्रयोग गर्नुपर्ने समय, सत्यता खोजी गर्न प्रयोग गर्नुपर्ने समय, र तेरो व्यक्तिगत ऊर्जा बरबाद गर्छन्—त्यसैले, तैँले तिनीहरूलाई इन्कार गर्नुपर्छ। तैँले तिनीहरूलाई कसरी इन्कार गर्नुपर्छ? “म गएँ है” भनेर मात्रै पनि, तैँले तिनीहरूलाई इन्कार गर्छस्, होइन र? वा तैँले यसो भन्‍न सक्छस्, “यस्तो कुरा नगर, मैले तिमीले भनेको सबै कुरा बुझेँ। मैले तिमीलाई सोधेको प्रश्नको उत्तर कहिले दिन्छौ? यदि तिमीले यसको उत्तर दिन सक्दैनौ भने, तुरुन्तै यहाँबाट जाऊ र मेरो समय बरबाद गर्न छोड।” के तिनीहरूलाई इन्कार गर्ने यो तरिका राम्रो छ? (छ।) मलाई त यो निकै राम्रो लाग्छ—नत्र भने, तैँले तिनीहरूलाई कसरी इन्कार गर्नेथिइस्? तिनीहरूको उच्च सुनिने कुराकानी, धर्मसिद्धान्तहरू, र नाराहरू इन्कार गर्नु भनेको फरिसीहरूलाई इन्कार गर्नु जस्तै हो। यस्ता मानिसहरूले कुनै वास्तविक काम गर्न सक्दैनन्। तिनीहरूको मानवता मानकअनुरूप हुँदैन, तिनीहरूको क्षमता कमजोर हुन्छ, र तिनीहरू आधारभूत रूपमा वास्तविक काम गर्न असमर्थ हुन्छन्। तैपनि, तिनीहरूले अझै पनि तँलाई बहकाउने प्रयास गर्न उच्च धर्मसिद्धान्तहरू प्रयोग गर्छन्। यदि तँ तिनीहरूलाई इन्कार गर्दैनस् भने, तँ पूर्ण रूपमा मूर्ख होस्। त्यस्ता मानिसहरूलाई भेट्दा तैँले इन्कार गर्नु सही हुन्छ। “गएँ ल” मात्रै भन् अनि हिँडिहाल्—यो कुरा समाधान गर्न निकै सजिलो कुरा हो, होइन र? उच्च सुनिने कुराकानी गर्ने तर कुनै वास्तविक काम नगर्नेहरूलाई ठ्याक्‍कै यसरी नै व्यवहार गर्नुपर्छ। यस्ता मानिसहरू उचित र गम्भीर तरिकाले कामकुरा गर्ने मानिसहरू होइनन्; तिनीहरू वास्तविक तरिकाले कामकुरा गर्ने मानिसहरू होइनन्। तिनीहरूले भन्‍ने कुरामा विश्वसनीयताको कमी हुन्छ, त्यो जोडिन लायक हुँदैन, र त्यो प्रभावकारी सल्लाह वा प्रभावकारी मार्ग भए झैँ गरी सुन्न लायक हुँदैन। त्यसकारण तिनीहरूको उच्च सुनिने कुराकानीको सन्दर्भमा, यसलाई सीधै इन्कार गर्—नोटहरू लिनु पर्दैन, र त्यो कदर गर्न लायक हुँदैन। उत्कृष्ट सुनिने कुराकानीबारे रहेको हाम्रो छलफल यहीँ समाप्त हुन्छ।

हामी अर्को प्रकटीकरणबारे कुरा गरौँ: राजनीतिबारे छलफल गर्न मन पराउनु। कतिपय मानिसहरूलाई आफ्‍नो देशको राजनीतिक परिस्थिति वा विश्‍वव्यापी राजनीतिक परिस्थिति, साथै उच्च तहका राजनीतिक व्यक्तित्वहरूका नीति र अभिव्यक्तिहरू, तिनीहरूको शासनको एजेन्डा र राजनीतिक रेखा, तिनीहरूले विभिन्‍न नीतिहरू कार्यान्वयन गर्ने तरिका र माध्यमहरू, र आदि-इत्यादि कुराबारे छलफल गर्न मन पर्छ। छोटकरीमा भन्दा, तिनीहरू राजनीतिसँग सम्बन्धित विषयहरूका बारेमा प्रायजसो छलफल गर्छन्; चाहे यी विषयहरू प्राचीन वा आधुनिक राजनीति, आन्तरिक वा अन्तर्राष्ट्रिय राजनीतिसँग सम्बन्धित हुन्, तिनीहरू ती कुराहरू बेला-बेलामा उठाउनमा आनन्द लिन्छन्। राजनीतिबारे छलफल गर्न मन पराउनु जन्मजात अवस्था, मानवता, वा भ्रष्ट स्वभावहरूअन्तर्गत पर्छ? तिमीहरूलाई थाहा छैन, होइन र? किनभने यो विषय अलिक विशेष छ। तिनीहरूलाई राजनीतिबारे छलफल गर्न मन पर्छ, र तिमीहरूको दृष्टिकोणमा, राजनीति सकारात्मक कुरा होइन। तिमीहरूले सोच्छौ: “यदि राजनीतिबारे छलफल गर्न मन पराउनु जन्मजात अवस्थाहरूभित्र पर्ने चासो र रुचि थियो भने, परमेश्‍वरले मानिसहरूलाई यस्तो प्रकारको चासो र रुचि दिनुहुनेथिएन; यदि यो खराब मानवताको समस्या थियो भने, कुनै नराम्रो काम नगरी यसबारे छलफल गर्नु मात्रै त खराब मानवतामा गनिनेथिएन, र यो भ्रष्ट स्वभावको स्तरमा पुग्‍नु त परको कुरा हो। त्यसोभए यसलाई कहाँ वर्गीकरण गर्ने?” अन्त्यमा, तँ निष्कर्षमा पुग्दैनस्। के कुरा यही हो? (हो।) त्यसोभए के तिमीहरूले यसरी सोच्दा तिमीहरू सही हुन्छौ? तिमीहरू किन अन्ततः निष्कर्षमा पुग्दैनौ? तिमीहरू कहाँ अड्किरहेका छौ? तिमीहरू “राजनीति” भन्‍ने शब्दमा अड्किरहेका छौ, होइन र? (हो।) यदि मैले ललितकला, सङ्गीत, नृत्य, डिजाइन, वा अर्थशास्त्रबारे छलफल गर्न मन पराउने बारेमा कुरा गरेँ भने, त्यो कहाँ वर्गीकरण गरिनेथियो? (यसलाई जन्मजात अवस्थाहरूभित्र पर्ने चासो र रुचिको रूपमा वर्गीकरण गरिनेथियो।) यदि मैले इतिहासबारे छलफल गर्न मन पराउने वा स्वादिष्ट खानाबारे छलफल गर्न मन पराउने बारेमा उल्लेख गरेँ भने, त्यसलाई कहाँ वर्गीकरण गर्नुपर्छ? (जन्मजात अवस्थाहरूमा।) जब कसैले कुनै कुराबारे छलफल गर्न मन पराउँछ, कुनै कुराको अनुसन्धान गर्न मन पराउँछ, वा ऊ कुनै कुरामा सिपालु छ भनेर भनिन्छ, तब यसको अर्थ उसलाई त्यो क्षेत्र मन पर्छ र उसलाई त्यसमा चासो छ भन्‍ने हुन्छ। त्यसकारण, यसलाई जन्मजात अवस्थाहरूअन्तर्गतका चासो र रुचिका रूपमा वर्गीकरण गरिन्छ। तर यी मानिसहरूले यस मामलामा छलफल गर्न मन पराउने विषय राजनीति भएकाले, तैँले यसलाई यसरी वर्गीकरण गर्ने आँट गर्दैनस्। तैँले किन यसलाई यसरी वर्गीकरण गर्ने आँट गर्दैनस्? किनभने राजनीति अत्यन्तै संवेदनशील विषय हो, र राजनीति त्यति सकारात्मक कुरा होइन, हो त? (होइन।) राजनीति त्यति सकारात्मक कुरा नभए पनि, राजनीतिबारे छलफल गर्न मन पराउने क्रियाकलाप, भर्खरै उल्लेख गरिए अनुसार, छलफल नै हो। त्यसकारण, यसलाई जन्मजात अवस्थाहरूअन्तर्गतको चासो र रुचिका रूपमा वर्गीकरण गर्नुपर्छ। त्यस्तो व्यक्तिको अन्तर्निहित चासो र रुचि भनेको तुलनात्मक हदसम्म, राजनीति पछ्याउन र छलफल गर्न मन पराउनु हो। तर के तिनीहरू राजनीतिमा सहभागी हुन्छन्? हामी त्यो कुरामा अझै पुगेका छैनौँ; अहिलेका लागि, हामीले हाम्रो ध्यान छलफलको कार्यमा मात्रै सीमित गरिरहेका छौँ, त्यसकारण यसलाई जन्मजात अवस्थाहरूअन्तर्गतको चासो र रुचिका रूपमा मात्रै वर्गीकरण गर्न सकिन्छ। के अब तिमीहरूले बुझ्यौ? (बुझ्यौँ।) यसरी भन्दा वस्तुगत हुन्छ; यो तथ्य हो, होइन र? (हो।) उदाहरणका लागि, मानौँ कसैले प्राचीन राजाहरूका बारेमा छलफल गर्न मन पराउँछ र निश्‍चित सम्राट्हरूले आफ्ना मन्त्रीहरू र जनताहरूलाई कसरी व्यवहार गर्थे, निश्‍चित शासकहरूले कसरी लगनशीलताको साथ शासन गर्थे र मानिसहरूको ख्याल गर्थे, र तिनीहरूको शासनकालमा देशको अनाजको भण्डार कसरी पर्याप्त थियो र जनसङ्ख्याको जीवनस्तर कुन तहसम्म पुगेको थियो भन्‍ने बारेमा प्रायजसो कुरा गर्छ। उसले कुन-कुन सम्राट्हरू निरङ्कुश थिए र ती सम्राट्हरू विलासी भोज र भोगविलासमा लिप्त हुँदै गर्दा र आफ्ना दरबारहरूमा ठूलो विलासितामा जिउँदै गर्दा तिनीहरूका शासनमुनि जनताहरू कसरी बेसहारा थिए भन्‍ने बारेमा पनि कुरा गर्छन्। त्यसपछि उसले समकालीन राजनीतिक व्यक्तित्वहरूका समस्याहरूका बारेमा छलफल गर्छ, कसले राम्रो कार्य गर्छ र कसले गर्दैन, र आदि-इत्यादि कुरा भन्छ। उसलाई यी कुराहरूका बारेमा छलफल गर्न मात्रै मन पर्छ। अर्को शब्दमा भन्दा, यो व्यक्तिले अन्तर्निहित रूपमा नै यस्ता प्रकारका विषय र मामलाहरूमा तुलनात्मक रूपमा चासो राख्छ। उसको दैनिक जीवनमा, उसले आराम गर्ने र मनोरञ्जन गर्ने तरिका भनेको यी राजनीतिक मामलाहरूका बारेमा छलफल गर्नु, यसलाई समय बिताउने माध्यमका रूपमा प्रयोग गर्नु हो—यो उसको जीवनको एउटा भाग हो। यदि उसलाई राजनीतिबारे छलफल गर्न मात्रै मन पर्छ भने, यो चासो र रुचि मात्रै हो। के यसमा उसको मानवता समावेश हुन्छ? यदि तैँले राजनीतिबारे छलफल गर्ने उसको मन पराइलाई मात्रै हेरिस् भने, तैँले उसको चरित्र कस्तो छ भनेर भन्‍न सक्दैनस्, किनभने तैँले राजनीतिप्रति उसको मनोवृत्ति र दृष्टिकोणहरू के छ भन्‍ने कुरा देख्‍न सक्दैनस्। ऊ केवल त्यस्ता विषयहरूका बारेमा छलफल गर्नमा आनन्द लिन्छ र उसलाई यी कुराहरूमा चासो हुन्छ; यसमा उसले आफूलाई आचरणमा ढाल्‍ने सिद्धान्तहरू समावेश हुँदैनन्। यदि कसैलाई राजनीतिबारे छलफल गर्न मात्रै मन पर्छ र उसले आफ्नो दैनिक जीवनमा यसलाई मनोरञ्जनको विषय, कुराकानीको सामग्री, वा अरूसँग अन्तरक्रिया गर्दा र कामकुराहरू सम्हाल्दा छलफलको प्रायजसो केन्द्रका रूपमा लिन्छ भने, यो चासो र रुचि हो, र यो त्यस व्यक्तिको मानवतासँग सम्बन्धित हुँदैन। यो चासो र रुचि भएका मानिसहरू अरू रुचि भएका मानिसहरू जस्तै हुन्छन्—तिनीहरू समान हुन्छन्। यो व्यक्तिलाई राजनीतिबारे छलफल गर्न मन पर्छ भन्दैमा, उसलाई महत्त्वाकाङ्क्षी, खराब मानवता भएको, वा दुष्ट चरित्र भएको भनेर चित्रण गर्न सकिँदैन। परमेश्‍वरमा विश्‍वास गर्नेहरूले राजनीतिमा सहभागिता नजनाउने भए पनि, राजनीति स्वयम्‌को हकमा भन्दा, हरेक व्यक्तिसँग यसमा सहभागिता जनाउने अधिकार हुन्छ। राजनीति सकारात्मक कुरा होइन, तर यसलाई नकारात्मक पनि भन्‍न सकिँदैन—यो मानवको सामाजिक विकासको क्रममा अपरिहार्य रूपमा अस्तित्वमा रहने कुरा मात्रै हो। त्यसकारण, राजनीतिबारे छलफल गर्न मन पराउनुले मात्र व्यक्तिको चरित्र कस्तो छ भन्‍ने कुरा जनाउँदैन। यो त नृत्य गर्नमा आनन्द लिने व्यक्ति जस्तै हो—तैँले यो व्यक्ति अनाचारी छ वा ऊ उचित कार्यहरूमा संलग्‍न हुँदैन भनेर भन्‍न मिल्दैन। यदि कसैलाई विद्युतीय सामग्रीहरू मन पर्छ भने, तैँले यो व्यक्तिले ठूला कामकुराहरू गर्न सक्छ वा ऊ सकारात्मक व्यक्ति हो भनेर पनि भन्‍न मिल्दैन। के त्यस्तो मूल्याङ्कन सही हुनेथियो? (हुनेथिएन।) त्यसोभए यसलाई कसरी मूल्याङ्कन गरिनुपर्छ? यो तैँले आफ्ना चासो र रुचिहरूसँग के गर्छस् भन्ने कुरामा निर्भर हुन्छ। यदि तँ न्यायसङ्गत अभियानमा संलग्‍न हुन्छस् भने, तेरा चासो र रुचिहरूले फाइदाजनक मूल्य सिर्जना गर्न सक्छन्। यदि तैँले नकारात्मक कामकुराहरू गर्न, मानिसहरूलाई हानि गर्ने र तिनीहरूको हितहरूलाई हानि गर्ने कामकुराहरू गर्नका लागि आफ्ना चासो र रुचिहरू प्रयोग गर्छस् भने, अझै पनि तेरा चासो र रुचिहरू नकारात्मक छन् भनेर भन्‍न सकिँदैन—बरु, यसको अर्थ तेरो मानवता खराब छ र तैँले हिँड्ने मार्ग गलत छ भन्‍ने हुन्छ। तैँले आफ्ना चासो र रुचिहरूलाई खराब कामकुराहरू गर्न प्रयोग गर्न सक्छस्, तर तेरा चासो, रुचि, सबल पक्षहरू, र सम्बन्धित पेसागत सीप, प्राविधिक सीप, र ज्ञानहरू आफै भने नकारात्मक हुँदैनन्। तँसँग जुनसुकै चासो र रुचिहरू भए पनि, ती तैँले उपयोग गर्नका लागि हुन्। यदि तँ सही मार्गमा हिँड्छस् भने, तैँले आफ्ना चासो र रुचिहरूद्वारा गर्ने कार्य न्यायसङ्गत हुन्छ। यदि तँ सही मार्गमा हिँड्दैनस् भने, तैँले आफ्ना चासो र रुचिहरूलाई न्यायसङ्गत कुरा गर्न प्रयोग गर्दैनस्, तर दुष्टता गर्नका लागि प्रयोग गर्छस्। उदाहरणका लागि, कम्प्युटर त एउटा मेसिन मात्रै हो—यो प्राविधिक औजार हो। तैँले भेला, प्रवचन, र सुसमाचार प्रचार गर्नका लागि कम्प्युटर प्रयोग गर्न सक्छस्, तर यसका साथै, धेरै खराब मानिसहरू र दुष्ट मानिसहरूले दुष्ट कामकुराहरू गर्न पनि कम्प्युटर प्रयोग गर्न सक्छन्। त्यसकारण, जब कम्प्युटरलाई न्यायसङ्गत अभियानमा संलग्‍न हुनका लागि प्रयोग गरिन्छ, तब तैँले कम्प्युटर आफै न्यायसङ्गत छ भनेर भन्‍न सक्दैनस्; त्यसरी नै, जब कम्प्युटरलाई दुष्ट कामकुराहरू गर्नका लागि प्रयोग गरिन्छ, तब तैँले कम्प्युटर आफै दुष्ट छ भनेर भन्‍न सक्दैनस्। बुझिस्? (बुझेँ।) त्यसरी नै, राजनीतिबारे छलफल गर्न मन पराउने मानिसहरूका हकमा, राजनीतिबारे छलफल गर्न मन पराउने यो प्रकटीकरण एउटा चासो र रुचि हो—यो तिनीहरूको मानवता सारका समस्याहरूसँग सम्बन्धित हुँदैन। यसका साथै, राजनीतिबारे छलफल गर्न मन पराउनेहरूले राजनीतिक विषयहरू मन पराउँछन्। तिनीहरूलाई सधैँ सही र गलतका मामलाहरूबारे छलफल गर्न र राजनीतिक दृष्टिकोणहरूसँग सम्बन्धित केही विषयहरूका बारेमा अरूसँग बहस गर्न मन पर्छ। कतिपयलाई प्रसिद्ध मानिसहरू र ठूला व्यक्तित्वहरूसँग सम्बन्धित विषयहरूमा विशेष चासो हुन्छ, जबकि कतिलाई समाजका काला पक्षहरू खुलासा गर्ने विषयहरूमा विशेष चासो हुन्छ। तर जे भए पनि, राजनीतिबारे छलफल गर्न मन पराउनेहरूसँग सत्यता हुँदैन, र तिनीहरूको हृदयमा परमेश्‍वरका लागि कुनै ठाउँ हुँदैन—यो कुरा पूर्ण रूपमा निश्‍चित हुन्छ। ठीक छ, राजनीतिबारे छलफल गर्न मन पराउने विषयमा रहेको हाम्रो छलफल यति नै।

राजनीतिबारे छलफल गर्न मन पराउनु कतिपय मानिसहरूको चासो र रुचि हो। यसपछि, हामी यो छलफललाई एक कदम अगाडि बढाऔँ र राजनीतिमा सहभागी हुन मन पराउनुबारे कुरा गरौँ। राजनीतिमा सहभागी हुन मन पराउनु भनेको राजनीतिबारे छलफल गर्न मन पराउनु सरह होइन—यसमा कार्य समावेश हुन्छ। राजनीतिमा सहभागी हुन मन पराउनु रातीको खानापछि हुने कुनै प्रकारको कुराकानी वा मनोरञ्जन मात्रै होइन, न त यो हित र रुचिहरूका स्तरमा, वा राजनीतिबारे चासो राख्ने स्तरमा मात्रै सीमित रहन्छ; बरु, यो व्यक्तिले हिँड्ने मार्गसँग सम्बन्धित हुन्छ। त्यसोभए राजनीतिमा सहभागी हुन मन पराउनेहरू कुन मार्गमा हिँड्छन्? के यसमा तिनीहरूको मानवता समावेश हुन्छ? (हुन्छ।) त्यसोभए, राजनीतिमा सहभागी हुन मन पराउनुलाई केका रूपमा वर्गीकरण गर्नुपर्छ? यो तिमीहरू सबैका लागि गाह्रो प्रश्न हो—तिमीहरूले यसलाई छर्लङ्ग देख्‍न सक्दैनौ। त्यसोभए हामी यसबारे सङ्गति गरौँ। जीवनका सबै क्षेत्रमा त्यस्ता मानिसहरू हुन्छन् जसलाई राजनीतिबारे छलफल गर्न मन पर्छ। हेर् त, किसानहरू समाजको तल्लो स्तरमा जिए पनि, तिनीहरूमध्ये कतिपयलाई राजनीतिको माथिल्लो तहसँग सम्बन्धित मामलाहरूका बारेमा धेरै थाहा हुन्छ, र तिनीहरूले राजनीतिसँग सम्बन्धित निश्‍चित दृष्टिकोणहरू व्यक्त गर्न सक्छन्। व्यापार र अर्थतन्त्रमा संलग्‍न मानिसहरूले पनि राजनीतिबारे छलफल गर्छन्, र कला र शिक्षा क्षेत्रका मानिसहरूले समेत राजनीतिबारे छलफल गर्छन्। भन्‍नुको अर्थ, सबै प्रकारका क्षेत्रमा, राजनीतिबारे छलफल गर्न मन पराउने र राजनीतिक विषयहरूमा चासो राख्‍ने मानिसहरू हुन्छन्। व्यक्ति जुनसुकै क्षेत्रमा संलग्‍न भए पनि, यदि उसलाई राजनीतिबारे छलफल गर्न मन पर्छ भने, त्यो पूर्ण रूपमा राजनीतिमा उसको रुचि भएकोले नै हुन्छ। यो चासो उसको अन्तर्निहित क्षमता र उसको दृष्टिकोणको उचाइसँग केही मात्रामा सम्बन्धित हुन्छ। उसले राजनीतिक शक्तिको दायराभित्र रहेका मामलाहरूलाई बुझ्न सक्छ, त्यसकारण बेला-बेलामा, उसले आफ्नै दृष्टिकोणहरू व्यक्त गर्छ। उसको प्रकटीकरण जन्मजात अवस्थाहरूअन्तर्गतका चासो र रुचिका स्तरमा नै रहन्छ। तर, राजनीतिमा सहभागिता जनाउनुको अर्थ यस्तो चासो र रुचिप्रति सोचाइको स्तरमा सन्तुष्ट हुनु होइन; बरु, यसको अर्थ आफ्नो मूल क्षेत्रलाई त्यागेर राजनीतिक काममा संलग्‍न हुने, राजनीतिक मञ्चमा चढ्ने, र राजनीतिक व्यक्तित्वहरूसँग व्यवहार गर्ने निर्णय गर्नु हो। त्यसोभए त्यस्ता मानिसहरूको समस्या के हो त? राजनीतिमा सहभागी हुन मन पराउने यस्तो प्रकारको व्यक्तिले प्रायजसो राजनीतिबारे त्यति धेरै छलफल नगर्ला, तर उसले जुनसुकै करियर छनौट गरे पनि, ऊ राजनीतिमा सम्बन्धित नभएको काममा संलग्‍न भएसम्म, उसलाई यसमा कुनै चासो हुँदैन र आफ्‍ना सम्भाव्यताहरू अँध्यारा छन् भन्‍ने लाग्छ। तर जब राजनीतिमा सहभागी हुने मौका आउँछ, तब उसको आँखा चाहनाले चम्किन्छ, र उसको चासो जाग्छ। जब उसले कसैले मेयर, गभर्नर, विधायक, वा राष्ट्रपति पदका लागि उम्मेदवारी दिइरहेको सुन्छ, तब उसलाई हृदयमा रिक्तता महसुस हुन्छ र उसले आफै सहभागी हुने तरिकाहरूका बारेमा सोच्दै आफ्नो दिमाग खियाउँछन्। ऊ कस्तो प्रकारको व्यक्ति हो? के ऊ शक्तिको अत्यन्तै धेरै इच्छा भएको व्यक्ति होइन र? (हो।) त्यसोभए यस्तो व्यक्तिको मानवताभित्र थप के कुरा हुन्छ र? ऊ पैसाप्रति पूर्ण रूपमा उन्मत्त हुन्छ कि शक्तिप्रति पूर्ण रूपमा उन्मत्त हुन्छ? (ऊ शक्तिप्रति पूर्ण रूपमा उन्मत्त हुन्छ।) उसले शक्तिलाई अरू सबै कुराभन्दा माथि रहेको कुराका रूपमा हेर्छ, यसलाई आफ्नो जीवनका रूपमा लिन्छ, यसलाई आफ्नो सम्पूर्ण जीवनभरि पछ्याउने उद्देश्यका रूपमा लिन्छ। त्यसोभए, ऊ वास्तवमा कस्तो प्रकारको व्यक्ति हो? उसको मानवतामा आम मानिसहरूमा नहुने थप के कुरा हुन्छ र? (महत्त्वाकाङ्क्षा र चाहना।) ऊसँग के गर्ने महत्त्वाकाङ्क्षा र चाहना हुन्छ? (शक्ति हातमा लिने।) शक्ति हातमा लिँदा यसले उसलाई सबैभन्दा प्रत्यक्ष रूपमा के फाइदा दिन्छ? (हैसियत प्राप्त गर्नु र अरूद्वारा उच्च मानिनु।) ती द्वितीय कुराहरू हुन्, सबैभन्दा महत्त्वपूर्ण फाइदा होइनन्। (उसले मानिसहरूलाई नियन्त्रण गर्न चाहन्छ।) झण्डै मिल्यो। यदि कुनै व्यक्तिलाई पदमा रहन मन पर्छ, तर उसले लिने पद खोक्रो पद मात्रै हो, र उसको अधीनमा एक जना पनि अधीनस्थ व्यक्ति हुँदैन भने, के यसलाई शक्ति भएको मान्न सकिन्छ? (सकिँदैन।) यसलाई शक्ति भएको मान्न सकिँदैन। ऊसँग कुनै विशेष विशेषाधिकार हुँदैनन् र उसले पदमा हुनुको कुनै पनि फाइदाको आनन्द लिन सक्दैन। उसको दृष्टिकोणमा, के त्यस्तो पद धारण गर्नुको कुनै वास्तविक मूल्य हुन्छ? (हुँदैन।) त्यसकारण यस्तो व्यक्तिसँग अरूसँग नहुने एउटा कुरा हुन्छ—शक्तिप्रतिको अत्यन्तै तीव्र महत्त्वाकाङ्क्षा र चाहना। उसमा यस्तो महत्त्वाकाङ्क्षा र चाहना हुने हुनाले, उसले हासिल गर्न चाहने उद्देश्य अरूद्वारा उच्च मानिनु, आदर्श ठानिनु, वा डाहा गरिनु जत्तिको सरल कुरा हुँदैन, बरु उसले पद ओगट्न, हुकुम चलाउन, र अगुवाइ गर्न चाहन्छ। ऊसँग यो महत्त्वाकाङ्क्षा र कामना हुन्छ—यदि ऊसँग कुनै हैसियत छैन भने, के उसले आफ्नो उद्देश्य हासिल गर्न सक्छ? के कसैले उसको कुरा सुन्‍नेछ? अवश्य नै सुन्‍नेछैन। त्यसकारण ऊ हैसियत प्राप्त गर्ने सङ्कल्परत हुन्छ। उसले हैसियत पाएपछि, उसले बोल्दा सुन्‍ने मानिसहरू हुनेछन्, र जब उसले अरूलाई कुनै कुरा गर्न लगाउँछ, तब आज्ञाकारी हुने र पालना गर्ने मानिसहरू हुनेछन्—त्यसपछि उसको महत्त्वाकाङ्क्षा र कामना, उसले हासिल गर्न चाहेको कुरा, वास्तविकता बन्‍न सक्छ। राजनीतिमा सहभागी हुन मन पराउनेहरूलाई राम्रा शब्दले व्याख्या गर्दा कुलीन र आकाङ्क्षी भनेर व्याख्या गर्न सकिन्छ, तर यसलाई सरल रूपमा भन्दा, तिनीहरू पद धारण गर्नमा मात्रै उन्मत्त हुन्छन्—तिनीहरूलाई केवल पद धारण गर्न मन पर्छ। जब तिनीहरूसँग पद हुँदैन, तब तिनीहरूले हुकुम चलाउन सक्दैनन्, र तिनीहरूसँग नेतृत्व गर्नका लागि केही अधीनस्थहरू हुँदैनन्, त्यसकारण तिनीहरू निराश हुन्छन् र तिनीहरूलाई जीवन उदास लाग्छ। तर तिनीहरूले पद हातमा लिएपछि, तिनीहरूले बोलेको सुन्‍ने मानिसहरू हुन्छन् र तिनीहरूसँग अनुयायीहरू हुन्छन्, र परिणामस्वरूप तिनीहरूलाई जीवन रमाइलो लाग्छ। त्यसोभए, के तिनीहरूको मानवतामा समस्या हुन्छ? (हुन्छ।) के यसलाई तिनीहरूको मानवताको खराबी भन्‍न सकिन्छ? (सकिँदैन।) निश्चय नै यो त्यति सरल छैन। त्यसोभए यो कस्तो प्रकारको समस्या हो त? (भ्रष्ट स्वभावहरू।) तिनीहरूको मानवताका हिसाबमा भन्दा, के यस्तो व्यक्ति भरपर्दो हुन्छ? (हुँदैन।) त्यसोभए के उसको चरित्र असल हुन्छ? (हुँदैन।) किन असल हुँदैन? (ऊ सधैँ मानिसहरूलाई नियन्त्रण गर्न चाहन्छ, र सधैँ हुकुम चलाउन चाहन्छ।) यस्तो प्रकारको व्यक्तिमा हैसियतको निकै प्रबल कामना हुन्छ—ऊ सधैँ हुकुम चलाउने विभिन्‍न अवसरहरू खोज्न चाहन्छ, र सधैँ नेतृत्वको भूमिकामा रहन र अरूलाई नियन्त्रण गर्न चाहन्छ। त्यस्ता मानिसहरू भर गर्न नसकिने मानिसहरू हुन्, र तिनीहरूको चरित्र पनि असल हुँदैन। परमेश्‍वरको घरमा यस्ता मानिसहरू निकै छन्। यदि परमेश्‍वरको घरले तिनीहरूलाई कुनै कामको प्रभारी बनायो भने, यसको अर्थ तिनीहरूले पद सम्हालिरहेका छन् र नेतृत्वको भूमिकामा सेवा गरिरहेका छन् भन्‍ने तिनीहरू विश्‍वास गर्छन्। के तिनीहरूले सत्यता सिद्धान्तहरू खोजी गर्नेछन्? के तिनीहरूले कामका प्रबन्धहरू कार्यान्वयन गर्नेछन्? (गर्नेछैनन्।) यदि तिनीहरूले सुपरिवेक्षक वा अगुवा बन्‍नुलाई पद सम्हाल्ने कार्यको रूपमा लिन्छन् भने, तिनीहरूले निश्चित रूपमा नै कामका प्रबन्धहरू लागू गर्नेछैनन् र तिनीहरूले अवश्य नै वास्तविक काम गर्नेछैनन्। तिनीहरूले के गर्नेछन्? तिनीहरू आफ्नै उद्यममा संलग्‍न हुनेछन्, आफ्नै अख्तियार निर्माण गर्नेछन्, आफ्नै हैसियतलाई दह्रिलो बनाउनेछन्, र आफूभन्दा मुनिका मानिसहरूलाई आफ्ना विचारहरू बताउनेछन् र मानिसहरूलाई आफ्‍नो कुरा सुन्‍न लगाउनेछन्—कामका प्रबन्धहरू, परमेश्‍वरका अभिप्रायहरू, र सत्यतालाई खारेज गर्नेछन् र शून्य तुल्याउनेछन्। त्यस्ता मानिसहरूको सार ठ्याक्कै यही हो। जब तिनीहरूसँग कुनै हैसियत हुँदैन, तब तिनीहरूले यसलाई आफ्नो सारा शक्ति लगाएर पछ्याउँछन्, र तिनीहरूले हैसियत प्राप्त गरेपछि, तिनीहरूले अवसर भेट्टाएका छन् भन्‍ने तिनीहरूलाई लाग्छ। के गर्ने अवसर? आफ्‍ना महत्त्वाकाङ्क्षा सन्तुष्ट पार्ने र आफ्नो हैसियतलाई जति सक्दो हदसम्म दह्रिलो बनाउने; तिनीहरूले पद सम्हाल्ने आफ्नो महत्त्वाकाङ्क्षा र आफ्नो लतलाई सन्तुष्ट पार्न यस्तो अवसर प्रयोग गर्छन्।

राजनीतिमा सहभागी हुन मन पराउनु खराब चरित्र र भ्रष्ट स्वभावहरू दुवैसँग सम्बन्धित मामला हो। यहाँ कति वटा भ्रष्ट स्वभावहरू समावेश छन्? (अहङ्कार र क्रूरता।) अहङ्कार, क्रूरता, सत्यताप्रतिको वितृष्ण, र हठीपन—यी सबै भ्रष्ट स्वभावहरू हुन्छन्; तीमध्ये हरेक नै त्यहाँ हुन्छन्। त्यसोभए यहाँ सबैभन्दा गम्भीर भ्रष्ट स्वभाव के हो? यो क्रूरता हो—सबैभन्दा प्रबल खाँटी विशेषता भनेको क्रूरता हो। राजनीतिमा सहभागी हुन मन पराउने मानिसहरूका हकमा भन्दा, यदि तिनीहरू संसारमा निराश र असफल भएका छन्, तिनीहरू राजनीतिमा सहभागी हुन चाहन्छन् तर तिनीहरूसँग राजनीतिक वृत्तहरूमा प्रवेश गर्ने अवसर वा तरिका भेट्टाउने मौका पाएका छैनन् भने, जब तिनीहरू परमेश्‍वरको घरमा आउँछन्, तब तिनीहरूको महत्त्वाकाङ्क्षा मर्दैन—तिनीहरू अझै पनि राजनीतिमा सहभागी हुन चाहन्छन्। त्यसकारण, तिनीहरूले विभिन्‍न तहका अगुवाहरूको निर्वाचनलाई सरकारी अधिकारीहरूको निर्वाचन भए झैँ गरी व्यवहार गर्छन्। हरेक पटक त्यस्तो निर्वाचन हुँदा, तिनीहरू साह्रै उत्साहित हुन्छन्, तिनीहरूलाई भोट दिनका लागि जताततै मानिसहरूलाई पैरवी गरिरहेका हुन्छन्। तिनीहरू अगुवा बनेपछि, यसलाई पद धारण गर्नु, आफ्नै लागि हैसियतलाई पक्रिराख्‍नु, शक्ति हातमा लिनु, र आफूलाई जे मन लाग्यो त्यही गर्नुका रूपमा लिन्छन्। तिनीहरूले आफूलाई जसरी मन लाग्यो त्यसरी कार्य गर्छन् र परमेश्‍वरको घरले तिनीहरूलाई खटाएको काम र तिनीहरूले पूरा गर्नुपर्ने कर्तव्यलाई बेवास्ता गर्छन्, र हैसियतका फाइदाहरूमा लिप्त हुने बारेमा मात्रै वास्ता गर्छन्। तिनीहरू अगुवाको कर्तव्य पूरा गर्नुलाई पद धारण गर्नु, जे मन लाग्यो र जे चाह्यो त्यही गर्नुका रूपमा लिन्छन्, र आफ्नो अख्तियार निर्माण गर्न, आफ्नो हैसियतलाई दह्रिलो बनाउन, अरूलाई आफूले भनेको मान्‍न लगाउन, र पद धारण गर्ने आफ्‍नो लतलाई पूर्ण रूपमा सन्तुष्ट पार्न सक्षम तुल्याउने गरी व्यवहार गर्नुका रूपमा लिन्छन्। तिनीहरूले परमेश्‍वरको घरको काम वा कामका प्रबन्धहरूका मागहरूलाई विचार गर्दैनन्। यस प्रकारका मानिसहरू अत्यन्तै खतरनाक हुन्छन्—तिनीहरूलाई अझै ख्रीष्ट-विरोधीहरूको रूपमा प्रकाश गरिएको छैन भने पनि, तिनीहरू बन्दै गरेका ख्रीष्ट-विरोधीहरू हुन्। के राजनीतिमा सहभागी हुन मन पराउनेहरूका बीचमा कोही असल मानिसहरू हुन्छन्? अहँ, कुनै असल मानिसहरू हुँदैनन्। शक्तिको तीव्र कामना भएका मानिसहरूले सत्यतालाई प्रेम गर्ने सम्भावना नै हुँदैन। तिनीहरूसँग शक्तिको अत्यन्तै प्रबल कामना हुने हुनाले, तिनीहरूको विवेक र समझले शक्तिको तिनीहरूको कामना र पछ्याइलाई दबाउन वा नियन्त्रण गर्न सक्दैन। यदि कुनै व्यक्तिलाई राजनीतिमा सहभागी हुन मन पर्छ वा ऊ त्यसो गर्नमा अत्यन्तै उन्मत्त छ, र उसमा त्यसो गर्ने प्रबल कामना छ भने, यसको अर्थ ऊसँग हैसियत र शक्तिको ठूलो महत्त्वाकाङ्क्षा हुन्छ। उसको आत्म-आचरण र कार्यहरूका अभिप्राय, उद्देश्य, र आधार विवेक र समझले निर्धारित गर्ने होइन, तर उसले शक्ति प्राप्त गर्न सक्छ कि सक्दैन र उसको महत्त्वाकाङ्क्षा पूरा हुन सक्छ कि सक्दैन भन्‍ने कुरामा नै पूर्ण रूपमा निर्भर हुन्छ। त्यसकारण त त्यस्ता मानिसहरूको मानवता भयानक हुन्छ। शक्तिको आफ्नो कामनालाई सन्तुष्ट पार्न र शक्ति प्राप्त गर्नका लागि, तिनीहरूले जेसुकै गर्न र कुनै पनि कुरा त्याग गर्न सक्षम हुन्छन्—तिनीहरू सबैभन्दा नजिक रहेका र सबैभन्दा बढी प्रेम गर्ने मानिसहरूलाई समेत त्याग गर्न सक्छन्। यसका आधारमा मूल्याङ्कन गर्दा, के त्यस्ता मानिसहरूमा मानवता हुन्छ? (हुँदैन।) उदाहरणका लागि, मानौँ कुनै व्यक्तिलाई राजनीतिमा सहभागी हुन मन पर्छ र उससँग शक्तिको अत्यन्तै प्रबल कामना छ। जब ऊ राजनीतिमा सहभागी हुने र उसले आकाङ्क्षा गरेको हैसियत र शक्ति प्राप्त गर्ने अवसर पैदा हुन्छ, तब यदि उसले आफूले पछ्याउने हैसियत प्राप्त गर्न आफूले प्रेम गर्ने महिलालाई त्याग गर्नु पर्‍यो भने पनि, ऊ त्यसो गर्न हिचकिचाउँदैन—ऊ पटक्‍कै नरम हृदयको हुनेछैन। कतिपय मानिसहरू हैसियत प्राप्त गर्नका लागि आफ्ना आमाबुबालाई त्याग गर्न समेत हिचकिचाउँदैनन्—तिनीहरूले जोसुकैलाई त्याग गर्न सक्छन्। तिनीहरूले कहिल्यै नत्याग्‍ने एउटै मात्र कुरा भनेको हैसियत हो। अर्को शब्दमा भन्दा, तिनीहरूले कुनै पनि व्यक्ति, घटना, वा कामकुरालाई हैसियतका बदलामा मोलतोल गर्ने आधार र मूल्यका रूपमा प्रयोग गर्न सक्छन्। त्यसोभए, त्यस्ता मानिसहरूको चरित्रका आधारमा मूल्याङ्कन गर्दा, के तिनीहरूसँग वास्तवमा विवेक र समझ हुन्छ? (हुँदैन।) त्यसकारण यस्ता प्रकारका मानिसहरू अत्यन्तै भयानक हुन्छन्। तिनीहरूको विवेक र समझ हराएको हुन सक्छ, वा तिनीहरूसँग कहिल्यै विवेक वा समझ हुँदै नभएको हुन सक्छ—दुवै कुरा सम्भव छन्। दुवै कुरा सम्भव छन् भनेर म किन भन्छु? जब यी मानिसहरूको कुनै हैसियत हुँदैन र जब राजनीतिक मामलाहरू समेटिएका हुँदैनन्, तब तिनीहरू अरूसँग निकै राम्ररी मिल्लान्, तिनीहरूले मानिसहरूलाई सहयोग गर्लान्, तिनीहरूले अरूबाट कहिल्यै फाइदा नलेलान्, र तिनीहरूले परोपकार गर्लान् र तिनीहरू अत्यन्तै सहनशील होलान्। सतहमा, तिनीहरूमा मानवता छ जस्तो देखिन्छ, र तिनीहरूको विवेक र समझ सामान्य देखिन्छ। तर तिनीहरूले भित्री रूपमा के कुरालाई प्रेम गर्छन् भन्ने तँलाई थाहा हुँदैन। जब तैँले तिनीहरूले भित्री रूपमा हैसियत र शक्तिलाई प्रेम गर्छन् भन्‍ने पत्ता लगाउँछस्, र तैँले फेरि तिनीहरूको मानवतालाई अवलोकन गर्छस्, तब तेरो दृष्टिकोण परिवर्तन हुन्छ, र तिनीहरूको मानवताको तेरो बुझाइ र मूल्याङ्कन पनि परिवर्तन हुन्छ। जब हैसियत र शक्ति संलग्‍न हुँदैनन्, तब तिनीहरूले अरूसँग अन्तरक्रिया गर्दा सामान्य रूपमा व्यवहार गर्छन्, र तिनीहरू सभ्य मानिसहरू जस्तै देखिन्छन्। तर तिनीहरूले हैसियत र शक्ति प्राप्त गरेपछि, तिनीहरूको व्यवहार उप्रान्त पहिलेको सरह रहँदैन—तैँले उप्रान्त तिनीहरूको विवेक वा समझ कहाँ छ भनेर देख्‍न सक्दैनस्। त्यसपछि मात्रै तैँले त्यस्ता मानिसहरू साँच्‍चै नै भयानक छन् भन्‍ने महसुस गर्छस्। तिनीहरूले देखाएको मानवता अस्थायी मात्रै थियो भन्‍ने कुरा देखिन्छ—निश्‍चित वातावरण र निश्‍चित फाइदाहरूको आवेगका कारण, तिनीहरूको प्रिय शक्ति र हैसियतसँग सम्बन्धित नभएका परिस्थितिहरूमा मात्रै यो प्रकाश भएको थियो। तर हैसियत र शक्ति संलग्‍न भएपछि, तिनीहरूको साँचो मानवता प्रकाश हुन्छ। जब तैँले तिनीहरूको साँचो मानवता देख्छस्, तब तैँले तिनीहरूलाई मानवता नभएका मानिसहरू भनेर परिभाषित गर्नेछस्। अर्थात्, तैँले तिनीहरूको हृदयको गहिराइमा रहेको सारगत कुरा देख्‍नुभन्दा पहिले, तँलाई के लाग्छ भने तिनीहरू अरूसँग तुलनात्मक रूपमा राम्ररी मिलजुल गर्न सक्छन् र तिनीहरू मानवता विहीन छैनन्। तर जब तैँले साँच्‍चै नै तिनीहरूको भित्री संसार र तिनीहरूको मानवता सारलाई बुझ्छस्, र तिनीहरूले त हैसियत र शक्तिलाई प्रेम गर्छन् भन्‍ने देख्छस्, तब तैँले त्यस्ता मानिसहरूमा कुनै मानवता हुँदैन भन्‍ने महसुस गर्नेछस्—तिनीहरू वेशधारी हुन्छन्। गैर-विश्‍वासीहरूले यस्तो प्रकारको प्रकटीकरणलाई के भन्छन्? के यसलाई विभाजित व्यक्तित्व भनिँदैन र? (भनिन्छ।) गैर-मानवले मानव देह धारण गर्छ—जब उसले अरूसँग अन्तरक्रिया गर्छ, तब उसको सत्त्वका गहिराइमा के छ भन्‍ने कुरा तैँले देख्‍न सक्दैनस्, त्यसकारण तँ उसलाई सामान्य व्यक्ति ठान्छस्—सायद तँ ऊ असल व्यक्ति हो भन्‍ने समेत विश्‍वास गर्छस्। तर जब तैँले उसको अर्को पक्ष देख्छस्, तब तैँले ऊ असल व्यक्ति हो भनेर सोच्न छोड्ने मात्र होइन, तर उसलाई भयानक पनि ठान्छस्। गैर-मानव हुनु भनेको यही हो। गैर-मानवहरू वास्तवमा के हुन्? तिनीहरूले प्रदर्शन गर्ने कुरामा अलिकति पनि मानव रूप भए पनि, यो सच्‍चा हुँदैन। तिनीहरूसँग सत्यता वास्तविकता नहुने हुनाले, तिनीहरूको कहिलेकहीँ देखा पर्ने असल प्रकटीकरणहरूले तिनीहरूको सार प्रतिनिधित्व गर्दैनन्। तिनीहरूले साँचो रूपमा आफ्नो मार्ग छनौट गर्दा प्रदर्शन गर्ने मानवता नै तिनीहरूको सार हो। त्यसकारण, तँ त्यस्ता मानिसहरूको बाहिरी स्वरूपद्वारा बहकाउमा पर्नु हुँदैन—मुख्य कुरा भनेको तिनीहरूले हिँड्ने मार्ग र तिनीहरूको सार हेर्नु हो। के मैले अब यो कुरालाई स्पष्ट रूपमा व्याख्या गरेको छु? (गर्नुभएको छ।) तिमीहरूले के बुझ्यौ? यदि कुनै व्यक्तिलाई राजनीतिबारे छलफल गर्न मन पर्छ र यो विचारको स्तरमा मात्रै रहन्छ, र यो चासो र रुचि मात्रै हो भने, यो समस्या होइन। तर यदि उसलाई राजनीतिमा सहभागी हुन मन पर्छ भने, उप्रान्त यो विचारको समस्या मात्रै रहँदैन—यसमा उसको आत्म-आचरण र ऊ हिँड्ने मार्गको समस्या समावेश हुन्छ। यो उसको आत्म-आचरण र ऊ हिँड्ने मार्गसँग सम्बन्धित भएपछि, यो उसको चरित्रसँग सम्बन्धित हुन्छ। अनि जब यसमा चरित्र समावेश हुन्छ, तब प्रायजसो यसमा भ्रष्ट स्वभावहरू समावेश हुन्छन्। होइन र? (हो।) ठीक छ, राजनीतिमा सहभागी हुन पन पराउनुको प्रकटीकरणबारे रहेको हाम्रो छलफल यहीँ समाप्त हुन्छ।

हामी अर्को प्रकटीकरणबारे, अर्थात् साहित्य मन पराउने बारेमा कुरा गरौँ। यो कस्तो प्रकटीकरण हो? (जन्मजात अवस्था।) अर्थात्, त्यस्ता मानिसहरूलाई अन्तर्निहित रूपमा नै साहित्य मन पर्छ। तिनीहरूलाई साहित्य मन पर्ने हुनाले, जब साहित्यसँग सम्बन्धित विषय, पुस्तक, र मामलाहरूको कुरा आउँछ, तब तिनीहरूले विशेष स्‍नेह र जिज्ञासा प्रकट गर्छन्, वा तिनीहरूले विशेष मनोवृत्ति प्रकट गर्छन्—यो जन्मजात अवस्था हो। त्यसोभए प्रविधि मन पराउने बारेमा के भन्‍ने? (यो जन्मजात अवस्था हो।) अर्थात्, बाहिरी संसारका कुराहरू बीचमा नआएको अवस्थामा वा तिनले हस्तक्षेप नगरेको अवस्थामा, मानिसहरूलाई निश्‍चित प्रकारका कुराहरूमा निकै रुचि हुन्छ, तिनीहरूलाई त्यस्ता प्रकारका पुस्तकहरू पढ्न मन पर्छ, र तिनीहरूलाई त्यस्ता प्रकारका विषयहरूमा ध्यान दिन र छलफल गर्न पनि मन पर्छ; साथसाथै, तिनीहरूको आकाङ्क्षा भनेको त्यस्ता प्रकारका कामकुराहरूसँग सम्बन्धित पेसा वा क्षेत्रमा संलग्‍न हुनु पनि हो। यो जन्मजात कुरा हो—यसका लागि अरूले हस्तक्षेप गर्नुपर्छ भन्‍ने हुँदैन, न त यो कुरा सिकाइनु नै पर्छ, र अवश्य नै, यसमा अरूले तिनीहरूलाई तिनीहरूको जीवनकालमा जानी-जानी प्रभाव पार्नु वा सैद्धान्तिकरण गर्नु नै आवश्यकता हुन्छ। तिनीहरू निश्‍चित कुराहरू मन पराएरै जन्मिएका हुन्छन्। प्रविधि मन पराउनु एउटा जन्मजात अवस्था हो, त्यसोभए वनस्पति र पशुहरू मन पराउनुका बारेमा के भन्‍ने? (यो पनि जन्मजात अवस्था नै हो।) वनस्पति र पशुहरू मन पराउनु—रुख-बिरुवा, कीरा, र चराचुरुङ्गीहरूको ख्याल गर्नु; विशेष गरी स-साना पशुहरूसँग अन्तरक्रिया गर्न, तिनीहरूसँग नजिकको सम्पर्कमा रहन, र तिनीहरूप्रति विशेष रूपमा प्रेमल र सहनशील बन्‍न मन पराउनु—जन्मजात अवस्था हो। हेर् त, जन्मजात अवस्थाहरूमा समावेश यी कुराहरू अत्यन्तै सामान्य छन्, होइन र? (हो।) ती कुराहरूमा अहङ्कार र दुष्टता जस्ता भ्रष्ट स्वभावहरूभित्र रहेका नकारात्मक कुराहरू समावेश हुँदैनन्। त्यसोभए, उड्डयन मन पराउनु, इतिहास मन पराउनु, खगोलशास्त्र र भूगोल मन पराउनु, पोषण विज्ञान र औषधिशास्त्र मन पराउनु, कानुन मन पराउनु, कृषि मन पराउनु जस्ता कुराहरू—यी कस्ता प्रकारका प्रकटीकरणहरू हुन्? (जन्मजात अवस्थाहरू।) कतिपय मानिसहरूलाई कृषि मन पर्छ; तिनीहरूलाई विभिन्‍न बोटबिरुवाहरूको कलमी गर्ने, सुधार गर्ने, र उपज प्राप्त गर्ने बारेमा अनुसन्धान गर्न मन पर्छ, तिनीहरूलाई बोटबिरुवाहरूमा मौसम र तापक्रमले पार्ने प्रभावहरूबारे अनुसन्धान गर्न मन पर्छ, तिनीहरूलाई सागसब्जी, बाली, रूख, र फूलहरू रोप्न मन पर्छ। तिनीहरूको हातमा हरेक दिन हिलो लागेको हुन्छ र श्रमले गर्दा ती खस्रा भएका हुन्छन्। यी मानिसहरू डाक्टर, वकील, वा अधिकारी बन्‍न चाहँदैनन्—तिनीहरूलाई बस खेती गर्न र बोटबिरुवासँग काम गर्न मन पर्छ, र यसरी जिउँदा निकै सहज लाग्छ। मानिसहरूलाई जे मनपर्छ, तिनीहरूसँग जे-जस्ता चासो र रुचिहरू हुन्छन्, के त्यसको तिनीहरूको मानवतासँग कुनै सम्बन्ध हुन्छ? (हुँदैन।) के त्यसले तिनीहरूको मानवतामा असर गर्छ? (गर्दैन।) आधारभूत रूपमा, यसले त्यसमा असर गर्दैन। किसानहरूलाई अत्यन्तै कुलीन भन्‍न सकिँदैन; तिनीहरूमा पनि भ्रष्ट स्वभावहरू हुन्छन्। त्यसरी नै, प्रविधि, साहित्य, औषधि, वा कानुनजस्ता क्षेत्रहरूमा संलग्‍न मानिसहरू जस्ता ती उच्च स्तरका बुद्धिजीवीहरूमा किसानहरूमा भन्दा ठूलो मानवता हुँदैन। यति धेरै ज्ञान हासिल गरेपछि, यति धेरै पुस्तकहरू पढेपछि, र यति लामो समयसम्म शिक्षा पाएपछि पनि, अन्त्यमा, तिनीहरूसँग परमेश्‍वरबारे कुनै बुझाइ हुँदैन—तिनीहरूले पुस्तकहरूबाट केवल अलिक बढी सिकेका हुन्छन् र अलिक बढी ज्ञान र अन्तर्ज्ञान प्राप्त गरेका हुन्छन्। तर तिनीहरूले कसरी आफूलाई आचरणमा ढाल्ने कुरा आउँदा, तिनीहरूले कस्तो प्रकारको जीवन मार्ग पछ्याउनुपर्छ, तिनीहरूले कसरी परमेश्‍वरमा विश्‍वास गर्नुपर्छ र उहाँको आराधना गर्नुपर्छ, र जीवनका सबै प्रकारका मामलाहरूमा आत्म-आचरणका सिद्धान्तहरू अनुरूप हुन कसरी काम गर्नुपर्छ भन्‍ने कुराका हकमा भन्दा—तिनीहरूलाई यीमध्ये कुनै पनि कुराबारे केही थाहा हुँदैन। विभिन्‍न क्षेत्रहरूमा चासो र रुचिहरू भएका मानिसहरूको आम विशेषता के हो भने तिनीहरूलाई जे मन पर्छ, तिनीहरू त्यो गर्न इच्छुक हुन्छन्, र तिनीहरू त्यो क्षेत्रको काममा संलग्‍न हुन इच्छुक हुन्छन्, र त्यसपछि तिनीहरूले त्यो क्षेत्रमा आफूलाई अर्पित गर्छन्। तिनीहरूले आफूलाई जुनसुकै क्षेत्रमा अर्पित गरे पनि, तिनीहरू यो समाजभित्र भएसम्म, तिनीहरू शैतानद्वारा अभ्यस्त पारिएका र भ्रष्ट तुल्याइएक हुन्छन्। कुनै पनि व्यक्तिका चासो र रुचिहरू, वा ऊ संलग्‍न हुने क्षेत्र, अरूकाभन्दा कुलीन वा सम्माननीय छन् भन्दैमा उसको मानवता कुलीन हुन्छ भन्‍ने हुँदैन। त्यसरी नै, कुनै पनि व्यक्ति संलग्‍न हुने पेसा न्यून स्तरको, नीच छ, वा अरूले यसलाई हेला गर्छन् भन्‍ने तथ्यले मात्रै ऊ अरूभन्दा नीच वा भ्रष्ट छ भन्‍ने हुँदैन। यसको विपरीत, व्यक्तिका चासो र रुचिहरू जेसुकै भए पनि, ऊ कुनै पनि सबल पक्ष वा वरदान प्रयोग गरेर जुनसुकै क्षेत्रमा संलग्‍न भए पनि, अन्ततः, उसमा रहेका विचार र दृष्टिकोणहरू सत्यताअनुरूप हुँदैनन्। सत्यता र परमेश्‍वरप्रतिको मनोवृत्ति सबै मानिसहरूको एउटै हुन्छ, र तिनीहरूले प्रकट गर्ने सबै कुरा भ्रष्ट स्वभावहरू नै हुन्छन्। मानिसहरूको आम कुरा के हो भने तिनीहरूले भ्रष्ट स्वभावहरूलाई आफ्नो जीवनका रूपमा लिएर जिउँछन्। त्यसकारण, तँसँग जुनसुकै चासो र रुचिहरू भए पनि र तँ जुनसुकै पेसामा संलग्‍न भए पनि, यसको अर्थ तेरो मानवतामा यसले असर गर्नेछ भन्‍ने हुँदैन, न त यसको अर्थ तेरो मानवता निश्‍चित हदसम्म उचालिनेछ वा क्षय हुनेछ भन्‍ने नै हुन्छ। यी तथ्यहरूबाट, के देख्‍न सकिन्छ भने परमेश्‍वरले मानिसहरूलाई दिनुहुने जन्मजात अवस्थाहरूले तिनीहरूको आत्म-आचरण र व्यवहारका मापदण्डहरूमा असर गर्दैनन्, वा तिनीहरूको कार्यको मार्ग र दिशालाई परिवर्तन गर्दैनन्। बढीमा, यी चासो र रुचिहरू तिनीहरू अस्तित्वमा रहनका लागि भर पर्ने औजार वा एक प्रकारको जन्मजात पूँजी मात्रै हुन्, ताकि, तिनीहरू संलग्‍न हुने क्षेत्रबाट, तिनीहरूले आम्दानी कमाउन र यसरी आफ्नो रोजी-रोटी कायम राख्‍न सकून्। तर, आफ्नो रोजी-रोटी कायम राख्‍ने प्रक्रियामा, मानिसहरूले विभिन्‍न क्षेत्रका मानिसहरूका समूहमाझ स्वीकार गर्ने विभिन्‍न विचार र दृष्टिकोणहरू उही हुन्छन्। त्यसकारण, अन्ततः, व्यक्ति जुनसुकै क्षेत्रमा भए पनि, ऊ समाजको जुनसुकै कुनामा भए पनि, वा ऊ मानिसहरूको जुनसुकै समूह वा ऊ जुनसुकै जातिको भए पनि, उसले प्राप्त गर्ने भ्रष्टता उही हुन्छ। तँ अलिक उच्च स्तरको जागिर वा पेसामा संलग्‍न भएकै कारण तँ अरूभन्दा कुलीन वा कम गहन रूपमा भ्रष्ट तुल्याइएको हुन्छस् भन्‍ने हुँदैन, न त तँ संलग्‍न हुने क्षेत्र न्यून स्तरको भएकै कारण तँ अरूभन्दा गहन रूपमा भ्रष्ट तुल्याइएको हुन्छस् भन्‍ने नै हुन्छ। छोटकरीमा भन्दा, तेरा जन्मजात चासो र रुचिहरू जेसुकै भए पनि, अन्त्यमा, तँलाई यो समाजमा र मानिसहरूका बीचमा शैतानले अपरिहार्य रूपमा र अनिवार्य रूपमा भ्रष्ट तुल्याउँछ।

यसपछि, हामी अर्को प्रकटीकरणबारे कुरा गरौँ। कतिपय मानिसहरूलाई आर्थिक र लेखाको काम मन पर्छ; तिनीहरूलाई सङ्ख्याहरूसँग काम गर्न मन पर्छ र तिनीहरूले आफ्नो सम्पूर्ण जीवन आर्थिक काममा संलग्‍न भएर बिताउँछन्। हरेक दिन, तिनीहरूले लेखाजोखा राखिरहेका हुन्छन्, लेखाजोखा मिलाइरहेका हुन्छन्, भुक्तानी र रकम प्राप्तिहरू सम्हालिरहेका हुन्छन्—तिनीहरूको मन सधैँ डाटाले भरिएको हुन्छ, तैपनि तिनीहरूलाई यो कहिल्यै थकाइलाग्दो लाग्दैन। आर्थिक र लेखाको काम मन पराउनु—यो कुन पक्षअन्तर्गत पर्छ? (जन्मजात अवस्थाहरू।) यो परमेश्‍वरले मानिसहरूलाई दिनुहुने सबल पक्ष हो। तँ यसमा सिपालु भएकाले, तैँले स्वतः यो पेसा लिन्छस्, र त्यसपछि आफ्नो सम्पूर्ण जीवनभरिको रोजी-रोटी सुरक्षित गर्छस्—तैँले यसरी नै आफूलाई भरणपोषण गर्छस्। यो त परमेश्‍वरले तँलाई स्वर्गबाट मन्न वा बट्टाई चराहरू पठाउनुभएको जस्तै हो, ताकि तँसँग खानका लागि केही होस्। यो चासो र रुचि त एउटा सुनको हाँस आकाशबाट खसेर तेरो हातमा पर्नु जस्तै हो, जसले तँलाई यो चासो र रुचि राख्ने तुल्याउँछ। त्यसपछि, तँ स्वतः आफ्नो चासो र रुचिसँग सम्बन्धित पेसामा संलग्‍न हुन्छस्, र आफ्नो रोजी-रोटीका रूपमा यसलाई लिँदै, तैँले अहिलेसम्म आफूलाई भरणपोषण गरेको छस्। तैँले यो काम राम्ररी गरे पनि वा नगरे पनि, तँ यसमा जतिसुकै वर्ष संलग्‍न भए पनि, यो तैँले जन्मँदा नै लिएर आएको कुरा भएसम्म, यो परमेश्‍वरले तेरा लागि निर्धारण गर्नुभएको कुरा हो—यो जन्मजात अवस्था हो। छोटकरीमा भन्दा, यो सबै परमेश्‍वरबाट आउँछ—मानिसहरूसँग घमण्ड गर्नका लागि यहाँ केही पनि छैन। होइन र? (हो।)

व्यापार गर्न मन पराउनु, व्यापार गर्न सिपालु हुनु—यो कुन पक्षअन्तर्गत पर्छ? (जन्मजात अवस्थाहरू।) व्यापार गर्न सिपालु हुनु भनेको आफ्नो व्यापार धेरैजसो मानिसहरूले भन्दा राम्ररी संचालन गर्नु हो। अरूले दुई-तीन महिनासम्म व्यापार संचालन गर्न सक्छन् र तिनीहरू टाट पल्टिन सक्छन्, र तिनीहरूले आफ्नो प्रारम्भिक पूँजी समेत गुमाउन सक्छन्, तर यिनीहरूले आफ्नो व्यापार दुई-तीन वर्षसम्म संचालन गर्छन् र काम झन्-झन् राम्रो भइरहेको हुन्छ। बिस्तारै, तिनीहरूको जीवन समृद्ध हुन्छ—तिनीहरूको परिवारले अझै राम्रो खान र लाउन पाउँछन्, तिनीहरूको सानो घरलाई अझ ठूलो घरले प्रतिस्थापन गर्छ, तिनीहरूको सानो कारलाई अझ ठूलो कारले प्रतिस्थापन गर्छ, र तिनीहरूको जीवन सुधार भइरहन्छ; तिनीहरू धनी व्यापारी बन्छन्। व्यापार गर्न सिपालु हुनु—के यो जन्मजात अवस्था हो? (हो।) व्यापार गर्न सिपालु हुनु, यो जन्मजात अवस्था, तिनीहरूको सबल पक्ष हो। तिनीहरूले कहिल्यै व्यापार कसरी गर्ने भनेर विशेष रूपमा अध्ययन गरेका हुँदैनन्, न त तिनीहरूलाई तिनीहरूका आमाबुबाले नै प्रभाव पारेका हुन्छन्, तैपनि तिनीहरू सजिलै स-साना व्यापार चलाउन र पैसा कमाउन सक्छन्। तँ तिनीहरूलाई सोध्छस्, “के तिमीलाई व्यापार गर्न गाह्रो लाग्छ?” तिनीहरू भन्छन्, “पटक्‍कै लाग्दैन। म केवल आफ्नो दिमाग प्रयोग गर्छु, र उपयुक्त र पैसा कमाउन सक्‍ने तरिकाले कसरी कामकुरा गर्ने भनेर विचार गर्छु, त्यसपछि म अघि बढेर त्यसरी काम नै गर्छु—र अन्तमा, पैसा मेरो हुन्छ।” तँ भन्छस्, “तिमीलाई त व्यापार गर्नु अत्यन्तै सहज र सजिलो लाग्‍ने रहेछ। म किन त्यसो गर्न सक्दिनँ?” किन? किनभने परमेश्‍वरले तँलाई त्यो सबल पक्ष दिनुभएन, त्यसकारण तँसँग बस यो सीप नै छैन। त्यसकारण, सबल पक्ष भएका मानिसहरू घमण्डी हुनु हुँदैन, र सबल पक्ष नभएका मानिसहरूले डाहा गर्नु हुँदैन। परमेश्‍वरले दिनुहुने कुरा, कसैले पनि खोस्न सक्दैन—तँ त्यो चाहँदैनस् भने पनि, तैँले त्यसलाई इन्कार गर्न मिल्दैन। परमेश्‍वरले तँलाई यस कुरामा सिपालु तुल्याउनुभएको मात्रै हो, र यो सबल पक्षमार्फत, उहाँले तँलाई तेरो जीवन कायम राख्‍नका लागि जीविकोपार्जनको माध्यम वा व्यवसाय क्षेत्र प्रदान गर्नुहुन्छ। यो परमेश्‍वरको अनुग्रह हो। अरूले सिक्छन्, सिकाइ लिन्छन्, र अभ्यास गर्छन्, तैपनि तिनीहरूले जसरी प्रयास गरे पनि, राम्रा नतिजाहरू हासिल गर्न सक्दैनन्। तर तँ नसिकिकन यो काम गर्न सक्छस्। तिनीहरूले जसरी सोचे पनि, तिनीहरूको मनले तेरो मनले जस्तो चाँडै काम गर्दैन, र तिनीहरूले तैँले जस्तो राम्ररी काम गर्न सक्दैनन्। त्यसोभए, तेरो यो सबल पक्ष कहाँबाट आएको हुन्छ? के यो जन्मजात होइन र? अनि के जन्मजात कुरा परमेश्‍वरले दिनुभएको कुरा होइन र? तैँले सधैँ आफूलाई जे मन पर्छ, तँ जे कुरामा सिपालु छस् त्यो कुरा भन्छस्—तर के त्यो तैँले आग्रह गरेको कुरा हो? कतिपय मानिसहरू यो कुरा आफ्ना आमाबुबाबाट वंशानुगत प्राप्त भएको हो भनेर भन्छन्। त्यसोभए तैँले किन वंशानुगत रूपमा अर्को कुनै कुरा प्राप्त गरिनस् त? यो सबल पक्षलाई आफ्नो अर्को पुस्तामा हस्तान्तरण गर्ने उपाय खोज्ने प्रयास गर्—के तँ त्यसो गर्न सक्छस्? के यस विषयमा निर्णय तेरो हुन्छ? (हुँदैन।) अवश्य नै हुँदैन। तँसँग भएको सबल पक्ष परमेश्‍वरले दिनुभएको हो—अरूले तँप्रति जति ईर्ष्यालु भए पनि, तिनीहरूले यसलाई हटाउन वा खोस्न सक्दैनन्, र तँ यो चाहँदैनस् भने पनि, परमेश्‍वरले अझै पनि तँलाई यो दिनु हुन्छ। परमेश्‍वरले तँलाई अनुग्रह देखाउनुभएको हुनाले, तैँले यसलाई उहाँबाट स्वीकार गर्नुपर्छ। घमण्डी नहो, र धाक नलगा। घमण्ड र धाक त मानव अज्ञानताका प्रकटीकरणहरू हुन्।

त्यसोभए तैँले परमेश्‍वरले तँलाई दिनुभएको सबल पक्षलाई कसरी सही रूपमा लिनुपर्छ? यदि परमेश्‍वरको घरलाई यस क्षेत्रमा कर्तव्य पूरा गर्नका लागि तेरो आवश्यकता पर्छ भने, तैँले आफ्नो कर्तव्यमा, मण्डलीको काममा आफ्नो सबल पक्ष प्रयोग गर्नुपर्छ। सबल पक्ष नलुका—यसलाई प्रयोग गर्, र सक्दो हदसम्म त्यसो गर्। यसरी, परमेश्‍वरले तँलाई दिनुभएको सबल पक्ष व्यर्थमा दिइएको हुनेछैन; तैँले परमेश्‍वरबाट प्राप्त गरेको अनुग्रह र विशेष व्यवहार उहाँलाई चुक्ता गरिनेछ। त्यसो गरेर, तँ विवेक भएको व्यक्ति हुन्छस्—तैँले आफ्ना लागि फाइदाहरू मात्रै खोजिरहेको हुँदैनस् तर परमेश्‍वरको ऋण पनि तिरिरहेको हुन्छस्। यो सही व्यवहार गर्नु हो। तैँले “मसँग यो सबल पक्ष, यो चासो र रुचि छ, र यो काम गर्नु मेरा लागि निकै सजिलो छ,” भनेर सोचे पनि, तैँले यसलाई आफ्नो कर्तव्यका रूपमा लिएसम्म, तँ आफ्नो सबल पक्ष, चासो, र रुचिमा मात्रै भर पर्नु हुँदैन। तैँले परमेश्‍वरले तँलाई बताउनुभएका सिद्धान्तहरू र परमेश्‍वरको घरका मागहरू अनुसार यो काम गर्नुपर्छ, र त्यसपछि त्यसलाई आफ्नो सबल पक्षसँग मिलाउनुपर्छ। यसरी, तेरो कर्तव्य उचित रूपमा पूरा हुनेछ, र तैँले आफ्नो बफादारिता चढाएको हुनेछस्। यो त परमेश्‍वरले अब्राहामलाई छोरा प्रदान गर्नुभएको जस्तै हो—जब परमेश्‍वरले अब्राहामलाई छोरा दिनुभयो तब ऊ अत्यन्तै प्रसन्न भयो, र जब परमेश्‍वरले त्यो छोरालाई ऊबाट लिन चाहनुभयो, तब अब्राहामले स्वेच्छाले र पूर्ण रूपमा त्यो छोरा परमेश्‍वरको अघि अर्पण गर्नुपऱ्यो। उसले पछि हट्ने वा सर्तहरू तय गर्ने प्रयास गर्न सक्दैनथियो, र यति मात्र होइन, उसले परमेश्‍वरबारे गुनासो गर्न वा उहाँलाई अपमान गर्न सक्दैनथियो—उसले पूर्ण हृदय र निष्कपट रूपमा आफ्नो छोरालाई अर्पण गर्नुपऱ्यो। जब परमेश्‍वरले तँलाई अनुग्रह दिनुहुन्छ, तब तँ अत्यन्तै खुसी र सन्तुष्ट हुन्छस्, र तैँले फाइदा प्राप्त गरेको छस् र परमेश्‍वरले तँलाई दया गर्नुहुन्छ भन्‍ने महसुस गर्छस्। तैँले परमेश्‍वरको धेरै अनुग्रहको आनन्द उठाएपछि, परमेश्‍वरले तँलाई कुनै कुरा चढाउन लगाउनुहुँदा तेरो मनोवृत्ति कस्तो हुन्छ? के तँ यसबाट अलग हुन सहन सक्छस्? के तैँले यसलाई परमेश्‍वरप्रति चढाएर कुनै कसर बाँकी नराखी उहाँलाई फर्काउन सक्छस्? यदि तैँले परमेश्‍वरले तँलाई दिनुभएको कुरा सम्झौताविना, उहाँले माग गर्नुभएका सिद्धान्तहरू अनुसार, गुनासो नगरी, कुनै कसर बाँकी नराखी, र यसलाई आफ्ना लागि नराखी, बरु यो परमेश्‍वरलाई चढाएर परमेश्‍वरलाई फर्काउन सक्छस् भने, तँ सृजित प्राणीका रूपमा मानकअनुरूप हुन्छस्; तैँले पूरा गरेको कर्तव्य पनि मानकअनुरूप हुन्छ, र परमेश्‍वर सन्तुष्ट हुनुहुनेछ। तँबाट परमेश्‍वरले गर्नुहुने मागहरू उच्च छैनन्, किनभने परमेश्‍वरले तँलाई दिनुभएको कुरा तैँले दिन सक्‍ने कुराभन्दा धेरै गुणा बढी छन्। परमेश्‍वरले तँलाई जीवन दिनुबाहेक, अस्तित्वका लागि तँ भर पर्ने पूँजी र अवस्थाहरू पनि दिनुभएको छ। तँसँग यो सबल पक्ष, चासो र रुचि भएको हुनाले, तैँले कति धेरै फाइदा प्राप्त गरेको छस्? तैँले परमेश्‍वरको कति धेरै अनुग्रहको आनन्द उठाएको छस्? अहिलेसम्म, तैँले परमेश्‍वरलाई कति ऋण तिरेको छस्? यदि तैँले अहिले मात्रै परमेश्‍वरलाई तिर्न थालेको छस् भने, तँ अलिक सुस्त छस्। यदि तैँले विगतमा राम्रो गरेको छैनस् भने, अबदेखि, तैँले कुनै कसर बाँकी नराखी परमेश्‍वरलाई चढाउनुपर्छ; तैँले आफ्नो कर्तव्यमा निपुणता हासिल गरेका तेरासबल पक्ष र पेसागत सीप र पेसाहरूका विभिन्‍न सिद्धान्तहरूलाई आफ्नो कर्तव्यमा प्रयोग गर्, र कुनै कसर बाँकी नराख्, किनभने तैँले चढाउने कुरा मौलिक रूपमा परमेश्‍वरको नै थियो—परमेश्‍वरले नै तँलाई यो दिनुभएको हो। जब तैँले यी कुराहरू चढाउँछस् र तिनलाई आफ्नो कर्तव्यमा प्रयोग गर्छस्, तब एक हिसाबमा, परमेश्‍वरले यसलाई स्वीकार गर्नुहुनेछ, र अर्को हिसाबमा, तैँले सत्यता प्राप्त गर्नेछस्, जीवन प्राप्त गर्नेछस्, र परमेश्‍वरको अनुमोदन प्राप्त गर्नेछस्—तैँले अत्यन्तै धेरै फाइदाहरू प्राप्त गर्नेछस् र घाटा पटक्‍कै भोग्‍नेछैनस्। यसका साथै, परमेश्‍वरले तेरो चासो, रुचि, र सबल पक्षको आनन्द लिने तेरो अधिकार खोस्नुभएको छैन। परमेश्‍वरले तँलाई यो चासो र रुचि दिनुभएको हुनाले, उहाँले ती कहिल्यै खोस्नुहुनेछैन। तैँले जति धेरै चढाए पनि, तँसँग ती कुराहरू अझै हुनेछन्—परमेश्‍वरले ती कुराहरू तँभित्र अनवरत रूपमा रहनेछन् भन्‍ने कुरा सुनिश्‍चित गर्नुहुन्छ; ती तेरो सत्वको भाग नै हुन्। यदि तँ परमेश्‍वरलाई चढाउँदैनस् भने, तँसँग कुनै विवेक छैन, तँ सृजित प्राणीको रूपमा मानकअनुरूप छैनस्, र तँसँग परमेश्‍वरप्रतिको कुनै निष्कपटता छैन भनेर मात्रै भन्‍न सकिन्छ। यदि तँसँग निष्कपटता छ भने, तैँले परमेश्‍वरबाट प्राप्त गरेको र तँसँग भएको कुरा परमेश्‍वरलाई तिर्नुपर्छ। तँसँग यो मनोवृत्ति हुनुपर्छ। परमेश्‍वरले तँलाई जति धेरै दिनुभएको भए पनि, तैँले जति धेरै बुझेको भए पनि, र तैँले जति धेरै कुरा गर्न सक्‍ने भए पनि, तैँले कुनै कसर बाँकी नराखी परमेश्‍वरलाई यो कुरा चढाउनुपर्छ। के परमेश्‍वरले तँलाई यो कुरा व्यर्थमा चढाउन लगाउनुहुनेछ भन्‍ने तँलाई लाग्छ? अब्राहामलाई हेर् त—जब परमेश्‍वरले उसलाई इसहाकलाई बलि चढाउन लगाउनुभयो, तब उसले इसहाकलाई वेदीमा चढायो। तर अब्राहामको निष्कपटता देखेपछि, के परमेश्‍वरले साँच्‍चै नै इसहाकलाई लिनुभयो त? परमेश्‍वरले उसलाई लिनुभएन—परमेश्‍वरले इसहाकलाई फर्काउनुभयो र नजिकै भेडा तयार गर्नुभयो। अब्राहामले इसहाकलाई परमेश्‍वरलाई फर्काउनु नपरेको मात्र होइन, बरु उसले पहिले नै तयार गरिसकिएको एउटा थुमा पनि प्राप्त गऱ्यो। अन्त्यमा, परमेश्‍वरले उसलाई दिनुभएको आशिष् उसले कल्पना गर्न सक्‍नेभन्दा अनगिन्ती गुणा बढी भयो। अवश्य नै, यो अब्राहामले कल्पना गर्न सक्‍ने कुरा थिएन, न त यो उसले मागेको कुरा नै थियो। तर परमेश्‍वरले मानिसहरूलाई अन्यायपूर्ण व्यवहार गर्नुहुन्न; उहाँ केवल मानिसहरूलाई आशिष् यसरी नै दिनुहुन्छ—परमेश्‍वरले इच्छा गर्नुहुने कुरा यही हो। तैँले अझै परमेश्‍वरलाई केही पनि फर्काएको छैनस् भने पनि, उहाँले तँलाई अत्यन्तैधेरै कुरा दिइसक्‍नुभएको हुन्छ। त्यसकारण यदि तैँले साँच्‍चै नै परमेश्‍वरलाई ऋण तिरिस् भने, के उहाँले तँलाई थोरै दिनुहुनेछ भन्‍ने तँलाई लाग्छ? अवश्य नै होइन—परमेश्‍वरले तँलाई दिनुहुने आशिष् तैँले कल्पना गर्न सक्‍ने सबै कुराभन्दा बढी हुनेछ। त्यसोभए मलाई भन्, के परमेश्‍वरले तँलाई दिनुभएका सबै सबल पक्षहरू चढाएर आफ्नो कर्तव्यमा प्रयोग गर्न सजिलो छ? मानौँ तँ यस्तो सोच्छस्: “मसँग अन्तर्निहित रूपमा रहेका यी सबल पक्ष, चासो, र रुचिहरू मैले जन्मँदा नै लिएर आएका कुरा हुन्, र मैले ती कुराहरू मेरा आमाबुबाबाट वंशाणुगत रूपमा प्राप्त गरेको हुँ। ती मेरा असल जीन र अनुकूल पृष्ठभूमिले आएका हुन्। ती परमेश्‍वरले दिनुभएको हो कि होइन, मलाई थाहा छैन। जे भए पनि, मैले सौभाग्य मात्रै पाएको हुँ—यो मेरो आफ्नै भाग्य हो। मैले ती परमेश्‍वरलाई फर्काउँछु कि फर्काउँदिनँ भन्‍ने कुराका हकमा भन्दा, म त्यो कुराको निर्णय पछि गर्नेछु। अहिले त, मसँग त्यसो गर्ने कुनै योजना छैन।” मलाई भन्, के यसको अर्थ तँसँग विवेक छ भन्‍ने हुनेथियो? (हुनेथिएन।) यदि परमेश्‍वरले तँलाई दिनुभएका चासो, रुचि, सबल पक्ष, र अरू कुराहरू नलैजानुभएको भए पनि, तैँले परमेश्‍वरको आशिष् प्राप्त गर्नेथिइनस्। परमेश्‍वरका नजरमा, तँ मानकअनुरूपको सृजित प्राणी हुनेथिइनस्—कम्तीमा पनि, परमेश्‍वरले यस्ता मानिसहरूलाई मन पराउनुहुन्न। परमेश्‍वरले मानिसहरूलाई निश्‍चित चासो, रुचि, र सबल पक्षहरू दिनुहुन्छ, र उहाँले तिनीहरूबाट निश्‍चित मागहरू पनि गर्नुहुन्छ। मानिसहरूले यी चासो, रुचि, र सबल पक्षहरूलाई कसरी लिन्छन् भन्‍ने कुराका हकमा भन्दा, तिनीहरूमा सत्यता अनुरूपका सिद्धान्तहरू पनि हुनुपर्छ। एक हिसाबमा, यी कुराहरूलाई आफ्नो पूँजीका रूपमा नलिई; यसका साथै, यदि परमेश्‍वरको घरको कामले तँलाई तेरा चासो, रुचि, र सबल पक्षहरूसँग सम्बन्धित कर्तव्य पूरा गर्न माग गर्छ भने, तैँले यो कर्तव्यलाई आफ्नो व्यक्तिगत दायित्वका रूपमा लिन मानबद्ध महसुस गर्नुपर्छ। तैँले परमेश्‍वरले तँलाई दिनुभएको कुरालाई पूर्ण रूपमा र कुनै कसर बाँकी नराखी चढाउनुपर्छ, ताकि परमेश्‍वरले सृजित प्राणीले उहाँअघि देखाएको निष्कपटता र समर्पणको आनन्द लिन सक्नुहोस्। के यो गौरवशाली र महिमित कुरा होइन र? (हो।) यदि तैँले परमेश्‍वरलाई उहाँले तँलाई दिनुभएका वरदान र सबल पक्षहरू चढाउन सक्दैनस् भने, तँ परमेश्‍वरप्रति ऋणी हुन्छस्—त्यो लाजमर्दो कुरा हो। जब परमेश्‍वरले तँलाई यी वरदान र सबल पक्षहरू दिनुभयो, तब तँ निकै खुसी थिइस्, तर जब परमेश्‍वरले तँलाई ती कुराहरू उहाँको अघि चढाउन लगाउनुहुन्छ, तब तँ झोक्किन्छस्, र तैँले ती कुरा परमेश्‍वरद्वारा प्रयोग गरिऊन् भन्ने चाहँदैनस् र ती कुराहरू आफ्ना लागि मात्रै प्रयोग गर्न चाहन्छस्। के यसले समझ देखाउँछ? ती तेरा व्यक्तिगत सम्पत्तिहरू होइनन्—ती परमेश्‍वरले दिनुभएको हो। ती परमेश्‍वरले दिनुभएको हुनाले, जब उहाँले ती माग गर्नुहुन्छ, तब तैँले ती चढाउनुपर्छ। तिनलाई चढाउन सक्नुले तँसँग परमेश्‍वरप्रतिको समर्पण र निष्कपटता छ भन्‍ने देखाउँछ। यदि तँ तिनलाई चढाउन चाहँदैनस्, वा तँ मन नलागी-नलागी र जबरजस्ती त्यसो गर्छस् भने, यसले तँसँग परमेश्‍वरप्रति न त समर्पण छ न त निष्कपटता नै छ भन्‍ने कुरालाई प्रमाणित गर्छ। तेरो मानवता र चरित्रमा समस्या छ भनेर मात्रै भन्‍न सकिन्छ।

हुन्छ, आजको हाम्रो सङ्गति यति हो। बिदा!

डिसेम्बर २३, सन् २०२३


सत्यता कसरी पछ्याउने (१२)

पछिल्लो पटक हामीले कुन विषयमा सङ्‍गति गर्‍यौँ? हामीले तीन वटा पक्षहरू—जन्मजात अवस्थाहरू, मानवता, र भ्रष्ट स्वभावहरूका केही खास प्रकटीकरणहरूका बारेमा सङ्‍गति गर्‍यौँ। हामीले यी खास प्रकटीकरणहरूका बारेमा छलफल गर्‍यौँ, र यसरी ती तीन पक्षहरूमध्ये कुनमा पर्छन् भनी खुट्ट्यायौँ। यदि तिमीहरूले हामीले सङ्‍गति गरेका यी प्रकटीकरणहरूलाई दैनिक जीवनमा देख्यौ भने, तिमीहरूले ती जन्मजात अवस्थाहरूमा पर्छन् कि, मानवतामा पर्छन् कि, भ्रष्ट स्वभावहरूमा पर्छन् भनेर आधारभूत रूपमा तिनको चित्रण र वर्गीकरण गर्न सक्छौ। सङ्‍गति नगरिएका प्रकटीकरणहरूका हकमा, के तिमीहरूलाई अब यी सिद्धान्तहरूअनुसार वा तिनले प्रकट गर्ने सारअनुसार तिनलाई कसरी वर्गीकरण गर्ने भन्‍ने थाहा भयो? (हामीलाई पहिलेभन्दा यो कुरा केही हदसम्म अलिक राम्ररी थाहा भएको महसुस हुन्छ—हामीले यस दिशामा सोच्न सक्छौँ, तर हामी अझै पनि खुट्ट्याउन सक्‍ने अवस्थामा पूर्ण रूपमा पुगेका छैनौँ।) हामीले सङ्‍गति गरेका प्रकटीकरणहरूलाई तिमीहरूले सामान्यतया खुट्ट्याउन सक्छौ, तर सङ्‍गति नगरिएका र पहिले सङ्‍गति गरिएका प्रकटीकरणहरूसँग कुनै पनि सम्बन्ध नभएका प्रकटीकरणहरूलाई तिमीहरूले खुट्ट्याउन सक्छौ कि सक्दैनौ भन्‍ने तिमीहरूलाई थाहा छैन। (हो।) विगतका केही प्रवचनहरूमा, हामीले जन्मजात अवस्थाहरूभित्रका रुचि, सोख, र सामर्थ्यहरूका केही प्रकटीकरणहरूका बारेमा, साथै मानिसहरूमा प्रकट हुने यी पक्षहरूसम्बन्धी समस्याहरूका बारेमा सङ्‍गति गर्‍यौँ। हामीले यी समस्याहरूका बारेमा मानिसहरूमा हुनुपर्ने मनोवृत्ति र अभ्यासको मार्ग, साथै रुचि, सोख, र सामर्थ्यहरू भएका मानिसहरूसँग परमेश्‍वरले गर्नुभएका मागहरूका बारेमा पनि सङ्‍गति गर्‍यौँ। यसबारे सङ्‍गति गर्नुको मुख्य उद्देश्य भनेको मानिसहरूलाई रुचि, सोख, र सामर्थ्यहरूका बारेमा तिनीहरूमा हुनुपर्ने विचार र दृष्टिकोणहरू—साथै तिनीहरूले बुझ्नुपर्ने अभ्यासको मार्ग—र यी पक्षहरू संलग्न हुने परमेश्‍वरका अभिप्राय र मागहरूका बारेमा बताउनु हो, जुन कुरा तिनीहरूले बुझ्नुपर्छ। रुचि, सोख, र सामर्थ्यहरूका समस्याहरूका हकमा, हामीले मोटामोटी रूपमा मात्रै सङ्‍गति गर्‍यौँ र यी सन्दर्भहरूमा मानिसहरूमा के-कस्ता त्रुटिपूर्ण विचार र दृष्टिकोणहरू हुन्छन्, तिनीहरूले अभ्यासका के-कस्ता त्रुटिपूर्ण मार्गहरू लिन सक्छन्, वा यस सन्दर्भमा परमेश्‍वरका मागहरूका बारेमा तिनीहरूमा के-कस्ता त्रुटिपूर्ण बुझाइहरू हुन्छन् भन्‍नेबारे निश्‍चित रूपमा सङ्‍गति गरेनौँ। त्यसैले, मानिसहरूमा भएका यी समस्याहरूका आधारमा, अब हामी मानिसहरूले रुचि, सोख, र सामर्थ्यहरूका बारेमा बुझ्नुपर्ने निश्चित मामिलाहरूका बारेमा विस्तृत रूपमा सङ्‍गति गरौँ।

के तिमीहरूले आफूमा रुचि, सोख, र सामर्थ्यहरूका बारेमा के-कस्ता भ्रामक बुझाइ वा विकृत बोध छन् भनी याद गरेका छौ? धेरैजसो समस्याहरूका लागि, के तिमीहरूले मैले सङ्‍गति गरेजति मात्रै बुझ्ने गर्छौ, र त्यसपछि, तिमीहरूले भनिएको कुरालाई न त सोच्ने गर्छौ न त आफ्नो जीवनका कुराहरूसँग तुलना गर्ने गर्छौ, तैपनि तिमीहरूले सबै कुरा बुझेको महसुस गर्ने र समस्याहरूलाई धेरै सरल ठान्ने गर्छौ हो? पहिले, यो प्रश्नबारे सोच: के रुचि र सोख, र सामर्थ्यहरूका बीचमा कुनै भिन्‍नता छ? (छ।) के भिन्‍नता छ? यदि तैँले भिन्‍नता छ भनी देख्न सक्छस् भने, ती कुन हिसाबमा फरक छन्? (रुचि र सोख हुनुको अर्थ कुनै व्यक्तिलाई कुनै निश्‍चित कुरा साँच्चै मन पर्छ भन्‍ने मात्रै हो, यसको अर्थ त्यो क्षेत्रमा ऊसँग सामर्थ्य छ नै भन्‍ने चाहिँ होइन।) भिन्‍नताका मुख्य बुँदाहरू आधारभूत रूपमा भनिसकिएको छ—कुरा लगभग त्यस्तै हो। मानवताको दृष्टिकोणबाट हेर्दा, रुचि र सोखहरूले कुनै व्यक्ति खास प्रकारको विशेष गतिविधि वा कुनै प्रकारको कुरामा रुचि राख्नु, त्यसमा ध्यान दिन वा त्यसमा संलग्न हुन इच्छुक हुनुलाई जनाउँछ। अर्थात्, तिनीहरूको व्यक्तिगत प्राथमिकता तिनीहरूले रुचि र अनुराग राख्ने कुराहरूतर्फ तुलनात्मक रूपमा झुकेको हुन्छ। तिनीहरूलाई यस सन्दर्भमा व्यावसायिक सीपहरू थोरै मात्र मन पर्ने नभई तिनीहरूले त्यसमा धेरै रुचि राख्छन्, र तिनीहरूले सामान्य कुराहरूप्रति राख्ने अभिरुचि वा अनुरागको स्तरलाई त्यसले उछिन्छ। रुचि र सोखहरू भनेका यही हुन्। तर, तिनीहरूले रुचि र अनुराग राख्ने विशेष गतिविधि वा कुराको प्रकारका हकमा, तिनीहरूको क्षमताको हिसाबमा, तिनीहरू त्यसमा निपुण छन् कि छैनन्, तिनीहरूले त्यो राम्ररी गर्न सक्छन् कि सक्दैनन्, र तिनीहरूले त्यो कुन स्तरसम्म गर्न सक्छन्—यीमध्ये कुनै पनि कुरा निश्‍चित भने हुँदैन। त्यसकारण, रुचि र सोखहरूले मानिसहरूले रुचि राख्ने र मन पराउने कुराहरू, तिनीहरू दैनिक जीवनमा बारम्बार संलग्न हुन इच्छुक हुने र ध्यान दिन र गर्नका लागि समय र ऊर्जा खर्च गर्न इच्छुक हुने कुराहरूलाई जनाउँछन्। तिनीहरूले यी कुराहरू कत्तिको राम्ररी गर्न सक्छन् भन्‍ने कुराचाहिँ तिनीहरूको क्षमता र तिनीहरू त्यसमा निपुण छन् कि छैनन् भन्‍ने कुरामा निर्भर हुन्छ। मानौँ यो कुरा त्यस्तो हो जसमा तिनीहरू विशेष रूपमा रुचि र अनुराग राख्छन्, र साथ साथै, तिनीहरू त्यसमा निपुण पनि छन्—अर्थात्, यो कुरामा रुचि र अनुराग राख्नुको साथसाथै, तिनीहरूले यसलाई धेरै राम्ररी गर्न, महत्त्वपूर्ण परिणामहरू हासिल गर्न, र ठूला उपलब्धिहरू प्राप्त गर्न पनि सक्छन्। अर्को शब्दमा भन्दा, यो रुचि र सोखमा तिनीहरूको निपुणता औसत व्यक्तिभन्दा बढी हुन्छ, र यस क्षेत्रमा तिनीहरूको बोधगम्यता, सिक्ने गति, र सिद्धान्तहरू बुझ्ने गति औसत व्यक्तिको भन्दा बढी हुन्छ। जब यस्ता प्रकटीकरणहरू हुन्छन्, तब यसलाई सामर्थ्य हुनु भनेर भनिन्छ। अरू मानिसहरूले कुनै कुरा आत्मनिर्भर रूपमा राम्ररी गर्न सक्नुभन्दा पहिले तिनीहरू औपचारिक, दीर्घकालीन व्यावसायिक तालिम, शिक्षा, ज्ञान प्राप्ति, र अभ्यासबाट गुज्रनुपर्ने, र सान्दर्भिक पेशेवरहरूबाट मार्गदर्शन, अगुवाइ, जाँच, मानकीकरण, र सल्लाह, साथै अन्य यस्तै कुराहरू प्राप्त गर्नुपर्ने हुन सक्छ। तर, सामर्थ्य भएका मानिसहरूमा सामान्यतया व्यावसायिक तालिम वा व्यवस्थित सिकाइविना नै आफू निपुण भएका व्यावसायिक सीपहरूमा निश्‍चित स्तरको बोधगम्यता हुन्छ। तिनीहरूसँग यस क्षेत्रमा केही व्यावहारिक बुझाइ, व्यावहारिक अनुभव, वा व्यक्तिगत उपलब्धिहरू हुन्छन्। अनि व्यावसायिक तालिम पाएपछि, यस क्षेत्रमा तिनीहरूको सामर्थ्य अझै उच्च स्तरमा पुग्न सक्छ। छोटकरीमा, सामर्थ्य हुनु भनेको व्यक्तिले रुचि र अनुराग राख्ने कुराहरूमा अत्यधिक निपुण हुनु, र तिनमा औसत व्यक्तिलाई उछिन्नु हो। “निपुण” हुनुको अर्थ के हो? (कुनै निश्‍चित क्षेत्रमा सामर्थ्य हुनु, यी कुराहरूका बारेमा तुलनात्मक रूपमा जानकार हुनु, र तिनलाई सहज दक्षताका साथ सम्हाल्नु।) कुनै कुरामा निपुण हुनु भनेको त्यसबारे जानकार हुनु मात्रै होइन; बरु, यसको अर्थ यस क्षेत्रमा उत्कृष्ट प्राकृतिक सहज योग्यता र तुलनात्मक रूपमा बलियो जन्मजात प्रतिभा हुनु हो। अरूबाट सङ्केत नपाए पनि, तिनीहरूले अरूले बुझ्न नसक्ने कुराहरू बुझ्न सक्छन्। अनि औपचारिक तालिम वा प्रख्यात गुरुबाट निर्देशन पाएपछि, तिनीहरूले यस क्षेत्रमा अझै राम्रो गर्न सक्छन्। सामर्थ्य हुनुको कुरा गर्दा, यसको अर्थ व्यक्ति कुनै निश्‍चित रुचि वा सोखमा विशेष रूपमा बलियो छ, र यस क्षेत्रमा ऊसँग असाधारण प्राकृतिक योग्यता छ भन्‍ने हुन्छ। यस क्षेत्रमा तिनीहरूको बुझ्ने क्षमता, तिनीहरूको बोधगम्यता, र तिनीहरूको सिक्ने क्षमता सबै असाधारण रूपमा बलियो हुन्छ, र तिनीहरूले यसलाई निकै चाँडै बुझ्छन्। तिनीहरू औसत व्यक्तिको तुलनामा यस क्षेत्रमा उल्लेखनीय रूपमा निपुण हुन्छन्। सामर्थ्य हुनुको अर्थ यही हो।

अब तिमीहरूले सामर्थ्यहरू के हुन् भनी बुझिसकेका हुनाले, हामी रुचि र सोखहरूका बारेमा कुरा गरौँ। रुचि र सोख, र सामर्थ्यहरूका बीचमा के भिन्‍नता छ? के रुचि र सोखहरू सामर्थ्यहरू जस्तै हुन्? (होइनन्।) रुचि र सोखहरू किन सामर्थ्यहरू जस्तै होइनन्? (किनभने कुनै कुरामा रुचि हुनुको अर्थ त्यसलाई राम्ररी गर्न सक्नु हो नै भन्‍ने हुँदैन, न त यसको अर्थ ऊ त्यसमा निपुण छ नै भन्‍ने नै हुन्छ; यसबाहेक, त्यस कुरालाई त्यति चाँडै बुझ्न सकिन्छ नै भन्‍ने पनि हुँदैन।) रुचि र सोखहरू हुनुको अर्थ तँलाई कुनै निश्‍चित श्रेणीका कुराहरू मन पर्छ भन्‍ने हो, तर त्यो तेरो सामर्थ्य हो कि होइन भन्‍ने कुरा यस क्षेत्रसँग सम्बन्धित तेरो बुझ्ने क्षमता, तेरो सिक्ने क्षमता, र तेरो बोधगम्यता, साथै यस क्षेत्रमा रहेको तेरो प्राकृतिक योग्यता, र तँ प्राकृतिक रूपमा त्यसमा निपुण छस् कि छैनस् भन्‍ने कुरामा निर्भर हुन्छ। यदि तँ त्यसमा निपुण छस् भने, त्यो तेरो सामर्थ्य हो। यदि तँ त्यसमा सिपालु छैनस् र यो केवल व्यक्तिगत चासो हो—तैँले रुचि राख्ने क्षेत्र हो—तर तेरो क्षमता कमजोर छ, र तँमा प्राकृतिक योग्यताको कमी छ, अर्थात् तेरो यो रुचि र सोखको सम्बन्धमा तेरो बुझ्ने क्षमता थोरै छ, तँ त्यसमा पटक्कै निपुण छैनस्, त्यसलाई भद्दा तरिकाले गर्छस्, तँमा कुशलताको कमी छ र तैँले यस क्षेत्रमा कुनै परिणाम प्राप्त गर्दैनस् भने, यो क्षेत्र तेरो सामर्थ्य होइन—यो तेरा लागि रुचि र सोखको स्तरमा मात्र रहन्छ। यो किन तेरो रुचि र सोख मात्र हुन्छ र तेरो सामर्थ्य हुँदैन? किनभने तँ त्यसमा निपुण छैनस्। उदाहरणका लागि, कतिपय मानिसहरूले यसो भन्छन्, “मलाई साँच्चै गाउन मन पर्छ।” तिनीहरूलाई त्यो कति मन पर्छ? बिहान आँखा खोल्नेबित्तिकै, तिनीहरू पप गीतहरू बजाउँछन्; तिनीहरू विदेशी गीतहरू र पश्चिमी र चिनियाँ ओपेराहरू लगायत सबै प्रकारका गीतहरू सुन्छन्—सङ्गीत मानिने कुनै पनि कुरा, तिनीहरूलाई सुन्न मन पर्छ। तिनीहरू गाउन पनि चाहन्छन्, तर एउटा ठूलो समस्या हुन्छ—तिनीहरू प्राकृतिक रूपमै बेसुरा हुन्छन् वा तिनीहरूसँग यस क्षेत्रमा सामर्थ्य नै हुँदैन। कतिपय मानिसहरू यस्ता पनि हुन्छन् जसले धेरै वर्षसम्म गायन अध्ययन गरेपछि पनि सही तौरतरिकाहरू पत्ता लगाउन सक्दैनन्। तिनीहरूलाई सबैभन्दा मीठो आवाजमा कसरी गाउने, आफ्नो गायनलाई कसरी मार्मिक बनाउने, वा आफ्नो गायनमार्फत कसरी राम्रा परिणामहरू हासिल गर्ने भन्‍ने थाहा हुँदैन। तिनीहरूलाई बाल्यकालदेखि नै गाउन मन पर्ने भए पनि, र यो तिनीहरूको रुचि र सोखहरूमध्येको एक भए पनि, तिनीहरूको जन्मजात अवस्थाहरूको सीमितताका कारण, तिनीहरूका रुचि र सोख रुचि र सोखको स्तरमा मात्र सीमित रहन सक्छ—यो सामर्थ्य होइन। उदाहरणका लागि, जब गाउन निपुण व्यक्तिले भजन सिक्छ, तब उसले त्यो लगभग तीन पटक गाएपछि मुख्य धुन गाउन सक्छ। अनि चार-पाँच पटकपछि, उसले आधारभूत रूपमा पूरै गीत गाउन सक्छ। तर, गीत सुन्न मन पराउने तर गाउन निपुण नभएकाहरूले तीन पटक सुनेपछि पनि सामान्य धुन याद गर्न नसक्ने हुन सक्छ। पाँच पटकपछि पनि, तिनीहरूले अझै गाउन नसक्ने हुन सक्छ र तिनीहरूले निरन्तर गीतका शब्दहरू वा सङ्गीतको स्वरलिपि हेर्नुपर्ने हुन सक्छ। जब वास्तवमा गाउने काम आउँछ, तब तिनीहरूले गीतको भाव महसुस गर्न वा सही गुञ्जन पत्ता लगाउन सक्दैनन्। तिनीहरूले गीतका शब्दहरू पनि याद गर्न सक्दैनन्, र कहिलेकाहीँ, तिनीहरू धुनबाट बाहिर पनि जान्छन्। यसका साथै, तुलनात्मक रूपमा भावनात्मक गीतहरू गाउँदा, तिनीहरूले भावनाहरूको अभिव्यक्तिलाई कहिल्यै राम्ररी नियन्त्रण गर्न सक्दैनन्। अरूले तिनीहरूको गायन सुन्न अप्रिय छ र आनन्ददायी छैन भन्छन्, तर तिनीहरू निरुत्साहित हुँदैनन् वा हरेस खाँदैनन्—तिनीहरू अझै पनि सिक्न र गाउन लागिरहन्छन्। अवश्य पनि, गाउनु व्यक्तिगत स्वतन्त्रता र व्यक्तिगत अधिकारको कुरा हो; कसैले तिनीहरूलाई रोकिरहेको हुँदैन। तर, आज हामीले सङ्‍गति गरिरहेको कुरा रुचि र सोख, र सामर्थ्यहरूका बीचको भिन्‍नता हो। यी प्रकटीकरणहरूबाट हेर्दा, तिनीहरूको रुचि र सोख तिनीहरू निपुण भएको कुरा होइन। त्यसोभए हामीले यस विषयमा स्पष्ट रूपमा किन सङ्‍गति गर्नुपर्छ? मानिसहरूलाई तिनीहरूका रुचि र सोखहरू तिनीहरूका सामर्थ्यहरू सरह होइनन् भनी बुझ्न मद्दत गर्न। यदि तेरो जन्मजात अवस्थाहरूका सबै पक्षहरूका आधारमा, तँ कुनै निश्‍चित क्षेत्रमा निपुण छैनस् भने, त्यो तेरो रुचि र सोख भए पनि, तेरा जन्मजात अवस्थाहरूका सीमितताले तेरो रुचि र सोख तेरो सामर्थ्य होइन भनी निर्धारण गर्छ। तँलाई यो साँच्चै मन परे पनि, यहाँसम्म कि तैँले यसलाई आफ्नै जीवनजत्तिकै प्यारो मानेर प्रेम गरे पनि, दुर्भाग्यवश, तँ यो कुरामा निपुण छँदै छैनस्। उदाहरणका लागि, कतिपय मानिसहरूलाई नाच्न निकै मन पर्छ। जब-जब तिनीहरूले सङ्गीत सुन्छन्, तिनीहरूको शरीर ताल र धुनसँगै चल्न थाल्छ, र ती चल्दा तिनीहरूले निकै खुसी महसुस गर्छन्। तर, तिनीहरूको प्राकृतिक रूप राम्रो हुँदैन, तिनीहरू धेरै अग्ला हुँदैनन्, तिनीहरूका हातखुट्टा खासै लामा हुँदैनन्, र तिनीहरूको शरीरको बनावट त्यति सुन्दर हुँदैन। समग्रमा, तिनीहरूको नृत्य हेर्नमा त्यति आकर्षक हुँदैन। तर तिनीहरूलाई नाच्न मात्रै मन पर्छ, र कहिलेकाहीँ, सार्वजनिक स्थानहरूमा वा सडकको छेउमा, तिनीहरू पूर्ण रूपमा मग्न भएर नाच्छन्। छेउछाउका बटुवाहरूलाई यो मूर्खतापूर्ण लाग्छ, तैपनि तिनीहरू वरपर कोही पनि नभए जसरी नाच्छन्, अरूले तिनीहरूलाई कसरी हेर्छन् भन्‍ने कुरालाई पटक्‍कै वास्ता गर्दैनन्, मानौँ तिनीहरूमा कुनै सचेतना नै छैन। तिनीहरू यसमा यो हदसम्म मोहित हुन्छन्। तिनीहरूलाई आफू निकै राम्रो नाच्ने महसुस भए पनि, वास्तवमा, तिनीहरू त्यसमा निपुण हुँदैनन्। तिनीहरूले नृत्यको सार बुझ्न सक्दैनन्, न त तिनीहरूलाई कुन चालहरू उपयुक्त छन्, कुन चालहरू सुन्दर छन्, र कुन चालहरूले विभिन्न प्रकारका मानव भावनाहरूलाई राम्ररी व्यक्त गर्न सक्छन् भन्‍ने नै थाहा हुन्छ। अर्थात्, तिनीहरूले नृत्यसँग सम्बन्धित धेरै पक्षहरू खासै बुझ्दैनन्। व्यावसायिक गुरुको मार्गदर्शन र व्यावसायिक विद्यालयबाट तालिम पाए पनि, तिनीहरूको आफ्नै जन्मजात क्षमताको हिसाबमा, तिनीहरू त्यसमा निपुण हुँदैनन् र तिनीहरूले त्यसको सार बुझ्न सक्दैनन्। त्यसकारण, तिनीहरूका जन्मजात अवस्थाहरूका सबै पक्षहरूलाई विचार गर्दा, तिनीहरूले मन पराउने नृत्य तिनीहरू निपुण भएको कुरा हुँदैन। तिनीहरूलाई यो साँच्चै मन परे पनि र तिनीहरू त्यसमा मग्न भए पनि, तिनीहरूले प्रायजसो क्यामेरा वा ऐनाको अगाडि नाच्दा आफ्नो चाल र उपस्थितिको तारिफ गरे पनि, यदि हामीले वास्तविक अवस्थालाई हेर्‍यौँ भने, तिनीहरू नृत्यमा निपुण हुँदैनन्। अर्को शब्दमा भन्दा, नृत्य तिनीहरूको रुचि र सोख मात्र हुन्छ, तिनीहरूको सामर्थ्य हुँदैन।

कतिपय मानिसहरूलाई साहित्य निकै मन पर्छ। तिनीहरूलाई लेख लेख्न र कविता वाचन गर्न र रचना गर्न मन पर्छ, तिनीहरूलाई साहित्यिक मञ्चहरू मन पर्छ, र तिनीहरूलाई विदेशी र स्वदेशी, आधुनिक र शास्त्रीय दुवै खालका उपन्यासहरू र विभिन्न साहित्यिक कृतिहरू पढ्न पनि मन पर्छ—तिनीहरूलाई यी सबै कृतिहरू मन पर्छ। तिनीहरूलाई लेखकहरूले आफ्ना साहित्यिक कृतिहरूमा प्रयोग गर्ने विभिन्न शब्दावली र भाषिक शैलीहरू मन पर्छ, र तिनीहरूलाई लेखकहरूले आफ्ना कृतिहरूमा व्यक्त गर्ने विभिन्न विचारहरू पनि मन पर्छ। के यो तिनीहरूको रुचि र सोख हो? (हो।) यो तिनीहरूको रुचि र सोख हो भन्‍ने कुरा अत्यन्तै स्पष्ट छ। कुनै व्यक्तिलाई के मन पर्छ, उसको हृदय र दिमागले केमा रुचि राख्छ भन्ने कुरा जन्मजात हुन्छ—यो उसले जीवनमा पछि प्राप्त गर्ने कुरा होइन, र यो उसका आमाबुबा वा परिवारले संवर्धन गर्ने कुरा त झनै होइन। कतिपय मानिसहरूले साहित्य मन पराउँछन् र धेरै साहित्यिक कृतिहरू पढेका हुन्छन्। कतिले विश्‍वविद्यालयमा व्यवस्थित रूपमा साहित्य अध्ययन गरेका हुन्छन्। कतिले त व्यावसायिक साहित्य प्राध्यापकका रूपमा काम पनि गरेका हुन्छन्, वा साहित्यसँग सम्बन्धित काम र करियरमा संलग्न भएका हुन्छन्, यहाँसम्म कि यी करियरहरूमा लामो समयसम्म संलग्न भएका हुन्छन्; तिनीहरूले आफ्नो जीवनको अधिकांश समय आफ्नो रुचि र सोखसँग सम्बन्धित मामलाहरूसँग उठबस गरेर बिताएका हुन्छन्; व्यावहारिक रूपमा तिनीहरूको जीवनको हरेक दिनमा साहित्य समावेश भएको हुन्छ, जसमा तिनीहरू रुचि र अनुराग राख्छन्। तर के यसको अर्थ तिनीहरूको रुचि र सोख साँच्चै तिनीहरूको सामर्थ्य हो भन्‍ने हुन्छ? यस्तो नै हुन्छ भन्‍ने हुँदैन—तैँले तिनीहरूसँग साहित्यमा साधारण मानिसहरूको भन्दा बढी वा फरक ज्ञान वा विचार र दृष्टिकोणहरू छन् कि छैनन् भनी हेर्नुपर्छ। यदि तिनीहरूले साहित्यमा बुझेका र बोध गरेका कुराहरू केवल तिनीहरूले पुस्तकहरूबाट सिकेका कुराहरू हुन् वा जोकोहीले सिक्न र बुझ्न सक्ने परम्परागत सामान्य ज्ञान मात्रै हुन् भने, यसलाई सामर्थ्य मानिँदैन। उदाहरणका लागि, यदि तैँले तिनीहरूलाई एउटा लेख लेख्न भनिस् भने, त्यसमा कुनै व्याकरणीय त्रुटिहरू हुँदैनन्, विराम चिह्न सही तरिकाले प्रयोग गरिएको हुन्छ, अनुच्छेदहरू राम्ररी संरचित हुन्छन्, र लेखको समग्र संरचना निकै राम्रो हुन्छ। लेखभरि धेरै आलङ्कारिक भाषा पनि प्रयोग गरिएको हुन्छ। तर, एउटा समस्या हुन्छ—कुनै निश्‍चित कुरा, निश्‍चित दृष्टिकोण, वा निश्‍चित कथावस्तु व्यक्त गर्ने कुराको हकमा, तिनीहरूसँग अभिव्यक्तिको अद्वितीय तरिका हुँदैन, न त तिनीहरूसँग खासै अभिव्यक्तिका कलात्मक वा चलाख विधिहरू नै हुन्छन्। यी गुणहरू तिनीहरूका सबै साहित्यिक कृतिहरूमा हुँदैनन्। अर्थात्, तिनीहरूका लेखहरू निकै राम्ररी संरचित र अत्याधिक पेशेवर देखिन्छन्, जसमा होसियारीसाथ छानिएका शब्दहरू हुन्छन्, तर तिनमा एक निपुण साहित्यिक अभ्यासकर्तामा हुनुपर्ने विचार र दृष्टिकोण, घटनाक्रम, वा कथावस्तुहरू व्यक्त गर्ने अद्वितीय विधिको कमी हुन्छ। तिनीहरूका अधिकांश लेखहरू निकै औसत दर्जाका हुन्छन्। तिनीहरूको संरचना र विचार व्यक्त गर्ने तरिका निकै कठोर, कडा, र कट्टर हुन्छ; ती न त नवीन हुन्छन् न त अद्वितीय नै, तिनमा बुद्धि र चलाखीको कमी हुन्छ, र तिनलाई शिष्ट मान्‍न त अवश्यै सकिँदैन। यो कुराले के सङ्केत गर्छ? (तिनीहरू लेख्नमा निपुण छैनन् र तिनीहरूसँग यसका लागि प्राकृतिक योग्यता छैन।) तिनीहरू लेख्नमा निपुण छैनन् र तिनीहरूले घटनाहरूको पृष्ठभूमि वा त्यस्ता कथाहरूको नमुनाका आधारमा लचिलो रूपमा कथाहरू बनाउन सक्दैनन्। अन्त्यमा, जब मानिसहरूले तिनीहरूका लेख र साहित्यिक कृतिहरू पढ्छन्, तब तिनीहरूलाई ती सबै एकैनासे र दोहोरिने, एउटै सूत्र पछ्याउने खालका छन् भन्‍ने महसुस हुन्छ। हामी किन ती एकैनासे र दोहोरिने खालका छन् भन्‍ने महसुस हुन्छ भनी भन्छौँ? समग्रमा, तिनीहरूका लेखहरू निकै राम्ररी संरचित, मानकीकृत, र पेशेवर देखिन्छन्; प्राविधिक पक्षहरूको हिसाबमा, औसत व्यक्तिले आलोचना गर्ने ठाउँ थोरै भेट्टाउँछ—संरचना समेत आधारभूत रूपमा सधैँ उस्तै हुन्छ। तिनीहरूले विदेशी कविता, गद्य, र वर्णनात्मक लेखन लगायत साहित्यिक कृतिहरूका विभिन्न रूपहरू सिक्न सक्ने भए पनि, तिनीहरू कहिल्यै तिनलाई आफ्नो साहित्यिक सिर्जनामा अनुकूलन गर्न वा लागू गर्न सक्षम हुँदैनन्। किनभने तिनीहरूको साहित्यिक सीप र प्राप्तिको स्तर सधैँ रुचि र सोखको स्तरमा रहनेछ, र कहिल्यै सामर्थ्यको स्तरमा पुग्नेछैन। तिनीहरूसँग साहित्यको ठूलो ज्ञान हुन सक्छ, तर तिनीहरूसँग कुनै साहित्यिक प्राप्ति भने खासै हुँदैन। अर्को शब्दमा भन्दा, तिनीहरूसँग साहित्यको क्षेत्रमा साँच्चै कुनै नवीनता हुँदैन, तिनीहरूले सम्भवतः आफ्नै कुनै प्रतिनिधिमूलक कृतिहरू उत्पादन गर्न सक्दैनन्, र तिनीहरूमा अद्वितीय विचार र दृष्टिकोण र अभिव्यक्तिको अद्वितीय तरिकाको कमी हुन्छ। यसले साहित्य तिनीहरूको सामर्थ्य होइन भन्‍ने प्रमाणित गर्छ। यस क्षेत्रमा तिनीहरूको रुचि र सोख भएकाले मात्रै तिनीहरूसँग साहित्यबारे शिक्षा र सामान्य ज्ञान हुन्छ, तर तिनीहरूसँग साहित्यमा सामर्थ्य हुँदैन। हेर् त, धेरै मानिसहरूले विभिन्न साहित्यिक कृतिहरू लगायतका पुस्तकहरू पढ्छन्; धेरैले आफूलाई साहित्यमा धेरै चासो राख्‍ने वा साहित्यिक सर्जक भएको दाबी गर्छन्, तर साहित्यिक सिर्जनामा संलग्नहरूमध्ये, कति जनाका साँच्चै आफ्नै कृतिहरू छन्? कति जनाले समयको परीक्षामा खरो उत्रन सक्ने र उत्कृष्ट कृति बन्न सक्ने साहित्यिक कृतिहरू लेखेका हुन्छन्? अत्यन्तै थोरैले, होइन र? यीमध्ये अधिकांश मानिसहरूमा साहित्यप्रति अलिकति जन्मजात रुचि र अनुराग हुन्छ, र पछि, तिनीहरूले पेशेवर विद्यालयहरूमा सिक्छन्, तालिम लिन्छन्, र अभ्यास गर्छन्, र संयोगले साहित्यसँग सम्बन्धित काम गर्न पुग्छन्। तिनीहरू साहित्यसँग सम्बन्धित काममा संलग्न भए पनि, र यसले यो रुचि र सोखले तिनीहरूलाई जीवनभर साथ दिन सक्छ भनी सङ्केत गरेजस्तो देखिए पनि, तिनीहरूले यस क्षेत्रमा काम गर्दा कति वटा सम्पन्न कृतिहरू उत्पादन गर्छन्, कति योगदान दिन्छन्, र कति मौलिक सिर्जनाहरू गर्छन् भन्‍ने कुरा तिनीहरूसँग साहित्यमा सामर्थ्य छ कि छैन भन्‍ने कुरामा निर्भर हुन्छ। धेरै मानिसहरू आफूलाई मन पर्ने र अनुराग राख्ने पेसामा संलग्न हुन्छन्, र तिनीहरूले यसबाट जीविकोपार्जनको माध्यम वा निश्चित फाइदाहरू प्राप्त गर्छन्, तर तिनीहरूले यस पेसामा राम्रा परिणामहरू हासिल गर्दैनन्। तिनीहरूले मन पराउने र अनुराग राख्ने पेसा तिनीहरूको सामर्थ्य होइन भनी प्रमाणित गर्न यो पर्याप्त छ। अर्कोतर्फ, कतिपय मानिसहरू आफ्नो रुचि र सोखसँग सम्बन्धित पेसामा संलग्न नभए पनि, वास्तविक उपलब्धिहरू हासिल गर्न सक्षम हुन्छन् किनभने त्यो तिनीहरूको सामर्थ्य हो। उदाहरणका लागि, आविष्कारकहरू, विभिन्न क्षेत्रमा उत्कृष्ट योगदान दिएकाहरू, विभिन्न क्षेत्रमा आफ्नै अद्वितीय शैलीहरूको सूत्रपात गरेकाहरू, र विभिन्न क्षेत्रका अग्रणी व्यक्तित्वहरू, साथै अरूहरू पनि छन्। त्यसैले, यी परिस्थितिहरूलाई विचार गर्दा, रुचि र सोखहरू हुनुको अर्थ ती क्षेत्रहरूमा सामर्थ्य हुनु हो नै भन्‍ने हुँदैन। तर, कतिपय मानिसहरूले रुचि र सोख, र सामर्थ्यहरूका बीचको सम्बन्धलाई खुट्ट्याउन सक्दैनन्। तिनीहरूले आफ्ना रुचि र सोखहरू नै आफ्ना सामर्थ्य हुन् भन्‍ने सोच्छन्, तर आफूले रुचि र अनुराग राख्ने क्षेत्रमा धेरै वर्षसम्म संलग्न भएपछि पनि, तिनीहरूले खासै कुनै परिणाम हासिल गर्दैनन्। यी कुराहरूमा स्पष्टता प्राप्त गरेपछि, मानिसहरूले आफ्नो रुचि र सोख, अनि सामर्थ्यहरूलाई कसरी लिनुपर्छ? यो धेरै सरल छ—तिनीहरूले तिनलाई सही तरिकाले लिनुपर्छ। यदि परमेश्‍वरको घरलाई तैँले कुनै निश्‍चित क्षेत्रमा कर्तव्य पूरा गर्न आवश्यक छ जसमा तेरा रुचि र सोखसँग सम्बन्धित पेशेवर ज्ञान, सीप, वा प्रतिभाहरू समावेश छन् भने, तैँले त्यसलाई कर्तव्य पूरा गर्ने सिद्धान्तहरूअनुसार लिनुपर्छ—त्यसलाई इन्कार गर्नु पनि हुँदैन, अनि ठूला-ठूला विचारहरू निकाल्‍ने वा हडबडी गर्ने पनि गर्नु हुँदैन। यदि यो तँ निपुण नभएको कुरा हो, तैँले गर्न नसक्ने तेरो क्षमताभन्दा बाहिरको कुरा हो भने, नकारात्मक नबन् वा परमेश्‍वरबारे गुनासो नगर्; तैँले त्यसलाई सही तरिकाले लिन सक्नुपर्छ। यसलाई सही तरिकाले लिनुको अर्थ के हो? यसको अर्थ, यदि तँलाई यस क्षेत्रमा तेरा रुचि र सोखहरू अद्वितीय छन् भन्‍ने लाग्छ, तर त्यससँग सम्बन्धित काम गर्दा, तँ कहिल्यै परमेश्‍वरको घरका मागहरू पूरा गर्न सक्षम हुँदैनस्, अनि तँ कहिल्यै परमेश्‍वरको घरले माग गरेका सिद्धान्तहरूमा पुग्न पनि सक्दैनस् भने, तैँले जे हासिल गर्न सक्छस् त्यही हासिल गर्नुपर्छ। परमेश्‍वरले कहिल्यै माछालाई जमिनमा जिउन वा सुँगुरहरूलाई उड्न बाध्य पार्नुहुन्न। तैँले कति हासिल गर्न सक्छस् र तैँले कति भारी बोक्न सक्छस् भन्‍ने कुरा परमेश्‍वरलाई थाहा हुन्छ। धेरै अनुभव पाएपछि, तँलाई पनि थाहा हुनेछ। वास्तविक परिस्थिति र तेरा जन्मजात अवस्थाहरूका आधारमा, तँ जति हासिल गर्न सक्षम छस् त्यति नै हासिल गर्—आफ्‍नो लागि परिस्थितिहरू कठिन नबना। यदि तँ सक्षम छस् भने, पछि नहट्; यदि तँ सक्षम छैनस् भने, नकारात्मक नबन् वा आफ्नो क्षमताभन्दा बाहिर जान आफूलाई जबरजस्ती नगर्—यसलाई सही तरिकाले लि।

तिमीहरूले धेरै वर्षदेखि परमेश्‍वरमा विश्‍वास गरेका छौ, र तिमीहरूमध्ये धेरैले तीन वर्षभन्दा बढी समयदेखि आफ्नो कर्तव्य निर्वाह गरेका छौ—तिमीहरूले परमेश्‍वरको घरमा कुनै निश्‍चित कर्तव्य निर्वाह गर्दै आएको एक वा दुई वर्ष मात्रै भएको छैन। त्यसोभए, तैँले पूरा गर्ने कर्तव्य वा तैँले गर्ने कुनै निश्‍चित पेसागत कामको हकमा, तैँले कति हासिल गर्न सक्छस् र तँ कुन स्तरमा पुग्न सक्छस्, अनि तैँले कति योगदान दिन सक्छस् र कुन हदसम्म दिन सक्छस् भन्‍नेबारे के तँ आफ्नो हृदयमा स्पष्ट छस्? (छु।) तिमीहरू आधारभूत रूपमा यी सबैबारे स्पष्ट छौ। कतिपय मानिसहरूले थोरै अभ्यास गरेका हुनाले तिनीहरू कुनै निश्‍चित कर्तव्यमा अझै प्रवीणताको स्तरमा पुगेका छैनन्। तर, अरूले यो काम धेरै वर्षदेखि गर्दै आएका छन् र धेरै अभ्यास गरेका छन् तर तिनीहरू अझै पनि परमेश्‍वरको घरले माग गरेका सिद्धान्तहरूमा पुग्न सक्दैनन्। तिनीहरू यस क्षेत्रमा त्यति सिपालु छैनन्। तिनीहरूलाई यो कर्तव्य पूरा गर्न साँच्चै मन परे पनि र तिनीहरूले यसप्रति अनुराग राख्ने भए पनि, साथै यो गर्दा तिनीहरूले सम्मानित र खुसी महसुस गरे पनि, तिनीहरू यसमा सिपालु नै हुँदैनन्। परमेश्‍वरको घरका मागहरू जेसुकै भए पनि, तिनीहरूले ती पूरा गर्न सक्दैनन्। तिनीहरू विद्रोही र अनाज्ञाकारी छन् भन्‍ने होइन, न त तिनीहरूले आफ्नो भूमिका निर्वाह गर्दैनन् भन्‍ने हो; बरु, तिनीहरूका जन्मजात अवस्थाहरूले त्यो हासिल गर्न सक्दैनन् र तिनका सीमितताहरू हुन्छन्। त्यसोभए के गर्नुपर्छ? परिस्थितिअनुसार चल्न दे—नकारात्मक नबन्, कमजोर नबन्, र आफ्नो हृदयमा गुनासो नगर् वा यो अन्यायपूर्ण छ भनी महसुस नगर्। कतिपय मानिसहरूले यसो भन्छन्, “मलाई नाच्न मन पर्छ, तर म जन्मदादेखि नै नाच्न सिपालु छैन र म आकर्षक पनि छैन। म नाच्ने कर्तव्य पुरा गर्न चाहन्छु तर सक्दिनँ। त्यसोभए मैले के गर्नुपर्छ? म साँच्चै नाच्न चाहन्छु।” तेरो नाच्ने चाहना तेरो व्यक्तिगत चाहना र तेरो रुचि हो, तर के परमेश्‍वरले तेरा रुचिहरू पूरा गर्नैपर्छ र? उहाँले त्यसो गर्नु पर्दैन। परमेश्‍वरको घरका आफ्नै माग गरिएका सिद्धान्त र प्रावधानहरू हुन्छन्। कसले कुन काम गर्ने भन्‍ने छनौट सिद्धान्तहरूमा आधारित हुन्छ। तैँले आफ्नो व्यक्तिगत चाहना, व्यक्तिगत रुचि, वा व्यक्तिगत मुडको आधारमा परमेश्‍वरको घरले तँलाई सन्तुष्ट पार्नुपर्छ भनी जबरजस्ती माग गर्न सक्दैनस्—यो अनुपयुक्त कुरा हो। यदि तँ यस क्षेत्रमा कर्तव्य पूरा गर्नका लागि उपयुक्त छैनस् भने, यस क्षेत्रमा कर्तव्य गर्न सक्नेहरूलाई चुपचाप आफ्नो हृदयमा आशिष्‌को कामना गर्। तैँले जे गर्न सक्छस् त्यही गर्, वा तँ पर्दा पछाडिको गुमनाम कामदार बन्न सक्छस्—मार्गदर्शन र जाँचमा मद्दत गर्ने, नृत्य भिडियोहरूको पूर्वाभ्यास वा पोष्ट-प्रोडक्सन सम्पादनमा मद्दत गर्ने, विभिन्न सामग्रीहरू खोज्न मद्दत गर्ने, वा सत्यता खोज्न मद्दत गर्ने। विभिन्न क्षेत्रमा गर्न सकिने धेरै कामहरू छन्, र तेरा रुचि र सोखहरूसँग सम्बन्धित कामको दायरा फराकिलो छ। तँ पर्दामा देखिने व्यक्ति नै हुनुपर्छ भन्‍ने छैन—तैँले पर्दा पछाडिको काम पनि आंशिक रूपमा लिन सक्छस्। यो पनि आफ्नो कर्तव्य निर्वाह गर्नु हो। यसरी, तैँले आफ्नो व्यक्तिगत चाहना पनि पूरा गर्छस् र तँ आफ्नो कर्तव्य निर्वाह गरेर परमेश्‍वरलाई सन्तुष्ट पार्ने सिद्धान्त र स्तरअनुसार जिउँछस्—यो कति राम्रो कुरा हो! के यो एउटै कामले दुई वटा फाइदा हासिल गर्नु होइन र? (हो।) परमेश्‍वरले तँलाई तेरा जन्मजात अवस्थाहरूको भागको रूपमा यस क्षेत्रमा सामर्थ्यहरू दिनुभएको छैन, त्यसकारण तँसँग कुनै विकल्प छैन। तैँले तँमा यस क्षेत्रमा जन्मजात रूपमा सामर्थ्य कमी भएको र परमेश्‍वरको घरद्वारा यस क्षेत्रमा तोकेको प्रतिभा छनौटको मानक पूरा गर्न नसकेको कारणले मात्रै गुनासो गर्न, गनगन गर्न, वा मनमा रिस पाल्न मिल्दैन, र त्यसपछि यस क्षेत्रमा कर्तव्य गर्न अनिच्छुक बन्न मिल्दैन, परमेश्‍वरको घरले तँलाई गर्न माग गरे पनि गर्न इन्कार गर्न मिल्दैन—यो अनुपयुक्त हुन्छ। यो कर्तव्य निर्वाह गर्दा हुनुपर्ने सही मनोवृत्ति होइन। तैँले जे गर्न सक्छस्, त्यही गर्। तँ त्यसको लागि उपयुक्त छैनस् वा त्यसमा सिपालु छैनस् भन्दैमा तैँले त्यो कुरा गर्न इन्कार गर्न, परमेश्‍वरको घरले तँलाई गर्न माग गरे पनि त्यसलाई गर्न इन्कार गर्न सक्दैनस्। यसो गरेर, तैँले आफ्नो कर्तव्य निर्वाह गरिरहेको हुँदैनस्—तैँले व्यक्तिगत चाहनाहरू पूरा गरिरहेको हुन्छस् र आफ्नै उद्यम सञ्चालन गरिरहेको हुन्छस्। तैँले परमेश्‍वरप्रति समर्पणको मनोवृत्तिले निर्वाह गरिरहेको हुँदैनस्, न त परमेश्‍वरप्रति इमानदारी र बफादारीको मनोवृत्तिले नै कर्तव्य निर्वाह गरिरहेको हुन्छस्। यसो गर्नु अनुपयुक्त हुन्छ। यो मानिसहरूले बुझ्नुपर्ने कुरा हो। एकातिर, रुचि, सोख, र सामर्थ्यहरूलाई सही तरिकाले बुझ्नुपर्छ; अर्कोतिर, रुचि, सोख, र सामर्थ्यहरूलाई सही तरिकाले लिनुपर्छ।

कतिपय मानिसहरूलाई लेख लेख्न र साहित्यसँग सम्बन्धित काममा संलग्न हुन मन पर्छ। तिनीहरू सधैँ लेखहरूलाई परिमार्जन गर्न र शुद्धाशुद्धि जाँच गर्न, हरेक दिन लेखहरूमा काम गर्न चाहन्छन्। तर, विभिन्न कारणहरूले—व्यक्तिपरक र वस्तुगत दुवै कारणहरूले—तिनीहरू यो कामको लागि उपयुक्त हुँदैनन्। एकातिर, तिनीहरूमा साहित्यको क्षेत्रमा आधारभूत ज्ञानको कमी हुन्छ; अर्कोतिर, तिनीहरूको क्षमता तुलनात्मक रूपमा कमजोर हुन्छ, र तिनीहरूमा बुझ्ने क्षमता हुँदैन। त्यसकारण, तिनीहरूले साहित्यप्रति अनुराग राख्ने भए पनि र धेरै वर्षसम्म अभ्यास गरे पनि, तिनीहरू अझै पनि लेखन क्षमता भएको स्तरमा पुग्न सक्दैनन्। तर, परमेश्‍वरको घरले मानिसहरूलाई लेखन-पठनको काममा संलग्न हुन कम्तीमा आधारभूत क्षमता हुनुपर्छ भनी माग गर्छ। यदि तिनीहरूको क्षमता लेखन-पठनको काम गर्नका लागि उपयुक्त छैन भने, र तिनीहरूले लेखहरूलाई परिमार्जन र शुद्धाशुद्धि जाँच गर्दा पनि मानक पूरा गर्दैनन् भने, तिनीहरूले अर्को कर्तव्य मात्रै रोज्न सक्छन्। तिनीहरू केही सामान्य मामिलाका काम गर्न वा केही सामग्रीहरू सङ्कलन गर्नका लागि मात्रै उपयुक्त हुन सक्छन्। छोटकरीमा, तिनीहरूले आफ्नो हृदयमा मन पराएको लेखन-पठनको काम तिनीहरूले गर्न नसक्ने कुरा हो—तिनीहरूलाई लेखन-पठनको कामबाट बर्खास्त नगरिए पनि, तिनीहरू ठाउँ ओगट्ने मात्रै हुन्छन् र कुनै खास परिणाम प्राप्त गर्दैनन्। मानिसहरूले यस्तो कुरालाई शुद्ध तरिकाले कसरी बुझ्नुपर्छ? (तिनीहरूले परमेश्‍वरको घरका प्रबन्धहरूमा समर्पित हुन र विवेकी हुन सिक्नुपर्छ।) यो सामान्य निर्देशन हो—मानिसहरूले विशेष रूपमा कसरी अभ्यास गर्नुपर्छ? यदि ऊ विकृतिमा फस्ने झुकाउ भएको व्यक्ति हो भने, उसले यसो भन्छ, “सबैले रुचि र सोखहरू परमेश्‍वरले दिनुभएको हो, ती जन्मजात अवस्थाहरू हुन् भनी भन्छन्। परमेश्‍वरले मलाई यो रुचि र सोख दिनुभएको हुनाले, परमेश्‍वरले मलाई पक्कै पनि यससँग सम्बन्धित काममा संलग्न हुन नियुक्त गर्नुभएको हो। यो परमेश्‍वरले नियुक्त गर्नुभएको हुनाले, परमेश्‍वरको घरमा, यो रुचि र सोखसँग सम्बन्धित काम मलाई दिइनुपर्छ—यसमा मेरो पनि भाग हुनुपर्छ। यदि मलाई यो काम गर्न दिइएन भने, यो मानिसहरूको समस्या हो—यसको अर्थ मानिसहरूले मलाई हेला गर्छन्, यसको अर्थ अगुवा र कामदारहरूलाई मानिसहरूको मूल्याङ्कन गर्न आउँदैन। म एक प्रतिभाशाली व्यक्ति यहाँ छु, तर मलाई चिन्न सक्ने कुनै समझदार प्रतिभा पारखी छैन! मलाई साहित्य यति धेरै मन पर्छ, र म यसमा साँच्चै सिपालु छु—मलाई लेखहरू परिमार्जन गर्न अत्यन्तै सजिलो लाग्छ। मलाई सुसमाचार प्रचार गर्न वा शारीरिक श्रम गर्न पठाउनु—के यो सानो कामको लागि ठूलो क्षमताको प्रयोग गर्नु होइन र? के यो एक प्रतिभाशाली व्यक्तिलाई खेर फाल्नु होइन र? के यो सुनलाई माटोमा गाड्नु जस्तै होइन र? मैले गर्न सक्ने केही छैन—होचो छानामुनि, आफ्नो टाउको निहुराउनुबाहेक व्यक्तिसँग कुनै विकल्प हुँदैन! तर एउटा भनाइ छ: सक्कली सुन अन्तमा चम्किन्छ। पर्खँदै गर—सायद यो परमेश्‍वरले मलाई शोधन गरिरहनुभएको हो, मलाई जाँचिरहनुभएको हो। एक दिन, म पक्कै पनि परमेश्‍वरले मेरा लागि नियुक्त गर्नुभएको काममा, मेरो रुचिसँग सम्बन्धित काममा संलग्न हुनेछु। राम्रा कुराहरूका लागि पर्खनु उचित नै हुन्छ। जब तिमीहरू सबै हटाइन्छौ, त्यो मेरो चम्कने समय हुनेछ—त्यतिबेला मैले आफ्नो सीप प्रयोग गर्ने मौका पाउनेछु! भना नै छन्, ‘बदला लिन भलाद्‍मीलाई कहिल्यै ढिला हुँदैन,’ र ‘सास भइञ्‍जेल आस हुन्छ।’” तिमीहरूलाई यी दृष्टिकोणहरू कस्तो लाग्छ? ती गलत छन्, होइन र? त्यस्ता मानिसहरूले पक्कै पनि मीठो कल्पना गरिरहेका हुन्छन् र दीर्घकालीन योजनाहरू समेत बनाइरहेका हुन्छन्, तर तिनीहरूसँग साँच्चै वास्तविक क्षमता हुन्छ कि हुँदैन भन्‍ने कुरा अज्ञात हुन्छ। कतिपय मानिसहरूले त अन्यायमा परेको महसुस गर्दै यसो भन्छन्, “म एक स्वाभाविक रूपमा प्रतिभाशाली साहित्यिक प्रतिभा हुँ, तैपनि मलाई दिनभरि हिलोमा लतपतिने शारीरिक श्रम गर्न पठाइएको छ। अनि यसबारे म कसलाई गुहारूँ? मैले गर्न सक्ने केही छैन—परमेश्‍वरले यसलाई यसरी नै योजनाबद्ध गर्नुभएको छ। मसँग के विकल्प छ र?” वास्तवमा, शुद्धाशुद्धि जाँच टोलीले तिनीहरूलाई पहिले नै जाँचिसकेको हुन्छ, र तिनीहरूको लेखन कौशल अपर्याप्त हुन्छ। तिनीहरूसँग कुनै साहित्यिक आधार हुँदैन, यहाँसम्म कि तिनीहरूले सही विराम चिह्न पनि प्रयोग गर्दैनन्। जहाँ-जहाँ वाक्य टुक्र्याउनुपर्ने वा रोकिनुपर्ने हो, तिनीहरूले अल्पविराम प्रयोग गर्छन्। तैपनि, तिनीहरू अझै पनि आफूलाई साहित्यिक प्रतिभा ठान्छन्, र शारीरिक श्रम गर्नु प्रतिभाको बर्बादी हो भन्‍ने विश्‍वास गर्छन्। तिनीहरूको हृदय गुनासोले भरिएको हुन्छ: “म साहित्यप्रतिको प्रेम लिएर जन्मेको हुँ। बाल्यकालमा, मलाई कथाका पुस्तकहरू पढ्न मन पर्थ्यो। म ठूलो भएपछि, मलाई प्रसिद्ध व्यक्तिहरूले लेखेका कृतिहरू पढ्न मन पर्थ्यो। मैले स्वदेशी र विदेशी दुवै खालका धेरै साहित्यिक उत्कृष्ट कृतिहरू पढेको छु; मैले नाटक, गद्य, कविता लगायत सबै विधाहरूका धेरै कृतिहरू पढेको छु। लेखन-पठनको काम गर्नु मेरा लागि सहज छ; लेख लेख्नु मेरा लागि अत्यन्तै सजिलो काम हो। तर अहिले मलाई हेर—मलाई फोहोर, थकाइलाग्दो श्रम गर्ने स्तरमा झारिएको छ। आधा जीवनदेखिको मेरो साहित्यप्रतिको प्रेमलाई परमेश्‍वरको घरमा अस्वीकार गरिएको छ। मैले मेरो जीवनभरि सङ्कलन गरेको सबै ज्ञानले परमेश्‍वरको घरमा कुनै उपयोग पाएन—मेरो साहित्यिक करियर समाप्त भएको छ! म त परमेश्‍वरको घर यस्तो ठाउँ हो जहाँ सत्यताले शक्ति राख्छ, जहाँ निष्पक्षता र धार्मिकताले शक्ति राख्छ भन्‍ने सोच्थेँ। म जस्तो एक महान् प्रतिभा, एक साहित्य उत्साहीलाई संसारमा बेवास्ता गरियो र हेला गरियो, र आफ्नो सीप प्रयोग गर्ने कुनै मौका दिइएन। मैले त परमेश्‍वरको घरमा, मैले मेरा बाँकी प्रयासहरूलाई प्रयोगमा ल्याउन सक्छु भन्‍ने सोचेको थिएँ। उत्साहले भरिएर, मैले शुद्धाशुद्धि जाँच टोलीको लागि नाम लेखाएँ, तर म छनौटमा परिनँ। मलाई हेर त—अहिले यहाँ उभिँदा, कसले भन्न सक्छ कि म एक साहित्य उत्साही, एक साहित्यिक प्रतिभा हुँ भनेर? मेरो सबै साहित्यिक प्रतिभा यो फोहोर, थकाइलाग्दो श्रमले खियाइसकेको छ। अब, मेरो मुखबाट निस्कने कुराहरू केवल अशिष्ट र असभ्य शब्दहरू हुन्।” तिनीहरूले आफ्नो हृदयमा धेरै अन्यायमा परेको महसुस गर्छन्। तिनीहरूले मुखले त आफू परमेश्‍वरको योजनाबद्ध कार्यमा समर्पित हुनेछु र परमेश्‍वरको घरले जे गर्न भन्छ त्यही गर्नेछु भने पनि, तिनीहरूको हृदयमा, तिनीहरूसँग गलत आत्म-मूल्याङ्कन हुन्छ, तिनीहरूले गल्तीले आफ्नो रुचि र सोखलाई सामर्थ्यको रूपमा, परमेश्‍वरको निम्ति प्रयोगयोग्य कुराको रूपमा लिएका हुन्छन्, तिनीहरूले आफ्नो स्थान भेट्टाएका हुँदैनन्, तिनीहरूले आफ्नो खास अवस्थालाई चिनेका हुँदैनन्, आफ्नो वजन कति छ भनेर थाहा पाएका हुँदैनन्, र तिनीहरूलाई आफ्नो रुचि र सोखहरू साँच्चै आफू सिपालु भएको कुरा हो कि होइन भन्‍ने थाहा हुँदैन—तिनीहरू यी सबैबारे अस्पष्ट र अनभिज्ञ हुन्छन्, तैपनि आफूलाई साहित्यिक प्रतिभा भएको दाबी गर्छन्, केवल आफूलाई साहित्यिक महारथी भन्न मात्रै बाँकी हुन्छ। यसको अन्तिम परिणाम के हुन्छ? (तिनीहरू मण्डलीका प्रबन्धहरूप्रति गुनासोले भरिएका हुन्छन्, र तिनीहरूको हृदयमा, तिनीहरू समर्पित हुन अनिच्छुक हुन्छन्।) तिनीहरूले आफ्नो हृदयमा निरन्तर अन्यायमा परेको महसुस गर्छन्। आफ्नो कर्तव्य निर्वाह गर्दा तिनीहरूले अल्छी नगरे पनि र पूरा प्रयास गर्न सके पनि—केवल मुस्किलले समर्पित भए पनि—तिनीहरूको गलत आत्म-मूल्याङ्कनको कारण, तिनीहरूले अन्यायमा परेको महसुस गर्छन्। एउटा विचार बारम्बार तिनीहरूको मनमा आउँछ: “संसारमा धेरै द्रुत घोडाहरू छन्, तर घोडाहरूका असल पारखी थोरै छन्।” कस्ता द्रुत घोडाहरू? कस्ता असल पारखीहरू? तिनीहरूलाई कुनै निश्‍चित क्षेत्रमा अलिकति रुचि र अनुराग भएकोले, र तिनीहरूले पछि त्यसलाई व्यवस्थित रूपमा अध्ययन गरेकोले, तिनीहरू आफूलाई अतुलनीय ठान्छन्, आफूलाई “द्रुत घोडाहरू” ठान्छन्, र आफू प्रतिभाशाली भएको विश्‍वास गर्छन्। के यो पूर्ण रूपमा आत्म-सचेतनाको कमी हुनु होइन र? तिनीहरू रुचि र सोखहरू परमेश्‍वरले दिनुभएको हो भनेर मात्रै विश्‍वास गर्छन्, तर परमेश्‍वरले तिनीहरूलाई कस्तो क्षमता दिनुभएको छ भनेर तिनीहरूले चिन्न सक्दैनन्। तिनीहरू आफूले रुचि र अनुराग राख्ने कुराहरूमा साँच्चै सिपालु छन् कि छैनन्, र तिनीहरूले आफ्नो रुचि र सोखसँग सम्बन्धित काम र कर्तव्य साँच्चै राम्ररी पूरा गर्न सक्छन् कि सक्दैनन्, तिनीहरू त्यसमा सक्षम छन् कि छैनन्, र तिनीहरूले त्यसको बोझ लिन सक्छन् कि सक्दैनन् भन्‍नेबारे तिनीहरू अस्पष्ट हुन्छन्। तिनीहरू यसबारे अस्पष्ट हुन्छन् र तिनीहरूले यसबारे जान्दैनन्। के यो धेरै झन्झटिलो कुरा होइन र? (हो।) तिनीहरूले आफ्नो स्थान चिन्न वा भेट्टाउन नसक्ने हुनाले, तिनीहरूले धेरै अन्यायमा परेको महसुस गर्छन्। तिनीहरूले बाहिरी रूपमा के प्रदर्शन गर्छन्? तिनीहरूले प्रायः गहिरो सास फेर्छन् र बारम्बार परमेश्‍वरको सामु आफ्नो सङ्कल्प व्यक्त गर्छन्, एक दिन परमेश्‍वरले तिनीहरूका लागि अवसर सिर्जना गर्नुहुनेछ, तिनीहरूका गुनासाहरूलाई सम्बोधन गर्नुहुनेछ, तिनीहरूका लागि इन्साफ कायम गर्नुहुनेछ, र तिनीहरूलाई आफ्नो रुचि र सोखसँग सम्बन्धित कर्तव्य पूरा गर्ने तिनीहरूको इच्छा पूरा गर्न दिनुहुनेछ भनी आशा गर्छन्। तिनीहरूले प्रायः गाउने गीत हेर: “म अगाडिको बाटोबारे सोच्दिनँ।” अर्को लाइन के हो? (“मेरो एकमात्र बाध्यकारी कर्तव्य परमेश्‍वरको इच्छा पछ्याउनु हो।”) साँच्चै यो कद भएका, साँच्चै यो वास्तविकता भएका, र साँच्चै परमेश्‍वरको इच्छा पछ्याउन सक्षम भएकाहरूका लागि, यो गीत गाउनु पूर्ण रूपमा उपयुक्त हुन्छ—यो ठ्याक्कै उचित हुन्छ। तर जब यस्तो व्यक्तिले यो गीत गाउँछ, उसको भावनात्मक अवस्था कस्तो हुन्छ? उसले कुन अवस्थामा यो गीत गाइरहेको हुन्छ? (जब तिनीहरूले गुनासो गरिरहेका र अन्यायमा परेको महसुस गरिरहेका हुन्छन्।) त्यसैले जब तिनीहरूले यो गीत गाउँछन्, के तिनीहरूले गाएको कुरा रिसले भरिएको हुँदैन र? (हुन्छ।) तिनीहरूले गाएको कुरा गुनासा, अवज्ञा, र असंतोषले भरिएको हुन्छ—यो शोक र गुनासोबाहेक केही होइन। जब तैँले तिनीहरूलाई यो गीत गाएको सुन्छस्, त्यो बेला तिनीहरू सबैभन्दा उदास हुन्छन्। चीनमा एउटा भनाइ छ—त्यो कस्तो छ? “पुरुषहरूले गाएर शोक व्यक्त गर्छन्, महिलाहरूले रोएर शोक व्यक्त गर्छन्, र बूढी हजुरआमाहरूले गनगनिएर शोक व्यक्त गर्छन्।” हेर् त, फरक-फरक प्रकारका मानिसहरूले आफ्नो शोक फरक-फरक तरिकाले व्यक्त गर्छन्। कतिपय महिलाहरूले, जब यस्तो अवस्थाको सामना गर्छन्, तब तिनीहरू रुन्छन् मात्र, गोप्य रूपमा निरन्तर आफ्नो आँसु पुछिरहन्छन्। तिनीहरूले त्यसलाई त्याग्न सक्दैनन्, र हरेक पटक जब तिनीहरू यसबारे सोच्छन्, तिनीहरूका आँखा आँसुले राता हुन्छन्, र तिनीहरूको हृदयले अन्यायमा परेको र पीडित भएको महसुस गर्छ। तिनीहरूले यो कुरालाई सही तरिकाले लिनै सक्दैनन्। वास्तवमा, यो धेरै सरल कुरा हो—रुचि र सोख, र सामर्थ्यहरू, स्वाभाविक रूपमा दुई अलग-अलग कुराहरू हुन्। यदि तँसँग कुनै निश्‍चित सामर्थ्य छ भने, चाहे त्यो तेरो रुचि र सोख होस् वा नहोस्, तँ त्यो सामर्थ्यसँग सम्बन्धित कामको लागि राम्ररी उपयुक्त हुन्छस्—अर्थात्, तेरो जन्मजात क्षमता, प्रतिभा, वा योग्यताले तँलाई त्यो विशेष कुरा गर्नमा सिपालु बनाउँछ, र तैँले त्यो राम्ररी गर्न सक्छस्—त्यस्तो अवस्थामा, जब तँ त्यो काममा संलग्न हुन्छस्, तब तैँले निश्‍चित परिणामहरू हासिल गर्न सक्छस्, र त्यो गर्नु तेरा लागि तुलनात्मक रूपमा उपयुक्त हुन्छ। तर, यदि तँसँग यस क्षेत्रमा रुचि र सोख मात्रै छ तर यसमा सामर्थ्य छैन भने, तैँले त्यो राम्ररी गर्न सक्छस् नै भन्‍ने हुँदैन। यो धेरै सरल कुरा हो। मानिसहरूको हठ र विकृत बोध, साथै तिनीहरूको मूर्खता र अज्ञानताको कारणले, जब तिनीहरू आफूले रुचि राख्ने काममा संलग्न हुन सक्दैनन्, तब तिनीहरू हतोत्साहित, दिक्दार, र नकारात्मक बन्छन्, र तिनीहरूले गुनासो गर्छन्, र सबै प्रकारका नकारात्मक भावनाले भरिन्छन्। त्यसकारण, मानिसहरूले आफ्नो रुचि, सोख, र सामर्थ्यहरूको खास अवस्था बुझ्‍नु धेरै आवश्यक छ। एक पटक तिनीहरूले बुझेपछि, तिनीहरूले तिनलाई सही तरिकाले लिनुपर्छ—यो एउटा पक्ष हो। अर्को पक्ष यो हो कि तिनीहरू परमेश्‍वरको घरका प्रबन्धहरूमा समर्पित हुनुपर्छ र तिनीहरूले परमेश्‍वरको घरले माग गरेका सिद्धान्तहरूअनुसार आफ्नो कर्तव्य निर्वाह गर्नुपर्छ। यदि परमेश्‍वरको घरले तँलाई कुनै निश्‍चित क्षेत्रमा आफ्नो कर्तव्य निर्वाह गर्न माग गर्छ तर तँ यस क्षेत्रको काममा सिपालु छैनस्, केवल यसमा रुचि राख्छस् र अनुराग राख्छस्, र यो काम गर्न मन पराउँछस्, तैपनि परमेश्‍वरको घरले माग गरेको सबैभन्दा न्यून मानकअनुसार, तँ त्यसमा मुस्किलले सक्षम हुन सक्छस् भने, तँ समर्पित हुनुपर्छ र तैँले आफ्नो भूमिका निर्वाह गर्न प्रयास गर्नुपर्छ—इन्कार गर्न वा अस्वीकार गर्न सबै प्रकारका वस्तुगत बहानाहरू नखोज्। अवश्य पनि, यदि विभिन्न क्षेत्रमा तेरा जन्मजात अवस्थाहरू सीमित छन् वा तँसँग केही खास समस्याहरू छन्, र परमेश्‍वरको घरले तँलाई यस क्षेत्रमा कर्तव्य निर्वाह गर्न दिन सक्दैन भने, तैँले गुनासो गर्नु हुँदैन, न त तँ नकारात्मक वा कमजोर नै बन्नुपर्छ। तैँले जे गर्न सक्छस्, त्यही गर्। तेरा रुचि र सोखहरूका हकमा, तिनलाई आफ्नै लागि राख्—मण्डलीका मानिसहरूले हस्तक्षेप गर्दैनन्, न त तिनीहरूले निश्‍चित कुराहरूमा रुचि राख्ने वा अनुराग राख्ने तेरो अधिकार खोस्नेछन्। त्यो तेरो व्यक्तिगत कुरा हो। तर, जब कर्तव्य निर्वाह गर्ने कुरा आउँछ, तब तैँले रुचि, सोख, र सामर्थ्यहरूसम्बन्धी सबै विभिन्न समस्याहरूलाई स्पष्ट रूपमा खुट्ट्याउनुपर्छ, र तैँले ती सबैलाई सही तरिकाले लिन सक्नुपर्छ—यो सबैभन्दा महत्त्वपूर्ण कुरा हो। के तिमीहरूले बुझ्यौ? (बुझ्यौं।)

धेरै मानिसहरूका कुनै निश्‍चित क्षेत्रमा रुचि र सोखहरू हुन्छन्। यस्ता केही मानिसहरू पनि हुन्छन् जसका कुनै पनि रुचि वा सोखहरू हुँदैनन्। अर्थात्, संसारमा मानिसहरू बारम्बार सम्पर्कमा आउने कुनै पनि पेसा वा विशेष गतिविधिहरू, वा विभिन्न मानिस, घटना, र कामकुराहरूका हकमा तिनीहरूसँग कुनै विशेष रुचि वा सोखहरू हुँदैनन्—तिनीहरू साधारण मानिसहरू मात्रै हुन्छन्। उदाहरणका लागि, यदि कसैले तिनीहरूलाई साहित्यप्रति अनुराग छ कि छैन, तिनीहरूले सामान्यतया डायरी लेख्छन् कि लेख्दैनन् वा लेखहरू लेख्छन् कि लेख्दैनन् भनेर सोध्यो भने, तिनीहरूले यसो भन्छन्, “मलाई यसप्रति अनुराग छैन र म यसमा सिपालु पनि छैन। मैले पढ्न वा लेख्न सुरु गर्नेबित्तिकै, मेरो टाउको दुख्छ।” यदि तिनीहरूलाई पढ्नका लागि केही साहित्यिक उत्कृष्ट कृतिहरू दिइयो भने, तिनीहरूलाई त्यो बोझिलो लाग्छ, र तिनीहरू आफ्नो हृदयमा पूर्ण रूपमा अनिच्छुक हुन्छन्। कतिले त यसो पनि भन्छन्, “सधैँ पाठ्य सामग्रीमा हेरिरहँदा मेरो आँखालाई तनाव हुन्छ र मलाई बूढो बनाउँछ, त्यसैले मलाई साहित्य मन पर्दैन।” यदि तैँले तिनीहरूलाई नाच्न मन पर्छ कि पर्दैन भनेर सोधिस् भने, तिनीहरूले यसो भन्छन्, “नाच्नु उचित काम होइन, यो त काम नपाएर गर्ने बित्थाको काम हो। मलाई नाच्न मन पर्दैन।” हेर् त, तिनीहरूलाई यो कुरा मन पर्दैन र तिनीहरूले यसको लागि कारण पनि भेट्टाउँछन्, र यो उचित काम होइन भन्छन्। अरूले त परमेश्‍वरको प्रशंसा गर्न नाच्छन्—यो कति सकारात्मक कुरा हो! परमेश्‍वरको प्रशंसा गर्न गाउनु, नाच्नु, वीणा र सारङ्गी बजाउनु—यो प्राचीन कालदेखि नै गरिँदै आएको कुरा हो; यो परमेश्‍वरले अनुमोदन गर्नुहुने कुरा हो, त्यसोभए यो कसरी उचित काम नहुन सक्छ र? तर तिनीहरूका लागि, तिनीहरूले मन नपराउने सबै कुरालाई तिनीहरूले तुच्छ पार्छन् र नकारात्मक कुराको रूपमा बोल्छन्। जब “तिमीलाई नाच्न मन पर्दैन—त्यसोभए के तिमीलाई गाउन मन पर्छ?” भनेर सोधिन्छ, “के ‘गाउनु’? मैले गाउन सुरु गर्नेबित्तिकै, म बेसुरा हुन्छु। मलाई आफैलाई सुन्न पनि असह्य लाग्छ। मलाई गाउन मन पर्दैन। अहिले परमेश्‍वरमा विश्‍वासी भएपछि मात्रै मैले परमेश्‍वरका वचनहरूका केही भजनहरू र अनुभवात्मक भजनहरू सिक्न थालेको छु। मैले परमेश्‍वरमा विश्‍वास गर्नुभन्दा पहिले, मैले कहिल्यै गीत गाइनँ; जब अरूले गाउँथे, तब म सुन्न पनि इच्छुक हुन्थिनँ।” “त्यसोभए तिमी खुसीको मुडमा हुँदा आफूलाई कसरी व्यक्त गर्छौ?” “जब म खुसीको मुडमा हुन्छु, म एकछिन सुत्छु।” “त्यसोभए जब तिमी पीडादायी कुराहरूको सामना गर्छौ र दुःखी मुडमा हुन्छौ तब के गर्छौ?” “त्यसोभए म केही खाजा खान्छु, वा एकछिन सुत्छु।” “तिमीलाई गाउन मन पर्दैन—त्यसोभए के तिमीलाई सङ्गीत सुन्न मन पर्छ?” “मलाई त्यस्तो रुचि छैन, र सङ्गीतमा के व्यक्त भइरहेको छ भनी म बुझ्दिनँ। तिमीहरू सबै सङ्गीतले मानिसहरूका विभिन्न भावनाहरू व्यक्त गर्छ, त्यसले मानिसहरूका विचार र भावनाहरू व्यक्त गर्छ भन्छौ, तर म यी कुराहरू बुझ्दिनँ र तिनलाई महसुस गर्न सक्दिनँ। सङ्गीत उच्च कला हो—म जस्तो तुच्छ व्यक्तिले सङ्गीतलाई महसुस गर्न सक्दैन, र मलाई यो मन पर्दैन।” “के तिमीलाई मीठो खाना मन पर्छ?” “मलाई मीठो खाना पनि मन पर्दैन। म जे पनि खान सक्छु। म ज्याद्रो व्यक्तिको रूपमा जन्मेको हुँ। म मकैको पिठो खान सक्छु, म केक खान सक्छु, म चिनियाँ खाना वा पश्चिमी खाना खान सक्छु—जे पनि। अनि यदि म भोकले मर्न लागेको छु र खानलाई केही छैन भने, म कुकुरको खाना पनि खान सक्छु।” त्यस्ता मानिसहरू यस्तै ज्याद्रो हुन्छन्। केही महिलाहरूलाई सोध्, “के तिमीलाई सौन्दर्य प्रसाधन मन पर्छ?” तिनीहरूले यसो भन्छन्, “मलाई तिनमा कुनै रुचि छैन। म जस्तो जन्मेको हुँ त्यस्तै देखिन्छु—जसले मलाई हेर्न चाहन्छ उसले हेर्न सक्छ, र जसले मलाई हेर्न चाहँदैन उसले नहेरे हुन्छ!” केही पुरुषहरूलाई सोध्, “के तिमीलाई इलेक्ट्रोनिक्स वा कार जस्ता यान्त्रिक कुराहरू मन पर्छ?” तिनीहरूले यसो भन्छन्, “ती कुराहरू मन पराउनुको के फाइदा? यसले मन र मस्तिष्क दुवैलाई थकाउँछ। यदि मसँग समय छ भने, एकछिन सुत्नु वा अनौपचारिक कुराकानी गर्नु राम्रो हुन्छ!” तिनीहरूलाई केही पनि मन पर्दैन र तिनीहरूका कुनै पनि रुचि वा सोखहरू हुँदैनन्। चाहे त्यो जैविक होस्, प्राविधिक होस्, उच्च-स्तरीय होस्, वा निम्न-स्तरीय होस्, तिनीहरूलाई कुनै पनि कुरा मन पर्दैन। जब यसो भनेर सोधिन्छ, “मानवजातिसँग सम्बन्धित यी कुराहरू, चाहे ती शिष्ट होऊन् वा सामान्य मानिसहरूको रुचिका होऊन्—तिमीलाई कुनै पनि मन पर्दैन। त्यसोभए के तिमीलाई बिराला, कुकुर, र चराहरू जस्ता साना जनावरहरू मन पर्छ?” तब तिनीहरूले यसो भन्छन्, “मलाई ती झनै मन पर्दैन। जनावरहरूले मानिसहरूसँग कुरा गर्न सक्दैनन्—तिनलाई मन पराउनुको के फाइदा?” कतिपय मानिसहरूलाई कुकुरमा रुचि हुन्छ। तिनीहरू प्रायः कुकुरहरूसँग कुरा गर्छन्, र कुकुरहरूले त मानिसको बोली पनि बुझ्‍न सक्छन्। कतिपय मानिसहरूका कुनै पनि सोखहरू हुँदैनन् र तिनीहरूलाई कुनै पनि कुरामा रुचि हुँदैन—यस्ता धेरै मानिसहरू छन्। कतिपय मानिसहरूले यसो भन्छन्, “हामी केही रुचि र सोखहरू लिएर जन्मेका हुन्छौँ—ती परमेश्‍वरले दिनुभएको हो। विशेष गरी हामीमध्ये जोसँग कुनै निश्‍चित क्षेत्रमा सामर्थ्य छ, जो यस क्षेत्रमा असाधारण र उत्कृष्ट प्रतिभा लिएर जन्मेका छन्—यो सबै परमेश्‍वरको अनुग्रह हो, परमेश्‍वरले उच्च पार्नुभएको हो, परमेश्‍वरले हामीलाई निगाहको दृष्टिले हेर्नुभएको हो। विशेष गरी आजकल, परमेश्‍वरको घरमा हाम्रो रुचि, सोख, वा सामर्थ्यहरूसँग सम्बन्धित कर्तव्य निर्वाह गर्दा त हाम्रो पहिचान र मूल्य अतुलनीय रूपमा सम्माननीय र असाधारण बन्छ। जसका कुनै सोख वा सामर्थ्यहरू छैनन् तिनीहरूले केवल केही आधारभूत श्रम र प्राविधिक रूपमा मेहनत नलाग्‍ने काम मात्रै गर्न सक्छन्, जस्तै अतिथिसत्कार गर्ने कर्तव्य, खाना पकाउने, सफा गर्ने, वा तरकारी उमार्ने, सुँगुर पाल्ने, र कुखुरालाई खुवाउने। त्यसोभए मानिसहरूको रुचि, सोख, र सामर्थ्यहरूको हिसाबमा, के मानिसहरूलाई उच्च र निच, कुलीन र तुच्छ भनेर छुट्याइँदैन र? के तिनीहरूबीच पदानुक्रमिक भिन्नता हुँदैन र?” के यो दृष्टिकोण सही छ? (छैन।) हेर् त, परमेश्‍वरले कतिपय मानिसहरूलाई सामर्थ्यहरू दिनुभएको छ, कतिपय मानिसहरूका निम्ति निश्‍चित रुचि र सोखहरू नियोजन गर्नुभएको छ, जबकि अरू कतिपय मानिसहरूका लागि, परमेश्‍वरले केही पनि नियोजन गर्नुभएको छैन—तिनीहरूसँग कुनै पनि सामर्थ्यहरू हुँदैनन्, तिनीहरूले गाउन वा नाच्न सक्दैनन्, साहित्य बुझ्दैनन्, र तिनीहरू सबै प्रकारका पेसागत सीपहरूबाट पूर्ण रूपमा अनभिज्ञ हुन्छन्। संयोगवश, कुनै अतिथि सत्कारक परिवारले दुई वटा कुकुर पालेको हुन सक्छ, त्यसैले त्यस्तो कुनै सामर्थ्य नभएको व्यक्तिलाई कुकुरहरूलाई खुवाउन लगाउनु उपयुक्त हुनुपर्छ—यो सबैभन्दा सरल काम हो। तर कुकुरहरूलाई खुवाउनुबाहेक, तिनीहरूले तिनलाई हिँडाउन लैजाँदैनन्, र तिनको हेरचाह कसरी गर्ने भनी जान्दैनन्। एक वा दुई वर्षसम्म तिनलाई खुवाएपछि, कुकुरहरूले समेत तिनीहरूलाई आफ्नो मालिकको रूपमा चिन्दैनन् र तिनीहरूसँग नजिक हुँदैनन्। मलाई भन्, यो कस्तो प्रकारको व्यक्ति हो? कुनै निश्‍चित क्षेत्रमा रुचि र सोख वा सामर्थ्यहरू भएकाहरूसँग तुलना गर्दा, के त्यहाँ भिन्नता छैन र? स्पष्ट रूपमा, यी दुई प्रकारका मानिसहरू हुन् जसका जन्मजात अवस्थाहरूमा भिन्नताहरू छन्: एक प्रकारका मानिसहरू श्रेष्ठताको बलियो भावनाका साथ जिउँछन्, र समृद्ध र पूर्ण जीवन जिउँछन्, जबकि अर्को प्रकारका मानिसहरू खाली जीवन जिउँछन्, र कुनै श्रेष्ठताको भावनाविना जिउँछन्। त्यसोभए यदि मानिसहरूलाई यस सिद्धान्तको आधारमा हैसियत र मूल्यमा भएको भिन्नताद्वारा छुट्याइयो भने, के त्यो उपयुक्त हुन्छ? (हुँदैन।) त्यसोभए कुन सिद्धान्तअनुसार तिनीहरूलाई छुट्याउनु उपयुक्त हुन्छ त? मलाई भन्, के मानिसहरूबीच भिन्नताहरू छन्? (छन्।) भिन्नताहरू कहाँ छन्? मानिसहरूलाई कसरी छुट्याउनुपर्छ? कम्तीमा पनि, व्यक्तिले सत्यतालाई प्रेम गर्छ कि गर्दैन भनी हेर्नुपर्छ—तिनीहरूको सार, तिनीहरूको उच्चता र निचता, तिनीहरूको कुलीनता र तुच्छता, र तिनीहरूको श्रेणीलाई सत्यताप्रतिको तिनीहरूको मनोवृत्तिको आधारमा छुट्याउनुपर्छ। सैद्धान्तिक रूपमा, के मानिसहरूलाई यसरी अत्यन्तै सजिलो गरी छुट्याउन सकिँदैन र? (सकिन्छ।) के मानिसहरूलाई यसरी छुट्याउनु राम्रो हो? (हो।) तर के तिनीहरूलाई यसरी छुट्याउनु अलि धेरै सरल भएन र? कतिपय मानिसहरूसँग कुनै पनि जन्मजात सामर्थ्यहरू हुँदैनन्, न त तिनीहरूसँग कुनै रुचि वा सोखहरू नै हुन्छन्—तिनीहरू धेरै सामान्य मानिसहरू, धेरै सरल मानिसहरू हुन्। तर, तिनीहरूले सत्यतालाई प्रेम गर्छन्, सत्यता बुझ्छन्, सत्यताको अनुभव र बुझाइ राख्छन्, र जब तिनीहरूले सत्यताको बारेमा सङ्गति गर्छन्, तब तिनीहरूले उहाँका वचनहरूको आफ्नो बुझाइ बाँड्न सक्छन्; जीवन प्रवेशमा, तिनीहरू औसत व्यक्तिभन्दा राम्रा हुन्छन्। तिनीहरूले धेरै मानिसहरूलाई मद्दत गर्न सक्छन्। त्यसोभए के तैँले त्यस्ता मानिसहरू तुच्छ र मूल्यहीन छन् भनेर भन्न सक्छस्? (सक्दिनँ।) सैद्धान्तिक रूपमा, मानिसहरूको सार, तिनीहरूको उच्चता र निचता, तिनीहरूको कुलीनता र तुच्छता, र तिनीहरूको श्रेणीलाई सत्यताप्रतिको तिनीहरूको मनोवृत्तिको आधारमा छुट्याउनुपर्छ, तर तिनीहरूलाई ठ्याक्कै कसरी छुट्याउनुपर्छ? आज हामी यसबारे नै सङ्गति गर्नेछौँ।

कुनै व्यक्तिमा स्वाभाविक रूपमा कुनै रुचि, सोख र सामर्थ्यहरू छन् कि छैनन् भन्‍ने कुरा परमेश्‍वरद्वारा पूर्वनिर्धारित गरिएको हुन्छ। यदि परमेश्‍वरले ती तँलाई दिनुभयो भने, तँसँग ती हुन्छन्; यदि परमेश्‍वरले ती तँलाई दिनुभएन भने, तँसँग ती हुँदैनन्—तैँले ती सिक्न सक्दैनस्, न त तैँले नक्कल गरेर ती प्राप्त गर्न सक्छस्। तर, यदि तँसँग कुनै निश्‍चित क्षेत्रमा सामर्थ्य छ, र तैँले यसो भनिस्, “यो सामर्थ्यसँग सम्बन्धित कर्तव्य निर्वाह गर्नु धेरै थकाइलाग्दो छ; मलाई यो सामर्थ्य चाहिँदैन,” तैँले यो नचाहे पनि, तैँले यसलाई हटाउन सक्दैनस्, न त अरूले यसलाई खोसेर लान सक्छन्। तँसँग जे छ, त्यो अरूले खोसेर लान सक्दैनन्; तँसँग जे छैन, त्यो तैँले खोसेर वा प्रतिस्पर्धा गरेर प्राप्त गर्न सक्दैनस्। यी सबै परमेश्‍वरको पूर्वनियतिसँग सम्बन्धित छन्। त्यसो भन्दैमा, परमेश्‍वरले तँलाई कुनै निश्‍चित रुचि, सोख, वा सामर्थ्य दिनुको अर्थ परमेश्‍वरले तँलाई तेरो रुचि, सोख, वा सामर्थ्यसँग सम्बन्धित कुनै कर्तव्य वा काम गराउनैपर्छ भन्‍ने हुँदैन। कतिपय मानिसहरूले यसो भन्छन्, “मलाई यस क्षेत्रमा कर्तव्य निर्वाह गर्न वा यससँग सम्बन्धित काममा संलग्न हुन भनिँदैन भने, मलाई किन यस्तो रुचि, सोख, वा सामर्थ्य दिइयो त?” परमेश्‍वरले अधिकांश मानिसहरूलाई हरेक व्यक्तिको विभिन्न अवस्थाहरूको आधारमा निश्‍चित रुचि र सोखहरू दिनुभएको हुन्छ। अवश्य पनि, धेरै कुराहरूलाई विचारमा लिइन्छ: एकातिर, यो मानिसहरूको जीविका र अस्तित्वका लागि हो; अर्कोतिर, यो मानिसहरूको जीवनलाई समृद्ध बनाउनका लागि हो। कहिलेकाहीँ, कुनै व्यक्तिको जीवनलाई निश्‍चित रुचि र सोखहरूको आवश्यकता पर्छ, चाहे त्यो मनोरञ्जन र आनन्दको लागि होस् वा तिनीहरूले केही उचित कार्यहरूमा संलग्न हुन सकून्, जसले गर्दा तिनीहरूको मानव जीवन परिपूर्ण बनोस् भन्‍नका लागि होस्। अवश्य पनि, जुनसुकै पक्षबाट हेरिए पनि, परमेश्‍वरले दिनुको पछाडि कारण हुन्छ, र परमेश्‍वरसँग नदिनुका पनि कारण र आधारहरू हुन्छन्। यस्तो हुन सक्छ, कि तेरो मानव जीवन वा तेरो अस्तित्वलाई परमेश्‍वरले तँलाई रुचि, सोख, र सामर्थ्यहरू दिनु आवश्यक छैन, र तैँले आफ्नो जीविका कायम राख्न वा आफ्नो मानव जीवनलाई समृद्ध र परिपूर्ण बनाउन अन्य माध्यमहरू प्रयोग गर्न सक्छस्। छोटकरीमा, परमेश्‍वरले मानिसहरूलाई रुचि, सोख, र सामर्थ्यहरू दिनुभएको होस् वा नहोस्, यो मानिसहरूको आफ्नै समस्या होइन। कसैसँग कुनै सामर्थ्यहरू नभए पनि, यो तिनीहरूको मानवतामा भएको कमी होइन। मानिसहरूले यसलाई सही तरिकाले बुझ्नुपर्छ र यसलाई सही तरिकाले लिनुपर्छ। यदि कसैसँग निश्‍चित रुचि, सोख, र सामर्थ्यहरू छन् भने, तिनीहरूले तिनलाई कदर गर्नुपर्छ र तिनलाई सही तरिकाले प्रयोग गर्नुपर्छ; यदि तिनीहरूसँग छैनन् भने, तिनीहरूले गुनासो गर्नु हुँदैन। रुचि, सोख, र सामर्थ्यहरूको दृष्टिकोणबाट हेर्दा, खास अवस्था यही हो। तर, कसैसँग यी कुराहरू छन् कि छैनन् भन्‍ने कुराले कुनै व्यक्तिको मूल्य, हैसियत, वा पहिचानलाई प्रतिबिम्बित गर्दैन। त्यसोभए यसले मानिसहरूलाई के बताउँछ? परमेश्‍वरले तँलाई शिष्ट रुचि, सोख, र सामर्थ्यहरू दिनुभए पनि—यी तेरा निजी सम्पत्ति हुन्, ती तेरा फाइदाजनक अवस्थाहरू हुन्—तँसँग ती हुनुको अर्थ तँ अरू कसैभन्दा कुलीन छस्, तँ अरू कसैभन्दा बढी फाइदाजनक वा कुनै पनि कुरा गर्न विशेषाधिकार प्राप्त छस् भन्‍ने होइन। किनभने परमेश्‍वरको नजरमा, कुनै व्यक्तिसँग जस्तोसुकै जन्मजात अवस्थाहरू भए पनि, तिनीहरू भ्रष्ट मानवजातिको एक सदस्य हुन्। जन्मजात अवस्थाहरूमा भ्रष्टताका तत्वहरू नभए पनि, जन्मजात अवस्थाहरू भएका सबै मानिसहरूलाई शैतानले भ्रष्ट तुल्याएको हुन्छ र तिनीहरू शैतानी स्वभावद्वारा जिउँछन्। तिनीहरूको जीवन सार तिनीहरूको शैतानी भ्रष्ट स्वभाव नै हो। त्यसकारण, तेरा जन्मजात अवस्थाहरू जस्तोसुकै भए पनि र तँसँग रुचि, सोख, र सामर्थ्यहरू भए पनि नभए पनि, परमेश्‍वरको नजरमा, सबै मानिसहरूको जीवन सार एउटै भएकोले, तेरो मूल्य अरूको बराबर छ। मानिसहरूले स्पष्ट रूपमा के देख्नुपर्छ भने, तिनीहरूसँग केही फाइदाजनक अवस्थाहरू वा केही फाइदाहरू भए पनि, मानव सार र भ्रष्ट स्वभावको हिसाबमा, सबै मानिसहरूको सार एउटै हो र सबै मानिसहरू एउटै हुन्। तिनीहरूले परमेश्‍वरको सजाय र न्यायबाट गुज्रनुपर्छ, र तिनीहरू सबै परमेश्‍वरले मुक्ति दिन चाहनुभएकाहरू हुन्। मानिसहरूको देहको जीवन सारको हिसाबमा, मानिसहरू एउटै हुन्। तर, अर्को दृष्टिकोणबाट हेर्दा, मानिसहरूबीच केही भिन्नताहरू छन्, र हामीले यी भिन्नताहरूका बारेमा विस्तृत रूपमा सङ्गति गर्नुपर्छ। यी भिन्नताहरूलाई कसरी पहिचान गर्नुपर्छ? तिनलाई मानिसहरूको उत्पत्तिबाट जाँच्नुपर्छ। “उत्पत्ति” ले केलाई जनाउँछ? यसले कुनै व्यक्ति केबाट पुनर्जन्म भएको हो भन्‍ने कुरालाई जनाउँछ—भिन्नताहरू तिनीहरू कसरी अस्तित्वमा आए र तिनीहरू केबाट आए भन्‍ने आधारमा गरिन्छ। मोटामोटी रूपमा भन्दा, यो मानवजातिलाई तीन श्रेणीमा विभाजन गरिएको छ। पहिलो श्रेणी जनावरहरूबाट पुनर्जन्म भएकाहरू हुन्, दोस्रो विभिन्न दियाबलसहरूबाट पुनर्जन्म भएकाहरू हुन्, र तेस्रो मानिसहरूबाट पुनर्जन्म भएकाहरू हुन्। यी तीन श्रेणीहरूले मानिसहरूलाई जडबाटै छुट्याउँछन्। तिनीहरूले मानिसहरूलाई छुट्याउन सक्नुको कारण विभिन्न श्रेणीका मानिसहरूको उत्पत्ति एउटै छैन भन्‍ने हो। त्यसोभए को जनावरहरूबाट पुनर्जन्म भएको हो, को दियाबलसहरूबाट पुनर्जन्म भएको हो, र को मानिसहरूबाट पुनर्जन्म भएको हो भनी कसरी जान्न सकिन्छ? यो तिनीहरूले के जिउँछन् र तिनीहरूले प्रदर्शन गर्ने विशेषताहरू के हुन्, त्यसको आधारमा निर्धारण गरिनुपर्छ। के तिमीहरूले यसभन्दा पहिले यस्तो जानकारी, चाहे लोककथामा होस् वा अन्य माध्यमहरूबाट होस्, त्यो कहिल्यै सुनेका छौ? (छौँ।) त्यसोभए यो विषय तिमीहरूका लागि पूर्ण रूपमा अपरिचित छैन, होइन र? (हो।) जनावरहरूबाट पुनर्जन्म भएकाहरू, दियाबलसहरूबाट पुनर्जन्म भएकाहरू, मानिसहरूबाट पुनर्जन्म भएकाहरू—तिमीहरू कुनचाहिँबारे पहिले सुन्न चाहन्छौ? (पहिलो श्रेणी।) पहिलो श्रेणी जनावरहरूबाट पुनर्जन्म भएकाहरू हुन्। यदि तिमीहरूले यस विषयको सत्यता साँच्चै जान्यौ भने, के यसले तिमीहरूको जीवनमा प्रभाव पार्नेछ? के यसले कुनै समस्या वा बाधाहरू ल्याउनेछ? (म आफू केबाट पुनर्जन्म भएको हुँ भनी सोच्न थाल्न सक्छु।) कतिपय मानिसहरूका लागि, एक पटक तिनीहरूले आफू कुन श्रेणीमा पर्छन् भनी साँच्चै थाहा पाएपछि र आफूलाई कुनै विशेष श्रेणीसँग मिलाएपछि, यदि तिनीहरू साँच्चै मानिसहरूबाट पुनर्जन्म भएका हुन् भने, तिनीहरूले आफूलाई भाग्यमानी ठान्छन् र यसबारे निकै राम्रो महसुस गर्छन्। तर यदि तिनीहरू मानिसहरूबाट पुनर्जन्म भएका होइनन् भने, के तिनीहरूलाई त्यो दुःखलाग्दो लाग्दैन र? (लाग्छ।) यसले केही कठिनाइहरू र केही असहजता पनि ल्याउनेछ, होइन र? (हो।) यसले असहजता र केही कठिनाइहरू ल्याउन सक्ने हुनाले, मानिसहरूले जान्नु राम्रो हो कि नजान्नु राम्रो हो? (मलाई जान्नु राम्रो हो जस्तो लाग्छ।) कुन हिसाबमा यो राम्रो हुन्छ? (जानेर, व्यक्तिले यस सन्दर्भमा सत्यता बुझ्‍न सक्छ, र साथै, उसले आफ्नो वरपरका केही मानिस, घटना, र कामकुराहरूलाई खुट्ट्याउन सक्नेछ।) त्यसोभए यसबारे सङ्गति गरौँ।

हामी पहिले जनावरहरूबाट पुनर्जन्म भएकाहरूका बारेमा सङ्गति गरौँ। जनावरहरूबाट पुनर्जन्म हुनुको अर्थ, नामले नै सङ्केत गरेझैँ, यस्तो व्यक्ति जनावरबाट पुनर्जन्म भएको थियो भन्‍ने हुन्छ। जनावरहरूको दायरा निकै फराकिलो छ—ठ्याक्कै कति प्रकारका जनावरहरू मानिसको रूपमा पुनर्जन्म लिन सक्छन् भन्‍ने कुरा हाम्रो सङ्गतिको दायराभित्र पर्दैन। छोटकरीमा भन्दा, मानिसहरूको एउटा यस्तो वर्ग छ जसको विगतको अस्तित्व जनावरको रूपमा थियो, जसको अर्थ तिनीहरूको मौलिक पहिचान वा सृष्टि गरिएको वर्ग सृजित मानवजातिमाझ थिएन। तिनीहरूको प्रारम्भिक, पहिलो जैविक वर्ग जनावरको थियो। त्यसैले परमेश्‍वरको नजरमा, जैविक क्षेत्रभित्र तिनीहरूको पहिचान जनावरको पहिचान हो। यो पुनर्जन्ममा, तिनीहरू मानिस बनेका छन्, जसको अर्थ यो जनावर अब जनावरहरूमाझ पुनर्जन्म लिँदैन तर यसको सट्टा मानिसको रूपमा पुनर्जन्म लिएको छ, र कुनै निश्चित समयमा, कुनै निश्चित परिवार, वंश र देशमा जन्मेको छ। जनावर मानिसको रूपमा पुनर्जन्म लिनुको अर्थ तिनीहरू मानिसको रूपमा जन्मेका छन्, तर तिनीहरूको अघिल्लो अस्तित्व मानिसको रूपमा थिएन—त्यो जनावरको रूपमा थियो। पहिले, तिनीहरू जनावरहरूको क्षेत्रभित्र अस्तित्वमा थिए, र जनावरहरूमाझ पुनर्जन्म लिन्थे; अब, यो पुनर्जन्ममा, तिनीहरू अब जनावरहरूको क्षेत्रभित्र छैनन्। तिनीहरूको पहिचान परिवर्तन भएको छ, र तिनीहरू मानवजातिको सदस्य बनेका छन्। यसलाई नै जनावरहरू मानिसको रूपमा पुनर्जन्म हुनु भनिन्छ। जब कुनै जनावर मानिसको रूपमा पुनर्जन्म लिन्छ, तब उसका रूप र नैसर्गिक प्रवृत्तिहरू मानवजातिभित्रको कुनै पनि व्यक्तिसरह नै हुन्छन्। अर्थात्, तिनीहरूमा पूर्ण रूपमा मानिसका विशेषताहरू हुन्छन्—तिनीहरू ठाडो भएर हिँड्न सक्छन्, तिनीहरूमा मानिसको अनुहारको बनौट र रूप हुन्छ, र तिनीहरूमा मानिसको सोच, मानिसको नैसर्गिक प्रवृत्ति, र सामान्य मानव जीवन हुन्छ, साथै तिनीहरूमा भाषाको लागि अद्वितीय मानव क्षमता पनि हुन्छ। यसलाई नै जनावर मानिसको रूपमा पुनर्जन्म हुनु भनेर चिनिन्छ। अर्थात्, तिनीहरूको शारीरिक रूप, बाहिरी रूप, र शारीरिक जीवनका विशेषताहरूबाट, तैँले केवल मानव लक्षणहरू मात्र देख्न सक्छस्; कुनै पनि जनावरका लक्षणहरू देखिँदैनन्। त्यसोभए तिनीहरू जनावरबाट पुनर्जन्म भएका हुन् भनी तैँले कसरी थाहा पाउन सक्छस्? मानिसहरू सबैभन्दा बढी यही कुरामा चिन्तित हुन्छन्। अवश्य पनि, तिनीहरू जनावरबाट पुनर्जन्म भएका हुन् भनी देख्न सम्भव छ। यदि जनावरहरूबाट पुनर्जन्म भएकाहरू र मानिसहरूबाट पुनर्जन्म भएकाहरूका बीचमा कुनै भिन्‍नता नभएको भए, मानिसहरूको यो वर्गमा कुनै पनि स्पष्ट विशेषताहरू हुने थिएनन्। जनावरहरूबाट पुनर्जन्म भएकाहरू र साँचो मानिसहरूबाट पुनर्जन्म भएकाहरूका बीचमा स्पष्ट भिन्‍नताहरू हुने भएकाले नै, यी दुई वर्गका मानिसहरूलाई तिनीहरूका विशेषताहरूका आधारमा सजिलै छुट्याउन सकिन्छ। त्यसोभए जनावरहरूबाट पुनर्जन्म भएका मानिसहरूका विशेषताहरू के-के हुन् त? पहिलो विशेषता हो, तिनीहरूमा विकृत बोध हुन्छ। दोस्रो विशेषता हो, तिनीहरू विशेष गरी सुस्त हुन्छन्। तेस्रो विशेषता हो, तिनीहरू विशेष गरी अलमल्ल हुन्छन्। चौथो विशेषता हो, तिनीहरू मूर्ख हुन्छन्। जनावरबाट पुनर्जन्म भएको व्यक्ति र साँचो मानिसबीचको भिन्‍नता स्पष्ट पार्न यी चार विशेषताहरू मात्रै पर्याप्त छन्।

जनावरहरूबाट पुनर्जन्म भएका मानिसहरूको पहिलो विशेषता हो, तिनीहरूमा विकृत बोध हुन्छ। पहिलो कुरा, विकृतिमा के समावेश हुन्छ? यसमा तिनीहरूका विचार र दृष्टिकोणका समस्याहरू समावेश हुन्छन्; यसमा कामकुराहरूलाई हेर्ने, बोध गर्ने, र बुझ्ने तिनीहरूका संज्ञानात्मक क्षमताहरू पनि समावेश हुन्छन्। यस वर्गका मानिसहरूले कुनै पनि कुरालाई सही तरिकाले बोध गर्न सक्दैनन्, न त तिनीहरूले कुनै पनि कुरालाई सही तरिकाले हेर्न नै सक्छन्। मानिसहरू र कामकुराहरूलाई हेर्ने तिनीहरूको तरिका, साथै तिनीहरूको आत्मआचरण र कार्यहरू, विशेष गरी बेतुकका, हठी, र हास्यास्पद हुन्छन्—ती सामान्य मानवताको सोच, र कामकुराहरू सम्बन्धी सामान्य मानवताका विचार र दृष्टिकोणहरूसँग पटक्कै मिल्दैनन्। अवश्य पनि, विकृत बोध भएका मानिसहरू सत्यतालाई बुझ्ने वा चिन्ने अवस्थाको नजिक पनि पुग्दैनन्। सत्यता पूर्ण रूपमा तिनीहरूको पहुँचभन्दा बाहिर हुन्छ, तिनीहरूले सत्यता सिद्धान्तहरू बुझ्ने कुरा त परै जाओस्। कुनै पनि कुरा वा व्यक्तिलाई व्यवहार गर्ने कुरामा तिनीहरूका दृष्टिकोणहरू पूर्ण रूपमा विकृत हुन्छन्। तैँले तिनीहरूसँग सङ्गति गरेपछि, तिनीहरूले यसलाई धर्मसिद्धान्तको हिसाबमा बुझ्छन्, तर त्यसपछि पनि तिनीहरूको ज्ञान त्यति नै विकृत रहन्छ। जब तैँले उदाहरणहरू दिँदै, कुराहरूलाई अझ स्पष्ट र विशेष रूपमा व्याख्या गर्छस्, तब त्यस बेला, तिनीहरूले बुझ्न त सक्छन्, तर पछि, जब तिनीहरूले उही प्रकारको कुराको सामना गर्छन्, तब तिनीहरूको दृष्टिकोण त्यति नै विकृत रहन्छ, र तिनीहरूसँग जसरी सङ्गति गरिए पनि, त्यसले तिनीहरूको दृष्टिकोणलाई सुधार्दैन। यसबाहेक, तिनीहरूको यो स्थिति—कामकुराहरूलाई बोध गर्ने यो तरिका—अनिश्चित कालसम्म अपरिवर्तनीय रहिरहन्छ। सत्यतामा गरिएको कसैको सङ्गतिले पनि तिनीहरूलाई परिवर्तन गर्न सक्दैन; मैले सङ्गति गरेँ र प्रवचन दिएँ भने पनि, त्यसले अझै पनि तिनीहरूका विकृत विचार र दृष्टिकोणहरू र कामकुराहरूलाई बोध गर्ने विकृत तरिकालाई परिवर्तन गर्न सक्दैन। यस्ता मानिसहरू धेरै झन्झटिला हुन्छन्। उदाहरणका लागि, जब तिनीहरूले केही गलत गर्छन्, र तैँले तिनीहरूलाई “तिमीले जे गर्यौ त्यो गलत थियो, यो सिद्धान्तहरूअनुसारको थिएन; यसमा व्यक्तिगत कुराको मिसावट थियो” भनेर भन्छस्, तब तिनीहरूले यसो भन्‍नेछन्, “मैले यो जानाजानी गरेको होइनँ। मैले यो त्यसरी होस् भन्‍ने चाहेको थिइनँ। तिमीहरू सबै यति राम्रा छौ, तिमीहरूसँग सत्यता छ, र तिमीहरूलाई कामहरू कसरी गर्ने भन्‍ने थाहा छ, त्यसकारण मलाई यो काम लगाउनुको सट्टा तिमीहरू आफै यो किन गर्दैनौ? तिमीहरू मैले यो काम गलत गरेँ भन्छौ—के तिमीहरूले मलाई मन नपराउने हुनाले मात्रै यस्तो भनेका होइनौ र? तिमीहरू सबैसँग मानवता छ, र म मात्रै मानवताविनाको छु, म नरकमा जानेछु र तिमीहरू सबै स्वर्ग जाओ!” तिनीहरूले तर्क दिएर आफ्नो बचाउ र सफाइ दिने प्रयास पनि गर्न सक्छन्, र जिम्मेवारीबाट पन्छिनका लागि बहानाहरू बनाउन सक्छन्। तिनीहरूले आफूले गलत गरेको छु भनेर स्वीकार गर्न मान्दैनन्, तिनीहरूमा सही मनोवृत्ति हुँदैन, र तिनीहरूले भविष्यमा आफूलाई सुधार्ने प्रतिबद्धता गर्दैनन् र अर्को पटक आफूले कसरी व्यवहार गर्नुपर्छ भनी बुझेँ भन्दैनन्। तिनीहरूले यसरी कहिल्यै बुझ्नेछैनन् र यस विषयलाई मानवताको दृष्टिकोणबाट शुद्ध तरिकाले कहिल्यै बोध गर्नेछैनन्। कतिपय मानिसहरू त यस्ता पनि हुन्छन्, जब तैँले तिनीहरूको कामका समस्याहरू औँल्याइदिन्छस् र तिनीहरूसँग सत्यतामा सङ्गति गर्छस्, तब तिनीहरूले यसो भन्छन्, “के तिमीले मलाई हेपिरहेका छैनौ र? के यो म अशिक्षित र गाउँबाट आएकोले मात्रै होइन र? के यो मेरो हैसियत नीच भएकोले मात्रै होइन र? परमेश्‍वरले समेत मलाई घृणा गर्नुहुन्न, र पनि तिमीसँग यसो गर्ने के अधिकार छ?” तिनीहरूले आफूले गलत गरेको कहिल्यै स्वीकार गर्नेछैनन् र त्यसपछि सत्यताको खोजी गर्ने, आफूले कहाँ गल्ती गरेँ भनी हेर्न आत्म-चिन्तन गर्ने, र यसलाई समाधान गर्न अभ्यासको सही मार्ग खोज्ने काम गर्नेछैनन्। तिनीहरूले किन कहिल्यै यसो गर्दैनन्? किनभने तिनीहरू मानिस होइनन्। तिनीहरूमा सामान्य मानव सोच हुँदैन, र तिनीहरूले उत्पन्न हुने गल्तीहरूलाई सामान्य मानिसले हेर्ने तरिकामा हेर्न सक्दैनन्। तिनीहरूमा गल्तीहरूप्रति सामान्य मानिसमा हुनुपर्ने मनोवृत्ति हुँदैन। के तिमीहरूले कहिल्यै यस्ता मानिसहरूको सामना गरेका छौ? तेरो विवेक सामान्य छ कि छैन भनी हेर्न, तैँले पनि आफ्‍नो बारेमा चिन्तन गर्नु सबैभन्दा राम्रो हुन्छ। उदाहरणका लागि, कसैले भुइँ पुछेपछि, सतह निकै भिजेको हुन्छ। यो थाहा नभएको अर्को कोही व्यक्ति त्यहाँ हिँडेर जान्छ र चिप्लिन्छ। त्यो व्यक्ति उठ्छ र अर्कोलाई भन्छ, “तिमीले भुइँ पुछेपछि राम्ररी सुकाएनौ। तिमीले मानिसहरूलाई सम्झाउन केही शब्दहरू लेखेर एउटा सङ्केत राख्नुपर्थ्यो! धन्‍न, म जवान छु—म लडेँ भने, फेरि उठ्न सक्छु। तर यदि यो कुनै वृद्ध व्यक्ति भएको भए, के उसको हड्डी भाँचिने थिएन र? तिमीले साँच्चै पर्याप्त विचार गरिनौ।” के यी शब्दहरू उचित र सामान्य छन्? (छन्, ती सामान्य छन्।) भुइँ पुछ्ने व्यक्तिले यो काम गर्दा पर्याप्त विचार पुऱ्याएको थिएन, त्यसैले अर्को पटक ऊ अझ विचारशील हुनुपर्छ। उसको कारणले कोही लडेको हुनाले, यो स्पष्ट छ कि उसले यस मामिलामा गल्ती गरेको छ। यो एउटा भूल थियो, र कसैले उसलाई दोष दिइरहेको छैन—उसले यसलाई सुधार्न मात्रै आवश्यक छ। तर ऊ यस मामिलालाई मानिसको दृष्टिकोणबाट वा मानिसको सोचाइले सही र तर्कसङ्गत रूपमा विचार गर्न वा हेर्न असमर्थ हुन्छ। बरु, उसले फर्केर यसो भन्छ, “के तिमीले भुइँ भिजेको देखेनौ? के तिमी अन्धो हौ? तिमी चिप्लिएर लड्यौ—ठीकै भयो! तिमीले आफ्नै आँखा प्रयोग गर्दैनौ, र त्यो मेरो गल्ती हो त? भुइँ पुछिसकेपछि, यो अवश्य नै भिजेको हुन्छ—तिमी त्यसमा किन हिँड्यौ? मैले तिमीलाई त्यहाँ हिँड्नू भनेको त होइन नि। तिमी लड्यौ, र यो तिम्रो आफ्नै दुर्भाग्य हो भनी स्वीकार गर। यसको मसँग कुनै सरोकार छैन!” के यी शब्दहरू तर्कसङ्गत छन्? (छैनन्।) ती तर्कसङ्गत छैनन्—यसलाई सामान्य बोलीचालीको भाषामा के भनिन्छ? तिनीहरू कुरा नबुझ्ने खालका छन्। तैँले भुइँ पुछिस् तर त्यसलाई सुकाइनस्, जसले गर्दा कोही चिप्लियो—तैँले दोष र क्षमायाचना व्यक्त गर्नु पूर्ण रूपमा आवश्यक नभए पनि, तैँले कम्तीमा अरूले तेरो गल्तीबारे सम्झाएका कुरा र सुझावहरूलाई स्वीकार गर्नुपर्छ। तैँले सोध्नुपर्छ, “के तिमीलाई चोट लाग्यो? के तिमीलाई जाँच वा उपचारको लागि अस्पताल जानु आवश्यक छ? म पूर्ण जिम्मेवारी लिन्छु।” यो सही मनोवृत्ति हो। कुनै व्यक्तिले आफूले गरेको गल्तीलाई मानवताको दृष्टिकोणबाट यसरी नै तर्कसङ्गत रूपमा लिनुपर्छ र चिन्तन गर्नुपर्छ। तर, जनावरहरूबाट पुनर्जन्म भएका मानिसहरूमा मानवता हुँदैन र तिनीहरूमा विकृत बोध हुन्छ। तिनीहरूले यसरी कहिल्यै बोल्नेछैनन्, न त तिनीहरूले कुनै पनि विषयलाई यसरी विचार नै गर्नेछन्। बरु, तिनीहरू जानाजान तर्कहीन हुनेछन्। तिनीहरूले भुइँ पुछेपछि सुकाएनन्, जसले गर्दा कोही चिप्लियो; त्यसोभए अर्को पटक, तिनीहरूले यसलाई फरक तरिकाले गर्न, बढी ध्यान दिन, र गल्ती सुधार्न मात्रै आवश्यक छ—कुरा यत्ति हो। समस्या समाधान हुनेथियो। यो धेरै सरल मामिला हो: कसैले यसबारे केही भन्दैन, र कसैले तिनीहरूलाई यसको लागि दोषी ठहराउँदैन। तिनीहरूले कुनै पनि कानुनी जिम्मेवारी वहन गर्न पनि आवश्यक छैन। तर तिनीहरूले तथ्यहरूलाई स्वीकार गर्न मान्दैनन्, बरु यसो भन्छन्, “ए, त्यसोभए तिमीहरू सबै असल मानिस हौ, तिमीहरू मात्रै मानवता भएका हौ! म त दुष्ट व्यक्ति पो हुँ! म जानाजानी अरूलाई हानि गर्छु! मेरो मनसाय खराब छ! तिमीहरू सबै स्वर्ग जानेछौ, र म नरकमा जानेछु!” मलाई भन् त, के कुनै सामान्य व्यक्तिले यस्ता वाहियात कुरा बोल्न सक्छ? (सक्दैन।) जनावरहरूबाट पुनर्जन्म भएका मानिसहरूको प्रकारले मात्रै हरेक कुरालाई विशेष गरी चरम, हठी, र हास्यास्पद दृष्टिकोणबाट बोध गर्छ र हेर्छ। सबैभन्दा सानो मामिलामा—पूर्ण रूपमा जायज कुरामा—तिनीहरूले तर्कहीन, भ्रामक तर्कहरूको एक थुप्रो निकाल्न सक्छन्, जसले अरूलाई हाँस्नु कि रुनु भन्‍ने दुविधामा पार्छ। यदि तिनीहरूलाई काटछाँट गरियो भने, तिनीहरूले कस्तो व्यवहार गर्छन्? तिनीहरूले आफूलाई सही ठहराउन र आफ्नो बचाउ गर्न निकै प्रयास गर्छन्, तिनीहरूले किन त्यसरी व्यवहार गरे र त्यसका लागि कति कष्ट भोगे भनी व्याख्या गर्छन्, र सबै प्रकारका कारणहरू दिएर जवाफ फर्काउँछन्। जब तैँले तिनीहरूलाई किन काटछाँट गरियो, गल्ती गर्दा, तिनीहरूले कसरी सुधार्नुपर्छ र कसरी सत्यता सिद्धान्तहरू खोज्नुपर्छ, र त्यस मामिलालाई सम्हाल्ने सिद्धान्तहरू के हुन् भनी सङ्गति गर्छस्, तब तिनीहरूले एउटै शब्द पनि सुन्न मान्दैनन्। बरु, तिनीहरूले आफ्नो रिस र क्रोधलाई दबाएर राख्छन्, र आफूमाथि अन्याय भएको र आफू अपमानित भएको महसुस गर्छन्। पर्दा पछाडि, तिनीहरूले अरूसँग गुनासो पनि गर्छन्, र यसो भन्छन्, “हँ! मैले ती विषयहरूमा विचार गरेको थिइनँ, र मैले जानाजानी त्यसरी गर्न खोजेको थिइनँ। तैपनि तिनीहरूले मलाई दोषी ठहराउँछन् र मैले अवरोध र बाधा पुर्‍याएँ भन्छन्—के म साँच्चै त्यति दुष्ट छु र? के म दुष्ट व्यक्ति हुँ?” जब सत्यता सिद्धान्तहरूको कुरा आउँछ, तब तिनीहरू सधैँ त्यसमा चुक्छन् र त्यसलाई कहिल्यै बुझ्दैनन्; तिनीहरूको बोध सधैँ विशेष गरी विकृत र विशेष गरी हास्यास्पद हुन्छ। जुनसुकै सत्यता सिद्धान्तहरूको सङ्गति गरिए पनि, जब त्यो तिनीहरूसम्म पुग्छ, तब त्यो एउटै वाक्यांश, एउटै कार्य गर्ने तरिकामा परिणत हुन्छ—त्यो एउटा औपचारिकता, एउटा विधि, एउटा प्रावधान बन्छ। यो सत्यता सिद्धान्तहरूलाई एकतर्फी रूपमा बोध गर्ने कार्य मात्रै होइन; बरु, तिनीहरूको बोध विशेष गरी हास्यास्पद र बेतुकको हुन्छ। यस प्रकारको व्यक्तिले सत्यतालाई बोध गर्ने तरिका विशेष गरी भद्दा र मूर्ख देखिन्छ। यो कुन हदसम्म मूर्ख हुन्छ? यो यस्तो हदसम्म हुन्छ कि मानिसहरूलाई तिनीहरूप्रति दया पनि लाग्दैन बरु सीधै घिन लाग्छ, तिनीहरू हाँस्नु कि रुनु भन्‍ने दुविधामा पर्छन्, र पूर्ण रूपमा निशब्द हुन्छन्। कुराहरूलाई यस्तो हदसम्म व्याख्या गरिसकिएको हुन्छ कि थप केही भन्‍नु अनावश्यक हुन्छ—कुनै पनि थप शब्दहरू मूर्खतापूर्ण मात्रै हुनेछन्। यी मानिसहरूसँग सत्यता सिद्धान्तहरूका बारेमा कुरा गरिरहनुको कुनै अर्थ हुँदैन। तिनीहरूले जेसुकै सम्हाले पनि, दैनिक जीवनको सबैभन्दा सानो मामिलालाई समेत, तिनीहरूले यस्तो अस्वाभाविक, हास्यास्पद, र विकृत तरिकाले सम्हाल्छन्। तिनीहरू मानव समझको सीमाभित्र रहेर मामिलाहरूलाई हेर्न र सम्हाल्न असक्षम हुन्छन्। हरेक कुराप्रतिको तिनीहरूको दृष्टिकोण यति हठी र यति हास्यास्पद हुन्छ—तिनीहरूले कुनै पनि मामिलाको बारेमा व्यक्त गर्न सक्ने विचारहरूले तँलाई त्यो सुनेपछि जीवनभर घिन महसुस गराउँछ। यदि तँ त्यो सुन्दा खाइरहेको थिइस् भने, तैँले त्यही ठाउँमा बान्ता गर्न सक्छस्। मलाई भन् त, तिनीहरू कतिसम्म विकृत भएको हुनुपर्छ? यो जनावरहरूबाट पुनर्जन्म भएका मानिसहरूको प्राथमिक विशेषताहरूमध्ये एक हो—तिनीहरू हठी र हास्यास्पद हुन्छन्। मानवताको दृष्टिकोणबाट, यो हठीपन र हास्यास्पदपन मुख्यतया मानवताको सामान्य सोचको कमी हुनु हो। तिनीहरू कुनै पनि विषयलाई मानवताको सामान्य सोचअनुसार विचार गर्न असमर्थ हुन्छन्—तिनीहरू चरम, विकृतिहरूतिर ढल्किने खालका, र हठी हुन्छन्। तैँले सत्यता, वस्तुगत तथ्यहरू, वा विशेष परिस्थितिहरूका बारेमा जस्तोसुकै तरिकाले सङ्गति गरे पनि, तिनीहरू आफ्नो तर्कमा दह्रोसँग टाँसिन्छन् र त्यसलाई छोड्न मान्दैनन्। तिनीहरूले सोच्छन्, “मसँग मेरो पक्षमा तर्क छ, र मैले तिमीलाई मेरो विरुद्धमा प्रयोग गर्न सक्ने केही पनि दिएको छैन। म यही तर्कमा टाँसिइरहन्छु, र यो सत्यता बन्नेछ। तिमीले भनेको कुनै पनि कुरा काम लाग्नेछैन!” यो जनावरहरूबाट पुनर्जन्म भएका मानिसहरूको विशेषताहरूमध्ये एक हो—तिनीहरूको बोध विकृत हुन्छ।

जनावरहरूबाट पुनर्जन्म भएका मानिसहरूको अर्को प्रकटीकरण हो, तिनीहरू धेरै मानिस, घटना, र कामकुराहरूको सामना गर्दा विशेष गरी सुस्त हुन्छन्। तिनीहरूले मामलाहरूलाई हठी र विकृत तरिकाले हेर्ने मात्र होइन, तर तिनीहरूले उत्पन्न हुने कुनै पनि कुराको प्रकृति, सार, वा मूल कारण के हो, त्यसले कस्तो प्रभाव पार्न सक्छ, वा त्यसले कस्ता परिणामहरू निम्त्याउन सक्छ भन्‍ने कुरा पनि पटक्कै बुझ्न सक्दैनन्। कतिपय मानिसहरूले पहिले नै केही कुराहरू भनिसकेका वा गरिसकेका, वा केही सङ्केत र इसाराहरू प्रकट गरिसकेका भए पनि, तिनीहरूले अझै पनि यी कुराहरू बुझ्न सक्दैनन् र तिनीहरू तीप्रति अनभिज्ञ रहन्छन्—तिनीहरू मूर्खहरूजस्तै हुन्छन्। तिनीहरूले ती कुराहरू बुझ्दासम्म मामला पहिले नै समाप्त भइसकेको हुन्छ, र परिणामहरू पहिले नै उत्पन्न भइसकेका हुन्छन्। यति धेरै सत्यताहरू सुनेपछि पनि, तिनीहरूलाई आफ्नो वरपरका मानिसहरू कस्ता प्रकारका छन्, तिनीहरूको सार के हो, वा तिनीहरूले के गर्न सक्छन् भन्‍ने थाहा हुँदैन र तिनीहरूले त्यो महसुस गर्न सक्दैनन्। कतिपय मानिसहरूले स्पष्ट रूपमा समस्याग्रस्त कुराहरू भन्छन्, तैपनि तिनीहरूले त्यो महसुस गर्न सक्दैनन्। उदाहरणका लागि, जब कतिपय मानिसहरूले घमण्ड गर्छन्, ठूला कुरा गर्छन्, धाक लगाउँछन्, र आफूलाई प्रदर्शन गर्छन्, तब यो स्पष्ट रूपमा अहङ्कारी स्वभावको प्रकटीकरण हो, तैपनि जनावरहरूबाट पुनर्जन्म भएका मानिसहरूले समस्या बुझ्न सक्दैनन्। बरु, तिनीहरूले यी मानिसहरू सक्षम छन् भनी सोच्छन्, तिनीहरूले तिनीहरूको प्रशंसा गर्छन् र तिनीहरूलाई सम्मान गर्छन्, र पछि त्यस्ता मानिसहरूलाई पछ्याउन पनि चाहन्छन्। यसले तिनीहरू सुस्त छन् भन्‍ने देखाउँछ। स्पष्ट दुष्ट मानिसहरू र दुष्ट कार्यहरू, भ्रष्ट स्वभावका स्पष्ट प्रकटीकरणहरू, कामकुराहरू स्पष्ट रूपमा गइरहेको दिशा—यस्ता मानिसहरूले यीमध्ये कुनै पनि कुरा बुझ्न सक्दैनन्। तिनीहरूलाई मामलाको सार के हो, वा समस्याको जड के हो भन्‍ने थाहा हुँदैन; तिनीहरूले यो पटक्कै महसुस गर्न सक्दैनन्, तिनीहरूमा चेतना समेत हुँदैन। तिनीहरू त्यही हुन् जसलाई हामी प्रायः आत्माविनाका लाशहरू भनेर भन्छौँ। यस प्रकारको व्यक्ति सत्यता सिद्धान्तहरू समावेश भएका मामलाहरूमा त झनै पछि पर्छ। तैँले तिनीहरूलाई कुन सिद्धान्तअनुसार अभ्यास गर्ने भनेर बताउँछस्, तर तिनीहरूले बुझ्दैनन्; तिनीहरूले पालन गर्नुपर्ने प्रावधानहरूलाई मात्रै याद गर्छन्। तैँले सङ्गति गर्ने सिद्धान्तहरूलाई तिनीहरूले बुझ्न सक्दैनन्, ती तिनीहरूको पहुँचभन्दा बाहिर हुन्छन्। तैँले तिनीहरूमा भएको एउटा निश्चित अवस्था औँल्याइदिन्छस्, जुन तिनीहरूको भ्रष्ट स्वभावको प्रकटीकरणको एउटा स्वरूप हो, तर तिनीहरूले तैँले अरू कसैको बारेमा कुरा गरिरहेको छस् भन्‍ने सोच्छन्। तिनीहरूले मौखिक रूपमा आफूमा पनि यस प्रकारको भ्रष्ट स्वभाव छ भनेर स्वीकार गरे पनि, तिनीहरूले आफूले बोलेका कुन शब्दहरू वा गरेका कुन कार्यहरू यो अवस्था वा यो प्रकटीकरणसँग मेल खान्छन् भनी चिन्दैनन्। तैँले के कुरा गरिरहेको छस् भन्‍ने तिनीहरूले बुझ्दैनन् र थाहा पाउँदैनन्। भेलाहरूमा सत्यताको बारेमा सङ्गति गर्दा, जब अरू पहिले नै अर्को विषयमा अघि बढिसकेका हुन्छन्, तब तिनीहरूले अझै पनि छलफललाई पहिलेको विषयमा कुरा गर्नका लागि फर्काउँछन्। के यो बुद्धिहीन र सुस्त हुनु होइन र? जब अरूले बोल्छन्, तब तिनीहरूले सँगसँगै पछ्याउन सक्दैनन्—तिनीहरूको सोचाइले सँगसँगै पछ्याउन नसक्ने भएकोले होइन, तर तिनीहरूको क्षमता अपर्याप्त भएकोले र त्यो पछि परेकोले हो। जब केही दुष्ट मानिसहरूले तिनीहरूलाई धोका दिन, तिनीहरूसँग खेल्न, वा तिनीहरूलाई सास्ती दिन खोज्छन्, तब तिनीहरूले त्यो महसुस गर्न सक्दैनन्, बरु दुष्ट मानिसहरूलाई दाजुभाइ र दिदीबहिनीको रूपमा व्यवहार गर्छन् र तिनीहरू उनीहरूसँग घनिष्ठ रूपमा घुलमिल हुन्छन्, र उनीहरूबाट हानि भोगेपछि मात्रै तिनीहरूले आफू ठगिएको रहेछु भनी महसुस गर्छन्। त्यसपछि तिनीहरूले सोच्छन्, “म कति मूर्ख रहेछु! मलाई मानिसहरूलाई कसरी जाँच्ने भन्‍ने थाहा छैन, मलाई मानिसहरूलाई कसरी खुट्ट्याउने भन्‍ने थाहा छैन! यस पटक, मैले साँच्चै पाठ सिकेँ—अबदेखि, म कसैलाई भरोसा गर्नेछैन, म आफैलाई मात्र भरोसा गर्नेछु। त्यो नै सर्वोच्च बुद्धि हो!” एक पटक धोका खाएपछि, तिनीहरूले आफूले अन्तर्दृष्टि प्राप्त गरेको छु भन्‍ने विश्‍वास गर्छन् र आफू अहिले अझ चलाख भएको छु भन्‍ने समेत सोच्छन्, र एउटा चरमबाट अर्को चरममा सर्छन्। जनावरहरूबाट पुनर्जन्म भएका मानिसहरू हरेक मामलाप्रति सुस्त हुन्छन्। उदाहरणका लागि, यस्तै एक व्यक्ति पशुपालन र रोपणको जिम्मेवारीमा थियो। एक दिन तापक्रम घट्यो, र मैले उसलाई भनेँ, “आज राति माइनस पाँच डिग्री हुनेछ। चिसो सहन नसक्ने ती बोटबिरुवा र जनावरहरूको हेरचाह गरिनुपर्दैन र?” यो सुनेपछि, उसले जवाफ दियो, “मसँग बाक्लो जाकेट छ, र म राति सिरक र कम्बल ओढेर सुत्छु, त्यसैले मलाई चिसो हुनेछैन।” के उसले मैले भनेको कुरा बुझ्यो त? यो जवाफको आधारमा, उसले स्पष्ट रूपमा बुझेन। के यो सुस्तपन हुनु होइन र? (हो।) यदि मैले, “आज राति माइनस पाँच डिग्री हुनेछ। यदि फूलहरू आँगनमा छन् भने, ती कठ्याङ्ग्रिएर मर्नेछन्। चिसोप्रति संवेदनशील र कमजोर जनावरहरूलाई खोरमा राखिनुपर्छ। तैँले ढोकामा एउटा थप पर्दा लगाउनुपर्छ र खोरमा हावा छिर्ने ठाउँहरू टाल्नुपर्छ” भनेको भए, यो सुनेपछि, उसले एकछिन सोच्नेथियो र यस्तो विचार गर्नेथियो, “ए, तपाईंले त जनावर र बोटबिरुवाको कुरा पो गर्नुभएको रहेछ। त्यसोभए फूलहरूलाई भित्र सार्दा मात्रै ठीक हुँदैन र? यति धेरै जनावरहरू छन्, र तपाईंले कुनचाहिँ चिसोप्रति संवेदनशील छन् र कुनचाहिँ छैनन्, कुनचाहिँलाई भित्र ल्याउनुपर्छ र कुनचाहिँलाई पर्दैन भनी भन्‍नुभएन।” साँच्चै, मैले तोकेर भनिनँ—तर के तैँले सिद्धान्तअनुसार काम गर्न सक्दैनस्? जाडोमा बाहिर छोडिएका फूलहरू कठ्याङ्ग्रिएर मर्न सक्छन् भन्‍ने कुरासमेत तैँले महसुस गर्दैनस्, र यदि मैले तँलाई यी कामहरू गर्न लगाइनँ भने, तैँले ती गर्दैनस्—यो कस्तो प्रकारको समस्या हो? के यो सुस्तपन हुनु होइन र? (हो।) यसले ऊ सुस्त छ भन्‍ने देखाउँछ। उदाहरणका लागि, बाहिर घाम लागेको छ र कपडाहरू सुकाउन आँगनमा बाहिर झुन्ड्याइएको छ, र कसैले भन्छ, “दिउँसो पानी पर्न सक्छ जस्तो छ। के बाहिर सुकिरहेका कपडाहरू भिज्‍नेछन्?”—यी शब्दहरूले सम्झाउनुलाई जनाउँछन्। सामान्य मानव सोच भएको व्यक्तिले यो सुन्छ र सोच्छ, “मैले ध्यान दिनुपर्छ—जब आकाशमा बादल लाग्छ, तब म तुरुन्तै कपडाहरू भित्र ल्याउनेछु।” तर सामान्य मानवताको सोच नभएकाहरूले यो कुरा थाहा पाउनेछैनन्। जब तैँले दिउँसो पानी पर्छ भन्छस्, तब तिनीहरूले यो सुन्छन् र सोच्छन्, “त्यसो भन्‍नुको के अर्थ हो? यसको मसँग कुनै सरोकार छैन। म भित्र हुनेछु, त्यसैले पानी पर्‍यो भने म भिज्नेछैन। यसबाहेक, पानी पर्नुको बारेमा मैले के गर्न सक्छु र? मलाई यो कुरा भन्‍नुको कुनै फाइदा छैन!” तिनीहरूलाई यो कुरा किन भनियो वा यो मामला किन उठाइयो भन्‍ने कुरा तिनीहरूले महसुस नै गर्दैनन्। त्यसोभए तिनीहरूले वास्तवमा बुझ्नका लागि तिमीहरूले तिनीहरूसँग कसरी कुरा गर्नुपर्छ? तिमीहरूले तिनीहरूलाई भन्‍नुपर्छ, “दिउँसो यति-यति बजे पानी पर्नेछ। पानी पर्नुअघि, जब तिमीले आकाशमा बादल लागेको देख्छौ, तुरुन्तै कपडाहरू भित्र ल्याउनू। यदि तिमीले त्यसो गरेनौ भने, ती भिज्नेछन् र फेरि धुनुपर्नेछ। साथै, कपडाहरू जम्मा गर्दा, आँगनमा भिजाउन नहुने वा पानीमा पार्न नहुने अरू केही छ कि भनी जाँच गर्नू, र तिनलाई पनि भित्र ल्याउनू।” तिमीहरूले तिनीहरूलाई यसरी निर्देशन दिनुपर्छ। यदि तिमीहरूले तिनीहरूलाई यसरी निर्देशन दिएनौ भने, तिनीहरूले कपडा भित्र ल्याउनुपर्छ भन्‍ने महसुस गर्नेछैनन्, न त तिनीहरूले पानीमा भिजाउन नहुने अन्य कुनै पनि वस्तुहरू भित्र ल्याउनुपर्छ भन्‍ने नै महसुस गर्नेछन्। तिनीहरूले यी कामहरू गर्नेछैनन्। किन? किनभने तिनीहरू धेरै सुस्त छन्, तिनीहरूमा सामान्य मानवताको सोच हुँदैन, र तिनीहरूले सामान्य मानवताको मानक पूरा गर्दैनन्। अर्थात्, तिनीहरूको बौद्धिकता र क्षमता सामान्य मानवताको मानकमा पुग्दैन। जनावरहरूबाट पुनर्जन्म भएका मानिसहरू यस्तै हुन्छन्। यस्तो व्यक्तिलाई केही गर्न लगाउँदा, मैले तिनीहरूलाई पहिले नै धेरै पटक निर्देशन दिइसकेको भए पनि, र तिनीहरूले यो धेरै पटक गरिसकेका भए पनि, मैले अझै पनि तिनीहरूलाई फेरि निर्देशन दिनुपर्छ। यदि मैले तिनीहरूलाई निर्देशन दिइनँ भने, तिनीहरूले के गर्नुपर्छ भनी महसुस गर्नेछैनन्, न त तिनीहरूले यो कुरा गर्न सक्नेछन्। त्यसैले हरेक पटक जब तिनीहरूले यस प्रकारको कामको सामना गर्छन्, तब तैँले तिनीहरूलाई ठ्याक्कै के गर्नुपर्छ र कसरी गर्नुपर्छ भनी बताउनुपर्छ, र प्रक्रियाको हरेक चरणमा तिनीहरूलाई निर्देशन दिनुपर्छ। यदि तैँले एउटै कुरा पनि छोडिस् भने, तिनीहरूले त्यो कुरा गर्नेछैनन्, वा सम्भवतः पूरै कुरा बिगार्न पनि सक्छन्। अनि यदि तैँले त्यसपछि तिनीहरूका समस्याहरू औँल्याइस् भने, तिनीहरूले थुप्रै विकृत तर्कहरूले जवाफ दिनेछन् र फेरि तिनीहरू जानाजान तर्कहीन हुन थाल्नेछन्। यो सुस्त हुनुको प्रकटीकरण हो।

पशुबाट पुनर्जन्म भएका मानिसहरूको यो विशेषता, अर्थात् तिनीहरूको संवेदनहीनता, एकदमै स्पष्ट हुन्छ। उदाहरणका लागि, सत्यतासम्बन्धी सङ्‍गतिबाट, तिनीहरूले मण्डली अगुवाले खास काम गर्छ कि गर्दैन, ऊ मानकअनुरूपको अगुवा हो कि होइन, वा ऊ झूटो अगुवा वा ख्रीष्टविरोधी हो कि होइन भनी कसरी खुट्ट्याउने भन्‍ने कुरा धर्मसिद्धान्तको हिसाबमा बोध गर्छन्। तर, जब आफ्नै मण्डली अगुवा कुन श्रेणीमा पर्छ भनी खुट्ट्याउने कुरा आउँछ, तब मण्डली अगुवाले प्रस्तुत गरेका निश्चित प्रकटीकरणहरू देख्दा पनि, तिनीहरूले उसलाई कसरी खुट्ट्याउने भन्‍ने जान्दैनन्। यदि तैँले तिनीहरूलाई “के तिमीहरूको मण्डली अगुवाले खास काम गर्छ?” भनेर सोधिस् भने, तिनीहरूले भन्छन्, “म उसलाई हरेक दिन भेलाहरूमा व्यस्त रहेको र विभिन्‍न कुराहरू मिलाउन दौडधूप गरिरहेको देख्छु, उसले दाजुभाइ-दिदीबहिनीहरूलाई पुस्तकहरू वितरण गर्‍यो, र उसले सुसमाचारको कामलाई पनि अघि बढायो।” त्यसपछि तैँले सोध्छस्, “त्यसोभए, उसले आफ्नो काम कत्तिको राम्ररी गर्छ? के ऊ सत्यता पछ्याउने व्यक्ति हो?” तिनीहरूले जवाफ दिन्छन्, “उसले आफ्नो पेसा र परिवार त्यागेको छ। उसका आमाबुबा भेट्न आउँदा समेत, ऊ आफ्नो कर्तव्य पूरा गर्नमा यति व्यस्त थियो कि उसले तिनीहरूलाई भेट्न पाएन। ऊ सत्यता पछ्याउने व्यक्ति हुनुपर्छ, होइन र?” तिनीहरूले मण्डली अगुवाका यी बाहिरी प्रकटीकरणहरूलाई मात्रै हेर्छन्; तर अगुवाले गोप्य रूपमा जति नै दुष्ट कामहरू गरे पनि, तिनीहरूले यो देखे पनि, यसलाई समस्याको रूपमा चिन्दैनन्, तिनीहरूलाई यो समस्या हो भन्‍ने थाहा हुँदैन। तिनीहरूको अगाडि यीमध्ये जति नै कुराहरू भए पनि, यो तिनीहरूले केही पनि नदेखे जस्तै हुन्छ, मानौँ तिनीहरू मानिसहरूका बीचमा नभई पूरै अर्कै संसारमा बाँचिरहेका छन्। के यस्ता मानिसहरू अत्यन्तै संवेदनहीन हुँदैनन् र? (हुन्छन्।) संवेदनहीन हुनु भनेको यही हो। जब संवेदनहीन मानिसहरूले सधैँ अलौकिक मामलाहरूमा ध्यान दिने र सधैँ आफूले अनुभूति गरेका कुराहरूका बारेमा बोल्‍ने, र सधैँ, “मैले एउटा आवाज सुनेँ, परमेश्‍वरले मलाई अन्तर्दृष्टि दिनुभयो, परमेश्‍वरले मलाई ज्योति दिनुभयो, परमेश्‍वरले मलाई मार्गदर्शन गर्नुभयो, परमेश्‍वरले फेरि मभित्र केही कुरा प्रकाश गर्नुभयो” भनी भन्‍ने दुष्ट आत्माहरूको काम भएको कसैलाई भेट्छन्, तब तिनीहरूले यस्तो सोच्छन्, “तिनीहरूले साँच्चै परमेश्‍वरलाई प्रेम गर्छन्। तिनीहरूले प्रकाशहरू पाएका छन्—मैले किन पाएको छैन?” तिनीहरूले यो दुष्ट आत्माहरूको काम हो भन्‍ने महसुस नै गर्दैनन्। एक दिन त्यो व्यक्ति अचानक पागल भएर, सबैको अगाडि ठूलो तमासा गरेर, भुईँमा लडीबुडी गरेर, अनि सडकहरूमा नाङ्गै दौडिएपछि मात्रै तिनीहरूले यो दुष्ट आत्मा रहेछ भनी अन्तमा देख्छन्। वास्तवमा, त्यो व्यक्ति पागल हुनुभन्दा पहिले, धेरै सङ्केतहरू देखिएका थिए, र यी प्रकटीकरणहरू तिनीहरूलाई दुष्ट आत्माहरूको काम भएको व्यक्तिको रूपमा चित्रण गर्न र तिनीहरूलाई पहिले नै निकाल्नका लागि पर्याप्त हुनेथिए। तर तिनीहरू संवेदनहीन हुन्छन्, तिनीहरूले यी कुराहरू बुझ्न सक्दैनन्, र यस्तो व्यक्तिलाई मण्डलीमा छोड्दा के परिणामहरू हुन सक्छन् भनी महसुस गर्दैनन्—के यसले विपत्तिहरू निम्त्याउने सम्भावना हुँदैन र? कतिपय दुष्ट आत्मा र दुष्ट पिशाचहरू मानिसहरूलाई हानि गर्ने हदसम्म पुग्छन्, तैपनि संवेदनहीन मानिसहरूले तिनीहरूलाई चिन्न सक्दैनन्। तिनीहरू त यस्ता व्यक्तिहरूले साँच्चै परमेश्‍वरलाई प्रेम गर्छन् र तिनीहरू जोसले भरिएका हुन्छन्, प्रायजसो राति ढिलोसम्म बसेर परमेश्‍वरका वचनहरू पढ्छन् र भजनहरू सिक्छन्, अनि धेरै दिनसम्म नखाईकन वा नसुतीकन पनि थकित महसुस गर्दैनन् भन्‍ने ठान्छन्। यो स्पष्ट रूपमा अस्वाभाविक भए पनि, तिनीहरूले यो परमेश्‍वरप्रतिको प्रेम हो भनी दाबी गर्छन्। के तिनीहरू ज्यादै संवेदनहीन हुँदैनन् र? संवेदनहीन मानिसहरूले, एकातिर, मामिलाहरूलाई छर्लङ्गै देख्न सक्दैनन्; तिनीहरू सतही घटनाहरूभन्दा पर हेरेर समस्याहरूको सारलाई छर्लङ्गै देख्न असमर्थ हुन्छन्। यसरी, कुनै पनि समस्यालाई सही रूपमा चित्रण गर्न तिनीहरूलाई धेरै गाह्रो हुन्छ। यसका साथै, संवेदनहीन मानिसहरूमा सोच्ने सामान्य तरिकाहरू वा कुराहरू चिन्ने क्षमता हुँदैन, त्यसैले तिनीहरू आफ्नो वरपर भइरहेका धेरै कुराहरूबारे पूर्ण रूपमा अनजान रहन्छन्। यस्ता मानिसहरू कुनै ठाउँमा धेरै वर्षसम्म बस्न सक्छन्, तैपनि जब तिनीहरूलाई, “त्यहाँको मौसम कस्तो छ? ऋतुहरूको ढाँचा कस्तो छ? के त्यो बस्नका लागि सहज ठाउँ हो?” भनेर सोधिन्छ, तब तिनीहरू जवाफ दिन असमर्थ हुन्छन्। तिनीहरूले यसो भन्छन्, “मौसमबारे त के भन्‍नु? मलाई थाहा छैन। जे होस्, अप्रिलमा फूलहरू फुल्छन्, सेप्टेम्बर वा अक्टोबरतिर पातहरू पहेँलो भएर झर्न थाल्छन्, र हिउँद आएपछि, हिउँ पर्ने समय हुन्छ।” यदि “त्यहाँका स्थानीय चलनहरू कस्ता छन्? सामाजिक प्रणाली कस्तो छ? के त्यहाँ जातीय भेदभाव छ? सरकारका नीतिहरू कस्ता छन्? तिनीहरूले अन्य ठाउँका मानिसहरूलाई कस्तो व्यवहार गर्छन्?” भनेर सोधियो भने, तिनीहरू पूर्ण रूपमा अनभिज्ञ हुन्छन्, र अवाक् भएर हेर्छन्, अनि केही पनि भन्न सक्दैनन्। सबैभन्दा महत्त्वपूर्ण कुरा—धार्मिक विश्‍वासप्रतिको सरकारको मनोवृत्ति—को हकमा समेत, तिनीहरूले केही पनि भन्न सक्दैनन्, र यति मात्रै जवाफ दिन्छन्, “अँ, हामी त्यहाँ बस्छौँ र सरकारले हामीलाई कहिल्यै कुनै समस्या दिँदैन।” तिनीहरू काठका पुतलीहरू जस्तै, कुनै पनि कुराप्रति पूर्ण रूपमा अनजान हुन्छन्—यो चरम संवेदनहीनता हो। कतिपय मानिसहरूले तिनीहरू आफ्नो कर्तव्य गर्नमा धेरै व्यस्त हुन्छन् र यी कुराहरूलाई सारांशित गर्ने समय हुँदैन भनेर समेत भन्छन्—के यो एउटा बहाना मात्र होइन र? (हो।) यो बहाना हो भन्‍ने स्पष्ट छ। के यस्ता सरल कुराहरूका लागि जानाजान ध्यान दिन र अभिलेख राख्न आवश्यक पर्छ र? पर्दैन। यदि तँसँग सामान्य मानवताको सोचाइ छ भने, कुनै ठाउँमा तीन वर्षभन्दा बढी बसेपछि, तैँले आधारभूत रूपमा त्यहाँको स्थानीय मौसम, चलन, जीवनशैलीका बानीबेहोरा, धार्मिक विश्‍वाससम्बन्धी अवस्था, र सरकारका नीतिहरू र अन्य ठाउँका मानिसहरूप्रतिको त्यहाँको मनोवृत्तिलाई बोध गरिसकेको हुनुपर्छ। तैँले विशेष रूपमा यसबारे सिक्नु, पत्ता लगाउनु, वा यो जानकारी सङ्कलन गर्नु आवश्यक पर्दैन—तँलाई थाहा भइहाल्छ। सामान्य मानवताको सोचाइ भएको जोकोहीले पनि यी कुराहरूलाई निकै स्वाभाविक रूपमा बोध गर्न सक्छ। यदि सामान्य मानिसहरूले बोध गर्न र स्पष्ट रूपमा देख्न सक्ने समस्याहरूलाई समेत तैँले बोध गर्न सक्दैनस् भने, यसले के सङ्केत गर्छ? यसले तँसँग सामान्य मानवताको सोचाइ वा चेतना छैन र तैँले सामान्य मानवताको मानक पूरा गर्दैनस् भन्‍ने सङ्केत गर्छ। यस प्रकारको व्यक्तिले सामान्य मानवताको मानक पूरा गर्न नसक्नुको आधारभूत कारण के हो भने ऊ मानिसबाट नभई पशुबाट पुनर्जन्म भएको व्यक्ति हो। के तिमीहरूले बुझ्यौ? (बुझ्यौँ।) यदि कसैको संवेदनहीनताको विशेषता धेरै स्पष्ट छ भने, यसले समस्यालाई छर्लङ्ग पार्छ।

पशुबाट पुनर्जन्म भएका मानिसहरूका विशेषताहरूका बारेमा भर्खरैको हाम्रो सङ्‍गतिबाट तिमीहरूले के बुझ्यौ? के तिमीहरूले एउटा तथ्य याद गर्‍यौ—विकृत बोध र संवेदनहीनता, यी दुवै विशेषताहरू, यस श्रेणीका मानिसहरूमा निकै स्पष्ट रूपमा देखिन्छन् भन्‍ने तथ्य? (देख्यौँ।) यी मानिसहरूमा यी दुई प्रकटीकरणहरू किन हुन्छन्? तिनीहरूको मानवतामा के कुराको कमी हुन्छ? (सामान्य सोचाइ।) यो केही हदसम्म मिल्यो—तिनीहरूमा मानवीय बुद्धि हुँदैन। झट्ट हेर्दा, कस्तो देखिन्छ भने, यी मानिसहरूको क्षमता कमजोर छ—त्यो कति कमजोर हुन्छ त? तिनीहरू विकृतिको सिकार हुने र संवेदनहीन दुवै हुन्छन्; जब सामान्य मानवता भएकाहरूले बारम्बार सामना गर्ने र आत्मनिर्भर रूपमा सम्हाल्न र समाधान गर्न सक्ने केही समस्याहरूको कुरा आउँछ, तब तिनीहरू कमजोर साबित हुन्छन् र तिनीहरूले तिनलाई समाधान गर्न सक्दैनन्, र तिनीहरू एकदमै केटाकेटी जस्ता, हास्यास्पद, र अपरिपक्व देखिन्छन्। अझ गम्भीर कुरा के हो भने, यीमध्ये कतिपय मानिसहरूमा स्वधिनताका साथ रूपमा बाँच्ने क्षमता हुँदैन—तिनीहरूले आफूलाई पाल्न सक्दैनन्, र तिनीहरू काम गर्न बाहिर गए पनि वा कुनै पनि प्रकारको काममा संलग्न भए पनि, तिनीहरू असक्षम हुन्छन्। तिनीहरू जहाँ गए पनि, रोजगारदाताहरूले कि त तिनीहरूलाई चाहँदैनन् कि त बर्खास्त गर्छन्। यसका साथै, मुख्य कुरा के हो भने जब तिनीहरूले आफ्नै जीवनको दायराभित्रका विभिन्न समस्याहरू जस्तै जीवनका सामान्य समस्याहरू र केही सानातिना कुराहरूको सामना गर्छन्, तब तिनीहरूले तिनलाई राम्ररी सम्हाल्न सक्दैनन्। तिनीहरूले एकदमै सरल समस्यालाई समेत बिगार्न सक्छन्; तिनीहरूले सधैँ अन्धाधुन्ध रूपमा प्रावधानहरू लागू गर्छन्। तिनीहरूले कुराहरू सम्हाल्न प्रयोग गर्ने विधि र तरिकाहरू अत्यन्तै मूर्खतापूर्ण र भद्दा हुन्छन्; तिनीहरूमा एक वयस्कले संसारका कुराहरूसँग व्यवहार गर्न प्रयोग गर्ने विधि र माध्यमहरू हुँदैनन्। यसले तिनीहरूमा मानवीय बुद्धि छैन भन्‍ने कुरा एकदमै स्पष्ट पार्छ। उदाहरणका लागि, यस्तै एक व्यक्तिलाई कुनै रोग लाग्छ र उसले सधैँ अस्वस्थ महसुस गर्छ। उसले केही जानकारी खोज्छ, र त्यसमा यो गम्भीर रोग वा ठूलो बिमार हुन सक्छ भनिएको हुन्छ; ऊ डराउँछ, र जाँचका लागि हतार-हतार अस्पताल जान्छ। डाक्टरले भन्छ, “यो रोग धेरै गम्भीर छ। यसको मृत्युदर अत्यन्तै उच्च छ। उपचार नगर्ने हो भने, यो बढ्दै जान्छ र मृत्यु हुन्छ। यसको उपचार गर्ने एउटै मात्र तरिका शल्यक्रिया हो। यदि तिमीले शल्यक्रिया गरेनौ भने, तिमी बढीमा तीन महिना बाँच्छौ।” यो सुनेर, ऊ अत्यन्तै डराउँछ र के गर्ने भन्‍ने थाहा पाउँदैन। निदान पुष्टि गर्न थप जाँचहरू नगरीकनै, उसले डाक्टरको कुरा सुन्छ र शल्यक्रिया गर्ने निर्णय गर्छ। शल्यक्रिया गर्नुअघि, उसले के-कस्ता सावधानीहरू अपनाउनुपर्छ, शल्यक्रिया सकिएपछि केही दुष्प्रभावहरू हुन्छन् कि हुँदैनन् भनेर सोध्दा पनि सोध्दैन—उसलाई यी प्रश्‍नहरू सोध्नुपर्छ भन्‍ने समेत थाहा हुँदैन, र डाक्टरले तर्साएपछि आज्ञाकारी भई ऊ शल्यक्रिया गर्ने टेबुलमा चढ्छ। अन्त्यमा, शल्यक्रियापछि, उसलाई यता पनि असहज र उता पनि असहज महसुस हुन्छ, र औषधि खाँदा पनि काम हुँदैन। पछि, उसले अरूबाट के सुन्छ भने यो रोगलाई शल्यक्रिया आवश्यक पर्दैन, यो वास्तवमा गम्भीर रोग होइन, र व्यायाम गरेर र केही सामान्य औषधिहरू खाएर, यो बिस्तारै निको हुँदै जान्छ र बढ्दैन वा खराब हुँदैन। डाक्टरहरूले, पैसा कमाउनका लागि, कहिलेकाहीँ मानिसहरूलाई डराउनका लागि डरलाग्दा कुराहरू भन्छन्, र संवेदनहीन व्यक्तिसँग आफ्नै विचार हुँदैन र उसले निर्णय गर्न सक्दैन; डाक्टरले भनेको कुरा सुनेर, डरले उसको सातोपुत्लो उड्छ, र जब डाक्टरले उसलाई शल्यक्रिया गर्न भन्छ, तब ऊ अघि बढ्छ। जब यस्ता कुराहरू आइपर्छन्, यदि उसको वरिपरि आफ्नै विचार भएको र दृढ मनको, र सही निर्णय लिनका लागि जाँच्न मद्दत गर्ने बुद्धि भएको कोही छ भने, ऊ गलत बाटो लिनबाट जोगिन सक्छ र उसले अलि कम दुःख भोग्छ। तर यदि उसलाई यस्ता कुराहरू, विशेष गरी ठूला कुराहरू, आफै सम्हाल्न दिइयो भने, ऊ कि त यता कि त उता बरालिन्छ, ऊ कि त ठगिन्छ कि त हानिमा पर्छ; उसले सधैँ चरम उपायहरू अपनाउँछ। ऊ सिद्धान्तहरू वा यस्ता कुराहरू सम्हाल्नका लागि सामान्यतया प्रयोग गरिने तरिका र विधिहरूका आधारमा कुराहरूलाई विस्तृत रूपमा मापन गर्न र त्यसपछि तिनको समाधान गर्ने सबैभन्दा उचित र तर्कसङ्गत तरिका पत्ता लगाउन असमर्थ हुन्छ। जोकोहीले उसलाई छक्याउन, खेलाउन, प्रभावित पार्न, र भ्रमित पार्न सक्छ। कतिपय मानिसहरूले सोध्छन्, “के यी मानिसहरूसँग आफ्नै विचार वा राय हुँदैन?” वास्तवमा तिनीहरूसँग आफ्नै विचार वा राय हुँदैन भन्‍ने होइन—हेर् त, जब तिनीहरूले दुष्कर्म गर्छन् र भ्रामक तर्कहरू निकाल्छन्, तब तिनीहरू पक्कै पनि हठी हुन्छन्। जसले सही कुरा भने पनि, तिनीहरूले सुन्दैनन्, र कसैले सही कुरा भने पनि, तिनीहरू अटेरी हुन्छन् र आफ्नै भ्रामक, विकृत तर्कहरूमा लागिरहन्छन्। तैपनि जब वास्तवमा सामान्य समझ र सामान्य सोचाइ प्रयोग गरेर दैनिक जीवनमा उत्पन्न हुने कुराहरूको सामना गर्ने र सही तरिकाले दृष्टिकोण अपनाउने र सम्हाल्ने आवश्यकता पर्छ, तब तिनीहरूलाई तिनलाई सम्हाल्न कुन विधि वा प्रक्रिया प्रयोग गर्ने भन्‍ने थाहा हुँदैन, कसरी दृष्टिकोण अपनाउने भन्‍ने थाहा हुँदैन, तिनीहरूसँग कुनै तरिका वा विधि हुँदैन, र तिनीहरूसँग आफ्नै विचार वा राय हुँदैन। अन्त्यमा, तिनीहरू अरूको चालबाजीमा पर्न मात्रै सक्छन्—अरूले जे गर्न भन्छन् तिनीहरूले त्यही गर्छन्। सामान्य मानवताको बुद्धि नहुनु पशुबाट पुनर्जन्म भएका मानिसहरूको एउटा विशेषता हो। त्यसोभए, तिनीहरू किन आफ्ना भ्रामक, विकृत तर्कहरूमा लागिरहन, यहाँसम्म कि तिनलाई ठूलो स्वरमा बोल्न र जताततै फैलाउन सक्षम हुन्छन्? यसले के प्रमाणित गर्छ भने तिनीहरूको बुद्धिको हिसाबमा, तिनीहरू सत्यता के हो र भ्रामक तर्क के हो, सामान्य चेतनाअनुरूप के हुन्छ र के हुँदैन भनी खुट्ट्याउन असक्षम हुन्छन्—तिनीहरूले यी कुराहरूका बीचमा भिन्‍नता छुट्याउन सक्दैनन्; त्यसकारण, जब तैँले सही तर्क बाँड्छस्, तब तिनीहरूले त्यसलाई स्वीकार गर्न सक्दैनन् र बुझ्दैनन्। तिनीहरू आफ्नै विकृत, कुतर्कमा लागिरहन्छन्, र त्यसलाई सही हो भनी विश्‍वास गर्छन्। अरू कसैले तिनीहरूसँग बोल्न जुनसुकै विधि प्रयोग गरे पनि, तिनीहरूको बोल्ने तरिका जतिसुकै राम्रो वा बुद्धिले भरिएको भए पनि, पशुबाट पुनर्जन्म भएकाहरूले त्यसलाई ग्रहण गर्न सक्दैनन् र बुझ्दैनन्—तिनीहरूको उपाय लाग्दैन। यसले तिनीहरूमा सामान्य मानवताको बुद्धि छैन भन्‍ने देखाउँछ। दैनिक जीवनको सबैभन्दा सामान्य कुराको लागि समेत, जब तँ तिनीहरूसँग तर्क गर्छस्, तब त्यो कुरा तिनीहरूको दिमागमा पस्दैन—तिनीहरू अझै पनि आफ्नो कुतर्कमा लागिरहन्छन्। जब मानिसहरूले यो देख्छन्, तब तिनीहरूले सोच्छन्, “यो व्यक्ति किन यति अनौठो छ? उसलाई किन केही भनेर पनि सम्झाउनै सकिँदैन? ऊ मानसिक रोग लागेको व्यक्ति र उमेर नपुगेको व्यक्ति दुवै जस्तो छ—उसले किन सधैँ बच्चाले जस्तो कुरा गर्छ?” तर तिनीहरू जवान हुँदैनन्—जब तिनीहरू पचास वा साठी वर्षका हुन्छन्, तब पनि तिनीहरू यस्तै हुन्छन्, र जब तिनीहरू असी वर्ष पुग्छन्, तिनीहरू अझै पनि यस्तै हुन्छन्। तिनीहरूको पूरै जीवन, तिनीहरू अपूर्ण बुद्धि भएका मानिसहरू हुन्छन्; तिनीहरूको पूरै जीवन, तिनीहरूमा सामान्य मानवीय सोचाइ वा सामान्य मानवीय बुद्धि हुँदैन। यो पशुबाट पुनर्जन्म भएका मानिसहरूको एउटा विशेषता हो। के यो विशेषता स्पष्ट छ? (छ।) उदाहरणका लागि, मानौँ एउटी मूर्ख स्त्री छे जो अलि राम्री छे, र कुनै दुष्ट बदमासले उनलाई फसाएपछि, तिनीहरू सँगै बस्न थाल्छन्। त्यो दुष्ट बदमास बाहिर जतिबेला पनि केटी खेलाउँदै हिँड्छ, तर जब उनले थाहा पाउँछे, ऊ रिसाउँदिन—जे भए पनि, जबसम्म उसले राम्रो व्यवहार गर्छ तबसम्म उनका लागि ठीकै हुन्छ। पछि, त्यो दुष्ट बदमास अरू कसैसँग लाग्छ, तर जब उनले थाहा पाउँछे, तब उनले वास्ता गर्दिन र अझै पनि अटल भक्तिसाथ त्यो दुष्ट बदमाससँगै बस्छे। उनले यसो समेत भन्छे, “जबसम्म उसले मलाई त्याग्दैन, तबसम्म मलाई ठीक छ।” कसैले उनलाई यसो भनेर सल्लाह दिन्छ, “ऊ यति तल झरिसक्यो—तिमी ऊसँग बस्न छोड्नुपर्छ।” उनले भन्छे, “हुँदैन, म ऊविना बस्न सक्दिनँ। उसले मलाई प्रेम गर्छ र म उसलाई मन पराउँछु!” यस्तो व्यक्ति यही दुष्ट बदमाससँग बसेर जीवनभर दुःख भोग्न लायक हुन्छ—उनले असल व्यक्ति को हो वा सभ्य व्यक्ति को हो भनी खुट्ट्याउनै सक्दिन। उनी एउटा दुष्ट बदमाससँग लाग्छिन् र उसले आफूलाई साँच्चै प्रेम गर्छ भनेर समेत सोच्छिन्। त्यो दुष्ट बदमासले उनलाई केही मिठा कुराहरू भन्छ र केही राम्रा खानेकुराहरू किनिदिन्छ, र त्यसै गरी, उसले मिठा-मिठा कुरा गरेर उनलाई आफ्नो बनाउँछ। उसले माटोको खेलौनासँग खेले जस्तै गरी उनलाई खेलाउँछ। जब उसले पिठ्युँ पछाडि केटी खेलाउँछ र उनले थाहा पाउँछिन्, तब केही शब्दहरू बोलेरै, उसले कुरा मिलाउँछ, उनलाई धोका दिन्छ, र उनले वास्तविकता छर्लङ्गै देख्न सक्दिन। अन्त्यमा, त्यो दुष्ट बदमासले उनको सबै सम्पत्ति र घर कब्जा गर्छ र त्यसपछि उनलाई त्यागिदिन्छ। उनले ऊसँग विवेक छैन भनेर सराप्छिन्, तर मानिसहरूलाई छर्लङ्गै देख्न नसकेकाले आफू ठगिएँ भनेर चाहिँ भन्दिनन्। त्यो दुष्ट बदमासले अरूलाई धोका नदिई उनलाई किन धोका दियो? के उनी मूर्ख भएर होइन र? यस प्रकारको व्यक्तिका मुख्य विशेषताहरू के-के हुन् भने ऊ हरेक कुरालाई बुझ्ने र व्यवहार गर्ने तरिकामा हठी र हास्यास्पद हुन्छ, र उसमा सामान्य मानवताको बौद्धिकता हुँदैन। त्यसैले हामी तिनीहरू पशुबाट पुनर्जन्म भएका हुन् भनी भन्छौँ। तिनीहरू पशु भएकाले, तिनीहरूमा मानवीय बौद्धिकता हुँदैन। तिनीहरूमा मानवीय बौद्धिकता छैन भन्‍ने तथ्य नै तिनीहरूको भित्री सार मानिसहरूको सार होइन भनी प्रमाणित गर्न पर्याप्त छ। त्यसकारण, तिनीहरूले मानवीय मामलाहरूको सामना गर्न वा सामान्य मानिसहरूले सम्हाल्न र समाधान गर्न सक्नुपर्ने समस्याहरूलाई सम्हाल्न र समाधान गर्न सक्दैनन्। जब तिनीहरूको आफ्नै दैनिक जीवनका कुराहरू—तिनीहरूका दैनिक भोजन, आधारभूत आवश्यकताहरू, साथै पारस्परिक सम्बन्धहरू र वरपरको वातावरण—लाई हेर्ने तिनीहरूको दृष्टिकोणको कुरा आउँछ, तब पनि तिनीहरू धेरै संवेदनहीन हुन्छन्। यसबाहेक, जब तिनीहरूले आफूले सामना गर्नुपर्ने र सम्हाल्नुपर्ने निश्चित कुराहरू सामना गर्छन्, तब तिनीहरूमा सामान्य मानिसहरूको बौद्धिकता हुँदैन, र अवश्य पनि, बुद्धिको त कुरै नगरौँ। जब तिनीहरूले यी समस्याहरूको सामना गर्छन्, तब तिनीहरूले तिनलाई ठूलो कठिनाइ, ठूलो थकाइ, र चरम भद्दापनका साथ सम्हाल्छन्। तिनीहरू यति बूढा भइसकेका र तिनीहरूले यति लामो समय बाँचिसकेका हुन्छन्: तिनीहरूले कुराहरूलाई यसरी कसरी सम्हाल्न सक्छन्? तिनीहरूले भन्ने कुराहरू किन यति घिनलाग्दो र अप्ठ्यारो सुनिन्छन्? तिनीहरूले किन सामान्य मानिसहरू जस्तो कुरा गर्दैनन्? तिनीहरूले धेरै वर्ष बाँचिसके र धेरै अनुभव बटुलिसके, तैपनि यस्तो सरल कुरा सम्हाल्दा, तिनीहरूले कसरी यस्तो व्यवहार गर्न सक्छन्? तिनीहरूमा मानवताको सबैभन्दा आधारभूत सीमा वा मानिसहरूमा हुनुपर्ने सबैभन्दा आधारभूत सिद्धान्तहरू समेत हुँदैनन्।

विकृत बोध हुनु र संवेदनहीन हुनुजस्ता दुई वटा विशेषताहरूका साथै, पशुहरूबाट पुनर्जन्म भएका मानिसहरूमा अर्को एउटा विशेषता पनि हुन्छ, त्यो के हो भने तिनीहरू विशेष गरी अन्योलमा परेका हुन्छन्। विगतमा, जब हामीले सत्यताको बारेमा सङ्गति गर्यौँ, तब हामीले व्यापक रूपरेखा र दिशाको बारेमा मात्रै कुरा गर्यौँ—उक्त सङ्गति तुलनात्मक रूपमा सामान्य थियो। सत्यताका विभिन्‍न विवरणहरूका हकमा, हामीले तिनका बारेमा तोकेर सङ्गति गरेनौँ, तर केही अवधारणात्मक अभिव्यक्तिहरू र विषयवस्तुबारे मात्रै छलफल गर्‍यौँ। यी वर्षहरूका सङ्गतिमा, सत्यताका विभिन्‍न पक्षहरूका बारेमा निश्‍चित रूपमा र विस्तृत रूपमा सङ्गति गरिएको छ। तर, पशुहरूबाट पुनर्जन्म भएका मानिसहरूका लागि, जब तिनीहरूले अहिले सङ्गतिमा बोलिँदै गरेका वचनहरू सुन्छन्, तब तिनीहरू ती पहिले सङ्गतिमा बोलिएका वचनहरूजस्तै हुन्, र कुराहरूलाई प्रस्तुत गर्ने तरिका केही परिवर्तन भएको छ, विषयवस्तु केही हदसम्म अझ प्रशस्त भएको छ, र सङ्गतिको मात्रा पहिलेको तुलनामा निकै बढेको छ भन्‍ने सोच्छन्। अनि यति लामो समयसम्म सुनेपछि, तिनीहरू किन झन्-झन् अन्योलमा पर्दै गइरहेका छन् भनी तिनीहरू अचम्म मान्छन्। तिनीहरूले यति धेरै वर्षसम्म प्रवचनहरू सुनेका छन्, तर तिनीहरूले यसबाट केही पनि प्राप्त गरेका छैनन्। आफूलाई कसरी आचरणमा ढाल्ने, अरूलाई कसरी व्यवहार गर्ने, आफूलाई कसरी चिन्ने, परमेश्‍वरको ज्ञान प्राप्त गर्न परमेश्‍वरको कामको कसरी अनुभव गर्ने, र विशेष गरी परमेश्‍वर र उहाँका वचनहरूलाई कसरी लिने भन्‍ने कुराको हकमा, तिनीहरूले सुरुदेखि नै यी कुराहरू बुझ्न सकेका हुँदैनन्, र अहिले पनि, तिनीहरूले ती बुझ्न सक्दैनन्। यो सामान्य स्तरको अन्योल होइन तर गम्भीर स्तरको अन्योल हो। सत्यताका विभिन्‍न पक्षहरूलाई जतिसुकै निश्‍चित रूपमा व्याख्या गरिए पनि, तिनीहरूले ती सबैलाई एकै ठाउँमा मिसाउँछन्। तिनीहरूले बुझ्ने कुरा भनेको केही नारा र धर्मसिद्धान्तहरू मात्रै हुन्, जस्तै, “हामीले परमेश्‍वरका लागि आफूलाई समर्पित गर्नुपर्छ, हामी परमेश्‍वरप्रति बफादार हुनुपर्छ, र हामीले आफ्ना कर्तव्यहरू राम्ररी पूरा गर्नुपर्छ!” तिनीहरू केही प्रावधान, नारा र सिद्धान्तहरूमा टाँसिन्छन्, र तिनीहरूले सत्यताको अभ्यास गरिरहेका छौँ भन्‍ने सोच्छन्। तैँले जति निश्‍चित रूपमा सङ्गति गर्छस्, तिनीहरू त्यति नै अन्योलमा पर्छन्, र तिनीहरूलाई यो आफ्नो क्षमताभन्दा बाहिरको कुरा हो, पहिले सङ्गति सरल हुँदा नै राम्रो थियो भन्‍ने त्यति नै बढी महसुस हुन्छ। यसबाहेक, व्याख्या जति विस्तृत हुन्छ, तिनीहरूलाई त्यति नै धेरै कठिनाइहरू हुन्छन्: “यति विस्तृत कुरा म कसरी याद गर्न सक्छु? पहिले अभ्यास गर्नु निकै सरल थियो। अहिले हामी जति धेरै सङ्गति गर्छौँ, त्यति नै धेरै अभिव्यक्तिहरू किन हुन्छन्? जति धेरै कुरा भनिन्छ, मलाई अभ्यास कसरी गर्ने भन्‍ने त्यति नै कम थाहा किन हुन्छ? कर्तव्य पूरा गर्नु निकै सरल थियो—यो केवल त्याग्नु, समर्पित हुनु, दौडधूप गर्नु, धेरै सुसमाचार प्रचार गर्नु, र परमेश्‍वरको धेरै गवाही दिनु मात्रै हुन्थ्यो। अहिले कर्तव्य पूरा गर्नेबारेका सत्यताहरूलाई विस्तृत रूपमा व्याख्या गरिएको छ, त्यसरी नै सत्यताका अन्य सबै पक्षहरूलाई व्याख्या गरिएको छ, तर यी कुराहरू जति धेरै व्याख्या गरिन्छन्, म यी कुराहरू त्यति नै कम बुझ्छु र ती मेरो समझभन्दा त्यति नै बाहिरका हुन्छन्।” व्याख्या जति विस्तृत हुन्छ, यी सत्यताहरू तिनीहरूको समझभन्दा त्यति नै बाहिरका हुन्छन्—के यो अन्योलमा पर्नु होइन र? तिनीहरू गम्भीर रूपमा अन्योलमा परेका हुन्छन्, होइन र? सत्यताका विभिन्‍न पक्षहरूलाई विस्तृत रूपमा व्याख्या गरिएको भए पनि, तिनीहरू अझै पनि केही अवधारणात्मक र परिभाषासम्बन्धी शब्दहरूका बारेमा भ्रमित र सधैँ अन्योलमा हुन्छन्। उदाहरणका लागि, दुष्ट मानिसहरू के हुन् वा झूटा अगुवाहरू के हुन् भनी तिनीहरूले जान्दैनन् र छर्लङ्गै देख्न सक्दैनन्; असल मानवता के हो र खराब मानवता के हो भनेर पनि तिनीहरूले जान्दैनन्, न त तिनीहरूले सत्यता सिद्धान्तहरूको अभ्यास गर्नु र प्रावधानहरू पालन गर्नुबीचको भिन्‍नता नै जान्दछन्। यी निश्‍चित समस्याहरू तिनीहरूका लागि सबै अलमलको विषय हो। तिनीहरूले यी अवधारणात्मक कुराहरू समेत बुझ्दैनन्—तिनीहरूको सोचाइ अव्यवस्थित हुन्छ। यसबाहेक, तिनीहरूले जे गरे पनि, तिनीहरूले सिद्धान्तहरू भेट्टाउन सक्दैनन्, तिनीहरूसँग पछ्याउने कुनै चरणहरू हुँदैनन्, कुनै ठोस योजनाहरू हुँदैनन्, र तिनीहरूले कुन विधिहरू प्रयोग गर्नुपर्छ वा कुन परिणामहरू हासिल गर्नुपर्छ भनी जान्दैनन्; तिनीहरूले कुनै निश्चित तरिकाले काम गर्दा के परिणामहरू आउँछन् भनी स्पष्ट रूपमा देख्न पनि सक्दैनन्। तिनीहरूले आफ्नो मनमा यसो सोच्छन्, “मैले यी कुराहरूमा किन आफूलाई चिन्तित तुल्याउनुपर्‍यो र? यदि मलाई केही कुरा कसरी गर्ने भन्‍ने थाहा छैन भने, म त्यसलाई अन्धाधुन्ध रूपमा गर्नेछु—जे होस्, जबसम्म मेरो हृदय परमेश्‍वरप्रति इमानदार छ, त्यति नै पर्याप्त छ।” हेर् त, यस्ता मानिसहरू असाध्यै अन्योलमा परेका हुन्छन्, होइन र? तिनीहरूले धेरै वर्षदेखि परमेश्‍वरमा विश्‍वास गरेका हुन्छन्, तैपनि तिनीहरूले सत्यताका कुन-कुन पक्षहरू बुझेका छन् भनी जान्दैनन्, न त तिनीहरूले सत्यताको अभ्यास गरेका छन् कि छैनन् भन्‍ने नै जान्दछन्। तिनीहरूसँग जीवन प्रवेश छ कि छैन भनी सोध्दा, तिनीहरूले भन्छन्, “अँ, मैले धेरै वर्षदेखि परमेश्‍वरमा विश्‍वास गरेको छु र आफ्नो परिवार त्यागेको छु।” तिनीहरू यी सबै कुराहरूबारे अस्पष्ट हुन्छन्—यो गम्भीर रूपमा अन्योलमा पर्नु हो। भेलाहरूमा गाउँदा र नाच्दा, तिनीहरू ऊर्जाले भरिपूर्ण हुन्छन्, तर जब प्रवचन र सत्यतासम्बन्धी सङ्गतिको समय आउँछ, तब तिनीहरू झुल्न थाल्छन्, तिनीहरूलाई निद्रा लाग्‍न थाल्छ, र तिनीहरू निदाउन पनि सक्छन्। काम गर्ने कुरा आउँदा, तिनीहरू प्रयास गर्न इच्छुक हुन्छन्, र तिनीहरूले भन्छन्, “हामी हाम्रा कर्तव्यहरू राम्ररी पूरा गरौँ, र परमेश्‍वरप्रति हाम्रो बफादारी अर्पण गरौँ!” तर सत्यताको बारेमा सङ्गति गर्ने कुरा आउँदा, यदि तिनीहरूलाई “के तिमीले हालै कुनै लाभ कटनी गरेको छौ? तिमीले कुन-कुन भ्रष्ट स्वभावहरू प्रकट गरेको छौ भनी पहिचान गरेको छौ? तिनलाई पहिचान गरेपछि, के तिमीले तिनलाई समाधान गर्ने मार्ग भेट्टाएको छौ?” भनेर सोधिस् भने, तिनीहरूले जवाफ दिन्छन्, “खै। मैले थोरै पहिचान गरेको छु, तर मैले पहिचान गरेको कुरा सही छ कि छैन भन्‍नेन मलाई थाहा छैन। जे होस्, म अघि बढेँ र त्यसरी नै अभ्यास गरेँ, तर यो सही छ कि छैन भन्‍ने मलाई थाहा छैन।” तिनीहरूले कुनै पनि कुरा छर्लङ्गै देख्न सक्दैनन्, र तिनीहरूको मन अन्योल र अस्पष्ट हुन्छ। तिनीहरू आफू केमा निपुण छु भन्‍ने जान्दैनन्, न त तिनीहरू केमा कमजोर छन् भन्‍ने नै जान्दछन्। भ्रष्ट स्वभावहरू चिन्ने बारेको सङ्गतिको दौडान, तिनीहरू आफूमा भ्रष्ट स्वभावहरू छन्, आफूले झूट पनि बोल्ने, र कहिलेकाहीँ छली व्यवहार गर्ने र ढिलासुस्ती गर्ने कुरा स्वीकार त गर्छन्। तर वास्तविक परिस्थितिहरूको सामना गर्दा, यदि तैँले तिनीहरूलाई “तिमीले किन छली व्यवहार गर्यौ र ढिलासुस्ती गर्यौ? तिमी किन छलमा संलग्न भयौ?” भनेर सोधिस् भने, तिनीहरूले यसो भन्छन्, “मैले त्यसो गरिनँ! मैले जानाजानी गरेको होइनँ—मैले त यो काम गर्ने उपयुक्त तरिका यही हो भनेर पो सोचेँ, त्यसैले मैले त्यसरी नै गरेँ।” मानौँ कसैले तिनीहरूलाई यसरी खुलासा गर्छ, “तिमीले त्यसरी काम गर्नु उपयुक्त थियो भनी सोच्यौ, तर के तिमीभित्र कुनै व्यक्तिगत अभिप्राय वा छलछाम थिए? के तिमीलाई आत्म-चिन्तन कसरी गर्ने भन्‍ने थाहा छ? के त्यसरी काम गर्दा के-कस्ता परिणामहरू आउँछन् भन्‍ने तिमीलाई थाहा छ?” तिनीहरूले जवाफ दिन्छन्, “जबसम्म मेरो खराब अभिप्राय थिएन भने, ठीकै छ।” “खराब अभिप्राय नहुनु र सत्यता सिद्धान्तहरूअनुसार काम गर्नु एउटै हो र?” “थाहा छैन।” तिनीहरूलाई केही पनि थाहा हुँदैन। तिनीहरूले यति धेरै सत्यता र यति धेरै सङ्गति सुनेका हुन्छन्, र तिनीहरूको दैनिक जीवनमा तिनीहरूले सत्यतासँग सम्बन्धित सबै प्रकारका समस्याहरूको सामना गरेका हुन्छन्, तर तिनीहरू हरेक सत्यतामा अझै पनि अस्पष्ट र धमिलो नै हुन्छन्। कुन कुराहरू सत्यता हुन् र कुन होइनन् भनेर तिनीहरूले भन्न सक्दैनन्, न त तिनीहरूले परिस्थितिहरूको सामना गर्दा सत्यताको अभ्यास कसरी गर्ने भन्‍ने नै जान्दछन्। तिनीहरूका कार्य र व्यवहारहरू सत्यता सिद्धान्तहरूअनुसार छन् कि छैनन् भन्‍नेमा तिनीहरू अस्पष्ट हुन्छन्, र तिनीहरूले आफूलाई जे राम्रो लाग्छ त्यही तरिकाले काम गर्छन्। के यो अन्योलमा पर्नु होइन र? (हो।) तिनीहरूले गर्ने कुनै पनि कुरामा तिनीहरूका कुनै सिद्धान्त हुँदैनन्, न त तिनीहरूले कुनै व्यक्तिलाई कसरी व्यवहार गर्ने भन्‍नेमा नै सिद्धान्तहरू हुन्छन्। उदाहरणका लागि, दुष्ट मानिसहरूलाई गरिने व्यवहारको कुरा गर्दा, कतिपय दुष्ट मानिसहरूमा निश्चित सामर्थ्य वा पेसागत सीपहरू हुन्छन्, र तिनीहरूले अहिलेका लागि अझै पनि सेवा गर्न सक्छन्—त्यस्ता मानिसहरूलाई सेवा गर्न अनुमति दिन सकिन्छ। तर कतिपय मानिसहरूले यो कुरा बुझ्न सक्दैनन्: “परमेश्‍वरले दुष्ट मानिसहरूलाई मन पराउनुहुन्न भन्‍ने होइन र? त्यसोभए तिनीहरूलाई किन अझै पनि प्रयोग गरिँदै छ?” जब तैँले तिनीहरूसँग यो बुद्धि हो र एउटा सिद्धान्त पनि हो भनेर सङ्गति गर्छस्, तब तिनीहरूले यसबारे चिन्तन गर्छन् र सोच्छन्, “के सिद्धान्त? के यो मानिसहरूलाई धोका दिनु मात्रै होइन र? के यो मानिसहरूको शोषण गर्नु होइन र?” तिनीहरूले यसलाई यसरी नै बुझ्छन्। मलाई भन्, के तिनीहरूमा सामान्य मानवताको सोचाइ हुन्छ? तिनीहरूले वास्तविक परिस्थितिअनुसार काम गर्ने सिद्धान्तहरू कसरी पहिचान गर्ने भन्‍ने जान्दैनन्—के तिनीहरू सामान्य मानवीय बुद्धिको स्तरमा पुग्न सक्छन्? (सक्दैनन्।) सामान्य मानवताको सोचाइ र सामान्य बुद्धि भएकाहरूले यो कुरा बुझ्न र बोध गर्न सक्छन्, तर पशुहरूबाट पुनर्जन्म भएका मानिसहरूले यो सरल कुरा समेत बोध गर्न सक्दैनन्। त्यसोभए, तिनीहरूले सत्यता कसरी बुझ्न सक्लान् र? तिनीहरूले प्रायः भन्ने एउटा कुरा हो, “पछिल्लो पटक, तिमीले त्यस मामिलाबारे त्यसो भन्यौ। आज तिमीले किन फरक कुरा भनिरहेको छौ? तिम्रा शब्दहरू अविश्वसनीय छन्—तिमीले तिनलाई कुनै पनि बेला कसरी परिवर्तन गर्न सक्छौ?” तिनीहरूलाई के थाहा हुँदैन भने, त्यस मामिलाको स्थिति अहिले फरक छ, त्यसैले त्यसलाई सम्हाल्ने तरिका पनि परिवर्तन हुनुपर्छ। तर, सिद्धान्त र लक्ष्यहरू उस्तै रहन्छन्। मामिलालाई सम्हाल्ने विधि मात्रै परिवर्तन भएको हो—यसलाई विशेष परिस्थितिअनुसार समायोजन गरिन्छ, त्यस मामिलाको स्थितिअनुसार आवश्यक पर्दा अनुकूलन हुने र प्रतिक्रिया दिने गरिन्छ, ताकि अझ राम्रो परिणामहरू हासिल गर्न सकियोस्। जब पशुहरूबाट पुनर्जन्म भएका मानिसहरूले यस्ता मामिलाहरूको सामना गर्छन्, तब तिनीहरूले तिनलाई छर्लङ्गै देख्न सक्दैनन्। तिनीहरूले सत्यता सिद्धान्तहरू प्रावधानहरू हुन्, र तिनलाई हर समय कुनै परिवर्तनविना पालन गरिनुपर्छ भन्‍ने विश्‍वास गर्छन्। त्यसैले जब तैँले, सत्यता सिद्धान्तहरूका आधारमा, केही गर्ने तरिका समायोजन गर्छस्, तब तिनीहरूले यो कुरा बुझ्दैनन् वा बोध गर्दैनन्, र तिनीहरूले यसलाई स्वीकार गर्न सक्दैनन्। तिनीहरूमध्ये कतिपयले तेरो निन्दा गर्न सक्छन् र तेरो कमजोरी समात्न खोज्छन्। भित्रबाट, तिनीहरूले कुनै पनि कुराको सार वा प्रकृति स्पष्ट रूपमा देख्न सक्दैनन्। तिनीहरूका विचारहरू अन्योलपूर्ण हुन्छन्। जब तिनीहरूले कुनै पनि कुरा हेर्छन्, तब तिनीहरूले त्यसमा प्रावधानहरू मात्रै लागू गर्छन्; तिनीहरूले त्यसलाई सत्यता सिद्धान्तहरूका आधारमा कसरी मापन गर्ने भनेर कहिल्यै जान्दैनन्, न त तिनीहरूले त्यसको विकासको नियमका आधारमा त्यसलाई समाधान गर्न र प्रतिक्रिया दिन विभिन्न विधिहरू कसरी अपनाउने भनी नै जान्दछन्। पशुहरूबाट पुनर्जन्म भएका मानिसहरूमा यो अन्योलमा पर्ने विशेषता धेरै स्पष्ट हुन्छ, होइन र? (हो।)

पशुहरूबाट पुनर्जन्म भएका मानिसहरूले अरूलाई खुट्ट्याउन सक्दैनन्। जब तिनीहरूले कुनै व्यक्ति निकै इमानदारीपूर्वक बोल्छ तर केही हदसम्म कुटिल तरिकाले काम गर्छ भन्‍ने देख्छन्, तब तिनीहरूले ऊ वास्तवमा कस्तो प्रकारको व्यक्ति हो, ऊ वास्तवमा सत्यता पछ्याउने व्यक्ति हो कि होइन भन्‍ने छर्लङ्गै देख्न सक्दैनन्। विश्लेषणात्मक सोचाइ आवश्यक पर्ने जटिल परिस्थितिहरूको सामना गर्दा, तिनीहरू अन्योलमा हुन्छन् र तिनीहरूले तिनलाई बुझ्न सक्दैनन्, र तिनलाई कसरी जाँच्ने भन्‍ने जान्दैनन्। तिनीहरूको सोचाइ अन्योलपूर्ण हुन्छ; तिनीहरूको सोचाइ एक आपसमा गाँठो परेको धागोको डल्लो जस्तो हुन्छ, र तिनीहरूले आफ्ना विचारहरूलाई कहिल्यै मिलाउन सक्दैनन्। तैँले तिनीहरूलाई जति पटक सिद्धान्तहरू बताए पनि, तिनीहरूले विभिन्न मानिस, घटना र कामकुराहरूलाई खुट्ट्याउन सत्यता सिद्धान्तहरू कसरी लागू गर्ने भन्‍ने जान्दैनन्। उदाहरणका लागि, समस्याहरू रिपोर्ट गर्ने कुरा आउँदा, तिनीहरूले वास्तविक स्थितिअनुसार सही रूपमा कुराहरू रिपोर्ट गर्न सक्दैनन्। कतिपय अगुवाहरू केही वास्तविक काम गर्न सक्षम हुन्छन्, तर निश्चित अवस्थाहरूमा, तिनीहरूको कामको प्रदर्शनमा केही विचलनहरू हुन सक्छन्, र तिनीहरूले भ्रष्ट स्वभावका केही प्रकाशहरू देखाउन सक्छन्; तर, तिनीहरूको मानवता र कार्य सामर्थ्यको हिसाबमा, तिनीहरू आधारभूत रूपमा मानकअनुरूप नै हुन्छन्। तैपनि अन्योलमा परेका कतिपय मानिसहरूले यी अगुवाहरूले वास्तविक काम गर्न सक्छन् भन्‍ने तथ्यलाई हेर्दैनन्, न त तिनीहरूले तिनीहरूको मानवताका गुणहरूलाई नै हेर्छन्—बरु, तिनीहरूले रिपोर्ट गर्नका लागि विशेष गरी तिनीहरूका अवगुण, त्रुटि र केही तुच्छ, सानातिना समस्याहरू मात्रै छान्छन्। यसको विपरीत, ती साँचो ख्रीष्टविरोधीहरू र दुष्ट मानिसहरू, ती ठूला दुष्टता गर्ने मानिसहरू, कुनै पनि वास्तविक काम गर्न असक्षम हुन्छन् र अरूलाई भ्रमित पार्न शब्द र धर्मसिद्धान्तहरू मात्रै बोल्छन्, तिनीहरूले बाहिरी रूपमा ठूलो तामझामका साथ काम गर्छन् तर वास्तविकतामा तिनीहरूको मानवता मानकअनुरूप हुँदैन, तिनीहरूले रोजेको मार्ग गलत हुन्छ, तिनीहरूको मानवता दुष्ट मानिसहरू र ख्रीष्टविरोधीहरूको जस्तो हुन्छ, र तिनीहरूले हिँड्ने मार्ग ख्रीष्टविरोधीहरूको, सत्यता नपछ्याउनेहरूको मार्ग हो, तैपनि यी अन्योलमा परेका व्यक्तिहरूले यी कुराहरू छर्लङ्गै देख्न सक्दैनन्। तिनीहरूले यी मानिसहरूले आफ्नो काम गर्दा ठूलो प्रदर्शन गर्छन् भन्‍ने देख्छन् र तिनीहरूमा अगुवाइको प्रतिभा र साङ्गठनिक सीपहरू छन्, तिनीहरूले काम राम्ररी गर्न सक्छन् भन्‍ने मानिलिन्छन्। तिनीहरूको कामले वास्तवमा के परिणामहरू उत्पादन गर्छ, तिनीहरूले पश्‍चात्ताप गरेका छन् कि छैनन् र तिनीहरू परिवर्तन भएका छन् कि छैनन्, वा तिनीहरूको मानवता मानकअनुरूप छ कि छैन भन्‍नेबारेमा त, तिनीहरूले यीमध्ये कुनै पनि कुरा जान्दैनन्। तिनीहरू ख्रीष्टविरोधीहरूद्वारा भ्रमित र नियन्त्रित भए पनि, तिनीहरूलाई यसको कुनै चेतना हुँदैन; तिनीहरूले ख्रीष्टविरोधीहरूलाई पछ्याउनेछन् र उनीहरूको आज्ञापालन गर्नेछन्, तर अझै पनि तिनीहरूले आफूले परमेश्‍वरलाई पछ्याइरहेको, सुसमाचार प्रचार गरिरहेको र परमेश्‍वरको गवाही दिइरहेको छु भन्‍ने विश्‍वास गर्नेछन्। वास्तविकतामा, ख्रीष्टविरोधीहरूले तिनीहरूलाई धेरै अघिदेखि नै आफ्नो नियन्त्रणमा लिएका हुन्छन्; तिनीहरूले परमेश्‍वरमा विश्‍वास गरिरहेका हुँदैनन् तर मानिसहरूलाई, दियाबलसहरू र शैतानहरूलाई पछ्याइरहेका हुन्छन्—तैपनि तिनीहरूले यो कुरा जान्नेछैनन्। भित्रबाट, तिनीहरू धेरै अघिदेखि नै अन्धकारले भरिएका हुन्छन्, तिनीहरूले धेरै अघिदेखि नै परमेश्‍वरको उपस्थिति गुमाइसकेका हुन्छन्, र तिनीहरूले धेरै अघिदेखि नै पवित्र आत्माको काम गुमाइसकेका हुन्छन्। तिनीहरू धेरै संवेदनहीन हुने हुनाले, तिनीहरूको बोध विकृत हुने हुनाले, र तिनीहरूले कुनै पनि सत्यता सिद्धान्तहरू नबुझ्‍ने हुनाले, तिनीहरूले कुराहरू छर्लङ्गै देख्न सक्दैनन् र तिनीहरू मानिसहरूलाई खुट्ट्याउन असक्षम हुन्छन्। तिनीहरूले समस्याहरू रिपोर्ट नगर्ने वा ख्रीष्टविरोधीहरूलाई नहटाउने मात्रै होइन, तर तिनीहरूले उनीहरूको रक्षा समेत गर्छन्। यसको विपरीत, जब साँच्चै कुनै वास्तविक काम गर्न सक्षम अगुवा र कामदारहरूको कुरा आउँछ, यदि तिनीहरूले सानातिना कमजोरी वा साना समस्याहरू देखे भने, तिनीहरूले ती सिद्धान्तका कुराहरू नभए पनि, तिनलाई रिपोर्ट गर्न र यी समस्याहरू उठाउन जिद्दी गर्छन्। तिनीहरू गम्भीर रूपमा अन्योलमा परेका हुन्छन्! तिनीहरूले कुनै पनि सिद्धान्तका कुराहरू छर्लङ्गै देख्न सक्दैनन्—दैनिक जीवनमा तिनीहरूले कोसँग अन्तरक्रिया गर्नुपर्छ, कसबाट तिनीहरूले सहायता र लाभहरू प्राप्त गर्न सक्छन्, वा तिनीहरू कोबाट टाढा बस्नुपर्छ भन्‍ने कुराको हकमा समेत, तिनीहरूले यी कुराहरू खुट्ट्याउन वा छर्लङ्गै देख्न सक्दैनन्। तिनीहरूमध्ये कतिपय त अविश्‍वासीहरू र गैरविश्‍वासीहरूसँग एकदमै घुलमिल हुन्छन्, र यी मानिसहरू ज्ञानी छन्, उनीहरूमा क्षमता छ, र यसरी उनीहरूले तिनीहरूलाई मद्दत गर्न सक्छन्, र उनीहरू सङ्गत गर्न लायकका छन् भन्‍ने सोच्छन्। तिनीहरूले आफूले आदर्श मान्नेहरूको बारम्बार प्रशंसा समेत गर्छन्, र उनीहरू कति सक्षम छन् र उनीहरूको कति प्रतिष्ठा छ भन्‍ने कुरा समेत भन्छन्। तिनीहरूले दियाबलसहरूलाई मूर्तिको रूपमा पूजा गर्छन्—के यो अन्योलमा पर्नु होइन र? (हो।)

अन्योलमा पर्नुले विशेष रूपमा केलाई जनाउँछ? (खराब क्षमता हुनु।) त्यो सामान्य शब्दमा भयो—तोकेर भन्दा, अन्योलमा पर्नुको अर्थ कुनै पनि कुरालाई खुट्ट्याउनका लागि व्यक्तिसँग कुनै सही विचार र दृष्टिकोण हुँदैन, र कुनै पनि कुरालाई हेर्दा ऊसँग कुनै सिद्धान्त वा आधार हुँदैन, र त्यसमाथिको उसको दृष्टिकोण अन्योलपूर्ण हुन्छ भन्‍ने हो। यो एउटा पक्ष हो। यसका साथै, यस प्रकारका मानिसहरूले सही र गलत अनि असल र खराब छुट्याउन सक्दैनन्—तिनीहरूले अक्सर नकारात्मक कुराहरूलाई सकारात्मक कुरा भनी गल्ती गर्छन् र सकारात्मक कुराहरूलाई नकारात्मक भन्छन्। तिनीहरूले सकारात्मक कुराहरू के हुन् र नकारात्मक कुराहरू के हुन् भनी खुट्ट्याउन सक्दैनन्। उदाहरणका लागि, कतिपय मानिसहरूले यसो भन्छन्, “तिमीहरूले विश्वास गर्ने परमेश्‍वर एक व्यक्ति मात्रै हुनुहुन्छ।” तिनीहरूले यसबारे सोच्छन् र भन्छन्, “होइन, त्यो सही होइन। मैले विश्वास गर्ने व्यक्ति परमेश्‍वर हुनुहुन्छ। यदि उहाँ एक व्यक्ति मात्रै हुनुभएको भए, उहाँले कसरी सत्यता व्यक्त गर्न सक्नुहुन्थ्यो र? मैले विश्वास गर्ने व्यक्ति परमेश्‍वर हुनुहुन्छ—म यसबारे निश्चित छु।” यस कुरामा, तिनीहरू अन्योलमा परेका हुँदैनन्। तर जब कसैले “तिमीहरूले विश्वास गर्ने परमेश्‍वरले ठूलो रकम लिएर भाग्यो, र मोजमस्ती गर्न अमेरिकामा भागेर गयो” भनेर भन्छ, तब तिनीहरू अन्योलमा पर्छन् र भ्रमित हुन्छन्। यदि बुद्धि भएको व्यक्तिले यी शब्दहरू सुनेको भए, उसले यो मनगढन्ते अफवाह हो भनेर खुट्ट्याउनेथियो। यसलाई कसरी “ठूलो रकम लिएर भाग्नु” भन्न सकिन्छ? भन्सार पार गर्दा, सबैको कडा निरीक्षण हुन्छ, र प्रत्येक व्यक्तिले बोक्न सक्ने नगदको मात्रा तोकिएको हुन्छ। के त्यति थोरै पैसा ल्याउनुलाई “ठूलो रकम लिएर भाग्नु” भनेर भन्न मिल्छ? यसबाहेक, त्यो पैसा कसको हो? यदि कसैले अरू मानिसहरूको पैसा हिनामिना गर्‍यो वा कब्जा गर्‍यो भने, त्यो “ठूलो रकम लिएर भाग्नु” हुनेछ—तर यदि यो आफ्नै पैसा हो भने, के त्यसलाई “ठूलो रकम लिएर भाग्नु” भनेर भन्न सकिन्छ र? त्यो “पैसा लिएर भाग्नु” होइन, तर सामान्य रूपमा पैसा बोक्नु हो। यो एउटा पक्ष हो। यसबाहेक, “भाग्नु” को अर्थ के हो? अपराध गरेपछि भाग्ने भगौडालाई “भाग्ने” भनिन्छ। के देहधारी ख्रीष्टले अपराध गर्नुभयो? उहाँले केवल मुख्य भूमि चीनमा धेरै सत्यताहरू व्यक्त गर्नुभयो र आफ्नो न्यायको काम गर्नुभयो, उहाँलाई पछ्याउने मानिसहरूको एउटा समूह प्राप्त गर्नुभयो, र यसका लागि उहाँले चिनियाँ कम्युनिस्ट पार्टीको क्रूर दमन र उन्मत्त गिरफ्तारी भोग्नुभयो। अन्त्यमा, उहाँसँग केही मानिसहरूलाई आफ्‍नो साथमा देश बाहिर लगेर विदेशमा परमेश्‍वरको काम जारी राख्नुबाहेक अरू कुनै विकल्प थिएन। त्यसलाई कसरी “ठूलो रकम लिएर भाग्नु” भन्न सकिन्छ? यो एक सामान्य यात्रा थियो, भन्सार पार गरेर पूर्ण रूपमा सामान्य तरिकाले विमान चढेर संयुक्त राज्य अमेरिका जानुभएको थियो। उहाँले देश छोड्नुभयो किनभने उहाँलाई चिनियाँ कम्युनिस्ट पार्टीले खोजिरहेको थियो, र उहाँसँग आराम गर्ने ठाउँ र बस्ने ठाउँ थिएन। चिनियाँ कम्युनिस्ट पार्टीको तानाशाही शासनअन्तर्गत, धार्मिक स्वतन्त्रता नहुने मात्रै होइन, तर परमेश्‍वरमा विश्वास गर्दा गिरफ्तारी र सतावट पनि भोग्नुपर्छ; मानवजातिलाई मुक्ति दिन सत्यता व्यक्त गर्नुहुने ख्रीष्टको हकमा भन्दा, यदि उहाँ पक्राउ पर्नुभएको भए, उहाँले मृत्युदण्ड र क्रुसीकरणको सामना गर्नुपर्नेथियो। कामको आवश्यकताले गर्दा मात्रै ख्रीष्टले प्रजातान्त्रिक र स्वतन्त्र देशमा जाने छनौट गर्नुभयो, र उहाँले संयुक्त राज्य अमेरिकामा आउनुअघि सामान्य माध्यमबाट राहदानी र भिसा प्राप्त गर्नुभयो। अमेरिकामा, उहाँका कुनै मित्र वा आफन्त छैनन्, उहाँ त्यस ठाउँसँग अपरिचित हुनुहुन्छ, र उहाँ साधारण जीवन बिताउनुहुन्छ, साधारण घरमा पकाइएको खाना खानुहुन्छ—त्यहाँ कुनै पनि “मोजमस्ती” छैन। के “मोजमस्ती” गर्नु भन्‍ने कुरा भित्री उद्देश्य भएकाहरूको शब्दावली मात्रै होइन र? के यो झूट होइन र? ख्रीष्टले अमेरिकामा एक साधारण व्यक्तिको जीवन बिताउनुहुन्छ: घरको खाना खानुहुन्छ, उहाँले भव्य भोजनको आनन्द लिन कहिल्यै कुनै उच्च-स्तरीय रेस्टुरेन्टमा भोजन गर्नुभएको छैन, कुनै उच्च-स्तरीय होटेलमा त झन् कहिल्यै बस्नुभएको छैन, र यात्रा गर्न विरलै बाहिर जानुहुन्छ—नजिकैका क्षेत्रहरूमा घुम्नु नै पर्याप्त हुन्छ। यीमध्ये कुनै पनि कुराप्रति उहाँलाई कुनै विशेष आकर्षण छैन। कतिपय मानिसहरूलाई खान मन पर्छ र तिनीहरूले पहिले नखाएका सबै कुरा चाख्न चाहन्छन्, यहाँसम्म कि तिनीहरूले चाख्नकै लागि हवाईजहाजबाट खाना मगाउँछन्। के मैले कहिल्यै त्यसो गरेको छु? कहिल्यै छैन। तैपनि, भित्री उद्देश्य भएका कतिपय मानिसहरूले यस सन्दर्भमा तिललाई पहाड बनाएका छन्! यी मानिसहरू दियाबलसहरू हुन्। तिनीहरू परमेश्‍वरका शत्रुको रूपमा जन्मेका थिए, र तिनीहरूले यसरी काम गर्नु तिनीहरूको अन्तर्निहित प्रकृति हो; तिनीहरू मुख्यतया मानिसहरूलाई धोका दिन र परमेश्‍वरलाई बदनाम गर्न झूटमा भर पर्छन्। तिनीहरू दियाबलसहरू हुन् भन्‍ने कुरामा शङ्का गर्नु पर्दैन। त्यसोभए यी दियाबलसहरूका झूटमा विश्वास गर्न सक्ने व्यक्ति कस्तो प्रकारको व्यक्ति हो? अवश्य पनि, तिनीहरू पनि दियाबलसहरू नै हुनुपर्छ—दियाबलसहरूले मात्रै दियाबलसहरूका कुरामा विश्वास गर्छन्। कतिपय मानिसहरूले “तिमीहरूले विश्वास गर्ने ख्रीष्टले ठूलो रकम लिएर भाग्यो” भनेर भन्छन्, अनि तिनीहरूले तुरुन्तै विश्वास गर्छन् र यसलाई पूर्ण रूपमा स्वीकार गर्छन्। कतिपय मानिसहरूले यसो भन्छन्, “तिमीहरूले विश्वास गर्ने ख्रीष्ट अमेरिका भाग्यो र त्यहाँ मोजमस्ती गरिरहेको छ, यति धेरै स्वादिष्ट परिकारहरू खाइरहेको छ कि उसलाई वाक्क लागिसक्यो, विलासी होटेलहरूमा बस्दै, विलासी कारहरूमा घुम्दै, व्यक्तिगत भान्छे र परिचारकहरूसँग, र प्रसिद्ध रमणीय स्थलहरूको भ्रमण गर्न विदेश जाँदै यसो गर्छ—उसले आफ्नो सबै समय मोजमस्ती गरेर बिताइरहेको छ।” शैतानले एक पटक दिमाग भुटिदिएपछि, यी अन्योलमा परेका मानिसहरूले तुरुन्तै विश्वास गर्छन्। म त भन्छु, यस्ता मानिसहरूलाई शैतानको हातमा सुम्पिनुपर्छ—तिनीहरू परमेश्‍वरमा विश्वास गर्न लायक हुँदैनन्। तिनीहरूले जतिसुकै प्रवचनहरू सुने पनि, तिनीहरूले बुझ्दैनन्, र तिनीहरूले अझै पनि यी अफवाहहरूमा विश्वास गर्न सक्छन्। यस्ता मानिसहरू मानव होइनन्। यदि तिनीहरू मानव होइनन् भने, तिनीहरू के हुन् त? तिनीहरू पशुहरू हुन्। तिनीहरू दुष्ट मानिसहरू नभए पनि, तिनीहरू गम्भीर रूपमा अन्योलमा परेका हुन्छन्, असल र खराब, सकारात्मक र नकारात्मक, सही र गलत, सत्यता र दुष्टता अनि कुतर्क छुट्याउन असमर्थ हुन्छन्। यस्ता मानिसहरूलाई सफा गरिनुपर्छ—यदि तिनीहरू आफै जाँदैनन् भने, तिनीहरूलाई मण्डलीबाट सफा गरिनुपर्छ। तिनीहरू तुरुन्तै यहाँबाट दुर हुनुपर्छ, र हामी तिनीहरूलाई खुसीसाथ बिदा गर्नेछौँ। मण्डलीले मानिसहरूलाई हटाउने कार्यको वर्णन गर्ने चिनियाँ कम्युनिस्ट पार्टीको आफ्नै तरिका छ, र यसले मानिसहरूलाई हटाउनु र निष्कासन गर्नु शक्तिको प्रदर्शन हो भनेर भन्छ। हेर् त, दियाबलसहरू र शैतानहरूले हरेक मामिलालाई यस्तो हास्यास्पद तरिकाले बुझ्छन्। यसले चिनियाँ कम्युनिस्ट पार्टीका धेरै कार्यहरू शक्ति प्रदर्शनको लागि गरिन्छन् भन्‍ने खुलासा गर्छ; यसरी, यसले मण्डलीले मानिसहरूलाई सफा गर्ने कार्यलाई शक्तिको प्रदर्शनको रूपमा व्याख्या गर्छ। यसले अरूले पनि आफूले जस्तै सोच्छन् भन्‍ने मानिलिन्छ। मण्डलीले यो पूर्ण रूपमा सत्यता र परमेश्‍वरका वचनहरूमा आधारित भएर गर्छ—मण्डलीलाई सफा गर्नु मण्डलीका प्रशासनिक आदेशहरूको भाग हो भनेर यसले कहिल्यै बुझ्नेछैन। के दियाबलसहरू दुष्ट हुँदैनन् र? (हुन्छन्।) तिनीहरू साँच्चै दुष्ट हुन्छन्! अनि धेरै अन्योलमा परेका मानिसहरू छन्—दियाबलसहरू जतिसुकै दुष्ट भए पनि, अन्योलमा परेका मानिसहरूले तिनीहरू दुष्ट छन् भन्‍ने देख्न सक्दैनन्। जब दियाबलसहरूले परमेश्‍वरको बारेमा अफवाहहरू बनाउँछन्, परमेश्‍वरको अपमान गर्छन्, र परमेश्‍वरको निन्दा गर्छन्, तब तिनीहरूले हरेक शब्दमा विश्वास गर्छन्। तर परमेश्‍वरका वचनहरू जतिसुकै वास्तविक र सकारात्मक भए पनि, तिनीहरूले तिनमा विश्वास गर्दैनन्। परमेश्‍वरका वचनहरूले मानिसहरूलाई जतिसुकै लाभ दिए पनि, तिनीहरूले त्यो देख्न सक्दैनन्। तैपनि शैतानले एकै शब्द बोल्नेबित्तिकै, तिनीहरू भ्रमित हुन्छन् र विनाप्रश्न विश्वास गर्छन्। तिनीहरू शैतानको जमात हुन् भनेर भन्न सकिन्छ, तर शैतानले तिनीहरूलाई साँच्चै चाहँदैन। किन? किनभने तिनीहरूजस्ता मूर्खहरू, यस्ता महामूर्खहरू, शैतानको लागि समेत धेरै मूर्ख हुन्छन्। तँ केही पनि गर्न असक्षम छस्, त्यसैले शैतानले गर्ने भनेको तँलाई परमेश्‍वरमा विश्वास नगर्न र परमेश्‍वरलाई धोका दिन लगाउन भ्रमित पार्नु मात्रै हो—शैतानले तँजस्तो कसैलाई चाहँदैन। तैँले के गर्न सक्छस् र? के तँसँग जासुसी गर्ने सीपहरू छन्? तँसँग मानवीय बुद्धि समेत छैन। तैँले तीन वाक्य पूरा गर्नुअघि नै आफ्नो पहिचान खुलासा गर्छस्। यदि तैँले चिनियाँ कम्युनिस्ट पार्टीका लागि जासुस बन्न चाहे पनि, चिनियाँ कम्युनिस्ट पार्टीले तँलाई चाहनेछैन। किनभने तँ मूर्ख, अन्योलमा परेको, धोका दिन धेरै सजिलो छस्, र तँसँग मानवीय बुद्धि छैन, शैतानले समेत तँलाई हेला गर्छ र तँलाई चाहँदैन। त्यसैले, जब परमेश्‍वरको घरले तँलाई आफ्नो कर्तव्य पूरा गर्न भन्छ, तब त्यो परमेश्‍वरले तँलाई उचाल्नुभएको हो—अन्यायमा परेको महसुस नगर्। तैँले शैतानले भनेका सबै कुरामा विश्वास गर्छस्, तैपनि परमेश्‍वरले जतिसुकै काम गर्नुभएको भए पनि वा परमेश्‍वरले जतिसुकै वचनहरू बोल्नुभएको भए पनि, तैँले तिनमा विश्वास गर्दैनस्। तँसँग परमेश्‍वरप्रतिको साँचो विश्वास छैन र तँ शङ्काले भरिएको छस्। शैतानले एकै शब्द बोल्छ, र तँ त्यसद्वारा बन्दी हुन्छस्। तँ कस्तो तुच्छ चीज होस्? तँसँग के इज्जत छ? तेरो के मूल्य छ? तँ एक अन्योलमा परेको व्यक्तिबाहेक केही होइनस्, तैपनि तँ आफूलाई निकै राम्रो ठान्छस् र आफूलाई कुलीन ठान्छस्। तैँले शैतानका यस्ता स्पष्ट झूटहरू समेत खुट्ट्याउन सक्दैनस्, र तैँले तिनको पछाडि रहेको शैतानको उद्देश्य चिन्न सक्दैनस्—के यो चरम अन्योल होइन र? चिनियाँ कम्युनिस्ट पार्टीले भन्छ, “तिमीहरूले विश्वास गर्ने ख्रीष्टले त ठूलो रकम लिएर भाग्यो र ऊ अमेरिकामा मोजमस्ती गरिरहेको छ।” जब यी अन्योलमा परेका मानिसहरूले यो सुन्छन्, तब तिनीहरूको मुटुमा एक धड्कन छुट्छ: “के त्यसो हो? मलाई यसबारे कसरी थाहा भएन? के उहाँले मैले चढाएको सबै पैसा लिएर भाग्नुभयो? के त्यो मण्डलीको कामको लागि प्रयोग भएन? के त्यो उहाँको व्यक्तिगत आनन्दको लागि खर्च भयो, होइन र? के त्यो उहाँको लागि राम्रो खाना, राम्रा लुगाहरू, र बहुमूल्य गहनाहरू किन्न प्रयोग भयो, होइन र? मैले त आनन्द लिन समेत पाइनँ—मैले उहाँलाई चढाएँ र उहाँले त्यो आफ्नो आनन्दका लागि प्रयोग गर्नुभयो। म यो कुरा पटक्कै स्वीकार गर्न मान्दिनँ। म अब विश्वास गर्दिनँ! मैले मेरो पैसा फिर्ता पाउनुपर्छ!” यदि तैँले पैसा चढाएकोमा पछुतो मानिस् भने, परमेश्‍वरको घरले त्यो तँलाई फिर्ता दिन सक्छ, तर त्यस क्षणदेखि, तँ परमेश्‍वरको घरबाट पूर्ण रूपमा काटिनेछस्। तैँले यति धेरै वर्षसम्म प्रवचनहरू सुनेको छस्—तैँले सित्तैमा कति सत्यता पाएको छस्? तैँले यति धेरै वर्षसम्म परमेश्‍वरको अनुग्रह, आशिष्‌, सुरक्षा, र हेरचाहको आनन्द उठाएको छस्—के तैँले एक पैसा खर्च गरेको छस्? के परमेश्‍वरले कहिल्यै तँसँग पैसा माग्नुभएको छ? परमेश्‍वरको अनुग्रह, आशिष्‌, हेरचाह, र सुरक्षा—तेरो जीवन समेत—सबै तँलाई परमेश्‍वरले दिनुभएको थियो। के तैँले परमेश्‍वरले दिनुहुने कुरा पैसाले किन्न सक्छस्? तैँले त्यसको बदलामा के साट्न सक्थिस्? के तैँले तेरा केही फोहोरी सिक्काहरू त्यसको लागि साट्न सक्छस्? यी कुराहरू अमूल्य खजाना हुन्—तैँले तिनको बदलामा केही पनि दिन सक्दैनस्; कसैले सक्दैन! ती तँलाई दिइएका हुन् किनभने परमेश्‍वर त्यसो गर्न इच्छुक हुनुहुन्छ, किनभने परमेश्‍वरले तँलाई अनुग्रह देखाउनुहुन्छ र परमेश्‍वरले तँलाई एक सृजित प्राणीको रूपमा व्यवहार गर्नुहुन्छ। ती तैँले पैसाले किनेका कुराहरू होइनन्, न त तैँले मूल्य चुकाएर साटेका कुराहरू नै हुन्। अन्योलमा परेका मानिसहरूले यी कुराहरू छर्लङ्गै देख्न सक्दैनन्। तिनीहरूको हृदयमा, तिनीहरू सधैँ भ्रमित हुन्छन्; तिनीहरूले सधैँ यस्तो सोच्छन्, “के परमेश्‍वरको कुनै कालो रहस्य छ? प्रवचन दिनुबाहेक, के अरू धेरै कुराहरू छैनन् जुन हामीलाई स्पष्ट पारिनुपर्छ र व्याख्या गरिनुपर्छ? के केही स्पष्टीकरण, केही लेखाजोखा हुनुपर्दैन र? के उहाँको निजी जीवन र पर्दा पछाडिका उहाँका वचन र कार्यहरू सबैलाई खुलासा गरिनुपर्दैन र?” धेरै अन्योलमा परेका मानिसहरूको यस्तो मानसिकता हुन्छ—तिनीहरूले यस्ता कुराहरू ठूलो स्वरमा नभने पनि, तिनीहरूको हृदयमा तिनीहरूले यही सोच्छन्। के परमेश्‍वरले भ्रष्ट मानवजातिलाई आफूले गर्नुहुने सबै कुरा खुलासा गर्न आवश्यक छ? परमेश्‍वरले पहिले नै यति धेरै सत्यताहरू व्यक्त गरिसक्नुभएको छ, र त्यो सबैभन्दा ठूलो प्रकारको खुलासा हो—यसले सबै मानिसहरूलाई प्रकट गर्छ। यदि तैँले परमेश्‍वरले गर्नुहुने सबै कुरा सत्यता हो भन्‍ने विश्वास गर्दैनस् भने, तँसँग परमेश्‍वरको कुनै ज्ञान नै छैन। यदि तैँले परमेश्‍वरको बारेमा मनमानी टिप्पणी गर्छस् भने, तैँले परमेश्‍वरलाई आक्रमण गरिरहेको र परमेश्‍वरको प्रतिरोध गरिरहेको हुन्छस्। परमेश्‍वरले पहिले नै सबै सत्यता सार्वजनिक गरिसक्नुभएको छ ताकि मानिसहरूले कुराहरू हेर्न सत्यता प्रयोग गर्न सकून्। व्यक्तिले मानिसहरूलाई कसरी हेर्नुपर्छ, उसले कुराहरूलाई कसरी हेर्नुपर्छ, र आफूलाई आचरणमा ढाल्न र काम गर्न ऊसँग कस्ता दृष्टिकोण र सिद्धान्तहरू हुनुपर्छ—यी सबै परमेश्‍वरका वचनहरूमा छन्। यदि तँलाई अझै पनि यसबारे थाहा छैन र स्पष्ट छैन भने, तँ अन्योलमा परेको भएर यस्तो भएको हो—तँ एक अन्योलमा परेको व्यक्ति होस्। अन्योलमा परेका मानिसहरू परमेश्‍वर र परमेश्‍वरको घरका मामिलाहरूको बारेमा जान्न अयोग्य हुन्छन्—दियाबलसहरू त झन् अयोग्य हुन्छन्—किनभने अन्योलमा परेका मानिसहरू र दियाबलसहरूलाई सत्यताको कुनै पनि बुझाइ हुँदैन; तिनीहरूले यी मामिलाहरूप्रति अन्धाधुन्ध रूपमा प्रावधानहरू लागू गर्ने, अन्धाधुन्ध आलोचना गर्ने, र अन्धाधुन्ध निन्दा गर्ने गर्छन्। तिनीहरूसँग कुनै खुट्ट्याउने क्षमता र कुनै सिद्धान्त हुँदैन। यो निश्चितताका साथ भन्न सकिन्छ: अन्योलमा परेका मानिसहरू र दियाबलसहरू परमेश्‍वरको घरमा बस्न अयोग्य हुन्छन्—तिनीहरू गाइहाल्नुपर्छ! अन्योलमा परेका मानिसहरू र बेतुकका मानिसहरूसँग सत्यता बुझ्नका लागि आधारभूत सर्तहरू हुँदैनन्, न त तिनीहरूसँग मुक्ति प्राप्त गर्नका लागि चाहिने आधारभूत सर्तहरू नै हुन्छन्—तिनीहरूलाई शैतानले कुनै पनि समय र कुनै पनि ठाउँमा बन्दी बनाउन सक्छ। मलाई भन्, परमेश्‍वरले कहिले पशुहरूलाई प्रवचन दिनुभएको वा सत्यता व्याख्या गर्नुभएको छ? यसरी, मानिसहरूले यति धेरै प्रवचनहरू सुन्न सक्नु, चाहे तिनीहरूले सत्यता बुझ्न सकून् वा नसकून्, यो पूर्ण रूपमा परमेश्‍वरको अनुग्रह र परमेश्‍वरले उचाल्नुभएको कारणले हो। यदि तँ सधैँ परमेश्‍वरलाई शङ्का गरिरहन्छस्, र “के मैले विश्वास गर्ने व्यक्ति साँच्चै साँचो परमेश्‍वर हुनुहुन्छ? के परमेश्‍वर साँच्चै अस्तित्वमा हुनुहुन्छ? के परमेश्‍वर साँच्चै सबै कुरामाथि सार्वभौम हुनुहुन्छ? परमेश्‍वर वास्तवमा मानिसहरूप्रति असल हुनुहुन्छ, कि उहाँले केवल बहाना गरिरहनुभएको छ? के परमेश्‍वर साँच्चै सत्यता हुनुहुन्छ, र के उहाँले साँच्चै मानिसहरूलाई मुक्ति दिन सक्नुहुन्छ?” भन्‍ने सोच्छस् भने—यदि तैँले यसरी सोच्छस् र यस्तो मनोवृत्तिले परमेश्‍वरलाई व्यवहार गर्छस् भने, तँ मृत्युको योग्य छस्। चाँडो वा ढिलो, परमेश्‍वरले तँलाई शैतानको हातमा सुम्पिदिन एउटा निश्चित वातावरण खडा गर्नुहुनेछ, र परमेश्‍वरसँगको तेरो सम्बन्ध पूर्ण रूपमा काटिनेछ। तँ र परमेश्‍वरबीचको सम्बन्ध अब एक सृजित प्राणी र सृष्टिकर्ताबीचको सम्बन्ध रहनेछैन, र त्यस क्षणदेखि, परमेश्‍वरसँग तेरो कुनै सरोकार हुनेछैन।

हामीले भर्खरै सङ्गति गरेको कुरा पशुबाट पुनर्जन्म लिएका मानिसहरूको तेस्रो प्रकटीकरण—अर्थात् तिनीहरू अन्यौलग्रस्त हुन्छन् भन्ने थियो। अर्को एउटा प्रकटीकरण पनि छ, जुन के हो भने, तिनीहरू मूर्ख हुन्छन्। मूर्खता बुद्धिमत्तासँग पनि सम्बन्धित छ—त्यसोभए यी मानिसहरू कतिसम्म मूर्ख हुन्छन् त? कुन-कुन प्रकटीकरणहरूले मूर्खतालाई प्रदर्शित गर्छन्? कतिपय मानिसहरूले सुसमाचार प्रचार गर्दा यसो भन्छन्, “परमेश्‍वरका अभिप्रायहरूलाई ख्याल गर्नुहोस्! परमेश्‍वरको त आफ्नो शिर अडाउने ठाउँसमेत छैन। परमेश्‍वरका अभिप्रायहरू श्रमसाध्य छन्! परमेश्‍वरको काम सजिलो छैन—यो कठिन छ!” जब गैरविश्‍वासीहरूले यो सुन्छन्, तब तिनीहरूले यसो भन्छन्, “तिमीले यो के बकवास गरिरहेका छौ?” यी वचनहरू गैरविश्‍वासीहरूको समझभन्दा बाहिर हुन्छन्। तिनीहरूले परमेश्‍वरमा विश्‍वास गर्दैनन्, त्यसैले तिनीहरूलाई यी वचनहरूले केलाई जनाउँछन् वा तिनको पृष्ठभूमि के हो भन्‍ने थाहा हुँदैन। त्यसोभए तैँले यी कुराहरू भन्नु मूर्खता होइन र? (हो।) यो कुन हिसाबमा मूर्खता हो? ती गलत श्रोतालाई सम्बोधन गरिएका छन्, होइन र? (हो।) कतिपय अन्यौलग्रस्त मानिसहरू पक्राउ गरेपछि, तिनीहरूलाई दुष्ट प्रहरीले सोधपुछ गर्छ: “तिमीहरू परमेश्‍वरमा विश्‍वास गर्छौ—परमेश्‍वरले तिमीहरूलाई के गर्न भन्नुहुन्छ? के तिमीहरूलाई परमेश्‍वरमा विश्‍वास गर्नु गैरकानुनी हो भन्‍ने थाहा छैन? तिमीहरूले कानुन उल्लङ्घन गरेका छौ। राज्यले यस्तो विश्‍वासको अनुमति दिँदैन!” वास्तवमा, यी दुष्ट प्रहरी अधिकारीहरूले परमेश्‍वरमा विश्‍वास गर्नेहरूलाई दोषी ठहराउनका लागि प्रयोग गर्न सकिने केही बहाना खोजिरहेका हुन्छन्, तर यस्तो मूर्ख व्यक्तिले यो कुरा छर्लङ्गै देख्न सक्दैन। तिनीहरूले भन्छन्, “परमेश्‍वरमाथिको हाम्रो विश्‍वास गैरकानुनी होइन। परमेश्‍वरले हामीलाई इमानदार मानिसहरू बन्नू, सही मार्गमा हिँड्नू, र असल मानिसहरू बन्नू भनेर भन्नुहुन्छ।” जब दियाबलसहरूले यो सुन्छन्, तब तिनीहरूले भन्छन्, “परमेश्‍वरले तिमीहरूलाई इमानदार मानिसहरू बन्नू भनेर भन्नुहुन्छ भने, हामीलाई भन—तिमीहरूको मण्डलीका अगुवाहरू को-को हुन्? तिमीहरूको मण्डलीको पैसा कहाँ राखिएको छ? इमानदारीसाथ बोल! यदि तैँले इमानदारीसाथ बोलिनस् भने, तेरो परमेश्‍वरले तँलाई दोषी ठहराउनुहुनेछ!” यो सुनेर, यस्तो मूर्ख व्यक्ति अचम्भित हुन्छ। के यो मूर्ख हुनु होइन र? दियाबलसहरूसँग कसरी इमानदारीसाथ बोल्न सकिन्छ र? दियाबलसहरूलाई कसरी परमेश्‍वरको सत्यता बताउन सकिन्छ र? जेसुकै भए पनि, तिनीहरूलाई कहिल्यै बताउनु हुँदैन। यस्ता मूर्ख मानिसहरू पनि छन् जसले प्रहरीलाई यस्तो सोध्छन्, “तपाईँहरू हामीलाई सधैँ किन पक्रनुहुन्छ? तपाईँहरूले हामी परमेश्‍वरमा विश्‍वास गर्नेहरूका लागि सधैँ किन कामकुराहरू कठिन बनाउनुहुन्छ? तपाईँहरू सधैँ हाम्रा बारेमा किन अफवाहहरू फैलाउनुहुन्छ?” के तिनीहरूलाई साँच्चै किन भन्‍ने थाहा हुँदैन र? के तिनीहरूले उनीहरूबाट जवाफ पाउने आशा गर्छन्? के तिनीहरूले जवाफ पाउँछन्? तिनीहरूलाई किन भनेर सोध्नु—के यो बेतुके कुरा होइन र, के यो मूर्ख हुनु होइन र? तर यी मूर्ख मानिसहरूले साँच्चै यस्ता मूर्ख कुराहरू सोध्न सक्छन्। तिनीहरूले बुझ्दै बुझ्दैनन् र सोधिरहन्छन्, “चिनियाँ कम्युनिस्ट पार्टीले किन हामीलाई सधैँ सताउँछ? तिनीहरूले हामी परमेश्‍वरमा विश्‍वास गर्नेहरूलाई सधैँ किन पक्रन्छन् र हाम्रा बारेमा अफवाहहरूसमेत फैलाउँछन्? स्पष्ट रूपमा नै हामी सताइएका छौँ र घर फर्कन सक्दैनौँ, तैपनि तिनीहरूले हामीले पो आफ्ना परिवारहरूलाई चाहिँ त्यागेका छौँ भनेर भन्छन्। यी दियाबलसहरूले आफ्ना शब्दहरूलाई तथ्यहरूमा आधारित गर्दैनन्! के यो पूर्ण रूपमा बनावटी कुरा होइन र? हामी त केवल परमेश्‍वरको गवाही दिन र परमेश्‍वरका वचनहरू प्रसार गर्न केही कलात्मक प्रस्तुति भिडियोहरू बनाउँछौँ—दियाबलसहरू र शैतानहरूले यसलाई किन यति धेरै घृणा गर्छन्? तिनीहरू सधैँ मेरो परिवार र आफन्तहरूलाई धम्काउन र तर्साउन मेरो घरमा जान्छन्, यहाँसम्म कि निगरानी क्यामेराहरूसमेत जडान गर्छन्—किन?” के यो कुरा सोध्नुपर्ने आवश्यकता समेत छ र? के यसो भन्नु मूर्ख कुरा होइन र? यदि तैँले भर्खरै परमेश्‍वरमा विश्‍वास गर्न सुरु गरेको होस् भने, के भइरहेको छ भनी नबुझ्नु सामान्य नै हुन्थ्यो। तर तैँले यति धेरै वर्षदेखि परमेश्‍वरमा विश्‍वास गरेको छस्—तँलाई अझै पनि कसरी थाहा भएन? अनि यदि तँलाई थाहा छ भने, तँ किन सोध्छस्? कतिपय मानिसहरूले अझै पनि यो कुरा बुझ्न सक्दैनन्: “हामीले कहिल्यै पार्टी वा राज्यको विरोध गरेका छैनौँ, हामी कहिल्यै राजनीतिक गतिविधिहरूमा संलग्न भएका छैनौँ, हामीले कहिल्यै सरकार वा त्यसको शासनलाई पल्टाउने प्रयास गरेका छैनौँ, हामीले कहिल्यै त्यसको शासनलाई कुनै खतरा उत्पन्न गरेका छैनौँ—तैपनि किन चिनियाँ कम्युनिस्ट पार्टीले हामीलाई सधैँ पक्रन्छ र सताउँछ? हामी सधैँ लुकिरहेका हुन्छौँ, चाहेर पनि घर जान वा आफ्‍नो परिवारलाई फोन गर्न सक्दैनौँ। मैले त बुझ्दै बुझ्दिनँ—चिनियाँ कम्युनिस्ट पार्टीले सधैँ हाम्रा लागि किन परिस्थिति कठिन बनाउँछ?” यदि तैँले साँच्चै यो कुरा छर्लङ्गै देख्न सक्दैनस् भने, तँ अत्यन्तै अज्ञानी छस्—तँ साँच्चै मूर्ख छस्। मानौँ एउटी स्त्रीले गैरविश्‍वासी पतिसँग विवाह गर्छे। जब तिनीहरू प्रेम सम्बन्धमा थिए, तब उसले भनेको थियो, “म पनि तिमीसँगै विश्‍वास गर्नेछु—हामी सँगै स्वर्गको राज्यमा प्रवेश गर्नेछौँ।” उसले कति राम्ररी बोलेको थियो, तर वास्तवमा, ऊ एक अविश्‍वासी, एक दियाबलस हो—उसले उनलाई झुक्याइरहेको मात्रै थियो। तर जब उनले परमेश्‍वरप्रति आफूलाई समर्पित गर्न सबै कुरा त्याग्छे, तब ऊ रिसले आगो हुन्छ। उसले उनलाई भेलाहरूमा सहभागी हुन दिँदैन, उनलाई आफ्नो कर्तव्य निर्वाह गर्न दिँदैन, र उनलाई परमेश्‍वरका वचनहरू पढ्न दिँदैन। यो मूर्ख स्त्रीले अझै पनि सोच्छे, “ऊ पहिले यस्तो थिएन। उसले मलाई यति धेरै माया गर्थ्यो, मेरो यति धेरै ख्याल गर्थ्यो, मलाई यति राम्ररी बुझ्थ्यो, र परमेश्‍वरमाथिको मेरो विश्‍वासलाई पूर्ण रूपमा समर्थन गर्थ्यो। ऊ अहिले किन पूरै फरक व्यक्तिजस्तो देखिन्छ? उसले पनि पहिले विश्‍वास गर्थ्यो—ऊ किन यस्तो भएको छ?” आफ्नो कर्तव्य निर्वाह गर्न घरबाट टाढा बसेका धेरै वर्षहरूमा, उसले यस विषयमा निरन्तर सोच्छे: “मेरो पतिले अर्को स्त्री खोज्नै सक्दैन। उसले मलाई सबैभन्दा धेरै माया गर्छ। म उसको एकमात्र हुँ, म उसको पहिलो प्रेम हुँ। उसले कहिल्यै अर्को स्त्रीलाई माया गर्नेछैन। यसबाहेक, मेरो पति एक निष्कपट पुरुष हो, र ऊसँग कुनै ठूलो क्षमता वा सीप छैन—को ऊसँग बस्न चाहन्छ र?” वास्तवमा, उसले यस्तो सोच्दा पनि, उसलाई आफ्नो हृदयमा असहज महसुस हुन्छ। उसले आफ्नो पतिले अझै पनि उसलाई पर्खिरहेको छ भनी आशा गरिरहेकी हुन्छे। तर वास्तवमा, ऊ घरमा छँदा नै, ऊ हरेक दिन परमेश्‍वरमा विश्‍वास गर्न र आफ्नो कर्तव्य निर्वाह गर्न व्यस्त भएकाले, उसले अर्कै स्त्री खोजिसकेको थियो। तैपनि उसले त्यो असम्भव छ भन्‍ने सोच्छे: “अरू कसैले अर्को स्त्री खोज्ला, तर उसले खोज्दैन। ऊ त्यस्तो प्रकारको व्यक्ति होइन! म घरमै छँदा, उसले परमेश्‍वरमा विश्‍वास गर्न चाहन्छु समेत भनेको थियो!” मलाई भन्, के ऊ अत्यन्तै मूर्ख भइरहेकी छैन र? (हो।) यतिका वर्षसम्म ऊ घरमा बसेकी छैन—उसको पतिले अर्कै स्त्री खोजेको मात्र होइन, उसका छोराछोरी र आमाबुबाले समेत उसलाई छोडिसकेका छन्। उसलाई त्यो परिवारको सदस्य मान्‍न छोडिएको धेरै भइसक्यो। तिनीहरूले उसको पिठ्युँ पछाडि उसलाई कति अपमान गर्छन् वा तिनीहरूले उसलाई कति गहन रूपमा घृणा गर्छन्, कसलाई के थाहा। तैपनि उसले यो कुरा छर्लङ्गै देख्न सक्दिन—मलाई भन्, के यो मूर्खता होइन र? (हो।) ऊ कुन हदसम्म मूर्ख छे? ऊसँग सामान्य मानव बुद्धिमत्ताको पूर्ण रूपमा कमी हुने हदसम्म; यसरी, उसले मानिसहरू र कामकुराहरूलाई हेर्न सामान्य मानव सोच प्रयोग गर्न सक्दिन। उसले सधैँ आफ्ना केटाकेटीजस्तो, विकृत, मूर्ख विचार र दृष्टिकोणहरू प्रयोग गरेर कामकुराहरूलाई हेर्छे र मापन गर्छे। अन्त्यमा, उसले प्रायः आफूलाई कठिन परिस्थितिहरूमा फसाउँछे, ऊ धेरै निष्क्रिय बन्छे, र धेरै अज्ञानी तरिकाले कार्य गर्छे। के यो मूर्खता होइन र? (हो।) यस्ता केही मूर्ख मानिसहरू छन्। मूर्ख हुनुको अर्थ तिनीहरूमा सामान्य मानवताको बुद्धिमत्ता हुँदैन, त्यसैले मानिसहरू र कामकुराहरूलाई हेर्दा वा मामलाहरूलाई सम्हाल्दा, तिनीहरूसँग राम्रा परिणामहरू हासिल गर्न तिनीहरूलाई सक्षम तुल्याउने सहाराका रूपमा आधारभूत सिद्धान्तहरू हुँदैनन्, होइन र? (हो।)

संक्षेपमा, यदि पशुबाट पुनर्जन्म लिएका मानिसहरूलाई सत्यतालाई मानकका रूपमा लिएर मापन गरियो भने, तिनीहरूको मुख्य विशेषता के हुन्छ भने, तिनीहरूले मूलतः त्यो मानकलाई पूरा गर्न सक्दैनन्—यो एक उच्च मानक हो। यदि तिनीहरूलाई सामान्य मानवताको बुद्धिमत्ताद्वारा मापन गरियो भने, तिनीहरू आफ्नो दैनिक जीवनमा उत्पन्न हुने मानिसहरू, घटनाहरू, कामकुराहरू, वा परिस्थितिहरूलाई सामान्य मानवताको सोचाइले हेर्न समेत असमर्थ हुन्छन्। कडाइका साथ भन्नुपर्दा, दैनिक जीवनमा, यस्ता मानिसहरूले आत्मनिर्भर रूपमा आफ्नो खाना, कपडा, आवास, वा यातायातको समेत व्यवस्थापन गर्न सक्दैनन्, न त तिनीहरूले आत्मनिर्भर रूपमा यी विषयहरूको सामना गर्न र तिनलाई सम्हाल्न नै सक्छन्। तिनीहरू भोकले नमरीकन जेनतेन बाँच्न सफल भए भने पनि, विभिन्न मामलाहरू सम्हाल्ने तिनीहरूका प्रकटीकरणहरूबाट हेर्दा, यस्ता मानिसहरू अत्यन्तै मूर्ख र भद्दा देखिन्छन्, र तिनीहरूमा साँचो सामान्य मानवता हुनु त धेरै टाढाको कुरा हो। उदाहरणका रूपमा केही पशुहरूलाई लिऔँ—तिनीहरू आफैलाई कति खाना खानु उपयुक्त हुन्छ भन्‍ने कुरा थाहा हुँदैन। मानिसहरूले तिनीहरूलाई निश्‍चित समयमा र मापन गरिएको मात्रामा खुवाएमा मात्र तिनीहरूले स्वस्थ तरिकाले खान सक्छन्। उदाहरणका रूपमा कुकुरहरूलाई लिऔँ, यदि तिनीहरूलाई कति खाने भन्‍नेमा कुनै रोकटोक नगरीई स्वतन्त्र रूपमा खान दिइयो भने, तिनीहरूले धेरै खानेछन्। तिनीहरू पूर्ण रूपमा अघाएर शारीरिक रूपमा थप खान नसक्ने नभएसम्म खाइरहनेछन्। त्यसैले, पशुबाट पुनर्जन्म लिएका मानिसहरूको एउटा अत्यन्तै स्पष्ट विशेषता भनेको तिनीहरूले आफ्नो जीवनका धेरै पक्षहरूलाई आत्मनिर्भर रूपमा व्यवस्थापन गर्न सक्दैनन्। तिनीहरूले किन आत्मनिर्भर रूपमा त्यसो गर्न सक्दैनन्? किनभने तिनीहरूलाई त्यस्ता कामहरू गर्ने सिद्धान्तहरू के हुन्, आधारभूत सर्तहरू के हुन्, वा तिनीहरूले उल्लङ्घन गर्नु नहुने सीमाहरू के हुन् भन्‍ने कुरा कहिल्यै थाहा हुँदैन। यो त केही पशुहरूले खाँदाको अवस्था जस्तै हो—तिनीहरूलाई कति खाना उपयुक्त हुन्छ भन्‍ने थाहा हुँदैन। यदि मानिसहरूले तिनीहरूलाई व्यवस्थापन गरेनन् भने, तिनीहरूले मरुञ्जेल खानेछन्। यदि तिनीहरूलाई व्यवस्थापन गर्ने र खुवाउने कोही छ भने, तिनीहरूले राम्रो स्वास्थ्य कायम राख्न सक्छन्। यो विशेषता पशुबाट पुनर्जन्म लिएका मानिसहरूमा पनि निकै स्पष्ट हुन्छ। यो त कतिपय मानिसहरूले यसो भने जस्तै हो: “तिनीहरू भोक लागेको छ कि अघाइएको छ भन्‍ने थाहै नपाई खान्छन्, र दिन हो कि रात हो भन्‍ने थाहै नपाई सुत्छन्।” त्यसोभए, के यस्ता मानिसहरूमा मानवताको बुधिमत्ता हुन्छ? तिनीहरूमा हुँदैन भन्‍ने कुरा अत्यन्तै स्पष्ट छ। वर्षका चार ऋतुहरूभर तिनीहरूको शरीरले विभिन्न अवस्था अनुभव गरिरहँदा आफ्नो स्वास्थ्यलाई नियमन गर्न कसरी खानुपर्छ, कुन मौसममा कुन खानेकुरा स्वस्थकर र कुन अस्वस्थकर हुन्छ, कुन जीवनशैली स्वस्थकर र अस्वस्थकर हुन्छ जस्ता विचारहरू—एक सामान्य व्यक्तिले बीस वर्षको उमेरमा यी कुराहरू नजान्न सक्छ, तर तीसको उमेरमा, उसले तीमध्ये केही त जानेको हुन्छ, र चालीसको उमेरमा उसले अझै धेरै जानेको हुन्छ। पचासको उमेरमा, आफ्नो वास्तविक शारीरिक अवस्थाका आधारमा, तिनीहरूले आफूलाई सुहाउँदो जीवनयापनका नियमहरू सारमा उतारेका हुनेछन्, र यो मूलतः स्थापित र पक्का भइसकेको हुन्छ, र यसमा थप ठूला परिवर्तनहरू हुनेछैनन्। तर पशुबाट पुनर्जन्म लिएका मानिसहरू असी वर्षसम्म बाँचे पनि, जीवनयापनका नियमहरू सारमा उतार्न सक्दैनन्। तिनीहरूले कि त धेरै खान्छन् कि त अत्यन्तै थोरै खान्छन्, र कि त तिनीहरूको पेट गडबड हुन्छ कि त तिनीहरूलाई अपच हुन्छ। तिनीहरूलाई कुन जीवनशैलीका बानीबेहोरा वा कुन खानेकुराले कुन स्वास्थ्य समस्याहरू निम्त्याउँछ भन्‍ने कुराको कुनै पत्तो हुँदैन—तिनीहरू जथाभाबी खान्छन्। यदि तैँले उनीहरूलाई उनीहरूको शारीरिक प्रकृतिलाई कुन खानेकुरा उपयुक्त वा अनुपयुक्त छ भन्‍ने आधारमा, र विभिन्न जानकारीहरूका आधारमा उनीहरूलाई सुहाउँदो आहार तालिका वा आहारको तरिकालाई सारमा उतार्नू भनेर भनिस् भने, तिनीहरूले त्यो गर्न सक्दैनन्। उदाहरणका लागि, अनलाइनमा कसैले अण्डाको बोक्रामा धेरै क्याल्सियम हुन्छ र अण्डाको बोक्रा खाँदा उनीहरूमा क्याल्सियमको मात्रा बढ्न सक्छ भनेर भन्छ, त्यसैले तिनीहरूले यस्तो सोच्छन्: “ममा क्याल्सियमको कमी भएकाले म त्यति अग्लो छैनँ—म आफ्नो क्याल्सियमको मात्रा बढाउन अण्डाको बोक्रा खानेछु।” तर परिणाम के हुन्छ भने, केही समयसम्म खाएपछि, तिनीहरूको क्याल्सियमको स्तरमा कुनै सुधार भएको देखिँदैन। मलाई भन्, के यो विकृत कुरा होइन र? जब तैँले अनलाइनमा अण्डाको बोक्रामा क्याल्सियम धेरै हुन्छ र यसलाई क्याल्सियम पूरकका रूपमा प्रयोग गर्न सकिन्छ भन्‍ने जानकारी भेट्टाउँछस्, तब तैँले यसलाई कसरी बुझ्नुपर्छ? अण्डाको बोक्रा खाने मानिसहरू विकृतिप्रति प्रवृत्त हुन्छन् भन्‍ने कुरा स्पष्टै छ। तिनीहरूको बोध गलत हुन्छ, त्यसैले तिनीहरूको अभ्यास विकृत, चरम, र मूर्खतापूर्ण हुन्छ। त्यसोभए यसलाई बुझ्ने सही तरिका के हो त? अण्डाको बोक्रामा क्याल्सियम धेरै हुन सक्छ, तर यो हामीले खान सक्ने कुरा होइन। यसले वास्तवमा क्याल्सियम पूरकका रूपमा प्रभाव पार्न सक्छ कि सक्दैन भन्‍ने कुरा अझै अज्ञात छ, र तिनले तेरो क्याल्सियमको स्तरलाई बढाउन सके पनि, तैँले यसलाई सोस्न सक्छस् कि सक्दैनस् भन्‍ने पनि अनिश्‍चित छ। यसबाहेक, के अण्डाको बोक्रा क्याल्सियम पूरक हुन सक्छ भन्‍ने कुनै प्रमाण छ? के यो दाबी प्रमाणित भएको छ? वास्तवमा, क्याल्सियमको मात्रा बढाउन सक्ने धेरै कुराहरू छन्, र ती सबै चिकित्सकीय रूपमा प्रमाणित भएका छन्। यदि तैँले यी प्रमाणित विधिहरूलाई स्वीकार गर्न मानिनस् भने, तँ एक बेतुका व्यक्ति होस्। तैँले आफ्नो क्याल्सियमको मात्रा बढाउन क्याल्सियम चक्कीहरू खाए हुँदैन र? त्यो सबैभन्दा सरल विधि हो। तिनले पेटलाई हानि गर्दैनन् वा दाँतलाई क्षति पुर्‍याउँदैनन्, तिनको स्वाद मिठै हुन्छ, र तैँले तिनको प्रभाव महसुस गर्न सक्छस्। के यो सही बोध होइन र? (हो।) तर विकृत बोध भएकाहरूले यसलाई यसरी बुझ्दैनन्—तिनीहरूले कुराहरूलाई चरम सीमामा लान्छन्। तिनीहरूलाई लाग्छ, “यदि कसैले अण्डाको बोक्राले क्याल्सियमको मात्रा बढाउन सक्छ भनेर भन्छ भने, अण्डाको बोक्रा खानु ठिकै होला। यदि आफ्नो क्याल्सियमको मात्रा बढाउनु आवश्यक छ भने, ती खानैपर्छ।” तिनीहरूले खाएपछि शरीरले ती सोस्न सक्छ कि सक्दैन भन्‍ने कुरालाई विचारसमेत गर्दैनन्। यसले विकृत बोधलाई प्रतिबिम्बित गर्छ, यो चरम हुनु हो। यदि कसैले, “केराको बोक्रामा भिटामिन धेरै हुन्छ, र यसलाई खाँदा यसले सौन्दर्य बढाउन सक्छ” भनेर भन्यो भने, के तिमीहरू खान्छौ? (खाँदैनौँ।) किन खाँदैनौ? (किनभने प्राकृतिक नियमअनुसार त परमेश्‍वरले सृष्टि गर्नुभएका केही खानेकुराहरूलाई बोक्रा ताछेपछि खानुपर्छ। बोक्रा खाने जिद्दी गर्नु भनेको कुराहरूलाई चरम सीमामा लानु हो। यदि कसैले आफ्नो सौन्दर्य बढाउन आफ्नो भिटामिनको मात्रा बढाउन चाहन्छ भने, उसले सामान्य रूपमा खान मिल्ने र सौन्दर्य बढाउने गुण भएका खानेकुराहरू खानुपर्छ।) यो सही बोध हो। तर त्यो अतिवादी मूर्खलाई हेर्—उसले यसलाई यसरी बुझ्दैन। उसले आफूलाई बोक्रा खान जबरजस्ती गर्ने अड्डी कस्छ र यसो समेत भन्छ, “मैले मेरो देहविरुद्ध विद्रोह गर्नैपर्छ। मैले एक निश्‍चित पोषक तत्त्वको मेरो स्तर बढाउन केराको बोक्रा खानैपर्छ।” तर उसले यस्तो सोच्दैन, “केराको बोक्राको स्वाद मिठो हुँदैन। यो खानेकुरा होइन। म यो खानेछैनँ। मैले यसको सट्टा यो पोषक तत्त्व भएको अरू कुनै चीज किन नखाने?” के यो सही बोध होइन र? (हो।) यदि तँ यसरी खुट्ट्याउन सक्छस् भने, यदि तैँले कुराहरूलाई यसरी बुझ्न सक्छस् भने, यसले तँसँग मानव बुद्धिमत्ता छ भन्‍ने प्रमाणित गर्छ। तर यदि तैँले यसरी खुट्ट्याउन सक्दैनस्, र केराको बोक्रामा एक निश्‍चित पोषक तत्त्व हुन्छ भनी सुन्‍ने बित्तिकै, त्यसको स्वाद खराब भए पनि तँ त्यो खान जिद्दी गर्छस् भने—तँ एक मूर्ख होस्, तँ पशुबाट पुनर्जन्म लिएको व्यक्ति होस्, र तँसँग सामान्य मानवताको सोचाइ छैन। कुनै पनि विधर्म वा भ्रमले यस्ता मानिसहरूलाई बहकाउन सक्छ, र तिनीहरू विभिन्न जानकारीहरूको शुद्धता वा सत्यतालाई खुट्ट्याउन पूर्ण रूपमा असमर्थ हुन्छन्—तिनीहरूले सधैँ धोका खान्छन्। यी सबै कुराहरू पशुबाट पुनर्जन्म लिएका मानिसहरूले विभिन्न निश्‍चित मामलाहरूलाई कसरी लिन्छन् भन्‍ने कुराको एउटा प्रकटीकरण हो—तिनीहरू अत्यन्तै मूर्ख हुन्छन्, तिनीहरूको बोध विकृत र बेतुका हुन्छ, र तिनीहरूले सबै कुरालाई चरम सीमामा लान्छन्। जब अनुसन्धानले कुनै कुरा खान योग्य छ भनेर देखाउँछ भनी मानिसहरूले भन्छन्, तब त्यसको अर्थ तैँले त्यो खानैपर्छ भन्‍ने हुँदैन, न त त्यस कुरालाई अरू कुनै कुराले प्रतिस्थापन गर्न सक्दैन भन्‍ने नै हुन्छ। यदि तैँले सत्यतालाई कुनै पनि सिद्धान्तले प्रतिस्थापन गर्न सक्दैन भनिस् भने, त्यो वस्तुगत र सही हुन्छ। तर यी पोषक तत्त्वहरू भौतिक पदार्थहरू हुन्—कुनै विकल्प नै नहुनु त असम्भव हुन्छ। परमेश्‍वरले विभिन्‍न प्रकारका खानेकुराहरू सृष्टि गर्नुभयो, र विभिन्न पोषक तत्त्वहरू भएका धेरै खानेकुराहरू छन्। मानिसहरूले आफ्नो व्यक्तिगत शारीरिक प्रकृति, उमेर समूह, र वर्तमान स्वास्थ्य अवस्थाका आधारमा सटीक छनौट गर्न सक्छन्—प्रावधानहरूमा टाँसिनुपर्ने कुनै आवश्यकता छैन। कुनै एउटा जानकारी सुनेपछि, चरमसीमामा पुग्ने मानिसहरूले त्यसलाई सही तरिकाले लिन सक्दैनन्, न त तिनीहरूले त्यसलाई खुट्ट्याउन नै सक्छन्। तिनीहरू सधैँ ती कुराहरूद्वारा भ्रमित पारिन्छन्, र अन्त्यमा, तिनीहरूले भन्छन्, “अनलाइनमा भएका सबै कुरा झूट हुन्—एक शब्द पनि साँचो छैन!” हेर् तँ, तिनीहरू अब अर्को चरम सीमामा जान्छन्। तैँले अनलाइनमा जानकारी खोज्न सक्छस्, तर तैँले के प्रयोग गर्ने र के छोड्ने भन्‍नेबारे सही छनौट गर्नका निम्ति, त्यसलाई खुट्ट्याउन मानव बुद्धिमत्ता र मानव सोचाइको सही तरिका कसरी प्रयोग गर्ने भनेर जान्नैपर्छ। यदि कुनै कुरा तेरा लागि लाभदायक छ भने, तैँले त्यसलाई प्रयोग गर्न सक्छस्; यदि यो लाभदायक छैन वा तेरा लागि उपयुक्त छैन भने, तैँले त्यसलाई एउटा सन्दर्भ वा एक प्रकारको सामान्य ज्ञानका रूपमा लिन सक्छस्। मानव सोचाइ भएका मानिसहरूले यसरी अभ्यास गर्छन्। मानव सोचाइ नभएकाहरूले कि त बायाँतिर कि त दायाँतिर विचलित हुनेगरी अभ्यास गर्छन्—तिनीहरूले कि त धोका खान्छन् कि त सबै कुरालाई पूर्ण रूपमा अविश्‍वास गर्छन्। तिनीहरू यस्ता मामलाहरूलाई होसियारीसाथ खुट्ट्याउन असमर्थ हुन्छन्। यस्ता मानिसहरू विभिन्न प्रकारका जानकारीहरूलाई व्यवहार गर्ने वा वास्तविक जीवनका मामलाहरूलाई सम्हाल्ने तरिकामा विशेष गरी हठी, हास्यास्पद, अन्यौलग्रस्त, र मूर्खतापूर्ण देखिन्छन्। जो मानिसहरू यति मूर्ख छन्, जसले सहीलाई गलतबाट वा ठीकलाई बेठीकबाट खुट्ट्याउन सक्दैनन्—तिनीहरूले आफ्नो जीवनको हरेक दिन कसरी बिताउँछन्? तिनीहरूले व्यवहार गर्ने तरिकालाई हेर्दा मात्रै तँलाई चिन्ता लाग्छ—के तैँले अझै पनि तिनीहरू सत्यता वास्तविकतामा प्रवेश गर्न सक्षम हुनेछन् भनेर कुनै आशा राख्न सक्छस् र?

एउटी स्त्रीले एउटा घटिया बदमाससँग विवाह गर्छे र सोच्छे, “मेरो पतिले मलाई धेरै माया गर्छ। मैले साँचो प्रेम भेट्टाएकी छु, म प्रेममा परेकी छु,” र उसले धेरै आनन्दित महसुस गर्छे। तर अरूले उसको पतिलाई हेर्छन् र ऊ मानिससमेत होइन—ऊ एक दियाबलस हो भन्‍ने देख्छन्—र ऊ कसरी अझै पनि यति मग्न र यति धेरै रमाइरहन सकेकी छे भनी आश्‍चर्य मान्छन्। तिनीहरू समेत उसको बारेमा चिन्तित हुन्छन् र उसको तर्फबाट सुर्ता गर्छन्। अन्त्यमा, त्यो व्यक्तिसँग छोराछोरी भएपछि, उसलाई लात हानेर पन्छाइन्छ र उसको कुनै सहारा हुँदैन—उसको जीवन असह्य रूपमा कठिन हुन्छ! पशुबाट पुनर्जन्म लिएका मानिसहरूले गर्ने मूर्ख कुराहरूबाट के स्पष्ट हुन्छ भने, तिनीहरूले जीवन धान्न र बाँच्न सक्नु नै धेरै हदसम्म परमेश्‍वरको अनुग्रहको कारणले हो। परमेश्‍वरले तिनीहरूलाई सास दिनुहुन्छ ताकि तिनीहरू जीवित रहन सकून्, र तिनीहरूलाई खाना दिनुहुन्छ ताकि तिनीहरू बाँच्न सकून्। आकाशका चराहरू, जमिनका साना जनावरहरू र कमिलाहरूसँग पनि खानका लागि खानेकुरा हुन्छ भाने—मानिसहरूका हकमा यो अझ कति बढी सत्य हो? तैँले मानिसका रूपमा पुनर्जन्म लिएको हुनाले, परमेश्‍वरले तँलाई बाँच्ने साधन दिनुहुन्छ। कि त कसैले तँलाई पालनपोषण गर्छ, कि त तँसँग एउटा निश्‍चित सामर्थ्य हुन्छ जसले गर्दा तैँले आफ्नो जीविका धान्न सक्छस्। यो परमेश्‍वरको अनुग्रह हो। परमेश्‍वरले तँलाई भोकले मर्न दिनुहुन्न बरु तँलाई बाँच्ने एउटा बाटो दिनुहुन्छ, त्यसैले तँ वृद्धावस्थासम्म बाँच्न, अन्त्यसम्म बाँच्न सक्षम हुन्छस्। परमेश्‍वरको अनुग्रहविना, पशुबाट पुनर्जन्म लिएकाहरूको जन्मजात क्षमता, तिनीहरूमा सामान्य सोचाइको अभाव, र समस्याहरू सम्हाल्ने अलिकति क्षमताको पनि अभावका कारण, तिनीहरूले आफ्नो जीविकोपार्जन गर्न समेत सक्दैनन्। अर्को दृष्टिकोणबाट हेर्दा, पशुबाट पुनर्जन्म लिएका मानिसहरू वास्तवमा निकै आशिषित् हुन्छन्। सबै पक्षमा तिनीहरूको क्षमता र तिनीहरूको बुद्धिमत्तालाई विचार गर्दा, तिनीहरूका लागि यो जटिल र दुष्ट संसारमा जीविकोपार्जन गर्नु लगभग असम्भव हुनेथियो। तर परमेश्‍वरले सबै सृजित प्राणीहरूलाई अनुग्रह देखाउनुहुने र कृपा गर्नुहुने भएकाले, चाहे तैँले पशुबाट पुनर्जन्म लिएको होस् वा मानिसबाट लिएको होस्, परमेश्‍वरको नजरमा, यदि तँ एक सृजित प्राणी होस् र उहाँले तँलाई सास दिनुभएको छ भने, उहाँले सामान्यतया तँलाई जिउन र बाँच्नका लागि चाहिने कुराहरू प्रदान गर्नुहुन्छ, जसले तेरो जीवनलाई निरन्तरता दिन र तँलाई बाँचिरहन सक्षम बनाउँछ। त्यसैले यदि तैँले “म पैसा कमाउन बाहिर गएको छु र सङ्घर्ष गरेको छु, आफूलाई राम्रोसँग पोषित र स्वस्थ राख्नका लागि आफ्नो भरणपोषण गरेको छु—के मेरो जीवन राम्रैसँग चलिरहेको छैन र? तपाईँले मलाई मूर्ख भनेर मेरो अपमान गरिरहनुभएको छैन र?” भनेर भन्छस् भने, तँ गलत छस्। तैँले पैसा कमाउन र आफ्नो पालनपोषण गर्न सक्नु तेरो आफ्नै क्षमताको कारणले नै हुन जरुरी छैन—यसको उनान्सय प्रतिशत परमेश्‍वरको अनुग्रह हो। परमेश्‍वरले तँलाई केही स्फूर्ति दिनुहुन्छ, र यसरी तँलाई खानेकुराका लागि पैसा कमाउन परिश्रम गर्न सक्षम बनाउनुहुन्छ; उहाँले तँलाई एक निश्‍चित सामर्थ्य, साथै एक स्वस्थ शरीर दिनुहुन्छ, र यसरी तँलाई कुनै काम गर्न, पैसा कमाउन, परिवार पाल्न, र बाँच्न सक्षम बनाउनुहुन्छ। तैँले यी कुराहरू गर्न सक्नुको आधार के हो? यो सबै परमेश्‍वरले तँलाई सामान्य मानव श्रममा संलग्न भएर अन्ततः तँलाई आफ्नो पालनपोषण गर्न र आफ्नो जीविका धान्न सक्षम बनाउने गरी सबैभन्दा आधारभूत जन्मजात अवस्था दिनुहुने कुरामा आधारित हुन्छ। छोटकरीमा भन्दा, जेसुकै भए पनि, चाहे तँ मूर्ख होस् वा अन्यौलग्रस्त होस्, अहिले, एक मानिसको बाहिरी रूप भएको सृजित प्राणीका रूपमा, तैँले आफ्नो पहिचान र आफ्नो मोल जान्नुपर्छ। यसबाहेक, तैँले परमेश्‍वरले तँलाई प्रदान गर्नुभएको कुरा, परमेश्‍वरले तेरा लागि उपलब्ध गराउनुभएको कुरा, र परमेश्‍वरको कृपा र कृपालाई सही तरिकाले बुझ्नुपर्छ। यदि तँमा पशुबाट पुनर्जन्म लिएका मानिसहरूका धेरै विशेषताहरू छन् र तँलाई निश्‍चय नै यस श्रेणीका मानिसहरूमा पर्छु भन्‍ने लाग्छ भने, तैँले के गर्नुपर्छ? यो कुरा सम्हाल्न सजिलो छ: तेरो मूल जेसुकै भए पनि, तँसँग स्वाभाविक रूपमै मानव बुद्धिमत्ता र मानव सोचाइ छ भए पनि वा नभए पनि, तथ्य के हो भने तँसँग अहिले मानव पहिचान छ। तँसँग मानव पहिचान भएकाले, तैँले मानिसको कर्तव्य निर्वाह गर्नुपर्छ—आफूले सक्दो गर्, आफ्नो क्षमताले भ्याएसम्म गर्, र अधिकतम सम्भव हदसम्म, मानिसले जे गर्नुपर्छ त्यो पूरा गर् र राम्ररी गर्। कतिपय मानिसहरूले भन्छन्, “तपाईँले भन्नुभयो, पशुबाट पुनर्जन्म लिएका मानिसहरूमा विकृत बोध हुने, भावशून्यता हुने, अन्यौलग्रस्त हुने, र मूर्खता हुने विशेषता हुन्छ—यसको अर्थ तिनीहरूसँग मानव बुद्धिमत्ता हुँदैन। यीमध्ये अधिकांश मानिसहरूले सत्यता पटक्कै बुझ्दैनन्—तिनीहरूले आफ्नो कर्तव्य कसरी राम्ररी र उपयुक्त तरिकाले पूरा गर्न सक्छन् र?” यदि तँलाई कडा मानकहरूद्वारा बाँधिएन भने, तैँले यसलाई राम्ररी र उपयुक्त तरिकाले गर्न सक्छस्, किनभने आखिरमा, तँसँग अहिले मानव पहिचान छ; जबसम्म तँ आज्ञाकारी हुन्छस् र तैँले कुतर्कहरू गर्दैनस्, तबसम्म तैँले यो हासिल गर्न सक्छस्। यदि तैँले यी दुई बुँदाहरू पनि पूरा गर्न सक्दैनस् भने, म भन्छु, तँ साँच्चै खतरामा छस्, र तँलाई मण्डलीबाट सफा गरेर निकाल्नुपर्नेछ। यदि तैँले, “म यी दुई बुँदाहरू पूरा गर्न सक्छु। म कुतर्कहरू गर्नेछैनँ, र म सही अभिव्यक्तिहरू स्वीकार गर्छु। मलाई जे गर्न भनिन्छ, म त्यही गर्नेछु; र मलाई जसरी गर्न भनिन्छ, म त्यसरी नै गर्नेछु” भनेर भन्छस् भने—यदि तैँले साँच्चै यसरी अभ्यास गर्न सक्छस् भने, तँ आफ्नो कर्तव्य राम्ररी र उपयुक्त तरिकाले गर्न सक्षम हुनेछस्। कतिपय मानिसहरूले यसो भन्छन्, “मैले आफ्नो कर्तव्य राम्ररी र उपयुक्त तरिकाले पूरा गरेको छु, र म यसलाई सत्यता सिद्धान्तहरूअनुसार पनि गर्न चाहन्छु।” यदि तँसँग आफ्नो कर्तव्य राम्ररी र उपयुक्त तरिकाले पूरा गर्न सक्ने जगमा रहेर सत्यता सिद्धान्तहरूतर्फ लागिपर्ने साँचो अभिप्राय छ भने, तँ जुनसुकै स्तरमा पुग्न सके पनि ठीकै हुन्छ—कुनै मागहरू छैनन्। जबसम्म तँ जब्बर हुँदैनस्, तैँले कुतर्कहरू गर्दैनस्, आफ्नै तर्कहरूमा जोड दिइरहँदैनस्, अन्यौलग्रस्त तरिकाले काम गर्दैनस्, र तैँले कुनै मूर्खतापूर्ण काम गरेपछि त्यसलाई स्वीकार गर्न नमान्‍ने गर्दैनस्, तबसम्म त्यो नै पर्याप्त हुन्छ। जहाँसम्म सत्यता सिद्धान्तहरूअनुसार कार्य गर्ने कुरा छ, तँ जति गर्न सक्षम छस् त्यति गर्; तैँले जे गर्न सक्छु भन्‍ने सोच्छस्, त्यही गर्। यस प्रकारको व्यक्तिका लागि मागहरू उच्च छैनन् किनभने उसलाई सत्यता सिद्धान्तहरू प्राप्त गर्न केही हदसम्म गाह्रो हुन्छ। त्यसैले, तिनीहरूको जन्मजात अवस्थाहरूका आधारमा, तिनीहरूसँग कडाइका साथ सत्यता सिद्धान्तहरूअनुसार कार्य गर्नुपर्ने माग गरिँदैन। तिनीहरूसँग किन त्यो माग गरिँदैन? किनभने तिनीहरू त्यसका लागि असक्षम हुन्छन्। यदि तैँले तिनीहरूसँग सत्यता सिद्धान्तहरूअनुसार कार्य गर्नुपर्ने माग गर्न जिद्दी गरिस् भने, त्यो माछालाई जमिनमा बाँच्न बाध्य गरेजस्तै हुनेछ। केही पशुहरूलाई उदाहरणका रूपमा लिऔँ—यदि तैँले तिनीहरूसँग हरेक छाकमा सही मात्रामा खानुपर्ने र धेरै नखानुपर्ने र आफ्नो पेट फुल्ने गरी नखानुपर्ने माग गरिस् भने, के तिनीहरूले त्यो गर्न सक्छन्? सक्दैनन्। तिनीहरूले शारीरिक रूपमा थप खान नसक्ने नभएसम्म एकै पटकमा जति सक्दो धेरै खान्छन्। पशुबाट पुनर्जन्म लिएका मानिसहरू पनि उस्तै हुन्। यदि तैँले तिनीहरूसँग सत्यता सिद्धान्तहरूअनुसार कार्य गर्नुपर्ने माग गरिस् भने, तिनीहरूले त्यसो गर्न सक्दैनन्। त्यसोभए के यसको अर्थ यस्ता मानिसहरूलाई त्यागिन्छ भन्‍ने हो? होइन, तिनीहरूलाई त्यागिँदैन। तर तिनीहरूलाई नत्याग्‍नुको अर्थ तिनीहरूसँग सत्यता सिद्धान्तहरू बुझ्नुपर्ने वा सत्यता सिद्धान्तहरूमा प्रवेश गर्नुपर्ने माग गर्नु भन्‍ने हो भन्‍ने हुँदैन। यसको सरल अर्थ तिनीहरूलाई सही तरिकाले व्यवहार गर्नु, तिनीहरू जे गर्न सक्षम छन् त्यही गर्न दिनु हो। यो भनेको कर्तव्य निर्वाह गर्ने तिनीहरूका योग्यताहरू रद्द गर्नु होइन, न त यो सत्यता पछ्याउने तिनीहरूका योग्यताहरू रद्द गर्नु नै हो, र झन् यो कुरा मुक्ति प्राप्त गर्ने तिनीहरूका योग्यताहरू रद्द गर्नु त हुँदै होइन। यसको अर्थ के मात्रै हो भने, तिनीहरूसँग कडाइका साथ सत्यता सिद्धान्तहरूअनुसार अभ्यास गर्नुपर्ने माग गरिँदैन, न त तिनीहरूसँग कडाइका साथ सबै कुरामा सत्यता सिद्धान्तहरूमा पुग्नुपर्ने माग गरिन्छ भन्‍ने नै हो। अर्थात्, तिनीहरू जति गर्न सक्षम छन् तिनीहरूले त्यति नै गर्नुपर्छ। जबसम्म तिनीहरूले जानाजानी बाधा उत्पन्न गर्ने प्रयास गर्दैनन्, सिद्धान्तका महत्त्वपूर्ण मामलाहरूमा कुतर्कहरू गर्दैनन् वा जथाभाबी दुष्कर्महरू गर्दैनन्, तबसम्म त्यो नै पर्याप्त हुन्छ। यस्ता मानिसहरूबाट गरिने मागहरू उच्च छैनन्। बुझिस्? (बुझेँ।)

पशुहरूबाट पुनर्जन्म लिएका मानिसहरूका हकमा भन्दा, हामीले तिनीहरूका सारका केही प्रकटीकरणहरूका बारेमा सङ्गति गरेका छौँ। अवश्य पनि, केही प्रकटीकरणहरू छन् जसका बारेमा हामीले त्यति विस्तृत रूपमा कुरा गरेका छैनौँ। यदि हामीले तिनका बारेमा अझै विशिष्ट रूपमा कुरा गर्ने हो भने, कतिपय मानिसहरूले त्यो सहन नसक्लान्, त्यसैले हामीले अलिक सामान्य रूपमा कुरा गरेका छौँ, र केही कुराहरू नभनीकन छोडेका छौँ। तैँले जेसुकैबाट पुनर्जन्म लिएको भए पनि, अन्त्यमा अहिले तँसँग मानव पहिचान छ। तँसँग मानव पहिचान भएकाले, तँ आफ्नो छवि र आफ्नो प्रतिष्ठाको वास्ता गर्छस्, त्यसैले हामी तेरो प्रतिष्ठा अलिकति बाँकी राखिदिनेछौँ—हामी यस पक्षमा त्यति धेरै विस्तृत रूपमा कुरा गर्नेछैनौँ। हामीले छलफल गरिसकेका कुराहरू आधारभूत रूपमा यस्तै नै हुन्—आफैलाई त्योसँग तुलना गर्। मानौँ, तेरा प्रकटीकरणहरू पशुहरूबाट पुनर्जन्म लिएका मानिसहरूका प्रकटीकरणहरूसँग मेल खान्छन्, र तैँले आफ्नो हृदयमा निकै विचलित महसुस गर्छस्—तैँले यस्तो प्रकारको पहिचान भएकाले, एकातिर तेरो मूल्य घटेको छ, र अर्कोतिर तेरो निष्ठा अपमानित भएको छ र तेरो प्रतिष्ठामाथि चुनौती खडा भएको छ भन्‍ने महसुस गर्छस्। तँलाई परमेश्‍वरसँगको आफ्नो सम्बन्धलाई कसरी सम्हाल्ने भन्‍ने थाहा हुँदैन, र तँ अचानक तेरो हैसियत ह्वात्तै घटेको छ, तँ अरूभन्दा नीच भएको छस् भन्‍ने महसुस गर्छस्, उप्रान्त आफूमा कुनै सम्मानजनक कुरा छ भन्‍ने महसुस गर्दैनस्, उप्रान्त आफ्नो चरित्र कुलीन छ वा तँ सम्मानजनक मूल्यको छस् भन्‍ने महसुस गर्दैनस्, र अचानक तैँले आफ्नो हृदयमा आफूसँग कुनै आशा वा आड छैन, र तेरो भविष्यको गन्तव्य अनिश्‍चित छ भन्‍ने महसुस गर्छस्। के यी असल प्रकटीकरणहरू हुन् त? (होइनन्।) त्यसोभए के तँ पछाडि फर्कनु पर्दैन र? (पर्छ।) यी प्रकटीकरणहरू र यस्तो प्रकारको बुझाइ असल नभएका हुनाले, के गर्नुपर्छ त? हामीले यस्ता मानिसहरूका लागि निस्कने एउटा बाटो खोज्नुपर्छ, ताकि तिनीहरूलाई अलिकति राम्रो महसुस होस्। यो तिनीहरूलाई शान्त पार्ने कुरा होइन, न त तिनीहरूलाई धोका दिने कुरा नै हो—यो त तिनीहरूलाई यो मामलालाई सही तरिकाले लिन र सत्यता सिद्धान्तहरूअनुसार अभ्यास गर्न लागिपर्न सक्षम बनाउने कुरा हो। त्यसोभए तिनीहरूले के गर्नुपर्छ? पशुहरूबाट पुनर्जन्म लिएका मानिसहरूले यो मामलालाई कसरी बुझ्नुपर्छ? सर्वप्रथम त, परमेश्‍वरको दृष्टिकोणबाट हेर्दा, कुनै व्यक्तिले जेसुकैबाट पुनर्जन्म लिएको भए पनि, यो परमेश्‍वरद्वारा निर्धारित गरिएको कुरा हो—यसमा मानिसहरूको कुनै निर्णय गर्न सक्दैनन्। मानौँ, तँ यी मानिसहरूमध्ये एक होस्। यदि तँलाई छनौट गर्न लगाइयो भने, तैँले पशुका रूपमा पुनर्जन्म लिने छनौट गर्छस् कि मानिसका रूपमा? (मानिसका रूपमा पुनर्जन्म लिने।) तैँले किन त्यो छनौट गर्छस्? (किनभने यदि हामीले मानिसका रूपमा पुनर्जन्म लियौँ भने मात्रै हामीले परमेश्‍वरले के भन्नुहुन्छ सो सुन्‍ने र उहाँका वचनहरू बुझ्ने मौका पाउन सक्छौँ।) अनि यदि तैँले पशुका रूपमा पुनर्जन्म लिइस् भने नि? (हामीले परमेश्‍वरका वचनहरू सुन्‍ने मौका पाउनेथिएनौँ।) यसको अर्थ तैँले परमेश्‍वरको आवाज सुन्‍ने मौका कहिल्यै पाउनेथिइनस् भन्‍ने हुन्छ। त्यसैले, तँलाई पशुका रूपमा, मानिस भएर पुनर्जन्म लिनु असल कुरा हो भन्‍ने कुरा थाहा भएको हुनाले, तैँले परमेश्‍वरलाई अझै धेरै धन्यवाद दिनुपर्छ—तैँले उहाँका बारेमा गुनासो गर्नु हुँदैन। तँलाई मानिस बन्‍ने मौका दिनुभएकोमा तैँले परमेश्‍वरलाई धन्यवाद दिनुपर्छ—यसबाहेक, यो त हजार वर्षमा एक पटक आउने मौका पो हो। आखिर, परमेश्‍वर मानिसहरूलाई मुक्ति दिनलाई नै देह बन्नुभयो, र धेरैजसो मानिसहरूले मुक्तिको यो अनुग्रह प्राप्त नगरेका भए पनि, तैँले त प्राप्त गरेको छस्—तैँले परमेश्‍वरको आवाज सुन्‍ने र परमेश्‍वरले सत्यता व्यक्त गर्नुभएको सुन्‍ने सौभाग्य पाएको छस्। यो तेरो आशिष् हो। यो यस्तो कुरा हो जुन, एक सृजित प्राणीका रूपमा, तैँले धेरै जीवनकाल वा धेरै युगहरूसम्म भीक मागे पनि प्राप्त गर्न सक्नेथिइनस्। परमेश्‍वरले ठीक यही युगमा तँलाई छान्नुभयो, र तँलाई मानिसका रूपमा पुनर्जन्म लिन, परमेश्‍वरको घरमा बस्‍न र मानवजातिसँगै, एक सृजित प्राणीको कर्तव्य पूरा गर्न, तेरो पहिचानलाई पशुको पहिचानबाट मानवजातिको सदस्यको पहिचानमा रूपान्तरण गर्न र तँलाई मानिसको कर्तव्य पूरा गर्न दिनुभयो। यो कति ठूलो सम्मान र सौभाग्यको कुरा हो! यो धेरै सृजित प्राणीहरूले कामना मात्र गर्न सक्ने तर कहिल्यै प्राप्त गर्न नसक्ने कुरा हो—तैपनि तैँले आज यो प्राप्त गरेको छस् र यसको आनन्द लिइरहेको छस्। यो मौका अत्यन्तै दुर्लभ छ; कुनै पनि सृजित प्राणीका लागि, यो हजार वर्षमा एक पटक आउने मौका हो। त्यसैले, तैँले निराशामा डुब्‍ने र गुनासो गर्ने, र दुःखी हुने वा तेरो हैसियत अरूको भन्दा कम छ भन्‍ने सोच्ने गर्नु त हुँदै हुँदैन, बरु, यसको विपरीत, तैँले वास्तवमा आफूलाई भाग्यमानी महसुस गर्नुपर्छ। तैँले परमेश्‍वरलाई धन्यवाद दिनुपर्छ—उहाँले तँलाई दिनुभएको मौकाका लागि उहाँलाई धन्यवाद दे, उहाँले तँलाई उच्‍च पार्नुभएकोमा उहाँलाई धन्यवाद दे, किनभने उहाँले गर्नुभएको काम महान् छ: उहाँले गर्नुभएको काम साँच्चै नै सृजित प्राणीहरूप्रतिको अनुग्रह र कृपा नै हो। परमेश्‍वरबाट यो अनुग्रह स्वीकार गरेपछि, उहाँले तेरो पहिचान र तेरो वर्ग परिवर्तन गर्नुभएकोमा तँ कृतज्ञ हुनुपर्छ। तर तैँले उहाँलाई धन्यवाद मात्र दिएर यो कुरा सकिँदैन—उहाँलाई धन्यवाद दिनुबाहेक, तैँले कसरी यो मौकाको कसरी फाइदा उठाउने भनेर पनि सोच्नु आवश्यक छ। तेरो मौलिक पहिचान जेसुकै भए पनि, अब जब तैँले मानिसका रूपमा आफ्नो कर्तव्य पूरा गर्न सक्ने भएकाले, यो तेरो पहिचान परिवर्तन गर्ने र एक सृजित प्राणीका रूपमा तेरो वर्ग परिवर्तन गर्ने राम्रो मौका हो। त्यसोभए तैँले यो परिवर्तन कसरी गर्न सक्छस्? पहिलो मुख्य बुँदा भनेको आफ्नो कर्तव्य राम्ररी पूरा गर्नु हो। यदि, तेरा जन्मजात अवस्थाहरूका विभिन्न सीमितताहरूका कारण, तँ केवल परिश्रम गर्न र शारीरिक श्रम गर्न, फोहोरी र थकाइलाग्दो काम गर्न मात्रै सक्षम हुन्छस्, र, तेरो पहिचान र मूल्यका आधारमा, तैँले पूरा गर्ने कर्तव्य सधैँ यही दायराभित्र मात्र रहन सक्छ, र कुनै उत्थान वा सुधारको सम्भावना हुँदैन भने, तैँले के गर्नुपर्छ? तैँले कुन सिद्धान्त पालन गर्नुपर्छ? यदि, चाहे तेरो बुद्धिमत्ता होस्, तेरो चरित्र होस्, वा तेरा जन्मजात अवस्थाहरू हुन्, हामीले जुनसुकै प्रकटीकरणहरूलाई हेरे पनि, मानिसहरूका बीचमा तेरो मूल्य सधैँ यस्तै रहनेछ भने—तँ सधैँ एउटा बेकारको, मूर्ख, अन्यौलग्रस्त, भावशून्य, मन्दबुद्धिको विकृत बुझाइ भएको व्यक्ति हुनेछस्, र मानिसहरूमाझ तेरो मूल्य कहिल्यै बढ्नेछैन भने—तैँले आफ्नो कर्तव्यलाई कसरी लिनुपर्छ? यो अत्यन्तै महत्त्वपूर्ण छ। मानौँ तेरो मूल्य कहिल्यै बढ्नेछैन, र मानिसहरूका बीचमा तेरो कहिल्यै कुनै प्रतिष्ठा हुनेछैन। परमेश्‍वरको नजरमा, तँ सदासर्वदाका लागि एकै ठाउँमा स्थिर हुन्छस्—तँ यस्तै होस्। तेरो वर्गमा सतही रूपमा देखिने स्पष्ट विशेषताहरू हुन सक्छन्, र तँ कहिल्यै पशुबाट साँचो मानिसमा परिवर्तन हुनेछैनस्। तँसँग मुक्ति प्राप्त गर्ने कुनै आशा हुँदैन, किनभने तैँले सत्यता बुझ्न सक्दैनस्, र तँसँग मानवीय बुद्धिमत्ता समेत हुँदैन। तैँले दर्शनका सत्यताहरू बुझ्दैनस्, र परमेश्‍वरको घरमा, तँलाई सुसमाचार कसरी प्रचार गर्ने भन्‍ने थाहा हुँदैन, तँ व्यावसायिक सीपहरूसँग सम्बन्धित कुनै पनि प्रकारको कर्तव्यका लागि अयोग्य हुन्छस् र त्यसमा खरो उत्रन सक्दैनस्—तँ सधैँ फोहोरी र थकाइलाग्दा कामहरू गर्नमा नै अल्झिरहनेछस्, र तँसँग तेरो अवस्थालाई बदल्ने कुनै उपाय हुँदैन। मानौँ तँ यस्तै छस् भने, तैँले के गर्छस्? के तैँले परमेश्‍वरमा विश्‍वास गर्न छोड्छस्? के तैँले आफैप्रति हरेस खान्छस्? के कतिपय मानिसहरूले आफ्नो ज्यानसमेत लिन्छन्? के तिनीहरूले यसो भन्छन्, “म अब उप्रान्त बाँच्‍न चाहन्नँ। यसै पनि मसँग बाहिर निस्कने कुनै बाटो नै छैन—यसरी बाँच्‍नुको के अर्थ छ र?” यदि तैँले जति नै प्रयास गरे पनि, तँ जति नै लगनशील भए पनि, जति नै लागिपरे पनि, वा जति नै ठूलो मोल चुकाए पनि, तेरो मूल्य कहिल्यै परिवर्तन हुनेछैन, र परमेश्‍वरको घरमा तँ सधैँ परिश्रम गर्ने र पसिना बगाउने व्यक्ति, सबैले हेला गर्ने एक प्रतिष्ठाविहीन तुच्छ व्यक्ति मात्रै हुन्छस् भने, जब तैँलेतेरो कर्तव्य, परमेश्‍वरको आज्ञा, र सृष्टिकर्ताका विभिन्न मागहरूलाई कसरी लिन्छस् भन्ने कुरा आउँछ, तब तैँले अभ्यासको कुन तरिका छनौट गर्नुपर्छ? यही नै सबैभन्दा महत्त्वपूर्ण कुरा हो। सिद्धान्त र मतअनुसार त, तेरो मूल्य र पहिचान निर्धारित छ, तर वास्तवमा, अहिले मानिसहरूका बीचमा र परमेश्‍वरका नजरमा, तेरो साँचो पहिचान मानिसको हो। म किन यो मानिसको हो भनेर भन्छु? किनभने तैँले पूरा गर्न सक्‍ने कर्तव्य, तेरा दैनिक प्रकटीकरणहरू, र तेरा जन्मजात अवस्थाहरूका विभिन्न अन्तर्निहित क्षमताहरू मानिसका लागि सामान्य हुने आधारभूत दायराभित्र पर्छन्—तँसँग मानिस हुनुका यी आधारभूत अवस्थाहरू छन्। यही बुँदाको हिसाबमा मात्रै, तैँले आफ्नो कर्तव्यलाई कसरी लिनुपर्छ? पशुहरूले सत्यता सिद्धान्तहरू बुझ्दैनन्, तिनीहरूलाई आफ्नो कर्तव्य कसरी राम्ररी पूरा गर्ने, आफ्नो कर्तव्यमा कसरी दृढ रहने, वा आफ्नो कर्तव्य कसरी निष्ठासाथ पूरा गर्ने र अन्त्यसम्म सेवा प्रदान गरिरहने भन्‍ने थाहा हुँदैन—पशुहरूले यी कुराहरू बुझ्दैनन्। तर अब, एक मानिसका रूपमा, तैँले बुझ्छस्, तँलाई थाहा छ, त्यसैले तैँले यी कुराहरू हासिल गर्नुपर्छ। तँ यी कुराहरू हासिल गर्न सक्षम भएकाले, परमेश्‍वरले यही सिद्धान्तका आधारमा तँसँग मागहरू गर्नुहुनेछ। तर, यदि तँ आफ्नो पहिचानसँग असन्तुष्ट भएकाले र तैँले परमेश्‍वर अन्यायपूर्ण हुनुहुन्छ भन्‍ने महसुस गरेकाले निरुत्साहित हुन्छस्, र उहाँका बारेमा गुनासो गर्छस्, तेरो जीवन अपमानजनक र प्रतिष्ठाविहीन छ भन्‍ने महसुस गर्छस्, र त्यसपछि तैँले गर्न सक्‍ने कामसमेत गर्न इन्कार गर्दै आफ्नो कर्तव्य पूरा गर्न छोड्छस् भने, तँ पूर्णतया विद्रोही होस्। परमेश्‍वरका नजरमा, तँ एक सृजित प्राणीका रूपमा मानकअनुरूपको छैनस्; तँ एक विकृति होस्। त्यसोभए तैँले के गर्नुपर्छ? तेरो मूल्य सम्मानजनक होस् वा तुच्छ होस्, तँ जहाँसुकैबाट आएको भए पनि, वा तेरा जन्मजात अवस्थाहरूमा जे-जस्ता समस्याहरू भए पनि, छोटकरीमा, तँ जे गर्न सक्षम छस्, त्यही गर्न सक्दो प्रयास गर्, र त्यसलाई राम्ररी गर्न सक्दो प्रयास गर्। यदि सक्दो प्रयास गरेपछि पनि, तैँले अझै सत्यता सिद्धान्तहरूमा खरो उत्रन सक्दैनस् भने, परमेश्‍वरसँग सबै प्रकारका मानिसहरूसँग माग गरिने एउटा न्यूनतम मानक छ: जबसम्म तैँले आफ्नो सबथोक लगाउँछस्, आफ्नो इमानदारी देखाउँछस्, र आफ्नो बफादारी चढाउँछस्, तबसम्म तँ मानकअनुरूपको हुनेछस्। परमेश्‍वरले हरेक व्यक्तिले सत प्रतिशत हासिल गर्नुपर्ने माग गर्नुहुन्न—साठी प्रतिशत पनि पर्याप्त हुन्छ। परमेश्‍वरले के चाहनुहुन्छ? परमेश्‍वरले चाहनुभएको कुरा एउटा मनोवृत्ति हो—यदि तेरो मनोवृत्ति एक सृजित प्राणीको कर्तव्य पूरा गर्ने, तैँले गर्नुपर्ने र हासिल गर्नुपर्ने कुराहरूलाई कुनै पछुतो गर्ने ठाउँ नराखी राम्ररी गर्ने चाहना राख्नु हो भने, यो मनोवृत्तिलाई परमेश्‍वरले स्वीकार गर्नुहुन्छ। परमेश्‍वरले यो मनोवृत्तिलाई अनुमोदन गर्नुहुनेछ, र यसले तँलाई सुरक्षा दिनेछ जसले गर्दा तँ मार्गको अन्त्यसम्म पुग्न सक्छस्। कतिपय मानिसहरूले भन्छन्, “जब म मार्गको अन्त्यमा पुग्छु, तब के हुनेछ?” म तँलाई अहिले बताउनेछैनँ—पछि बताउनेछु। जब तँ मार्गको अन्त्यमा पुग्छस्, तब तँलाई थाहा हुनेछ। छोटकरीमा, अहिले सबैभन्दा महत्त्वपूर्ण कुरा भनेको, तैँले यो मामलालाई कसरी लिन्छस्, तैँले परमेश्‍वरले तँलाई दिनुभएको कर्तव्यलाई कसरी लिन्छस्, र तैँले परमेश्‍वरले तँलाई दिनुभएको कर्तव्य कसरी पूरा गर्छस् भन्‍ने नै हो। यो कर्तव्य जेसुकै भए पनि, जबसम्म यो परमेश्‍वरको घरले तँलाई सुम्पेको कुरा हो, तबसम्‍म तैँले यसलाई पूरा गर्न आफ्नो सबथोक लगाउनुपर्छ। जब तैँले आफ्नै समस्याहरू चिन्छस्, तब तैँले कुतर्कहरू नगर्न, परमेश्‍वरलाई चिढ्याउने कामहरू नगर्न, र परमेश्‍वरलाई चिढ्याउने कुराहरू नभन्न सक्दो प्रयास गर्नुपर्छ; बरु, तैँले मानिसहरू र परमेश्‍वरको घरलाई फाइदा हुने कामहरू गर्नुपर्छ, र मानिसहरू र परमेश्‍वरको घरलाई फाइदा हुने कुराहरू भन्‍नुपर्छ। तिमीहरूमध्ये कतिले यसो भन्छौ, “म अहिले यसो गर्न अझै सक्षम छैनँ।” त्यसोभए आफ्नो समय लि—अधीर नहो। यदि तैँले आज गर्न सक्दैनस् भने, भोलि गर्। यदि तैँले यो वर्ष गर्न सक्दैनस् भने, अर्को वर्ष गर्ने प्रयास गर्। आफ्नो समय लि। तर यदि मानिसहरूका परिणामहरू घोषणा गरिने समयसम्ममा तैँले अझै यो हासिल गरेको छैनस् भने, तैँले आफैले परिणामहरू भोग्नुपर्नेछ। तेरो व्यवहारको मूल्य कसैले पनि चुकाउनेछैन। बुझिस्? (बुझेँ।) यो मामला समाधान गर्न सजिलो हुनुपर्ने हो—यो सबै व्यक्तिको चेतनामा र उसले यी वचनहरू बुझ्न सक्छ कि सक्दैन भन्‍ने कुरामा निर्भर हुन्छ। यदि तँ तिनलाई बुझ्न सक्छस् भने, यी कुराहरू समाधान गर्न निकै सजिलो हुनेछ। केही व्यक्तिहरूले यो अलि गाह्रो छ भनेर भने पनि, जबसम्म तिनीहरू यस दिशामा लागिपर्छन्, तबसम्‍म तिनीहरूले अन्ततः केही परिणामहरू प्राप्त गर्ने नै छन्। यदि तँ यो मार्गमा हिँड्दैनस् भने, सायद तँ अझै पनि बाँच्‍न सक्‍नेछस्, तर जहाँसम्म अन्त्यमा तँलाई कस्तो परिणामले पर्खिरहेको हुनेछ भन्‍ने कुरा छ—त्यो भन्न गाह्रो छ; कसैले पनि यसको प्रत्याभूति दिन सक्दैन, र कसैले पनि तँलाई यसबारे कुनै आश्‍वासन दिनेछैन।

आजको विषय सुनेपछि तिमीहरूलाई कस्तो महसुस भइरहेको छ? तिमीहरूलाई सायद भावनात्मक रूपमा निकै दुःख लागिरहेको होला, होइन र? परमेश्‍वरमा विश्‍वास गर्न थालेदेखि मानिसहरूले सामना गर्न सबैभन्दा कम इच्छा गर्ने विषयहरूमध्ये यो एउटा विषय हो, होइन र? के यो सेवाकर्ता हुनुको विषयभन्दा पनि धेरै दुःखदायी र स्वीकार गर्न गाह्रो कुरा होइन र? के यो स्वीकार गर्न गाह्रो छ? वास्तवमा तिमीहरू स्वीकार गर्न सक्षम छौ, होइन र? (हो।) यदि मानिसहरू परमेश्‍वरको पहिचानबारे निश्‍चित छन् र तिनीहरूले आफ्नै स्थान भेट्टाएका छन् भने, यी वचनहरू र यस्तो प्रकारको समस्या मानिसहरूका लागि त्यति धेरै गाह्रो नहुनुपर्ने हो—केही व्यक्तिहरूलाई मात्रै यसमा केही कठिनाइ हुन सक्छ। तर यो सुनेपछि, धेरैजसो मानिसहरूले आफ्नो मूल्य र पहिचान वास्तवमा के हो भनेर खोतल्न लागिरहने सम्भावना छैन। यदि तिनीहरू साँच्चै पशुहरूबाट पुनर्जन्म लिएका मानिसहरूका केही प्रकटीकरणहरूसँग मेल खाए पनि, तिनीहरूले यसलाई सही तरिकाले लिन सक्‍नेछन्, र केही समयपछि, तिनीहरूलाई ठीकै महसुस हुनेछ, होइन र? (हो।) त्यसोभए, आजका लागि हामी यहाँसम्म सङ्गति गर्नेछौँ। अलबिदा।

जनवरी २०, २०२४


सत्यता कसरी पछ्याउने (१३)

पछिल्लो पटक हामीले सङ्गति गरेको विषय मानिसहरूलाई कसरी खुट्ट्याउने र हेर्ने भन्‍ने कुरासँग सम्बन्धित थियो। यस प्रकारको विषय मानिसहरूको रुचिको विषय हो भनेर भन्न सकिन्छ, तर यो विषय केही विशेष भएको र मानिसहरूका सम्भाव्यता र नियतिहरूको महत्त्वपूर्ण मामिलासँग सम्बन्धित भएको हुनाले, यसले श्रोताहरूमा सत्यताका अन्य पक्षहरूले उत्पन्न गर्ने भन्दा फरक किसिमका केही भावनाहरू उत्पन्न गराउँछ। कतिपयका लागि, यी भावनाहरू खासै सुखद हुँदैनन्। यो विषय सुनेपछि, कतिपय मानिसहरूले भित्री रूपमा ठूलो उथलपुथलको अनुभव गर्न सक्छन्, र जो भावशून्य छन्, तिनीहरूले पनि अलिकति भित्री उथलपुथल अनुभव गर्न सक्छन्। होइन र? (हो।) मानिसहरूको प्रतिक्रिया जस्तोसुकै भए पनि, जे होस्, यी विषयहरूमा सङ्गति गरिसकेपछि, परमेश्‍वरका चुनिएका मानिसहरूले मानिसहरूलाई खुट्ट्याउन र विभिन्न मामिलाहरू छर्लङ्गै देख्नका लागि केही सहायता पाउँछन्, र तिनीहरू केही अन्तर्दृष्टि र केही खुट्ट्याउने क्षमता प्राप्त गर्न सक्षम हुन्छन्। होइन र? (हो।) पछिल्लो पटक, हामीले पशुहरूबाट पुनर्जन्म लिएका मानिसहरूका केही प्रकटीकरण र विशेषताहरूका बारेमा सङ्गति गर्‍यौँ। त्यसोभए, यस प्रकारका मानिसहरूका मुख्य विशेषताहरू के-के हुन्? (पछिल्लो पटक, हामीले पशुहरूबाट पुनर्जन्म लिएका मानिसहरूका चार वटा विशेषताहरू हुन्छन् भनेर सङ्गति गर्‍यौँ: पहिलो, तिनीहरूको बुझाइ विकृत हुन्छ; दोस्रो, तिनीहरू निकै भावशून्य हुन्छन्; तेस्रो, तिनीहरू निकै अन्यौलग्रस्त हुन्छन्; र चौथो, तिनीहरू निकै मूर्ख हुन्छन्।) यी चार वटा विशेषताहरू पशुहरूबाट पुनर्जन्म लिएका मानिसहरूका सारभूत विशेषताहरू हुन्। त्यसोभए, के तिमीहरू सबैले यस प्रकारका मानिसहरूका सारभूत प्रकटीकरणहरू ठ्याक्कै के हुन् भन्ने कुराको सारांश निकालेका छौ? अर्को शब्दमा भन्दा, तिनीहरूको बाहिरी रूप—तिनीहरूको बोलीवचन र आचरण, र तिनीहरूको मानवताका विभिन्न प्रकटीकरणहरूका आधारमा हेर्दा—तिनीहरूमा यी चार वटा विशेषताहरूसँग सम्बन्धित के-कस्ता प्रकटीकरणहरू हुन्छन्? उदाहरणका लागि, तिनीहरूले सत्यतालाई लिने तरिका, र तिनीहरूको मानवताको विवेक र समझका विशेषताहरू के-के हुन्? अवश्य पनि, यी विशेषताहरू आधारभूत रूपमा विकृत बुझाइ, भावशून्यता, अन्योलता, र मूर्खताका चार विशेषताहरूभित्रै समेटिन्छन्, होइन र? (हो।) अब, तिमीहरूले वास्तविक जीवनमा देख्न र सामना गर्न सक्ने केही प्रकटीकरणहरूका आधारमा, यी चार विशेषताहरूलाई अझ विस्तृत रूपमा व्याख्या गर। तिमीहरूलाई अरू के-कस्ता प्रकटीकरणहरूबारे थाहा छ? उदाहरणका लागि, पशुहरूबाट पुनर्जन्म लिएका मानिसहरू धेरै भावशून्य हुन्छन्। यदि तैँले एउटा नमुना उदाहरण मात्रै दिएर उसको समस्या औँल्याइस् भने, तैँले उसलाई यो समस्याबारे धेरै पटक भने पनि उसले अझै बुझ्दैन। त्यसैले, तैँले स्पष्ट रूपमा “म तिम्रै बारेमा कुरा गर्दैछु” भनेर भन्नुपर्छ, तब मात्र उसले यो आफ्नै बारेमा रहेछ भनी बुझ्छ। नत्र, उसले यो अरू कसैको समस्या हो, यो आफूसँग सम्बन्धित छैन भनेर मानिलिन्छ, र आफूले ठीकै गरिरहेको छु भन्‍ने सोच्छ। के यो भावशून्यता होइन र? (हो।) तैँले यो कुरा उसको नाककै अगाडि राखिदिएपछि मात्र उसले अलिकति प्रतिक्रिया जनाउँछ। त्यसोभए, के उसले सत्यता बुझ्न सक्छ? (सक्दैन।) उसले सत्यता किन बुझ्न सक्दैन? (किनभने ऊ प्रतिक्रिया दिन सुस्त हुन्छ र उसले परमेश्‍वरका वचनहरूको अर्थ बुझ्न सक्दैन। जब अरूले उसका समस्याहरू औँल्याउँछन्, तब उसले एउटा धर्मसिद्धान्त वा एउटा प्रावधान मात्रै बुझ्छ; उसले यसलाई सकारात्मक दृष्टिकोणबाट बुझ्न सक्दैन, र यसरी उसले सकारात्मक प्रवेश पाउन असम्भव हुन्छ।) यो बुझ्ने क्षमताविहीन हुनु हो। भावशून्यताको हिसाबमा भन्दा, जब कसैले एक प्रकारको स्थितिलाई औँल्याउँछ, तब उसले यो आफूसँग कसरी सम्बन्धित छ, आफूमा साँच्चै यस प्रकारको स्थिति छ कि छैन, र आफूमा साँच्चै त्यस प्रकारको समस्या छ कि छैन भनेर बुझ्नै सक्दैन—उसले यी कुराहरू बुझ्न सक्दैन न त अर्को व्यक्तिले के भनिरहेको छ भनेर बुझ्न नै सक्छ। तैँले उसले कुन दिन कुन काम गर्‍यो, कुन शब्दहरू बोल्यो, वा कुन प्रकटीकरण देखायो भनेर तोकेर बताए पनि, र उसलाई तँ उसकै बारेमा कुरा गर्दैछस् भन्‍ने थाहा भए पनि, उसले बुझ्ने भनेको एउटा मामिला, एउटा अभिव्यक्ति, वा एउटा वाक्य मात्रै हो, र उसले त्यसलाई अस्पष्ट, र सतही तरिकाले कण्ठस्थ गर्छ। त्यसलाई कण्ठस्थ गरेपछि, ऊ एउटा प्रावधानमा मात्रै टाँसिन्छ: ती शब्दहरू नभन्नू, र ती कामहरू नगर्नू; यी कामहरू गर्नू, र त्यसरी काम गर्नू। ऊ जीवनभर यही प्रावधानमा टाँसिन सक्छ, उसले कसैको सङ्‍गति स्वीकार गर्न मान्दैन, र दश वटा साँढेले ताने पनि उसलाई छुटाउनउन सकिँदैन। समय, भौगोलिक वातावरण, मानिस, घटना, र कामकुराहरू, इत्यादिमा परिवर्तनहरूका कारण परिस्थिति विकसित हुँदै जाँदा, तैँले उसलाई अब पहिले जसरी चलेर हुँदैन र उसले आफ्नो शैली वा रणनीति समायोजन गर्नुपर्छ—यद्यपि सिद्धान्त वास्तवमा परिवर्तन भएको छैन—भनेर भन्छस्, तर उसले त्यो कुरा बुझ्न सक्दैन। उसले भन्छ, “मैले यति धेरै वर्षदेखि यसरी नै अभ्यास गर्दै आएको छु, र मलाई यो ठीकै लाग्छ। मैले धेरै वर्षअघि अगुवा र कामदारहरूले सङ्गति गरेको कुराकै आधारमा अभ्यास गर्दै आएको छु। मैले आफ्नो अभ्यास गर्ने तरिका किन परिवर्तन गर्नुपर्‍यो?” ऊसँग आधार समेत हुन्छ, तर वास्तवमा, ऊ वर्षौँदेखि एउटा प्रावधानमा मात्रै टाँसिरहेको हुन्छ र ऊ आफैले यो कुरा थाहा पाएको वा महसुस गरेको हुँदैन।

विकृत बुझाइ हुनुको विशेषताको हिसाबमा भन्दा, पशुहरूबाट पुनर्जन्म लिएका अधिकांश मानिसहरूले विकृत बुझाइका प्रकटीकरणहरू देखाउँछन्। तिनीहरूको सोच्ने तरिका सामान्य मानिसहरूको भन्दा फरक हुन्छ। तिनीहरूका विचारहरू धेरै विलक्षण, अनौठा, र कहिलेकाहीँ आश्‍चर्यजनक रूपमा अप्रत्याशित हुन्छन्—तैँले तिनीहरूले किन त्यसरी सोच्छन् भनेर कल्पना गर्नै सक्दैनस्, र तैँले यस संसारमा कसैले यस्तो अनौठो तरिकाले मामिलाहरूबारे विचार गर्छ भनी कहिल्यै कल्पना गरेको हुँदैनस्। तिनीहरूका विचारहरूले तँलाई अवाक् बनाउन सक्छन्। किनभने सामान्य सोचाइ भएका मानिसहरूले सामान्यतया सामान्य सोच्ने तरिकाअनुसार मामिलाहरूबारे विचार गर्छन्, जबकि पशुहरूबाट पुनर्जन्म लिएकाहरूको सोच्ने तरिका अत्यन्तै विचित्र किसिमको हुन्छ। तिनीहरूले बारम्बार केही अनौठा र विलक्षण अभिव्यक्तिहरू व्यक्त गर्छन्, र जब सामान्य सोचाइ भएको कसैले ती सुन्छ, तब त्यो व्यक्ति चकित हुन्छ। यदि तैँले कुनै मामिलालाई विचार गर्न तिनीहरूको सोच्ने तरिका अपनाउने प्रयास गरिस् भने, तैँले यो धेरै अनौठो छ र यो गतिरोधमा पुग्छ भन्‍ने कुरा पत्ता लगाउनेछस्। तिनीहरूमा यो सोच्ने तरिका हुने भएकाले, वास्तविक जीवनमा—चाहे तिनीहरूले आफ्ना कर्तव्यहरू पूरा गरिरहेका होऊन्, अरूसँग अन्तरक्रिया गरिरहेका होऊन्, वा निश्‍चित परिस्थिति, मानिस, घटना, र कामकुराहरूको सामना गरिरहेका होऊन्—तिनीहरूका विचारहरू सधैँ अत्यन्तै अनौठा हुन्छन्, र तिनीहरू धेरैजसो मानिसहरूसँग मिल्न सक्दैनन्। तिनीहरू मानव संसारमा बस्ने प्राणीहरू जस्ता देखिँदैनन्, बरु तिनीहरू अर्को संसारमा बाँचिरहेका जस्ता देखिन्छन्। तैँले तिनीहरूले किन त्यसरी सोच्छन् वा तिनीहरूमा किन त्यस्ता विचारहरू पलाउँछन् भनेर कहिल्यै बुझ्न सक्दैनस्। तिनीहरूले मामिलाहरूबारे विचार गर्ने तरिकाले अक्सर सामान्य मानवताको सोचाइको दायरा नाघ्छ र त्यो सामान्य सोचाइको सही मार्गबाट बाहिर जान्छ। अन्तिम परिणाम के हुन्छ भने, मामिलाहरूबारे विचार गर्ने तिनीहरूको तरिका, अडान, र सिद्धान्तहरू सबैलाई धेरै अनौठो लाग्छ। यदि सबैले कुनै मामिलामा विचार गरिरहेको वा सङ्गति गरिरहेको बेला यस्तो व्यक्ति उपस्थित छ, र त्यहाँका धेरैजसो मानिसहरूमा खुट्ट्याउने क्षमताको कमी छ, आफ्नै रायहरूको कमी छ, वा तिनीहरूले सत्यता सिद्धान्तहरू बुझ्दैनन् भने, प्रायजसो त्यस व्यक्तिको कुनै एउटा विकृत विचार र दृष्टिकोणहरूका कारण तिनीहरूको सोचाइको प्रवाह ठप्प हुन्छ वा सामान्य छलफलमा बाधा पुग्छ र रोकावट हुन्छ। अनि अन्तिम परिणाम के हुन्छ? पटक-पटकको छलफलपछि, मानिसहरूले त्यस व्यक्तिले अघि सारेको दृष्टिकोण सही मार्गबाट भड्किएको छ, त्यो न त वस्तुगत छ न त व्यावहारिक नै, र यसबाहेक, त्यो अत्यधिक विलक्षण छ, र मामिलाहरूलाई विचार गर्ने उसको तरिका समेत अत्यन्तै अनौठो छ भन्‍ने पत्ता लगाउँछन्। जब सामान्य मानिसहरू गफगाफ र कुराकानी गर्छन्, तब कुराकानी जीवन्त हुँदै जान्छ, सबै जना प्रश्‍नमा रहेका मामिलाहरूमा अझ स्पष्ट हुँदै जान्छन्, र तिनीहरूले जति धेरै कुरा गर्छन् विषय त्यति नै अगाडि बढ्छ। तर यदि यो व्यक्तिले बीचमा बोल्यो भने, कुराकानी विषयबाट बाहिर जान्छ। अरू मानिसहरू निःशब्द हुन्छन्, तिनीहरू सबैलाई यो व्यक्तिका कुराहरू निकै अनौठा लाग्छ, र तिनीहरूले जवाफ दिन सक्दैनन्। छलफलको विषय यसरी अवरुद्ध हुन्छ। यस प्रकारको व्यक्तिसँग “अद्वितीय” विचार र दृष्टिकोणहरू हुने भए पनि, ती सामान्य सोचाइ भएकाहरूले अघि सार्ने दृष्टिकोणहरूभन्दा निरन्तर फरक हुन्छन्। तिनीहरूका विचार र दृष्टिकोणहरू सामान्य मानवतामा हुनुपर्ने खालका हुँदैनन्, र ती सामान्य मानवताको सोचाइको दायराभित्र पर्दैनन्, त्यसैले तिनीहरूले भन्ने कुराहरू अरू मानिसहरूलाई अनौठा वा अकल्पनीय समेत लाग्छ, र तिनीहरूका समाधान र मार्गहरूले मानिसहरूलाई अलिकति पनि मद्दत गर्दैनन्, र यसबाहेक तिनमा अवरोध गर्ने, बाधा दिने, कमजोर पार्ने, र अन्तर्ध्वंस गर्ने प्रकृति हुन्छ। तिनीहरू चुप लागे भने ठीकै हुन्छ, र सबैको सोचाइको प्रवाह केही हदसम्म स्पष्ट रहन्छ, तर जब तिनीहरूले बीचमा बोलेर आफ्नो राय व्यक्त गर्छन् वा सुझाव दिन्छन्, तब सबैले त्यो सुन्दा बाधा र अवरोध महसुस गर्छन्, छलफल भइरहेको विषयमा विचलनहरू उत्पन्न हुन्छन्, र राम्रा परिणामहरू हासिल गर्न गाह्रो हुन्छ। तर, साँच्चै राम्रो क्षमता भएको व्यक्तिले मामिलाको जड तोकेरै पत्ता लगाउन सक्छ, र उसले त्यसको महत्त्वपूर्ण बुँदा बुझ्न र समस्या समाधान गर्न सही मार्ग बाँड्न सक्छ। कम्तीमा पनि, उसले अरू मानिसहरूको सोचाइको प्रवाहमा आधारित भएर केही अर्थपूर्ण र मूल्यवान् सुझावहरू प्रदान गर्न सक्छ। यदि उसले कुनै सुझाव अघि सार्‍यो, र सबैलाई त्यो उपयुक्त लाग्यो र तिनीहरू त्यसलाई स्वीकार गर्न इच्छुक भए भने, यसको अर्थ राम्रो क्षमता भएको यो व्यक्तिले अघि सारेको सुझावले महत्त्वपूर्ण बिन्दु भेट्टाएको छ भन्‍ने हुन्छ, किनभने यो व्यक्तिले कुराहरू छर्लङ्गै देख्न सक्छ। यदि उसले बोलेन भने, सबैले तीन दिनसम्म छलफल गरे पनि तिनीहरू निष्कर्षमा पुग्न सक्दैनन्। हेर् त, यी दुवै प्रकारका मानिसहरूसँग अद्वितीय दृष्टिकोणहरू हुन्छन्, जुन अरू मानिसहरूका भन्दा फरक हुन्छन्, तर राम्रो क्षमता भएको व्यक्तिले अघि सार्ने दृष्टिकोणहरूले अरूलाई मामिलाको सार छर्लङ्गै देख्न मद्दत गर्न सक्छन्, र मानिसहरू हराएको बेला सही दिशा र अभ्यासको मार्ग भेट्टाउन सहयोग गर्न सक्छन्। विकृत बुझाइ भएको व्यक्ति फरक हुन्छ। मानिसहरूले मामिलाहरूबारे छलफल गरिरहेका वा सामान्य कुराकानी गरिरहेका बेला उसको दृष्टिकोण र उसको विकृत सोच्ने तरिकाले प्रायजसो भत्काउने र बाधा दिने असर गर्छ। त्यसैले, यदि पशुबाट पुनर्जन्म लिएको विकृत बुझाइ भएको कुनै व्यक्ति कुनै मण्डली वा कामको कुनै पक्षमा संलग्न छ भने, उसले बाधा र अवरोधहरू ल्याउने सम्भावना हुन्छ, र सबैले ऊदेखि अत्यन्तै दिक्क भएको महसुस गर्नेछन्, र मनमनै यस्तो सोच्नेछन्, “यसलाई छिटो पठाइदेऊ—यो मान्छे साह्रै झर्कोलाग्दो छ! यो मान्छेले हरेक दिन अप्रासङ्गिक बकवास गर्छ र अझै पनि आफूलाई धेरै गहन ठान्छ, जबकि वास्तवमा, यसले भन्ने कुराहरू सबै भ्रमहरू हुन्।” सुरुमा, कतिपय मानिसहरूले उसलाई आदर्श मान्न सक्छन्, तर समय बित्दै जाँदा, तिनीहरूले उसलाई छर्लङ्गै देख्नेछन् र भन्नेछन्, “यो व्यक्तिसँग कुनै गहन अन्तर्दृष्टि छैन। ऊ दिनभरि बनावटी तरिकाले एक बुद्धिमान् व्यक्ति भएको नाटक मात्रै गरिरहेको हुन्छ। वास्तवमा, उसले अघि सार्ने दृष्टिकोण र विचारहरू पूर्ण रूपमा बेतुके हुन्छन् र तिनले सम्हाल्नुपर्ने मामिलाहरूसँग कुनै सरोकार नै राख्दैनन्।” तिनीहरूलाई ऊ झर्कोलाग्दो लाग्न थाल्नेछ र ऊप्रति घृणा महसुस हुनेछ। त्यसैले, यदि यस प्रकारको व्यक्ति आफ्नो कर्तव्य पूरा गर्दा केही अत्यधिक प्राविधिक वा पेसागत कामका लागि जिम्मेवारी हुन्छ वा केही महत्त्वपूर्ण काम आफ्नो हातमा लिन्छ भने, उसले तुरुन्तै अरूमा रिस उत्पन्न गराउँछ किनभने उसले अघि सार्ने दृष्टिकोण र मागहरूले सधैँ मानिसहरूलाई अविश्‍वासपूर्ण बनाउँछ र कार्य गर्ने उचित तरिकाबारे अनिश्‍चि बनाउँछ। यदि ऊ केवल एक साधारण अनुयायी हो, उसले निर्देशन र आज्ञाहरू मात्रै पालन गर्छ भने, उसले गर्ने कामहरूमा बारम्बार केही विचलनहरू देखा पर्नेछन्। अगुवा, कामदार, र तिनीहरू वरपरकाहरूले उसको निरन्तर अनुगमन र सुपरिवेक्षण गर्नुपर्ने हुन्छ। उनीहरूले ऊबाट आँखा हटाउनेबित्तिकै, उसले गल्ती गर्नेछ, र अरूले सधैँ उसलाई उसका त्रुटिहरू सच्याउन र समाधान गर्न, र उसले गरेको गडबडी मिलाउन मद्दत गर्नुपर्ने हुन्छ। अन्त्यमा, जब सबैले यस प्रकारको व्यक्तिलाई मद्दत गर्न सकिँदैन भन्‍ने देख्छन्, तब तिनीहरूले भन्नेछन्, “उसले यहाँ सधैँ बाधा उत्पन्न गरिरहेको हुन्छ, र कसैले पनि शान्ति पाउन सकेको छैन। के उसलाई अन्तै पठाउन सकिँदैन? ऊ जहाँ जान चाहन्छ त्यहीँ जाओस्!” सबैको प्रतिक्रिया यस्तै हुनेछ। सुरुमा, तिनीहरूले ऊप्रति धैर्य गर्नेछन्, र यस्तो सोच्नेछन्, “हामी सबै दाजुभाइ-दिदीबहिनी हौँ, हामीमध्ये कसैको पनि कद ठूलो छैन, र सत्यतासम्बन्धी हाम्रो बुझाइ सतही छ—हामी एक-अर्कालाई समर्थन र मद्दत गरौँ।” तर ऊसँग लामो समयसम्म सम्पर्कमा रहेपछि, तिनीहरूले उसलाई छर्लङ्गै देख्नेछन्। उसको समस्या सानो कद हुनु होइन रहेछ—उसको क्षमता र बुझाइमा समस्या रहेछ भन्‍ने कुरा पत्ता लाग्छ। उसको बुझाइ सतही वा उसको सोचाइ केटाकेटीको जस्तो हुन्छ भन्ने होइन; बरु, उसको बुझाइ विकृत हुन्छ। कामकुराहरूलाई हेर्ने उसको तरिका र उसका विचार र दृष्टिकोणहरू सामान्य सोचाइको दायराभन्दा बाहिर पर्छन्, र उसका विचारहरू प्रायजसो अरू सबैको भन्दा फरक हुन्छन्। अरूले भनेको कुरा सही हुँदा पनि उसले स्वीकार गर्न मान्दैन, र उसले कुनै पनि प्रकारको स्पष्टीकरण सुन्दैन। ऊ आफ्नै विचारमा दृढ भएपछि, दश वटा साँढेले ताने पनि उसलाई त्यसबाट टसमस गराउन सक्दैनन्। अर्थात्, उसले असल र खराब छुट्याउन सक्दैन। उसले आफ्ना विचार र दृष्टिकोणमा असल ठानेका कुराहरू, सामान्य मानवताको सोचाइ भएका मानिसहरूका लागि विकृत कुराहरू—खुला रूपमा प्रस्तुत गर्न नसकिने कुराहरू बाहेक केही हुँदैनन्। उसका दृष्टिकोणहरू केवल केटाकेटीको जस्तो वा नीच र मूल्यहीन मात्रै हुँदैनन्; ती सामान्य मानवताको सोचाइले उत्पादन गर्ने विचार वा दृष्टिकोणहरू हुँदै हुँदैनन्। त्यसैले, यस प्रकारको व्यक्ति धेरैजसो मानिसहरूसँग मिल्न सक्दैन। यो भ्रष्ट स्वभावका कारण, वा जीवनका बानीबेहोरा वा भाषिक अड्चनहरूका कारण भएको हुँदैन, र यो उसले केही दुष्ट कार्यहरू गर्ने वा अनौठो व्यवहारमा संलग्न हुने कारणले त पक्कै पनि भएको हुँदैन। यो मुख्यतया उसको मानवताले प्रदर्शन गर्ने यी विशेषताहरू—विकृत बुझाइ, भावशून्यता, अन्योलता, र मूर्खताका कारण भएको हुन्छ, जसले गर्दा उसलाई धेरैजसो मानिसहरूसँग मिल्न असम्भव हुन्छ। अवश्य पनि, दुष्ट मानिसहरू र ख्रीष्टविरोधीहरू पनि धेरैजसो मानिसहरूसँग मिल्न सक्दैनन्, तर तिनीहरूमा यो एउटै लक्षण भए पनि, तिनीहरू अरूसँग मिल्न नसक्नुको सार वा घटना पशुहरूबाट पुनर्जन्म लिएका मानिसहरूको भन्दा फरक हुन्छ। दुष्ट मानिसहरू र ख्रीष्टविरोधीहरू अरूसँग मिल्न सक्दैनन् किनभने तिनीहरू सारमा दियाबलसहरू हुन्, जबकि पशुहरूबाट पुनर्जन्म लिएका मानिसहरूमा सामान्य मानवताको सोचाइ र बुद्धिमत्ताका साथै सामान्य मानवताको विवेक र समझको पूर्ण रूपमा कमी हुन्छ, त्यसैले सामान्य मानिसहरूलाई तिनीहरूसँग कुराकानी गर्न निकै गाह्रो हुन्छ—तिनीहरूले सिद्धान्तहरू समावेश नहुने सानातिना, घरेलु मामिलाहरूका बारेमा मात्रै कुरा गर्न सक्छन्, जसले गर्दा कुराकानीको दायरा धेरै सीमित हुन्छ। आखिरमा, पशुहरूबाट पुनर्जन्म लिएका मानिसहरू दियाबलसहरूबाट पुनर्जन्म लिएकाहरू होइनन्, तिनीहरू त्यस प्रकारका मानिसहरूभन्दा फरक हुन्छन्, र तिनीहरू पनि जीवित प्राणीहरूको एउटा वर्गमा पर्छन्। त्यसैले, जबसम्म प्रमुख सिद्धान्तहरू संलग्न हुँदैनन्, तबसम्‍म तिनीहरूले अझै पनि आफ्नो दैनिक जीवनमा वा आफ्ना कर्तव्यहरू पूरा गर्दा अरूसँग घुलमिल हुन, बोलचाल गर्न, र अन्तरक्रिया गर्न सक्छन्। तर, जब प्रमुख सत्यता सिद्धान्तहरू वा कुन मार्ग लिने भन्नेबारेका छनौटहरू संलग्न हुन्छन्, तब यस प्रकारको व्यक्ति धेरैजसो मानिसहरूसँग पूर्ण रूपमा अमिल्दो हुन्छ र तिनीहरूसँग त्यसउप्रान्त मिल्न सक्दैन। उदाहरणका लागि, तैँले यस प्रकारको व्यक्तिसँग दैनिक जीवनका विषयहरू—तँलाई कुन-कुन खानेकुरा र परिकारहरू मन पर्छ, तिनलाई राम्ररी पकाउने तरिका, तेरो गृहनगरबारेका कुराहरू, इत्यादिबारे कुराकानी गर्छस्। तैँले जति धेरै कुरा गर्छस्, तँसँग भन्नुपर्ने कुरा त्यति नै धेरै हुन्छ र कुराकानी त्यति नै सहज हुन्छ। के यसको अर्थ तिमीहरू दुई जना मिल्ने खालका छौ भन्‍ने हो? के यसको अर्थ तिमीहरू एउटै वर्गमा पर्छौ भन्‍ने हो? (होइन।) तैँले यस प्रकारको कुराकानीका आधारमा मात्रै ती कुराहरू भन्न सक्दैनस्। तर जब तँ आफूले परमेश्‍वरमा विश्‍वास गर्ने कारण र परमेश्‍वरमाथिको विश्‍वासबारे तेरा दृष्टिकोणहरू, साथै विचार र दृष्टिकोणहरू, सत्यता सिद्धान्तहरू, जीवनप्रतिका दृष्टिकोण, हरू मूल्यमान्यताहरू, मानिसहरूले हिँड्ने मार्गहरू, मानिसहरूका पछ्याइहरू, इत्यादि संलग्न विषयहरूका बारेमा कुरा गर्छस्, तब तिमीहरूका विचार र दृष्टिकोणहरू र तिनीहरूका सोच्ने तरिकाहरू झन्-झन् फरक हुँदै जान्छन्, र ती उप्रान्त एउटै एकैनासका हुँदैनन्, र कुराकानीमा गतिरोध उत्पन्न हुन्छ। अनि किन त्यसो हुन्छ? किनभने उसको बुझाइ विकृत छ। जब तैँले उसलाई पहिलो पटक बोल्दै गरेको सुन्छस्, तब तँलाई ऊ निकै चतुर छ भन्‍ने लाग्छ, तर समय बित्दै जाँदा तैँले उसले शब्द र धर्मसिद्धान्तहरू मात्रै बोल्छ र ऊ निकै अहङ्कारी छ भन्‍ने पत्ता लगाउँछस्। ऊप्रतिको तेरो भावना बदलिन्छ, त्यो उप्रान्त त्यति सहज रहँदैन, तगारोहरू उत्पन्न हुन्छन्, र तिमीहरू प्रत्येक जुन-जुन वर्गमा पर्छौ ती वर्गहरू छुट्टिन्छन्। हेर् त, जब तिमीहरूले पारिवारिक जीवन वा आफ्नो व्यक्तिगत विगतबारे छलफल गर्छौ, वा खानपिन, मनोरञ्जन, रुचि, र सोखहरू जस्ता दैनिक जीवनको दायराभित्रका विषयहरूमा कुराकानी गर्छौ, तब तिमीहरू अझै पनि कुराकानी गर्न सक्छौ। तर जब कुराकानीले विचार र दृष्टिकोण, सत्यता सिद्धान्तहरू, जीवनप्रतिको दृष्टिकोण, मूल्यमान्यताहरू, जीवन मार्गहरू, वा परमेश्‍वर र कर्तव्यप्रतिको मनोवृत्तिलाई छुन्छ, तब त्यो रोकिन्छ। ऊप्रतिको तेरो दृष्टिकोण बदलिन्छ, र तँप्रतिको उसको दृष्टिकोण पनि बदलिन्छ। तैँले आफ्नो हृदयमा ऊप्रति केही रिस महसुस गर्न थाल्छस्, र उसको हृदयमा तँप्रति तगारोहरू उत्पन्न हुन्छन्। उसले तँलाई मन पराउँदैन, र तैँले उसलाई मन पराउँदैनस्। बिस्तारै, तिमीहरू टाढा हुन्छौ र उप्रान्त तिमीहरूको बोल्‍ने भाषा एउटै हुँदैन। मानिसहरूका विभिन्न वर्गहरू यसरी छुट्टिन्छन्। त्यसकारण, कुन व्यक्ति कुन वर्गमा पर्छ भनी छुट्टयाउनका लागि, उसको बुझ्ने क्षमता कस्तो छ, ऊसँग सामान्य व्यक्तिको विवेक र समझ छ कि छैन, र ऊसँग सामान्य सोचाइ र बुद्धिमत्ता छ कि छैन भनेर हेर्नुपर्छ। पशुबाट पुनर्जन्म लिएको यस प्रकारको व्यक्तिको हकमा भन्दा, हामी अब उसमाथि विशेष रूपमा सङ्गति गर्नेछैनौँ। यसपछि, हामी अन्य दुई प्रकारका मानिसहरूका बारेमा सङ्गति गरेर अगाडि बढ्नेछौँ। त्यो सकिसकेपछि, हामी फर्केर आउनेछौँ र यी तीन प्रकारहरूको तुलना गर्नेछौँ। यस तुलनामार्फत, यी तीन प्रकारका मानिसहरूलाई कसरी खुट्ट्याउने भन्‍ने कुरा झन्-झन् स्पष्ट र फरक हुँदै जानेछ।

पछिल्लो पटक, हामीले मानिसहरूलाई मोटामोटी रूपमा तीन वर्गमा विभाजन गरिन्छ भनी उल्लेख गर्‍यौँ। यी तीन वर्गहरूलाई कसरी छुट्टयाइन्छ? तिनलाई तिनको उत्पत्तिका आधारमा छुट्टयाइन्छ। पहिलो वर्ग पशुहरूबाट पुनर्जन्म लिएकाहरू हुन्, दोस्रो वर्ग दियाबलसहरूबाट पुनर्जन्म लिएकाहरू हुन्, र तेस्रो वर्ग मानिसहरूबाट पुनर्जन्म लिएकाहरू हुन्। हामीले पशुहरूबाट पुनर्जन्म लिएकाहरूका विशेषताहरूबारे छलफल गरिसकेका छौँ, र अब दियाबलसहरूबाट पुनर्जन्म लिएकाहरूका विशेषताहरूबारे कुरा गरौँ। दियाबलसहरूबाट पुनर्जन्म लिएका मानिसहरूका कुन-कुन मुख्य विशेषताहरूबारे तिमीहरूले सोच्न सक्छौ? (तिनीहरू सत्यता र परमेश्‍वरको विरोधी हुन्छन्।) यो निकै सामान्य अभिव्यक्ति हो; तिमीहरूले तिनीहरूका सारभूत प्रकटीकरणहरू वर्णन गर्नुपर्छ, र तिमीहरूले यस प्रकारका मानिसहरूका दैनिक प्रकाशहरू र जीवनमा तिनीहरूले देखाउने विशिष्ट प्रकटीकरणहरू प्रयोग गरेर तिनीहरूका विशेषताहरूको सारांश निकाल्नुपर्छ। के तिमीहरूलाई विशेषता भनेको के हो भन्‍ने थाहा छ? विशेषता भनेको एक प्रकारको व्यक्तिको सारलाई प्रतिनिधित्व गर्ने प्रकटीकरण हो। यदि कसैमा कुनै निश्‍चित प्रकारको व्यक्तिका विशेषताहरू छन् भने, ऊसँग त्यस प्रकारको व्यक्तिको सार हुन्छ, र यदि कुनै व्यक्ति त्यस प्रकारको व्यक्ति हो भने, उसमा स्वाभाविक रूपमै ती विशेषताहरू हुनेछ—कोही पनि अपवाद हुँदैन। विशेषता भनेको यही हो। के तिमीहरूले दियाबलसहरूबाट पुनर्जन्म लिएका मानिसहरूका विशेषताहरूबारे सोच्न सक्छौ? (तिनीहरू सत्यताप्रति निकै वितृष्ण हुन्छन् र सत्यतालाई घृणा गर्छन्। तिनीहरूले सत्यता सुनेपछि क्रोध र घृणाका साथ प्रतिक्रिया जनाउँछन्।) सत्यता देखेपछि क्रोध र घृणाका साथ प्रतिक्रिया जनाउनु एक निश्‍चित प्रकटीकरण हो। तिमीहरूले अरू के सोच्न सक्छौ? (तिनीहरू दुष्ट र कपटी हुन्छन्। मलाई थाहा छैन, त्यसलाई विशेषता मानिन्छ कि मानिँदैन?) त्यो केही हदसम्म सान्दर्भिक छ। (तिनीहरू निर्दयी र अहङ्कारी पनि हुन्छन्।) निर्दयीता अर्को निश्‍चित प्रकटीकरण हो। अहङ्कार भ्रष्ट मानिसहरूमा हुने एक आम विशेषता हो, र यो दियाबलसहरूबाट पुनर्जन्म लिएकाहरूमा मात्रै हुँदैन; पशुहरूबाट पुनर्जन्म लिएकाहरू र मानिसहरूबाट पुनर्जन्म लिएकाहरू—यी दुई प्रकारका मानिसहरूमा पनि यो हुन्छ। ती निश्‍चित शैतानी भ्रष्ट स्वभावहरूबाहेक, दियाबलसहरूबाट पुनर्जन्म लिएकाहरूको मानवताको हिसाबमा के-कस्ता निश्‍चित विशेषताहरू हुन्छन्? अर्थात्, तिनीहरूले आफ्नो दैनिक जीवनमा प्रकट गर्ने, बोल्ने, र गर्ने कुराहरूका मुख्य विशेषताहरू के-के हुन्? (क्रूरता।) यो एउटा विशेषता हो। अरू के-कस्ता विशेषताहरू छन्? दियाबलसहरूबाट पुनर्जन्म लिएकाहरू र पशुहरूबाट पुनर्जन्म लिएकाहरू दुवैमा केही खास र सारभूत विशेषताहरू हुन्छन्, तर यी दुई प्रकारका मानिसहरूका विशेषताहरू पूर्ण रूपमा फरक हुन्छन्। पशुहरूबाट पुनर्जन्म लिएकाहरूका विशेषताहरू विकृत बुझाइ, भावशून्यता, अन्योलता, र मूर्खता हुन्। किन यी विशेषताहरू हुन्छन्? यस प्रकारको व्यक्ति सारको हिसाबमा मानवीय विशेषताहरूदेखि टाढा हुन्छ, र मानिसहरूमा हुनुपर्ने उचित बुद्धिमत्ता र सोच्ने तरिकादेखि टाढा हुन्छ भनी प्रमाणित गर्न यी विशेषताहरू नै पर्याप्त हुन्छन्। त्यसकारण, यिनै विशिष्ट विशेषताहरूले यस प्रकारका मानिसहरूले पशुहरूबाट पुनर्जन्म लि एका हुन् भनेर प्रमाणित गर्छन्। दियाबलसहरूबाट पुनर्जन्म लिएकाहरू पशुहरूबाट पुनर्जन्म लिएकाहरूभन्दा फरक हुन्छन्। तिनीहरूका विशेषताहरू के-के हुन्? तिनीहरूले दियाबलसहरूबाट पुनर्जन्म लि एका हुनाले, तिनीहरू मानव बनेका दियाबलसहरू हुन्। तिनीहरूको भित्री सार दियाबलसको हुन्छ। तिनीहरू पशु नभए पनि—तिनीहरू मूर्ख, वा भावशून्यनभए पनि, र सायद तिनीहरूमा विकृत बुझाइ नभए पनि—तिनीहरू मानव पनि होइनन्, र तिनीहरूमा मानिसहरूको सामान्य सोचाइ हुँदैन। तिनीहरूले दियाबलसहरूबाट पुनर्जन्म लिएका हुनाले, सार र साँचो रूपको हिसाबमा, तिनीहरू कुनै पनि भिन्नताविना दियाबलसहरूसँग निश्‍चय नै पूर्ण रूपमा मिल्दाजुल्दा र समान हुन्छन्। त्यसोभए, दियाबलसहरूबाट पुनर्जन्म लिएकाहरूका विशेषताहरू के-के हुन्? पहिलो विशेषता हो, तिनीहरूको झूट बोल्‍ने बानी नै हुन्छ। तिनीहरूले जसरी झूट बोले पनि, तिनीहरूको अनुहार रातो हुँदैन, तिनीहरूको मुटु काँप्दैन, र तिनीहरूले कुनै कुरा नखुस्काई वा कुनै कमजोरी नदेखाई, अत्यन्तै सामान्य र स्वाभाविक रूपमा व्यवहार गर्छन्। तिनीहरूका कुन-कुन शब्दहरू साँचो हुन् र कुन-कुन झूटा हुन् भनेर कसैले खुट्ट्याउन सक्दैन। दोस्रो विशेषता विचलन हो। तिमीहरूले भर्खरै तेस्रो विशेषता उल्लेख गर्‍यौ, जुन दुष्टता हो। दियाबलसहरूबाट पुनर्जन्म लिएका मानिसहरूका तीन वटा विशेषताहरू हुन्छन्—पशुहरूबाट पुनर्जन्म लिएकाहरूको भन्दा एउटा विशेषता कम भए पनि, तिनीहरूले मानिसहरूलाई पुर्‍याउने गम्भीर हानिको विनाशकारी शक्ति र मात्रा पशुहरूबाट पुनर्जन्म लिएकाहरूले पुर्‍याउने चोट वा क्षतिभन्दा धेरै बढी हुन्छ, किनभने तिनीहरू दियाबलसहरू हुन्। कठोरताको हिसाबमा भन्दा, मानिसहरूलाई गम्भीर रूपमा हानि पुर्‍याउने दियाबलसहरूका माध्यमहरू मानिसहरूलाई चोट पुर्‍याउने पशुहरूका माध्यमभन्दा धेरै कडा हुन्छन्। मानिसहरूलाई फसाउनु, कुल्चनु, भावशून्य बनाउनु, भ्रमित पार्नु, र गम्भीर रूपमा हानि पुर्‍याउनु दियाबलसहरूको जन्मजात गुण हो; यो तिनीहरूको प्रकृति सार हो। पशुहरूको हकमा भन्दा, तिनीहरू डरलाग्दा छैनन् भने, तिनीहरूमा सामान्यतया मानिसहरूप्रति ठूलो विनाशकारी शक्ति हुँदैन; केही निश्‍चित पशुहरूले मात्रै मानिसहरूलाई केही हदसम्म गम्भीर रूपमा हानि पुर्‍याउँछन्, मान्छेको मासु खान्छन् वा जन्मजात प्रवृत्तिले गर्दा मानिसहरूलाई चोट पुर्‍याउँछन्। दियाबलसहरू फरक हुन्छन्। तिनीहरू ठूला दियाबलस भए पनि वा साना दियाबलस भए पनि फरक पर्दैन—विभिन्न प्रकारका दियाबलसहरूबीच भिन्‍नता छुट्टउनु आवश्यक छैन—तिनीहरू सबैले मानिसहरूलाई उस्तै चोट र गम्भीर हानि पुर्‍याउँछन्। कुनै पनि तथाकथित भिन्नताहरू माध्यम वा विधिहरूमा मात्रै प्रकट हुन्छन्, तर दियाबलसहरूको सारको हिसाबमा भन्दा, यो सधैँ मानिसहरूलाई गम्भीर रूपमा हानि पुर्‍याउने नै हुन्छ। तैँले तिनीहरूलाई उक्साएको भए पनि वा नभए पनि, तिनीहरूको प्रकृति सार सधैँ मानिसहरूलाई चोट पुर्‍याउने नै हुन्छ। जबसम्म तँ तिनीहरूको नजिक हुन्छस्, जबसम्म तेरो जीवनका ठूला वा साना मामिलाहरूमा तिनीहरू संलग्न हुन्छन्, तबसम्म तँलाई तिनीहरूबाट हानि हुने सम्भावना हुन्छ। यदि तैँले केही सत्यताहरू बुझ्छस्, तँसँग केही सत्यता वास्तविकताहरू छ, र यी दियाबलसहरूलाई खुट्ट्याउने क्षमता छ भने, तँलाई तिनीहरूबाट हुने हानिको मात्रा तुलनात्मक रूपमा कम हुन्छ वा घट्छ। तर यदि तेरो कद सानो छ, तैँले सत्यता बुझ्दैनस्, र तँ सत्यता र जीवनविनाको व्यक्ति होस् भने, तँलाई हुने हानिको मात्रा कति हुन्छ भनेर सजिलै अनुमान गर्न सकिन्छ—तिनीहरूले तँलाई जसरी हानि गर्न चाहन्छन्, त्यसरी नै हानि गर्नेछन्, र तिनीहरूले तँलाई जुन हदसम्म हानि गर्न चाहन्छन्, तँलाई त्यति नै हदसम्म हानि हुनेछ। दियाबलसहरूबाट पुनर्जन्म लिएकाहरूले मानिसहरूलाई पुर्‍याउने हानि यही हो। हेर् त, जब दियाबलसहरू शक्तिमा हुन्छन्, तब तैँले तिनीहरूलाई समर्थन गरे पनि, तँलाई तिनीहरूबाट अझै पनि हानि हुनेछ, र यदि तैँले तिनीहरूलाई समर्थन गरिनस् वा तिनीहरूको विरोध गरिस् भने पनि, तँलाई हानि नै हुनेछ। जबसम्म तँ तिनीहरूद्वारा शासित हुन्छस्, जबसम्म तँ तिनीहरूको शक्तिको अधीनमा हुन्छस्, जबसम्म तैँले परमेश्‍वरलाई पछ्याउँछस् तर सत्यता प्राप्त गरेको हुँदैनस् वा परमेश्‍वरद्वारा पूर्ण रूपमा प्राप्त गरिएको हुँदैनस्, तबसम्म तँ पूर्ण रूपमा, दियाबलसहरूको पराजित विरोधी, तिनीहरूको सिकार रहन्छस्, कोही पनि यसको अपवाद हुँदैन। यसले ठूला दियाबलसहरूलाई जनाउँछ। दियाबलसहरूबाट पुनर्जन्म लिएकाहरूको हकमा भन्दा, तिनीहरू वास्तविक जीवनका साना दियाबलसहरू हुन्, तिनीहरू विभिन्न प्रकारका दियाबलसहरू हुन्। यदि तँ तिनीहरूसँगै बसिस् भने, एउटा सबैभन्दा आम घटना के हुनेछ भने, तिनीहरूले आफ्नो बानीले नै झूट बोल्नेछन्। तँ सधैँ तिनीहरूबाट ठगिनेछस् र तैँले सधैँ तिनीहरूबाट धोका पाउनेछस्; तँलाई तिनीहरूका कुन शब्दहरू साँचो हुन् र कुन झूटा हुन् भन्‍ने थाहा हुनेछैन, र तेरो मन बेचैन हुने गरी तँलाई बाधा पुग्नेछ। “तिनीहरूले भनेको यो कुरा साँचो हो कि झूटो हो? के तिनीहरूले मलाई फेरि धोका दिने प्रयास गरिरहेका छन्? तिनीहरूले भनेको कुरा सही हो कि गलत हो भनेर मैले कसरी खुट्ट्याउन सक्छु?” हेर् त, यदि तँ तिनीहरूसँगै बस्छस् भने, तैँले तिनीहरूको हानिबाट गहिरो कष्ट भोग्नेछस्। तिनीहरूको निरन्तर झूट बोल्ने यो मामिलाले मात्रै तँलाई यतिसम्म बाधा पुर्‍याउनेछ कि तँ पूर्ण रूपमा अस्तव्यस्त हुनेछस्, र हरेक दिन तेरो हृदयमा कुनै शान्ति, चैन, वा आनन्द हुनेछैन।

दियाबलसबाट पुनर्जन्म लिएको प्रकारको व्यक्तिको हकमा भन्दा, उसले बानीले नै झूट बोल्छ, र उसले गर्ने सबै कुरा अत्यन्तै कुटिल हुन्छ। तिनीहरूले गोप्य रूपमा अरूलाई जे भने पनि वा पर्दा पछाडि जे गरे पनि, तिनीहरूले पछि त्यसबारे सत्य बोल्दैनन्; बरु, तिनीहरूले फरक कथा प्रस्तुत गर्छन्। तिनीहरूले तेरो अगाडि अरू मानिसहरूको कुरा काट्छन्, र तिनीहरूले अरू मानिसहरूका अगाडि तेरो कुरा काट्छन्। फलस्वरूप, तँ र ती अरू मानिसहरूका बीचमा तगारोहरू उत्पन्न हुन्छन्, र तिमीहरूले एक-अर्काका बारेमा नराम्रो सोच्छौ। वास्तवमा, तिमीहरू एक-अर्कासँग पटक्कै परिचित हुँदैनौ, र तिमीहरूले एक-अर्काका बारेमा त्यति धेरै जान्दैनौ। खासमा यो दियाबलसले तिमीहरूका बीचमा फाटो ल्याउन कुराहरू बनाएकाले नै तिमीहरू शत्रु बनेका हौ। तँलाई दियाबलसले खेलाएको छ तैपनि तँलाई के भइरहेको छ भन्‍ने अझै थाहा हुँदैन, र तँ दियाबलसले भनेको कुरा साँचो हो र ऊ तेरा लागि असल छ भन्‍ने सोच्छस्। हेर् त, बानीले नै झूट बोल्ने व्यक्तिले मानिसहरूलाई यो हदसम्म खेलाउन सक्छ। तिनीहरूले निरन्तर झूट बोल्छन्; तिनीहरूले तँसँग हुँदा प्रायजसो कुरा काट्छन्, फाटो ल्याउँछन्, र कथाहरूलाई बढाइचढाइ गरेर र रङ्ग भरेर अनि निराधार दाबीहरू गरेर मनमानी ढङ्गमा अफवाहहरू फैलाउँछन्। यसले तँलाई यति बाधा दिन्छ कि तँलाई असहज महसुस हुन्छ, र तैँले निरन्तर खुट्ट्याउनुपर्छ र तँ सतर्क रहनुपर्छ: “फलानोले मेरो बारेमा के नराम्रो कुरा भन्यो? मैले फलानोलाई कस्तो व्यवहार गर्नुपर्छ?” तिनीहरूले तँलाई पूर्ण रूपमा अस्तव्यस्त हुने हदसम्म बाधा दिन्छन्, र तेरा जीवनको लय, तेरा जिउने ढाँचा, र तेरो वर्तमान अवस्थालाई बिथोल्छन्। जब तेरो कद सानो हुन्छ र तैँले सत्यता बुझ्दैनस्, र जब तैँले सत्यता प्राप्त गरिसकेको हुँदैनस्, तब तँ प्रायजसो तिनीहरूको प्रभावमा पर्छस्, र तिनीहरूका केही झूटहरूद्वारा भ्रमित भएको, बाधित बनेको, र बन्धनमा परेको समेत हुन्छस्। उदाहरणका लागि, मानौँ तँ मण्डली अगुवाका रूपमा चुनिएको छस्, र तिनीहरूले तँलाई यसो भन्छन्, “फलानोले तिम्रो बारेमा यसो भन्यो: ‘त्यस व्यक्तिलाई आफू अगुवा हुन सक्छु भन्‍ने लाग्छ? ऊ वास्तवमा केही पनि होइन, तैपनि उसले मानिसहरूलाई सत्यतामा सङ्गति गर्ने आँट गर्छ!’” वास्तवमा, त्यो व्यक्तिले यो कुरा पटक्कै भनेको हुँदैन; यो त यो दियाबलसले भन्न चाहेको कुरा हुन्छ, र तिनीहरूले यसको दोष अरू कसैमाथि थोपरिरहेका हुन्छन्। तिनीहरूको यही एउटा टिप्पणीले तँलाई कमजोर महसुस गराउँछ, र तँ परमेश्‍वरको सामु आएर प्रार्थना गर्छस्, “हे परमेश्‍वर, मेरो कद साँच्चै सानो छ र म यो कामको भार बोक्न सक्दिनँ। म तपाईँप्रति ऋणी छु, मैले आफ्नो काम राम्ररी गरेको छैनँ। म राजीनामा दिन चाहन्छु, तर मलाई यसो गर्नु भनेको बफादार नहुनु हो कि भन्‍ने डर लाग्छ। मैले के गर्ने?” तिनीहरूले तँलाई यति बाधा दिएका हुन्छन् कि तैँले आफ्नो काम जारी राख्नै सक्दैनस्; यदि तैँले जारी राखिहालिस् भने पनि, तैँले एक प्रकारको नकारात्मक भावनाका साथ त्यसो गर्छस्, र बिस्तारै मण्डलीको कामका लागि आफ्नो बोझको बोध गुमाउँदै जान्छस्, अनि अन्त्यमा, काम ठप्प हुन्छ। तँलाई बाधा पुगेको हुन्छ, होइन र? (हो।) यस प्रकारको व्यक्तिसँग जिउनु, अन्तरक्रिया गर्नु, र काम गर्नु साँच्चै कष्टकर हुन्छ। तिनीहरूका शब्दहरूमा धेरै असत्यता, धेरै मिसावट, तिनीहरूको आफ्नै धेरै इच्छा, र तिनीहरूका आफ्नै धेरै मनसायहरू हुन्छन्; तिनीहरूले भन्ने सबै कुरा झूट हुन्छन्। तैँले निरन्तर खुट्ट्याउनुपर्छ: “तिनीहरूका कुन शब्दहरू साँचो हुन् र कुन झूटा हुन्? तिनीहरूले पर्दा पछाडि वास्तवमा के गरेका छन् र के गरेका छैनन्? के तिनीहरू परमेश्‍वरका साँचो विश्‍वासी हुन्? तिनीहरूले भविष्यमा आफ्नो कर्तव्य निश्‍चय नै राम्ररी पूरा गर्नेछु र परमेश्‍वरको घरले तिनीहरूलाई दिएको यो पदोन्नतिमा खरो उत्रनेछु भनी भन्छन्—के यी शब्दहरू साँच्चै हृदयदेखिका हुन्छन्? के तिनीहरूले खाएको शपथ र व्यक्त गरेको सङ्कल्पअनुसार काम गर्नेछन्?” जब तैँले तिनीहरूको व्यवहार देख्छस्, तब तेरो दिमागमा प्रश्‍नहरूको बाढी आउँछ। तँलाई प्रायजसो तिनीहरू डरलाग्दा छन् भन्‍ने लाग्छ, तर तिनीहरूका शब्दहरू निकै विश्‍वसनीय र तर्कसङ्गत सुनिन्छन्। तैपनि, राति सपनामा, तैँले तिनीहरूको अनुहार दियाबलसको अनुहारमा परिणत भएको, तिनीहरूले आफ्ना दाह्रा किट्दै र नङ्ग्रा चलाउँदै गरेको देख्छस्, र तैँले सोच्छस्, “के तिनीहरू वास्तवमै मानव हुन्? तिनीहरूका कुन शब्दहरू साँचो हुन् र कुन झूटा हुन्? मैले तिनीहरूलाई किन छर्लङ्गै देख्न सकिरहेको छैनँ? यस प्रकारको व्यक्ति अति डरलाग्दो हुन्छ!” तँलाई तिनीहरू डरलाग्दा र अविश्‍वासिला छन् भन्‍ने लाग्छ, तर जब तैँले तिनीहरूको कामको जाँच गर्छस्, तब त्यो आधारभूत रूपमा ठीकै हुन्छ, र जब तैँले तिनीहरूले बोलेको सुन्छस्, तब तैँले कुनै गल्तीहरू भेट्दैनस्। तर, तैँले तिनीहरूलाई छर्लङ्ग देख्नै सक्दैनस्—तेरो आत्मामा एक बेनामी शङ्का हुन्छ, र तँलाई आफ्नो हृदयमा सधैँ तिनीहरूले समस्या खडा गर्न सक्छन् भन्‍ने लाग्छ, सधैँ तिनीहरूका शब्दहरू जाली छन् र पूर्ण रूपमा सत्य छैनन् भन्‍ने लाग्छ। सायद एक दिन तिनीहरूको झूट बोल्ने प्रकृति खुलासा हुन्छ, र तिनीहरूबारेको तेरो भावना पुष्टि हुन्छ: तैँले त्यतिबेला तिनीहरूबारेको तेरो शङ्का र भावना सही थियो, र तिनीहरूले बोलेका शब्दहरू धेरै राम्रा र विश्‍वसनीय सुनिए तापनि, ती सबै झूटा र छली थिए भन्ने कुरा पत्ता लगाउँछस्; पर्दा पछाडि, तिनीहरूले कुनै वास्तविक काम गरेकै थिएनन्। त्यसोभए, के यस प्रकारको व्यक्तिलाई अझै पनि भरोसा गर्न सकिन्छ? (सकिँदैन।) तेरो हृदयमा तँलाई तिनीहरूलाई अब भरोसा गर्न सकिँदैन भन्‍ने लागे तापनि, जब तैँले तिनीहरूलाई फेरि भेट्छस् र तिनीहरू बोलेको सुन्छस्, तब तिनीहरूको बोध निकै शुद्ध देखिन्छ, तिनीहरूले भन्ने कुरा राम्रा सुनिन्छन्, र तैँले तिनीहरूका शब्दहरूमा कुनै समस्या भेट्टाउन सक्दैनस्, र तिनीहरूले बाहिरी रूपमा कष्ट सहन र मूल्य चुकाउन पनि सक्छन्। तैँले यस्तो सोच्छस्, “यहाँ के भइरहेको छ? सायद मैले तिनीहरूलाई गलत ठानेँ, सायद मैले छुद्र व्यवहार गरेँ। म तिनीहरूलाई फेरि एक पटक भरोसा गर्छु। जे होस्, अहिले मैले यो काममा तिनीहरूको ठाउँ लिन सक्ने उपयुक्त व्यक्ति भेट्टाउन सकेको छैनँ, त्यसैले म तिनीहरूलाई फेरि एक पटक प्रयोग गर्नेछु।” त्यसपछि तैँले तिनीहरूलाई प्रयोग गर्न जारी राख्छस्, र अन्तिम परिणाम अझै पनि उस्तै हुन्छ: तैँले आफूलाई तिनीहरूले फेरि धोकामा पारेको पत्ता लगाउँछस्। तिनीहरू राम्रो बोल्छन्, तर वास्तवमा, पर्दा पछाडि, तिनीहरू आफ्नै उद्यममा लाग्छन् र केही वास्तविक काम गर्दैनन्। यदि तिनीहरूले एक महिना सुसमाचार प्रचार गरेर दश जना मानिसहरू प्राप्त गरे भने, तिनीहरूले पचास जना प्राप्त गरेको भनेर जिद्दी गर्छन्। तिनीहरूले सत्य बोल्दै बोल्दैनन्। तिनीहरू बानीले नै झूट बोल्ने हुन्छन्, तिनीहरू झूट बोल्नमा विशेषज्ञ हुन्छन्। तैँले तिनीहरूलाई बारम्बार भरोसा गर्छस् र प्रयोग गर्छस्, र फलस्वरूप, तँ बारम्बार मूर्ख बन्छस्। अनि अन्त्यमा घाटा कसलाई हुन्छ? अवश्य पनि, यी कुराहरू अनुभव गरेर, मानिसहरूले अरूलाई खुट्ट्याउने क्षमता विकास गर्छन्, तिनीहरूको अन्तर्दृष्टि बढ्छ, तिनीहरूको अनुभव बढ्छ, र तिनीहरू मानिसहरूलाई जाँच्नमा अझ राम्रो हुन्छन्, तर वास्तवमा घाटा केलाई हुन्छ? त्यो मण्डलीको कामलाई हुन्छ। त्यसैले मलाई भन, दियाबलसहरूबाट पुनर्जन्म लिएका मानिसहरूको यो एउटै प्रकृति सारले—अर्थात् बानीले नै झूट बोल्ने गर्नालेले—अरूलाई ठूलो हानि गर्छ कि गर्दैन? (गर्छ।) यो हानि कति ठूलो हुन्छ? के तिनीहरूले तँलाई बहकाउन सक्छन्? (सक्छन्, हामी बहकाउमा पर्न र शोषित हुन सक्छौँ।) तँ बहकाउमा पर्न, शोषित, र बाधित हुन सक्छस्—के यो कुरा तँ तिनीहरूको चालबाजीमा पर्ने हदसम्म पुग्न सक्छ? (सक्छ।) यदि तँ जवान छस् र तँसँग अनुभवको कमी छ, र तैँले सत्यता बुझ्दैनस् र कामकुराहरूलाई छर्लङ्गै देख्न सक्दैनस् भने, तँ तिनीहरूको चालबाजीमा पर्न सक्छस्। तिनीहरूको चालबाजीमा पर्नुको अर्थ के हो? यसको अर्थ, तँ तिनीहरूको विरुद्धमा असहाय हुन्छस्, तँ तिनीहरूद्वारा नियन्त्रित हुन्छस्, तेरा हातखुट्टा तिनीहरूद्वारा बाँधिएका हुन्छन्, कामकुराहरूबारे सोच्ने तेरो तरिका र तेरा विचार र दृष्टिकोणहरू तिनीहरूद्वारा प्रभावित र उत्प्रेरित हुन्छन्, तैँले यसपछि के गर्छस् भन्‍ने कुरा पूर्ण रूपमा तिनीहरूको योजनाअनुसार अघि बढ्छ, र तँ तिनीहरूले तेरा लागि बनाएको पासोमा पूर्ण रूपमा फस्छस्—चालबाजीमा पर्नुको अर्थ यही हो। तिनीहरूले पर्दा पछाडि पहिले नै सबै योजना बनाउँछन्, र तँविरुद्ध षड्यन्त्र रच्न सबै प्रकारका युक्तिहरू प्रयोग गर्छन्। तिनीहरूले तँलाई छर्लङ्गै देख्छन्—तैँले के बुझ्छस् र के छर्लङ्गै देख्न सक्दैनस्, तैँले कुन कुराहरूलाई खुट्ट्याउन सक्छस् र कुनलाई सक्दैनस्, तेरा सीमाहरू के हुन्, तँलाई कसरी शोषण गर्न सकिन्छ, र कुन शब्दहरूले तँलाई भ्रमित पार्न सक्छन् भन्‍ने कुराहरू राम्रोसँग बुझ्छन्। अन्त्यमा, तिनीहरूले तेरा कमीकमजोरीहरू र विभिन्न दुर्बलताहरूको फाइदा उठाएर शोषण झूटहरूको रचना गर्छन् र तँलाई मूर्ख बनाउँछन्। तेरो हृदयमा, तैँले तिनीहरूले गरेको काम गलत थियो, वा तिनीहरूले भनेको कुरामा समस्या थियो र तिनीहरूले झूट बोलिरहेका थिए भनेर स्पष्ट रूपमा जानेको हुन्छस्, तर तँसँग त्यसलाई सम्हाल्ने बुद्धि हुँदैन; तँलाई दुःख लाग्छ तर तँ तिनीहरूको विरुद्धमा असहाय हुन्छस्, र तँ तिनीहरूले जता डोऱ्यायो त्यतै जान बाध्य हुन्छस्। के यो तिनीहरूको चालबाजीमा पर्नु होइन र? (हो।) अन्ततः, परिस्थितिको विकास हुने दिशा, ठीक अन्तिम परिणामसम्म नै तिनीहरूको योजनाअनुसार अघि बढ्छ—यसको अर्थ तँ तिनीहरूको चालबाजीमा परेको हुन्छस्। अर्थात्, तैँले परिस्थितिको विकासको दिशालाई नियन्त्रण गर्ने क्षमता पूर्ण रूपमा गुमाउँछस्, र तँ पूर्ण रूपमा तिनीहरूले जता डोऱ्यायो त्यतै जान्छस्। तिनीहरूले जुन लक्ष्य हासिल गर्न चाहे पनि, जे पूरा गर्न चाहे पनि, जसलाई शोषण गर्न चाहे पनि, र जसरी काम गर्न चाहे पनि, तिनीहरूले अन्ततः आफूले चाहेको कुरा गरिछाड्छन्। मलाई भन, के यो तिनीहरूको चालबाजीमा पर्नु होइन र? (हो।)

मलाई भन, दियाबलसहरूबाट पुनर्जन्म लिएका मानिसहरूको बानीले नै झूट बोल्ने प्रकृतिको हिसाबमा मात्रै हेर्दा, के तिनीहरूले परमेश्‍वरका चुनिएका मानिसहरूलाई, र विशेष गरी मण्डलीको कामलाई गर्ने हानि ठूलो हुन्छ कि हुँदैन? (हुन्छ।) हानि निकै ठूलो हुन्छ! त्यसोभए कतिपय व्यक्तिहरूको दैनिक जीवनलाई असर गर्नु बाहेक, तिनीहरूले मानिसहरूलाई अरू के-कस्ता ठूला हानि गर्छन्? (दियाबलसहरूबाट पुनर्जन्म लिएका मानिसहरूका कार्यहरूले तिनीहरूका वरपरका मानिसहरूलाई दिने बाधा अत्यन्तै गम्भीर हुन्छ। मैले पहिले यस्तै एक जना व्यक्तिलाई भेटेको थिएँ; ऊ जहाँ भए पनि, त्यो ठाउँ छलछाम र शक्ति र हैसियतका लागि प्रतिस्पर्धाले भरिएको हुन्थ्यो, मानिसहरूका बीचमा तगारोहरू उत्पन्न हुन्थे, र दाजुभाइ-दिदीबहिनीहरूले पनि आफ्नो हृदयमा अन्धकार महसुस गर्थे।) यसले अराजकता सृजना गर्‍यो, होइन र? (हो।) मानिसहरूलाई एक-अर्काप्रति शङ्कालु बनाउनु र एक-आपसमा झगडा गर्ने तुल्याउनु, र अराजकताको स्थितिमा प्रवेश गराउनु—यो निकै ठूलो हानि हो छ! त्यसोभए, पछि, सबैले यो दियाबलसलाई खुट्ट्याए त? (खुट्ट्याए।) के उसलाई पखालेर फालियो? (उसलाई पखालेर फालियो।) उसलाई पखालेर फालिएपछि, के सबैले सारांश निकाले? उसको झूटका मुख्य निश्‍चित प्रकटीकरणहरू, उसले बोलेका झूटहरू, उसले जुन कुराहरूका खातिर झूट बोल्यो ती कुराहरू, उसले झूट बोल्दा प्रयोग गरेका विधिहरू र उसको आवाजको लय, उसले हासिल गर्न चाहेको उद्देश्य—के तिमीहरू सबैले यी निश्‍चित विधि र प्रकटीकरणहरूको सार निकाल्यौ? (निकाल्यौँ। उदाहरणका लागि, ऊ बानीले नै झूट बोल्ने व्यक्ति हो; उसका शब्दहरूमा सही र गलतलाई गोलमाल गर्ने र कालोलाई सेतो भन्‍ने प्रकृति हुन्छ, जसले सकारात्मक व्यक्तिहरूलाई नकारात्मक र नकारात्मक व्यक्तिहरूलाई सकारात्मक बनाउँछ। आफूले डाहा गर्ने वा घृणा गर्ने जोकोहीमाथि उसले निराधार आरोपहरू लगाउँथ्यो, र दाजुभाइ-दिदीबहिनीहरूलाई उनीहरूको विरोध गर्न उक्साउँथ्यो, र अराजकता सृजना गर्थ्यो। उसले केही असल मानिसहरू वा आफ्नो कर्तव्यमा परिणाम ल्याउनेहरूलाई दमन पनि गर्‍यो, जबकि उसले मन पराएका र उसको चापलुसी गर्नेहरूलाई प्रवर्धन गर्‍यो।) यो ख्रीष्टविरोधी हो, होइन र? (हो।) यस प्रकारको व्यक्तिले झूट बोल्न प्रयोग गर्ने मुख्य विधिहरू के-के हुन्? नभएको कुरा बनाउनु, कथाहरूमा रङ्ग भर्नु र त्यसलाई बढाइचढाइ गर्नु, अरूमाथि दोष थोपर्नु, द्वन्द्व सृजना गर्न कथाहरू सुनाउनु, र फाटो ल्याउनु—अरू के छ? (आगोमा घिउ थप्‍नु।) आगोमा घिउ थप्‍नु र द्वन्द्वहरूलाई तीव्र पार्नु। उदाहरणका लागि, दुई जना मानिसहरू निकै राम्ररी मिलिरहेका हुन्छन्, तिनीहरूले कुनै पनि कुरामा बहस गर्न वा कसैसँग शत्रुता मोल्न चाहँदैनन्, तर यस प्रकारको व्यक्तिले तिनीहरूलाई झगडा गर्न लगाउन तिनीहरूका बीचमा आगोमा घिउ थप्‍छ। यदि उसले ती दुई जनाले झगडा गरेको देख्यो भने, ऊ खुसी हुन्छ, र उसको षड्यन्त्र सफल हुन्छ। हरेक समूहमा यस प्रकारका केही मानिसहरू हुन्छन्। सबैमा भ्रष्ट स्वभावहरू हुन्छन्, तर के मानवहरूबाट पुनर्जन्म लिएका मानिसहरूले यी कामहरू गर्छन्? (गर्दैनन्।) किन गर्दैनन्? तिनीहरू र दियाबलसहरूबाट पुनर्जन्म लिएका मानिसहरूका बीचमा के भिन्नता हुन्छ? (सामान्य मानिसहरूसँग विवेकको न्यूनतम मानक हुन्छ।) ठीक भनिस्। तिनीहरूसँग विवेकको न्यूनतम मानक हुन्छ; आत्मआचरणमा, तिनीहरू विवेकद्वारा बाँधिएका हुन्छन्। तिनीहरूले यी नैतिक रूपमा भ्रष्ट कामहरू, निष्ठा र इज्जत गुमाउने यी कामहरू, वा अरूलाई हानि गर्ने र आफूलाई फाइदा हुने यी कामहरू गर्दैनन्। विवेक हुनुको अर्थ तिनीहरूसँग न्यूनतम मानक हुन्छ, र फलतः तिनीहरूका कार्यहरू बाँधिएका हुन्छन्। त्यसोभए, के दियाबलसहरूबाट पुनर्जन्म लिएका यी मानिसहरूसँग विवेक हुन्छ? (हुँदैन।) त्यसोभए तिनीहरूसँग कस्तो प्रकारको हृदय हुन्छ? (दुर्भावनापूर्ण हृदय।) तिनीहरूसँग दुर्भावनापूर्ण र दुष्ट हृदय हुन्छ, र त्यसैले तिनीहरूले बानीले नै झूट बोल्न सक्छन्, र तिनीहरूले जसरी झूट बोले पनि, तिनीहरूले भित्रभित्रै असहज महसुस गर्दैनन्। तिनीहरूले किन असहज महसुस गर्दैनन्? किनभने तिनीहरू दियाबलसहरू हुन् र तिनीहरूसँग विवेक हुँदैन, त्यसैले जब तिनीहरूले झूट बोल्छन् र दुष्टता गर्छन्, तब तिनीहरूले असहज महसुस गर्दैनन्, न त तिनीहरूले निन्दित भएको नै महसुस गर्छन्। यसको विपरीत, यदि तिनीहरूले झूट बोलेनन् भने, र यदि—तिनीहरू जहाँ छन्—त्यहाँ तिनीहरूले केही दुष्टता गरेनन् वा केही हङगामा र अराजकता सृजना गरेनन् भने, र सबै जना शान्तिपूर्वक र खुसीसाथ जिउँछन्, र सबै जना परमेश्‍वरसामु जिउँछन् भने, तिनीहरूले भित्रभित्रै निराश र असहज महसुस गर्छन्। तिनीहरूले किन असहज महसुस गर्छन्? किनभने सबै जना परमेश्‍वरसामु आउँछन्, उनीहरूले उहाँका वचनहरू मनन गर्छन्, उहाँका वचनहरू र सत्यता सिद्धान्तहरूअनुसार कार्य गर्छन्, सामान्य मानवताभित्र जिउँछन्, र तिनीहरूको आराधना गर्दैनन्; तिनीहरू मानिसहरूका बीचमा अलग देखिँदैनन् वा आफू महत्त्वपूर्ण भएको महसुस गर्दैनन्, त्यसैले तिनीहरूले यस्तो सोच्छन्, “यसरी जिउनु त कति पट्यारलाग्दो छ, यसमा कुनै रमाइलो नै छैन!” रमाइलो गर्न, जीवनलाई रोचक बनाउन, सम्मानपूर्वक र आफू महत्त्वपूर्ण भएको भावनाका साथ जिउनका लागि, तिनीहरूले केही समस्या सिर्जना गर्नुपर्छ र केही समस्या निम्त्याउनुपर्छ, मानिसहरूका बीचमा केही तरङ्गहरू र केही अशान्ति र अराजकता उत्पन्न गर्नुपर्छ। त्यो भनाइ के पो हो अरे? आँधीबेहरी मच्चाउनु। यस प्रकारको व्यक्ति जहाँ भए पनि उसलाई आँधीबेहरी मच्चाउन मन पराउँछ; उसलाई आफ्नो उचित स्थानमा बस्न मन पर्दैन। सामान्य मानिसहरू आफ्नो उचित स्थानमा बस्न चाहन्छन्—स्थिर जीवन जिउन, र आफूले गर्नुपर्ने काम नियमित रूपमा गर्न चाहन्छन्—तिनीहरूलाई आँधीबेहरी मच्चाउन मन पर्दैन। तर दियाबलसहरूबाट पुनर्जन्म लिएका मानिसहरू आफ्नो उचित स्थानमा बस्दैनन्। तिनीहरू किन आफ्नो उचित स्थानमा बस्दैनन्? किनभने यस प्रकारको व्यक्तिभित्र एक दियाबलस बसेको हुन्छ, र दियाबलसहरू आफू भएको कुनै पनि समूहमा समस्याहरू सृजना गर्न मन पराउँछन्। यदि तैँले तिनीहरूलाई उक्साएको वा दिक्क लगाएको छैनस् भने पनि, तिनीहरूले आफै समस्या सुरु गर्छन्—यो आँधीबेहरी मच्चाउनु हो। यस प्रकारको व्यक्ति जुनसुकै समूहमा भए पनि, चाहे तैँले त्यसलाई टाढाबाट हेरे पनि वा त्यसका सदस्यहरूको परिस्थितिका बारेमा सोधपुछ गरे पनि, तँलाई त्यहाँको वातावरण दानवी छ भन्‍ने सधैँ महसुस हुन्छ। समय-समयमा, तैँले फलानो व्यक्तिको फलानो व्यक्तिसँग द्वन्द्व छ, फलानो व्यक्ति फलानो व्यक्तिसँग मिलिरहेको छैन र तिनीहरूले एक-अर्कालाई बेवास्ता गरिरहेका छन्, काममा फलानो व्यक्तिको फलानो व्यक्तिसँग विवाद छ, फलानो व्यक्तिले सधैँ हैसियतका लागि प्रतिस्पर्धा गरिरहेको हुन्छ, र उसको काम सधैँ दोहोर्‍याएर गर्नुपर्छ भन्‍ने सुन्छस्। यदि तैँले सधैँ अराजक र दूषित वातावरण भएको, शान्ति नभएको, मानिसहरू सधैँ मिल्न वा सामञ्जस्यपूर्ण रूपमा सहकार्य गर्न असमर्थ हुने कुनै मण्डली देखिस् भने, त्यसभित्र एक जना वा धेरै जना दियाबलसहरूले बाधा दिइरहेका हुन्छन्। एउटा मण्डलीमा जतिसुकै दियाबलसहरूले बाधा दिइरहेका भए पनि, विवेकको केही न्यूनतम मानक भएका र सत्यता सिद्धान्तहरूअनुसार काम गर्न चाहने ती अरू मानिसहरू सबैलाई तिनीहरूले गहिरो रूपमा हानि गर्छन्। जब सबै प्रकारका दियाबलसहरूलाई सफा गरेर निकालिन्छ, र सबै जनाले फेरि सँगै मण्डली जीवन जिउँछन् र आफ्नो कर्तव्य पूरा गर्छन्, तब वातावरण फरक हुन्छ। सबै जना जोसले उम्लिरहेका हुन्छन् भनेर भन्‍न नसकिए पनि, कम्तीमा सबैले त्यहाँका मानिसहरूमा मानवीय न्यानोपन छ र तिनीहरूले समस्या सिर्जना गर्दैनन् भन्‍ने महसुस गर्छन्; त्यहाँको वातावरण दानवी हुँदैन, त्यहाँ मानवीय वातावरण हुन्छ। जहाँको वातावरण दानवी हुन्छ, त्यहाँ मानिसहरू सँगै कुरा गर्दा, तिनीहरूको आँखाको हेराइमा, साथै तिनीहरूको आवाजको लय र तिनीहरू बोल्दाको वातावरणमा केही गडबडी हुन्छ। तिनीहरूले कुरा गर्दा आँखा जुधाउँदैनन्; यसबाहेक, तिनीहरूले भन्ने कुरा धेरै सरल हुन्छ, तिनीहरूमध्ये कोही पनि हृदयदेखि बोल्न इच्छुक हुँदैनन्, र त्यहाँ कुनै मौखिक कुराकानी हुँदैन। तिनीहरूका बीचमा एउटा पर्खाल भएजस्तो हुन्छ। तिनीहरूका बीचमा कुनै कुराकानी हुँदैन; तिनीहरूले आफ्नो हृदयमा घृणा पालेका हुन्छन्। यी मानिसहरू हुने सम्भवना पनि हुन्छ। यी मानिसहरू पीडित भए पनि वा पीडक भए पनि, छोटकरीमा भन्दा, यस समूहभित्र दियाबलसहरू मिसिएका हुन्छन् र तिनीहरूले बाधा दिइरहेका हुन्छन्, तिनीहरूले मानिसहरूको हृदयलाई यति बाधा दिन्छन् कि ती मानिसहरूको अवस्था अस्तव्यस्त हुन्छ र उनीहरूले कुनै शान्ति पाउन सक्दैनन्। जब यस समूहका मानिसहरू सँगै बस्छन्, तब तिनीहरूलाई सधैँ कुराहरू असन्तोषजनक भएको र सहज रूपमा अघि नबढेको महसुस हुन्छ, तिनीहरू सामञ्जस्यपूर्ण रूपमा सँगै बस्न सक्दैनन्, र अवश्य पनि, सामञ्जस्यपूर्ण सहकार्य त झन् असम्भव हुन्छ। यस समूहमा बोल्दा, काम गर्दा, र आफ्नो कर्तव्य पूरा गर्दा, मानिसहरूले भित्री रूपमा सधैँ अप्रसन्न महसुस गर्छन्, र तिनीहरूका बीचमा तगारोहरू पनि हुन्छन्। किनभने यस समूहमा दियाबलसहरूले बाधा दिइरहेका हुन्छन्, र त्यसैले सबै जना बाँधिएका हुन्छन् र तिनीहरूले दुःखी महसुस गर्छन्।

कतिपय मानिसहरूले दियाबलसहरूद्वारा गरिएको गम्भीर बाधा अनुभव गरेका थिए र तिनीहरू मूलतः तिनीहरूको चालबाजीमा परेका थिए। जब मैले तिनीहरूलाई एक-दुई महिनापछि देखेँ, तब तिनीहरूको अनुहार कता-कता मलिन देखिन्थ्यो, मानौँ तिनीहरूलाई मूर्ख बनाइएको थियो। के तिनीहरूमा पवित्र आत्माको काम र परमेश्‍वरको उपस्थितिको कमी भएको हुन सक्छ? तिनीहरू किन यति अनौठा देखिए? पछि, होसियारीसाथ सोधपुछ गरेपछि, मैले साँच्चै केही कुरा भएको रहेछ भन्ने थाहा पाएँ: दुई दियाबलसहरूले यी सबै मानिसहरूलाई नियन्त्रण गरेका रहेछन्। दियाबलसहरूले तिनीहरूलाई कुन हदसम्म नियन्त्रण गरे? दियाबलसहरूले जे चाहे त्यही गरे; माथिबाट जारी गरिएका कार्य प्रबन्धहरू र माथिबाट सङ्गति गरिएका सिद्धान्तहरू लागू हुन सकेनन्—ती सबै नाममा मात्रै अस्तित्वमा थिए। यी दुई दियाबलसहरूले बाटो छेकेकाले, कसैले पनि आफ्नो विचार व्यक्त गर्ने वा समस्याहरू रिपोर्ट गर्ने आँट गरेन। पछि, कतिपय मानिसहरू यी दुई दियाबलसहरूलाई उल्लेख गरिँदा यति रिसाए कि तिनीहरू भक्कानिएर रोए। त्यति बेला तैँले तिनीहरूलाई किन खुलासा गरिनस्? त्यहाँ यति धेरै मानिसहरू हुँदा पनि, कसैले पनि उभिएर दियाबलसहरूलाई खुलासा गर्ने आँट गरेन—ती दियाबलसहरूसँग कति शक्ति थियो होला? बाहिरी रूपमा तिनीहरू मानव जस्ता देखिन्छन्, तर तिनीहरूको सार वास्तवमा दियाबलसको सार हो। यस प्रकारको व्यक्ति जहाँ गए पनि अन्य मानिसहरू ऊसँग डराउँछन्। मानिसहरू तिनीहरूसँग सम्पर्कमा आउनेबित्तिकै डराउँछन्, तिनीहरूको आङ नै सिरिङ्ङ हुन्छ। यदि कुनै बच्चाले यस प्रकारको व्यक्तिलाई भेट्यो भने, ऊ डराएर रुनेछ। निष्कपट मानिसहरू यस प्रकारको व्यक्तिलाई भेट्दा कुन हदसम्म डराउँछन्? जब तिनीहरू उनीहरूको अगाडि हुन्छन्, तब तिनीहरूले ठूलो सास फेर्ने वा ठूलो स्वरमा बोल्ने आँट गर्दैनन्, र उनीहरूबाट टाढा रहनका लागि छिट्टै छेउको बाटो समात्छन्। कसैले यी दियाबलसहरूले कार्य प्रबन्धअनुसार काम लागू गरिरहेका छैनन् भनी देख्यो र भन्यो, “यसरी काम गर्नु ठीक होइन; यो माथिबाट सङ्गति गरिएका सिद्धान्तहरूअनुरूपको छैन।” तीमध्ये एक जना दियाबलसले जवाफ दियो, “यहाँ मैले भनेको चल्छ। यदि तिमीले सीमा नाघ्यौ भने, विश्‍वास गर वा नगर, म तिमीलाई अहिले नै निष्कासित गर्न सक्छु!” यसले त्यो व्यक्तिलाई यति तर्सायो कि उसको अनुहारको रङ्ग उड्यो, र उसले फेरि आफ्नो विचार व्यक्त गर्ने आँट गरेन, र उसले रुँदै भन्यो, “म गलत थिएँ। मैले केही पनि नभने जस्तो गरिदिनुहोस् न। बिन्ती छ, मलाई निष्कासित नगर्नुहोस्!” अरूले यो देखे र भने, “ऊ अति दह्रिलो छ, उसको शक्ति अति ठूलो छ! उसले आफ्नो आज्ञा नमान्ने जोकोहीलाई पनि निष्कासित गर्नेछ! हामीले परमेश्‍वरको घरमा आफ्‍नो कर्तव्य पूरा गर्ने अवसर मुस्किलले पाएका थियौँ। यदि उसले हामीलाई निष्कासित गर्‍यो भने, हामीले हाम्रो गुनासो कहाँ सुनाउने? के हामी सकिनेछैनौँ र? के हाम्रो मुक्तिको आशा हराउनेछैन र? हामीले साँच्चै आफ्नो विचार व्यक्त गर्नु हुँदैन; हामी क्षणिक लापरवाहीले गर्दा निष्कासित हुनु हुँदैन।” हेर् त, तिनीहरू यो हदसम्म डराएका थिए। अन्तमा, जब दियाबलसहरूलाई खुलासा गरिँदै थियो, तब कतिपय मानिसहरूले दियाबलसहरूले कसरी फाटो ल्याएका थिए र गुटहरू बनाएका थिए भनी खुलासा गरे, जबकि अरूले दियाबलसहरूले मानिसहरूलाई बहकाउन फैलाएका भ्रामक कुराहरू खुलासा गरे। वास्तवमा, यी मानिसहरूले त्यति बेला दियाबलसहरूले गरेको दुष्टता स्पष्ट रूपमा देखेका थिए; यति मात्र हो कि, कसैले पनि एक शब्द बोल्ने वा प्रतिरोध गर्ने आँट गरेका थिएनन्। कतिपय त बोल्दा रुँदै पनि थिए, र निकै दयनीय देखिन्थे। तर दियाबलसहरूले तिनीहरूलाई चालबाजीमा पारिरहेको र नियन्त्रण गरिरहेको बेला, तिनीहरूले किन प्रतिरोध गरेका थिएनन्? त्यति बेला तिनीहरू किन शक्तिहीन भएका थिए? अहिले जब माथिले दियाबलसहरूलाई सम्हालिरहेका थिए, तब तिनीहरूमा बल आयो। मलाई भन, यदि परमेश्‍वरले सानो कद भएका र सत्यता नबुझ्ने यी मानिसहरूलाई हेरविचार नगर्नुभएको र सुरक्षा नदिनुभएको भए, र यदि तिनीहरूसँग परमेश्‍वरको सुरक्षा थिएन भने, के तिनीहरू समाप्त हुने हदसम्म गम्भीर रूपमा दियाबलसहरूको हानिमा पर्नेथिएनन् र? होइन र? (हो।) हेर् त, मानिसहरू परमेश्‍वरसँग त्यति डराउँदैनन्, तर जब दियाबलसहरू र शैतानहरूले मानिसहरूलाई सास्ती दिन्छन्, तब तिनीहरू यति डराउँछन् कि तिनीहरू थरथर काँप्छन् र ग्वाँग्वाँ रुन्छन्—तिनीहरू कति धेरै डराएका हुन्छन्! जब माथिले यी दुई दियाबलसहरूलाई खुलासा गरे र सम्हाले, तब ती मानिसहरूले यो खबर सुने र अन्ततः मुक्त भएको महसुस गरे। ती केही महिनाहरूमा, तिनीहरू दियाबलसहरूद्वारा नियन्त्रित गरिएका थिए र शैतानको शक्तिको अधीनमा बसेका थिए, तिनीहरू अन्धकारमा खसेका थिए, आशाको कुनै किरण थिएन, र तिनीहरूको पुकार सुन्‍ने कोही थिएन। तिनीहरूको जीवन अति दयनीय थियो! अन्ततः यी दुई दियाबलसहरूलाई निकालियो, र सबै जना मुक्त र खुसी भए। मैले सोचेँ, “माथिले यस पटक यी दुई दियाबलसहरूलाई निकालेका छन्, त्यसकारण यदि यी मानिसहरूले फेरि दुष्टता गरिरहेका र मानिसहरूलाई नियन्त्रण गरिरहेका दियाबलसहरूको सामना गरे भने, के तिनीहरूले उनीहरूलाई खुट्ट्याउन सक्नेछन्? के तिनीहरूले माथिले अघि सरेर यो मामिला समाधान गर्नु आवश्यक नपर्ने गरी दियाबलसहरूलाई पदबाट हटाउन सक्नेछन्? के तिनीहरू सबैले सामूहिक रूपमा दियाबलसहरूलाई खुलासा गर्न, उनीहरूका सबै दुष्ट कार्यहरूको सार निकालेर उनीहरूलाई उनीहरूको पदबाट हटाउन, र उनीहरूको कुरा नसुन्न, आफ्नो कर्तव्य पूरा गर्दा उनीहरूद्वारा नबाँधिन, र उनीहरूलाई मण्डलीबाट बाहिर निकाल्न सक्नेछन्?” तर तिनीहरूको कदलाई हेर्दा मलाई तिनीहरूले त्यो कुरा हासिल गर्न सक्छन् जस्तो लाग्दैन। यी मानिसहरूले परमेश्‍वरमा निष्कपट रूपमा विश्‍वास गरे तापनि, तिनीहरूसँग कष्ट भोग्ने सङ्कल्प भए तापनि, तिनीहरू आफ्नो कर्तव्य समर्पित भई पूरा गर्न इच्छुक भए तापनि, र सत्यता पछ्याउन इच्छुक भए तापनि, तिनीहरू अति कायर छन्। केवल एउटा सानो दियाबलस बाधा दिन बाहिर आउँदा यी मानिसहरू, जतिसुकै उमेरका भए पनि, पछि हटे र डराए, तिनीहरू सबैलाई उसले नियन्त्रण गर्न सक्यो र तिनीहरूले प्रतिरोध गर्ने आँट गरेनन्। यो देखेर, मैले यी मानिसहरू कति दयनीय रहेछन् भन्‍ने बुझेँ। यदि परमेश्‍वरले मानिसहरूलाई सुरक्षा दिनुभएन, वास्ता गर्नुभएन, र हेरविचार गर्नुभएन भने, यो मानवजातिसँग बाँच्ने कुनै उपाय हुनेछैन। वास्तविक जीवनमा हुने यी कुराहरूलाई हेर्: विभिन्न दियाबलसहरूको व्यवहार, तिनीहरूका उद्देश्यहरू, र तिनीहरूका काम गर्ने विधि र युक्तिहरू मूलतः एकनासका र खुट्ट्याउन सजिला हुन्छन्, तैपनि जब विभिन्न दियाबलसहरू अवरोध र बाधा दिन, र परमेश्‍वरका चुनिएका मानिसहरूलाई बाँध्न, नियन्त्रण गर्न, बन्धनमा पार्न, र गम्भीर रूपमा हानि पुऱ्याउन बाहिर आउँछन्, तब थोरै मानिसहरूले मात्रै उभिएर प्रतिरोध गर्ने आँट गर्छन्, कसैले पनि यी दियाबलसहरूलाई खुलासा गर्ने, उनीहरूको पदबाट हटाउने, र उनीहरूलाई मण्डलीबाट निकाल्ने पहल गर्दैन; तिनीहरूले दियाबलसहरूलाई परमेश्‍वरका चुनिएका मानिसहरूलाई नियन्त्रण गर्न र मण्डलीको कामलाई बाधा दिन र अन्तर्ध्वंस गर्न अनुमति दिन्छन्। यी दयनीय मानिसहरूले यो सबै सहन्छन्; तिनीहरूले आफ्नो हृदयमा निराश महसुस गर्छन्, र तिनीहरू परमेश्‍वरलाई प्रार्थना गर्दा तिक्त आँसु झार्दै रुन्छन्, तर तिनीहरूसँग कुनै समाधान हुँदैन; तिनीहरूसँग कुनै बुद्धिमानी विधिहरू हुँदैनन्, र तिनीहरूले दियाबलसहरूको प्रतिरोध गर्न र उनीहरूसँग लड्न, र उनीहरूलाई सम्हाल्न सत्यतालाई शक्तिशाली हतियारका रूपमा प्रयोग गर्दैनन्। कसैले यो गर्दैन, न त गर्ने आँट नै गर्छ; तिनीहरूसँग दियाबलसहरूसँग लड्ने साहस समेत हुँदैन। कुनै पनि मण्डलीमा, यदि दुष्ट मानिसहरू वा दियाबलसहरू मानिसहरूलाई नियन्त्रण गर्न र मण्डलीको काममा अवरोध गर्न र बाधा दिन देखा परे भने, धेरैजसो मानिसहरूले त्यो सहेर बस्छन्। अन्त्यमा, परमेश्‍वरको घर नै यी विभिन्न प्रकारका दियाबलसहरूलाई सम्हाल्न, मण्डलीमा उनीहरूको समयको अन्त्य गर्न, दाजुभाइ-दिदीबहिनीहरूलाई सुरक्षित हुन सक्षम पार्न, सामान्य रूपमा मण्डली जीवन जिउन, सामान्य रूपमा परमेश्‍वरका वचनहरू खान र पिउन, र सामान्य रूपमा आफ्नो कर्तव्य पूरा गर्न, र मण्डलीका विभिन्न कामहरूलाई व्यवस्थित रूपमा अघि बढ्न सक्षम पार्न अघि सर्छ। पूर्ण रूपमा परमेश्‍वरले मानिसहरूलाई पठाउनुभएको, र परमेश्‍वरको घरले व्यक्तिगत रूपमा यो खास कामको कार्यसम्पादनलाई प्रबन्ध र मार्गदर्शन गरेको माध्यमबाट नै यी अपरिपक्व, अज्ञानी, र कमजोर मानिसहरू दुष्ट मानिसहरू र ख्रीष्टविरोधीहरूको बहकाउ र गम्भीर हानिमा पर्नबाट सुरक्षित हुन्छन्। सत्यता नबुझ्ने यी मूर्ख र अज्ञानी मानिसहरू कति दयनीय छन्! बृहत् वातावरणमा, सम्पूर्ण मानवजातिलाई शैतानले भ्रष्ट पारेको छ; निश्‍चित जिउने वातावरणमा, मानिसहरू विभिन्न दियाबलसहरूको बन्धन, नियन्त्रण, र गम्भीर हानिमा परेका हुन्छन्। कतिपय मानिसहरूको कद सानो हुन्छ र तिनीहरूको जग कमजोर हुन्छ, त्यसैले जब तिनीहरूले दुष्ट मानिसहरूको बाधाको सामना गर्छन्, तब तिनीहरूले यी कुराहरूलाई छर्लङ्गै देख्न सक्दैनन्। तिनीहरूले सधैँ मण्डलीमा दुष्ट मानिसहरू हुनु हुँदैन भन्‍ने सोच्छन्, र मानिसहरूका बीचमा कुनै प्रेम वा मानवीय न्यानोपन छैन भन्‍ने सोच्छन्। कतिपयले त उप्रान्त आफ्नो कर्तव्य समेत पूरा गर्न चाहँदैनन्, र यसो भन्छन्, “घरमै परमेश्‍वरमा विश्‍वास गर्दा राम्रो हुनेथियो। मण्डलीमा यस्ता मानिसहरूलाई किन अस्तित्वमा रहन दिइन्छ?” सत्यता नबुझ्ने मानिसहरूले यी कुराहरूलाई छर्लङ्गै देख्न सक्दैनन्। तिनीहरूले यी मामिलाहरूबाट पाठ सिक्न सक्दैनन्; तिनीहरूलाई आफूले यस्ता कुराहरूको सामना गर्नुको पछाडि परमेश्‍वरका असल अभिप्राय हुन्छन् भन्‍ने थाहा हुँदैन; तिनीहरूलाई कसको पक्षमा उभिनुपर्छ वा सत्यता सिद्धान्तहरू प्रयोग गरेर यी मामिलाहरूलाई कसरी हेर्नुपर्छ भन्‍ने थाहा हुँदैन; तिनीहरू दियाबलसहरूको विरोध गर्न र उनीहरूसँग लड्न साँचो दाजुभाइ-दिदीबहिनीहरूसँग एकजुट हुन सक्दैनन्। के यो सानो कदको हुनु होइन र? के यो दयनीय कुरा होइन र? (हो।)

दियाबलसबाट पुनर्जन्म लिएको प्रकारको व्यक्तिको दैनिक जीवनमा प्रकट हुने पहिलो विशेषता भनेको बानीले नै झूट बोल्नु हो। उमेर, लिङ्ग, वा पृष्ठभूमि जेसुकै भए पनि, तिनीहरूले परमेश्‍वरमा जति वर्षदेखि विश्‍वास गरेका भए पनि, यदि कसैको बोलीमा सधैँ झूट हुन्छ, यदि ऊ झूटले भरिएको हुन्छ र उसले बानीले नै झूट बोल्छ भने, ऊ दियाबलसबाट पुनर्जन्म लिएको व्यक्ति हो; ऊ मानव होइन। मानवहरूले पनि झूट बोल्छन्, किनभने तिनीहरूमा भ्रष्ट स्वभावहरू हुन्छन्; भ्रष्ट स्वभावहरूभित्रको छलीपन र दुष्टताले गर्दा मानवहरूले झूट बोल्न सक्छन्। तर मानवले झूट बोल्ने हद दियाबलसहरूबाट पुनर्जन्म लिएका मानिसहरूको भन्दा फरक हुन्छ। यदि कसैले बानीले नै झूट बोल्छ भने, उसको सारमा, ऊ मानव नभई दियाबलस हो भन्‍ने कुरालाई प्रमाणित गर्न यो तथ्य मात्रै पनि पर्याप्त हुन्छ। विवेकको प्रभावका कारण, मानवहरू बानीले नै झूट बोल्ने हदसम्म पुग्नु पूर्णतः असम्भव छ। कहिलेकाहीँ मानवहरूले झूट बोल्ने र छलमा संलग्न हुने भए तापनि, तिनीहरूले झूट बोल्नु भ्रष्ट स्वभावको सामान्य प्रकटीकरण मात्र हो; यसमा केही मामिलाहरूका बारेमा कहिलेकाहीँ बोलिने झूटहरू समावेश हुन्छन्। मानवहरूले झूट बोल्नु र दियाबलसहरूले झूट बोल्नु बाहिरी रूपमा उस्तै देखिए तापनि, सारमा, एउटा भिन्नता हुन्छ। जब दियाबलसहरूले झूट बोल्छन्, तब तिनीहरूले कहिल्यै आत्म-ग्लानि वा पछुतो महसुस गर्दैनन्। यसमाथि, तिनीहरूले आफूले बोलेका झूटहरू र आफूले गरेका छली कार्यहरूका बारेमा आफैसँग खुसी, सन्तुष्ट, र उपलब्धिबोध महसुस गर्छन्। यदि कुनै झूट असफल भयो भने, तिनीहरूले अझ धेरै झूटहरू बोल्न र अझ धेरै मानिसहरूलाई धोका दिनका लागि अझ उन्नत छली युक्तिहरू प्रयोग गर्ने आफ्नो प्रयासलाई अझ बढाउनेछन्। तर भ्रष्ट स्वभाव भएका सामान्य मानवहरूले झूट बोलेपछि, तिनीहरूको विवेक अशान्त हुन्छ र तिनीहरूले धिक्कारिएको महसुस गर्छन्, र तिनीहरूले यति अपमानित महसुस गर्छन् कि तिनीहरूलाई बाँच्न पनि लाज लाग्छ। यदि तिनीहरूले कसैलाई धोका दिएका छन् भने, तिनीहरूले उसलाई फेरि भेट्दा अलिकति लाज महसुस गर्छन्। यदि तिनीहरूलाई सार्वजनिक रूपमा आफूले झूट बोलेको स्वीकार गर्न र फेरि कहिल्यै झूट नबोल्ने बरु सत्य मात्र बोल्ने प्रतिज्ञा गर्न भनियो भने, तिनीहरूको वर्तमान कद त्यसका लागि पर्याप्त भइसकेको हुँदैन। तर, तिनीहरूसँग भित्री सचेतना हुन्छ; तिनीहरूले आफूले बोलेका झूटहरूका लागि लाज, दोष, र असहजता महसुस गर्छन्; तिनीहरूले भित्रभित्रै दोष लगाइएको महसुस गर्छन्। तर दियाबलसबाट पुनर्जन्म लिएको यस प्रकारको व्यक्तिले बानीले नै झूट बोल्छ। उसले झूट बोलेपछि, उसले कुनै भित्री दोषारोपण र कुनै दोषी भावना महसुस गर्दैन। उसले किन दोषी महसुस गर्दैन? किनभने ऊ दियाबलस हो। मानिसहरू वा परमेश्‍वरप्रति दोषी महसुस गर्नु, आफ्नो हृदयमा दोष लगाइएको महसुस गर्नु—त्यो एउटा मानवको सामान्य सचेतना हो। ऊ दियाबलस भएकाले, ऊ त्यस्तो सचेतनारहित हुन्छ। त्यसकारण, उसले झूट बोल्न जारी राख्न सक्छ, र आफ्नो प्रयासलाई अझ बढाउन पनि सक्छ; उसले झूट बोलिरहनेछ र ऊ कहिल्यै परिवर्तन हुनेछैन। अन्ततः, उसको झूट बोल्ने काम कहिले रोकिन्छ? उसको भौतिक जीवनको अन्तिम सासपछि मात्र, जब उसले उप्रान्त बोल्न सक्दैन, तब मात्र उसको झूट बोल्ने काम रोकिन्छ। तर ऊभित्रको झूट बोल्ने दियाबलसको आत्माले अर्को व्यक्तिमा पुनर्जन्म लिन्छ, र त्यो व्यक्तिले त्यसपछि झूट बोल्न जारी राख्नेछ। त्यसकारण, दियाबलसहरूको झूट बोल्ने प्रकृति कहिल्यै परिवर्तन हुँदैन। बानीले नै झूट बोल्नु भनेको यही हो। दियाबलसहरूबाट पुनर्जन्म लिएका मानिसहरूले जोकोहीलाई पनि धोका दिन्छन् र कुनै पनि झूट बोल्न सक्छन्। तिनीहरूले कुनै पनि परिस्थितिमा र कुनै पनि मामिलाका बारेमा झूट बोल्न सक्छन्, र तिनीहरूका झूट बोल्ने युक्तिहरू निकै परिष्कृत हुन्छन्; कसैले पनि तिनीहरूले झूट बोलिरहेका छन् भनेर देख्न सक्दैन। हेर् त, जब प्रायजसो झूट बोल्ने मानिसहरूले झूट बोल्छन्, तब त्यो सामान्य व्यक्तिले सत्य बोलेको जस्तै हुन्छ—यो कुनै पनि खुट्ट्याउन सकिने त्रुटिहरूविहीन, अत्यन्तै स्वाभाविक देखिन्छ। तैँले तिनीहरूले सत्य बोलिरहेका छन् भनेर सोच्न सक्छस्। यदि तैँले तिनीहरूका झूटहरूलाई सत्यका रूपमा लिइस् भने, तिनीहरूले यस्तो सोच्दै आफ्नो हृदयमा तँलाई हाँसोमा उडाउनेछन्, “मूर्ख, मैले त ठट्टा मात्रै गरिरहेको थिएँ र तैँले त्यसलाई सत्यका रूपमा लिइस्? तँ त साँच्चै महामूर्ख रहेछस्!” अर्को पटक तिनीहरूले तँलाई देख्दा, झूट सुनेपछि तेरो प्रतिक्रिया के हुने रहेछ भनेर हेर्नका लागि मात्रै पनि तिनीहरूले अझै पनि झूट बोल्नेछन् र तँलाई खेलाउनेछन्। यदि तैँले फेरि त्यसलाई सत्यका रूपमा लिइस् भने, तिनीहरू अझ खुसी हुनेछन्, अझ ठूलो उपलब्धिबोध प्राप्त गर्नेछन्, र आफ्नो आत्मआचरणमा आफू सफल भएको अझ बढी महसुस गर्नेछन्। मलाई भन, के तिनीहरू मानव हुन्? के तिनीहरूसँग मानवीय सचेतना हुन्छ? के तिनीहरूसँग मानवीय विवेकको बोध हुन्छ? स्पष्ट रूपमा हुँदैन। तिनीहरूका झूटहरू जति प्रभावकारी हुन्छन्, तिनीहरू भित्रै त्यति नै खुसी र प्रसन्न हुन्छन्, तिनीहरूको उपलब्धिबोध त्यति नै ठूलो हुन्छ, र तिनीहरूले आफू त्यति नै सक्षम भएको महसुस गर्छन्। यदि कुनै दिन तिनीहरूले कसैलाई धोका दिन वा खेलाउनका लागि झूट बोलेनन् भने, तिनीहरूलाई त्यो दिन असहज भएको र खेर गएको महसुस हुन्छ, र तिनीहरूले मानिसहरूलाई धोका दिने अवसर खोज्नुपर्छ। उदाहरणका लागि, यदि कुनै दियाबलसले दुई जना मानिसहरूको राम्रो सम्बन्ध छ र तिनीहरूले आफ्नो कर्तव्यमा सामञ्जस्यपूर्ण रूपमा सहकार्य गरिरहेका छन् भनी देख्यो भने, उसले भित्र असहज महसुस गर्छ र सोच्छ, “म केही फाटो ल्याउँछु र केही अफवाहहरू सुरु गर्छु ताकि तिमीहरू दुई जना एक-अर्काको विरुद्धमा लाग, र तिमीहरूले चाहे पनि राम्रो सम्बन्धमा फर्कन नसक।” केही शब्दहरूले मात्र, यो दियाबलसले ती दुई जनालाई अन्यौलताको भूमरीमा पार्छ, र त्यसपछि तिनीहरूबीच असहमति र विवादहरू हुन्छन् र तिनीहरू पहिले जस्तो सामञ्जस्यपूर्ण रहँदैनन्, जसले यो दियाबलसलाई प्रसन्न पार्छ, र असाधारण रूपमा खुसी महसुस गराउँछ। मण्डलीमा लुकेका दियाबलसहरूले सधैँ यस्ता कामहरू गरिरहेका हुन्छन्। गैरविश्‍वासी संसारका दियाबलसहरूले दाजुभाइ-दिदीबहिनीहरूलाई क्रूरतापूर्वक गिरफ्तार गर्छन्। तैँले अब परमेश्‍वरमा विश्‍वास गर्दिनँ वा उहाँलाई पछ्याउँदिनँ भनिस्, वा तैँले परमेश्‍वरबारे गुनासो गरिस् वा परमेश्‍वरलाई धोका दिइस् भने, तिनीहरू खुसी हुन्छन्। तैँले जे पनि गर्न सक्छस्—तैँले खान, पिउन, वेश्यावृत्ति गर्न, र जुवा खेल्न सक्छस्; तैँले आगजनी, हत्या, र लुटपाट गर्न सक्छस्; तैँले कुनै पनि अपराध गर्न सक्छस्—जबसम्म तैँले परमेश्‍वरमा विश्‍वास गर्दैनस्, तबसम्‍म तिनीहरू खुसी नै हुन्छन्। के दियाबलसहरूले मानवहरूका बीचमा गर्ने कामहरू र शैतानले आत्मिक क्षेत्रमा गर्ने कामहरूका बीचमा कुनै सम्बन्ध छ? के कुनै समानताहरू छन्? यी दियाबलसहरूले विशेष गरी परमेश्‍वरमा विश्‍वास गर्ने र सही मार्गमा हिँड्ने जोकोहीलाई घृणा गर्छन्। सत्यता पछ्याने, वा सधैँ सिद्धान्तहरूअनुसार काम गर्न जिद्दी गर्ने, वा प्रायजसो परमेश्‍वरको गवाही दिने, वा आफ्नो कर्तव्य समर्पित भई पूरा गर्ने जोकोही—जब तिनीहरूले यस्ता मानिसहरूलाई देख्छन्, तब तिनीहरू रिसाउँछन् र उनीहरूलाई शत्रुका रूपमा लिन्छन्। यो डाहा होइन; यो घृणा हो। तहसनहस पार्ने उद्देश्य हासिल गर्न, तिनीहरूले अपनाउने एउटा विधि भनेको तँलाई बाधा दिन, तँलाई भ्रमित पार्न, र तँलाई तल तान्न झूट बोलेर धोका दिनु हो। यसो गर्दा तिनीहरूलाई कुनै फाइदा नहुन सक्छ, तर तैँले परमेश्‍वरमाथिको आस्था गुमा, तँ नकारात्मक र कमजोर बन् र आफ्नो कर्तव्य पूरा गर्न अनिच्छुक हो, वा अरूसँग सामञ्जस्यपूर्ण रूपमा सहकार्य गर्न नसक् भनेर तिनीहरूले तँलाई तल तानेपछि, तिनीहरूले आफ्नो उद्देश्य हासिल गरेका हुन्छन्, र तिनीहरू खुसी हुन्छन्, र तिनीहरूका चिन्ताहरू हराएर जान्छन्। के दियाबलसहरूले यही गर्दैनन् र? (हो।) दियाबलसहरू बानीले नै झूट बोल्नेहरू हुन् भन्‍ने कुरामा कुनै शङ्का छैन। कुनै पनि व्यक्तिलाई लिऊँ—उसको नश्‍ल, उसको रूप जस्तो भए पनि, ऊ अग्लो भए पनि वा होचो भए पनि, मोटो भए पनि वा दुब्लो भए पनि, कुरूप भए पनि वा सुन्दर भए पनि, उसको शिक्षाको स्तर वा व्यक्तित्व जस्तो भए पनि, उसका वरदानहरू ठूला भए पनि वा साना भए पनि, ऊसँग सामर्थ्यहरू भए पनि वा नभए पनि, उसका रुचि र सोखहरू जे-जस्ता भए पनि—उसमा एउटा मात्र विशेषता हुन आवश्यक छ, त्यो के हो भने, उसले बानीले नै झूट बोल्न सक्छ र ऊ कहिल्यै परिवर्तन हुँदैन। यो कहिलेकाहीँ झूट बोल्नु होइन, न त अरू कुनै विकल्प नहुनु नै हो, न त कुनै निश्‍चित मामिलामा बुद्धि प्रयोग गर्नुपर्ने आवश्यकता हुनु नै हो, बरु, आवश्यकता जेसुकै भए पनि, परिस्थिति वा पृष्ठभूमि जेसुकै भए पनि, मामिला जेसुकै भए पनि, तिनीहरूले झूट बोल्न, कुराहरू बनाउन, छलछाम गर्न, र सानातिना चालबाजीहरूमा संलग्न हुन जिद्दी गर्छन्। यदि तिनीहरूमा यो विशेषता छ भने, यस्तो किसिमको व्यक्ति शतप्रतिशत दियाबलस हो। तिनीहरू असल व्यक्ति बन्न सक्छन् भनेर पटक्कै विश्‍वास नगर्, र तिनीहरूको मुखबाट निस्कने कर्णप्रिय शब्दहरूलाई पटक्कै विश्‍वास नगर्। तिनीहरूले सङ्कल्प व्यक्त गरे पनि वा कडा शपथहरू खाए पनि, तिनीहरूलाई विश्‍वास नगर्, किनभने तिनीहरू दियाबलस हुन् र मानव होइनन्। दियाबलसहरूले कडा शपथहरू खाए पनि, त्यो परिस्थितिलाई निप्टाउनका लागि मात्रै भनिएको हुन्छ; त्यो सबै धोका हो। तिनीहरू आफूले खाएका शपथहरूअनुसार काम गर्न आधारभूत रूपमा असमर्थ हुन्छन्। यदि तैँले तिनीहरूलाई विश्‍वास गरिस् भने, तँ मूर्ख होस्; तैँले दियाबलसहरूको सारलाई छर्लङ्गै देख्न सक्दैनस्। तिनीहरूले कुनै पनि कुराका बारेमा झूट बोल्न सक्छन्, त्यसैले तिनीहरूले खाने कडा शपथहरू पनि झूट नै हुन्। तिनीहरूले परमेश्‍वरले सबै कुराको छानबिन गर्नुहुन्छ भनी कहिल्यै विश्‍वास गर्दैनन्, र परमेश्‍वरले प्रत्येक व्यक्तिको कार्यअनुसार प्रतिफल दिनुहुनेछ भनी विश्‍वास गर्दैनन्—तिनीहरूले परमेश्‍वरले यसरी काम गर्न सक्नुहुन्छ भनी विश्‍वास गर्दैनन्, त्यसैले तिनीहरूले आफ्ना कार्यमा आफ्नो इच्छालाई मात्र पछ्याउँछन्, आफूलाई मन लागेअनुसार झूट बोल्छन् र धोका दिन्छन्; तिनीहरू आफ्नो उद्देश्य हासिल गर्नका लागि कुनै पनि काम गर्न सक्षम हुन्छन्। यो दियाबलसहरूको विशेषता हो, र यो तिनीहरूको प्रकृति सार पनि हो। अब तैँले यो कुरा स्पष्ट रूपमा देखिस्, होइन र? (हो।)

पशुबाट पुनर्जन्म लिएका मानिसहरूले पनि दियाबलसहरूले जस्तै झूट बोल्छन् किनभने तिनीहरूमा भ्रष्ट स्वभाव हुन्छ, तर हप्की खाँदा, तिनीहरूले आफ्नो हृदयमा यस कुरालाई केही हदसम्म स्विकार्नेछन्। तिनीहरूले यो स्विकार्न सक्ने भए तापनि, तिनीहरूको पशुवत गुणका कारण तिनीहरूले सत्यता बुझ्न सक्दैनन्, त्यसकारण तिनीहरूले झूट नबोल्नु भनेको के हो वा सिद्धान्तअनुसार कार्य गर्नु भनेको ठ्याक्कै के हो भनेर कहिल्यै बुझ्दैनन्। तिनीहरूले “म फेरि कहिल्यै झूट बोल्नेछैनँ, म सत्य बोल्न चाहन्छु” भनेर भने तापनि, जब तिनीहरूले यसलाई अभ्यासमा लागू गर्ने प्रयास गर्छन्, तब तिनीहरू निकै अनाडी र मूर्ख देखिन्छन्। अरूलाई यो दृश्य हाँसउठ्दो लाग्छ, र तिनीहरूले भन्छन्, “यसरी सत्यताको अभ्यास कसले गर्छ र? मैले त यो पहिलो पटक देखेको हुँ—यसले त मेरो हेराइलाई फराकिलो बनाइदिएको छ!” यो त कुनै पशु उभिएर मानिसजस्तै सीधा हिँड्नु जस्तै हो; यो हेर्दा निकै अप्ठ्यारो र अनौठो देखिन्छ। पशुबाट पुनर्जन्म लिएका कतिपय मानिसहरू इमानदार बन्न र केही असल कामहरू गर्न पनि चाहन्छन्, तर तिनीहरूले अभ्यासका सही सिद्धान्तहरू भेट्टाउन सक्दैनन्। जब तिनीहरूले अभ्यास गर्छन्, तब त्यो निकै बेतुके हुन्छ र त्यो ठट्टा बन्छ। अरूलाई यो दृश्य हाँसउठ्दो लाग्छ, तैपनि यी मानिसहरू अझै पनि आफू इमानदार बनिरहेको छु भन्‍ने सोच्छन्। के यो हाँसउठ्दो कुरा होइन र? मानौँ तैँले तिनीहरूलाई यसो भनिस्, “यदि तिमी इमानदार व्यक्ति बन्न चाहन्छौ भने, तिमीले झूट नबोल्ने, बहाना नबनाउने, आफूलाई सही ठहराउने प्रयास नगर्ने, वा नासमझ रूपमा बहस नगर्ने कुरा सुनिश्‍चित गर्नुपर्छ। यति गर्नु नै पर्याप्त छ। इमानदार हुनु भनेको यही हो। यदि तिमीले सत्यता उल्लङ्घन गर्ने कामहरू गर्‍यौ र फलतः अपराध गर्‍यौ भने, तिमीले खुलस्त बोल्‍न र आफूलाई उदाङ्गो पार्न सक्छौ। सत्यतासँग मेल खाने जुनसुकै कुरा जोसुकैले भने पनि त्यसलाई स्वीकार गर। समझहीन वा हाँसउठ्दा कामहरू नगर।” तर तिनीहरूले यो कुरा बुझ्दैनन्। जब तिनीहरूले यसलाई अभ्यासमा लागू गर्छन्, तब तिनीहरूले गल्ती गर्छन्। तिमीहरू यस्ता व्यक्तिको सबैभन्दा ठूलो समस्या के हो भनेर भन्छौ? त्यो के हो भने, तिनीहरूले सामान्य मानिसहरूको मानक पूरा गर्दैनन्। के पशुबाट पुनर्जन्म लिने मानिसहरू र दियाबलसबाट पुनर्जन्म लिने मानिसहरूबीच कुनै भिन्नता हुन्छ? (छ।) भिन्नता कहाँनिर हुन्छ? (तिनीहरूको विकृत अभ्यास तिनीहरू दियाबलस भएको र तिनीहरूमा दियाबलसको प्रकृति भएको कारणले नभई मुख्य रूपमा तिनीहरूमा क्षमताको कमी भएको र तिनीहरूले मानिसहरूमा हुनुपर्ने सामान्य सोचाइ र समझ हासिल गर्न नसक्ने कारणले गर्दा हुन्छ।) ठीक भन्यौ, तिनीहरूको क्षमता पर्याप्त पुग्दैन। कमजोर क्षमता भएका मानिसहरूले व्यक्तिपरक रूपमा सत्यता अभ्यास गर्ने चाहना गर्न सक्छन्, तर तिनीहरूले सिद्धान्तहरू बोध गर्न सक्दैनन्; तिनीहरूले प्रावधानहरूलाई पालना गर्न मात्रै सक्छन्। त्यसकारण तिनीहरूको अभ्यास कट्टरपन्थी, मूर्खतापूर्ण, र दुर्बुद्धिपूर्ण हुन्छ। मानिसहरूले तिनीहरूलाई मद्दत गर्न चाहन्छन्, तर तिनीहरूको स्वभाव काँडैकाँडाले ढाकिएको दुम्सीको जस्तै हुन्छ, जसले गर्दा मानिसहरू कहाँबाट सुरु गर्ने भन्‍नेमा नै अलमल्ल पर्छन्। तिनीहरूलाई जस्तोसुकै तरिकाले सत्यतामा सङ्गति गरिए पनि, तिनीहरूले त्यसलाई बुझ्न वा बोध गर्न नसक्ने जस्तो देखिन्छ। पाँच-छ वर्षको मद्दत र सहयोगपछि, तिनीहरूले केही शब्द र धर्मसिद्धान्तहरू मात्रै बुझ्छन् र अझै पनि सत्यता अभ्यास गर्न सक्दैनन्। तिनीहरूको क्षमता अत्यन्तै कमजोर हुन्छ। तैपनि यी मूर्ख मानिसहरूले सधैँ घिनलाग्दा कामहरू गरिरहेका हुन्छन्। जब कुनै कुरा ठूला वा उचित मामिलाहरूसँग सम्बन्धित हुँदैन, तब शिष्टाचार वा इज्जतको ख्याल गरेर, तैँले अझै पनि तिनीहरूसँग कुरा गर्न सक्छस्। तर उदाहरणका रूपमा कर्तव्य निर्वाह वा कामसम्बन्धी छलफल जस्ता उचित मामलाहरू संलग्न हुँदा, तँलाई अप्ठ्यारो, असहज महसुस हुन्छ, र तँलाई तिनीहरूले कुनै तरिकाले प्रतिरोध गर्नेछन् वा आपत्ति जनाउनेछन् र तँलाई लज्जित पार्नेछन् भन्ने डर लाग्छ। यस्ता व्यक्तिहरूसँग उचित मामलाहरूबारे छलफल गर्नु नै व्यर्थ हुन्छ। तँ तिनीहरूसँग तर्कसङ्गत कुराकानी गर्नै सक्दैनस्; तिनीहरूसँग कुराकानी गर्दा धेरै समस्याहरू आउँछन् र यसले उचित मामलाहरूलाई पनि असर गर्नेछ। तिनीहरूले सधैँ विकृत तर्कहरू र विषय बाहिरका टिप्पणीहरू गर्छन्, जुन सुन्दा नै घिनलाग्दो हुन्छ। यस्तो व्यक्तिले अरू कस्ता विकृत कामहरू गरेको हुन्छ? यदि तिनीहरूले विपरीत लिङ्गको कसैलाई मन परायो र तिनीहरूमा दुष्ट कामवासना भयो भने, तिनीहरूले आफू इमानदार व्यक्ति हुनैपर्छ, र तिनीहरू यसबारे खुल्नैपर्छ र यसलाई मनमा दबाएर राख्नु हुँदैन भन्‍ने सोच्छन्, त्यसकारण भेलाको दौरान, तिनीहरूले सार्वजनिक रूपमा यस विषयमा कुरा गर्छन्। तिनीहरूले मन पराएका विपरीत लिङ्गको व्यक्तिले यो सुनेर अप्ठ्यारो र असहज महसुस गर्छ, र लज्जित हुन्छ। यदि तैँले तिनीहरूलाई रोक्ने प्रयास गरिस् भने, तिनीहरूले दुःखी हुँदै भन्छन्, “म हृदयदेखि बोल्दैछु र इमानदार बन्दैछु। तिमीसँग मलाई सत्यता अभ्यास गर्नबाट रोक्ने के अधिकार छ? यो मेरो अधिकारको कुरा हो! मैले बल्लतल्ल यसबारे बोल्ने आँट जुटाएको थिएँ, तैपनि तिमीले मलाई रोक्यौ! परमेश्‍वरले समेत मलाई रोक्नुहुन्न, त्यसकारण तिमीसँग त्यसो गर्ने के अधिकार छ? परमेश्‍वरले त मलाई इमानदार व्यक्ति बन्ने मौका समेत दिनुहुन्छ; तिमीले मात्रै मलाई हेयको नजरले हेर्छौ र मलाई इमानदार बन्न दिँदैनौ। यदि मैले यो कुरा मनमा दबाएर राखेँ र यसबारे बोलिनँ भने, के त्यो तथ्यहरू लुकाउनु होइन र? के त्यो छली व्यक्ति हुनु होइन र? त्यसपछि त म इमानदार व्यक्ति हुनेछैनँ। यदि म इमानदार व्यक्ति भइनँ भने, के परमेश्‍वरले अझै पनि मलाई मुक्ति दिनुहुनेछ?” तैँले देख्न सक्छस्, सुन्ने सबैलाई अप्ठ्यारो लाग्छ र लज्जित महसुस हुन्छ, तैपनि यो व्यक्तिले विस्तृत रूपमा बताउन जिद्दी गर्छ, र तैँले उसलाई रोक्न समेत सक्दैनस्। मलाई भन्, यस मामलाको हकमा, व्यक्ति सहनशील र धैर्यवान् हुनुपर्छ कि उसलाई रोक्नका लागि कसैले सत्यता सिद्धान्तहरूमा सङ्गति गर्नुपर्छ? (हामीले उसलाई रोक्नका लागि सत्यता सिद्धान्तहरूमा सङ्गति गर्नुपर्छ।) यदि कसैले सुरुमा प्रेमपूर्वक मद्दत गर्ने प्रयास गर्छ, र भविष्यमा अरूलाई शिक्षाप्रद नहुने यस्ता कुराहरू नभन्न अर्ती दिन्छ भने, के उसले यो कुरा बुझ्न र स्वीकार गर्न सक्नेछ? (सक्‍नेछैन।) त्यसोभए यस्तो व्यक्ति विकृतिहरूतिर ढल्किने सम्भावना हुन्छ, ऊ केही हदसम्म मूर्ख हुन्छ, र उसको समझ त्यति राम्रो हुँदैन, त्यसकारण उसलाई रोक्ने उपाय मात्रै अपनाउन सकिन्छ। सबैसँग दुष्ट कामवासना हुन्छ, र कहिलेकाहीँ कसैमा विपरीत लिङ्गको कुनै व्यक्तिप्रति केही भावना वा केही विचारहरू उत्पन्‍न हुन सक्छन्। यो कुरा गोप्य रूपमा आफैले चिन्नु नै पर्याप्त हुन्छ। यदि परिस्थितिहरू खराब दिशातिर जाँदैछन् भने, व्यक्तिले त्यस व्यक्तिसँगको सम्पर्क कम गर्नुपर्छ वा भविष्यमा ऊसँग एकलै हुनबाट जोगिनुपर्छ। सामान्य मानवता भएका मानिसहरूले यस्ता मामलाहरूलाई सम्हाल्दा बुद्धिमानी तरिकाहरू प्रयोग गर्नेछन् र सिद्धान्तअनुसार कार्य गर्नेछन्। तिनीहरूलाई यस्तो मामलालाई इमानदार व्यक्ति बन्नुका अभ्यासका सिद्धान्तहरू लागू गरेर मात्रै सम्हाल्न सकिँदैन, र बुद्धिका केही सिद्धान्तहरू पनि लागू गर्नुपर्छ भन्ने कुरा थाहा हुन्छ। तर पशुबाट पुनर्जन्म लिएका मानिसहरूलाई यस्ता मामलाहरू कसरी सम्हाल्ने भन्‍ने थाहा हुँदैन, र तिनीहरूले यस्ता कुराहरूलाई सार्वजनिक रूपमा खोल्नुलाई इमानदार हुनु हो भन्ठान्छन्। तिनीहरूलाई यसले के-कस्ता परिणामहरू ल्याउनेछ भन्‍ने थाहा हुँदैन। जब तिनीहरूले इमानदार हुने प्रयास गर्छन्, तब तिनीहरू एउटा प्रावधान र औपचारिकता मात्रै पालन गर्छन्। अनि परिणाम के हुन्छ? तिनीहरूले आफूलाई, तिनीहरूले मन पराएको व्यक्तिलाई, र अरू सबैलाई समस्यामा पार्छन्। तिनीहरूले मन पराएको व्यक्ति यस मामलाबाट प्रभावित हुन्छ र बाँधिन्छ, र उसले परिस्थितिको सामना गर्न सक्दिनँ भन्‍ने महसुस गर्छ। अरू सबैले पनि यो सुनेर अलि लज्जित महसुस गर्छन्, र सोच्छन्, “यदि हामीले यस्तो कुरा सुन्यौँ भने, यो त हामीले कसैको गोपनीयतामा चियोचर्चो गरेजस्तो हुन्छ; तर यदि हामीले सुनेनौँ भने, तिनीहरूले आफू इमानदार बनिरहेको छु भन्‍ने विश्‍वास गर्दै, कुरा गर्न जिद्दी गरिरहनेछन्।” हेर् त, सबैलाई यो मामला काँडादार र झन्झटिलो लाग्छ। के तँ यस्तो व्यक्ति ठूलो समस्या छ भनेर भन्दैनस् र? यदि तैँले सिद्धान्तहरूमा सङ्गति गरिस् भने, तिनीहरूले ती स्वीकार गर्दैनन्, र भन्छन्: “जब तिमीहरू इमानदार बन्छौ र खुल्छौ, तब तिमीहरूले जे पनि भन्न सक्छौ, तर जब मैले केही भन्छु, तब त्यो चाहिँ ठीक हुँदैन। के म पनि इमानदार बनिरहेको छैन र? मसँग बोल्ने अधिकार किन छैन?” तिनीहरूले अरूले के भनिरहेका छन् भन्ने कुरालाई ध्यान समेत दिँदैनन्। के उसको त्यो मामलाबारे सार्वजनिक रूपमा सङ्गति गर्न उपयुक्त हुन्छ? यस्तो व्यक्तिले यो कुरालाई छर्लङ्ग देख्नै सक्दैन र उसले इमानदार हुनुका सिद्धान्तहरू बुझ्दैन। अन्तमा, उसले सबैलाई परिस्थिति सम्हाल्न निकै गाह्रो छ भन्‍ने महसुस गराउँछ। उस्तै प्रकारका मानिसहरूले उसको नक्कल गर्नेछन्, र भन्‍नेछन्, “हेर, तिनीहरूले त यस्ता कुराहरूका बारेमा समेत सङ्गति गर्न सक्छन्। तिनीहरूसँग साँच्चै नै सङ्कल्प छ, तिनीहरू साँच्चै इमानदार बनिरहेका छन्!” शुद्ध बुझाइ भएकाहरूले सुन्नेबित्तिकै उसको अभ्यास गलत छ, र यो अभ्यासमा विचलन भएको छ भन्‍ने थाहा पाउँछन्। यदि तैँले उसलाई मद्दत गर्न चाहिस् भने, उसले त्यसलाई स्वीकार नै गर्दैन। उसले के भन्छ? “तिमीले मलाई मद्दत गर्न सक्दैनौ। मेरो बुझाइ तिम्रोभन्दा फरक छ। म त यसरी नै अभ्यास गर्नेछु।” त्यसोभए के गर्न सकिन्छ? के तैँले उसलाई मद्दत गर्न सक्छस्? (सक्दिनँ।) यदि तैँले साँच्चै उसलाई मद्दत गर्ने प्रयास गरिस् भने, तैँले कुराहरूलाई झनै बिगार्नेछस्; उसले त्यो स्वीकार नगर्ने मात्र होइन, उसले तँसँग नहस गर्नेछ र उल्झनेछ। के यो झन्झटिलो कुरा होइन र? (हो।)

पशुबाट पुनर्जन्म लिएका मानिसहरूले पनि झूट बोल्ने प्रकटीकरणहरू देखाउँछन्, तर तिनीहरूको झूट दियाबलसबाट पुनर्जन्म लिएका मानिसहरूसँग ठ्याक्कै भने मिल्दैन। झूटको तिनीहरूको मनोवृत्ति र तिनीहरूले झूट बोल्दा अपनाउने तरिकाहरू पनि फरक हुन्छन्। जब दियाबलसहरूले बोलेका झूटहरू खुलासा गरिन्छन्, तब कुनै विकल्प नभएर तिनीहरूले बाहिरी रूपमा झूट बोलेको स्वीकार गरे तापनि, तिनीहरूले अझै पनि यो बिलकुलै न्यायोचित भएको महसुस गर्छन्। तिनीहरूले यो कुनै ठूलो कुरा होइन भन्‍ने सोच्छन्। वा तिनीहरूले सबैका अगाडि आफ्नो अडान व्यक्त गरे पनि र झूट बोल्नु गलत थियो भनेर स्वीकार गरे तापनि, तिनीहरूले पर्दा पछाडि अलिकति पनि परिवर्तन नभई, उही तरिकाले झूट बोल्छन् र धोका दिन्छन्। तिनीहरूले झूट बोल्नुलाई दुष्ट कार्य वा नकारात्मक कुरा मान्दै मान्दैनन्। यो त तिनीहरूका लागि बाँच्ने हतियार हो—तिनीहरूले यसलाई कसरी त्याग्न सक्छन् र? बानीले नै झूट बोल्नेहरूले यस्तो विश्‍वास गर्छन्, “यो मानव संसारमा जिउँदा, यदि कसैले झूट बोलेन भने, यदि उसले खुलेर अरूका अगाडि सबै कुरा उदाङ्गो पार्‍यो भने, र यदि सबै कुरा अरूले थाहा पाए र बोध गरे भने, के अझै पनि उसको आफ्नो सत्त्व रहन्छ र? के जीवनको अझै पनि कुनै अर्थ रहन्छ र? के तिनीहरूको अझै पनि इज्जत रहन्छ र? यसबाहेक, यदि कसैले सधैँ सबै कुराका बारेमा साँचो कुरा मात्रै बोल्यो भने, जीवन कति फिका र निरस हुनेथियो! कुनै कारण भए पनि वा नभए पनि, व्यक्तिले झूट बोल्नैपर्छ।” जुनसुकै दृष्टिकोणबाट हेरे पनि, चाहे तिनीहरूले जानाजानी झूट बोलून् वा नजानेरै, यो तिनीहरूको प्रकृतिको स्वाभाविक प्रकटीकरण हो। छोटकरीमा, बानीले नै झूट बोल्नु दियाबलसहरूको एउटा प्रमुख विशेषता हो—यो कुरा कुरामा कुनै शङ्कै छैन। यसै दृष्टिकोणबाट मात्रै विचार गर्दा पनि, यस्ता मानिसहरूले सत्यता स्वीकार गर्नु र तिनीहरू इमानदार मानिसहरू बन्नु पूर्ण रूपमा असम्भव छ; तिनीहरूले यो काम गर्नै सक्दैनन्। यसबाहेक, तिनीहरूले इमानदार व्यक्ति बन्नुपर्छ भन्ने परमेश्‍वरको मागलाई तिरस्कार गर्छन्। चाहे तिनीहरूले कुनै निश्‍चित मामलाको सामना गरून् वा नगरून्, मानिसहरू इमानदार हुनुपर्छ भन्ने परमेश्‍वरको मागप्रतिको तिनीहरूको मनोवृत्ति सधैँ तिरस्कार, उपहास, वितृष्णा, र घृणाको हुन्छ। तिनीहरूले इमानदार व्यक्ति बन्ने विषयसम्बन्धी परमेश्‍वरको माग र आत्मआचरणको सिद्धान्तलाई अवहेलनाको दृष्टिले हेर्छन्। आफ्नो हृदयको गहिराइबाट नै, तिनीहरू सत्यताप्रति वितृष्णा हुन्छन् र त्यसलाई अस्वीकार गर्छन्; तिनीहरूले इमानदार मानिसहरू बन्ने कार्यलाई ठाडै विरोध गर्छन् र अस्वीकार समेत गर्छन्।

बानीले नै झूट बोल्नु दियाबलसबाट पुनर्जन्म लिएका मानिसहरूको एउटा निकै स्पष्ट विशेषता हो। यदि तँ तिनीहरूसँग नजिकको सम्पर्कमा हुन्छस्, तैँले काम वा जीवनमा तिनीहरूसँग अन्तरक्रिया, कुराकानी, र सङ्गत गर्छस् भने, तिनीहरूको बानीले नै झूट बोल्ने यो विशेषता वा साँचो अनुहार बिस्तारै खुलासा हुनेछ। त्यसकारण, यस्ता व्यक्तिलाई खुट्ट्याउनु निकै सजिलो छ। तैँले अरू मानिस, घटना, वा कामकुराहरूका बारेमा रहेको कसैको विचार र दृष्टिकोणलाई हेरिरहनु आवश्यक छैन। यदि तैँले तिनीहरू बानीले नै झूट बोल्ने मानिसहरू हुन् भन्‍ने पत्ता लगाइस् भने, तैँले यस कुराका आधारमा नै तिनीहरू मानिस नभई दियाबलस हुन् भनेर शतप्रतिशत निश्‍चयताका साथ भन्न सक्छस्। कतिपय मानिसहरूले यस्तो सोध्छन्, “के बानीले नै झूट बोल्ने कुनै व्यक्ति दियाबलस नहुने र उसले अझै पनि मुक्ति प्राप्त गर्ने आशा हुने एक प्रतिशत पनि सम्भावना हुन्छ?” म तँलाई भन्छु, बिलकुलै कुनै पनि सम्भावना हुँदैन। बानीले नै झूट बोल्ने जो कोही व्यक्ति शतप्रतिशत दियाबलस हो; यसविपरित एक प्रतिशत पनि सम्भावना हुँदैन। बुझिस्? कतिपय मानिसहरूले भन्छन्, “कतिपय मानिसहरू बानीले नै झूट बोल्छन् किनभने तिनीहरू निकै गहिरो गरी भ्रष्ट पारिएका छन्, तिनीहरू समाजका दुष्ट प्रचलनहरूबाट निकै गम्भीर रूपमा प्रभावित भएका छन्, र तिनीहरूको मानवताको विवेक र समझ दबिएको छ, वा तिनीहरू पूर्ण रूपमा दियाबलसहरूद्वारा समायोजित भएका छन्, यसैकारण तिनीहरू बानीले नै झूट बोल्छन् भन्‍ने हुन सक्छ? यदि दाजुभाइ-दिदीबहिनीहरूबाट केही समयको मद्दत र सहयोगपछि, र परमेश्‍वरका वचनहरूद्वारा मलजल र खुवाइपियाइ गरिएपछि, तिनीहरूको विवेक बिस्तारै जाग्न सक्छ र तिनीहरूको समझ बिस्तारै निको हुन सक्छ भने, के तिनीहरू परिवर्तन भएर बानीले नै झूट बोल्न छोड्नेछैनन् त?” म तँलाई भन्छु, त्यस्तो कुनै सम्भावना छैन, एक करोडमा एउटा पनि सम्भावना छैन। त्यसकारण, बानीले नै झूट बोल्ने जोकोही पनि दियाबलस हो, मानिस बिलकुलै होइन, उसमा अलिकति पनि सामान्य मानवता हुँदैन। बुझ्यौ? (बुझ्यौँ।) यो निश्‍चित छ; त्यहाँ कुनै अपवाद र कुनै विशेष परिस्थितिहरू छैनन्। तिमीहरूले यस मामलामा स्पष्ट रूपमा देख्नैपर्छ। सायद तैँले कुनै मामला सम्हाल्दा, परमेश्‍वरको घरको हितको रक्षा गर्न र दाजुभाइ-दिदीबहिनीहरूलाई सुरक्षा दिनका लागि गैरविश्‍वासीहरूलाई कुनै असत्य कुरा—झूटजस्तै कुरा—भनेको देख्छस्। त्यसपछि तँलाई यस मामलाक बारेमा शङ्का लाग्छ, र सोच्छस्, “मैले पहिले ऊ सत्यता पछ्याउने व्यक्ति हो भन्‍ने सोचेको थिएँ, तर उसले यस्तो ठूलो मुद्दाबारे कसरी झूट बोल्न सक्यो? यदि उसले यो ठूलो मुद्दाबारे झूट बोल्न सक्छ भने, के ऊ दियाबलस हो? के उसको सत्यताको पछ्याइ देखावटी हो?” के यो बुझाइको तरिका सही छ? (छैन।) यसमा के गलत छ? यस मामलालाई कसरी सही रूपमा हेर्नुपर्छ? (तिनीहरूले त्यस व्यक्तिको कार्यपछाडिको अभिप्राय वा हासिल भएको प्रभावलाई खुट्ट्याएका छैनन्। यदि कसैले असत्य कुरा भन्छ, तर सकारात्मक प्रभाव हासिल गर्न—परमेश्‍वरको घरको हितको रक्षा गर्न र दाजुभाइ-दिदीबहिनीहरूलाई सुरक्षा दिन—त्यसो गर्छ भने, यो झूट बोल्नु होइन; यो एक प्रकारको बुद्धि हो। तिनीहरूले झूट बोल्नु र बुद्धिको प्रयोग गर्नुबीचको भिन्नता खुट्ट्याएका छैनन्।) तैँले झूट बोल्नुको प्रकृतिलाई स्पष्ट रूपमा देख्नैपर्छ। कुनै झूट कुन सिद्धान्तमा आधारित छ र यसले कुन उद्देश्य हासिल गर्न खोज्छ भन्‍ने कुरालाई हेर्। यदि कसैले सकारात्मक प्रभाव हासिल गर्न र सिद्धान्तहरूलाई कायम राख्न कुनै असत्य कुरा भन्छ भने, यो झूट बोल्नु होइन—यो बुद्धि हो। यसका साथै, तिनीहरू दैनिक जीवनमा बानीले नै झूट बोल्ने व्यक्ति हुन् कि होइनन् भन्‍ने कुरालाई अवलोकन गर्। यदि तिनीहरूले एक पटक मात्रै झूट बोले भने, तँ तिनीहरू झूटा हुन् वा तिनीहरूले बानीले नै झूट बोल्छन् भनेर निर्धारण गर्न सक्दैनस्, होइन र? (हो।) यदि, कुनै ठूलो मामलामा, तिनीहरूले परमेश्‍वरको घरको हितको रक्षा गर्न कुनै असत्य कुरा भने, र तैँले तिनीहरूलाई बानीले नै झूट बोल्ने व्यक्तिका रूपमा परिभाषित गरिस् भने, यो विकृत हुनु हो। यसरी मानिसहरूलाई चित्रण गर्नु र हेर्नु सिद्धान्तहरूसँग मिल्दैन। यदि तिनीहरूले एक पटक आफ्नो इज्जत र प्रतिष्ठा बचाउन झूट बोले, तर तिनीहरू धेरैजसो मामलाहरूमा सामान्यतया झूट बोल्दैनन्, र तिनीहरूले झूट बोले तापनि, तिनीहरूले पछि त्यसलाई सच्याउन सक्छन् भने, त्यस्ता व्यक्तिलाई पनि बानीले नै झूट बोल्ने व्यक्ति भनेर निर्धारण गर्न मिल्दैन। दियाबलसबाट पुनर्जन्म लिएकाहरूले मात्रै बानीले नै झूट बोल्छन्। कतिपय मानिसहरूले यसो भन्छन्, “तिमीले तिनीहरू बानीले नै झूट बोल्छन् भनेर भन्यौ, तर कहिलेकाहीँ तिनीहरूले साँचो पनि बोल्छन्। उदाहरणका लागि, तिनीहरूले केही कुरा किने, र कसैले मूल्य सोध्दा, तिनीहरूले सत्य बोले; तिनीहरूले त्यसबारे झूट बोलेनन्। तिमी कसरी तिनीहरूले बानीले नै झूट बोल्छन् भनेर भन्न सक्छौ?” जब गोपनीयता, हित, हैसियत, वा इज्जत संलग्न हुँदैन, तब तिनीहरूले झूट बोल्नु आवश्यक हुँदैन। झूट बोल्नु तिनीहरूका लागि पनि थकाइलाग्दो कुरा हो, त्यसकारण झन्झटबाट बच्नका लागि, तिनीहरूले सानातिना कुराहरूबारे झूट बोल्दैनन्। तर, तिनीहरूले एउटा अवसरमा झूट नबोल्दैमा वा सानातिना कुराहरूबारे झूट नबोल्दैमा तिनीहरूले बानीले नै झूट बोल्दैनन् भन्‍ने हुँदैन। तैँले केवल तिनीहरूले अरूसँग कुराकानी गर्दा, ठूला घटनाहरूबारे व्याख्या गर्दा वा विवरण दिँदा, तिनीहरूको आफ्नै हित, ख्याति र प्राप्ति, हैसियत, सम्भाव्यता, वा जिम्मेवारीहरू संलग्न हुँदा, वा तिनीहरूको आफ्नै दृष्टिकोण संलग्न हुँदा, तिनीहरूले झूट बोल्छन् कि बोल्दैनन् भनेर अवलोकन गर्नुपर्छ। यस्तो अवस्थामा, तिनीहरूका शब्दहरूमा कति असत्यता छ, कति सत्यता छ, र कति विश्‍वसनीयता छ भन्ने कुरालाई अवलोकन गर्। यदि तिनीहरूका शब्दहरूमा धेरै असत्यता छ, तिनीहरूले व्यवहारिक रूपमा कालोलाई सेतोमा परिणत गर्छन्, हावाबाट कुराहरू बनाउँछन्, र अरूमाथि दोष थोपर्छन् भने; यदि तिनीहरूले आफूले गरेका खराब कामहरूको दोष अरूमाथि थोपर्छन्, र अरूले गरेका असल कामहरूको श्रेय लिन्छन् भने; यदि तिनीहरूले कुनै मामलामा गल्ती गरेकोमा जिम्मेवार हुनुपर्नेमा, कुरा बनाएर त्यसबाट पन्छिए, पूर्ण रूपमा आफ्नो जिम्मेवारीबाट पन्छिएर अरूमाथि यसको दोष थोपरे भने; यदि तिनीहरूले आफ्नो काम राम्ररी गरेनन्, वा मूल्य चुकाएनन् वा आफ्नो जिम्मेवारी पूरा गरेनन्, वा तिनीहरूले खतराको डरले त्यो गरेनन्, र तिनीहरूले झूट बोले, सत्यलाई लुकाउन र आफूलाई जिम्मेवारीबाट मुक्त गर्न तुलनात्मक रूपमा उचित देखिने बहाना दिए भने—के यी झूट होइनन् र? (हुन्।) यी सबै झूट हुन्। बानीले नै झूट बोल्नु भनेको यही हो। अर्थात्, जब-जब मामलाहरूमा तिनीहरूको व्यक्तिगत हित, जिम्मेवारी, इज्जत, हैसियत, इत्यादि संलग्न हुन्छन्, तब-तब तिनीहरूले ती सबैमा झूट बोल्छन्। उदाहरणका लागि, कसैले अतिथि सत्कारक परिवारका लागि सत्तरी युआन पर्ने एउटा कुर्सी किन्यो। फर्केर आएपछि खर्चको रिपोर्ट गर्दा, उसले सोच्यो, “यो यात्रा निकै थकाइलाग्दो थियो, र मैले व्यर्थैमा दौडधुप गरेको हुन सक्दैन। मैले कुनै न कुनै तरिकाले तीस युआन कमाउनैपर्छ। यो तीस श्रमका लागि, यो काम गरिदिएबापत हो।” त्यसकारण, उसले कुर्सीको मूल्य एक सय युआन पर्‍यो भनेर भन्यो। हेर्, उसले झूट बोल्यो, होइन र? उसले किन झूट बोल्यो? (उसले अलिकति फाइदा लिन चाहन्थ्यो।) उसले अलिकति नाफा कमाउन चाहन्थ्यो। मानौँ उसले दाजुभाइ-दिदीबहिनीहरूसँगै कर्तव्य पूरा गरिरहेको छ, र दुई जना मानिसहरू राम्ररी घुलमिल भएको देखेर, उसले सोच्छ, “मेरो कोही पनि साथी छैन, सबैले मलाई हेयको नजरले, र कोही पनि मसँग मिल्दैनन्। म तिमीहरू दुई जनाको बीचमा फाटो ल्याइदिन्छु र तिमीहरूको सम्बन्धमा केही मतभेद उत्पन्न गराइदिन्छु।” त्यसकारण, उसले एक जना व्यक्तिलाई भन्छ, “फलानोले त तिमी आफूलाई निकै पढेलेखेको ठान्छौ, र यदि तिमी त्यति धेरै पढेलेखेका हौ भने, तिमी किन लेखहरू लेख्न सक्दैनौ भनेर भन्यो।” त्यसपछि ऊ अर्को व्यक्तिकहाँ जान्छ र भन्छ, “फलानोले त तिमी अग्लो भए तापनि, तिम्रो शरीर मिलेको छैन, र तिम्रो शरीरको माथिल्लो र तल्लो भागको अनुपात मिलेको छैन भनेर भन्यो।” यी केही शब्दहरूले, उसले ती दुई जनाको बीचमा फाटो ल्याइदिन्छ। जब ती दुई जना फेरि भेट्छन्, तब ती विभाजनकारी शब्दहरू सम्झेर, तिनीहरू एक-अर्कालाई मन नपराउने दृष्टिले हेर्छन् र अप्ठ्यारो महसुस गर्छन्। उक्साउनेले के फाइदा पायो? बाहिरी रूपमा, उसले केही पनि पाएन जस्तो देखिन्छ, तर ती दुई टाढा भएको र तिनीहरूको सम्बन्ध बिग्रिएको देखेर उसलाई भित्रभित्रै सहज महसुस हुन्छ र उसले डाहा गर्न छोड्छ। त्यसपछि उसले आफूले फाइदा पाएको छु भन्‍ने विश्‍वास गर्छ। त्यसकारण, उसले यस मामलामा समेत झूट बोल्छ। कसैले यसो भन्ला, “के यो आफूलाई फाइदा नहुने गरी अरूलाई हानि गर्नु होइन र? यदि ती दुईले एक-अर्कासँग कुरा गरे भने, के तिनीहरूले तिमी नै तिनीहरूको बीचमा कुराहरू भड्काउने व्यक्ति हौ भन्‍ने थाहा पाउनेछैनन् र? के तिमीले आफैमाथि विपत्ति ल्याएका हुनेछैनौ र?” के उसले यसबारे वास्ता गर्छ? उसले वास्ता गर्दैन। जबसम्म ती दुई अलग हुन्छन्, तबसम्म उसले ईर्ष्या महसुस गर्दैन र उसले आफूले फाइदा पाएको छु भन्‍ने विश्‍वास गर्छ। के यो दियाबलसहरूले गर्ने काम होइन र? (हो।) दियाबलसहरूले यसरी नै काम गर्छन्।

दियाबलसबाट पुनर्जन्म लिएका मानिसहरूले सानातिना, महत्त्वहीन मामलाहरूमा साँचो बोल्न सक्छन्, तर यसको अर्थ तिनीहरूमा झूट बोल्ने प्रकृति हुँदैन भन्ने होइन। सबै मामलाहरूमा, चाहे ती महत्त्वपूर्ण होऊन् वा सामान्य, जबसम्म तिनीहरूले त्यसमा आफ्नो छवि संलग्न भएको विश्‍वास गर्छन्, जबसम्म तिनीहरूले असहज महसुस गर्छन्, वा तिनीहरूले केही लाभ प्राप्त गर्न वा केही लक्ष्य हासिल गर्न चाहन्छन्—जबसम्म तिनीहरूको कुनै अभिप्राय हुन्छ र तिनीहरूले कार्य गर्न चाहन्छन्—तब तिनीहरूको तौरतरिका निश्‍चित रूपमा त्यसलाई पूरा गर्न झूट प्रयोग गर्नु नै हुनेछ। बानीले नै झूट बोल्नु भनेको यही हो। सायद तिनीहरूले गाँस, बास, वा कपासको मामलामा झूट बोल्दैनन्; सामान्यतया, तिनीहरूले सानातिना कुराहरूका खातिर झूट बोल्नमा मानसिक ऊर्जा खर्च गर्ने झन्झट गर्दैनन्। यसबाहेक, तिनीहरूको नजरमा, कतिपय मानिसहरू तिनीहरूकै स्तर वा तहका हुँदैनन्, तिनीहरूले उनीहरूलाई स्वीकार गर्ने कुरालाई वास्ता समेत गर्दैनन्, र तिनीहरूले उनीहरूलाई खेलाएर वा चालबाजी गरेर कुनै उपलब्धिबोध प्राप्त गर्दैनन्, त्यसकारण तिनीहरूले कुनै पनि तरिकाले उनीहरूको विरुद्धमा कार्य गर्ने बारेमा वास्ता गर्दैनन्। यदि तिनीहरूले कसैको विरुद्धमा काम गर्ने हो भने, त्यो व्यक्ति तिनीहरूले आफ्नो स्तरको ठानेको, तिनीहरूले खेल खेल्न सक्ने, र तिनीहरूको प्रतिद्वन्द्वी हुनैपर्छ—त्यसपछि मात्रै तिनीहरूले त्यस व्यक्तिलाई स्विकार्नेछन्। यो दियाबलसहरूको अर्को विशेषता हो। यदि तँ साधारण व्यक्ति होस् भने, तिनीहरूले तँमा बुद्धिको कमी छ, तँ तिनीहरूसँग खेल खेल्न सक्षम वा योग्य छैनस् भन्‍ने सोच्छन्, र तिनीहरूलाई यो अरुचिकर लाग्छ, त्यसकारण तिनीहरूले तँलाई बेवास्ता गर्छन्। दियाबलसहरूले कसलाई खेलाउने भन्ने कुरामा मिहिन ढङ्गले छनौट गर्छन्। तिनीहरू तँसँगै बस्दा, सायद तैँले तिनीहरूले कहिल्यै झूट बोलेको देख्दैनस् वा कुनै पनि कुराबारे जानाजानी झूट बोलेको कहिल्यै याद गर्दैनस्, तर तिनीहरू दियाबलस हुन् भने, तिनीहरूले अवश्य नै झूट बोल्नेछन्; यो दियाबलसहरूको जन्मजात प्रकृति हो। यदि तिनीहरूले तँसँग झूट बोल्दैनन् भने, त्यो तिनीहरूले तँलाई योग्य नदेखेर हुन सक्छ। तिनीहरूले सोच्छन्, “हँ! म तँसँग झूट बोल्ने झन्झट समेत गर्दिनँ, तैपनि तँ म तँलाई खेलाउँछु कि भनेर डराउँछस्। तँ को होस् र? तँ आफू को हुँ भन्ने ठान्छस्?” तिनीहरूले तँलाई वास्तै गर्दैनन्; तँसँग झूट बोल्नु त परको कुरा, तिनीहरूले तँसँग बोल्ने झन्झट समेत गर्दैनन्। यो त अन्योलमा परेको व्यक्तिलाई कसैसँगको उसको सम्बन्धका बारेमा सोध्नु, र उसले भन्नु जस्तै हो, “म उसको स्तरको छैन। उसको क्षमता मेरोभन्दा राम्रो छ, उसको दिमाग तेज छ। म तुच्छ व्यक्ति हुँ, ऊजस्तो कुलीन छैन। ऊ मसँग सङ्गत गर्नचाहँदैन।” अन्योलमा परेका मानिसहरूले समेत यस्तो महसुस गर्छन्। अब हामी दियाबलसहरूले कसलाई खेलाउन मन पराउँछन्, कससँग प्रतिस्पर्धा गर्न मन पराउँछन्, कसलाई भ्रमित पार्न, शोषण गर्न, र चालबाजी गर्न मन पराउँछन् भन्‍ने कुरालाई हेरौँ। के तिनीहरूको पनि मानक र निश्‍चित दायरा हुँदैन र? (हुन्छ।) जब तिनीहरूले मानिसहरूको समूह छान्छन्, तब ती मानिसहरू तिनीहरूजस्तै दिमागी खेल खेल्ने र छलकपट गर्नेहरू हुनैपर्छ। यस्ता मानिसहरूसँग अन्तरक्रिया गर्दा मात्रै तिनीहरूले खुसी महसुस गर्छन् र रमाइलो मान्छन्, र त्यसपछि मात्रै तिनीहरूले आफ्नो खेलबाट केही उपलब्धिबोध प्राप्त गर्न सक्छन्। त्यसकारण, जब दियाबलसबाट पुनर्जन्म लिएकाहरूको कुरा आउँछ, तब व्यक्तिले तिनीहरूको बानीले नै झूट बोल्ने कुराको विशेषता र सारलाई छर्लङ्ग देख्नैपर्छ। तिनीहरूले तँलाई झूट बोलेका छैनन् भन्दैमा तिनीहरूले झूट बोल्दैनन् भन्ने हुँदैन, र यसको अर्थ तिनीहरूमा झूट बोल्ने प्रकृति छैन भन्ने हुँदैन। यदि तिनीहरूले तँसँग नजिकबाट सङ्गत गरेका छैनन्, र तँलाई स्वीकार समेत गर्दैनन्, र तिनीहरूले तँ साधारण विश्‍वासी होस्, धेरै शिक्षित व्यक्ति होइनस्—एक गृहिणी वा किसान मात्रै होस्—भन्‍ने सोच्छन्, र तिनीहरूले तँलाई कुनै वास्ता गर्दैनन् भने, तिनीहरूले तँसँग झूट बोल्नु भनेको आफूलाई तल झार्नु हो, आफ्नो दिमाग खेर फाल्नु हो भन्‍ने सोच्नेछन्, र तिनीहरूले तँसँग झूट बोल्ने झन्झट समेत गर्नेछैनन्। त्यसोभए, तैँले यस्तो व्यक्तिलाई कसरी छर्लङ्ग देख्न सक्छस्? तिनीहरू बानीले नै झूट बोल्ने दियाबलसहरू भएकाले, तिनीहरूको प्रकृति यस परिस्थितिमा प्रकट नभए पनि अन्य उपयुक्त परिस्थितिहरूमा प्रकट हुनेछ। तिनीहरूले तँलाई झूट बोलेका छैनन् भन्दैमा तिनीहरूले झूट बोल्दैनन् भन्ने हुँदैन। तिनीहरूमा दियाबलसको सार छ भने, तिनीहरूको झूट बोल्ने प्रकृति निश्‍चित रूपमा खुलासा हुनेछ; यसलाई लुकाईरहन सकिँदैन। चाहे तिनीहरूले यसलाई राम्ररी लुकाऊन् वा नलुकाऊन्, यो जतिसुकै खुलासा भए पनि, तिनीहरूमा झूट बोल्ने प्रकृति छ, र तिनीहरूले बारम्बार झूट बोल्छन् भने, तिनीहरू दियाबलस हुन्; तिनीहरू मानिस बिलकुलै होइनन्। साँचो मानिसहरूले बारम्बार झूट बोल्दैनन्; अर्थात्, मानिसबाट पुनर्जन्म लिएकाहरूले बारम्बार झूट बोल्दैनन्। म तिनीहरूले बारम्बार झूट बोल्दैनन् भनेर किन भन्छु? किनभने तिनीहरूले झूट बोल्नेबित्तिकै, तिनीहरूको विवेकले तिनीहरूलाई हप्काउँछ र दोष लगाउँछ। यदि तिनीहरूले एउटा ठूलो झूट बोले र त्यसले परिणामहरू निम्त्यायो भने, तिनीहरूलाई आफ्नो सम्पूर्ण जीवनभरि आफैदेखि घिन लाग्नेछ; तिनीहरूले आफ्नो हृदयमा झूटप्रति वितृष्णा महसुस गर्न थाल्नेछन् र अनावश्यक कुराहरूबारे झूट बोल्नेछैनन्। यसरी, तिनीहरूले झन्-झन् कम झूट बोल्नेछन्। तिनीहरूको विवेकले तिनीहरूलाई हप्काउने हुनाले, तिनीहरूले आफूलाई रोक्नेछन्, जसले गर्दा तिनीहरूले त्यस्तै गल्तीहरू कम गर्नेछन्, र अन्ततः तिनीहरू ती गल्तीहरू गर्दै नगर्ने अवस्थामा नै पुग्नेछन्। यो मानिसहरूले हासिल गर्न सक्ने कुरा हो। तर दियाबलसहरूले यो हासिल गर्न सक्दैनन्। तिनीहरूले झूट बोलेपछि, तिनीहरूले कुनै हप्की महसुस गर्दैनन्, त्यसकारण तिनीहरूले झूट बोल्न चाहँदा कुनै रोकटोक हुँदैन; कुनै पनि कुराले तिनीहरूलाई रोक्न सक्दैन—कुनै वातावरणले तिनीहरूलाई रोक्न सक्दैन, न त कुनै प्रतिष्ठा वा हैसियत भएको व्यक्तिले, र सत्यतासँग पनि अवश्य नै तिनीहरूलाई रोक्ने कुनै शक्ति हुँदैन। अरू मानिसहरूले तिनीहरूलाई खुलासा गर्दा पनि त्यस कुराले तिनीहरूलाई रोक्न सक्दैन, झन् सत्यताको त कुरै नगरौँ, जुन तिनीहरूका लागि कागजमा लेखिएको अक्षर, धर्मसिद्धान्त र प्रावधानहरू मात्रै हो, र त्यसले तिनीहरूलाई बिलकुलै रोक्न सक्दैन। कुनै रोकटोकविना, तिनीहरूले झूट बोल्नु तिनीहरूको स्वाभाविक प्रकटीकरण हो; जुनसुकै बेला, जुनसुकै ठाउँमा, तिनीहरूले आवश्यकताअनुसार विभिन्न झूटहरू बोल्न सक्छन्। यो तिनीहरूको प्रकृति हो; यो कुनै पनि बेला कहिल्यै परिवर्तन हुनेछैन। त्यसोभए, कसैले तिनीहरूको प्रकृतिलाई कसरी छर्लङ्ग देख्न सक्छ? तिनीहरूका वरपरका मानिसहरूले तिनीहरूलाई कसरी मूल्याङ्कन गर्छन् भन्‍ने कुरालाई हेर्। यदि तिनीहरूसँग परिचित रहेका मानिसहरूले “त्यो मान्छे बानीले नै झूट बोल्छ, उसको मुखबाट निस्कने सबै कुरा झूट हुन्छ, उसले झूट बोले पनि उसको अनुहार रातो हुँदैन वा मुटुको धड्कन बढ्दैन, र उसले जुनसुकै कुराबारे पनि झूट बोल्न सक्छ; कसैले पनि उसको एक शब्द पनि विश्‍वास गर्ने आँट गर्दैन” भनेर बताए भने, ऊ मानिस नभई दियाबलस हो भनेर निर्धारण गर्न सकिन्छ। अब मैले यति धेरै भनिसकेपछि, के तिमीहरू दियाबलसबाट पुनर्जन्म लिएकाहरूमा रहेको बानीले नै झूट बोल्ने यो विशेषतालाई छर्लङ्ग देखेर तिनीहरूमा यो कुरा छ भन्‍ने कुरा पुष्टि गर्न सक्छौ? सबै समयमा, यो नियम, यो निष्कर्ष—“बानीले नै झूट बोल्नेहरू दियाबलसहरू बराबर हुन्”—भन्‍ने कुरा अपरिवर्तित रहन्छ। बुझ्यौ? (बुझ्यौँ।)

के दियाबलसबाट पुनर्जन्म लिएकाहरूको पहिलो विशेषताका बारेमा—बानीले नै झूट बोल्नुका बारेमा—स्पष्ट रूपमा सङ्गति गरिएको छ? (छ, यो स्पष्ट भयो।) यो विषयवस्तु स्वीकार गर्न र बुझ्न सजिलो हुनुपर्ने हो। किन? किनभने तैँले आफ्नो दैनिक जीवनमा यस्ता व्यक्तिहरूलाई प्रायः देख्ने गर्छस्; कुरा यति मात्र हो कि पहिले, तैँले तिनीहरूको झूट बोल्ने प्रकटीकरणहरूलाई भ्रष्टताको सामान्य प्रकटीकरणका रूपमा लिन्थिस्। अब, सङ्गतिमार्फत, तैँले तिनीहरूको झूट बोल्ने प्रकृति र झूट बोल्ने प्रकटीकरणहरू किन कहिल्यै परिवर्तन हुँदैनन् भन्‍ने कुरा जानेको छस्—यो त तिनीहरूको गुणद्वारा पो निर्धारित हुँदो रहेछ, त्यसकारण यस्तो व्यक्ति परिवर्तन हुन सक्दैन। भविष्यमा यस्ता मानिसहरूको सामना गर्दा के गर्नुपर्छ? (यस्ता मानिसहरूसँग सङ्गति गर्नु वा तिनीहरूलाई मद्दत गर्नु आवश्यक छैन। यदि तिनीहरू सुपरिवेक्षकहरू हुन् भने, तिनीहरूलाई बर्खास्त गरिनैपर्छ। यदि तिनीहरूले दुष्ट कार्यका केही प्रकटीकरणहरू देखाइसकेका छन् र मण्डलीको काममा अवरोध गर्न र बाधा दिन थालेका छन् भने, तिनीहरूलाई आवश्यकताअनुसार सफा गरेर निकाल्नुपर्छ, र मण्डलीमा एक दिन पनि बस्न दिनु हुँदैन।) दियाबलसहरू बानीले नै झूट बोल्छन्; तिनीहरू बदलिन सक्दैनन् भन्ने निश्‍चित छ। तर, एक प्रकारको दियाबलस हुन्छ जोसँग निश्‍चित क्षेत्रहरूमा केही वरदान वा सामर्थ्य हुन्छ। यदि तिनीहरू सेवा प्रदान गर्न इच्छुक छन् भने, तिनीहरूलाई सेवाका लागि उपयोग गर्न सकिन्छ। परमेश्‍वरले आफ्नो काममा लागि सेवा गर्न लगाउन सबै कुराहरू उपयोग गर्नुहुन्छ; ठूलो रातो अजिङ्गर त्यस्तै एउटा सेवा गर्ने वस्तु र प्रतिभार हो। परमेश्‍वरको घरमा काम गर्नका लागि, व्यक्तिमा बुद्धि हुनैपर्छ; यो पनि एउटा सिद्धान्त हो। यदि दियाबलसबाट पुनर्जन्म लिएकाहरू सेवा प्रदान गर्न इच्छुक वा उपयुक्त छन् भने, तिनीहरूलाई सेवाका लागि उपयोग गर्। यदि तिनीहरूले सेवा प्रदान गर्न समेत सक्दैनन्, वा तिनीहरूको सेवाले फाइदाभन्दा बढी हानि गर्छ र धेरै क्षति पुऱ्याउँछ, र परमेश्‍वरको घरले तिनीहरूलाई प्रयोग गरेर कुनै सकारात्मक प्रभाव प्राप्त गर्दैन, बरु तिनीहरूको बारेमा चिन्ता गर्नुपर्छ भने, तिनीहरू सेवा प्रदान गर्नका लागि उपयुक्त छैनन्, त्यसकारण तिनीहरूको सेवा गर्ने योग्यता रद्द गरिनुपर्छ। के यसो गर्नु उपयुक्त हुन्छ? (छ, यसो गर्नु सिद्धान्तनिष्ठ कुरा हो।) तिनीहरूलाई सिद्धान्तअनुसार व्यवहार गरिनुपर्छ। खुट्ट्याउनु एउटा कुरा हो, तर जब तिनीहरूलाई कसरी सम्हाल्ने भन्ने कुरा आउँछ, तब तँसँग बुद्धि र सिद्धान्तहरू हुनैपर्छ, र वास्तविक अवस्थाका आधारमा त्यो काम गर्नुपर्छ। यी मामलाहरूमा सङ्गति गर्नुको उद्देश्य तँलाई खुट्ट्याउने क्षमता प्राप्त गराउनु, विभिन्न प्रकारका मानिसहरूका सार के-के हुन् भन्‍ने कुरा स्पष्ट रूपमा जान्न लगाउनु, र व्यक्तिको सारद्वारा, तिनीहरूले सत्यता स्वीकार गर्न र मुक्ति प्राप्त गर्न सक्छन् कि सक्दैनन् भन्‍ने कुरा निर्धारण गर्न लगाउनु हो। तर, यो कुरा तँलाई सबैसँग एउटै तरिका अपनाउन लगाउन, दियाबलसका रूपमा चित्रण गरिएका सबैलाई निकालेर सम्हाल्न लगाउनका लागि होइन। बरु, यो तँलाई सिद्धान्तअनुसार र परमेश्‍वरको घरको कामका आवश्यकताहरूअनुसार दियाबलसहरूलाई सेवाका लागि प्रभावकारी रूपमा उपयोग गर्न लगाउनका लागि हो। मानौँ कतिपय दियाबलसहरूले यसो भन्छन्, “म दियाबलस हुँ भन्ने देखेर, तिमीहरूले मलाई सेवाका लागि उपयोग गर्न चाहन्छौ। यदि मैले मुक्ति प्राप्त गर्न सक्दिनँ भने, म सेवा प्रदान गर्नेछैनँ!” यस्तो अवस्थामा के गर्नुपर्छ? (यदि तिनीहरू सेवा प्रदान गर्न अनिच्छुक छन् भने, तिनीहरूलाई जान देऊ।) यदि तिनीहरू सेवा प्रदान गर्न समेत इच्छुक छैनन् भने, तिनीहरूलाई तुरुन्तै जान देऊ। कतिपय दियाबलसहरूले यसो भन्छन्, “तिमीहरू मलाई सेवाका लागि उपयोग गर्न चाहन्छौ? कुनै पनि हालतमा हुँदैन! म तिमीहरूका लागि सेवा प्रदान गर्नेछैनँ! म केही नराम्रो गर्नेछैनँ, म परमेश्‍वरको घरमा अलमलिएर बस्नेछु। जब काम गर्ने बेला हुन्छ, म झारा टार्नेछु, केवल देखावटी रूपमा गर्नेछु; म यो काम तिमीहरूका लागि इमानदारीपूर्वक गर्नेछैनँ!” यस्ता मानिसहरू पत्ता लाग्दा के गर्नुपर्छ? (तिनीहरूलाई सफा गरेर निकाल्नुपर्छ।) कुनै दियाबलस स्पष्ट रूपमा चिनिएपछि, उसलाई तुरुन्तै सफा गरेर निकाल्दे; कुनै कृपा नदेखा। यदि कतिपय दियाबलसहरू शिष्ट छन्, र तिनीहरूलाई आफूले बानीले नै झूट बोल्ने र आफू दियाबलस भएको र आफू इमानदार मानिसहरू हुन नसक्ने र आफ्नो प्रकृतिले निर्देश गर्ने हुनाले मुक्ति प्राप्त गर्न नसक्ने कुरा थाहा छ, तर यति धेरै वर्षसम्म सत्यता सुनेपछि, तिनीहरूले परमेश्‍वरलाई पछ्याउन र अन्ततः आशिष्‌हरू प्राप्त गर्न पनि चाहन्छन्, र तिनीहरूले परमेश्‍वरको घरले जे गर्नू भन्छ त्यही गर्छन् भने—यदि यस्ता मानिसहरूले बाधा उत्पन्न गर्दैनन् र तिनीहरूका लागि उपयुक्त काम छ भने, तिनीहरूलाई सेवा प्रदान गर्ने अवसर दिन सकिन्छ। जब सृष्टिकर्ताले दिनुभएको कर्तव्यको कुरा आउँछ, तब सबै सृजित प्राणीहरूले, तिनीहरूको वर्गको गुण जेसुकै भए तापनि, त्यसलाई आफ्नो कर्तव्यका रूपमा लिनुपर्छ; यो पन्छिन नसकिने कुरा हो। कुन व्यक्ति दियाबलस र शैतान नै भए पनि, यदि उसले स्वेच्छाले परमेश्‍वरका लागि सेवा प्रदान गर्छ भने, परमेश्‍वरले उसलाई अन्यायपूर्ण व्यवहार गर्नुहुनेछैन; सबै सृजित प्राणीहरूप्रति परमेश्‍वरले गर्नुहुने व्यवहारसम्बन्धी उहाँको सिद्धान्त यही हो। यदि तैँले आफूलाई सृजित प्राणी ठानिस्, र तेरो गुण जेसुकै भए तापनि, तँ सृष्टिकर्ताको आराधना गर्न इच्छुक छस्, सृष्टिकर्ताको प्रभुत्वमा समर्पित हुन इच्छुक छस्, र सृजित प्राणीका रूपमा आफ्नो कर्तव्य पूरा गर्न इच्छुक छस्, र अन्तमा तेरा लागि कुनै राम्रो परिणाम वा गन्तव्य नभए तापनि तँ सेवा प्रदान गर्न इच्छुक छस् भने, यो पनि स्वीकार्य नै हुन्छ। परमेश्‍वरले यसलाई अस्वीकार गर्नुहुन्न; परमेश्‍वरले मानिसहरूलाई सेवा प्रदान गर्ने अवसर दिनुहुन्छ। यो त मानिसहरूले यस मामलालाई कसरी हेर्छन् भन्ने कुरामा मात्रै निर्भर हुन्छ। कतिपय मानिसहरूले यसो भन्छन्, “मेरो जन्मजात गुण राम्रो नभएकाले, र मैले जुनसुकै कर्तव्य पूरा गरे पनि मुक्ति प्राप्त गर्ने कुनै आशा नभएकाले, म उप्रान्त कर्तव्य पूरा गर्नेछैन, म सेवा प्रदान गर्नेछैन! तिमीहरू मलाई सेवाका लागि उपयोग गर्न चाहन्छौ, र अन्तमा, तिमीहरूले आशिष्‌हरू प्राप्त गर्नेछौ र स्वर्गको राज्यमा प्रवेश गर्नेछौ, तर मेरा लागि कुनै भाग हुनेछैन, त्यसकारण म अब उप्रान्त विश्‍वास गर्नेछैन!” त्यो त उत्तम कुरा हो। यदि दियाबलसहरू जान चाहन्छन् भने, तिनीहरूलाई जान देऊ। यदि तिनीहरू गएनन् भने, तिनीहरूलाई निकाल्नु पूर्ण रूपमा सिद्धान्तअनुसार नै हुन्छ। कतिपय दियाबलसहरूले यसो भन्छन्, “म बानीले नै झूट बोल्छु, म सबैसँग, परमेश्‍वरसँग समेत झूट बोल्छु भन्‍ने कुरालाई म इन्कार गर्न सक्दिनँ। तर, परमेश्‍वरको घरले मलाई सेवा प्रदान गर्न लगाए पनि, वा मलाई प्रतिभारका रूपमा काम गर्न लगाए पनि—मसँग जस्तोसुकै व्यवहार गरिए पनि, मलाई मानिसका रूपमा व्यवहार नगरिए तापनि, मलाई कुनै गुनासो छैन। म दियाबलस हुँ भन्ने तथ्यलाई केही गर्न सकिँदैन, होइन र? मलाई जुनसुकै सेवा प्रदान गर्न भनिए पनि, जतिसुकै मेहनत गर्न भनिए पनि, म त्यो गर्न इच्छुक छु।” के यस्ता मानिसहरूलाई स्वीकार गर्नुपर्छ? (पर्छ।) सिद्धान्तमा, तिनीहरूलाई पनि स्वीकार गर्न सकिन्छ। यदि तिनीहरूको मुक्तिका लागि आशाको किरण छ भने, तिनीहरूलाई स्वीकार गर्नुपर्छ। तिनीहरूले आफू दियाबलस हुँ भनेर स्वीकार गरे पनि वा नगरे पनि, तिनीहरूमा कम्तीमा केही आत्म-ज्ञान छ, तिनीहरू सेवा प्रदान गर्न इच्छुक छन्, र तिनीहरूमा थोरै समर्पणता छ; स्वीकार्यताका सर्तहरू पूरा गर्न यति नै पर्याप्त छ। तिनीहरूले आफ्नो कर्तव्य मानकअनुरूप पूरा गर्न सक्छन् कि सक्दैनन् भन्ने कुराको हकमा भन्दा, त्यो हेर्न बाँकी नै छ, होइन र? (हो।) छोटकरीमा, कुनै व्यक्ति जुनसुकै प्रकारको व्यक्ति भए पनि, उसको गुण खुट्ट्याइएको भए तापनि, जोसुकैले त्यस व्यक्तिप्रतिको आफ्नो व्यवहारमा अझै पनि सिद्धान्तअनुसार काम गर्नुपर्छ। अवश्य पनि, यहाँ एउटै मात्र सिद्धान्त छैन—सबै दियाबलसहरूलाई अस्वीकार गर्नुपर्छ र निकाल्नुपर्छ, सबै दियाबलसहरूलाई नरकमा फाल्नुपर्छ भन्ने होइन; त्यो एकमात्र सिद्धान्त होइन। परमेश्‍वरले सबै कुराहरूमाथि सार्वभौमिकता राख्नुहुन्छ र सेवा प्रदान गर्नका लागि सबै कुराहरू उपयोग गर्नुहुन्छ। कुन-कुन कुराले सेवा प्रदान गर्न सक्छन्, कुन-कुन कुराले के सेवा प्रदान गर्छन् र कसरी सेवा प्रदान गर्छन्, कुन चरणमा तिनीहरूले सेवा प्रदान गर्छन्, तिनीहरूले कति समयसम्म सेवा प्रदान गर्छन्, तिनीहरूले कति सेवा प्रदान गर्छन्, कुन परिस्थितिमा तिनीहरूलाई उप्रान्त प्रयोग गरिँदैन, र कुन परिस्थितिमा तिनीहरूलाई प्रयोग गरिरहन सकिन्छ—यी सबैका लागि सिद्धान्तहरू छन्, र यी सबैमा परमेश्‍वरको बुद्धि छ। मानिसहरूले यस मामलालाई हतार गर्दै हेर्नु हुँदैन; तिनीहरूले सिद्धान्तहरू खोज्नैपर्छ। यदि सबैले कुनै निश्‍चित तरिकाले काम गर्नु सही छ र सिद्धान्तअनुरूप छ भन्‍ने विश्‍वास गर्छन् भने, त्यसरी नै कार्य गर्; तैँले जसरी गर्नुपर्ने हो त्यसरी नै कार्य गर्। सिद्धान्तहरू उल्लङ्घन गर्नु, क्षणिक रिसका आधारमा अन्धाधुन्ध र विना कुनै आधार कुनै व्यक्तिलाई सम्हाल्नु भनेको सत्यता र परमेश्‍वरका वचनहरूलाई मिहिन ढङ्गले नहेर्ने मनोवृत्ति हो; कडाइका साथ भन्दा, यो परमेश्‍वरको डर मान्ने हृदयको कमी हुनुको प्रकटीकरण पनि हो, त्यसकारण यस्तो काम बिलकुलै नगर्। दियाबलसबाट पुनर्जन्म लिएकाहरूको पहिलो विशेषता—बानीले नै झूट बोल्नु—का बारेमा सङ्गति गर्नुपर्ने कुरा मूलतः यति नै हो; सबै पक्षका सिद्धान्तहरू स्पष्ट रूपमा व्याख्या गरिएका छन्।

दियाबलसहरूबाट पुनर्जन्‍म लिएका मानिसहरूको दोस्रो विशेषता “अनाचार” हो। यो एउटा विशेषता भएकाले, यो अस्थायी प्रकटीकरण नभई तिनीहरूको प्रकृतिबाट अक्सर प्रकट हुने कुरा हो, र यसले तिनीहरूका विचार र दृष्टिकोण, अनि तिनीहरूका स्वभाव र सारलाई पूर्ण रूपमा प्रतिनिधित्व गर्न सक्छ। त्यसोभए, जो दियाबलसहरू हुन्, तिनीहरूको “अनाचार” भन्‍ने विशेषताका खास प्रकटीकरणहरू के-के हुन्? अनाचार के हो? अनाचार शब्द प्रायः कुन शब्दसँग जोडिन्छ? (दुष्टता।) अरू केसँग? (अनाचारी प्रकृति।) अनाचारी प्रकृति, दुष्ट वासना। अरू कुन-कुन प्रकटीकरणहरू अनाचारी हुन्छन्? अनाचारपूर्ण र असामान्य हुनु, होइन र? (हो।) अनाचारपूर्ण र असामान्य हुनुबाहेक, अरू के छ? (साथै अत्यन्तै चलाख र कुटिल हुनु, अनुभवी षड्यन्त्रकारी हुनु, केही हदसम्म बुझ्न नसकिने व्यक्ति भएको अनुभूति दिनु पनि हो।) यी सबै मूलतः समावेश हुन्छन्। अनाचारपूर्ण, कपटी, धूर्त, चलाख र कुटिल, र अनुभवी षड्यन्त्रकारी हुनु—यी सबै अनाचारका निश्‍चित प्रकटीकरण र विशेषताहरू हुन्। त्यसोभए, दियाबलसहरूले कुन-कुन कुरामा यी विशेषताहरू प्रकट गर्छन्? सारमा, मानिसहरूले सोच्ने कुराहरू—स्वभावसँग सम्बन्धित वा आफूलाई आचरणमा ढाल्ने र मामलाहरूलाई सम्हाल्ने विधिहरूमा प्रकट हुने अनाचारीता, कपट, धूर्तता, इत्यादि बाहेक—अर्को प्रकारको अनाचार के हो? त्यो मानिसहरूको दुष्ट वासना हो; यस प्रकारको कुटिलतालाई कामुकता भनिनुपर्छ। “अनाचार” शब्द प्रयोग गरिएको हुनाले, हामी देहका सामान्य शारीरिक आवश्यकता वा प्रतिक्रियाहरूका बारेमा नभई कामुकताका बारेमा कुरा गरिरहेका छौँ—यसलाई अनाचार पनि भनिन्छ। भर्खरै उल्लेख गरिएका अनचारीता, कपट, इत्यादि कुरा स्वभावसँग सम्बन्धित छन्; कामुकता देहसँग सम्बन्धित अनाचार हो। के “कामुकता” भन्‍ने शब्द निकै उपयुक्त छैन र? (छ।) अर्को शब्द पनि छ, जुन अझ बढी उपयुक्त छ—यौन उत्तेजकता। गैरविश्‍वासीहरूले प्रायजसो कुनै व्यक्ति गोप्य रूपमा कामुक, वेश्या हो भनी भन्ने गर्छन्; यी सबै शब्दहरूले दुष्ट वासनाको पक्षलाई जनाउँछन्। कामुकता र यौन उत्तेजकताबाहेक, अरू पनि छन्? (के नीचता तीमध्ये एक हो?) नीचता होइन; नीचता कामुकताभन्दा फरक हुन्छ। नीचता व्यक्तिको इज्जत र निष्ठासँग सम्बन्धित हुन्छ, जबकि कामुकता र यौन उत्तेजकता मुख्यतया उसको अन्तरवैयक्तिक आचरणका समस्याहरूसँग सम्बन्धित हुन्छन्। हामीले भर्खरै कुरा गरेका कुराहरू अनाचारका दुई पक्षहरू हुन्: एउटा स्वभावसँग सम्बन्धित, अर्को दैहिक वासनासँग सम्बन्धित। अर्को एउटा पक्ष पनि छ, जुन के हो भने, यस प्रकारको व्यक्तिले अक्सर श्रवण र अन्य संवेदनसम्बन्धी मतिभ्रमहरू अनुभव गर्छ—उसमा सधैँ केही असामान्य प्रकटीकरणहरू हुन्छन्। उदाहरणका लागि, तिनीहरूले अक्सर यसो भन्ने गर्छन्, “परमेश्‍वरले मलाई आज बिहान छ बजे पूर्व जानैपर्छ भनेर प्रकाश गर्नुभयो; त्यहाँ एक जना सुसमाचार स्विकार्ने सम्भावना भएको व्यक्तिले मलाई भेट्न चाहन्छ।” “हिजो राती मैले एउटा सपना देखेँ; सायद दुई जना दाजुभाइ वा दिदीबहिनीहरू आज मेरो घरमा आउनेछन्।” तिनीहरूलाई बारम्बार श्रवण र अन्य संवेदनसम्बन्धी मतिभ्रमहरू हुन्छन्, तिनीहरूले सधैँ असामान्य सपना, दर्शन, वा वचनहरूको आकस्मिक झलक जस्ता कुराहरूका आधारमा आफ्नो जीवन जिउँछन्, र जब कुनै असामान्य कुरा हुन्छ, तब तिनीहरूले असामान्य तरिकाले व्यवहार गर्छन्—तिनीहरू निकै चरम हुन्छन्। कहिलेकाहीँ तिनीहरू प्रार्थना गर्न र परमेश्‍वरका वचनहरू पढ्न बिहान तीन वा चार बजे उठ्छन्; कहिलेकाहीँ राती अरू सबैजना आराम गरिरहेको बेला तिनीहरू परमेश्‍वरका वचनहरू पढ्न वा भजनहरू सिक्न जिद्दी गर्दै आधा रातसम्म जागा बस्छन्। अरू मानिसहरू खाने वा काम गर्ने बेलामा तिनीहरू सुत्छन्, र अरू आराम गर्ने बेलामा तिनीहरू ऊर्जावान् हुन्छन्; तिनीहरू सधैँ असामान्य, सधैँ सामान्य मानिसहरूभन्दा फरक हुन्छन्। के यसलाई पनि अनाचारको प्रकटीकरण मान्न सकिन्छ? (सकिन्छ।) के यो असामान्यताको वर्णन गर्नलाई कुनै उपयुक्त शब्द छ? मानौँ कुनै व्यक्ति बाहिरी रूपमा सामान्य देखिन्छ, तर उसले सधैँ निकै विकृत र चरम तरिकाले काम गर्छ र कुराहरू बुझ्छ; तैँले ऊसँग जतिसुकै सङ्गति गरे पनि, उसले बुझ्न सक्दैन। कहिलेकाहीँ उसले श्रवण र अन्य संवेदनसम्बन्धी मतिभ्रमहरू अनुभव गर्छ; अरू बेला, कुनै स्पष्ट आवाज वा अभिव्यक्ति नभए पनि, ऊभित्र उसलाई यो वा त्यो गर्नू भनी भन्ने अनौठा विचारहरू हुन्छन्। तर उसले जे गरे पनि, सत्यतासँग त्यसको कुनै सम्बन्ध हुँदैन, र त्यो प्रावधानहरू पालना गर्ने स्तरसम्म पनि पुग्दैन। तिमीहरूले यस प्रकारको व्यक्तिलाई वर्णन गर्न कुनै उपयुक्त शब्द सोच्न सक्दैनौ, होइन र? (अँ, सक्दैनौँ।) के तिमीहरूलाई “विचित्र” शब्द उपयुक्त छ जस्तो लाग्छ? उसको बाहिरी व्यवहार निकै अनौठो र असामान्य देखिन्छ, र ऊ सधैँ अस्थिर र छट्पटिँदो हुन्छ। तर यदि तैँले उसलाई निन्दा गरिस् भने, तैँले उसमा भएका कुनै पनि ठूला समस्याहरू औँल्याउन सक्दैनस्, र यदि तैँले उसलाई असल व्यक्तिका रूपमा हेरिस् भने, ऊ अझै पनि केही हदसम्म सनकी देखिन्छ—तँ उसलाई केही हदसम्म छर्लङ्गै देख्न असमर्थ हुन्छस्। जब तैँले कहिलेकाहीँ उसले बोलेको सुन्छस्, तब ऊ ठीकै देखिन्छ, तर यदि तैँले उसलाई गोप्य रूपमा अवलोकन गरिस् भने, तैँले उसका कार्यहरू धेरै सनकी, धेरै असङ्गत छन् भनी पत्ता लगाउनेछस्। यो राम्रो सङ्केत होइन; उसले के गर्न सक्छ भन्‍ने कुराको कुनै ठेगान हुँदैन। पछि, उसले प्रार्थनाको दौरान नबुझिने भाषाहरू बोल्न सक्छ भन्ने कुरा पत्ता लाग्छ; सामान्यतया, उसले निरन्तर आफैसँग पनि कुरा गर्छ, मानौँ ऊ कसैसँग कुरा गरिरहेको छ, यसो गर्दा ऊ हाँस्ने पनि गर्छ, जुन हेर्दा जीउ नै सिरिङ्ङ हुन्छ। यो पनि अनाचारको एउटा प्रकटीकरण हो। अहिलेका लागि यो पक्षको वर्णन गर्न “विचित्र” शब्द प्रयोग गरौँ। छोटकरीमा, हामीले जो दियाबलसहरू हुन्, तिनीहरूका अनाचारका प्रकटीकरणहरूलाई सारांशमा प्रस्तुत गरेका छौँ। जम्मा तीन वटा पक्षहरू छन्: एउटा शरीरको दुष्ट वासना हो; एउटा सधैँ केही असामान्य प्रकटीकरणहरू हुनु, विशेष गरी विचित्रको हुनु हो; र अर्को पक्ष स्वभावसँग सम्बन्धित छ—धेरै अनाचारपूर्ण हुनु। अनाचारीताको अर्थ यस प्रकारको व्यक्ति निश्‍चित हदसम्म विश्‍वासघाती र धूर्त हुन्छ, र साधारण मानिसहरूका लागि बुझ्न नसकिने किसिमको हुन्छ। जब मानिसहरू यस प्रकारको व्यक्तिसँग सङ्गत गर्छन्, तब तिनीहरूले अक्सर चिन्तित, व्यग्र, र भयभीत महसुस गर्छन्; तिनीहरूलाई अक्सर उसले तिनीहरूलाई घात गर्दा पनि उल्टै उसैलाई मद्दत गर्न पुग्छु कि भन्ने डर हुन्छ—तिनीहरूलाई उसको पासोमा पर्छु कि भन्‍ने डर हुन्छ। यस प्रकारको व्यक्ति निकै कपटी र धूर्त हुन्छ। उसले तेरो अगाडि अत्यन्तै विनम्र र परिष्कृत तरिकाले बोल्न सक्छ, तर तेरो पिठ्युँ पछाडि, उसले तँलाई थाहै नदिई लामो समयदेखि तेरो विरुद्धमा षड्यन्त्र रचिरहेको, तेरो विरुद्धमा लडिरहेको हुन्छ। जब तैँले यो कुरा पत्ता लगाउँछस्, तब तेरो शरीरभरि चिसो पसिना आउनेछ, र तैँले यस्तो सोच्नेछस्, “भाग्यवश, परमेश्‍वरले मलाई सुरक्षा दिनुभयो! यदि मैले परमेश्‍वरमा विश्‍वास नगरेको भए, मलाई उसले हानि पुर्‍याउनेथियो; मेरो ज्यान समेत जान सक्थ्यो!” यस प्रकारको दियाबलसको दुष्टता यही हो। म किन यस्ता मानिसहरू अनाचारी हुन्छन् भनी भन्छु? तिनीहरू बाहिरी रूपमा कस्ता देखिन्छन् भनी हेरेर यो कुरा भन्न साँच्चै सजिलो हुँदैन; तैँले तिनीहरूले गर्नका लागि योजना बनाएका कुराहरू र तिनीहरूले हरेक दिन प्रकट गर्ने शब्दहरूबाट यो काम सुरु गर्नुपर्छ—यस प्रकारको व्यक्तिको अनाचारी सार र प्रकृतिलाई स्पष्ट रूपमा हेर्नका लागि यति नै पर्याप्त हुन्छ।

दियाबलसबाट पुनर्जन्‍म लिएका मानिसहरूले हरेक दिन केबारे सोच्छन्? उदाहरणका लागि, मानौँ एक जना सिस्टरलाई अगुवाका रूपमा बढुवा गरियो। त्यसपछि तिनीहरूले मनन गर्छन्, “त्यो केटीलाई यति सानो उमेरमै अगुवामा बढुवा गरियो। ऊ कसरी मभन्दा राम्रो छे? म उसलाई हेयको नजरले हेर्थेँ, मैले उसको कहिल्यै चापलुसी गरिनँ, वा ऊसँग राम्रो सम्बन्ध स्थापित गरिनँ। अहिले ऊ अगुवा छे, मभन्दा माथि रहेकी उच्‍च पदस्थ व्यक्ति, त्यसैले मैले उसको चापलुसी गर्नैपर्छ। मैले उसको दैनिक जीवनमा, वा भौतिक वा आत्मिक रूपमा उसलाई मद्दत चाहिन्छ कि भनेर हेर्नुपर्छ। यदि उसले त्यसो गर्दा मानिन भने, यदि मैले उसलाई आफ्नो पक्षमा पार्न सकिनँ भने, म अरू नरम तरिकाहरू अपनाउनेछु—म उसको अगाडि केही नरम शब्दहरू, केही विनीत शब्दहरू, केही चापलुसीका शब्दहरू बोल्नेछु। मैले पहिले उसमा कुन तरिकाले काम गर्छ भनेर हेर्नुपर्छ। ऊ चापलुसीमा पर्छे कि दुष्ट मानिसहरूको कपटपूर्ण युक्तिमा पर्छे? उसलाई खानेकुरा मन पर्छ कि रमाइलो गर्न? उसलाई लुगा मन पर्छ कि गहना? उसलाई के मन पर्छ? मैले उसलाई बुझ्नैपर्छ, म उसको नजिक जानैपर्छ, मैले उसको चापलुसी गर्नैपर्छ, ऊसँग राम्रो सम्बन्ध स्थापित गर्नैपर्छ, र उसको मनको कुरा पत्ता लगाउने प्रयास गर्नैपर्छ।” जो अगुवा बने पनि, तिनीहरूले त्यो अगुवाको नजिक कसरी जाने र ऊसँग राम्रो सम्बन्ध कसरी स्थापित गर्ने भनेर मनन गर्छन्। पहिले, जब यो बहिनी अगुवा थिइन, तब उसले जे भने पनि तिनीहरूले अटेरी गर्थे। उदाहरणका लागि, यदि उसले “अबदेखि हप्तामा एक पटक भेला होऔँ” भनेर भनिन् भने, त्यो सुनेपछि, तिनीहरूले यस्तो मनन गर्थे, “अरू मण्डलीहरू हप्तामा दुई पटक भेला हुन्छन्, तर हामी एक पटक भेला हुन गइरहेका छौँ। हामीले तिमीले भनेअनुसार किन गर्नुपर्‍यो? तिमीले आफूलाई को ठान्छौ?” अहिले यी सिस्टर अगुवा भएकीले, जब उनी बोल्छिन् तब तिनीहरूको प्रतिक्रिया फरक हुन्छ; तिनीहरूले पहिलेको जस्तो खण्डनका शब्दहरू बोल्दैनन्, बरु तिनीहरूले यसो भन्छन्, “यो बहिनीले जे भन्छिन् त्यो सत्यता हो!” बाहिरी रूपमा तिनीहरूले निकै अधीनस्थ भएर व्यवहार गर्छन्, मानौँ तिनीहरू आज्ञापालन गर्न सक्ने व्यक्ति हुन्, तर भित्रभित्रै तिनीहरूले भन्छन्, “तँलाई के थाहा छ र? तँ केही दिनका लागि मात्रै अगुवा भएकी छेस्! पहिले यो काम म गर्थेँ, तर अहिले तँ अगुवा भएकी छेस्। ठीक छ, अगुवाले नै अन्तिम निर्णय गर्छ। म पहिले तँसँग सहमत हुनेछु, तर तेरो पिठ्युँ पछाडि कसरी काम गर्ने भन्ने कुराको निर्णय म गर्छु। म तँलाई खेलाउनेछु!” कतिपय मानिसहरू अगुवा चुनिन्छन्, र जब “के तिमीहरूको मण्डलीमा अगुवाहरूको चुनाव सिद्धान्तअनुसार गरिएको थियो?” भनेर सोधिन्छ, तब तिनीहरूले मनमनै सोच्छन्, “यदि यो सिद्धान्तअनुसार गरिएको भए, के म अझै पनि अगुवा बन्न सक्थेँ र? तर म तिमीलाई सत्य कुरा भन्न सक्दिनँ।” त्यसैले तिनीहरूले भन्छन्, “यो सिद्धान्तअनुसार नै गरिएको थियो। मैले दुई कार्यकालसम्‍म मण्डली अगुवाका रूपमा सेवा गरिसकेको छु। मैले सुरुमा फेरि यो गर्न चाहेको थिइनँ; यदि मैले फेरि यो काम गरेँ भने दाजुभाइ-दिदीबहिनीहरूले आपत्ति जनाउलान् भन्ने डर लागेको थियो, त्यसैले मैले मेरो उम्मेदवारी फिर्ता लिएँ। तर अन्त्यमा, दाजुभाइ-दिदीबहिनीहरूले अझै पनि मलाई नै चुने, त्यसैले मैले मन नलागीनलागी यो काम गरिरहेको छु। जब अगुवाका लागि नयाँ उम्मेदवार हुन्छ, तब म पद छोडिदिनेछु।” यो सुन्दा राम्रो लाग्छ, तर के तिनीहरूले वास्तवमा त्यसो गर्ने अभिप्राय राख्छन्? तिनीहरूको त्यसो गर्ने कुनै अभिप्राय नै हुँदैन। तिनीहरूले तँसँग झूट बोलिरहेका र तँलाई खेलाइरहेका मात्रै हुन्छन्, राम्रो सुनिने, तँलाई सन्तुष्ट पार्ने, तँलाई धोका दिन र भ्रममा पार्न सक्ने कुराहरू मात्रै भनिरहेका हुन्छन्। माथिल्लो तहका अगुवाहरूको हकमा, तिनीहरूले उनीहरूको चापलुसी कसरी गर्ने र उनीहरूलाई कसरी खुसी पार्ने, र उनीहरूलाई कसरी भ्रममा पार्ने भनेर सोचविचार गर्छन्, ताकि यी अगुवाहरूले तिनीहरूलाई महत्त्व दिऊन् र बढुवा गरून्। यदि तिनीहरूले बढुवा पाउन सकेनन् भने, तिनीहरूले पहिले काम गर्दा उत्पन्‍न गराएका त्रुटि, विचलन, र गल्तीहरू, साथै पर्दा पछाडि गरेका अपराध र छली व्यवहारहरूलाई अगुवाहरूबाट कसरी लुकाउन सकिन्छ ताकि उनीहरूले पत्ता नपाऊन्, कुनै पनि जिम्मेवारी नलिईकन कसरी छलछाम गरेर उम्कन सकिन्छ भनेर सोचविचार गर्छन्। के यी सामान्य मानवतामा हुनुपर्ने प्रकटीकरणहरू हुन्? ती सकारात्मक हुन्छन् कि नकारात्मक हुन्छन्? (नकारात्मक।) ती कुन हदसम्म नकारात्मक हुन्छन्? यस हदसम्म कि कसैले तिनीहरूको कामको अनुगमन वा निरीक्षण गर्नुभन्दा पहिले नै, तिनीहरूले आफ्नो मनमा यी कुराहरू पूर्वनियोजित गरिसकेका हुन्छन्, तिनीहरू लामो समयदेखि मानसिक रूपमा तयार भइसकेका हुन्छन्—तिनीहरूको मन लामो समयदेखि यी कुराहरूले भरिएको हुन्छ। मलाई भन्, के यो अनाचारपूर्ण हुनु होइन र? (हो।) यस प्रकारको व्यक्ति आफ्ना श्रोतालाई सुहाउने गरी धूर्ततासाथ बोल्छ, र फरक-फरक अगुवाहरूलाई फरक-फरक कुरा भन्छ। यदि अगुवा महिला हो भने, उसले उनलाई देवी भनेर प्रशंसा गर्छ; यदि अगुवा पुरुष हो भने, उसले त्यसलाई सुन्दर केटा, आकर्षक व्यक्ति भनेर प्रशंसा गर्छन्। के यो अनाचरपूर्ण हुनु होइन र? (हो।) यो अनाचारको एउटा प्रमुख विशेषता हो। अगुवाहरूप्रति तिनीहरूको मनोवृत्ति र प्रकटीकरणहरू यस्तै हुन्छन्—धेरै अनाचरपूर्ण र अत्यन्तै कपटी। तिनीहरूको भित्री संसार अत्यन्तै जटिल हुन्छ; त्यहाँ धेरै विचारहरू खाँदिएर बसेका हुन्छन्, तर तीमध्ये कुनै पनि सकारात्मक हुँदैनन्। तिनीहरूले मानवता, सत्यता, वा सही मार्गका बारेमा मनन गर्दैनन्; तिनीहरूले केवल अगुवाहरूको चापलुसी कसरी गर्ने र उनीहरूलाई कसरी खुसी पार्ने, आफ्नो हैसियत कसरी जोगाउने, कामकुराहरूका लागि आफू जिम्मेवार हुनबाट कसरी बच्ने, कसरी अल्छी गरेर दिन बिताइरहने, अरूले पत्तो नपाई, कुनै जिम्मेवारी वहन नगरी, खाँदै र पिउँदै कसरी मण्डलीको भरमा बाँचिरहने भनेर मात्रै मनन गर्छन्। तिनीहरूको दिमागमा, तिनीहरूले यी मुद्दाहरूका बारेमा मात्रै योजना बनाउँछन्, षड्यन्त्र रच्छन्, र सोच्छन्; तिनीहरूले अनेक जालझेल रच्छन्, र तिनीहरूको विवेकले कहिल्यै कुनै हप्की वा दोषारोपण महसुस गर्दैन। जब तिनीहरू मानिसहरूको कुनै समूहमा पुग्छन्, तब तिनीहरूले उनीहरूलाई आँखाले जाँच्छन्: “ती केही गृहिणीहरूमा अन्तज्ञानको कमी छ; तिनीहरूले मलाई खुट्ट्याउन सक्ने सम्भावना नै छैन। मैले खेल्ने चालहरूको तिनीहरूले छेउटुप्पो पत्ता लगाउन सक्दैनन्। यदि तिनीहरूले सके पनि, तिनीहरूले मलाई तल झार्न सक्दैनन्। साना माछाले ठूलो छाल ल्याउन सक्दैन; तिनीहरूबाट कुनै समस्या आउँदैन। तिनीहरूलाई वास्ता गर्न आवश्यक छैन। बाँकी रहेका केहीमध्ये, एक जना मण्डली अगुवा हो, अर्की एक जना धेरै वर्षदेखि परमेश्‍वरमा विश्‍वास गर्ने पाको दिदी हुन्, र अर्की एक जना जवान बहिनी हुन् जसले विश्‍वविद्यालयमा मनोविज्ञान पढेकी थिई अरे। यी केहीले मेरा लागि अलिकति खतरा उत्पन्न गर्छन्। मैले पहिले कसलाई सम्हाल्नुपर्छ? मैले पहिले कोसँग सङ्गत गर्नुपर्छ र कसलाई आफ्नो पक्षमा पार्नुपर्छ? म कसरी तिनीहरूमध्येको एक बन्न सक्छु? म कसरी प्रतिष्ठा स्थापित गर्न सक्छु? मेरो सहयोगी को हुनेछ, र मेरो विरोधी को हुनेछ? मैले कोसँग मित्रता गर्नुपर्छ, म कोबाट टाढा बस्नुपर्छ, र म कोबाट सावधान रहनुपर्छ? यी मामिलाहरूका लागि दीर्घकालीन योजना चाहिन्छ; मैले यी कुराहरूबारे सोच्नुपर्छ।” केही दिन अवलोकन गरेपछि, तिनीहरूले कोसँग सङ्गत गर्नुपर्छ र मिलेमतो गर्नुपर्छ, कसलाई आफूतिर तान्न र फाइदा उठाउन सकिन्छ, को उनीहरूको विरोधी शक्ति हो, र कसले सत्यता बुझ्छ र सिद्धान्तहरू पालन गर्छ र कोबाट सावधान रहनुपर्छ भनी पत्ता लगाउँछन्—तिनीहरूले यी सबै कुराहरू पत्ता लगाउँछन्। तिनीहरूले आफ्नो हृदयमा यस्तो मनन गर्छन्, “मलाई खुट्ट्याउने व्यक्तिहरूबाट सावधान रहनुपर्छ। मैले तिनीहरूलाई चिढ्याउनु हुँदैन, न त म तिनीहरूको नजिक नै हुनुपर्छ। म तिनीहरूबाट बिलकुलै टाढा बस्नुपर्छ, नत्र मेरो पोल खुल्नेछ र तिनीहरूले मलाई छर्लङ्गै देख्नेछन्। तिनीहरूको उपस्थितिमा, मैले लापरवाहीपूर्वक बिलकुलै बोल्नु हुँदैन, नत्र तिनीहरूले मेरो विरुद्धमा प्रयोग गर्न सक्ने केही कुरा भेट्टाएर मण्डलीमा मलाई खुलासा गर्नेछन् र मेरो चिरफार गर्नेछन्। यदि दाजुभाइ-दिदीबहिनीहरूले खुट्ट्याउन सके भने, तिनीहरूले मलाई मण्डलीबाट सफा गरेर खेदाउनेछन्। त्यसरी हुँदैन!” हरेक दिन, तिनीहरूले यी कुराहरूका बारेमा मात्रै सोच्छन्। ख्याति कमाउन र आफूलाई राम्रो देखाउन कोसँग प्रतिस्पर्धा गर्ने र कसरी प्रतिस्पर्धा गर्ने, हानि नभोगीकन फाइदा पाउन कोसँग सङ्गत गर्ने, निश्‍चित मामिलाहरूमा भोगेका हानिहरूलाई कसरी पूर्ति गर्ने—तिनीहरू दिनभरि यी कुराहरूका बारेमा मात्रै मनन गर्छन्। तिनीहरू आफूप्रतिको कसैको हेराइका बारेमा समेत आधा दिनसम्म मनन गर्न सक्छन्: “हिजो, फलानोले मलाई निकै घोरिएर हेर्‍यो। त्यसको अर्थ के थियो? के उसले मलाई खुट्ट्यायो? यो राम्रो सङ्केत होइन। उसले मेरो कुन समस्या देखेको छ? म अबका केही दिन होसियार हुनुपर्छ, र कुनै कुरा पनि खुस्काउनु हुँदैन। साथै, मैले अरूको आँखाको नजरबाट कुराहरू पढ्न सिक्नुपर्छ, र म लापरवाह हुनु हुँदैन। विगत दुई दिनदेखि मेरो आँखा फरफराइरहेको छ; केही नराम्रो हुन लागेको जस्तो देखिन्छ। म होसियार हुनैपर्छ, म साँच्चै केही गलत नहोस् भन्‍ने आशा गर्छु; यदि म होसियार भइनँ भने मलाई मण्डलीबाट सफा गरेर हटाइन सक्छ।” मानिसहरूसँग अन्तरक्रिया गर्ने तिनीहरूको तरिकामा बाहिरबाट कुनै समस्या देखिँदैन। तिनीहरूको खान्की, सुताइ, र काम सबै सामान्य देखिन्छ। तर तिनीहरूको हृदय र दिमागमा भएको कुरा सामान्य हुँदैन। यो असामान्यताका प्रकटीकरणहरू के-के हुन्? त्यो के हो भने, तिनीहरूले सोच्ने कुराहरू सबै अत्यन्तै कुटिल, अरूका लागि बुझ्न नसकिने किसिमका हुन्छन्।

दियाबलसहरूबाट पुनर्जन्‍म लिएका मानिसहरू निकै संदिग्ध तरिकाले जिउँछन्। तिनीहरूका विचारमा भएका सबै कुरालाई अँध्यारा कुनाहरूमा मात्रै मनन गर्न, हिसाबकिताब गर्न, योजना बनाउन, र पूर्वनियोजित गर्न सकिन्छ। तिनीहरूको हृदय ख्याति र प्राप्तिका लागि प्रतिस्पर्धा गर्नु, षड्यन्त्र रच्नु, तुलना गर्नु, ईर्ष्या गर्नु, विवाद गर्नु, प्रतिकार गर्नु, इत्यादि जस्ता कुराहरूले नै पूर्ण रूपमा भरिएका हुन्छन्। तिनीहरूले अलिकति पनि सत्यता खोज्दैनन्। तिनीहरूले जुनसुकै मामला सम्हालिरहेका भए पनि, तिनीहरूले खुला र स्पष्ट तरिकाले त्यसमाथि सङ्गति गर्न र त्यसबारे निर्णय गर्नका लागि त्यसलाई अघि सार्दैनन्; बरु, तिनीहरूले गोप्य रूपमा केही मानिसहरूलाई खोज्छन् र उनीहरूसँगै निर्णय गर्छन्। हरेक मण्डलीमा यस्ता केही मानिसहरू हुन्छन्। तिनीहरू घुसघुसे हुन्छन् र तिनीहरूले कुनै संवेग देखाउँदैनन्; तिनीहरूले जेसुकै सामना गरे पनि, तिनीहरू चुपचाप बस्न रोज्छन् र आफ्नो अडान सजिलै व्यक्त गर्दैनन्। बाहिरी रूपमा, तिनीहरू मानिसहरूसँग विनम्रतापूर्वक बोल्छन्, तर तिनीहरूले कहिल्यै सत्य बोल्दैनन् वा आफ्नो हृदयको वास्तविक कुरा खोल्दैनन्; तिनीहरूसँग कसैका लागि पनि इमानदार शब्दहरू हुँदैनन्। उदाहरणका लागि, कतिपय मानिसहरूले जोसँग सङ्गत गरे पनि आफ्ना भित्री विचारहरू कहिल्यै खोल्दैनन्; तिनीहरूका सबैभन्दा नजिकका पारिवारिक सदस्यहरूलाई पनि तिनीहरूले हरेक दिन के सोच्छन् भन्‍ने थाहा हुँदैन। तिनीहरूको परिवारले समेत तिनीहरूलाई बुझ्दैन, बाहिरी मानिसहरूको त कुरै छोडौँ। यदि तँ उसको सबैभन्दा मिल्ने साथी, बाल्यकालको साथी, धेरै वर्षदेखिको पुरानो साथी, वा कामको एक असल सहकर्मी भए पनि, तँलाई अझै पनि उसले के हिसाबकिताब गरिरहेको छ भन्‍ने थाहा हुँदैन; कसैले पनि तिनीहरूलाई बुझ्न सक्दैन। तिनीहरूले जसरी बोले पनि वा व्यवहार गरे पनि, कसैले पनि तिनीहरूको छर्लङ्ग देख्न सक्दैन। तर कहिलेकाहीँ, तिनीहरूले केही शब्दहरू खुस्काउन सक्छन्: “फलानो मभन्दा असल छ, त्यसो भए के भो त! एक दिन म उसलाई उछिन्नेछु, हेर्दै जाऊ!” “हेर्दै जाऊ” भन्‍ने यी शब्दहरूको पछाडि गहिरो अर्थ छ; यसको अर्थ तिनीहरूले हरेक दिन आफ्नो हृदय र मनमा मनन र विचार गरिरहेका हुन्छन्। बाहिरी रूपमा, तिनीहरू शान्त र सौम्य देखिन्छन्, तर तिनीहरूको हृदयभित्र आँधी चलिरहेको हुन्छ र अशान्ति हुन्छ। तिनीहरूले सोच्ने कुराहरू के-के हुन्? यदि ती खुला र स्पष्ट मामलाहरू, जीवनको सही मार्ग, सत्यताको अभ्यास, विवेकअनुसार कार्य गर्ने, आफूलाई कसरी आचरणमा ढाल्ने, परमेश्‍वरलाई कसरी प्रेम गर्ने, र आफ्नो कर्तव्य कसरी निष्ठासाथ निर्वाह गर्ने जस्ता सकारात्मक कुराहरू हुन्थे—यदि तिनीहरूले बारम्बार आफ्नो हृदयमा यी कुराहरूका बारेमा सोच्ने, खोज्ने, मनन गर्ने, जाँच्ने, र बुझ्ने प्रयास गर्थे भने, तिनीहरूको भित्री हृदय धेरै शान्त हुनेथियो र त्यो शान्ति र हर्षले भरिएको हुनेथियो, र तिनीहरू अनाचारी रूपमा नभई झन्-झन् सामान्य रूपमा जिउनेथिए। समय-समयमा, आफ्नो वरपरका मानिसहरू र आफूसँग तुलनात्मक रूपमा नजिक भएका मानिसहरूसँग यी सकारात्मक स्थितिहरूमा जिउने मानिसहरूको आत्मिक प्रतिध्वनि र सञ्चार हुनेछ। तर दियाबलसहरूले आफ्नो हृदयमा मनन गर्ने र सोच्ने कुराहरू सबै अनाचारपूर्ण कुराहरू हुन्। अनाचारीताले सामान्य मानिसहरूले देख्न नसक्ने अमूर्त कुराहरू, निकै असामान्य कुराहरू, मानिसहरूलाई पत्ता लगाउन र महसुस गर्न गाह्रो हुने अँध्यारा कुनाहरूमा लुकेका कुराहरूलाई, अर्थात् सामान्य मानिसहरूलाई नचाहिने कुराहरूलाई जनाउँछ। यी अँध्यारा कुनाहरू दियाबलसहरूका भित्री संसार हुन्। तिनीहरूका हृदयहरू यी अनाचारपूर्ण कुराहरूले भरिएका हुन्छन्। हरेक दिन, तिनीहरूले अरूसँग तुलना गर्छन्, अरूसँग विवाद गर्छन्, अरूसँग जालझेल र चालबाजी गर्छन्, हैसियत, इज्जत, र अन्तिम निर्णयका लागि प्रतिस्पर्धा गर्छन्; तिनीहरूले यी मामिलाहरूका बारेमा मात्रै सोच्छन्। यदि तैँले तिनीहरूलाई अहिले तिनीहरूसँग इमानदार व्यक्ति बन्ने मार्ग छ कि छैन भनेर सोधिस् भने, तिनीहरूले तँलाई जवाफ दिनेछैनन्, तँलाई वास्ता गर्नेछैनन्, र यसलाई उल्लेख गर्न चाहनेछैनन्। किनभने तिनीहरूको हृदय यी नकारात्मक, अनाचारपूर्ण मामिलाहरूले भरिएका हुन्छन्; तिनीहरूले यी कुराहरूका बारेमा मात्रै सोच्छन्। जब तिनीहरूले कहिलेकाहीँ प्राविधिक वा पेसागत पक्षहरूसँग सम्बन्धित मुद्दाहरूका बारेमा अलिकति सोच्नुपर्छ, तब तिनीहरूले आफ्नो काम वा जीवनको आवश्यकताका कारण अस्थायी रूपमा मात्रै त्यसो गर्छन्। यस पक्षमा तिनीहरूको काम सकिएपछि, तिनीहरूले तुरुन्तै ती अनाचारपूर्ण मामिलाहरूका बारेमा फेरि सोच्न थाल्छन्, र यस्तो मनन गर्छन्, “कसको वरदान मेरोभन्दा ठूलो छ? कुन पक्षमा म तिनीहरूभन्दा बलियो छु, कुन पक्षमा तिनीहरू मभन्दा कमजोर छन्? फलानोले पछिल्लो पटक मसँग बोल्दा जानाजानी मलाई होच्याए जस्तो देखिएको थिएन र? ती दुई व्यक्तिले लामो समयदेखि सामान्य रूपमा कुराकानी गरेका छैनन् जस्तो देखिन्छ—तिनीहरूको बीचमा के भयो? यदि तिनीहरूको बीचमा कुनै द्वन्द्व वा समस्या उत्पन्न भएको छ भने, के मैले त्यसबाट केही लाभ उठाउन सक्छु? तिनीहरूमध्ये एक जना मेरा लागि लाभदायक छ र उसले मलाई मद्दत गर्न सक्छ, र म साँच्चै त्यो व्यक्तिसँग सङ्गत गर्न चाहन्छु, तर उसले मलाई कहिल्यै वास्ता गर्दैन। यदि ती दुईको बीचमा द्वन्द्व छ भने, के मैले यो छिद्रको फाइदा उठाएर अनि यो राम्रो अवसर प्रयोग गरेर त्यो व्यक्तिसँग सम्बन्ध स्थापित गर्न सक्छु?” तिनीहरूले आफ्नो हृदयमा मनन गर्ने र सोच्ने सबै कुराको सकारात्मक कुराहरूसँग कुनै सम्बन्ध हुँदैन, र परमेश्‍वरमा विश्‍वास गर्ने र सत्यता पछ्याउने कार्यसँग कुनै सम्बन्ध हुँदैन। के यस प्रकारको व्यक्ति डरलाग्दो हुँदैन र? (हुन्छ।) यदि तैँले तिनीहरूसँग सङ्गत गरिस् भने, यो दियाबलससँग सङ्गत गर्नु बराबर हुन्छ। तैँले तिनीहरूका विरुद्धमा षड्यन्त्र रच्दैनस्, तर तिनीहरूले हरेक दिन तेरो विरुद्धमा षड्यन्त्र रचिरहेका हुन्छन् र तँलाई अवलोकन गरिरहेका हुन्छन्, तेरो पिठ्युँ पछाडि तेरो बारेमा मनन गरिरहेका हुन्छन् र तँलाई अध्ययन गरिरहेका हुन्छन्: “उसले त्यसो भन्नुको अर्थ के थियो? के यो मप्रति लक्षित छ? म कसरी जवाफ दिन सक्छु ताकि उसले मलाई छर्लङ्ग देख्न नसकोस्? म कसरी मेरा लागि लाभदायक हुने तरिकाले जवाफ दिन सक्छु? यदि मैले जवाफ दिइनँ भने, के उसले मलाई मूर्ख, हेप्न सजिलो व्यक्ति, वा साँच्चै परमेश्‍वरमा विश्‍वास नगर्ने व्यक्ति सोच्नेछ? के उसले त्यस्तो सोच्न सक्छ? मैले उसको दिमागमा साँच्चै के चलिरहेको छ भनी पत्ता लगाउनुपर्छ।” जब तँ निरन्तर तिनीहरूको षड्यन्त्रका बीचमा जिउँछस्, तब के तँलाई हृदयमा सहज महसुस हुन्छ? (हुँदैन।) यो तेरो छेउमा एक अदृश्य पिशाच हुनुजस्तै हो; तैँले शान्ति वा आनन्द महसुस गर्न सक्दैनस्। जब तैँले तिनीहरूसँग सङ्गत गर्छस्, तँमा एउटा मात्रै भावना हुन्छ: निरन्तर अशान्ति बोध। यो अशान्ति अत्यन्तै सामान्य कुरा हो, किनभने सामान्य मानिसहरूको अन्तर्ज्ञान वा छैठौँ इन्द्रियले तिनीहरूलाई दियाबलसहरूप्रति, तिनीहरूको वरपर रहेका असामान्य प्राणीहरूप्रति असहज महसुस गराउँछ। यदि तैँले तिनीहरूलाई साँच्चै राम्ररी चिन्दैनस्, र ठ्याक्कै के गलत छ भनी बताउन सक्दैनस् भने पनि, तँलाई तिनीहरूसँग हुँदा सधैँ असहज महसुस हुन्छ, मानौँ केही नराम्रो हुन लागेको छ। तिनीहरूले खराब अभिप्राय राख्छन्, तेरो विरुद्धमा षड्यन्त्र रचिरहेका छन्, र तेरो विरुद्धमा योजनाहरू बनाएका छन् भनेर प्रमाणित गर्न यति नै पर्याप्त हुन्छ। तँ तिनीहरूको जासुसी आँखाहरूमुनि रहेर जिउँछस्, र तिनीहरूले तँलाई हरेक दिन अध्ययन गर्छन्—यसले तँलाई तेरो छेउमा बाघ वा सिंह भएको भन्दा बढी असहज महसुस गराउँछ। यदि बाघ वा सिंहलाई तैँले पालेको भए, त्यो एक डरलाग्दो जनावर भए तापनि, तैँले कहिल्यै असहज महसुस गर्नेथिइनस्। तर यदि तेरो छेउमा दियाबलस छ भने, उसमा अनाचारी प्रकृति सार हुने हुनाले, तँलाई असहज महसुस हुन्छ। यो अशान्ति आत्मामा हुने एउटा अनुभूति हो; यो दियाबलसले काम गरिरहेको कारणले हुन्छ। सायद दियाबलसले तँलाई कुनै हदसम्म गम्भीर रूपमा हानि पुर्‍याउने मनसाय राख्दैन, तर उसले निरन्तर तेरो विरुद्धमा षड्यन्त्र रच्नु र तँमाथि जासुसी गर्नुले मात्रै पनि तेरो आत्मालाई असहज बनाउनेछ। तेरो छेउमा दियाबलस हुँदा, तँ शान्ति र हर्षसाथ बिलकुलै जिउनेछैनस्, तर त्यो दियाबलस होइन, वा तँसँग पर्याप्त कद र परमेश्‍वरमाथि पर्याप्त आस्था छ, वा तँसँग तेरो जीवनका रूपमा सत्यता छ—यी सर्तहरूमध्ये एउटा पूरा भएको अवस्थामा मात्र त्यसले तेरा लागि कुनै खतरा उत्पन्न गर्नेछैन वा तँलाई कुनै असर गर्नेछैन, र तँलाई असहज महसुस हुनेछैन। यदि यी सर्तहरूमध्ये कुनै पनि पूरा भएनन् भने, जब दियाबलसले निरन्तर तँमाथि जासुसी गर्छ, तब तँलाई असहज महसुस हुनेछ। यो बिस्तारै कुन हदसम्म विकसित हुनेछ? तँलाई तिनीहरूप्रति घृणा महसुस हुनेछ र तँ तिनीहरूबाट सावधान रहनेछस्, तँ भित्री रूपमा विचलित हुनेछस्, र तँ धेरै मामिलाहरूमा समस्यामा पर्नेछस्, नियन्त्रित हुनेछस्, र बन्धनमा पर्नेछस्। यदि तिनीहरू छेउछाउमै छन् भने, जब तैँले काम गर्छस् वा बोल्छस्, तब तैँले सधैँ तिनीहरूको आँखाको नजर, तिनीहरूको व्यवहार, वा तिनीहरूका विचारहरूलाई ध्यानमा राख्नुपर्ने हुन्छ। तैँले निरन्तर यो पत्ता लगाउने प्रयास समेत गर्न सक्छस्, “उसले मेरो बारेमा के सोच्नेछ? म किन उसलाई छर्लङ्ग देख्‍न सक्दिनँ? मलाई किन ऊ चलाख र घुसघुसे छ जस्तो लाग्छ? त्यो मुस्कान किन स्वीकृतिको मुस्कान होइन जस्तो लाग्छ? म किन यति डराएको? म किन ऊबाट यति प्रभावित भएको छु?” यदि तैँले सत्यता बुझ्दैनस्, र तँसँग खुट्ट्याउने क्षमता छैन भने, यस प्रकारको व्यक्तिसँग केही समय सङ्गत गरेपछि, तँ स्वाभाविक रूपमा ऊबाट प्रभावित हुनेछस् र यस्तो अवस्थामा पुग्नेछस्, जुन धेरै डरलाग्दो कुरा हो।

दियाबलसबाट पुनर्जन्‍म लिएका मानिसहरूले आफ्नो दैनिक जीवनमा स्वाभाविक रूपमा प्रकट गर्ने कुराहरू र आफ्नो हृदयमा सोच्ने कुराहरूका आधारमा मूल्याङ्कन गर्दा, तिनीहरूलाई अनाचारी सार भएको भनेर चित्रण गर्न सकिन्छ। यदि तैँले तिनीहरूसँग गहन, र थप सम्पर्क राखेको छैनस् भने, तैँले सायद तिनीहरूको भित्री संसार बुझ्दैनस्, तर यस प्रकारको व्यक्तिलाई खुट्ट्याउने सबैभन्दा प्रत्यक्ष र सोझो तरिका भनेको तिनीहरूको बाहिरी स्वरूपमा रहेको एउटा विशेषता हो: तिनीहरूले अक्सर आफ्नो आँखामा दुष्ट हेराइ र धूर्त मुस्कान प्रकट गर्छन्। तिनीहरूको आँखामा भएको त्यो दुष्ट हेराइको अर्थ एक कुटिल नजर हो, जुन त्यति सफा र निर्मल, वा त्यति इमानदार र निष्कपट हुँदैन, बरु त्यो बुझ्न नसकिने देखिन्छ। तँलाई यो नजरमा एक लुकेको अर्थ छ जस्तो लाग्छ, तर तिनीहरूले तँलाई त्यो के हो भनी बताउँदै बताउँदैनन्। यसबाहेक, तिनीहरू बोल्दा सूक्ष्म रूपमा कुराहरू सङ्केत गरेर, तिनीहरूले तँलाई अनुमान गर्न लगाउँछन्, कुराहरू सङ्केत गर्न शब्दहरू प्रयोग गर्छन् र तिनीहरूले एक निश्‍चित तरिकाले सोच्छन् भनेर तँलाई गल्तीले विश्‍वास गराउँछन्, तर वास्तवमा, यो त एउटा छक्याउने चाल हो। तैँले बुझ्ने कुरा तिनको साँचो अर्थ हुँदै होइन; तिनीहरूले तँसँग चालबाजी गर्न र तेरो उपहास गर्न चाहन्छन्। तैँले तिनीहरूको आँखाको नजरमा कुनै निष्कपटता पाउन सक्दैनस्; यो नजर कुटिल र यताउता घुमिरहने हुन्छ, यसमा एक अस्पष्ट, बुझ्‍न नसकिने भावना हुन्छ। तैँले तिनीहरूको आँखाको नजर देख्नेबित्तिकै, तेरो हृदयमा अचानक आशङ्का उत्पन्न हुन्छ, र तैँले आफूले भनेको वा गरेको कुरा गलत थियो कि भनी शङ्का गर्छस्। यदि तैँले तिनीहरूको आँखाको नजर देख्दैनस् भने, तँलाई आफ्नो विचार सही छ, तेरो आफ्नै बुझाइ शुद्ध छ, यी कुराहरू सत्यता सिद्धान्तहरूअनुसारका छन्, र तैँले एक निश्‍चित तरिकाले कार्य गर्नुपर्छ भन्ने लाग्छ, र तँसँग त्यसो गर्ने दृढ विश्‍वास हुन्छ। तर तैँले तिनीहरूसँग आँखा जुधाउनेबित्तिकै वा तिनीहरूले तँलाई त्यो दुष्ट हेराइले हेर्नेबित्तिकै, तँलाई अनजानमै आफ्नो ढाडमा चिसो पसेको महसुस हुन्छ। कुनै स्पष्ट शब्दहरू नबोलिए पनि, तिनीहरूको आँखामा भएको त्यो दुष्ट हेराइले तँलाई एक मानसिक सङ्केत दिन्छ, यसले तँलाई भ्रमित पार्छ, र तँलाई तुरुन्तै आफैमाथि शङ्का गर्न लगाउँछ: “के मैले केही गलत भनेँ? केही गलत गरेँ? मैले कहाँ गलत गरेँ?” प्रश्‍नमा रहेको मामला र सिद्धान्त स्पष्ट रूपमा धेरै सफा र स्पष्ट हुन्छन्, र तँ यो त्यसरी नै गरिनुपर्छ र यो सही थियो भन्‍ने कुरामा निश्‍चित भएको हुन्छस्, तर तिनीहरूसँग आँखा जुधाएपछि, तँ शङ्कालु पो बन्छस्। यस प्रकारको नजर दियाबलसको नजर हो। यो एउटा पक्ष हो: तिनीहरूको आँखाको दुष्ट हेराइले तँलाई शङ्का गर्न लगाउँछ। अर्को पक्ष के हो भने, कहिलेकाहीँ, तिनीहरूको आँखाको त्यो दुष्ट हेराइभित्र एक निश्‍चित अर्थ हुन्छ—अवहेलना। तँ जवान छस्, तेरो अनुभव सतही छ, तँसँग जीवन अनुभवको कमी छ, र तँमा मानवताका केही त्रुटिहरू समेत हुन सक्छन्, त्यसैले जब तिनीहरूको आँखा तेरो आँखासँग जुध्छ, तब तैँले तुरुन्तै आत्मविश्‍वास गुमाउँछस्, तँ भताभुङ्ग हुन्छस्, र तुरुन्तै आफैमाथि शङ्का गर्छस्, आफूप्रति अत्यन्तै तुच्छ महसुस गर्छस्, तिनीहरूभन्दा आफू निम्न भएको महसुस गर्छस्, र तिनीहरूको अगाडि हीन बन्छस्। यो दियाबलसको नजर हो। यो दुष्ट नजरले कहिलेकाहीँ मानिसहरूको विचारलाई अलमल्लमा पार्छ, कहिलेकाहीँ मानिसहरूको आत्मविश्‍वासमा बाधा पुर्‍याउँछ, र कहिलेकाहीँ मानिसहरूलाई नकारात्मक र खिन्न पनि महसुस गराउँछ।

दियाबलसहरूबाट पुनर्जन्म लिएकाहरूलाई खुट्ट्याउने कुरामा, यदि तँमा अझै पनि तिनीहरूको आँखाको हेराइलाई अवलोकन गरेर तिनीहरूलाई खुट्ट्याउने अनुभवको कमी छ भने, तिनीहरूले हरेक दिन के सोच्छन् भनी हेर्, तिनीहरूले हरेक दिन मानिसहरूसँग कुन विषयमा कुराकानी गर्छन् भनी हेर्, र तिनीहरूले सामान्य रूपमा कुराकानी गर्छन् कि गर्दैनन् भनी हेर्। यदि तिनीहरूले सामान्य रूपमा कुराकानी गर्दैनन् भने, र अधिकांश मानिसहरूले तिनीहरूलाई बुझ्दैनन् भने, र धेरैजसो मानिसहरूसँग सङ्गत गर्ने तिनीहरूको सिद्धान्त भनेको मुख नखोली बस्‍नु हो भने, र तिनीहरूका सबैभन्दा नजिकका मानिसहरूलाई समेत तिनीहरूले हरेक दिन के सोच्छन् भन्‍ने थाहा हुँदैन भने, र तिनीहरूका सटीक विचार र दृष्टिकोणहरूलाई सजिलै बुझ्न वा तिनीहरूले वास्तवमा के सोचिरहेका छन् भनी थाहा पाउन सक्दैनन् भने, यस्ता मानिसहरू साँच्चै हिसाबी र बुझ्न नसकिने हुन्छन् भन्‍ने स्पष्ट हुन्छ। तिनीहरूको मौनताको अर्थ तिनीहरूसँग कुनै विचार र दृष्टिकोण छैन भन्‍ने होइन; वास्तवमा, तिनीहरूका वास्तविक विचारहरू तिनीहरूको मनमा लुकेका हुन्छन्, तिनीहरूले ती व्यक्त मात्रै गर्दैनन्। यदि तिनीहरूले ती व्यक्त गर्दैनन् भने, तैँले तिनीहरू धूर्त छन् भनी कसरी पत्ता लगाउन सक्छस्? तिनीहरूसँग एक प्रकारको कुटिल मुस्कान हुन्छ; तिनीहरूले अक्सर देखावटी मुस्कान देखाउँछन्। जब तिनीहरू तेरो सामु हुन्छन्, तब तिनीहरूले देखावटी मुस्कान देखाउँछन्, तर जब तिनीहरू अर्कोतिर फर्किन्छन्, तब तिनीहरूको अनुहार भावहीन हुन्छ, र त्यसमा कुनै मुस्कान हुँदैन। यस प्रकारको व्यक्ति डरलाग्दो, भयङ्कर हुन्छ; ऊ दियाबलस हो। बुझिस्? (बुझेँ।) उदाहरणका लागि, मानौँ तैँले तिनीहरूसँग कुनै कुराबारे छलफल गर्छस्। तैँले आफ्नो दृष्टिकोण बताएपछि, तिनीहरूले आफ्नो अडान व्यक्त गर्दैनन्, तर कुटिल मुस्कान देखाउँछन्। के तँलाई कुटिल मुस्कानको अर्थ के हो भन्‍ने थाहा छ? यसको अर्थ के हो भने, तँलाई यो मुस्कान स्वीकृतिको हो कि अस्वीकृतिको हो भन्‍ने कुरा थाहा हुँदैन, र तैँले भनेको कुरा तिनीहरूले वास्तवमा बुझे कि बुझेनन् भन्‍ने कुरा तँलाई थाहा हुँदैन। तिनीहरू केवल “हि हि” गर्दै हाँस्छन्। तैँले भनेको कुराका बारेमा, तिनीहरूले त्यो सही छ कि गलत छ भनेर भन्दैनन्, तिनीहरूले त्यो बुझे कि बुझेनन् भनेर भन्दैनन्, त्यसैले तैँले यो हाँसोको वास्तविक अर्थ के हो भनेर बुझ्न सक्दैनस्। तिनीहरूले तँलाई प्रतिक्रिया दिएका हुन्छन्, तर यो प्रतिक्रिया त प्रतिक्रिया नदिनु जस्तै हुन्छ। यदि तिनीहरूले प्रतिक्रिया नदिएका भए, तैँले तिनीहरूले सायद बुझेनन् होला भनी अनुमान गर्नेथिइस्; तिनीहरूले यसरी प्रतिक्रिया दिँदा त तँ अलमलमा पो पर्छस्। तँलाई यो हाँसोले उपहास, घृणा, खिल्लीलाई जनाउँछ कि सहमति र स्वीकृतिलाई जनाउँछ भन्‍ने थाहा हुँदैन। यदि तैँले तिनीहरूलाई तिनीहरूको दृष्टिकोण सोधिस् भने, तिनीहरू फेरि “हि हि” गर्दै हाँस्छन्, “ठीक छ, ठीक छ” भन्छन्, र बोलिसकेपछि, तिनीहरूको अनुहार अचानक अँध्यारो हुन्छ। यसले अदृश्य रूपमा तँमाथि ठूलो दबाब पारिदिन्छ। यदि तेरो कद सानो छ, र तँसँग वास्तविक अडान, वा सही विचार र दृष्टिकोण छैन भने, तँ तिनीहरूबाट दबिन सक्छस्। त्यसैले तिनीहरूको यो मुस्कानलाई कुटिल मुस्कान भनिन्छ—अनाचारपूर्ण र छली हुनुलाई नै कुटिल हुनु भनिन्छ। तिनीहरूले सजिलै आफ्नो दृष्टिकोण प्रकट गर्दैनन्। तिनीहरूले एउटा शब्द भन्नु थोरै हो, दुइटा शब्द भन्नु धेरै हो, र एक पटक कुनै दृष्टिकोण स्पष्ट रूपमा भनियो वा त्यसले कुनै निश्‍चित कुरालाई सङ्केत गर्‍यो भने, त्यो असफलता हो, गल्ती हो भन्ने विश्‍वास गर्छन्। त्यसैले तिनीहरूका लागि सबैभन्दा राम्रो विधि भनेको मुस्कुराउनु र तँलाई अनुमान गर्न दिनु नै हो—तैँले जुनसुकै अर्थ अनुमान गर्न सक्छस्, तैँले जसरी पनि अनुमान गर्न सक्छस्, तर कम्तीमा पनि तैँले तिनीहरू तँप्रति शत्रुवत् छैनन् भन्‍ने महसुस गर्छस्, र यसरी तिनीहरूको लक्ष्य पूरा हुन्छ। ती षड्यन्त्रकारी र अत्यन्तै धूर्त बूढा स्यालहरू, र कपटी र चलाख हुने, अनि निर्दयी युक्तिहरू प्रयोग गर्ने ती मानिसहरूलाई अवलोकन गर्: तिनीहरू धेरै बोल्दैनन्, न त तिनीहरूको अनुहार धेरै भावपूर्ण नै हुन्छ, तर तिनीहरूको आँखाको हेराइ र तिनीहरूको मुस्कान अनाचारी हुन्छ। सामान्य भ्रष्ट मानिसहरू र पशुहरूबाट पुनर्जन्म लिएकाहरू सबै जना दियाबलसहरूबाट पुनर्जन्म लिएकाहरूबाट भाग्छन्; तिनीहरू त्यस्ता मानिसहरूसँग सङ्गत गर्न इच्छुक हुँदैनन्, र त्यस्ता मानिसहरूसँग हुँदा तिनीहरूलाई डर लाग्छ, तिनीहरूको जीउ सिरिङ्ङ हुन्छ। तिनीहरूको जीउ किन सिरिङ्ङ हुन्छ? किनभने त्यस्ता मानिसहरू मानव होइनन्, तिनीहरू दियाबलसहरू हुन्, र दियाबलसहरूले जे पनि गर्न सक्छन्। जब सामान्य मानिसहरूले कसैसँग अन्तरक्रिया गर्छन्, तब त्यस व्यक्तिको जीउ सिरिङ्ङ हुँदैन। सामान्य मानिसहरूसँग विवेक र समझ हुन्छ, तिनीहरूले संयमता र नियन्त्रणका साथ काम गर्छन्, र तिनीहरूसँग न्यूनतम मानकहरू हुन्छन्। बढीमा, जब तिनीहरू रिसाउँछन्, तब तिनीहरूले तँलाई अलिकति सराप्न सक्छन्, र केही अप्रिय कुराहरू भन्न सक्छन् जसले तेरो आत्म-सम्मानमा केही चोट पुर्‍याउँछ। तर दियाबलसहरू फरक हुन्छन्; तिनीहरूले तँलाई सराप्दैनन् वा तेरो आत्म-सम्मानलाई चोट पुर्‍याउँदैनन्, तर तिनीहरूले तँलाई हानि गर्छन्। तिनीहरूले तँलाई कसरी बहकाउने भनेर तेरो पिठ्युँ पछाडि सोच्छन्; तिनीहरूले खाडल खन्छन् र तँलाई त्यसमा आफै हाम फाल्न लगाउँछन्। तँ हाम फालेपछि, तिनीहरूले माथिबाट तँलाई हेर्छन्, तेरो दुर्भाग्यमा रमाउँछन्, र साथै असल व्यक्ति भएको नाटक गर्दै यसो भन्छन्, “म तिमीलाई बचाउँछु! तिमी कसरी खस्यौ? मैले त धेरैजसो मानिसहरूलाई यहाँ खाडल छ भन्‍ने थाहा छ भन्ठानेको थिएँ।” तिनीहरूले असल मानिसको भूमिका समेत खेल्न चाहन्छन्, र तँलाई तिनीहरूको नाटक विश्‍वास गर्ने तुल्याउँछन्। के यस प्रकारको व्यक्ति डरलाग्दो हुँदैन र? त्यो खाडल तिनीहरूले खनेका थिए, र तिनीहरूले त्यो तेरा लागि नै बनाएका थिए; यदि तँ त्यसमा हाम फाल्दैनस् भने, को हाम फाल्छ र? तँ खाडलमा हाम फालेपछि, तिनीहरूले तँलाई बचाउन हात बढाउँछन्, र तिनीहरूले तँलाई बचाउँदै गर्दा, तिनीहरूले भन्छन्, “तिमी किन हाम फाल्यौ?” तेरो दुर्भाग्यमा रमाउँदै गर्दा, तिनीहरूले तँलाई त्यो खाडल तिनीहरूले खनेका हुन् भनेर महसुस समेत हुन दिँदैनन्। तँलाई हानि गर्ने स्पष्ट रूपमा तिनीहरू नै थिए, तैपनि तिनीहरूले तँलाई तिनीहरूप्रति गहिरो कृतज्ञता महसुस गराउँछन्। के यो अनाचार होइन र? (हो।) यो त सरासर अनाचार हो!

दियाबलसहरूबाट पुनर्जन्म लिएकाहरूले अक्सर गर्ने एउटा कुरा छ, जुन सबैले देखेका छन्: दियाबलसहरू मानिसहरूको खुसामद गर्नका लागि मीठा कुराहरू बोल्नमा सबैभन्दा सिपालु हुन्छन्। उदाहरणका लागि, जब त्यस्तो व्यक्तिले तँ काम गरिरहेको देख्छ, तब उसले भित्र लुकेर अवलोकन गर्छ। जब तैँले काम सिध्याउँछस्, तब उसले बाहिर आएर भन्छ, “ओहो, तिमी काम गरिरहेका रहेछौ! मलाई किन थाहा दिएनौ? मैले तिमीलाई मद्दत गर्न र बोझ बाँड्न सक्थेँ। यदि यो थकाइलाग्दो छ भने, हामी यसलाई सँगै सामना गर्न सक्छौँ। अर्को पटक काम गर्दा, मलाई थाहा मात्रै दिनु—यो सानो कुरा मात्रै हो। मसँग मद्दत माग्न लाज नमान्नू!” जब तैँले यो सुन्छस्, तब तेरो हृदय न्यानो हुन्छ, र तैँले उसले मद्दत नगरे पनि, उसको त्यसो गर्ने मनसाय थियो, र उसका शब्दहरू नै पर्याप्त छन् भन्‍ने सोच्छस्। उसले तँलाई आफ्ना मीठा कुराहरूले झुक्क्याउँछ। हेर् त, उसले वास्तवमा यस्ता कुराहरू भन्न सक्छ, र उसलाई ती कुरा भन्न लाज लाग्दैन। त्यसोभए तैँले उसका शब्दहरू झूटा हुन् भनी कसरी थाहा पाउन सक्छस्? अर्को पटक तैँले आफ्ना कामहरू सिध्याउँदा, ऊ आउँछ र उसले फेरि मीठा कुराहरू भन्छ: “तिमीले काम गरिरहेको छौ भन्ने कुरा मलाई किन थाहा दिएनौ? हरेक पटक, तिमीले मसँग मद्दत नै माग्दैनौ; तिमीले साँच्चै मलाई बाहिरी मान्छे जस्तो व्यवहार गरिरहेका छौ। तिमी मसँग किन यति औपचारिक भइरहेका छौ?” यो कुरा दुई-तीन पटक भएपछि, तैँले उसले वास्तवमा तँलाई काममा मद्दत गर्न चाहँदैन, र उसले तँलाई झुक्क्याउन र तेरो खुसामद गर्नका लागि केही मीठा कुराहरू मात्रै भनिरहेको छ भन्ने कुरा थाहा पाउँछस्। जब साँच्चै उसको मद्दत चाहिने केही कुरा हुन्छ, तब ऊ कहीँकतै भेटिँदैन। यो कस्तो प्रकारको व्यक्ति हो? यो दियाबलस हो, जो अवश्य नै मानव होइन। दियाबलसहरूबाट पुनर्जन्म लिएकाहरूले आफूले भेट्ने जोकोहीलाई पनि भ्रमित पार्न र आफ्ना उद्देश्यहरू हासिल गर्न मीठा कुराहरू भन्नेछन्। तिनीहरू धूर्त युक्तिहरूले भरिएका हुन्छन्; तिनीहरू मानव नभई दियाबलसहरू हुन्। के यस्ता मानिसहरूसँग सङ्गत गर्नुको कुनै मूल्य हुन्छ? तैँले तिनीहरूलाई ध्यान समेत दिनु हुँदैन। के तेरो दैनिक जीवनमा यस्ता मानिसहरू छन्? (छन्।) यस मामिलामा यस्तो व्यक्तिले यसरी नै व्यवहार गर्छ, र अन्य मामिलाहरूमा पनि, उसले त्यसरी नै व्यवहार गर्छ—उसले सधैँ मानिसहरूलाई छल गर्छ। ऊ यति अनाचारी हुन्छ; ऊ मानिसहरूप्रति इमानदार हुँदैन।

के तिमीहरू सबैले दियाबलसहरूबाट पुनर्जन्म लिएकाहरूको “अनाचार” भन्ने विशेषताको एउटा प्रकटीकरण—अर्थात्, अनचारीतालाई केही हदसम्म खुट्ट्याउन सक्छौ? (सक्छौँ।) यस प्रकारको व्यक्ति निकै छली, निकै अनाचारपूर्ण, र निकै कपटी र धूर्त हुन्छ। यदि तैँले अझै पनि तिनीहरूका प्रकटीकरणहरूलाई भ्रष्टताका सामान्य प्रकाशहरूका रूपमा लिन्छस् र अझै पनि तिनीहरूलाई दाजुभाइ-दिदीबहिनीका रूपमा मद्दत गर्छस् र साथ दिन्छस् भने, के यो मूर्खताको प्रकटीकरण होइन र? (हो।) तैँले भविष्यमा फेरि यी मूर्खतापूर्ण कामहरू गर्नु हुँदैन; तिनीहरू मानव नभई दियाबलसहरू हुन्, र तिनीहरू तैँले मद्दत गर्नुपर्ने र साथ दिनुपर्ने मानिसहरू होइनन्। तिनीहरूले आफ्नो हृदयमा सत्यता के हो भन्‍ने कुरा, अनि इमानदार व्यक्ति हुनु राम्रो हो भन्‍ने कुरा जान्दछन्। तर जान्नु एउटा कुरा हो; तिनीहरूले आफूबाट त्यस्तो कुनै माग गर्दैनन् र तिनीहरूले कहिल्यै इमानदार व्यक्ति हुने अभ्यास गर्दैनन्। तिनीहरूले यो अभ्यास गर्न त चाहन्छन् तर सक्दैनन् भन्‍ने होइन; बरु, तिनीहरूले कहिल्यै यसरी अभ्यास गर्ने अभिप्राय राख्दैनन्। यसबारे सोच त—तिनीहरूले आफ्नो हृदयमा के-कस्तो षड्यन्त्र रच्छन् र योजना बनाउँछन्? एउटै कुरा पनि सकारात्मक कुराहरूसँग सम्बन्धित हुँदैन, र एउटै विचार पनि सकारात्मक विचार र दृष्टिकोणहरूसँग सम्बन्धित हुँदैन। तिनीहरूले सत्यताको अभ्यास गर्ने अभिप्राय राख्दैनन्, न त तिनीहरूले सही मार्गमा हिँड्ने अभिप्राय नै राख्छन्, र त्यसैले तिनीहरूले कहिल्यै आफ्नो हृदयमा सत्यता सिद्धान्तहरू खोज्दैनन्, न त तिनीहरूले परमेश्‍वरका अभिप्रायहरूअनुसार कसरी कार्य गर्ने भन्ने कुराको खोजी गर्छन्। तिनीहरूले सृजित प्राणीको कर्तव्य पूरा गर्ने, वा अर्पित हुने र आफ्नो इमानदारी अर्पण गर्ने अभिप्राय पनि राख्दैनन्। तिनीहरूले अनाचारपूर्ण कुराहरूको मात्रै हिसाबकिताब गर्छन्। कतिपय मानिसहरूले भन्छन्, “तिनीहरूले हिसाबकिताब गर्ने कुरा तिनीहरूको भित्री संसारको मामिला हो—त्यो खुट्ट्याउन सजिलो छैन। तिनीहरूले खुलेर यसबारे सङ्गति गर्दैनन् भने, अरूले तिनीहरूले के सोचिरहेका छन् भनी कसरी थाहा पाउन सक्छन् र? तिनीहरूले बाहिरी रूपमा निकै राम्रो व्यवहार गर्छन्, र तिनीहरूले हातमा भएका कामहरूमा आफूलाई व्यस्त पनि राख्छन्। तपाईँ तिनीहरू अनाचारपूर्ण छन् भनी किन भन्‍नुहुन्छ र तिनीहरूलाई दियाबलसका रूपमा किन चित्रण गर्नुहुन्छ?” अरूले भन्छन्, “तिनीहरूले आफ्नो आँखामा अलिकति दुष्ट हेराइ, अलिकति कुटिल मुस्कान मात्रै प्रकट गर्छन्; हामीले अझै पनि तिनीहरूको भित्री संसारमा तिनीहरूले के सोचिरहेका छन् भन्ने कुरालाई छर्लङ्ग देख्न सक्दैनौँ।” त्यसोभए व्यक्तिले तिनीहरू दियाबलसहरू हुन् भनी कसरी खुट्ट्याउन सक्छ? व्यक्तिका विचारहरू अमूर्त हुन्छन्; यदि उसले ती व्यक्त गर्दैन भने, तैँले ती देख्न वा पत्ता लगाउन सक्दैनस्, र तैँले तिनलाई खुट्ट्याउन सक्नेछैनस्। तर, कुनै व्यक्तिसँग जुनसुकै विचार र दृष्टिकोण भए पनि, उसले आफ्नो भित्री संसारमा जेसुकै कुराको तृष्णा गरे पनि वा हिसाबकिताब गरे पनि, उसले आफ्ना उद्देश्यहरू हासिल गर्न पक्कै पनि काम गर्नेछ, र त्यसैले ऊसँग उसले जिउने केही कुराहरू, केही प्रकटीकरणहरू सधैँ नै हुनेछ। जबसम्म ऊ मानिसहरूको बीचमा जिउँछ, तबसम्म अरूले उसले गर्ने कामहरू देख्न वा तिनीहरू ती कुराहरूको सम्पर्कमा आउन सक्नेछन्। तैँले उसको हृदयको गहिराइमा उसले के हिसाबकिताब, षड्यन्त्र गरिरहेको छ, र योजना बनाइरहेको छ भनी थाहा नपाउन सक्छस्, तर उसले षड्यन्त्र गर्ने, योजना बनाउने, र हिसाबकिताब गर्ने कुराहरूलाई एक दिन उसले प्रकाश र प्रकट गर्नेछ; उसले तिनलाई वास्तविकतामा परिणत गर्नेछ, र उसले मानिसहरूका बीचमा केही कदम चाल्नेछ। जब यी कुराहरू तेरा आँखाअगाडि हुन्छन्, तब के तैँले तिनलाई देख्न सक्नेछैनस् र? के तैँले त्यस व्यक्तिलाई खुट्ट्याउन सक्नेछैनस् र? कतिपय मानिसहरूले यसो भन्छन्, “मैले उसको प्रकटीकरणहरू देखे पनि, मलाई अझै पनि यस प्रकारको व्यक्तिलाई कसरी खुट्ट्याउने वा चित्रण गर्ने भन्‍ने थाहा छैन।” त्यो कुरा सम्हाल्न सजिलो छ; यस प्रकारको व्यक्तिमा धेरै विशेषताहरू हुन्छन्, र तैँले यी विशेषताहरूमार्फत उसलाई खुट्ट्याउन सक्छस्। पहिलो विशेषता के हो भने, तिनीहरूले सधैँ आफ्नै इच्छाअनुसार काम गर्छन् र कहिल्यै सत्यता सिद्धान्तहरू खोज्दैनन्। तिनीहरूले जे गरे पनि, त्यसबारे आफै अग्रिम रूपमा योजना बनाउँछन् र पूर्ण रूपमा आफ्नै योजना, सोचाइको शैली, र अभिप्रायअनुसार, पूर्ण रूपमा आफ्नै इच्छाअनुसार कार्य गर्छन्। तिनीहरूले सबैको राय माग्दैनन्, र, अवश्य पनि, तिनीहरूले सत्यता सिद्धान्तहरू त झनै खोज्दैनन् वा कामका प्रबन्धअनुसार कार्य त झनै गर्दैनन्। यदि तैँले यी प्रकटीकरणहरू देख्न सक्छस् भने, के त्यसपछि त दियाबलसहरू पूर्ण रूपमा खुलासा हुँदैनन् र? (हुन्छन्।) कतिपय मानिसहरूले भन्छन्, “सायद तिनीहरूले सत्यता बुझ्छन् र सत्यता सिद्धान्तहरू जान्दछन्, त्यसैले तिनीहरूले अरूसँग छलफल नगरीकनै के गर्ने भनी जान्दछन्।” यो अभिव्यक्ति फेरि पनि गलत छ; यसले कामकुरालाई छर्लङ्ग देख्ने क्षमता नहुनुलाई प्रतिबिम्बित गर्छ। तिमीहरूका लागि त, दियाबलसहरूले भन्ने र गर्ने कुराहरू कठिन अड्चनहरूको एक शृङ्खला हो। तिनीहरूले दाजुभाइ-दिदीबहिनीहरूको राय मागेका भए पनि वा नभए पनि, तैँले तिनीहरूका कार्यहरूको उद्देश्य, मनसाय, सुरुवाती बिन्दु, र सिद्धान्त आफ्नै प्रतिष्ठा, हैसियत, र इज्जतको रक्षा गर्नु हो कि मण्डलीको कामको रक्षा गर्नु हो, र हासिल गरिएको अन्तिम प्रभावले परमेश्‍वरको घरको हितको रक्षा गर्छ कि गर्दैन, र यसले धेरैजसो मानिसहरूलाई हानि, नोक्सान, र अन्तर्ध्वंस गर्छ कि लाभ दिन्छ भन्‍ने कुरा स्पष्ट रूपमा देख्नुपर्छ। दियाबलसहरूबाट पुनर्जन्म लिएकाहरूले जे गरे पनि, त्यो सधैँ आफ्नै हितको रक्षा गर्नका लागि हुन्छ; यो दियाबलसहरूबाट पुनर्जन्म लिएकाहरूको अर्को विशेषता हो। तिनीहरूको नजरमा, एक व्यापारीले व्यापार गरेझैँ, तिनीहरूको हित सबै कुराभन्दा माथि हुन्छ: हित नै सर्वोपरि हुन्छ। कसको हित सर्वोपरि हुन्छ? दियाबलसहरूको आफ्नै हित सर्वोपरि हुन्छ। यदि केही गर्दा तिनीहरूको हित, इज्जत, हैसियत, प्रतिष्ठा, वा भौतिक सम्पत्ति र पैसाको रक्षा हुन सक्छ भने, तिनीहरू पटक्कै पछि हट्नेछैनन्, बरु तिनीहरूले त्यसलाई अन्त्यसम्मै लैजानेछन्, त्यसलाई अन्तिमसम्मै गर्नेछन्। माथिल्लो तहका अगुवाहरू वा दाजुभाइ-दिदीबहिनीहरूले यसको विरोध गरे पनि र यसलाई थप अगाडि बढाउन नसकिए पनि, र तिनीहरूले रोकावटको सामना गरे पनि, तिनीहरूले आफूले गर्न चाहेको कुरालाई अगाडि बढाउनका लागि सबै विरोधीहरूलाई हटाउन र सबै अड्चनहरू हटाउन हरेक माध्यम प्रयोग गर्दै, घुमाउरा रणनीतिहरू प्रयोग गर्नेछन्। तिनीहरू पटक्कै पछि हट्नेछैनन्; तिनीहरूले रक्षा गर्ने कुरा भनेको आफ्नै हित मात्र हो। अब, तैँले यो स्पष्ट रूपमा देख्न सक्छस्: चाहे ती योजनाहरू हुन्, वा माध्यमहरू हुन्, वा उपायहरू हुन्, वा तिनीहरूले षड्यन्त्र गर्ने, योजना बनाउने, र तर्जुमा गर्ने चरणहरू हुन्, यी सबै कुराहरूका बारेमा तिनीहरूको दिमागमा हिसाबकिताब गरिएको हुन्छ; तिनीहरूले हितबारे मात्रै सोच्छन्, र तिनीहरूको दिमाग हितका विचारहरूले भरिएको हुन्छ; कसलाई प्रयोग गर्ने, कसको नजिक हुने, कोबाट टाढा रहने, कसलाई समर्थन गर्ने, कसको विरोध गर्ने, कसलाई बर्खास्त गराउने—तिनीहरूले यी सबै कुराहरूका बारेमा आफ्नै हितअनुसार रणनीति बनाउँछन्। यदि तिनीहरू काम गर्दा र आफ्नो कर्तव्य पूरा गर्दा यस बिन्दुमा पुग्छन् भने, तिनीहरू ख्रीष्टविरोधीहरू हुन्, आफ्नो वास्तविक स्वरूप प्रकट गरिरहेका दियाबलसहरू हुन्। यस्ता मानिसहरू अत्यन्तै बुझ्न नसकिने र हिसाबी हुन्छन्; तिनीहरूले हरेक दिन यी कुराहरूबारे सोच्छन्। यदि तिनीहरूले मण्डलीका सबैलाई पूर्ण रूपमा बुझ्नुपर्‍यो भने, त्यसका लागि कति समय लाग्ला? तिनीहरूले मण्डलीका सबै सदस्यहरूको अवस्था, प्रत्येक व्यक्तिका वास्तविक समस्या र साँचो कठिनाइहरूका बारेमा स्पष्ट रूपमा बुझेपछि, र ठीक समय आएपछि मात्रै, आफूले चाहेको कुरा गर्न थाल्छन्—तिनीहरूले कसैप्रति पनि नरम व्यवहार गर्दैनन्, र कसैले पनि तिनीहरूलाई बाधा दिन सक्दैन। तिनीहरू मण्डलीको काम गर्ने बहानामा आफ्नै उद्यममा संलग्न हुन्छन्, र तिनीहरूले आफ्नै लागि लाभहरू प्राप्त गर्ने प्रयास गर्छन्। अन्ततः, मण्डलीको काम र दाजुभाइ-दिदीबहिनीहरूको जीवन प्रवेशमा नै हानि पुग्छ। तिनीहरूले सबै दाजुभाइ-दिदीबहिनीहरूको जीवन प्रवेश र परमेश्‍वरको घरका हितहरूको बलिदानको मूल्यमा आफ्ना व्यक्तिगत हितहरूको पूर्तिलाई सर्वोपरि बनाउने आफ्नो लक्ष्य हासिल गर्छन्। यस बिन्दुमा, के तैँले तिनीहरूलाई स्पष्ट रूपमा देख्न सक्दैनस् र? तिनीहरूले काम गर्ने तरिका र अन्तिम परिणामहरूका आधारमा मूल्याङ्कन गर्दा, तिनीहरू दियाबलसहरू हुन्; तिनीहरू मानव होइनन्। तिनीहरूले दिनभरि अत्यन्तै थोरै बोल्छन् र बिरलै आफ्नो दृष्टिकोण व्यक्त गर्छन् जस्तो देखिन्छ, तर तिनीहरूले वास्तवमा हरेक दिन लाभ प्राप्त गर्न सकियोस् भनेर कसरी कार्य गर्ने भनी हिसाबकिताब गरेर बिताउँछन्। बाहिरी रूपमा तिनीहरू निकै शान्त, निकै परिष्कृत, निकै कोमल, र निकै राम्रो शिष्ट, र धेरै नबोल्ने देखिए पनि, भित्री रूपमा तिनीहरूको हृदय उग्र समुद्रजस्तै अशान्त हुन्छ। तिनीहरूले यी कुराहरू पूर्ण रूपमा बुझ्छन्, र त्यसपछि तिनीहरूले सोचेका योजनाहरू लागू गर्छन्, र अन्तिम परिणाम के हुन्छ भने, तिनीहरू आफूले षड्यन्त्र गरेअनुसार नै सफल हुन्छन्। के यो दियाबलसको काम होइन र? (हो।) यो दियाबलसको काम हो। यस बिन्दुमा, के तैँले तिनीहरूलाई छर्लङ्ग देख्न सक्दैनस् र?

गत वर्षको सुसमाचारको काममा यस्तो ठूलो समस्या उत्पन्न भएको घटना केही दियाबलसहरूसँग प्रत्यक्ष रूपमा सम्बन्धित थियो, दियाबलसहरूका कार्यहरूसँग प्रत्यक्ष रूपमा सम्बन्धित थियो। ती दियाबलसहरूले कार्य गर्दा कहिल्यै सत्यता सिद्धान्तहरू खोजेनन्। माथिबाट काममा खटाइएपछि, तिनीहरूले त्यो कुरा व्यक्तिगत रूपमा सजिलै स्वीकार गरे, तर जब तिनीहरू मण्डलीहरूमा काम गर्न गए, तब तिनीहरूले उन्मत्त हुँदै खराब कामहरू गरे। तिनीहरूले परमेश्‍वरको घरको हितको रक्षा गरेनन्, र फलस्वरूप परमेश्‍वरका भेटीहरूमा हानि भयो, सुसमाचारको काममा हानि भयो, र मण्डली जीवनमा हानि भयो; धेरै क्षेत्रहरूमा हानि भयो, र तिनीहरूले मण्डलीको काममा अराजकता पनि निम्त्याए। तैँले दियाबलसले के सोचिरहेको छ भन्ने कुरालाई छर्लङ्ग देख्न सक्दैनस् होला, न त तैँले उसले सिद्धान्तहरू खोजेको छ कि छैन भनेर नै जान्दछस्। तर जब उसले कार्य गर्छ, र तैँले पहिलो सङ्केतहरू देख्छस्, तब तँलाई उसका कार्यहरूको विधि र स्रोत गलत छन्, उसले पूर्ण रूपमा आडम्बर देखाइरहेको छ, आफ्नै इच्छाअनुसार कामकुरा गरिरहेको छ, र मनमानी र हठी रूपमा कार्य गरिरहेको छ र स्वतन्त्र राज्य स्थापना गरिरहेको छ भन्ने कुरा थाहा हुनेछ। यसबाहेक, दियाबलसहरूका गिरोहहरूले एक-अर्काको रक्षा गर्छन्; तिनीहरूमध्ये कसैले पनि परमेश्‍वरको घरको हितको रक्षा गर्दैनन्। ठूला दियाबलसहरूले जे गरे पनि, अनुयायीहरू र साना दियाबलसहरूले तिनीहरूको चापलुसी गर्न र चिल्लो घस्न सक्दो प्रयास गर्छन्। ठूला दियाबलसहरूले बेपरवाह र हठी रूपमा कार्य गर्छन्, र साना दियाबलसहरूले त्यसैको सिको गर्छन्, र तिनीहरूको जुत्ता चाट्छन्—तिनीहरू एक-अर्कासँग मिलोमतोमा काम गर्छन्। कतिपय मानिसहरूले आफूले अझै पनि कसैको सार दियाबलसको हो भन्‍ने तथ्यलाई छर्लङ्ग देख्न नसकेको भनेर भन्छन्। त्यसो हो भने, उसले गर्ने कुनै कामको प्रकृति र त्यसका परिणामहरूलाई हेर्। यदि प्रकृति र परिणामहरू धेरै गम्भीर छन् भने, त्यो दियाबलसको काम हो भनी निश्‍चित हुन सकिन्छ। उदाहरणका लागि, सुसमाचार प्रचारमा प्राप्त भएका मानिसहरूको झूटो सङ्ख्या रिपोर्ट गर्ने मामिलाका बारेमा, कतिपय मानिसहरूले यसो भने, “के झूटो सङ्ख्या रिपोर्ट गर्नु सिद्धान्तहरूको विरुद्धमा छैन र? हामीले वास्तविक सङ्ख्या रिपोर्ट गर्नैपर्छ; जति मानिसहरू प्राप्त हुन्छन्, हामीले त्यति नै रिपोर्ट गर्नुपर्छ। हामीले हाम्रो रिपोर्टमा कसरी झूट बोल्न सक्छौँ? सय जना प्राप्त हुँदा एक हजार, वा एक हजार प्राप्त हुँदा दश हजार भनेर हामीले कसरी रिपोर्ट गर्न सक्छौँ?” यी झूटा अगुवाहरूमध्ये एकले के भन्यो? “तिमीहरूले यसरी नै रिपोर्ट गर्नुपर्छ; सबैले यसरी नै रिपोर्ट गर्छन्। यो पवित्र आत्माको प्रवाह हो!” के तिमीहरूले यो अभिव्यक्ति खुट्ट्याउन सक्छौ? झूटो र बनावटी सङ्ख्या रिपोर्ट गर्नु स्पष्ट रूपमा परमेश्‍वरलाई धोका दिने प्रयास हो। यो कसरी पवित्र आत्माको प्रवाह हुन सक्छ र? यो एक दुष्ट प्रचलन हो। पवित्र आत्माले मानिसहरूलाई कहिल्यै झूट बोल्न वा झूटो सङ्ख्या रिपोर्ट गर्न भन्नुभएको छैन; दियाबलसहरूले मात्रै यस्ता कुराहरू भन्न सक्छन्। के तिमीहरूले यो कुरा खुट्ट्याउन सक्छौ? त्यो झूटा अगुवाले यस्ता बेतुके शब्दहरू बोल्न सकेको हुनाले, ऊ सामान्य व्यक्ति होइन; त्यो झूटा अगुवा पनि दियाबलसहरूको श्रेणीमा पर्छ। के तिमीहरूले यस मामिलालाई छर्लङ्ग सक्छौ? के तिमीहरूले यस्ता शब्दहरू दियाबलसहरूले बोल्छन् भनी खुट्ट्याउन सक्छौ? दियाबलसहरू र शैतानहरूले मात्रै यस्ता कुराहरू भन्न सक्छन्। यदि तिमीहरूले यस मामिलालाई छर्लङ्ग देख्न सक्दैनौ भने, तिमीहरूमा खुट्ट्याउने क्षमताको धेरै कमी छ। यदि पशुहरूबाट पुनर्जन्म लिएकाहरूले यसलाई छर्लङ्ग देख्न सक्दैनन् भने, त्यो केही हदसम्म क्षमायोग्य हुन्छ, किनभने तिनीहरू मानव होइनन्; तिनीहरूसँग मानव आत्मा हुँदैन। यदि तँसँग साँच्चै खुट्ट्याउने क्षमता छ र तैँले यस मामिलालाई छर्लङ्ग देख्न सक्छस् भने, के तैँले आफ्नो जिम्मेवारी पूरा गरेको हुन्छस्? के तँ यो मामिलालाई रोक्न र खुलासा गर्न खडा भएको हुन्छस्? मानौँ तैँले यसो भन्छस्, “मैले यसलाई छर्लङ्ग देखेको छु, तर मेरो सानो हैसियतका कारण मेरा शब्दहरूको कुनै महत्त्व छैन, र म कमजोर र एकलो छु; म यसलाई रोक्न वा खुलासा गर्ने हिम्मत गर्दिनँ!” त्यसो हो भने, तँ एक बेकम्मा काँतर होस्! तैँले अडान लिएको छैनस् र तँ आफ्नो गवाहीमा दृढ रहेको छैनस्; तँ परमेश्‍वरको बफादार सेवक होइनस्, तैँले व्यक्तिको जिम्मेवारी पूरा गरेको छैनस्। तँ केवल एक अन्योलमा परेको व्यक्ति, एक बेकम्मा काँतर होस्। मलाई भन्, के परमेश्‍वरले बेकम्मा काँतरहरूलाई मन पराउनुहुन्छ? (अहँ।) परमेश्‍वरले तँलाई जीवन दिनुहुन्छ, तँलाई सत्यता आपूर्ति गर्नुहुन्छ, र तेरो दैनिक जीवनमा शैतानको हानिबाट तँलाई सुरक्षा दिनुहुन्छ। तर तैँले त सत्यता स्वीकार गर्दो रहेनछस्, बरु दुष्ट काम गर्नमा शैतानलाई पछ्याउँदो रहेछस्, दियाबलसहरूमाझ जिउँदो रहेछस् र आफूलाई हानि गर्न शैतानलाई अनुमति दिँदो रहेछस्। तैँले शैतानहरूको वास्तविक अनुहार स्पष्ट रूपमा देख्छस्, तैपनि तिनीहरूलाई खुलासा गर्दैनस्। त्यो त समस्या निम्त्याउनु हो; तँ शैतानद्वारा मूर्ख बनाइनुको हकदार छस्। परमेश्‍वरले तेरो खुट्ट्याउने क्षमता वृद्धि हुन सकोस् भनेर तेरा लागि सत्यता आपूर्ति गर्नुहुन्छ। यदि तँसँग खुट्ट्याउने क्षमता छ तर अझै पनि बहिरो र लाटो भएको नाटक गर्छस्, झूटा अगुवाहरू र ख्रीष्टविरोधीहरूलाई खुलासा गर्न खडा हुँदैनस् भने, तँ एक बेकम्मा काँतर होस्! तैँले व्यक्तिले पूरा गर्नुपर्ने जिम्मेवारी पूरा गरेको छैनस्; तँ आफ्नो जिम्मेवारीच्युत छस्, तँ फोहोर होस्, बेकम्मा काँतर होस्, सित्तैमा खाने होस्, केही काम नलाग्‍ने व्यक्ति होस्! दियाबलसहरूले मानिसहरूलाई सुसमाचार प्रचारमा झूटो सङ्ख्या रिपोर्ट गर्न बाध्य पार्नु—यो अभ्यास निकै स्पष्ट हुनुपर्छ र खुट्ट्याउन गाह्रो हुनु हुँदैन। मानौँ कसैले तँलाई लात हान्छ वा मुक्का हान्छ। तँलाई उसले तँलाई किन यसरी व्यवहार गरिरहेको छ भनी थाहा हुँदैन र तैँले उसले यसबाट के भन्न खोजेको हो भनी खुट्ट्याउन सक्दैनस्। त्यसपछि उसले तेरो घाँटीमा छुरी रोप्छ, र त्यसपछि मात्रै तँलाई “यसले त मलाई मार्न पो खोजिरहेको रहेछ!” भन्‍ने महसुस हुन्छ। मलाई भन्, तँ कति मूर्ख छस्? उसले तँलाई दुर्भावनापूर्ण मनसायले लात हान्छ, तैपनि तैँले ऊ दुष्ट व्यक्ति हो भनेर समेत देख्न सक्दैनस्, र तँ अझै पनि ऊसँग तर्क गर्न खोज्छस्, “मैले तिमीलाई चिढ्याएको छैन, तैपनि तिमी मलाई किन लात हानिरहेका छौ? के तिमीसँग कुनै मानवता छ?” यदि उसले तँलाई विनाकारण लात हान्छ भने, के ऊ दुष्ट व्यक्ति होइन र? के दुष्ट व्यक्तिसँग तर्क गर्नुको कुनै अर्थ हुन्छ? यदि उसले तँलाई छुरीले आक्रमण गर्‍यो भने, पछुताउनका लागि धेरै ढिलो भइसकेको हुनेछ। तैँले मद्दतका लागि चिच्याउँदासम्म धेरै ढिलो भइसकेको हुनेछ; तेरो जीवन समाप्त भइसकेको हुनेछ। हेर् त, तँ कदमा कति सानो छस्, तँ कति मूर्ख छस्! शैतानहरूको सामना गर्दा, तैँले आक्रमण गर्न पहल गर्नुपर्छ, निष्क्रिय नबन्। यदि तँ सधैँ निष्क्रिय रहन्छस्, शैतानहरूले तेरो ज्यान लिन लाग्दा मात्रै तैँले प्रतिक्रिया दिन्छस् र मलाई बचाउनुहोस् भनी परमेश्‍वरलाई पुकार्छस् भने, त्यो धेरै निष्क्रिय हुनु, अत्यन्तै मन्द बुद्धिको हुनु हो! परमेश्‍वरले यस्ता मानिसहरूलाई मन पराउनुहुन्न।

कतिपय मानिसहरूले झूटा अगुवाहरू र ख्रीष्टविरोधीहरूसम्बन्धी समस्याहरू निकै घुमाउरो पाराले रिपोर्ट गर्छन्। तिनीहरूले ती कुराहरू आफ्नो स्थानीय मण्डलीमा रिपोर्ट गर्ने आँट गर्दैनन्, त्यसको साटो तिनीहरू त्यसो गर्न अन्य क्षेत्रका मण्डलीहरूमा जान्छन्, किनभने तिनीहरूलाई आफ्नो स्थानीय क्षेत्रको कसैले यो खबर फैलाइदेला, र दुष्ट मानिसहरूले थाहा पाऊलान् र आफूलाई सास्ती देलान् भन्‍ने डर हुन्छ। यी मानिसहरूको कद निकै सानो छ। तँ परमेश्‍वरमा विश्‍वास गर्छस्, तैपनि तँ दुष्ट मानिसहरू र दियाबलसहरूदेखि यति धेरै डराउँछस्? के दियाबलसहरूसँग त्यति ठूलो शक्ति हुन्छ? के दियाबलसहरूले तेरो ज्यान लिन सक्छन्? के तेरो नियति दियाबलसहरूको हातमा हुन्छ? तँ तिनीहरूदेखि किन यति धेरै डराउँछस्? तिनीहरू दुष्ट मानिसहरू मात्रै हुन्; तिनीहरूले तँलाई के गर्न सक्छन् र? सबैभन्दा खराब अवस्थामा पनि, यो देशमा कानुनहरू छन्—तँलाई केको डर छ? यो ठाउँ दियाबलसहरूको बिगबिगी भएको चीन होइन; यो कानुनको शासन भएको एउटा प्रजातान्त्रिक देश हो। अनि मण्डलीमा तेरा दाजुभाइ-दिदीबहिनीहरू छन् भन्‍ने तथ्यलाई त उल्लेख नै नगरौँ—ती दुष्ट मानिसहरूले तँलाई के गर्न सक्छन् र? कतिपय मानिसहरू अगुवा र कामदारहरूका समस्याहरू रिपोर्ट गर्दा मात्रै पनि यति धेरै डराउँछन्। यो तिनीहरूमा थोरै आस्था हुनुको समस्या होइन; यिनीहरू त बेकम्मा कायरहरू र डरछेरुवाहरू हुन् जो बाँच्न लायक पनि छैनन्! परमेश्‍वरले तँलाई दिनुभएको सास तँमा खेर गएको छ; त्यो जनावरलाई दिइएको भए अझ राम्रो हुनेथियो। जनावरलाई दबाब दिइयो भने, त्यसले समेत मानिसलाई टोक्न सक्छ। तँ जीवित छस् तर तँमा यति थोरै दृढता पनि छैन; तँ साह्रै कायर छस्! कतिपय मानिसहरूले दुष्ट मानिसहरूको सामना गर्दा तिनीहरूसँग सीधै लड्ने आँट नगरे पनि, तिनीहरूले मण्डलीको कामको सुरक्षा गर्न बुद्धिको प्रयोग गर्छन्। तिनीहरूले दुष्ट मानिसहरूका समस्याहरू माथिल्ला अधिकारीहरूलाई रिपोर्ट गर्छन् र ती दुष्ट मानिसहरूलाई तिनीहरूको पदबाट हटाउन सत्यतालाई प्रेम गर्नेहरूसँग मिलेर काम गर्छन्। तिनीहरूसँग यस्तो सङ्कल्प हुन्छ: “तँ दुष्ट व्यक्ति होस्, तर म तँदेखि डराउँदिनँ। म तँलाई परमेश्‍वरको घरको काममा बाधा दिन र अन्तर्ध्वंस गर्नका लागि दुष्ट काम गर्न दिनेछैन। म तँलाई सफल हुन दिनेछैन। म तँसँग लड्न आफ्नो ज्यान जोखिममा हाल्नेछु—तैँले मलाई के गर्न सक्छस् र? बढीमा, तैँले मेरो ज्यान लिनेछस्, तर जबसम्म ममा सास रहन्छ, तबसम्‍म म अन्त्यसम्म तँसँग लड्नेछु!” के तिमीहरूमा यो आस्था छ? ती बेकम्मा कायरहरूमा यस्तो आस्था हुँदैन। जब तिनीहरूले दियाबलसहरूले मण्डलीको काममा बाधा दिइरहेको देख्छन्, तब तिनीहरूले आफ्नो हृदयमा यो गलत हो, यिनीहरू दुष्टता गरिरहेका दियाबलसहरू र ख्रीष्टविरोधीहरू हुन् भनी जान्दछन्। तर तिनीहरूले सोच्छन्, “म तिनीहरूलाई खुलासा गर्न वा रिपोर्ट गर्न सक्दिनँ; मैले आफ्ना लागि कुनै समस्या खडा गर्नु हुँदैन। जति कम समस्या, उति राम्रो; आफूलाई जोगाउनु अत्यावश्यक छ। यदि मैले दुष्ट मानिसहरूलाई खुलासा गरेको कारण तिनीहरूले मलाई मण्डलीबाट निष्कासित गरे, र मैले परमेश्‍वरमा विश्‍वास गर्ने र मुक्ति प्राप्त गर्ने मौकासमेत गुमाएँ, र मैले आफ्नो कर्तव्यसमेत पूरा गर्न सकिनँ भने, के म पूर्ण रूपमा हटाइको हुनेछैन र?” तिनीहरूले दुष्ट मानिसहरूलाई खुलासा गर्ने आँट गर्दैनन्, र उनीहरूले बदला लिन्छन् भनेर निकै डराउँछन्। त्यसैले, जब ठूलो रातो अजिङ्गरले उन्मत्त भएर परमेश्‍वरका चुनिएका मानिसहरूलाई दमन गर्छ र सताउँछ, तब तिनीहरू निश्‍चय नै डराउँछन्, र यदि तिनीहरू पक्राउ परे भने, तिनीहरू निश्‍चय नै यहूदा बन्नेछन् र परमेश्‍वरलाई धोका दिनेछन्। त्यसैले, यदि तँ मण्डलीमा दुष्ट मानिसहरूदेखि डराउँछस्, र तिनीहरूले दुष्टता गरिरहेको देख्दा तिनीहरूलाई खुलासा गर्ने आँट गर्दैनस् भने, के यो शैतानसामु आत्मसमर्पण गर्नु होइन र? परमेश्‍वरले तँलाई सत्यता प्रदान गर्नुहुन्छ, तँलाई आस्था दिनुहुन्छ, र तँलाई सुरक्षा दिनुभएको छ र अहिलेसम्म जीवित राख्नुभएको छ। तँ परमेश्‍वरले तँलाई दिनुभएको सास फेर्छस्, उहाँले तँलाई प्रदान गर्नुभएको सत्यताको आनन्द लिन्छस्, र उहाँको अनुग्रहको आनन्द लिन्छस्। तँसँग मण्डली जीवनका यति राम्रा अवस्थाहरू छन् र तँ निकै आरामदायी जीवन जिउँछस्। तर जब दुष्ट मानिसहरूले परमेश्‍वरको घरमा बाधा दिइरहेका हुन्छन्, तब तैँले यो देख्छस् र खुट्ट्याउँछस्, तैपनि तैँले एक शब्द बोल्ने आँट समेत गर्दैनस्, तैँले ठूलो सास फेर्ने आँटसमेत गर्दैनस्—तँ कस्तो किसिमको प्राणी होस्? तँ त बाँच्न पनि लायक छैनस्! तैँले आफ्नो स्थानीय मण्डलीका समस्याहरू स्थानीय अगुवाहरूलाई रिपोर्ट गर्दैनस्, बरु तँ ती रिपोर्ट गर्न अन्य क्षेत्रका मण्डलीहरूमा जान्छस्। यस्तो तुच्छ, कायर मानसिकताले, के तैँले ठूला कुराहरू हासिल गर्न सक्छस्? तैपनि तँ आफूले परमेश्‍वरको गवाही दिन र विजेता बन्न चाहेको भन्छस्—तँ केही पनि होइनस्, तँ जनावरभन्दा पनि खराब छस्। आफ्नो मालिकलाई कसरी जोगाउने भन्‍ने कुरा कुकुरलाई समेत थाहा हुन्छ। यदि कुनै अपरिचित व्यक्ति आयो भने, कुकुरले आफ्नो मालिकको सुरक्षामा खतरा महसुस गरेर आफ्नो सम्पूर्ण शक्तिले भुक्छ। कतिपय कुकुरहरू ठूला हुँदैनन् र त्यसलाई एकै लातले भुइँमा पछार्न सकिन्छ, तर त्यो डराउँदैन र अझै पनि आफ्नो सम्पूर्ण शक्तिले भुक्छ—त्यसले आफ्ना मालिकहरूलाई जोगाउन यसो गर्छ। कतिपय कुकुरहरूले आफ्ना मालिकहरूलाई जोगाउन आफ्नो ज्यानसमेत जोखिममा हाल्छन्। यी मानिसहरूमा यत्तिको आस्था पनि हुँदैन र तिनीहरू आफ्नो मालिकप्रति एउटा रक्षक कुकुरभन्दा पनि कम बफादार हुन्छन्—तिनीहरू सबै बेकम्मा हरामीहरू हुन्! तिनीहरूले सित्तैँमा परमेश्‍वरको अनुग्रह र प्रबन्धको आनन्द लिन्छन्, यसको सट्टामा केही पनि दिँदैनन्, र परमेश्‍वरले मानिसहरूलाई प्रेम गर्नुपर्छ र मानिसहरूलाई कृपा देखाउनुपर्छ भन्‍ने कुरालाई समेत सामान्य रूपमा लिन्छन्। जब तिनीहरूले मण्डलीको काममा बाधा र अन्तर्ध्वंस भइरहेको देख्छन्, तब तिनीहरूलाई आफ्नो हृदयमा दुःख लाग्दैन। यसको अर्थ तिनीहरू जनावरभन्दा पनि खराब छन्, रक्षक कुकुरभन्दा धेरै खराब छन् भन्‍ने हुन्छ। भविष्यमा फेरि दियाबलसहरूको सामना गर्दा तैँले के गर्नुपर्छ? यदि तैँले तिनीहरूलाई छर्लङ्गै देख्न सक्दैनस्, र तिनीहरू मुस्कुराउँदा के-कस्ता खराब कामहरू गर्ने योजना बनाउँछन्, वा तिनीहरूको आँखाको हेराइमा के-कस्ता दुष्ट अभिप्रायहरू लुकेका छन् भन्ने कुरा जान्दैनस् भने, तैँले पहिले तिनीहरूलाई नियालेर हेर्न सक्छस्। तिनीहरूको सुपरिवेक्षण गर्न एक जना भरपर्दो व्यक्ति खोज्, र तिनीहरूले गोप्य रूपमा के भन्छन् र के गर्छन्, र तिनीहरूले आफ्ना साथीहरूसँग के षड्यन्त्र गर्छन् भनी हेर्। तैँले तिनीहरूका सबै षड्यन्त्र र युक्तिहरूलाई सुरुमै निस्तेज पार्नुपर्छ, तिनीहरूलाई सफल हुन दिनु हुँदैन, र परमेश्‍वरको घरको हितलाई हानि हुन दिनु हुँदैन। कतिपय मानिसहरूमा यस्तो सङ्कल्प हुन्छ: “मैले परमेश्‍वरको घरको ढोकामा राम्ररी पहरा दिनैपर्छ, म एक असल रक्षक कुकुर बन्‍नैपर्छ। अरूले यो मामिलालाई कसरी लिन्छन् भन्‍ने मलाई थाहा छैन, तर मेरो हकमा, म यसलाई त्यसै जान दिनेछैनँ; म अन्त्यसम्म दियाबलसहरूसँग लड्नेछु!” परमेश्‍वरप्रतिको बफादारी भनेको यही हो; यो तिनीहरूले आफू कति सक्षम छु भनी प्रमाणित गर्न खोजेको होइन। “म यो गर्न परमेश्‍वरमा भर पर्नेछु; म यहाँ हुँदा कुनै पनि दियाबलसले आफूले चाहेको गर्ने वा सफल हुने मौका पाउनेछैन! म परमेश्‍वरको घरका लागि ढोकाको पहरा दिनेछु, दाजुभाइ-दिदीबहिनीहरूलाई जोगाउनेछु, परमेश्‍वरको घरको हितको रक्षा गर्नेछु, र परमेश्‍वरको घरको कामको सुरक्षा गर्नेछु। कसैले पनि बाधा दिने वा अन्तर्ध्वंस गर्ने मौका पाउनेछैन—यदि मैले कसैले त्यसो गरिरहेको देखेँ भने, म तिनीहरूप्रति नरम हुनेछैन। यदि तिनीहरूलाई बर्खास्त गर्नुपर्छ भने, तिनीहरूलाई बर्खास्त गरिनेछ, यदि तिनीहरूलाई निष्कासित गर्नुपर्छ भने, तिनीहरूलाई निष्कासित गरिनेछ, र यदि तिनीहरूलाई निकाल्नुपर्छ भने, निकालिनेछ। म पटक्कै पछि हट्नेछैनँ!” के तिमीहरूमा यो आस्था छ? (छ।) यदि तँ मानिस वा जनावरहरूसँग लड्ने कुरामा निकै सक्षम छस्, तर जब तैँले दियाबलसहरूसँग लड्नुपर्छ, तब तँ काँतर र भयभीत हुन्छस्, र तँ कछुवाझैँ आफ्नो खपटाभित्र पस्छस् भने, परमेश्‍वरले तँ सिद्धिएको छस्, तँ केही काम नलाग्ने होस्, तैँले सत्यता प्राप्त गर्न सक्नेछैनस्, र तैँले मुक्ति प्राप्त गर्न सक्दैनस् भनी भन्नुहुन्छ। दियाबलसहरूसँग लड्नु साँचो लडाइँ हो; यो परमेश्‍वरका निम्ति गवाही दिने लडाइँ हो। यो यस्तो लडाइँ हो जसमा विजेताहरू, सन्तहरू, र परमेश्‍वरका अनुयायीहरू संलग्न हुनैपर्छ, यो उनीहरूले लिनैपर्ने अडान हो, र उनीहरूमा हुनैपर्ने दृढता र सङ्कल्प हो। “अन्त्यसम्मै दियाबलसहरूसँग लड्! कि त म छैनँ कि त तिनीहरू छैनन्! म पटक्कै डराउनेछैनँ, म पटक्कै पछि हट्नेछैनँ, र म पटक्कै निरुत्साहित हुनेछैनँ!” के तिमीहरूमा यो दृढता छ? (अहिले हामीमा छ।)

कतिपय व्यक्तिहरूको कद साह्रै सानो हुन्छ। जब तिनीहरूले शक्ति र हैसियत भएका मानिसहरू, विशेष गरी डरलाग्दो देखिने, अनुभवी र अत्यन्तै धूर्त, साथै कपटी र छली मानिसहरूको सामना गर्छन्, तब तिनीहरूले आफ्नो हृदयमा डर महसुस गर्छन्। यी मानिसहरू दियाबलसहरू हुन् भनी राम्ररी थाह भए तापनि, तिनीहरूले अझै पनि उनीहरूको चापलुसी गर्ने, उनीहरूलाई फकाउने, र उनीहरूलाई आड दिने जिद्दी गर्छन्, र उनीहरूलाई अलिकति पनि चिढ्याउने आँट गर्दैनन्, उनीहरूलाई खुलासा गर्ने कुरा त परै जाओस्। जब तिनीहरूले दियाबलसहरू र शैतानहरूलाई देख्छन्, तब तिनीहरूले कुनै पनि सिद्धान्तहरूलाई पालना गर्ने आँट गर्दैनन्, न त तिनीहरूमा सन्तको कुनै मर्यादा नै हुन्छ। कतिले त यसो पनि भन्छन्, “हामी यी मानिसहरूसँग घुलमिल हुनुपर्छ र हामीले उनीहरूसँग राम्रो सम्बन्ध बनाउनुपर्छ, नत्र मण्डलीको काम अघि बढ्न सक्दैन।” स्पष्ट रूपमा, यी मानिसहरूले परमेश्‍वरको घरमा कुनै राम्रो उद्देश्य पूरा गर्दैनन्, र स्पष्ट रूपमा, तिनीहरू दियाबलसहरू र ख्रीष्टविरोधीहरूका रूपमा चित्रण गरिएका, र निष्कासित गरिनुपर्ने वा निकालिनुपर्ने मानिसहरू हुन्, तैपनि कतिपय व्यक्तिहरूले तिनीहरूलाई सहन गर्छन्। यी व्यक्तिहरूलाई आफूले ती मानिसहरूलाई जित्न सक्दिनँ भन्‍ने लाग्छ; तिनीहरू आफ्नो हृदयमा भयभीत र त्रसित हुन्छन्, आफ्नै अवस्थाका बारेमा चिन्तित हुन्छन्, र उनीहरूद्वारा एकल्याइने वा सताइने कुराबारे चिन्तित हुन्छन्। तिनीहरूमा उनीहरूसँग व्यवहार गर्ने बुद्धिको कमी हुन्छ, तिनीहरूमा उनीहरूसँग लड्ने पर्याप्त कदको कमी हुन्छ, र तिनीहरू बारम्बार पछि हट्छन्, र बारम्बार झुक्छन् र सम्झौता गर्छन्। फलस्वरूप, तीन महिना बित्छ, त्यसपछि छ महिना, अनि मण्डलीको काम गतिरोधको अवस्थामा पुग्छ, र मण्डली जीवन अस्तव्यस्त हुन पुग्छ। तिनीहरूले स्पष्ट रूपमा यी दुष्ट मानिसहरू र दियाबलसहरूले बाधा दिइरहेको देख्छन्, तिनीहरूले यी स्थानीय गुण्डाहरूले मण्डलीमा भाँडभैलो मच्चाइरहेको देख्छन्, तैपनि तिनीहरूले आफ्नो सुरक्षा, हैसियत, प्रतिष्ठा, र हितमा असर पर्ला कि भन्‍ने डरले उनीहरूलाई खुलासा गर्ने वा सम्हाल्ने आँट गर्दैनन्। तेरो हैसियत, प्रतिष्ठा, र व्यक्तिगत सुरक्षा कसरी यति महत्त्वपूर्ण हुन सक्छ? के परमेश्‍वरको घरको कुनै पनि काम तेरो त्यो सानो ज्यानभन्दा महत्त्वपूर्ण छैन र? सबैभन्दा खराब अवस्थामा पनि, यदि तैँले परमेश्‍वरप्रतिको बफादारीका कारण केही जोखिमहरू लिइस् भने, के परमेश्‍वरले तँलाई जोगाउनुहुन्न र? यदि तैँले परमेश्‍वरको घरको हितको रक्षा गर्न बुद्धि प्रयोग गरिस् र सिद्धान्तहरूअनुसार कार्य गरिस् भने, के परमेश्‍वरले तँलाई शैतानहरूको हातमा सुम्पिनुहुनेछ र तिनीहरूलाई आफ्नो इच्छाअनुसार तँलाई दुर्व्यवहार गर्न र गम्भीर रूपमा हानि गर्न दिनुहुन्छ? (दिनुहुन्न।) परमेश्‍वरले यस्तो व्यक्तिलाई अति कदर गर्नुहुन्छ, उहाँले उसलाई जति कदर गरे पनि पुग्दैन; उहाँले तँलाई कसरी शैतानहरूको हातमा सुम्पिन सक्नुहुन्छ र? तेरो आस्था साह्रै सानो छ। तँ त्यति बेलाको पत्रुसजस्तै छस्—प्रभु येशूले उसलाई समुद्रबाट बोलाउनुभयो, र “आऊ” भन्नुभयो, जसको अर्थ पत्रुसले समुद्रमा समतल भूमिमा जस्तै हिँड्नुपर्छ भन्‍ने थियो, तर पत्रुस जति हिँड्दै गयो, ऊ त्यति नै डरायो, र उसले परमेश्‍वरमाथिको आस्था गुमायो। यदि परमेश्‍वरले तँलाई आइज भन्नुहुन्छ भने, उहाँले तँसँग एउटा प्रतिज्ञा गर्नुभएको हुन्छ र उहाँले निश्‍चय नै तँलाई जोगाउन सक्नुहुन्छ; उहाँले तँलाई खतराको सामना गर्न दिनुहुनेछैन। तेरो ज्यान नै खतरामा परे पनि, तैँले यसलाई कसरी लिनुपर्छ? के तैँले स्वेच्छाले आफ्नो ज्यान परमेश्‍वरलाई सुम्पिनु पर्दैन र? यो कुन ठूलो कुरा हो र? के दियाबलसहरू साँच्चै त्यति डरलाग्दा हुन्छन्? ठूलो रातो अजिङ्गरले विश्‍वासीहरूलाई दमन गर्छ र पक्रन्छ, तैपनि तँ आफ्नो आस्थामा लागिरहन सक्षम हुन्छस्; यस्तो कठोर वातावरणले तँलाई तर्साउँदैन। तर, जब मण्डलीमा केही साना दियाबलसहरू देखा पर्छन्, तब तँ यति धेरै डराउँछस् कि तँ सोझै आफ्नो खपटाभित्र पस्छस्, र तैँले दुष्टता गर्ने कार्यमा तिनीहरूलाई पछ्याउन बाध्य महसुस गर्छस्। के यो आफ्‍नो गवाही गुमाउनु होइन र? (हो।) कतिपय मण्डलीहरू र नश्‍चित कार्य वातावरणहरूमा दियाबलसहरूले आफूले चाहेको गर्न पाउनु, मण्डलीको कामलाई यस्तो अराजकतामा पुर्‍याउनु र तिनीहरूले चाहे जस्तै गरी त्यसलाई भताभुङ्ग पार्नु, जसले गर्दा दाजुभाइ-दिदीबहिनीहरूले आफ्नो कर्तव्य पूरा गर्न उपयुक्त वातावरण नपाउनुको पछाडि, यी दियाबलसहरूलाई छर्लङ्गै देख्ने तर तिनीहरूसँग लड्न खडा नहुने, बरु आफूलाई जोगाउन यी दियाबलसहरू र शैतानहरूसँग सम्झौता गर्ने कतिपय मानिसहरूको हात हुन्छ भनेर भन्न सकिन्छ। यी मानिसहरूले जानाजानी दियाबलसहरूलाई दुष्टता गर्न र मण्डलीको काममा बाधा दिन अनुमति दिन्छन् भनेर भन्न सकिन्छ। यदि तैँले दियाबलसहरूले मण्डलीको काममा बाधा दिइरहेको छर्लङ्गै देख्छस् तैपनि तँ तिनीहरूसँग लड्दैनस् वा तैँले तिनीहरूलाई खुलासा गर्दैनस् भने, के यो दियाबलसहरूलाई दुष्टता गर्न दिनु होइन र? दियाबलसहरूले दुष्ट काम गरिरहेको पत्ता लगाउनेबित्तिकै, यदि तैँले तुरुन्तै तिनीहरूलाई खुलासा गरिस्, सम्हालिस्, र रोकिस् भने, हानिहरूलाई कम गर्न सकिन्छ र अराजकतालाई केही हदसम्म न्यूनीकरण गर्न सकिन्छ। के यो परमेश्‍वरको घरको काम र दाजुभाइ-दिदीबहिनीहरूको जीवन प्रवेश दुवैका लागि लाभदायक हुँदैन र? त्यसोभए तैँले यो काम किन गर्दैनस्? यदि तैँले यो काम गर्दैनस् भने, तँमा परमेश्‍वरप्रति कुनै बफादारी छैन। तँ कुनै पनि तहको अगुवा वा कामदार भए पनि, वा एक साधारण अनुयायी भए पनि, जबसम्म तैँले दियाबलसहरूले दुष्टता गरिरहेको र मण्डलीको काममा बाधा दिइरहेको छर्लङ्गै देख्छस् तर परमेश्‍वरको घरको हितको रक्षा गर्न तिनीहरूलाई खुलासा गर्दैनस्, तबसम्‍म तँ आफ्नो गवाहीमा दृढतापूर्वक खडा भएको हुँदैनस्, तँ एक अन्योलमा परेको व्यक्ति हुन्छस्, र तँ बाँच्न लायक हुँदैनस्! तैँले एक मानवको जिम्मेवारी पूरा गरेको छैनस्, त्यसैले तँ परमेश्‍वरले तँलाई दिनुभएको सास फेर्न लायक छैनस्। बुझ्यौ? (बुझ्यौँ।) यस मामिलामा मानिसहरूले के गर्नुपर्छ? तैँले जस्तो प्रकारको दियाबलसको सामना गरे पनि—चाहे त्यो अनाचारी, दुष्ट, कपटी, निर्दयी होस्, वा धूर्त होस्—र तिनीहरूको उद्देश्य जेसुकै भए पनि, जबसम्म तैँले तिनीहरूले मण्डलीको काममा बाधा दिइरहेको देख्छस् र तैँले त्यो खुट्ट्याउँछस्, तबसम्‍म तँ तिनीहरूलाई खुलासा गर्न र रोक्न खडा हुनुपर्छ। तेरो जिम्मेवारी यहीँनिर छ। कतिपयले भन्छन्, “तिनीहरूलाई रोक्नका लागि के भन्ने, मलाई थाहा छैन।” त्यसोभए परमेश्‍वरलाई प्रार्थना गर् र तिनीहरूसँग बुद्धिमानी तरिकाहरू प्रयोग गरेर व्यवहार गर्। अहिलेका लागि, तिनीहरूलाई नउक्सा; तिनीहरूलाई सीधै खुलासा गरेर नउक्सा। बरु, तिनीहरूलाई तिनीहरूका योजना र उद्देश्यहरूमा तिनीहरूलाई सफल हुनबाट रोक्न हरसम्भव प्रयास गर्। पहिले, यथासम्भव अधिकतम हदसम्म मण्डलीको कामको सुरक्षा गर् र परमेश्‍वरको घरका हितहरू सुरक्षित भएको सुनिश्‍चित गर्। त्यसपछि, दियाबलसलाई सम्हाल्ने सबैभन्दा उपयुक्त तरिकाबारे सत्यता बुझ्नेहरू, वा अगुवा र कामदारहरूसँग परामर्श लिने मौका खोज्। यो काम बुद्धिसाथ गरिनुपर्छ। एकातिर, तैँले शैतानविरुद्ध लड्नुपर्छ, शैतानहरू र दियाबलसहरूका दुष्ट कार्यहरूलाई रोक्नुपर्छ, दाजुभाइ-दिदीबहिनीहरूलाई खुट्ट्याउने क्षमता प्राप्त गर्न मद्दत गर्नुपर्छ, र दाजुभाइ-दिदीबहिनीहरूका साथै परमेश्‍वरको घरको कामको रक्षा गर्नुपर्छ। अर्कोतिर, तैँले यथासम्भव अधिकतम हदसम्म आफूलाई पनि जोगाउनैपर्छ। यदि तँलाई खतरा वा प्रतिकूलताको सामना गर्न साँच्चै आवश्यक छ भने, तैँले आफ्नो लागि उम्कने बाटो वा सुरक्षाको विचार नगरी, आफ्नो परम कर्तव्यका रूपमा त्यो काम गर्नुपर्छ। यो मण्डलीको कामका आवश्यकताहरूका कारणले हो र तेरो जिम्मेवारी यहीँनिर हुन्छ। तैँले यो गर्नु नै पर्ने हुन्छ, र तैँले यो काम गर्नैपर्छ; नत्र, तँ परमेश्‍वरले तँलाई दिनुभएको जीवन, र उहाँले यति धेरै वर्षदेखि तँलाई प्रदान गर्नुभएको प्रबन्धका लागि अयोग्य हुनेछस्। होइन र? (हो।) दियाबलसहरूलाई गरिने व्यवहारको कुरामा सबैको अडान यस्तै हुनुपर्छ। तँ परमेश्‍वरको हातद्वारा बनाइएको एक सृजित प्राणी होस्। तँ मानवको वर्गमा परे पनि वा जीवित प्राणीहरूको अर्को वर्गमा परे पनि, जबसम्म तेरो हालको पहिचान मानव, एक सृजित मानव प्राणीको हो, तबसम्‍म तैँले एक सृजित मानवका जिम्मेवारीहरू काँधमा लिनुपर्छ, तँ त्यसबाट पन्छिनु हुँदैन। मानौँ, तैँले कसैले भेटीहरू चोरिरहेको छ भनी थाहा पाइस् तर तैँले न त वास्ता गर्छस् न त यसबारे सोध्छस्, बरु यसो भन्छस्, “मलाई त उसलाई चिढ्याउँछु कि भन्‍ने डर लाग्छ। यदि मैले उसलाई खुलासा गरेँ र चिढ्याएँ भने, उसले मेरो पिठ्युँ पछाडि मेरा लागि परिस्थितिहरू कठिन बनाउने मात्रै होइन, उसले यो कुरालाई कहिल्यै छोड्ने पनि छैन। ऊ दुष्ट व्यक्ति हो! म उसलाई खुलासा गर्ने वा रिपोर्ट गर्ने आँट गर्दिनँ!” त्यस्तो अवस्थामा, तँ सिद्धिन्छस्, तँ एक बेकम्मा कायर होस्, र तँ आफ्नो जिम्मेवारी पूरा गर्न असफल भएको हुन्छस्। त्यसोभए, यदि तँ आफ्नो जिम्मेवारी पूरा गर्न चाहन्छस् भने, तैँले के गर्नुपर्छ? आफ्नो अगुवालाई एउटा नोट लेख्ने मौका खोज्, आफ्नो नाम नलेख्, र तथ्यहरू स्पष्ट रूपमा बता ताकि अगुवाले थाहा पाओस् र तुरुन्तै यसलाई सम्हाल्न र रोक्न सकोस्, र यसरी भेटीहरू हानिबाट जोगिऊन्। यो कसले रिपोर्ट गर्‍यो भनी अगुवाले जान्नु आवश्यक छैन; परमेश्‍वरले जान्नु नै पर्याप्त हुन्छ। त्यसोभए, भेटीहरू जोगाउने मामिलामा कुन सिद्धान्त पालन गर्नुपर्छ? सही मानसिकता के हो? त्यो मानसिकता भनेको भेटीहरूलाई हानिबाट जोगाउनु र दुष्ट मानिसहरूलाई सफल हुन नदिनु हो। यो तेरो जिम्मेवारी हो। परमेश्‍वरको घरले आफ्नो हितको रक्षा गर्न दाजुभाइ-दिदीबहिनीहरूलाई जोगाउन, आफ्नो कामको सुरक्षा गर्न, र परमेश्‍वरका भेटीहरू जोगाउनका लागि सबैलाई जोखिम उठाउन भनिरहेको छैन; यसले यसका खातिर तिमीहरू सबैलाई अरू मानिसहरूलाई चिढ्याउन वा आफूलाई कठिन परिस्थितिहरूमा पार्न भनिरहेको छैन। परमेश्‍वरको घरको आशय त्यो होइन। यदि तँ दुष्ट मानिसहरूदेखि डराउँछस् वा मानिसहरूलाई चिढ्याउँछु कि भनेर डराउँछस् भने, तैँले गुमनाम रूपमा समस्याहरू रिपोर्ट गर्न सक्छस्; तैँले दुष्ट मानिसहरू र दियाबलसहरूलाई गुमनाम रूपमा खुलासा पनि गर्न सक्छस्। त्यसरी, तैँले आफ्नो नाम नलेखे पनि, तैँले अझै पनि आफ्नो जिम्मेवारी र दायित्व पूरा गरेको हुन्छस्, र तँ आफ्नो जिम्मेवारीबाट पन्छिएको हुँदैनस्। यदि तैँले यो गर्न सक्छस् भने, आफ्नो जिम्मेवारीबाट च्युत भएको हुँदैनस्। किनभने तँमा यो हृदय हुन्छ, तैँले तेरो जिम्मेवारी यहीँनिर छ, र तैँले यो जिम्मेवारी पूरा गर्नुपर्छ, परमेश्‍वरको घरको कामको सुरक्षा गर्नुपर्छ र यसका हितहरूको रक्षा गर्नुपर्छ भन्‍ने महसुस गरिरहेको हुन्छस्। यो एउटा असल कार्य हो, र परमेश्‍वरले यसलाई याद राख्नुहुनेछ। तिमीहरूका लागि स्पष्ट सत्यता यो हो: दियाबलसहरूविरुद्ध लड्ने कुनै निर्धारित तरिका छैन; दियाबलसहरूलाई हराउन सक्नु, परमेश्‍वरको घरका हितहरूको रक्षा गर्नु, मण्डलीका विभिन्‍न कामहरूको रक्षा गर्नु, मण्डली जीवनको रक्षा गर्नु, र दाजुभाइ-दिदीबहिनीहरूको जीवन प्रवेशको सुरक्षा गर्नु—यो नै सर्वोच्च सिद्धान्त हो। बुझ्यौ? (बुझ्यौँ।) दियाबलसहरूविरुद्ध लड्ने कुनै निर्धारित तरिका छैन; तिमीहरूले तिनीहरूलाई काटछाँट गर्ने विधि प्रयोग गर्न सक्छौ, तिमीहरूले तिनीहरूलाई खुलासा गर्ने विधि प्रयोग गर्न सक्छौ, र अवश्य पनि, तिमीहरूले तिनीहरूलाई बर्खास्त गर्ने र तिनीहरूका कर्तव्यहरू हेरफेर गर्ने विधि, साथै तिनीहरूलाई रोकेर राख्न तिनीहरूसँग कुराहरूबारे छलफल गर्ने र सान्त्वना दिने विधि पनि प्रयोग गर्न सक्छौ—दियाबलसहरूलाई सीमित गर्न विभिन्‍न बुद्धिमानी विधिहरू प्रयोग गर्ने र साथसाथै मण्डलीका विभिन्न कामहरूको सुरक्षा गर्ने कार्य गर्नुपर्छ। यो बुद्धिमानी हुनु हो। तँलाई यी मानिसहरू दियाबलसहरू हुन्, र तैँले तिनीहरूलाई जसरी व्यवहार गरे पनि, त्यो गलत हुँदैन, किनभने तिनीहरू साँचो दाजुभाइ वा दिदीबहिनीहरू होइनन्, तिनीहरू साँचो मानव होइनन्, र तिनीहरूलाई परमेश्‍वरले चुन्नुभएको छैन भन्‍ने कुरा आफ्नो हृदयमा थाहा हुन्छ। तिनीहरू मण्डलीमा बाधा दिन शैतानका नोकरहरूका रूपमा परमेश्‍वरको घरमा आएका हुन्। दियाबलसहरूप्रति तेरो यस्तो मनोवृत्ति हुनुपर्छ: “यदि तँ यहाँ बाधा दिन आएको होस् भने, म तँप्रति नरम हुनेछैन। यदि तँ यहाँ अन्तर्ध्वंसमा संलग्न हुन आएको होस् भने, त्यसो गर्न बिलकुलै अनुमति छैन! यदि तैँले बाधा दिँदैनस् वा तँ अन्तर्ध्वंसमा संलग्न हुँदैनस्, र तँ मण्डलीमा चुपचाप एकलै बस्छस् भने, म तँलाई बेवास्ता गर्नेछु। तर तैँले दुष्टता गर्ने अभिप्रायले कुनै कदम चालिस् वा केही भनिस् भने, म तँप्रति नरम हुनेछैन! तैँले जे-जस्ता खराब कामहरू गर्न चाहे पनि, तैँले जे-जस्ता भ्रामक कुराहरू फैलाउन चाहे पनि, तैँले पहिले मेरो सामना गर्नुपर्नेछ—म तँलाई बाँकी राख्छु कि राख्दिनँ, हेर्। नत्र, मण्डलीको काममा बाधा दिने बारेमा सोच्दै नसोच्!” मानिसहरूले दियाबलसहरूलाई व्यवहार गर्ने तरिकामा हुनुपर्ने मनोवृत्ति र सिद्धान्त यही हो, र यो मानिसहरूले बोक्नुपर्ने गवाही पनि हो।

परमेश्‍वरले किन सत्यता व्यक्त गर्नुहुन्छ र मानिसहरूलाई सत्यता प्रदान गर्नुहुन्छ? परमेश्‍वरमा विश्‍वास गर्नेहरूले सत्यतालाई आफ्नो जीवनका रूपमा प्राप्त गर्न सकून्, र मानिसहरूले दियाबलसहरूलाई खुट्ट्याउन, दियाबलसहरूबाट छुटकारा पाउन, र दुष्ट दियाबलस शैतानविरुद्ध पूर्ण रूपमा विद्रोह गर्न सकून् भनेर उहाँले यस्तो गर्नुहुन्छ। मानिसहरूले यति धेरै सत्यताहरू सुनेका छन् र सत्यताको यति धेरै प्रबन्ध प्राप्त गरेका छन्, तैपनि अन्ततः, जब तिनीहरूले दियाबलसहरूले दुष्टता गरिरहेको र बाधा दिइरहेको देख्छन्, तब तिनीहरू उनीहरूलाई खुट्ट्याउन असफल हुन्छन्। कतिपय मानिसहरूले दियाबलसहरूलाई अलिकति खुट्ट्याएका हुन्छन् तर तिनीहरूले उनीहरूलाई खुलासा गर्ने आँट गर्दैनन्, र उनीहरूलाई सम्हाल्ने आँट त झनै गर्दैनन्—यस प्रकारका मानिसहरू केही काम नलाग्ने मानिसहरू हुन्। तँसँग कुनै गवाही छैन, र तँ परमेश्‍वरको पक्षमा खडा भएको छैनस्—तैँले परमेश्‍वरको हृदय तोडेको छस्। मानिसहरूले सत्यता पछ्याउनु र बुझ्नुको उद्देश्य तिनीहरू दियाबलसहरूबाट अलग बस्नु, दियाबलसहरूलाई इन्कार गर्नु, र परमेश्‍वरप्रतिको साँचो समर्पणता हासिल गर्न सक्नु, परमेश्‍वरको पक्षमा खडा हुनु, र परमेश्‍वरको आज्ञा पूरा गर्नु हो। दियाबलसहरूको कुरा आउँदा, जब यस्तो व्यक्ति पत्ता लाग्छ, तब त्यसलाई निकालिहाल्, र जब दुई जना व्यक्ति पत्ता लाग्छन्, ती दुईलाई नै निकालिहाल्, ताकि मण्डली चोखो रहोस्। यसरी, शैतान र दियाबलसहरू पूर्ण रूपमा लज्जित हुनेछन् र तिनीहरूले उप्रान्त मण्डलीको काममा बाधा दिन सक्नेछैनन्। तिनीहरूले अधार्मिक संसारमा कसरी बाधा दिन्छन् भन्‍ने कुरा हाम्रो सरोकारको विषय होइन; तिनीहरूले के-कस्ता अवैध कार्यहरू गर्छन्, के-कस्ता खराब कामहरू गर्छन्, र तिनीहरू अधार्मिक संसारमा कोसँग लड्छन् भन्‍ने कुरासँग हाम्रो कुनै सरोकार छैन। हामी न त यसमा हस्तक्षेप गर्छौँ न त यसबारे सोधपुछ नै गर्छौँ, र हामीलाई यसबारे वास्ता पनि छैन। तर एउटा मात्रै कुरा छ: तिनीहरूले परमेश्‍वरको घरमा यस्ता बाधाहरू दिनु स्वीकार्य हुँदैन, र तिनीहरूलाई सम्हाल्नैपर्छ, रोक्नैपर्छ, र निकाल्नैपर्छ। पहिलो कुरा, अगुवा र कामदारहरूले यो काम गर्नमा अगुवाइ लिनुपर्छ; तिनीहरूले यसलाई आफ्नो पन्छिन नसकिने जिम्मेवारीका रूपमा लिनुपर्छ। दोस्रो कुरा, सबै सुपरिवेक्षकहरू, टोली अगुवाहरू, र साधारण दाजुभाइ-दिदीबहिनीहरूमा यो कद हुनुपर्छ र यो गवाही पनि हुनुपर्छ। कतिपय मानिसहरूले भन्छन्, “के परमेश्‍वरको घरले कुनै प्रकारको अभियान सुरु गरिरहेको छ? के यो मानिसहरूलाई सास्ती दिनु हो?” यो मानिसहरूलाई सास्ती दिनु होइन; यो त दियाबलसहरूलाई सास्ती दिनु हो। गर्नुपर्ने काम भनेकै दियाबलसहरूलाई सास्ती दिनु हो; हामी मानिसहरूलाई सास्ती दिँदैनौँ। दाजुभाइ-दिदीबहिनीहरूमा भ्रष्टताका प्रकटीकरणहरू हुन्छन्, तर तिनीहरू सामान्य मानिसहरू हुन्, र तिनीहरूमा विवेक र समझ हुन्छ, साथै तिनीहरूका कार्य र आत्मआचरणमा न्यूनतम मानकहरू हुन्छन्। तिनीहरूको सत्यताको पछ्याइ र जीवन प्रवेश केही हदसम्म कमजोर भए पनि, र तिनीहरू कदमा साना भए पनि र तिनीहरूमा धेरै सत्यता वास्तविकता नभए पनि, हामी तिनीहरूप्रति सहनशील र धैर्यवान् हुनुपर्छ, हामीले तिनीहरूसँग सही तरिकाले व्यवहार गर्नुपर्छ, र तिनीहरूलाई सिद्धान्तहरूअनुसार सम्हाल्नुपर्छ। तर दियाबलसहरूसँग कसरी व्यवहार गर्ने भन्‍ने सिद्धान्त फरक छ। यदि तिनीहरू सेवा प्रदान गर्न इच्छुक छन् भने, हामीले तिनीहरूलाई सेवा प्रदान गर्नका लागि प्रयोग गर्न सक्छौँ। यदि तिनीहरू सेवा प्रदान गर्न इच्छुक छैनन् भने, हामीले तिनीहरूलाई निकालेर सम्हाल्नुपर्छ; हामी तिनीहरूप्रति पटक्कै नरम हुनु हुँदैन! दियाबलसहरूलाई गरिने व्यवहारको सिद्धान्त यही हो। जब दाजुभाइ-दिदीबहिनीहरूमा कमजोरीहरू वा भ्रष्ट स्वभावका प्रकटीकरणहरू हुन्छन्, तब तिनीहरूलाई क्षमा गर्न र माफी दिन सकिन्छ, र सहनशीलता र समझदारीसाथ व्यवहार गर्न सकिन्छ। तर दियाबलसहरू त दाजुभाइ-दिदीबहिनीहरू होइनन्। यदि तिनीहरूले केही नकारात्मक वा गैरजिम्मेवार कुराहरू मात्रै भन्छन्, तर तिनीहरूले मानिसहरूलाई भ्रमित पार्न विधर्म वा भ्रामक कुराहरू फैलाइरहेका छैनन्, र तिनीहरूले कुनै अवरोध वा बाधा दिएका छैनन् भने, तिनीहरूलाई छोड्न सकिन्छ, र तिनीहरूलाई देखे पनि नदेखेझैँ गर्न सकिन्छ। यदि तैँले तिनीहरूले केही समस्याहरू खडा गर्न लागेको र दुष्टता गर्न लागेको देखिस्, र यो एक निश्‍चित स्तरमा पुग्दैछ भने, तिनीहरूलाई खुलासा गर्नैपर्छ र प्रतिबन्धित गर्नैपर्छ। यदि तिनीहरूलाई प्रतिबन्धित गर्न सकिँदैन भने, तिनीहरूलाई सीधै निकाल्दे। दियाबलसहरूले मण्डली त गडबडी गर्न सजिलो ठाउँ हो भन्‍ने सोच्छन्; तिनीहरू समाजमा जस्तै, मण्डलीमा पनि जोकोहीले हलचल मच्चाउन सक्छ भन्‍ने सोच्छन्। तिनीहरूले यसरी सोच्नु गलत हो। मण्डली परमेश्‍वरका चुनिएका मानिसहरूले सत्यता पछ्याउने र मुक्ति प्राप्त गर्ने ठाउँ हो, दियाबलसहरूले हलचल मच्चाउने ठाउँ होइन, न त यो दियाबलसहरू आफ्नै उद्यमहरूमा संलग्न हुने वा आफ्नै सपनाहरू साकार पार्ने ठाउँ हो, न त यो दियाबलसहरूले आफ्ना महत्त्वाकाङ्क्षाहरू र चाहनाहरू पूरा गर्ने ठाउँ नै हो। दियाबलसहरूले आफूलाई उजागर गरेपछि र तिनीहरूले आफ्नै उद्यमहरू सञ्चालन गर्न लागेपछि, आफ्नै स्वतन्त्र राज्यहरू स्थापना गर्न लागेपछि, र मण्डलीको काममा बाधा दिन र अन्तर्ध्वंस गर्न लागेपछि—तिनीहरूको वास्तविक रूप प्रकट भएपछि—त्यसबेला तैँले के गर्नुपर्छ? सिद्धान्तहरूअनुसार कार्य गर्नुपर्छ; दाजुभाइ-दिदीबहिनीहरू खडा हुनैपर्छ र यी दियाबलसहरूविरुद्ध लड्नैपर्छ, र तिनीहरूले पटक्कै कृपा देखाउनु हुँदैन वा तिनीहरू नरम हुनै हुँदैन। यदि तँ सधैँ दियाबलसहरूप्रति नरम हुन्छस् भने, तँ आफैप्रति क्रूर भइरहेको हुन्छस्। तिनीहरूले सधैँ मण्डलीमा मानिसहरूलाई भ्रमित पारिरहेका र बाधा दिइरहेका हुन्छन्, र मण्डलीको काममा अन्तर्ध्वंस गरिरहेका हुन्छन्। यस्तो परिस्थितिमा तैँले धेरै वर्षको विश्‍वासबाट प्राप्त गरेको परमेश्‍वरप्रतिको आस्था र ज्ञान यी दियाबलसहरूको र बाधाका कारण केही दिनमै समाप्त हुनेछ। त्यसकारण, यदि तँ सत्यता प्राप्त गर्न चाहन्छस् भने, तैँले सक्रिय रूपमा खडा भएर दियाबलसहरूसँग लड्नैपर्छ र सङ्घर्ष गर्नैपर्छ। जब तैँले तिनीहरूको वास्तविक रूप पूर्ण रूपमा प्रकट भएको र तिनीहरूको घिनलाग्दो अनुहार प्रकाश भएको देख्छस्, तब तैँले तिनीहरूलाई खुलासा गर्नुपर्छ र तिनीहरूको सारलाई चित्रण गर्नुपर्छ, र त्यसपछि तिनीहरूलाई पखालेर धपाउनुपर्छ। के परमेश्‍वरका चुनिएका मानिसहरूले गर्नुपर्ने र उनीहरूले पूरा गर्नुपर्ने जिम्मेवारी यही होइन र? (हो।) विजेताहरूमा हुनुपर्ने गवाही ठ्याक्कै यही हो। सबैले यो कुरा बुझ्नुपर्छ र कहिल्यै बिर्सनु हुँदैन। शैतानहरू र दियाबलसहरूदेखि नडराउनुको अर्थ तिनीहरूबाट औपचारिकताका रूपमा अलग हुनु होइन, बरु यसको अर्थ सही र गलतका प्रमुख मुद्दाहरूको सामना गर्दा, सिद्धान्तका मामिलाहरूको सामना गर्दा, आफ्नो मार्ग छनौट गर्ने मामिलामा, र परमेश्‍वरको घरको हित संलग्न मामिलाहरूमा दियाबलसहरूविरुद्ध लड्न खडा हुनु, तिनीहरूका दुष्ट कार्यहरूलाई रोक्नु, परमेश्‍वरको घरको हितको रक्षा गर्नु, र दाजुभाइ-दिदीबहिनीहरूले आफ्नो कर्तव्य पूरा गर्नका लागि सामान्य वातावरणको सुरक्षा गर्नु हो। यो परमेश्‍वरका हरेक चुनिएका मानिसहरूको दायित्व हो।

के हामीले दियाबलसको सार भएकाहरूका यी दुई वटा प्रकटीकरणहरू—बानीले नै झूट बोल्‍नु र अनाचार—सम्बन्धी हाम्रो सङ्गति मोटामोटी रूपमा पूरा गरेका छैनौँ र? यस प्रकारको व्यक्तिप्रति मानिसहरूले राख्नुपर्ने दृष्टिकोण र अडान स्पष्ट छ, र मानिसहरूले पूरा गर्नुपर्ने जिम्मेवारीहरू पनि स्पष्ट छन्। त्यसोभए, यसपछितिमीहरूले कुन समस्याको सामना गर्छौ? त्यो समस्या भनेको हामीले कसरी सङ्गति गरेका प्रकटीकरण र प्रकाशहरूलाई लिने र तिनलाई यी मानिसहरूसँग तुलना गरेर हेर्ने, त्यसपछि तिनीहरूलाई खुट्ट्याउने, र यस प्रकारका व्यक्तिहरूको सारलाई छर्लङ्गै देख्ने भन्ने हो। तिमीहरूमा खुट्ट्याउने क्षमता भएपछि, तिमीहरूको हृदयमा विभिन्न प्रकारका मानिसहरूका गुणहरू वास्तवमा के हुन् भन्‍ने कुरा स्पष्ट हुनेछ, मानिसहरूलाई कसरी व्यवहार गर्ने भन्‍नेबारेका तिमीहरूका सिद्धान्तहरू अझ सही हुनेछन्, र तिमीहरूले मूर्ख वा बेवकुफ कामहरू गर्नेछैनौ, वा तिमीहरूले त्यस्ता कामहरू त्यति धेरै गर्नेछैनौ। आजका लागि हाम्रो सङ्गति यति नै हो। अलबिदा।

सत्यता कसरी पछ्याउने (१४)

हालै, हामीले एउटा विषयमा सङ्गति गरेका थियौँ, जुन फरक-फरक वर्गका मानिसहरूलाई तिनीहरूको उत्पत्तिका आधारमा छुट्याउनु हो। यो मानिसहरूको जन्मजात अवस्था, मानवता, र भ्रष्ट स्वभावहरूको व्यापक विषयअन्तर्गत देखा पर्ने विशेष विषय हो। हामीले यो विशेष विषयसँग सम्बन्धित केही विषयवस्तुमा सङ्गति गर्‍यौँ—त्यसमा के समावेश थियो? (परमेश्‍वरले मानिसहरूलाई तिनीहरूको उत्पत्ति अनुसार तीन प्रकारमा वर्गीकरण गर्नुभयो: पशुबाट पुनर्जन्म लिएकाहरू, दियाबलसहरूबाट पुनर्जन्म लिएकाहरू, र मानिसहरूबाट पुनर्जन्म लिएकाहरू। पहिलो पटक, परमेश्‍वरले पशुबाट पुनर्जन्म लिएका मानिसहरूका चार वटा विशेषताका बारेमा सङ्गति गर्नुभयो: पहिलो, तिनीहरूसँग विकृत बुझाइ हुन्छ; दोस्रो, तिनीहरू विशेष रूपमा भावशून्य हुन्छन्; तेस्रो, तिनीहरू विशेष रूपमा अलमल्ल हुन्छन्; र चौथो विशेषता भनेको तिनीहरू मूर्ख हुन्छन्। दोस्रो पटक, परमेश्‍वरले दियाबलसहरूबाट पुनर्जन्म लिएका मानिसहरूका बारेमा सङ्गति गर्नुभयो: पहिलो, तिनीहरूको झूट बोल्‍ने बानी हुन्छ; दोस्रो, तिनीहरू अनाचारी हुन्छन्; अनि तेस्रो भनेको तिनीहरू दुष्ट हुन्छन्। सङ्गति मुख्यतः तिनीहरूको झूट बोल्ने बानी र अनाचारका दुई प्रकटीकरणमा केन्द्रित थियो।) झूट बोल्ने बानीको मुख्य प्रकटीकरण भनेको छल हो। अनाचारका प्रकटीकरणहरूका हकमा भन्दा, हामीले तिनलाई पनि वर्गीकरण गऱ्यौँ—कति वटा प्रकटीकरणहरू थिए? (तीन वटा थिए। पहिलो प्रकटीकरण स्वभावसँग सम्बन्धित छ; किटेर भन्दा, कुटिल र असामान्य हुनु। दोस्रोमा देहको दुष्ट कामवासना समावेश हुन्छ। अनि अर्को भनेको अनौठो हुनु हो; अर्थात्, प्रायजसो श्रवण र अरू इन्द्रियका भ्रमहरू अनुभव गर्नु, र सधैँ असामान्य व्यवहार देखाउनु।) सामान्यतया यसमा समावेश भएको कुरा यही हो।

पछिल्लो पटक हामीले दियाबलसहरूबाट पुनर्जन्म लिएका मानिसहरूका अनाचारी पक्षका केही प्रकटीकरणहरूबारे सङ्गति गरेका थियौँ। म मण्डलीले सङ्ग्रहित गरेका निष्कासन दस्ताबेजहरूमा एक जना व्यक्तिका प्रकटीकरणहरूबारे पढ्छु—सबैले सुन र उसका प्रकटीकरणहरू हामीले सङ्गति गरेको कुरासँग सम्बन्धित छन् कि छैनन् भनेर हेर। यो व्यक्ति खेतमा तरकारीखेती गर्ने जिम्मेवारीमा थियो। उसका मुख्य प्रकटीकरणहरू यसरी वर्णन गरिएका थिए: “उसको मानवता दुर्भावनापूर्ण छ, र माथिप्रतिको उसको मनोवृत्ति अनादरणीय छ,” र धेरै विशिष्ट प्रकटीकरणहरू सूचीकृत थिए। पहिलो प्रकटीकरण यस्तो थियो: “उसले माथिका लागि तरकारी खेती गर्ने ठाउँ लापरवाह रूपमा छनौट गऱ्यो। पछि, यो ठाउँ होचो छ र यहाँ पानी जम्ने सम्भावना छ भन्‍ने पत्ता लाग्यो। त्यहाँ लगाइएको मल पानीले बगाउँथ्यो, जसले गर्दा सागसब्जी निकै स-साना हुन्थे। मल फेरि हाल्नुपर्छ भन्‍ने उसलाई थाहा थियो तर उसले हाल्दै हालेन। उसले सागसब्‍जी राम्ररी बढिरहेका छैनन् भन्‍ने देख्यो तर केही पनि गरेन—उसले माथिलाई जानी-जानी कमसल तरकारी खान दियो।” यो पहिलो प्रकटीकरण थियो। दोस्रो प्रकटीकरण यस्तो थियो: “सामान्यतया, ऊ दाजुभाइ-दिदीबहिनीहरूका लागि रोपिएका सागसब्जीको मात्रै स्याहार गरेर हिँड्थ्यो। माथिका लागि उत्पादन गरिएका सागसब्जीको कुरा गर्नुपर्दा, उसले त्यसको हेरचाह वा व्यवस्थापन गर्दैनथियो—उसले त्यो मामलाबारे चिन्ता गर्दैनथियो वा त्यसबारे केही गर्दैनथियो।” तेस्रो प्रकटीकरण यस्तो थियो: “उसलाई ती तरकारीहरूमा धेरै कीरा लागेका छन्, जसले ती सागसब्‍जीलाई जथाभाबी टोकेर घिनलाग्दा देखिने र खान लायक नरहने तुल्याएका छन् भन्‍ने थाहा थियो, तर उसले प्रभावकारी हुन्छ कि हुँदैन भन्‍ने वास्ता नगरी कीटनाशक औषधी त्यत्तिकै छरिदियो। अरूले उसलाई सागसब्जीबाट किराहरू टिपेर फाल भन्दा, ऊ पूर्ण रूपमा उदासीन हुन्थ्यो, र उसले सोच्थ्यो, ‘यसबारे किन यति चिन्ता गर्नु? मैले गर्नुपर्ने कार्य धेरै छन्—म हरेक दिन यी सागसब्जीहरूलाई रुँगेर बस्‍न सक्दिनँ!’” देखिस्, उसले हृदयमा यही सोच्थ्यो—अरूले उसलाई याद दिलाउँदा पनि, ऊ अझै पनि कार्य गर्दैनथियो। चौथो प्रकटीकरण यस्तो थियो: “माथिका लागि सागसब्जी रोप्ने बारेमा उसले हृदयमा यस्तो सोच्थ्यो: ‘मैले उब्जाएका तरकारी जस्ता भए पनि, तपाईंले त्यही नै खानुपर्नेछ। यदि ती राम्रा भए, तपाईंले राम्रा तरकारीहरू खान पाउनुहुनेछ। यदि मैले कुनै राम्रा सागसब्जी उब्जाइनँ भने, ती नखानुहोस्। जे भए पनि, मैले ती तपाईंका लागि उब्जाएको हुँ—तपाईं मप्रति कृतज्ञ हुनुपर्छ!’” उसका हृदयमा रहेका दुर्भावनापूर्ण विचारहरू यिनै थिए, र उसले आफूसँग बस्‍ने मानिसहरूलाई यी विचारहरू बताएको थियो। “जब अरूले उसलाई माथिलाई सागसब्जी पुर्‍याउँदा सडेका सागसब्जीका पातहरू राख्‍ने डालो प्रयोग नगर्नू भनेर सम्झाए, तब उसले भन्यो, ‘म त्यसबारे कुनै प्रत्याभूति दिन सक्दिनँ।’” देखिस्, अरूले उसलाई सम्झाए, र पनि उसले सुनेन। उसले जे मन लाग्यो त्यही मात्रै गर्थ्यो। यो चौथो प्रकटीकरण थियो। पाँचौँ प्रकटीकरण यस्तो थियो: “उसले माथिका लागि उब्जाइएका सागसब्जीहरूलाई हृदयमा कुनै चेतनाविना, अलिकति पनि पछुतो नगरी यसरी नै व्यवहार गर्थ्यो। जब कसैले उसलाई थप सजग हुनलाई सम्झाउँथ्यो, तब ऊ प्रतिरोधी र वितृष्ण हुन्थ्यो। जसले उसलाई सुझाव दियो—उसले त्यो व्यक्तिलाई घृणा गर्थ्यो।” अगुवा र कामदारहरूले जम्मा पाँच वटा प्रकटीकरणहरूलाई सारांशीकृत गरे। तिनीहरूले यस व्यक्तिका आम प्रकटीकरणहरू, साथै सत्यताप्रतिको उसको मनोवृत्ति र कर्तव्यप्रतिको उसको मनोवृत्तिलाई सारांशीकृत गरे, र तिनीहरूले निश्‍चित उदाहरणहरू पनि सूचीकृत गरे। सारांश निकै राम्रो थियो। यो सुनेपछि तिमीहरूलाई कस्तो लाग्यो? के यी प्रकटीकरणहरू भएको व्यक्तिसँग असल मानवता हुन्छ? (हुँदैन।) यो कति खराब थियो? के यस व्यक्तिका प्रकटीकरणहरू हामीले सङ्गति गरेका दियाबलसहरूबाट पुनर्जन्म लिएका मानिसहरूका प्रकटीकरणहरूसँग मिले? (मिले।) ती कुन प्रकटीकरणसँग मिले? (यस्ता मानिसहरू दुष्ट हुनुको प्रकटीकरण।) दुष्ट हुनुको साथसाथै, के उसमा दियाबलसहरूबाट पुनर्जन्म लिएका मानिसहरूको विशेषता अर्थात् अनाचारी हुनुका कुनै प्रकटीकरणहरू थिए? (थिए।) यो कसरी प्रस्ट भयो? (साधारण मानिसहरूले माथिका लागि सागसब्जी उब्जाउँदा राम्रो जमिन छनौट गर्नुलाई प्राथमिकता दिनेथिए, तर उसले दाजुभाइ-दिदीबहिनीहरूको चापलुसी गर्ने निर्णय गऱ्यो—उसले दाजुभाइ-दिदीबहिनीहरूका लागि उब्जाइएका सागसब्जीको मात्रै हेरचाह गऱ्यो। माथिका लागि उब्जाइएका सागसब्जीहरूका लागि, उसले रूखो जमिन छनौट गऱ्यो, तिनको हेरचाह गर्ने वा किरा नियन्त्रण गर्ने काम गरेन, र सधैँ माथिलाई कमसल सागसब्जी खान दियो। उसमा माथिप्रति, परमेश्‍वरप्रति शत्रुवत् मनोवृत्ति थियो।) उसमा माथिप्रति किन शत्रुवत् मनोवृत्ति थियो? के माथिले उसलाई चिढ्याएका थिए? (थिएनन्। उसको मनोवृत्ति उसको प्रकृति सारले निर्धारित गरेको थियो—उसले परमेश्‍वरलाई र सकारात्मक कुराहरूलाई घृणा गर्थ्यो।) मैले यो व्यक्तिलाई साँच्‍चै कहिल्यै चिनेको थिइनँ—मैले ऊसँग कहिल्यै कुनै व्यवहार गरेको थिइनँ। त्यसोभए उसले कसरी आफ्नो हृदयमा यस्तो गहिरो घृणा पाल्न सक्थ्यो? यो उसको प्रकृतिको समस्या हो। एक हिसाबमा, यो दुष्ट थियो; अर्को हिसाबमा, यो अनाचारी थियो, होइन र? के यो ठूलो रातो अजिङ्गरको मनोवृत्ति जस्तै होइन र? (हो।) उसले परमेश्‍वर र सकारात्मक कुराहरूलाई जसरी व्यवहार गर्थ्यो त्यसमा उसको हृदयमा एउटा प्रकारको घृणा झल्किन्थ्यो। यदि तैँले उसलाई के भइरहेको छ भनेर सोधिस् भने, ऊ आफैले स्पष्ट रूपमा व्याख्या गर्न सक्नेथिएन—उसलाई बस घृणा महसुस हुन्थ्यो। उसले परमेश्‍वर र सत्यतालाई विशेष रूपमा घृणा गर्थ्यो, उसले सकारात्मक कुराहरूलाई विशेष रूपमा घृणा गर्थ्यो। के यो अनाचारी हुनु होइन र? (हो।) यस्तो प्रकारको व्यक्ति दियाबलस हो। यदि तैँले उसलाई “तिमी कसमा विश्‍वास गर्छौ?” भनेर सोधिस् भने उसले निश्चित रूपमा नै परमेश्‍वरमा विश्‍वास गर्छु भनेर भन्‍नेथियो। उसले परमेश्‍वरमा विश्‍वास गर्छ, तैपनि परमेश्‍वरलाई घृणा गर्छ—यसले दियाबलसको मानसिकता प्रकाश गर्छ। यो अनाचारी हुनु हो। म किन यसो भन्छु? पहिलो कुरा, मैले यो व्यक्तिलाई पटक्‍कै चिनेको थिइनँ, र मैले उसलाई कहिल्यै काटछाँट गरेको थिइनँ, तैपनि उसले मप्रति यस्तो गहिरो घृणा पालेको थियो—यो अनाचारी हुनु हो। दोस्रो कुरा, दाजुभाइ-दिदीबहिनीहरूले नै उसलाई यी सागसब्जीहरू रोप्न दिने प्रबन्ध गरेका थिए। यदि ऊ त्यसो गर्न इच्छुक थिएन भने, उसले समस्या उठाउन सक्थ्यो, तर उसले तरकारी बारीमा आफ्नो रिस पोख्यो। रोपेपछि, उसले त्यसको उचित हेरचाह गरेन र माथिलाई कमसल सागसब्जी खान दियो। तेस्रो कुरा, दाजुभाइ-दिदीबहिनीहरूका लागि सागसब्जी उब्जाउन ऊ निकै इच्छुक थियो र उसले तिनको निकै राम्रो हेरचाह गर्थ्यो, तर माथिका लागि सागसब्जी उब्जाउने कुरा आउँदा, ऊ हृदयमा अनिच्छुक थियो। ऊ विशेष रूपमा घृणाले भरिएको थियो, र किन यस्तो भयो भन्‍ने कुरा स्पष्ट छैन—उसलाई कसैले पनि चिढ्याएको थिएन, तैपनि उसले माथिलाई र परमेश्‍वरलाई यसरी व्यवहार गऱ्यो। के यो अनाचारी हुनु होइन र? (हो।) यो अनाचारी प्रेरक शक्ति धेरै ठूलो रहेछ! एक हिसाबमा, यो दुष्ट हो; अर्को हिसाबमा, यो अनाचारी हो—दियाबलसको प्रकृति यही हो। चाहे परमेश्‍वरको घरले प्रेमका साथ दियाबलसहरूलाई जति नै सहनशील र धैर्य रूपमा व्यवहार गरोस्, चाहे परमेश्‍वरको घरले तिनीहरूलाई मुक्ति प्राप्त गर्ने मौकाहरू जति नै देओस्, तिनीहरूले यी कुराहरू पटक्‍कै बुझ्दैनन्। तिनीहरू हृदयमा परमेश्‍वर र परमेश्‍वरको घरलाई घृणा मात्रै गर्छन्। यसको सारा कारण के हो भने दियाबलसको प्रकृति भनेको ठ्याक्कै परमेश्‍वरलाई घृणा गर्नु र सकारात्मक कुराहरूलाई घृणा गर्नु नै हो। यसको कारण के हो भनेर कसैले पनि स्पष्ट रूपमा भन्‍न सक्दैन—दियाबलसहरूले केवल परमेश्‍वर र सकारात्मक कुराहरूप्रति आधारहीन घृणा पाल्छन्। यसलाई अनाचारी हुनु भनिन्छ। ऊ हरेक दिन केका बारेमा सोचिरहेको हुन्थ्यो? “मैले उब्जाएका तरकारी जस्ता भए पनि, तपाईँले त्यही खानुपर्नेछ। यदि ती राम्रा भए, तपाईँले राम्रा तरकारीहरू खान पाउनुहुनेछ। यदि मैले कुनै राम्रा सागसब्जी उब्जाइनँ भने, ती नखानुहोस्। जे भए पनि, मैले ती तपाईँका लागि उब्जाएको हुँ—तपाईँ मप्रति कृतज्ञ हुनुपर्छ!” के उसको हृदयका कुराहरू अनाचारी थिएनन् र? उसले सोचिरहेका कुरा सबै दुष्ट, अनिष्टकर, र असामान्य थिए। विवेक र समझ भएका मानिसहरूलाई उसका विचारहरू अकल्‍पनीय लाग्छ—उसले किन यस्तो सोच्छ भनेर तिनीहरूले पूर्ण रूपमा बुझ्नै सक्दैनन्। दियाबलसहरूले ठ्याक्कै यस्तै व्यवहार गर्छन्। उसले हृदयमा जे सोच्यो र चिन्तन गऱ्यो त्यो सबै अन्धकारमय र दुष्ट कुराहरू थिए। के यस्तो—दियाबलस जस्तो व्यक्तिले—सत्यता स्वीकार गर्न सक्छ? (सक्दैन।) ऊसँग आधारभूत मानव नैतिकता, वा विवेक र समझ समेत थिएन। परमेश्‍वरको कुरा उठ्दा, ऊ क्रोधित हुन्थ्यो र उसलाई घृणा महसुस हुन्थ्यो। अरूले उसलाई कुनै अर्को कार्य गर्न आग्रह गर्दा, ऊ त्यति प्रतिरोधी हुन्थेन; माथिका लागि सागसब्जी उब्जाउने कार्यमा मात्रै ऊ विशेष रूपमा प्रतिरोधी हुन्थ्यो। यो दुष्ट हुनु हो, यो अनाचारी हुनु हो। तैँले उसलाई ऊ किन यति प्रतिरोधी भएको भनेर सोध्न सक्छस्—यो हृदयको मामला हो, र उसले यसको जड ठ्याक्कै कहाँ छ भनेर स्पष्ट रूपमा भन्‍न नसक्ला। के तिमीहरूले यो समस्याको जड कहाँ छ भन्‍ने कुरा प्रस्ट रूपमा देख्‍न सक्छौ? उसले परमेश्‍वरलाई किन यस्तो व्यवहार गऱ्यो? धेरैजसो मानिसहरूलाई यो अत्यन्तै अचम्‍मको कुरा लाग्नेथियो: “परमेश्‍वरमा विश्‍वास गर्ने व्यक्तिले कसरी परमेश्‍वरलाई यस्तो व्यवहार गर्न सक्छ? के ऊ गैरविश्‍वासी होइन र?” अब, सत्यताबारे गरिएको सङ्गतिमार्फत, के तिमीहरूले फरक-फरक प्रकारका मानिसहरूको सार र उत्पत्तिलाई अलिक स्पष्ट रूपमा देख्‍न सक्छौ? (सक्छौँ।) अब तिमीहरूले अलिक स्पष्ट रूपमा देख्‍न सक्‍नुपर्ने हो—दियाबलसहरूबाट पुनर्जन्म भएका मानिसहरू ठ्याक्‍कै यिनै हुन्, र तिनीहरूको प्रकृति भनेको परमेश्‍वरलाई घृणा गर्नु हो।

मलाई भन, के दियाबलसहरूबाट पुनर्जन्म भएका मानिसहरू परिवर्तन हुन सक्छन्? (सक्दैनन्।) तिनीहरू ठूलो रातो अजिङ्गर जस्तै हुन्छन्। तिनीहरू पनि सही शब्दहरू बोल्न सक्छन्, विवेक र नैतिकता अनुरूपका शब्दहरू बोल्न सक्छन्—तर तिनीहरू आफूले भनेका कुराहरू बिलकुलै लागू गर्न सक्दैनन्। तिनीहरू धेरै कर्णप्रिय शब्दहरू बोल्न सक्छन्, तर जब तिनीहरूले वास्तविक कुराहरू गर्ने समय आउँछ, तब तिनीहरू एउटा पनि गर्न सक्दैनन्। तिनीहरू किन ती काम गर्न सक्दैनन्? किनभने भित्री रूपमा, तिनीहरू दियाबलसहरू हुन्छन्। यदि तिनीहरूले सकारात्मक कुराहरू गरे, र मानव विवेकको मानक अनुरूपका कुराहरू गरे भने तिनीहरूलाई भित्री रूपमा असहज र तनाव हुनेथियो। जब तिनीहरूले दुष्कर्म गर्छन्, दियाबलसहरूले गर्ने कुरा गर्छन्, दियाबलसहरूले सोच्‍ने कुरा सोच्छन्, तब मात्रै तिनीहरूलाई भित्री रूपमा सहज र हर्ष महसुस हुन्छ। यस्तो प्रकारको व्यक्तिको साँचो अनुहार यही हो। यदि तैँले तिनीहरूसँग व्यर्थका कुराकानी गरिस्, देहगत जीवनका मामलाहरूका बारेमा कुरा गरिस्, वा वर्तमान घटना र राजनीतिका बारेमा समेत छलफल गरिस् भने समेत, तिनीहरू चुपचाप बस्‍न सक्छन्। तर सङ्गतिको विषयवस्तुले सकारात्मक कुराहरू, सत्यता, परमेश्‍वर, परमेश्‍वरको पहिचान, परमेश्‍वरको सार, परमेश्‍वरको काम, मानिसप्रति परमेश्‍वरका अभिप्रायहरू, वा मानिसप्रति परमेश्‍वरका मागहरू छुने बित्तिकै, तिनीहरूलाई हृदयमा वितृष्ण र प्रतिरोधी बन्छन्—तिनीहरू त्यो सुन्‍न चाहँदैनन्। तिनीहरू काँडा र सियोमा बसेको जस्तो गरी, आफ्नो कान र गाला कन्याउन थाल्छन्। तिनीहरूको हृदय अराजकता र असहजताले भरिन थाल्छ, मानौँ तिनीहरूको भित्री भागमा जङ्गली रूपमा झारहरू उम्रिरहेका छन्। तिनीहरूलाई थप एक सेकेन्ड पनि बस्‍नु यातना भोग्‍नु जस्तै हो भन्‍ने लाग्छ, र तिनीहरूमध्ये कति जना त ठाउँको ठाउँ उठेर जाने समेत गर्नेछन्। कतिपय मानिसहरू, देखाउनका लागि, अत्यन्तै शिष्टताको साथ त्यहीँ बसे पनि र उठेर नहिँडे पनि, तिनीहरूको मन बरालिसकेको हुन्छ—तिनीहरूका विचार धेरै अघि बादलमाथि उडेर गएका हुन्छन्, र तिनीहरूले तैँले भनेको कुरा सुनिरहेका नै हुँदैनन्। तिनीहरूमा किन यी प्रकटीकरणहरू हुन्छन्? किनभने हृदयमा, तिनीहरू परमेश्‍वर र सकारात्मक कुराहरूबाट विकर्षित हुन्छन्। तिनीहरूलाई सत्यताप्रति चासो हुँदैन; तिनीहरू यसलाई आत्मसात् गर्न सक्दैनन् र स्वीकार गर्न अनिच्छुक हुन्छन्। भेलाको बेला सत्यताबारे सङ्गति हुने बित्तिकै, तिनीहरू “मैले गएर केही कुरा मिलाउनुपर्ने छ,” वा “मैले फोन गर्नुपर्ने छ” भनेर त्यहाँबाट जाने सबै किसिमका बहानाहरू सोच्छन्। तिनीहरू भाग्‍नका लागि कुनै पनि बहाना प्रयोग गर्न चाहन्छन्। त्यस्ता मानिसहरू साँच्‍चै नै अनाचारी हुन्छन्। यदि कसैले आफू परमेश्‍वरमा विश्‍वास गर्ने र उहाँलाई पछ्याउने व्यक्ति हुँ भनेर मान्छ भने, उसमा यी प्रकटीकरणहरू हुनु हुँदैन। तर सकारात्मक कुराहरूसँग सम्बन्धित वा परमेश्‍वरसँग सम्बन्धित मामलाहरूका कुरा आउँदा, दियाबलसहरूबाट पुनर्जन्म भएका मानिसहरूमा यी प्रकटीकरणहरू हुन्छन्—यो तिनीहरूको आफ्नै नियन्त्रणभन्दा बाहिर हुन्छ र यो तिनीहरूको प्रकृति सारको मामला हो। यसलाई तिनीहरूको उत्पत्तिले निर्धारित गरेको हुन्छ, र कसैले पनि यो तथ्य परिवर्तन गर्न सक्दैन। जब तँ सत्यता, सकारात्मक कुराहरू, परमेश्‍वरका अभिप्रायहरू, परमेश्‍वरका वचनहरूबारे सङ्गति गर्छस्, तब तिनीहरूलाई तैँले तिनीहरूलाई मूल्याङ्कन गरिरहेको छस्, यसले तिनीहरूको जीवन समाप्त गर्नेवाला छ जस्तो महसुस हुन्छ। तिनीहरूले परमेश्‍वर, सत्यता, र सकारात्मक कुराहरूलाई कसरी लिन्छन् भन्ने कुराको साँचो भित्री स्थिति यही हो। अवश्य नै, यो त्यस्ता मानिसहरूको दुष्ट सारको एक प्रकारको प्रकटीकरण पनि हो। तिनीहरूलाई सकारात्मक कुराहरू, सत्यता, र परमेश्‍वरप्रति विकर्षण र घृणा हुने हुनाले, तिनीहरूले आफ्नो भित्री संसारमा हरेक दिन जे सोच्छन् र चिन्तन गर्छन् त्यसको सकारात्मक कुराहरू, सत्यता, वा परमेश्‍वरको कामसँग कुनै सम्बन्ध हुँदैन। तिनीहरूले हृदयमा विचार गर्ने सबै कुरा अनाचारी कुरासँग सम्बन्धित हुन्छ। तिनीहरूले मानिसहरूका बीचमा हैसियत र प्रतिष्ठा पाउनका लागि आफूलाई कसरी प्रदर्शन गर्ने, मानिसहरूलाई बहकाउन, हैसियत प्राप्त गर्न, र अझै धेरै मानिसहरूलाई तिनीहरूको अनुमोदन गर्न र उच्च मान्न लगाउन कसरी कार्य गर्ने, मानिसहरूको हृदय जित्न र तिनीहरूको अनुमोदन प्राप्त गर्न कसरी कार्य गर्ने, र परमेश्‍वरको घर वा हरेक स्तरका अगुवाहरूबाट कसरी पहिचान र प्रवर्द्धनहरू प्राप्त गर्ने भन्‍ने बारेमा सोच्छन्। तिनीहरूले सोच्ने सबै कुरा र तिनीहरूले गर्ने सबै कुरामा प्रतिस्पर्धा गर्ने, लडाइँ गर्ने, लुट्ने, छल गर्ने, युक्ति रच्‍ने, षड्यन्त्र गर्ने, उक्साउने, ठग्ने, नियन्त्रण गर्ने, र बहकाउने प्रकृति समावेश हुन्छ, होइन र? (हो।) तिनीहरूले यी कुराहरू गर्नका लागि कुनै कसर बाँकी राख्दैनन्—तिनीहरू कुनै पनि कठिनाइ भोग्‍न इच्छुक हुन्छन्। तिनीहरूले कष्ट भोग्दाको सम्पूर्ण प्रक्रियामा, के दुष्कर्म गर्ने, कसको विरुद्धमा हिसाबकिताब गर्ने, र के-कस्ता उद्देश्यहरू हासिल गर्ने भन्‍ने बारेमा योजना र युक्तिहरू बनाइरहेका हुन्छन्। तिनीहरूले गर्ने सबै कुरामा, रणनीति हुन्छ, बहाना हुन्छ। बाहिरी रूपमा, तिनीहरू सत्यताको विरुद्धमा जाने कुराहरू सार्वजनिक रूपमा बोल्दैनन्, न त तिनीहरू मण्डलीको काममा अवरोध वा बाधा ल्याउने कामकुराहरू सार्वजनिक रूपमा नै गर्छन्, र तिनीहरू परमेश्‍वरलाई सार्वजनिक रूपमा आलोचना, आक्रमण, वा ईश्‍वरनिन्दा त झनै गर्दैनन्। तिनीहरू यी स्पष्ट दुष्ट कार्यहरू गर्दैनन्। तर तिनीहरूको भित्री संसारमा, तिनीहरू सत्यता वा सकारात्मक कुराहरूसँग सम्बन्धित कुनै कुराबारे कहिल्यै विचार गर्दैनन्, र मानव विवेक र समझ, वा नैतिकतासँग सम्बन्धित कुनै कुराबारे समेत कहिल्यै विचार गर्दैनन्। त्यसोभए तिनीहरू के कुराबारे विचार गर्छन्? तिनीहरूको मन पूर्ण रूपमा युक्ति, चलाकी, हिसाब-किताब, चाल, र षड्यन्त्रमा फसेको हुन्छ। त्यसकारण, बाहिरबाट, तैँले तिनीहरूले सार्वजनिक रूपमा परमेश्‍वरको प्रतिरोध गरेको नदेखे पनि, वा तिनीहरूले परमेश्‍वरको विरुद्धमा गुनासो गर्ने, परमेश्‍वरप्रति शङ्का गर्ने, परमेश्‍वरको आलोचना गर्ने, वा परमेश्‍वरको विरुद्धमा ईश्‍वरनिन्दा गर्ने शब्दहरू बोलेको नसुने पनि, तिनीहरूको हृदय परमेश्‍वरका वचनहरू, परमेश्‍वरको काम, र परमेश्‍वरको कामसँग सम्बन्धित कुनै पनि कुराप्रति निन्दा, खिसी, र अनादरको मनोवृत्तिले भरिएको हुन्छ। परमेश्‍वरले चाहे जे भन्‍नुभए पनि, मानिसहरूबाट परमेश्‍वरले गर्नुहुने मागहरू चाहे जे भए पनि, परमेश्‍वरका अभिप्रायहरू चाहे जे भए पनि, वा परमेश्‍वरले गर्नुहुने विभिन्‍न प्रकारका कामहरू पछाडि रहेका सिद्धान्तहरू चाहे जे भए पनि, तिनीहरू ती कुराहरूलाई कहिल्यै ध्यान दिँदैनन् वा स्वीकार गर्दैनन्—यी मानिसहरूमा, यी सकारात्मक कुराहरू प्राप्त गर्ने कुनै भाँडो नै हुँदैन। तैँले तिनीहरूले यी सकारात्मक कुराहरूलाई सार्वजनिक रूपमा प्रतिरोध वा निन्दा गरिरहेको नदेखे पनि, तिनीहरूको हृदयको गहिराइबाट हेर्दा, तिनीहरू ती कुराबाट विकर्षित हुन्छन् र तिनीहरू तिनलाई तिरस्कार गर्छन्। जब तिनीहरूले प्रवचनहरू सुन्छन्, तब तिनीहरू सत्यता कसरी स्वीकार गर्ने र सत्यता कसरी अभ्यास गर्ने भनेर मनन गरिरहेका हुँदैनन्, बरु मानिसहरूलाई तिनीहरूलाई उच्च मान्न लगाउन र तिनीहरूलाई आदर्श ठान्न लगाउनका लागि तिनीहरूले सुनेका ताजा ज्योति र वाक्यांशहरूलाई कसरी सारांश गर्ने र ती कुरालाई अरूसँग सङ्गति गर्न र बाँड्नका लागि आफ्नै शब्दहरूमा कसरी परिणत गर्ने भनेर मनन गरिरहेका हुन्छन्। तिनीहरू मनमनै सोच्छन्, “यदि मैले भर्खरै मण्डलीमा जोडिएका मानिसहरूलाई यी वचनहरू प्रचार गरेँ भने, मैले अझै धेरै मानिसहरूबाट आदर र आदर्शमय छवि प्राप्त गर्न सक्‍नेछु, र मानिसहरूका बीचमा मेरो हैसियत अझै उच्च हुनेछ। यो हैसियत मैले कति धेरै धर्मसिद्धान्त बुझ्छु र बोध गर्छु, र मैले यसलाई कति विस्तारमा बुझ्छु भन्ने कुरामा आधारित हुनेछ।” तिनीहरूले बसेर प्रवचन सुने पनि—धेरै ध्यान दिएर र लगनशीलताको साथ समेत सुने पनि, र धेरै मेहनत गरे पनि—तिनीहरूको मनोवृत्ति सकारात्मक हुँदैन र तिनीहरूको मनसाय शुद्ध हुँदैन। तिनीहरू सत्यता स्वीकार गर्ने मनोवृत्तिले सुन्दैनन्, तर ईश्वरशास्त्र अध्ययन गरिरहेको जस्तै त्यसबारे चिन्तन गर्छन्, प्रवचनहरूमा भनिएका कुरालाई बाइबलसँग तुलना गर्छन्। तिनीहरू आफूलाई चिन्‍न, वास्तविक पछुतो विकास गर्न, तिनीहरू आफ्ना विभिन्न समस्याहरूको खोजी गर्न, र परमेश्‍वरका वचनबाट समाधानको मार्ग र अभ्यासका सिद्धान्त खोज्न परमेश्‍वरका वचनहरू स्विकार्ने र आफूलाई तीसँग तुलना गर्ने गर्दैनन् ताकि तिनीहरूले आफ्ना भ्रष्ट स्वभाव फाल्न, सत्यता सिद्धान्तहरू अनुरूप कार्य र व्यवहार गर्न, र परमेश्‍वरका अभिप्रायहरूलाई सन्तुष्ट पार्न सकून्—तिनीहरूको उद्देश्य पटक्‍कै त्यो हुँदैन। तिनीहरूको उद्देश्य के हुन्छ? आफूलाई अझै धेरै धर्मसिद्धान्तहरूद्वारा सुसज्जित गर्नु हुन्छ ताकि तिनीहरूले स्वाङ गर्न र आफ्नो देखावा गर्न सकून् र मानिसहरूले तिनीहरूलाई उच्च मानून् र आदर्श ठानून्। पहिलो उद्देश्य त्यही हो। तिनीहरूको दोस्रो उद्देश्य भनेको आशिष्‌हरू प्राप्त गर्ने सबैभन्दा सरल मार्ग खोज्नु हो। प्रवचनहरू सुनेपछि र यो साँचो मार्ग हो भनेर पुष्टि गरेपछि, तिनीहरू आशिष्‌हरू प्राप्त गर्ने तिनीहरूको आशा कति छ, मुक्ति प्राप्त गर्ने तिनीहरूको आशा कति छ भनेर मनन गर्न थाल्छन्। त्यसपछि तिनीहरूले छली ढङ्गले परमेश्‍वरका चुनिएका मानिसहरू र परमेश्‍वरको घरको भरोसा जित्‍नका लागि, र तिनीहरूले सहने कष्टहरू र तिनीहरूले चुकाएको मूल्य परमेश्‍वरलाई देखाउनका लागि कष्ट सहने र मूल्य चुकाउने विधि प्रयोग गर्ने निर्णय गर्छन्। तिनीहरूले यसरी परमेश्‍वरमा विश्‍वास गरेर ठूला आशिष्‌हरू र सुन्दर गन्तव्य प्राप्त गर्न सकिन्छ भन्‍ने सोच्छन्। देखिस्, प्रवचनहरूप्रति र सत्यताको हरेक पक्षप्रतिको तिनीहरूको मनोवृत्ति त्यसलाई केवल स्वीकार गरेर अभ्यास र अनुभव गर्नु भन्‍ने हुँदैन—बरु, तिनीहरूमा गुप्त योजना र युक्तिहरू हुन्छन्। तिनीहरूले सधैँ दाजुभाइ-दिदीबहिनीहरूलाई बहकाउन, सबैलाई तिनीहरूलाई आदर्श ठान्‍न लगाउन, मानिसहरूका बीचमा स्थान प्राप्त गर्न र अरूको उच्च आदरको आनन्द उठाउनका लागि आफ्नो मन र भाषणकलालाई सुसज्जित गर्न प्रवचन र सङ्गतिका निश्‍चित वाक्यांश वा पुराना उद्धरणहरू प्रयोग गर्ने आशा गरिरहेका हुन्छन्। के त्यस्ता मानिसहरू अत्यन्तै अनाचारी छन् भन्‍ने कुरा देखाउनका लागि प्रवचनहरू सुन्दा तिनीहरूले राख्ने यी विचार, अभिप्राय, र मनोवृत्तिहरू पर्याप्त हुँदैनन् र? (हुन्छन्।) के कसैले तिनीहरूमा रहेको यो अनाचारी प्रेरक शक्तिलाई सुधार गर्न सक्छ? यदि तैँले तिनीहरूलाई “यसरी सोच्नु भनेको सत्यता स्वीकार नगर्नु हो—यो सत्यता पछ्याउने व्यक्तिमा हुनुपर्ने मनोवृत्ति होइन। यदि तिमीले यसरी सोच्छौ भने, सत्यताले तिमीमा कुनै असर गर्नेछैन; यसले तिमीलाई मुक्ति प्राप्त गर्न सक्षम तुल्याउनेछैन। तिमीले सत्यता स्वीकार गर्नुपर्छ, यसभित्र अभ्यासका सिद्धान्तहरू खोज्नुपर्छ, र वास्तविक जीवनमा परमेश्‍वरका वचनहरूको अभ्यास र अनुभव गर्नुपर्छ, ताकि परमेश्‍वरका वचनहरू तिम्रो सत्यता वास्तविकता बन्‍न सकून् र अन्ततः तिम्रो जीवन बनून्” भनेर भनिस् भने—के तिनीहरूले त्यो हासिल गर्न सक्नेथिए? (सक्नेथिएनन्।) किन सक्नेथिएनन्? के त्यो तिनीहरूले पर्याप्त मेहनत नगरेकाले हो, कि सत्यतामा गरिएको हाम्रो सङ्गतिले तिनीहरूको भावनालाई नबुझेकोले वा यसमा तिनीहरूको स्थितिप्रति लक्षित सत्यताको उचित आपूर्ति समावेश नभएकोले हो? (दुवै होइन।) त्यसोभए यसको कारण के हो त? (यो सत्यतालाई घृणा गर्ने तिनीहरूको सारद्वारा निर्धारित हुन्छ।) त्यसकारण, यी मानिसहरूका प्रकटीकरणहरूलाई तिनीहरूको सारबाट अलग गर्न सकिँदैन भनेर भन्‍नु नै पर्छ—ती घनिष्ठ रूपमा जोडिएका हुन्छन्। कसैले पनि तिनीहरूको हृदयका विचारहरूलाई सच्याउन सक्दैन, र कसैले पनि यी मानिसहरू, जो दियाबलस हुन्, तिनीहरूको दुष्ट प्रकृति सार परिवर्तन गर्न सक्दैन। तिनीहरू सत्यतालाई घृणा गर्छन् र सत्यतालाई इन्कार गर्छन्, त्यसकारण सत्यताले तिनीहरूलाई परिवर्तन गर्न सक्दैन। त्यसोभए के यस्तो व्यक्तिलाई सहयोग गर्न नै सकिँदैन भन्‍न सकिन्छ? (सकिन्छ।) यसको उत्तर निश्चित रूपमा नै सकिन्छ भन्‍ने हुन्छ। किन? किनभने तिनीहरूको प्रकृति सार दियाबलसहरूको सार हो। तिनीहरूले प्रकाश गर्ने सबै कुरा पूर्ण रूपमा दियाबलसहरूको प्रकृतिद्वारा नियन्त्रित हुन्छ—यो भ्रष्टताको अस्थायी प्रकटीकरण पटक्‍कै होइन, न त यो भ्रष्ट मानवजातिको दुष्ट भ्रष्ट स्वभावहरूको प्रकटीकरण नै हो। किनभने तिनीहरू दियाबलसहरू हुन्, सृजित मानवहरू होइनन्—समस्याको जड यही हो।

यस्तो व्यक्तिले प्रवचनहरू सुन्दा केही थप प्रकटीकरणहरू देखाउँछ—परमेश्‍वरको घरले हरेक पटक सत्यताबारे सङ्गति गर्दा र यसमा निश्‍चित मानिसहरूका दुष्ट कार्य र प्रकटीकरणहरूलाई खुलासा र चिरफार गर्ने कार्य समावेश हुँदा, तिनीहरू यस्ता कुराहरू भन्छन्: “के तपाईंले पहिलेको त्यो घटनाबारे कुरा गरिरहनुभएको छैन र? मलाई त्यसबारे सबै थाहा छ। यो कुरा उठाउनुको पछाडि तपाईंको उद्देश्य ठ्याक्कै के हो भन्‍ने मलाई थाहा छ। के तपाईंले आफ्नो अख्तियार स्थापित गर्न र मानिसहरूलाई आफ्‍नो कुरा सुन्‍न लगाउनका लागि यस विषयको सङ्गति र चिरफार प्रयोग गर्ने प्रयास मात्रै गरिरहनुभएको छैन र? के तपाईं कतिपय मानिसहरूलाई पाठ सिकाउन, र कतिपय मानिसहरूलाई दमन गर्न चाहनुहुन्छ भन्‍ने मात्रै होइन र? के यो त अभियान सुरु गर्नु मात्रै होइन र? मूर्खले मात्रै तपाईंले भन्‍नुभएको कुरामा विश्‍वास गर्नेथियो! मूर्खले मात्रै तपाईंको कुरा सुन्नेथियो र सत्यता सिद्धान्तहरू अनुसार अभ्यास गर्नेथियो!” देखिस्, तिनीहरूले सत्यताका केही पक्षसँग सम्बन्धित मानिसहरूका केही उदाहरण, अभिव्यक्ति, वा विशिष्ट प्रकटीकरणहरू सुन्दा पनि, तिनीहरूले बुझ्ने अरूले बुझ्ने कुराभन्दा पूर्ण रूपमा फरक हुन्छ। तिनीहरूले यी कुराहरूलाई सही रूपमा बुझ्न वा सही रूपमा लिन सक्दैनन्, र तिनीहरूले तथ्यहरूलाई बङ्ग्याउन र सकारात्मक कुराहरूलाई आलोचना र निन्दा समेत गर्न सक्छन्। तिनीहरूले हृदयमा सोच्ने कुरा सधैँ अन्धकारमय हुन्छ, तैपनि तिनीहरूलाई आफू निकै चलाख छु र आफूलाई वास्तविक कुरा थाहा छ भन्‍ने लाग्छ। के यो अनाचार होइन र? यो त ठूलो रातो अजिङ्गरको जस्तै व्यवहार हो—ठूलो रातो अजिङ्गरले जब सर्वशक्तिमान् परमेश्‍वरको मण्डलीले मानिसहरूलाई निकाल्छ वा निष्कासित गर्छ, तब यो अरूले देख्‍न सकून् भनेर शक्ति प्रदर्शनका रूपमा गरिन्छ भनेर भन्छ, तर त्यसले जब परमेश्‍वरको घरले, मण्डलीले मानिसहरूलाई निकाल्छ, तब यो मण्डलीलाई शुद्ध पार्ने कार्य हो भनेर कहिल्यै भन्दैन। किनभने तिनीहरू सत्यता बुझ्न नसक्‍ने गैर-विश्‍वासी दियाबलसहरू हुन्; तिनीहरूले सधैँ सकारात्मक कुराहरूलाई बङ्ग्याउँछन्, आलोचना गर्छन्, र निन्दा गर्छन्, र तिनीहरूले सकारात्मक कुराहरूलाई सही मानसिकताले पटक्कै लिनेछैनन्। तिनीहरू मानिसहरूलाई परमेश्‍वरले सृष्टि गर्नुभएको हो भनेर मान्नुभन्दा बरु तिनीहरू बाँदरहरूबाट विकसित भएका हुन्, तिनीहरू अजिङ्गरहरूका सन्तान हुन् भनेर विश्‍वास गर्नेथिए। भर्खरै, मैले केही वैज्ञानिक अनुसन्धानकर्ताहरूले मानवजातिको पुर्खा, करोडौँ वर्ष पहिलेको विशाल मुसाको प्रजाति थियो भनेर समेत भनेको सुनेँ—कस्तो हास्यास्पद र विचित्र सिद्धान्त! यदि तैँले तिनीहरूलाई मानिसहरूलाई परमेश्‍वरले सृष्टि गर्नुभएको हो भनेर मान्न, मानिसहरूलाई परमेश्‍वरले सृष्टि गर्नुभएको हो भनेर विश्‍वास गर्न लगाउने प्रयास गरिस् भने, तैँले यो कुरा चाहे जसरी भने पनि, तिनीहरू यसलाई मान्न इन्कार गर्छन्। यो तथ्य तिनीहरूको आँखा अगाडि प्रस्तुत गरिए पनि, तिनीहरू अझै पनि विश्‍वास गर्दैनन्। तिनीहरू मानिसहरू बाँदरहरूबाट विकसित भएका हुन्, वा तिनीहरू मुसाका सन्तान हुन्, वा तिनीहरू अजिङ्गरहरूका सन्तान हुन् भन्‍ने मात्रै विश्‍वास गर्छन्। तिनीहरूले मानिसलाई परमेश्‍वरले सृष्टि गर्नुभएको हो—मानिसको जीवन र सास परमेश्‍वरले दिनुभएको हो भनेर विश्‍वास गर्नुको सट्टा यस्ता प्रकारका दुष्ट शब्दहरूमा विश्‍वास गर्नेथिए। तिनीहरू यो विश्‍वास गर्दैनन्, यसलाई मान्दैनन्, र यो तथ्यलाई स्वीकार गर्न अनिच्छुक हुन्छन्। के यो अनाचार होइन र? (हो।) यदि तैँले तिनीहरू अजिङ्गरहरूका सन्तान हुन् भनेर भनिस् भने, तिनीहरू खुसी हुन्छन्। यदि तैँले तिनीहरू बाँदरहरूबाट विकसित भएका हुन् र तिनीहरू बाँदरहरूका सन्तान हुन् भनेर भनिस्, वा एउटा ठूला मुसा तिनीहरूको पुर्खा हो भनेर भनिस् भने, तिनीहरू भन्छन्, “हो, कस्तो सम्मानको कुरा!” तर यदि तैँले मानिसहरूलाई परमेश्‍वरले सृष्टि गर्नुभएको हो भनेर भनिस् भने, तिनीहरू शत्रुवत् बन्छन्—तिनीहरूका आँखा रिसले रातोपिरो हुन्छन्, र तिनीहरू तँप्रति घृणाले भरिन्छन्। यो कति अनाचारी कुरा हो!

दियाबलसहरूबाट पुनर्जन्म भएका मानिसहरू सत्यताबारे गरिने सङ्गतिका शब्दहरू सुन्‍न सबैभन्दा बढी अनिच्छुक हुन्छन्। विशेष गरी जब त्यस्ता शब्दहरू आफैलाई चिन्‍ने, विभिन्‍न प्रकारका मानिसहरूको स्थितिलाई चिरफार गर्ने, सत्यता वास्तविकताहरूमा कसरी प्रवेश गर्ने, वा सत्यताको अभ्यास गर्ने सिद्धान्तहरू के हुन्, तीसँग सम्बन्धित हुन्छन्, तब तिनीहरूलाई हृदयमा चरम विकर्षण हुन्छ, यसका साथै, तिनीहरू विकृत बुझाइ र रायहरू फैलाउँछन्। उदाहरणका लागि, जब मण्डलीले कतिपय दुष्कर्मीहरूलाई निकाल्छ, तब यस्तो प्रकारको व्यक्तिले यस्ता कुरा भन्दै अरूलाई उक्साउँछ, “परमेश्‍वरको घरलाई मानिसहरूप्रति कुनै प्रेम छैन। यो त तिनीहरूले गोरुले खेत जोतेपछि ती गोरुलाई काटिरहेका छन् भनेजस्तै छ,” वा, “यी मानिसहरूले माथिल्लो स्तरका अगुवाहरूलाई चिढ्याएकाले नै तिनीहरूलाई निकालिएको हो।” तिनीहरू परमेश्‍वरको घरभित्र रहेको मण्डलीलाई पखाल्‍ने कामलाई सही रूपमा लिन सक्दैनन्, न त तिनीहरूसँग विशुद्ध बुझाइ नै हुन्छ—तिनीहरू यसबारे विकृत रूपमा सोच्ने र बोल्ने गर्छन्। तैँले तिनीहरूको मुखबाट विवेक वा समझका कुनै पनि शब्दहरू सुन्‍नेछैनस्, न त सकारात्मक कुराहरू जनाउने कुनै शब्दहरू नै सुन्‍नेछस्, सत्यता सिद्धान्तहरू अनुरूप कुरा त झनै सुन्नेछैनस्। तिनीहरूको हृदय गुनासा, अवज्ञा, र गथासोले भरिएको हुन्छ। जब तिनीहरूले असंयमित रूपमा आफ्ना दृष्टिकोणहरू व्यक्त गर्छन्, तब तिनीहरूले भन्‍ने कुराहरू र प्रकाश गर्ने विचार र दृष्टिकोणहरू सबै बाङ्गा र विकृत हुन्छन्। तँलाई यो अकल्पनीय लाग्छ—तैँले कसरी तिनीहरूले परमेश्‍वरमा विश्‍वास गरेका र प्रवचन सुनेका यति धेरै वर्ष भयो, र बाहिरी रूपमा तिनीहरू कति शिष्ट देखिन्छन् र खराब देखिँदैनन् भन्‍ने बारेमा सोच्छस्, र तिनीहरूले कसरी निर्णायक समयमा यी अव्यावहारिक कुराहरू भन्‍न सक्छन् भन्‍ने कुरामा तँलाई आश्चर्य लाग्छ। तिनीहरूले अन्ततः आफ्ना साँचो विचारहरू, तिनीहरूले आफ्ना हृदयमा लामो समयदेखि लुकाएका कुराहरू खुलासा गरेका हुन्छन्—के यसले साँच्‍चै नै तिनीहरूको समस्या प्रकाश गर्दैन र? (गर्छ।) तिनीहरूले खुलासा गरेका साँचो विचारहरू पूर्ण रूपमा बङ्ग्याइएका तर्क र विधर्महरू हुन्छन्। त्यसोभए के तिनीहरूले अस्थायी खराब मुडका कारण यी बङ्ग्याइएका तर्क र विधर्महरू व्यक्त गरेका थिए त? (थिएनन्।) अवश्य नै थिएनन्। तिनीहरूले परमेश्‍वरमा विश्‍वास गरेका र प्रवचनहरू सुनेका वर्षहरू जतिसुकै भए पनि, यी विचारहरू सधैँ तिनीहरूको हृदयमा लुकेका हुन्छन्, र तिनीहरूले कहिल्यै पनि प्रकाश देख्दैनन्। तर जब निर्णायक क्षण आउँछ र तिनीहरूले आफूले भन्‍न चाहेका कुरा नभनी बस्न सक्दैनन्, तब यो ज्वालामुखी जस्तै विस्फोट हुन्छ—यो तिनीहरू भित्र अत्यन्तै तीव्र रूपमा उम्लिरहेको हुन्छ, र एक दिन तिनीहरूले यसलाई थामेर राख्न सक्दैनन्, र यो विचलनपूर्ण रिस विस्फोट हुन्छ। जब तिनीहरूको दुष्ट प्रकृति पैदा हुन्छ, तब सबै किसिमका विकृत तर्क र विधर्म र भ्रमहरू देखा पर्छन्—तिनीहरू परमेश्‍वरबारे गुनासोका शब्दहरू, परमेश्‍वरको निन्दा गर्ने शब्दहरू, परमेश्‍वरलाई अपमान गर्ने शब्दहरू, मानिसहरूप्रति ईर्ष्या र घृणाका शब्दहरू, उक्साउने शब्दहरू बोल्छन्—तिनीहरूले सबै किसिमका दुष्ट शब्दहरू बोल्छन्, र त्यसपछि मात्रै तैँले तिनीहरू दियाबलस हुन् र तिनीहरू पूर्ण रूपमा प्रकाश गरिएका छन् भन्‍ने महसुस गर्छस्। यसभन्दा पहिले, प्रवचनहरू सधैँ तिनीहरूका लागि बुझ्‍न नसकिने कुरा हुन्थे र तिनीहरूले परमेश्‍वरमा विश्‍वास गरेको यतिका वर्ष कहिल्यै सत्यता बुझेका थिएनन् भन्‍ने तैँले याद गरेको थिइस्। तैँले तिनीहरूको क्षमता कमजोर छ र सत्यता तिनीहरूको बुझ्‍ने क्षमताभन्दा बाहिर छ भन्‍ने अनुमान गरिस्, त्यसकारण तैँले तिनीहरूलाई दाजुभाइ-दिदीबहिनीका रूपमा लिइस् र तिनीहरूलाई सहयोग गर्ने प्रयास गरिस्। तैँले तिनीहरूमा भरोसा गरिस् र तेरा आफ्नै भ्रष्ट स्वभाव कसरी पखालिएका छन् भन्‍ने बारेमा कुरा गरिस्। तर तैँले तिनीहरूसँग जसरी सङ्गति गरे पनि, तिनीहरूले तिनीहरू वास्तवमा कस्ता छन् भनेर कुरा गर्न कहिल्यै आफ्नो हृदय खोलेनन्। तैँले कहिल्यै यो कुरा बुझ्न सकिनस्: तिनीहरू किन आफ्नो हृदय खोल्न सक्थेनन्? तिनीहरूले किन आफ्नो वास्तविक स्थिति उदाङ्गो पारेनन्? के तिनीहरूले कहिल्यै भ्रष्ट स्वभावहरू प्रकाश नगरेका हुन सक्छ? तैँले कहिल्यै पनि तिनीहरूलाई छर्लङ्ग देख्‍न सकिनस्, र तैँले तिनीहरू शिष्ट र सरल अनि सोझा छन् भन्ने समेत ठान्‍ने गर्थिस्। अहिले मात्रै तिनीहरूको दुष्ट प्रकृति प्रस्फुटन भएपछि र तिनीहरूले परमेश्‍वरबारे गुनासो गर्ने र ईश्‍वरनिन्दा गर्ने अत्यन्तै धेरै कुराहरू भनेपछि तिनीहरूसँग वास्तवमा कुनै मानवता छैन र तिनीहरू पूर्ण रूपमा दुष्ट प्रकृतिका छन् भन्‍ने तैँले देख्छस्। तँलाई यस्तो लाग्छ, “यो व्यक्ति भयानक छ! उसले परमेश्‍वरमा विश्‍वास गरेको यतिका वर्ष भएको छ, तर उसले सधैँ हृदयमा सत्यतालाई घृणा र प्रतिरोध गरेको रहेछ! उसले कसैसँग खुलस्त कुरा नगर्नु कुनै अचम्मको कुरा होइन—उसलाई त अरूले उसको दुष्ट प्रकृति छर्लङ्ग देख्‍नेछन् भन्‍ने डर लागेको रहेछ! ऊ खाँटी दियाबलस हो!” तैँले तिनीहरूको सार छर्लङ्ग देखेपछि, तँलाई यति वर्ष तँ पूर्ण रूपमा अन्धो भएको रहेछस् भन्‍ने लाग्छ—हरेक दिन तिनीहरूसँग आफ्नो कर्तव्य पूरा गर्दै र मण्डली जीवन जिउँदै, पूरै समय तिनीहरूलाई असल व्यक्ति, परमेश्‍वरको घरको सदस्य, परमेश्‍वरका चुनिएका मानिसहरूमध्ये एक भनेर सोचेको रहेछस्, र तँसँग तिनीहरूबारे कुनै सुझबुझ रहेनछ। त्यो अत्यन्तै डरलाग्दो परिस्थिति हो! यदि तँ दाजुभाइ-दिदीबहिनीहरूसँग जिउँछस् र अन्तरक्रिया गर्छस्, र तैँले कसैमा भ्रष्ट स्वभावहरू छन् वा उसले आफ्‍नो कर्तव्यमा सिद्धान्तहरू उल्लङ्घन गर्छ भन्‍ने पत्ता लगाउँछस्, र तैँले तिनीहरूसँग सत्यताबारे सङ्गति गर्छस् र तिनीहरूलाई सहयोग गर्छस्, र तिनीहरूले यसलाई स्वीकार गर्न र कृतज्ञता व्यक्त गर्न सक्छन् भने, तँलाई निकै सन्तुष्टि हुनेछ—तँलाई यो व्यक्ति अत्यन्तै असल छ, उसले सत्यतालाई प्रेम गर्छ भन्‍ने महसुस हुनेछ; तँलाई ऊबाट बिलकुलै विकर्षण महसुस हुनेछैन। तर यदि तैँले कुनै दियाबलससँग कैयौँ वर्ष सङ्गत गर्छस्, र उसलाई सधैँ दाजुभाइ-दिदीबहिनीका रूपमा व्यवहार गर्छस्, र प्रायजसो उसलाई सहयोग गर्छस्, साथ दिन्छस्, र उसलाई प्रेम, धैर्यता, र सहनशीलता देखाउँछस्, तैपनि, उसले तँलाई निकै शत्रुताको साथ व्यवहार गर्छ, तँलाई सधैँ आफ्‍नो शत्रु मानेर तँप्रति सतर्क हुन्छ, र उसले हृदयमा सत्यतालाई अलिकति पनि स्वीकार गर्दैन, र ऊ दियाबलस बाहेक केही पनि होइन भन्‍ने कुरा तैँले झन्-झन् महसुस गर्छस् भने—तँलाई कस्तो लाग्‍नेथियो? हामीले भर्खरै उल्लेख गरेको निष्कासित व्यक्तिको हकमा भन्दा—यदि तिमीहरूले यस्तो प्रकारको व्यक्तिसँग सङ्गत गर्‍यौ, र कुनै दिन उसको मानवता यति दुष्ट छ कि, उसले हृदयमा परमेश्‍वरलाई घृणा गर्ने र सत्यतालाई पटक्‍कै स्वीकार नगर्ने मात्र होइन, तर उसलाई प्रेमका साथ सहयोग गर्नेहरूलाई पनि उसले घृणा गर्छ भन्‍ने पत्ता लगायौ, जसले गर्दा तिमीहरू यस्तो व्यक्ति खाँटी दियाबलस हो भन्‍ने कुरामा निश्‍चित भयौ भने, तिमीहरूलाई कस्तो लाग्‍नेथियो? (मलाई म साँच्‍चै नै मूर्ख भएको छु भन्‍ने लाग्थ्यो।) सुरुमा, तँलाई तँ मूर्ख भएको छस् भन्‍ने लाग्‍नेथियो, र तैँले त्यस्तो व्यक्तिमा कसरी यति धेरै व्यर्थको मेहनत गरेछस् भनेर तँलाई अचम्म लाग्‍नेथियो। अरू के लाग्नेथियो? (मलाई अलिक घिन लाग्‍नेथियो।) कोप्रति घिन लाग्थ्यो? ऊप्रति कि आफूप्रति? (ऊप्रति घिन लाग्थ्यो, तर उसलाई खुट्ट्याउन नसकेकोमा आफूप्रति पनि घिन लाग्‍नेथियो।) त्यसोभए, के तँ भविष्यमा अझै पनि उसलाई भेट्न वा ऊसँग सङ्गत गर्न चाहनेथिइस्? (चाहनेथिइनँ।) त्यसोभए तैँले ऊसँग कस्तो सम्बन्ध स्थापित गर्न चाहनेथिइस्? ऊसँग सङ्गत गर्दा तैँले कस्तो शैली अपनाउन चाहनेथिइस्? (म उसलाई फेरि कहिल्यै हेर्न चाहनेथिइनँ—म ऊबाट जति टाढा बस्न सक्छु, त्यति नै राम्रो हुनेछ।) त्यसोभए यदि, आफ्नो कर्तव्य पूरा गर्ने क्रममा, तैँले कहिलेकहीँ अझै पनि उसलाई भेट्नुपर्दा वा ऊसँग कामबारे छलफल गर्नुपर्दा, र तँ ऊबाट जोगिन सकिनस् भने के गर्नेथिइस्? के तिमीहरूले यसका लागि कुनै सिद्धान्त र अभ्यासका मार्गहरू सारांश गरेका छौ? तिमीहरूलाई ऊप्रति घिन लाग्छ र त्यसकारण तिमीहरू ऊबाट जोगिन र उसलाई हेर्न चाहँदैनौ, तर यदि तिमीहरूले उसलाई आफ्नो कर्तव्यमा भेट्न मानेनौ भने, यसले काममा ढिलाइ गर्नेछ र असर गर्नेछ—त्यसकारण तिमीहरूले के गर्नुपर्छ? के तिमीहरूसँग कुनै असल समाधानहरू छन्? (छैनन्।) त्यसोभए म तिमीहरूलाई दुई वटा समाधानहरू बताउनेछु। पहिलो के हो भने, यदि यस्तो व्यक्ति सेवा दिन मण्डलीमा रहन सक्छ भने, जब तँ आफ्नो कर्तव्यमा ऊसँग सम्पर्कमा हुनु पर्दैन, तब तँ सम्पर्कमा नबसे पनि हुन्छ। किनभने तँलाई ऊप्रति घिन लाग्छ, ऊसँग सम्पर्कमा हुँदा अप्ठ्यारो र पीडादायी महसुस हुन्छ, र उसले तँलाई ऊप्रति घिन लाग्छ भन्‍ने कुरा थाहा पाउन पनि सक्छन्, जुन कुराले तिनीहरूलाई व्याकुल तुल्याउँछ। त्यसकारण, तैँले ऊसामु पहिलेको जस्तै आफ्नो हृदय उदाङ्गो पार्नु र आफ्ना भित्री विचारहरू बताउनु पर्दैन। बरु, बस सहनशील र धैर्य बन्, र बुद्धिमानी विधिहरू प्रयोग गरेर ऊसँग अन्तरक्रिया गर्—त्यो नै पर्याप्त हुन्छ। यो एउटा सिद्धान्त हो। अर्को के हो भने, जब तँ आफ्नो काममा ऊसँग सम्पर्कमा हुनुपर्ने हुन्छ, तब तैँले उसलाई दिइएको काम र सम्बन्धित सत्यता सिद्धान्तहरू स्पष्ट रूपमा व्याख्या गर्नुपर्ने हुन्छ। तैँले ध्यान दिनुपर्ने एउटा बुँदा छ—तैँले उसलाई खटाइएको उसले काम सफलतापूर्वक पूरा गर्न सक्छ कि सक्दैन भनेर हेर्नुपर्छ। यदि उसले आम रूपमा यो कामका केही भाग पूरा गर्न सक्छ भने, ऊसँग सङ्गति गरेर निष्पक्ष र वस्तुगत रूपमा मामला सम्हाल्। तर यदि ऊ यो काममा सधैँ झाराटारुवा र गैरजिम्मेवार हुन्छ भने, तँलाई उसलाई काम सुम्पँदा सहज महसुस हुनु हुँदैन, बरु तैँले अरू कसैलाई छनौट गर्नुपर्छ। यदि यस विन्दुमा, उपयुक्त उम्मेदवार छैन र तँसँग उसलाई प्रयोग गर्ने बाहेक अरू कुनै विकल्प छैन भने, तैँले के गर्नुपर्छ? तैँले उसलाई सुपरिवेक्षण गर्ने कसैको प्रबन्ध गर्नुपर्छ। उसले वास्तविक काम नगरिरहेको वा बाधा वा अवरोधहरू ल्याउने तरिकाले व्यवहार गरिरहेको पत्ता लगाउने बित्तिकै, यसबारे तुरुन्तै रिपोर्ट गर्नुपर्छ। यदि उसलाई सुपरिवेक्षण गर्ने व्यक्तिले प्रभावकारी रूपमा त्यसो गर्न सकेन भने, थप एउटा समाधान छ: अगुवा र कामदारहरूले व्यक्तिगत रूपमा उसको सुपरिवेक्षण गर्नुपर्छ र उसको कामको अनुगमन गर्नुपर्छ, र यी अनुगमनहरूको निरन्तरता अलिक बढी हुनुपर्छ। किनभने त्यस्ता मानिसहरू अत्यन्तै भरहीन हुन्छन्; तिनीहरूलाई नजिकबाट निगरानी नगर्ने बित्तिकै, तिनीहरूले दुष्कर्म गर्ने र मण्डलीको काममा अवरोध र बाधा दिने सम्भावना हुन्छ, त्यसपछि तिनीहरूलाई प्रयोग गर्दा आइपर्ने घाटाहरू फाइदाहरूभन्दा बढी हुन्छन्। त्यसकारण, यदि तैँले तिनीहरूसँग कामका लागि अन्तरक्रिया गर्नु नै पर्छ भने, तँ यसबाट जोगिन सक्दैनस्। तैँले तिनीहरूलाई खुट्ट्याउन र तिनीहरूको साँचो रूप देख्‍न सक्छस् भन्दैमा तँ तिनीहरूबाट टाढा बस्‍न वा तैँले तिनीहरूलाई बेवास्ता गर्न सक्दैनस्—त्यो गैरजिम्मेवारीको प्रकटीकरण हुनेछ। तैँले तिनीहरूलाई खुट्ट्याउन सक्‍ने हुनाले, र तिनीहरूको प्रकृति सार दियाबलसको सार हो भन्‍ने तँलाई थाहा हुने हुनाले, र तिनीहरूले दुष्कर्म गर्न र बाधाहरू दिन सक्छन् भन्‍ने तँलाई थाहा हुने हुनाले, डर वा घृणाका कारण तिनीहरूलाई बेवास्ता गर्नुको सट्टा, तिनीहरूको सुपरिवेक्षण र अनुगमन गर्ने जिम्मेवारी तँमा अझै बढी हुन्छ। अगुवा वा कामदारका रूपमा, तेरो सबैभन्दा ठूलो जिम्मेवारी भनेको परमेश्‍वरको घरका ढोकाहरूको रक्षा गर्नु, परमेश्‍वरको घरको कामको सुरक्षा गर्नु, र दाजुभाइ-दिदीबहिनीहरूको हेरचाह गर्नु हो। अहिले एउटा दियाबलसले आफ्‍नो साँचो रूप प्रकाश गरेकोले र तैँले तिनीहरूलाई छर्लङ्ग देखिसकेकोले र तिनीहरू कस्ता दुष्ट मानिसहरू हुन् भन्‍ने कुरा थाहा पाइसकेकोले, तैँले तिनीहरूलाई अझै राम्ररी सुपरिवेक्षण गर्नुपर्छ, ताकि तिनीहरूले सकेसम्म प्रभावकारी रूपमा सेवा प्रदान गरून्—तैँले गर्नुपर्ने कुरा यही हो। तैँले तिनीहरूलाई छर्लङ्ग देखेको हुनाले, तिनीहरूलाई ध्यान दिन वा तिनीहरूलाई बुझाइनुपर्ने काम स्पष्ट रूपमा व्याख्या गर्न नमान्‍ने गर्नु हुँदैन, वा तिनीहरूले तँलाई कामसँग सम्बन्धित समस्याहरूका बारेमा सोध्दा पनि तिनीहरूसँग सङ्गति गर्न नमान्‍ने गर्नु हुँदैन। के त्यो त परमेश्‍वरको घरको काममा आफ्नो रिस पोख्नु होइन र? के त्यो परमेश्‍वरको घरको काम र दाजुभाइ-दिदीबहिनीहरूको जीवन प्रवेशलाई बेवास्ता गर्नु होइन र? यदि तैँले यसो गरिस् भने, तँ गलत हुन्छस्—यसको अर्थ तैँले आफ्नो जिम्मेवारी पूरा गरेको छैनस् भन्‍ने हुन्छ। तेरो व्यक्तिगत जीवनमा, तैँले तिनीहरूसँग पटक्‍कै व्यवहार नगर्न सक्छस्, र तैँले उप्रान्त पहिलेको जस्तै तिनीहरूसँग सङ्गत नगर्न सक्छस्। तर यदि परमेश्‍वरको घरको कामले तँलाई तिनीहरूसँग अन्तरक्रिया गर्न र सङ्गत गर्न आवश्यक गराउँछ भने, तँ यो जिम्मेवारीबाट पछि हट्न सक्दैनस्—यो तेरो कर्तव्य र जिम्मेवारी हो, र तैँले यसबाट जोगिन बहानाहरू बनाउन सक्दैनस्। दियाबलसहरूको हकमा भन्दा, केवल आफ्नो दूरी कायम राख्‍ने, तिनीहरूलाई इन्कार गर्ने, तिनीहरूबाट जोगिने, र हृदयमा तिनीहरूप्रति तिरस्कार र वितृष्ण महसुस गर्ने शैली परमेश्‍वरका अभिप्रायहरू अनुरूप हुँदैन। तैँले तिनीहरूलाई सुपरिवेक्षण र रोकटोक पनि गर्नुपर्छ। यदि तिनीहरू सेवा दिन इच्छुक छन् भने, तैँले तिनीहरूलाई सहयोग गर्नुपर्छ र उचित रूपमा सेवा दिनका लागि तिनीहरूलाई प्रयोग गर्नुपर्छ—तिनीहरूलाई सकेसम्म प्रभावकारी रूपमा सेवा दिन सक्षम तुल्याउनुपर्छ। यदि तिनीहरू उचित रूपमा सेवा दिँदैनन् र, एक क्षण पनि निगरानी नगरी छोड्दा, मण्डलीको काममा बाधा दिन र त्यसलाई बरबाद गर्न सक्छन् भने, तिनीहरूले ल्याउने हानि तिनीहरूको उपयोगिताभन्दा बढी हुन्छ, र तिनीहरूलाई तुरुन्तै निकाल्‍नुपर्छ। त्यस्ता नकारात्मक उदाहरणहरूलाई आवश्यक परेको बेला विश्लेषणका लागि उठाउनुपर्छ, ताकि दाजुभाइ-दिदीबहिनीहरूले सुझबुझ प्राप्त गर्न सकून्, दियाबलसहरू र शैतानहरूको प्रकृति सार छर्लङ्ग देख्‍न सकून्, त्यसपछि तिनलाई हृदयदेखि इन्कार गर्न सकून्, र तिनीहरूको बहकाइ, बाधा, वा नियन्त्रणमा नपरून्। दियाबलसहरू र शैतानहरूलाई प्रयोग गर्नु, परमेश्‍वरका चुनिएका मानिसहरूको सेवा गर्नका लागि सबै कुरा प्रयोग गर्नु भनेको यही हो। यो तिमीहरूको जिम्मेवारी हो—तिमीहरूले गर्नुपर्ने कुरा यही हो। तर तिमीहरूसँग यो जिम्मेवारीको बोध छैन। तिमीहरूले यसभन्दा पहिले भनेको जस्तै—तिमीहरूले यस्तो व्यक्तिबारे सुझबुझ प्राप्त गरेपछि, तिमीहरूलाई घृणा लाग्छ र तिमीहरूलाई उप्रान्त ऊसँग भेट्न मन लाग्दैन, र यदि तिमीहरूले उसलाई देख्यौ भने, तिमीहरू तर्किन्छौ, र सकेसम्म टाढा बस्छौ। तिमीहरूसँग भएको समाधान त्यति मात्र हो। परमेश्‍वरको घरको कामका लागि, परमेश्‍वरको घरका हितहरूका लागि, वा दाजुभाइ-दिदीबहिनीहरूको जीवन प्रवेशका लागि तिमीहरूसँग कुनै बोझको बोध छैन। यो तिमीहरूको कद हो—यो प्रकाश गरिएको छ, होइन त? तैँले दियाबलसको सार छर्लङ्ग देख्छस्, त्यसपछि तँ उसलाई देख्दा ऊबाट तर्किन्छस्। तर तैँले दाजुभाइ-दिदीबहिनीहरूको सुरक्षा गर्दैनस्, र नतिजा स्वरूप, तिनीहरूलाई हानि हुन्छ। तँ अगुवा वा कामदारका रूपमा रहेको आफ्नो जिम्मेवारी पूरा गर्न असफल हुन्छस्—यो जिम्मेवारीबाट विमुख हुनु हो। जब दियाबलस अझै प्रकाश भइसकेको हुँदैन, तब तैँले दाजुभाइ-दिदीबहिनीहरूलाई सचेत गराउनुपर्छ, तिनीहरूलाई दुष्ट मानिसहरूप्रति सावधान हुन सम्झाउनुपर्छ, दियाबलसले के गरेको छ, उसले किन त्यस्ता कुराहरू गरेको छ, उसका कार्यको प्रकृति के हो, यी कार्यहरूले के-कस्ता प्रभावहरू ल्याउन सक्छन् र तिनले के-कस्ता परिणामहरू ल्याउन सक्छन्, परमेश्‍वरले यो दियाबलसलाई कसरी चित्रण गर्नुहुन्छ, र उसलाई कस्तो शैलीले व्यवहार गर्नुपर्छ भनेर बताउनुपर्छ। दाजुभाइ-दिदीबहिनीहरूले सुझबुझ प्राप्त गरेपछि, र दियाबलसले सेवा प्रदान गरिसकेपछि र दाजुभाइ-दिदीबहिनीहरू वा परमेश्‍वरको घरका लागि तिनको कुनै मूल्य नभएपछि, तैँले उसलाई निकाल्‍नुपर्छ, यसरी यो दियाबलस र शैतानको जीवन नै समाप्त गर्नुपर्छ। बुद्धि यसैलाई भनिन्छ—सिद्धान्तहरू अनुसार काम गर्नु र अभ्यासको मार्ग हुनु भनेको यही हो। तँ आफ्नो व्यक्तिगत जीवनमा यस्तो व्यक्तिसँग कसरी सङ्गत गर्छस् त्यो तेरो आफ्नो कुरा हो—त्यो तेरो स्वतन्त्रता हो। तर अगुवा वा कामदारका रूपमा, तैँले एउटा जिम्मेवारी वहन गर्नु नै पर्छ: तैँले दाजुभाइ-दिदीबहिनीहरूको सुरक्षा गर्नु नै पर्छ, र परमेश्‍वरको घर र मण्डलीको कामका हितहरूको संरक्षण गर्नु नै पर्छ। यो सिद्धान्तका आधारमा, दियाबलसका रूपमा रहेको यस्तो व्यक्तिले अहिले सेवा दिइरहेको छ भने, तैँले ऊविरुद्ध हतार-हतार कारबाही गर्नु हुँदैन। तैँले उसको काम सुपरिवेक्षण गर्नुपर्छ र उसले के गरिरहेको छ भनेर हेर्नका लागि उसको हरेक चाल नजिकबाट अवलोकन गर्नुपर्छ। कुनै कुरा गलत छ भन्‍ने कुनै लक्षणहरू देखा पर्ने बित्तिकै, तैँले तुरुन्तै उसलाई खुलासा गर्ने र काट-छाँट गर्ने, वा पदबाट हटाउने कार्य अभ्यास गर्नुपर्छ। यदि खुलासा र काट-छाँट भएपछि उसले थोरै सेवा दिन सक्छ भने, त्यो मण्डलीको कामका लागि फाइदाजनक नै हुन्छ। तर उसले सेवा दिन चाहँदैन, उसले असल मार्ग लिइरहेको छैन, र उसले दाजुभाइ-दिदीबहिनीहरूलाई बहकाउन बाधा र अवरोध दिन, र आफ्ना दुष्ट नङ्ग्राहरू फैलाउन लागेको छ भन्‍ने पत्ता लागेपछि, दियाबलसले आफ्‍नो साँचो रूप प्रकट गर्ने समय त्यही हो, र ऊविरुद्ध कारबाही गर्ने सही समय त्यही हुन्छ। उसलाई सेवा गर्ने मौका दिइयो तर उसले उचित रूपमा सेवा दिएन—त्यसो हो भने उसलाई समूह ख मा पठा। यदि परिस्थिति गम्भीर छ भने, उसलाई निकाल्‍ने वा निष्कासित गर्ने अभ्यास गर्—शैतानको नियतिलाई अन्त्य गर्ने क्षण पनि यही हो। जबसम्‍म तिमीहरूले यी दुई सिद्धान्तहरू पालना गर्छौ, तबसम्‍म तिमीहरूले दुष्ट मानिसहरू र दियाबलसहरूलाई सिद्धान्त अनुरूप व्यवहार गर्न सक्‍नेछौ। के यसरी कार्य गर्नु भनेको आफ्नो जिम्मेवारी पूरा गर्नु हो? (हो।) एक हिसाबमा, तँसँग दियाबलसहरूप्रति सुझबुझ हुनेछ, तँलाई तिनीहरूले उप्रान्त बहकाउनेछैनन् वा बाधा दिनेछैनन्, र तैँले उप्रान्त मूर्ख कामकुराहरू गर्नेछैनस्—कम्तीमा पनि, तैँले दियाबलसहरूका रूपमा रहेका यस्ता मानिसहरूसँग उप्रान्त सत्यताबारे सङ्गति गर्न छोड्नेछस्। तेरो हृदयमा, तैँले यो कुरा जान्‍नेछस्: यो मान्छे दियाबलस हो—ऊसँग सत्यताबारे सङ्गति गर्नु भनेको सुँगुरको अघि मोती फ्याँक्नु जस्तै हो; ऊसँग जसरी सत्यतामा सङ्गति गरिए पनि, त्यो व्यर्थ हुनेछ। त्यसरी, तैँले मूर्ख कामकुराहरू गर्न जारी राख्नेछैनस्। तैँले ऊसँग उसले बुझ्नुपर्ने केही धर्मसिद्धान्तहरू, र उसले पालन गर्नुपर्ने प्रावधानहरूका बारेमा मात्रै कुरा गर्नेछस्—त्यो नै पर्याप्त हुन्छ। यदि तैँले यसरी अभ्यास गरिस् भने, मण्डलीको काममा असर पर्नेछैन। तर यदि तैँले सिद्धान्तहरू बुझेको छैनस् भने, तँ मूर्ख कुराहरू गर्न सक्षम हुनेछस्। अर्को हिसाबमा, सत्यतालाई अलिकति पनि स्वीकार नगर्ने यी सेवाकर्ता र दियाबलसहरूलाई अगुवा र कामदारहरूले उचित रूपमा सुपरिवेक्षण र उपयोग गर्नुपर्छ। यसरी अभ्यास गर्दा यसले मण्डलीको काममा हानि हुँदैन भन्‍ने कुरा सुनिश्‍चित गर्न सक्छ, साथै दियाबलसहरू र शैतानहरूद्वारा बहकाइन र बाधा दिइनबाट दाजुभाइ-दिदीबहिनीहरूलाई सुरक्षा दिन सक्छ। बुझिस्? (बुझेँ।) तैँले दुष्ट मानिसहरू र दियाबलसहरूलाई दाजुभाइ-दिदीबहिनीहरूका रूपमा बिलकुलै व्यवहार गर्नु हुँदैन। तँसँग दियाबलसहरू र दुष्ट मानिसहरूबारे सुझबुझ भएसम्म, तैँले उप्रान्त मूर्ख कुराहरू गर्नेछैनस्। विगतमा, मानिसहरूमा सुझबुझमा कमी हुन्थ्यो र तिनीहरूले धेरै मूर्ख कुराहरू गर्थे—सधैँ दुष्ट मानिसहरू र दियाबलसहरूलाई दाजुभाइ-दिदीबहिनीहरूका रूपमा व्यवहार गर्थे, र तिनीहरूको घाटामा दियाबलसहरूलाई हाँस्न दिन्थे। जब तैँले दियाबलसहरूसँग सङ्गति गर्न आफ्नो हृदय खोल्थिस्, तब तिनीहरू सोच्थे, “तँ कति इमानदार, कति शुद्ध र खुलस्त छस्—तँ साँच्‍चै नै मूर्ख होस्!” र तँलाई मनमनै निन्दा गर्थे। अहिले तँसँग दियाबलसहरूबारे सुझबुझ भएको हुनाले, तैँले उप्रान्त यस्तो मूर्ख काम गर्नेछैनस्। तँलाई अहिले के थाहा भयो भने, तैँले साँचा दाजुभाइ-दिदीबहिनीहरू, सत्यता पछ्याउने र मानवता भएका मानिसहरूसँग मात्रै सङ्गतिमा आफ्नो हृदय खोल्न वा तिनीहरूलाई साथ दिन र सहयोग गर्न सक्छस्—दियाबलसहरूसँग होइन। यो एउटा पक्ष हो। अर्को के हो भने तँ उप्रान्त दियाबलसहरूप्रति डरपोक हुँदैनस् वा तिनीहरूसँग डराउँदैनस्। तिनीहरू दियाबलसहरू हुन् भन्‍ने तँलाई थाहा हुन्छ, र तिनीहरूले आफ्नो हृदयमा के सोचिरहेका छन् भन्‍ने तँलाई थाहा हुन्छ। अहिले तैँले तिनीहरूका बारेमा सुझबुझ प्राप्त गरेको हुनाले, तिनीहरूलाई उचित रूपमा कसरी व्यवहार गर्ने भन्‍ने तँलाई थाहा छ। तैँले सधैँ तिनीहरूलाई नजिकबाट नियाल्नुपर्छ—तिनीहरूले के गर्ने प्रयास गरिरहेका छन्, तिनीहरूले आफ्नो हृदयमा के कुराको हिसाबकिताब र षड्यन्त्र गरिरहेका छन्, तिनीहरूले कामका कुन-कुन भागहरूमा बाधा, अवरोध, र ध्वस्त पार्न सक्छन्, तिनीहरूले अरूलाई उक्साउन र बहकाउन कस्ता शब्दहरू प्रयोग गर्न सक्छन्, र तिनीहरूले के-कस्ता उद्देश्यहरू हासिल गर्ने प्रयास गरिरहेका छन् भन्‍ने कुरा हेर्नुपर्छ। तैँले यी सबै कुराहरू स्पष्ट रूपमा देखेपछि, तैँले उचित रूपमा कसरी व्यवहार गर्ने भन्‍ने कुरा जान्‍नेछस्, र तैँले सत्यता सिद्धान्तहरू पालना गरिरहेको हुनेछस्।

तिमीहरूमध्ये धेरैजसोले, हामीले दियाबलसहरूबाट पुनर्जन्म भएका मानिसहरूका बाङ्गा प्रकटीकरणहरूलाई खुट्ट्याउने बारेमा सङ्गति गरेपछि, अब तिमीहरूका हृदयमा सायद केही स्पष्टता छ र तिमीहरूमा अलिक सुझबुझ पनि छ—जस्तै, यति धेरै वर्ष अन्तरक्रिया गरेपछि, कुन-कुन मानिसहरू दियाबलसहरू जस्ता देखिन्छन्, जसलाई तिमीहरूले अबदेखि आफ्ना साँचो भावनाहरू बताउनेछैनौ; र कुन-कुन मानिसहरू दाजुभाइ-दिदीबहिनीहरू हुन्, जससँग तिमीहरूले अझै धेरै सङ्गत गर्नेछौ, जोसँग अझै नजिक हुनेछौ, र कुनै कुरा आइपर्दा—थप सङ्गति गर्नेछौ। यसरी, तिमीहरूले हरेक प्रकारको व्यक्तिलाई व्यवहार गर्दा सिद्धान्त अनुरूप व्यवहार गर्नेछौ, र तैँले गल्ती गर्नेछैनौ। तर के धेरैजसो मानिसहरू दियाबलसहरूलाई खुट्ट्याउने, दियाबलसहरूको प्रकृतिलाई छर्लङ्ग देख्‍ने अवस्थामा पुग्‍न सक्छन्? अनि यदि दियाबलस सेवा दिन इच्छुक छ भने, के तिनीहरूले दियाबलसको सेवा उपयोग गर्न सक्छ? धेरैजसो दाजुभाइ-दिदीबहिनीहरूले यसरी अभ्यास गर्न सक्दैनन्—तर अगुवा र कामदारहरूले यसरी अभ्यास गर्न सक्‍नु नै पर्छ। तिनीहरूले त्यसो गर्न सक्नु नै पर्छ भनेर मैले किन भनेँ? किनभने अगुवा वा कामदारका रूपमा, तैँले कामकुराहरूलाई राम्ररी जाँच्नुपर्छ। तैँले दुष्ट व्यक्तिले दुष्कर्म गरिरहेको पत्ता लगाएपछि, तैँले उसलाई तुरुन्तै खुलासा गर्न र चिरफार गर्न, र उसका बाधा र अवरोधहरूलाई काबुमा राख्न सक्नुपर्छ। यदि तैँले यसरी अभ्यास गर्न सक्छस् भने, तैँले मण्डलीको कामको सामान्य प्रगतिलाई सुनिश्‍चित गर्न सक्‍नेछस्, र दाजुभाइ-दिदीबहिनीहरू सुरक्षित हुनेछन्—तिनीहरूको सुझबुझमा वृद्धि हुनेछ, र दियाबलसहरूको बाधाका कारण तिनीहरूको जीवन प्रवेशमा घाटा हुनेछैन। यदि तँ यसरी अभ्यास गर्न सक्दैनस् भने—यदि तँ दियाबलसहरूलाई काबुमा पार्न सक्दैनस्, ढोकाको रक्षा गर्न सक्दैनस् भने—दियाबलसहरू निरन्तर बाधा दिन आउनेछन्। आज तिनीहरूले एउटा व्यक्तिलाई बाधा दिन्छन्, उसलाई नकारात्मक र सुसमाचार प्रचार गर्ने कार्यप्रति उदासीन बनाउँछन्; भोलि तिनीहरूले अर्को व्यक्तिलाई बाधा दिन्छन्, उसलाई आफ्नो कर्तव्य पूरा गर्न नचाहने बनाउँछन्, यसरी काममा ढिलाइ हुन्छ र तँ प्रतिस्थापन गर्नका लागि व्यक्ति खोज्न बाध्य हुन्छस्। तैँले निरन्तर केही अप्रत्याशित र अनपेक्षित परिस्थितिहरू सम्हाल्नुपर्ने हुन्छ। के यसरी काम गर्नु अत्यन्तै निष्क्रिय कार्य हुँदैन र? (हुन्छ।) त्यसोभए अगुवा वा कामदारका रूपमा, के तँ मानकअनुरूप हुनबाट निकै चुकेको हुँदैनस् र? यदि तैँले अगुवा वा कामदारका रूपमा सेवा गरिरहेको थिइनस् भने, तैँले आफ्नो जीवन प्रवेश, परमेश्‍वरका वचनहरू खाने-पिउने कार्य, र आफ्नो कर्तव्य व्यवस्थापन गर्न सक्नेथिइस्। तर तैँले अगुवा वा कामदारका रूपमा सेवा गर्न थालेपछि, तँ हरेक दिन व्यस्त हुन्छस्—आत्तिँदै दौडधूप गर्छस्, र हतार-हतार काम गर्छस्। कि त ख्रीष्ट-विरोधी वा दुष्ट व्यक्ति देखा पर्छ र मण्डलीमा बाधा दिन्छ, कि त कतिपय दाजुभाइ-दिदीबहिनीहरू नकारात्मक बन्छन् र तिनीहरूले आफ्नो कर्तव्य पूरा गर्न चाहँदैनन्, कि त नयाँ विश्‍वासी अफवाहहरूद्वारा बहकिन्छ र उप्रान्त विश्‍वास गर्न चाहँदैन र ऊ पछि हट्छ। काम पर्याप्त रूपमा पूरा भइरहेको हुँदैन, जसले गर्दा जताततै समस्याहरू देखा पर्छन्, र यी समस्याहरू निरन्तर देखा पर्दा तँ अत्तालिन्छस् र चकित हुन्छस् र तैँले हरेक दिनको सामना गर्न सक्दैनस्, राम्ररी खान वा सुत्न सक्दैनस्—तैपनि, काम अझै राम्ररी पूरा हुँदैन। त्यो कामका लागि साह्रै अयोग्य हुनु हो। त्यस्तो अगुवा वा कामदार मानकअनुरूप पटक्कै हुँदैन। तँ मानकअनुरूप हुँदैनस् भनेर म किन भन्छु? किनभने सबैले सत्यता बुझ्ने र सुझबुझ प्राप्त गर्ने गरी, तैँले देखा पर्न सुनिश्चित यी समस्याहरूका बारेमा अग्रिम रूपमा स्पष्ट रूपमा सङ्गति गरिनस् ताकी समस्याहरू देखापर्दा ती तुरुन्तै समाधान हुन सकून्। अर्को शब्दमा भन्दा, तैँले धेरैजसो मानिसहरूलाई यी कुराहरू सहन सक्‍ने क्षमताले सुसज्जित गर्न सजग तुल्याइनस्। अन्त्यमा, जब यी कुराहरू एकपछि अर्को गर्दै घटे, तब तँ अत्यन्तै निष्क्रिय बनिस्—सधैँ गडबडी मिलाउने, सधैँ दुष्परिणामहरू सफा गर्ने मात्रै गरिस्। यसको अर्थ तँ अगुवा वा कामदारका रूपमा मानकअनुरूप हुनबाट धेरै चुकेको हुन्छस्। तैँले विभिन्‍न प्रकारका दियाबलसहरूलाई व्यवहार गर्ने तरिकामा, तिनलाई सम्हाल्ने तेरा विधिहरू अनुचित हुन्छन्, तैँले गर्ने काम अपर्याप्त हुन्छ, र त्यसकारण मण्डलीका काममा निरन्तर बाधा पुग्छ, यो निरन्तर समस्याहरूले ग्रसित हुन्छ। तैँले सधैँ कुराहरूलाई समाधान गर्नुपर्ने र तिनलाई मिलाउनुपर्ने हुन्छ, त्यसकारण तँ अत्यन्तै व्यस्त हुन्छस्, र यो काम गर्ने कार्य अत्यन्तै कठिन हुन्छ।

के तिमीहरूलाई दियाबलसहरूबाट पुनर्जन्म लिएका मानिसहरूलाई व्यवहार गर्ने दुई वटा सिद्धान्त याद छ? तीमध्ये मुख्य कुन हो? दियाबलस र शैतानहरूको डर नमान र तिनीहरूबाट नतर्क। बरु, तिनीहरूलाई खुट्ट्याउन र तिनीहरूको सार छर्लङ्ग देख्न, र तिनीहरूका विचारको प्रवृत्तिलाई बोध गर्न सिक; अर्थात्, तिनीहरूले मण्डलीमा के गर्न चाहन्छन्, र तिनीहरूले के-कस्ता उद्देश्यहरू हासिल गर्न चाहन्छन् भन्‍ने कुरा स्पष्ट रूपमा देख। यसरी, तिमीहरूले निष्क्रियतालाई पहलमा परिणत गर्न सक्छौ, र तिनीहरूलाई खुलासा गर्न र निराकरण गर्न सक्रिय रूपमा अग्रसरता जनाउन सक्छौ। यदि, दियाबलसहरू र शैतानहरूले बोलेको र व्यवहार गरेको देख्दा, तँलाई घिन मात्रै लाग्छ र तँ तिनीहरूलाई कुनै ध्यान दिन वा तिनीहरूसँग सहकार्य गर्न चाहँदैनस् र त्यत्ति मात्र हो भने—दियाबलसहरू र शैतानहरूले मण्डलीको काममा बाधा र अवरोध दिइरहेको देख्दा यसलाई बेवास्ता समेत गर्छस् भने—के यसरी कार्य गर्नु परमेश्‍वरका अभिप्रायहरू अनुरूप हुन्छ? (हुँदैन।) दियाबलसहरू र शैतानहरूले मण्डलीमा घुसपैठ गरेपछि, तिनीहरूले नियम पालना गर्ने तरिकाले मण्डली जीवन जिउनेछैनन्, नियम पालना गर्ने तरिकाले सेवा प्रदान गर्नु त परको कुरा हो। तिनीहरूले अपरिहार्य रूपमा नै बोल्नेछन् र कामकुरा गर्नेछन्, यहाँसम्म कि आफ्ना उद्देश्यहरू हासिल नभएसम्म तिनीहरू हरेस खाँदैनन्। त्यसकारण, दियाबलसहरूसँग व्यवहार गर्दा, तिमीहरू बुद्धिमान हुनुपर्छ, र सत्यता सिद्धान्तहरू अनुसार कार्य गर्नुपर्छ। खुलासा र इन्कार गरिनुपर्नेहरूलाई खुलासा र इन्कार गर्नुपर्छ। जब दियाबलस अझै प्रकाश भएको हुँदैन, तब यदि ऊ सेवा दिन तयार हुन्छ भने, उसलाई सेवा दिन उपयोग गर्, अनि उसले सेवा दिइरहेको बेला उसलाई नजिकबाट निगरानी गर। उदाहरणका लागि, यदि तैँले कामको निश्‍चित विषयवस्तुको कार्यभारी रहेको निश्‍चित सुपरिवेक्षकलाई छर्लङ्ग देख्‍न सक्दैनस्—तैँले ऊ अरू दाजुभाइ-दिदीबहिनीहरू जत्तिको सरल र खुलस्त छैन, उसले कसैसँग कहिल्यै इमानदारिताको साथ बोल्दैन, र काममा कठिनाइ वा समस्याहरू सामना गर्दा, उसले समाधान खोज्दैन भन्‍ने देख्छस् भने—तैँले उसको परिस्थितिको जरा पत्ता लगाउने पहल गर्नुपर्छ। तँ निष्क्रिय भएर, उसले काम बरबाद नगरेसम्म पर्खेर बस्‍ने त्यसपछि “काम बिग्रेपछि चेत खोल्ने” प्रयास गर्नु हुँदैन। तैँले ऊसँग कुरा गर्नुपर्छ र आफ्नो कर्तव्यप्रतिको उसको मनोवृत्ति कस्तो छ, ऊसँग कामका लागि विशिष्ट योजना र प्रबन्धहरू छ कि छैन, ऊसँग काम गर्ने सिद्धान्तहरू छ कि छैन, उसले कामका प्रबन्धहरू अनुसार काम गर्न सक्छ कि सक्दैन, र उसले आफूभन्दा माथि रहेकाहरूलाई छल गर्न र आफूभन्दा तलका मानिसहरूबाट कुराहरू लुकाउन, र आफ्नै तरिकाले कामकुरा गर्न सक्छ कि सक्दैन भन्‍ने कुरा हेर्नुपर्छ। के यी कुराहरू तैँले ध्यान दिनुपर्ने कुराहरू होइनन् र? (हुन्।) मानौँ तैँले कुनै व्यक्ति दियाबलस हो भन्‍ने पत्ता लगाइस्, त्यसकारण तैँले ऊसँग अन्तरक्रिया गर्न छोडिस्, र यसो समेत भनिस्, “यो दियाबलस अत्यन्तै भयानक छ—उसलाई देख्दा मात्रै पनि मलाई घिन लाग्छ। म अबदेखि ऊसँग बोल्‍नेछैनँ। मैले आफू र उसको बीचमा स्पष्ट रेखा कोर्नुपर्छ, र दाजुभाइ-दिदीबहिनीहरूलाई पनि स्पष्ट रेखा कोर्न लगाउनुपर्छ—सबैले उसलाई बेवास्ता गर्नुपर्छ।” के यसरी व्यवहार गर्नु ठीक हुन्छ? यो व्यवहार गर्ने मूर्ख तरिका हो। यो न त चलाख तरिका हो न त बुद्धिमानी तरिका नै हो, र यो कद हुनु होइन। के तँलाई तिनीहरूसँग नबोलेकोले मात्रै पनि तँ चलाख छस् भन्‍ने लाग्छ? के तँ परमेश्‍वरका अभिप्रायहरूलाई ख्याल गर्ने व्यक्ति होस्? के तैँले आफ्नो जिम्मेवारी पूरा गरेको छस्? के तैँले बगालको रक्षा गर्ने र परमेश्‍वरको घरको ढोकाको रेखदेख गर्ने बोझ वहन गरेको छस्? के तैँले यी कुराहरूका बारेमा पनि सोच्नु पर्दैन र? दियाबलसहरूप्रति सुझबुझ हुनुपर्ने मानिसहरूबाट परमेश्‍वरले गर्नुहुने मागको अर्थ दियाबलसहरूलाई इन्कार गर्नु नै पर्याप्त हुन्छ भन्‍ने हुँदैन। तैँले दियाबलसहरूलाई सुपरिवेक्षण गर्न र रोक्न पनि सक्नुपर्छ; यदि दियाबलस अझै प्रकाश भएको छैन र ऊ सेवा दिन चाहन्छ भने, तैँले उसलाई उपयोग गर्न पनि सक्नुपर्छ—यी कुराहरू पनि तैँले पूरा गर्नुपर्ने कर्तव्य, तैँले पूरा गर्नुपर्ने जिम्मेवारी हुन्, र यो पूर्ण रूपमा मण्डलीको कामको संरक्षण गर्नका लागि हो। यदि तैँले कुनै व्यक्ति अत्यन्तै रहस्यमय व्यक्ति हो, उसले भन्ने सबै कुरा अस्पष्ट हुन्छ र कसैले पनि उसलाई बुझ्न सक्दैन भन्‍ने देखिस् भने, यो व्यक्ति अत्यन्तै खतरनाक हुन्छ र ऊ भरोसा गर्न लायक हुँदैन। विशेष गरी यदि तैँले विशेष रूपमा कुटिल र असामान्य, धूर्त, चतुर तरिकाले व्यवहार गर्ने व्यक्ति देखिस्—जो कसैसँग कहिल्यै इमानदारिताको साथ बोल्दैन, र ऊसँग अन्तरक्रिया गर्ने वा सङ्गत गर्ने धेरैजसो दाजुभाइ-दिदीबहिनीहरूले उसलाई छर्लङ्ग देख्‍न सक्दैनन् भने—त्यस्तो व्यक्तिलाई पन्छाएर एकलै छोडिदिनु हुँदैन। बरु तँ उसको नजिक जानुपर्छ, ऊसँग सम्पर्क गर्नुपर्छ र कुरा गर्नुपर्छ, ताकि तँ सुझबुझ र अन्तर्ज्ञानमा वृद्धि हुन सक्, तैँले उसले के सोचिरहेको छ, उसको व्यवहारको स्रोत र प्रेरणा के हो, उसले के गर्ने योजना बनाइरहेको छ, उसले आफ्नो कर्तव्य पूरा गर्दा काम वहन गर्न सक्छ कि सक्दैन, मण्डलीको काममा बाधा दिन र स्वतन्त्र राज्य स्थापना गर्न सक्छ कि सक्दैन, र उसले कर्तव्य पूरा गर्दा त्यसले फाइदाभन्दा बढी हानि गर्छ कि, र अन्त्यमा फाइदाभन्दा बढी घाटा हुन्छ कि भन्‍ने कुरा देख्‍न सक्। देखिस्—के अगुवा वा कामदार हुनु सरल कुरा हो? जब मण्डलीमा त्यस्तो व्यक्ति भेटिन्छ, तब तँ ऊबाट नटाढिनुपर्ने र ऊबाट नतर्किनु पर्ने मात्र होइन, बरु तँ सक्रिय रूपमा उसको निकट जानुपर्छ र सम्पर्कमा आउनुपर्छ। यसो गर्नुको उद्देश्य के हो? यो उसको परिस्थितिलाई काबुमा लिनु र सतर्कताका उपायहरू अपनाउनु हो। उदाहरणका लागि, यदि तैँले निरन्तर तेरो व्यक्तिगत जानकारीबारे खोजीनिधो गर्ने अवसरहरू खोजिरहेको चिनियाँ कम्युनिस्ट पार्टीको एजेन्ट वा जासुसलाई भेटिस्, र ऊ जासुस हो भन्‍ने तँलाई हृदयमा महसुस भयो भने, तँ त्यस व्यक्तिबाट सतर्क हुनुपर्छ, र तैँले उसलाई आफ्नो वास्तविक परिस्थितिबारे पटक्‍कै बताउनु हुँदैन। तैँले अझै महत्त्वपूर्ण कुरा पनि याद गर्नैपर्छ: तैँले उसलाई तेरो फोन नम्बर, इमेल खाता, इत्यादि कुरा थाहा दिनु हुँदैन। तर, यदि तँ उसले तेरो परिस्थितिबारे खोजिनिधो गर्छ भन्‍ने कुराप्रति मात्रै सतर्क हुन्छस्, तर ऊ अरू कोसँग सम्पर्कमा छ, उसले कसको जानकारी सोधिरहेको छ, र मण्डलीको कुन परिस्थितिबारे सोधिरहेको छ भन्‍ने जस्ता कुराहरूलाई तैँले पूर्ण रूपमा बेवास्ता गर्छस् र छोडिदिन्छस्—यसो गर्दा तँ निकै चलाख भइरहेको छस् भन्‍ने समेत सोच्छस् भने—तैँले यस मामलालाई सम्हालेको तरिका कस्तो हुन्छ? के तैँले कुनै बुद्धि देखाएको हुन्छस्? के तैँले आफूमा कद छ भन्‍ने देखाएको हुन्छस्? के तैँले आफ्नो जिम्मेवारी पूरा गरेको हुन्छस्? के तैँले परमेश्‍वरको घरका हितहरू संरक्षण गरेको र दाजुभाइ-दिदीबहिनीहरूको सुरक्षा गरेको हुन्छस्? यदि तैँले यी कुराहरूलाई पटक्‍कै ख्याल गर्दैनस् भने, तँ पूर्ण रूपमा स्वार्थी र घृणित व्यक्ति होस्। मानौँ तैँले कुनै दियाबलसका रूपमा रहेको कुनै व्यक्ति भेट्छस्, र उसले तँ कहाँको होस् र तेरो परिवारमा कसैले परमेश्‍वरमा विश्‍वास गर्छ कि गर्दैन भनेर सोध्छ; उसले जानकारी खोजिरहेको छ भन्‍ने तँलाई थाहा हुन्छ, त्यसकारण तैँले आफ्नो वास्तविक परिस्थिति खुलासा नगरी उसलाई पन्छाउन केही कुरा त्यत्तिकै भन्छस्, त्यसपछि तैँले प्रश्नहरू उल्ट्याएर उसलाई सोध्छस्, “तिमी कहाँका हौ? तिम्रो परिवारमा कसले परमेश्‍वरमा विश्‍वास गर्छ? तिम्रो गृहनगरको मण्डलीमा मण्डली जीवन कस्तो छ? के चिनियाँ कम्युनिस्ट पार्टीले त्यहाँका विश्‍वासीहरूलाई पक्राउ गर्छ? के तिमी कहिल्यै पक्राउ परेका छौ?” चिनियाँ कम्युनिस्ट पार्टीको एजेन्ट वा जासुसले यो सुनेपछि, मनमनै सोच्छ, “सधैँ प्रश्नहरू गर्ने म नै हुन्छु—कसैले पनि मलाई कहिल्यै फर्केर सोधपुछ गरेको छैन। यो व्यक्तिको दिमाग रहेछ!” तैँले उसलाई प्रश्‍नहरू सोधिरहेको देखेर, उसलाई उसको पहिचान खुलासा हुनेछ भन्‍ने चिन्ता हुन्छ र त्यसकारण उसले विषय परिवर्तन गर्नेछ। तैँले यस्तो व्यक्तिलाई ध्यान दिएर अवलोकन गर्नुपर्छ। यदि तैँले ऊ अत्यन्तै शङ्कास्पद छ, र ऊ चिनियाँ कम्युनिस्ट पार्टीका जासुस हुने सम्भावना ८० प्रतिशत छ भन्‍ने कुरा पुष्टि गरिस् भने, ऊबाट तँ सतर्क हुनुपर्छ—तैँले दाजुभाइ-दिदीबहिनीहरूका बारेमा अलिकति पनि जानकारी खुलासा गर्नु हुँदैन। यदि दाजुभाइ-दिदीबहिनीहरू ऊबाट पटक्‍कै सतर्क भएनन् र यस व्यक्तिलाई कुनै कुरा बाँकी नराखी, कुनै पनि विषयमा कुरा गर्न इच्छुक हुँदै, आफूलाई थाहा भएका सबै कुरा बताए भने, यसले मण्डली र दाजुभाइ-दिदीबहिनीहरूलाई सजिलै खतरामा पार्छ। त्यसकारण तैँले त्यस्तो व्यक्तिलाई नजिकबाट नियाल्नुपर्छ—ऊ निरन्तर कसको सम्पर्कमा आउँछ, उसले निरन्तर कोबाट जानकारी प्राप्त गर्ने प्रयास गर्छ, उसले गुप्तमा दाजुभाइ-दिदीबहिनीहरूको फोन नम्बर जाँच गरिरहेको छ कि, वा तिनीहरूको कम्प्युटरमा रहेका खाताहरू जाँच गरिरहेका छ कि, वा मानिसहरूको पिठ्युँ पछाडि परमेश्‍वरको घरको आन्तरिक जानकारी खोजिरहेको छ कि भनेर अवलोकन गर्नुपर्छ। तैँले उसलाई नजिकबाट नियाल्नुपर्छ—तैँले उसलाई सफल हुन दिनु हुँदैन। तैँले दाजुभाइ-दिदीबहिनीहरूलाई यो व्यक्तिको विरुद्धमा सतर्क हुन पनि भन्‍नुपर्छ—यदि उसले बारम्बार जानकारी खोजीनिधो गर्छ भने, ऊबाट टाढा बस्नुपर्छ, र मानिसहरूलाई दुर्व्यवहार नगर्न भनी उसलाई चेतावनी दिनुपर्छ। यसका साथै, उसले दाजुभाइ-दिदीबहिनीहरूलाई बहकाउनका लागि के-कस्ता विधर्म र भ्रमहरू फैलाइरहेको छ भन्‍ने कुरा पनि तैँले हेर्नुपर्छ—यदि तैँले त्यस्ता समस्याहरू पत्ता लगाइस् भने, तैँले तिनलाई तुरुन्तै सम्हाल्नुपर्छ र समाधान गर्नुपर्छ। यसरी अभ्यास गर्नु भनेको मण्डलीको कामको संरक्षण गर्नु र दाजुभाइ-दिदीबहिनीहरूको सुरक्षा गर्नु हो—यो अगुवा र कामदारहरूको जिम्मेवारी हो, र यो परमेश्‍वरका चुनिएका मानिसहरूको पनि जिम्मेवारी हो। यदि तँ चुप लागेर बस्छस् र केही गर्दैनस्, र उसलाई आफूले चाहे अनुसार खोजीनिधो गर्न दिन्छस् भने, केही मूर्ख मानिसहरू वा विश्‍वासमा सतही जग भएका नयाँ विश्‍वासीहरूले तिनीहरूलाई सबै कुरा बताउने सम्भावना हुन्छ। त्यसपछि, मुख्य भूमि चीनको पुलिसले तुरुन्तै तिनीहरूको परिवारका सदस्य र आफन्तहरूलाई तुरुन्तै पक्राउ गर्न थाल्न सक्छ, जसले गर्दा निश्‍चित मण्डली र निश्‍चित दाजुभाइ-दिदीबहिनीहरूमा समस्या आइपर्न सक्छ। जस्तोसुकै समस्या पैदा भए पनि, जे भए पनि, यदि अगुवा वा कामदारका रूपमा तैँले दियाबलसका रूपमा रहेको व्यक्ति पत्ता लगाइस् तर तुरुन्तै उपायहरू अपनाइनस्, सतर्कताको काम उचित रूपमा अघि बढाइनस्, र फलस्वरूप कतिपय मूर्ख र अज्ञानी मानिसहरूले खुलासा गर्न नहुने धेरै कुराहरू खुलासा गर्छन् र दाजुभाइ-दिदीबहिनीहरूको जानकारी चुहावट गर्छन्, जसले मण्डलीको काम र दाजुभाइ-दिदीबहिनीहरूमा समस्या ल्याउँछ भने, त्यो तँ जिम्मेवारी विमुख हुनु हो। मलाई भन्, यस मामलामा तेरो कर्तव्य निर्वाह कस्तो भएको हुन्छ? के तैँले त्यो राम्ररी पूरा गरेको हुन्छस्? (हुँदिनँ।) आफ्नो कर्तव्य राम्ररी पूरा नगर्नु—के यो तैँले परमेश्‍वरलाई निराश तुल्याएको मामला हो? (हो।) यो त परमेश्‍वरलाई निराश तुल्याउनु हो। यदि तिमीहरू आफै विदेशमा निकै सुरक्षित छौ तर तिमीहरूको आफ्नै मूर्खताका कारण चिनियाँ कम्युनिस्ट पार्टीको एजेन्टले तिमीहरूलाई झूक्क्याइदिन्छ भने, यसले खतरनाक परिणामहरू ल्याउनेछ; यसले मुख्य भूमिमा रहेका तिमीहरूको गृहनगरका मण्डली र दाजुभाइ-दिदीबहिनीहरूमा प्रकोप ल्याउनेछ। के तिमीहरू त्यस्तो परिणाम हेर्न इच्छुक छौ? (छैनौँ।) यदि व्यक्तिमा थोरै विवेक र थोरै मानवता छ भने, ऊ यस्तो घटना घटेको हेर्न अनिच्छुक हुनुपर्छ; ऊ आफै अहिले चाहे जहाँ भए पनि, उसले मुख्य भूमिका कुनै पनि दाजुभाइ-दिदीबहिनीहरूले सतावट भोगेको हेर्न चाहँदैन। यदि कसैले “अँ, अहिले म विदेशमा सुरक्षित छु—को पक्राउ पर्छ मलाई के मतलब! यदि कसैले कष्ट भोग्छ भने त्यसको मसँग के सम्बन्ध हुन्छ र? मलाई मेरो आफ्नै परिवारको समेत वास्ता छैन। मलाई कुनै लगाव छैन” भनेर भन्छ भने—के त्यस्तो व्यक्तिमा मानवता हुन्छ? (हुँदैन।) उसमा कुनै मानवता हुँदैन—व्यक्तिले त्यसरी सोच्नु हुँदैन। यदि तँ आफूसँग विवेक र मानवता छ भनेर दाबी गर्छस् भने, कम्तीमा पनि तैँले मुख्य भूमिमा रहेका आफ्ना आफन्तहरू र मण्डलीमा समस्या ल्याउनु हुँदैन। त्यसकारण, जब तैँले दियाबलसहरूको सामना गरिरहेको हुन्छस्, तब तिनीहरूप्रतिको सुझबुझ हुनु मात्रै पर्याप्त हुँदैन—तैँले व्यापक रूपमा सोच्नु पनि पर्छ। तैँले आफूलाई खुलासा नगर्ने, साथै मुख्य भूमिमा रहेका तेरा आमाबुबा र आफन्तहरू र दाजुभाइ-दिदीबहिनीहरूलाई हानि नगर्ने कुरालाई सुनिश्‍चित गर्ने तरिकाले कसरी कार्य गर्ने भन्‍ने बारेमा सोच्नुपर्छ। तैँले मण्डलीको काम संरक्षण गर्ने र परमेश्‍वरको घरको ढोकाको रक्षा गर्ने आफ्नो जिम्मेवारी पूरा गर्नु नै पर्छ। मानिसहरूले पूरा गर्नुपर्ने जिम्मेवारी यही हो। यदि तैँले सक्दो प्रयास गरेको छस् भने, तैँले गर्न नसक्‍ने केही कुराहरू भएका कारण वा तैँले कुनै मामलालाई छर्लङ्ग नदेखेका कारण कुनै कुरा गलत भयो भने पनि, तँ दोषी हुँदैनस्—सबै कुरा परमेश्‍वरको हातमा छ। तर मानिसहरूको दृष्टिकोणबाट हेर्दा, मानिसहरूले पूरा गर्नुपर्ने जिम्मेवारीबारे तँ स्पष्ट हुनुपर्छ। तँ त्यसबाट पछि हट्नु हुँदैन, र तैँले आफ्नो बारेमा मात्रै सोच्न मिल्दैन—तैँले आफ्नो वरिपरिका दाजुभाइ-दिदीबहिनीहरू र मण्डलीको कामलाई पनि ख्याल गर्नुपर्छ। के अहिले अभ्यासको यो मार्ग स्पष्ट भएको छ? (भएको छ।) देखिस्, यदि यी कुराहरूमा सङ्गति नगरिएको भए, तिमीहरूले सबैभन्दा निर्णायक र महत्त्वपूर्ण कुराहरूलाई बेवास्ता गर्नेथियौ, र अझै पनि के सोच्‍नेथियौ भने दियाबलसहरू र शैतानहरूसँग कसरी व्यवहार गर्ने भन्‍ने तिमीहरूलाई थाहा छ। वास्तवमा, तिमीहरूले अभ्यासका सिद्धान्तहरू बुझ्दैनौ—तिमीहरूको वास्तविक कद यही हो।

तैँले सत्यता, सकारात्मक कुराहरू, र परमेश्‍वरप्रति दियाबलसहरूको मनोवृत्तिलाई अवगत गर्न सके वा नसके पनि, तिनीहरूको सार, जे भए पनि, सत्यतालाई घृणा गर्ने, सकारात्मक कुराहरूलाई घृणा गर्ने, र परमेश्‍वरलाई घृणा गर्ने नै हुन्छ। अनाचारी हुनु भनेको यही हो। चाहे तिनीहरूले प्रकाश गर्ने शब्दहरूबाट होस् वा तिनीहरूको हृदयका विचार र दृष्टिकोणहरूबाट होस्, सत्यताप्रतिको, सकारात्मक कुराहरूप्रतिको, र परमेश्‍वरप्रतिको तिनीहरूको मनोवृत्तिलाई देख्‍न सकिन्छ। यो मनोवृत्ति अनुसार मूल्याङ्कन गर्दा, दियाबलसहरूले सत्यतालाई पटक्‍कै स्वीकार गर्दैनन्, सकारात्मक कुराहरूलाई पटक्‍कै स्वीकार गर्दैनन्, र अवश्य नै, तिनीहरूले परमेश्‍वरको आराधना पटक्‍कै गर्दैनन् भनेर निश्‍चितताको साथ भन्‍न सकिन्छ। त्यसकारण, तिनीहरूले मानिसहरूबाट आउने कुनै पनि सही सुझाव, अभिव्यक्ति, वा अर्ती स्वीकार गर्दैनन्। त्यसोभए, परमेश्‍वरबाट आउने सत्यता सिद्धान्तहरू, परमेश्‍वरका चेतावनीहरू, परमेश्‍वरले गर्नुहुने मागहरू, र मानिसहरूका लागि परमेश्‍वरले दिनुभएका शिक्षाहरूका हकमा भन्दा, तिनीहरू यी सबै कुरालाई अझै बढी इन्कार गर्छन् र तिनलाई कहिल्यै स्वीकार गर्दैनन्। बरु, तिनीहरू हृदयमा आफूले मन पराउने जुनसुकै कुरा, आफूलाई फाइदा गर्ने जुनसुकै कुराबारे षड्यन्त्र गरिरहेका हुन्छन्। तिनीहरू आफ्नो हैसियत, प्रतिष्ठा, अभिमान, र गन्तव्यका बारेमा षड्यन्त्र गर्छन्; तिनीहरू आफ्नो वास्तविक जीवनमा आफूले आनन्द लिन, प्राप्त गर्न, र हासिल गर्न चाहेका जुनसुकै फाइदाहरूका बारेमा षड्यन्त्र गर्छन्। यो तिनीहरूको भित्री संसार हो, र तिनीहरूको प्रकृति सार दुष्ट छ भन्‍ने कुरा देखाउन यो नै पर्याप्त हुन्छ। यो अनाचारी प्रकृति सार कहिल्यै परिवर्तन हुनेछैन। सुरुदेखि अन्त्यसम्मै, तिनीहरूले गर्ने सबै कुरा, र तिनीहरूका सबै विचार र दृष्टिकोणहरूको सत्यता वास्तविकतासँग कुनै सम्बन्ध हुँदैन, र परमेश्‍वरका शिक्षाहरू वा मानव जीवनको सही मार्गसँग तिनको कुनै सरोकार हुँदैन; ती सबै दुष्ट नकारात्मक कुराहरू हुन्। तैँले दुष्ट सार भएका मानिसहरूसँग सत्यताबारे चाहे जसरी सङ्गति गरे पनि, तिनीहरूलाई प्रेमको साथ जसरी सहयोग गर्ने प्रयास गरे पनि, तैँले तिनीहरूलाई उत्प्रेरित गर्न सक्दैनस्, तिनीहरूका विचार र दृष्टिकोणहरू परिवर्तन गर्न सक्दैनस्, र तिनीहरूले हरेक दिन दुष्टताबारे मात्र सोच्ने तिनीहरूको जीवनशैली परिवर्तन गर्न सक्दैनस्। अवश्य नै, तैँले तिनीहरूले पछ्याउने उद्देश्यहरू पनि परिवर्तन गर्न सक्दैनस्, न त तिनीहरूले हरेक मामलाको युक्ति रच्ने शैली र दिशा नै परिवर्तन गर्न सक्छस्। दियाबलसहरूका रूपमा रहेका यी मानिसहरू सुरुदेखि अन्त्यसम्मै उस्तै रहन्छन्। तिनीहरूको दुष्ट सार परिवर्तन हुनेछैन। तिनीहरूले परमेश्‍वरको नाम नत्यागी वा साँचो मार्ग नछोडी, सधैँ परमेश्‍वरको घरमा कर्तव्य पूरा गरेका भए पनि, तिनीहरूले सत्यता स्वीकार नगर्ने हुनाले, र तिनीहरूले विचार गर्ने र मनन गर्ने सबै कुरा नकारात्मक कुरा र दुष्ट कुराहरूसँग सम्बन्धित हुने हुनाले, तिनीहरूले आफ्ना भ्रष्ट स्वभाव फाल्ने कुनै सम्भावना हुँदैन, र तिनीहरूको मानवतामा पनि कुनै परिवर्तन आउन सक्दैन। अवश्य नै, एउटा कुरा निश्‍चित छ: यी मानिसहरूले मुक्ति प्राप्त गर्ने कुनै सम्भावना हुँदैन। तिनीहरूको गन्तव्य के हो भन्‍ने बारेमा त बताइरहनु नै पर्दैन। हामीले यहाँ सङ्गति गरिरहेको कुरा तिनीहरूको गन्तव्य के हो भन्‍ने होइन। हामी तिनीहरूको प्रकृति सार खुट्ट्याउने र चिरफार गर्ने कार्यमा केन्द्रित छौँ।

दियाबलसहरूबाट पुनर्जन्म लिएका मानिसहरूको अनाचारी प्रकृति सारको पहिलो प्रकटीकरण—“कुटिल र असामान्य हुनु”—का बारेमा अब पूर्ण रूपमा सङ्गति भइसकेको छ। हामीले मुख्य रूपमा, तिनीहरूले सकारात्मक कुराहरूलाई कसरी लिन्छन्, त्यस सम्बन्धी तिनीहरूका विभिन्‍न मनोवृत्ति र प्रकटीकरणहरू, साथै तिनीहरूले आफ्नो हृदयमा पाल्ने र राख्‍ने विभिन्‍न विचार र दृष्टिकोणहरूका बारेमा सङ्गति गऱ्यौँ। चाहे त्यो तिनीहरूको ठोस प्रकाश र प्रकटीकरणहरू होस्, वा तिनीहरूले खुलासा गर्ने आँट नगर्ने तिनीहरूको हृदयका गहिराइमा लुकेका कुराहरू होस्, यो सबैले तिनीहरू साधारण भ्रष्ट मानिसहरू होइनन् भन्‍ने कुरा प्रमाणित गर्छ। तिनीहरूसँग साधारण भ्रष्ट मानिसहरूको विवेक र समझ हुँदैन। यी मानिसहरूसँग साधारण भ्रष्ट मानिसहरूको मानवता हुँदैन भनेर पनि भन्‍न सकिन्छ। यसलाई सरल रूपमा भन्दा, यी मानिसहरूसँग कुनै मानवता हुँदैन। तिनीहरूका विचार र दृष्टिकोण चाहे जति नै दुष्ट भए पनि, तिनीहरूको अभिव्यक्ति, कार्य, व्यवहार र आचरण चाहे जति नै दुष्ट भए पनि र मानवतासँग जति नै नमिल्ने भए पनि, तिनीहरूलाई यसबारे पटक्‍कै थाहा हुँदैन। तिनीहरू आफ्नो प्रकृति सारलाई दुष्ट, सत्यता विपरीत, वा सत्यताप्रति शत्रुवत् भनेर कहिल्यै पनि चित्रण गर्दैनन्। तैँले तिनीहरूसँग चाहे जसरी सङ्गति गरे पनि, तिनीहरू अझै पनि आफ्ना भ्रष्ट स्वभावको क्षेत्रभित्र जिउँछन्। यी मानिसहरू एक-अर्कासँग सङ्गत गर्दा, विशेष रूपमा मिलेर बस्छन्, र तिनीहरू आफ्नो खराबीमा विशेष रूपमा समान विचारका हुन्छन्। तर हृदयमा, तिनीहरू सत्यता बुझ्ने र सत्यता पछ्याउने मानिसहरूबाट अत्यन्तै विकर्षित हुन्छन् र तिनीहरूलाई तिरस्कार गर्छन्।

यस अघि, दियाबलसहरूबाट पुनर्जन्म लिएका मानिसहरूको अनाचारी प्रकृति सारको बारेमा छलफल गर्दा, हामीले तिनीहरूको “कामुकता” र “यौन उत्तेजन” बारे उल्लेख गरेका थियौँ, जुन देहको यौन कामनाका दुई प्रकारका प्रकटीकरणहरू हुन्। यी दुई बाहेक, “कामुकता” र “यौन उत्तेजन” सँग सम्बन्धित अर्को पक्ष पनि छ, जुन एक प्रकारको बाहिरी व्यवहार वा मानवताको जियाई हो, जुन “छाडापन” हो। “कामुकता” र “छाडापन” लाई प्रायजसो सँगै जोडिन्छ। “छाडापन” को अर्थ के हो के तँलाई थाहा छ? (अनैतिक र असंयमित व्यवहार र आचरण, र अरूलाई व्यर्थमा जिस्क्याउनु।) “छाडापन” को अर्थ लिप्तता हो—यसको अर्थ अनैतिक र असंयमित हुनु हो। देहको यौन कामनाका सन्दर्भमा यस्तो प्रकारको व्यक्तिका दुष्ट प्रकटीकरणहरूलाई चिरफार गर्नका लागि यी तीन पक्षहरू नै पर्याप्त हुनुपर्छ। वयस्कहरूले कामुकता, यौन उत्तेजन, र छाडापनका प्रकटीकरणलाई बुझ्न सक्नुपर्छ। यो अमूर्त कुरा होइन, किनभने दैनिक जीवनमा त्यस्ता मामलाहरू र त्यस्ता मानिसहरूका बारेमा सामान्य रूपमा नै देखिन्छ र सुनिन्छ। त्यसोभए त्यस्ता मानिसहरूका मुख्य प्रकटीकरणहरू के-के हुन्? पुरुष र महिलाका बीचमा रहेका सम्बन्धहरूका हकमा भन्दा, तिनीहरू असंयमित हुन्छन्, तिनीहरूसँग कुनै सीमारेखा हुँदैन, र तिनीहरूमा कुनै निष्ठा वा लाजको बोध हुँदैन। तिनीहरूको यौन कामनाको कुरा आउँदा, तिनीहरू विशेष रूपमा लिप्त हुन्छन्, यसलाई नियन्त्रण गर्दैनन्, र तिनीहरूसँग बिलकुलै संयम हुँदैन। साथसाथै, तिनीहरूलाई आफ्नो यौन कामनामा लिप्त हुने बारे कुनै लाज लाग्दैन। तिनीहरू चाहे जति नै उमेरका भए पनि, तिनीहरू जुनसुकै लिङ्गका भए पनि, वा तिनीहरूको वैवाहिक स्थिति चाहे जस्तो भए पनि, तिनीहरूलाई विपरीत लिङ्गप्रति विशेष चासो हुन्छ र तिनीहरूले उनीहरूलाई विशेष ध्यान दिन्छन्। जब पनि तिनीहरूले मानिसहरूको समूह भेट्छन्, तब तिनीहरू आफूलाई चासो लागेको विपरीत लिङ्गी व्यक्तिहरूलाई ध्यान दिन्छन्। यो ध्यान भनेको तिनीहरूलाई सामान्यभन्दा बढी हेरिरहने, तिनीहरूसँग कुराकानी गर्ने, वा तिनीहरूसँग सामान्य रूपमा सङ्गत गर्ने कार्य मात्रै हुँदैन—तिनीहरू पुरुष र महिलाको बीचमा हुने यौन कामनाका बन्धनमा फस्छन् र रोमान्टिक सम्बन्धहरूमा प्रवेश गर्छन्। जब आफूले मन पराउने व्यक्तिको कुरा आउँछ, तब त्यो व्यक्ति चाहे जति नै उमेरको भए पनि, र अर्को पक्षले सहमति जनाए पनि वा नजनाए पनि, तिनीहरूले यो व्यक्तिलाई मन पराएसम्म, तिनीहरूले उसलाई छेडछाड गर्न पहल गर्नेछन्, यहाँसम्म कि अर्को पक्षको ध्यान आकर्षित गर्न केही असामान्य कार्य वा व्यवहार समेत गर्नेछन्। उदाहरणका लागि, बेला-बेलामा तिनीहरूले अर्को व्यक्तिका लागि मिठो खाना बनाउनेछन्; बिदाका बेला, तिनीहरूले उसलाई उपहारहरू दिनेछन्; कारण भए पनि वा नभए पनि, तिनीहरूले अर्को व्यक्तिलाई मेसेज पठाउनेछन्—बिहान, “उठिसक्यौ?” भनेर सोध्छन्, र राती, “नुहायौ?” भनेर सोध्छन्। केही दिनपछि तिनीहरूले यसो भन्‍नेछन्, “आजभोलि मौसम चिसो भएको छ—न्याना लुगा लगाएर बस्‍नू, र चिसो नलागोस्। यदि तिमीलाई कुनै कुरा चाहिएको छ भने, मलाई सहयोग माग्‍न सक्छौ!” तिनीहरू प्रायजसो चिन्ता व्यक्त गर्छन्, अर्को व्यक्तिलाई दुर्व्यवहार गर्ने बहानाका रूपमा यसलाई प्रयोग गर्छन्। यस्तो प्रकारको व्यक्तिले कहिले पनि एक-दुई जना, वा दुई-तीन जना व्यक्तिहरूलाई मात्रै छेडछाड गर्ने प्रयास गर्दैन—उसले आफूलाई मन पर्ने जोकोहीलाई त्यसो गर्छ। ऊ आफूले देखेको सबैलाई मन पराउँछ; उसलाई कोही आकर्षक लाग्ने बित्तिकै वा उसको बारेमा राम्रो अनुभूति पाउने बित्तिकै, ऊ तुरुन्तै कामुक विचारहरू विकास गर्छ र त्यो व्यक्तिलाई फकाउने प्रयास गर्छन्। ऊ जुनसुकै समूहमा भए पनि वा ऊ जुनसुकै वातावरणमा भए पनि, ऊ यो कुरा कहिल्यै बिर्सिँदैन। ऊ चाहे जहाँ गए पनि, ऊ सधैँ आफूले मन पराएका विपरीत लिङ्गका चार-पाँच जना, वा एक दर्जन जति साथी वा विश्‍वासपात्रहरूलाई निसाना बनाउँछ। यदि उसले भौतिक सम्पर्क गर्न सक्यो भने, उसले यसलाई रोमान्टिक सम्बन्धमा प्रवेश गर्ने उद्देश्य हासिल गरेको कुराका रूपमा लिन्छ। अनि यदि यो अझै पनि रोमान्टिक सम्बन्धको स्तरमा पुगेको छैन भने, यसरी नै अरूलाई छेडछाड गर्दा मात्रै पनि उसलाई निकै राम्रो महसुस हुन्छ—उसलाई दिनहरू मीठा र सन्तोषजनक लाग्छन्। यदि वातावरणले दिँदैन र उसले विपरीत लिङ्गको व्यक्तिलाई छेडछाड गर्न सकेन भने, उसलाई उदासी हुन्छ। यदि कसैले उसलाई यस्तो व्यवहार अनुचित हुन्छ भनेर याद दिलायो भने, उसले हृदयमा ईख राख्छ। यदि कसैले उसलाई लापरवाह ढङ्गले मानिसहरूलाई छेडछाड गर्नबाट रोक्यो भने, ऊ हृदयमा प्रतिरोधी र विरोधी बन्छ, र यस्तो समेत सोच्छ, “यो मेरो अधिकार हो—मलाई रोक्नका लागि तिमीलाई केले योग्य बनाउँछ? मैले जे गरिरहेको छु त्यो मेरो स्वतन्त्रता हो! म न त कानुन तोडिरहेको छु न त अपराध गरिरहेको छु, त्यसकारण मलाई नियन्त्रण गर्ने प्रयास गर्ने तिमी को हौ?” वातावरण जेसुकै भए पनि, यस्तो प्रकारको व्यक्तिलाई सधैँ, आफूलाई व्यस्त राख्‍नका लागि कुनै प्रकारको मनोरञ्जन खोज्नुपर्छ भन्‍ने लाग्छ—उसलाई सधैँ समय बिताउन, आफ्नो जीवन भर्न र आफूलाई अझै आनन्दित बनाउनका लागि केही विपरीत लिङ्गी साथीहरू वा यौन सहकर्मीहरू खोज्नुपर्छ भन्‍ने लाग्छ। नत्र भने, उसलाई उसको जीवन खोक्रो, झ्याउलाग्दो छ, र त्यसमा चासो लाग्दो कुराको कमी छ भन्‍ने लाग्छ। कतिपय मानिसहरू अथक रूपमा छेडछाड गरिएपछि, अनलाइन अश्लील सामाग्री नहेरी बस्न सक्दैनन्, तिनीहरू आफ्नो देहको यौन कामनामा, लम्पट र असंयमित रूपमा जिउँछन्, र अवस्थाले अनुमति दिएसम्म, तिनीहरू जेसुकै गर्न सक्षम हुन्छन्। दियाबलसहरूबाट पुनर्जन्म लिएका मानिसहरूलाई, अवसर वा वातावरण जेसुकै भए पनि, तिनीहरूको जीवन जतिसुकै कठिन भए पनि, तिनीहरूको कामको बोझ जतिसुकै ठूलो भए पनि, र वातावरणले दिए पनि वा नदिए पनि, सधैँ यौन कामना लिप्त हुनुपर्छ, र विपरीत लिङ्गको व्यक्तिलाई सम्पर्क गर्ने र छेडछाड गर्ने अवसरहरू खोज्नुपर्छ, यसरी आफ्नो यौन कामनालाई पूर्ण रूपमा सन्तुष्ट पार्नुपर्छ। यदि तिनीहरूको देहको यौन कामना सन्तुष्ट हुन सकेन भने, तिनीहरूको मनको कामनालाई सन्तुष्ट पार्नु समेत पर्याप्त हुन्छ। अनाचारी हुनु भनेको यही हो—तिनीहरू निकै अनाचारी हुन्छन्। कतिपय मानिसहरू वृद्ध अवस्थामा पुगिसकेका हुन्छन्, तिनीहरूका छोराछोरी विवाहित हुन्छन् र उनीहरूको आफ्नै परिवार हुन्छ, तैपनि तिनीहरू अझै पनि आफ्नो यौन कामनामा अत्यन्तै लिप्त र असंयमित हुन्छन्, तिनीहरूसँग निष्ठा वा लाजको बोध नै हुँदैन। जब तिनीहरू आफूलाई मन पर्ने विपरीत लिङ्गी देख्छन्, तब तिनीहरू उनीहरूसँग एकलै बस्‍ने अवसरहरू सिर्जना गर्ने हरेक तरिकाबारे सोच्छन्—त्यसपछि त्यस व्यक्तिको हात समात्छन्, उसलाई अङ्गालो हाल्छन्, वा छुन्छन्, र केही कामुक, ठट्टापूर्ण टिप्पणीहरू गर्छन् वा केही उत्तेजक कुराहरू भन्छन्। त्यसो गर्दा, तिनीहरूले क्रमिक रूपमा कतिपय विपरीत लिङ्गी मानिसहरूलाई बाधा दिन्छन्। यो कामुक हुनु हो। यस्तो प्रकारको व्यक्ति कुन हदसम्म कामुक हुन्छ? जब उसले आकर्षक वा सुन्दर ज्यान भएको विपरीत लिङ्गी व्यक्ति देख्छ, तब उसमा वासनाका विचारहरू पैदा हुन थाल्छन्। विपरीत लिङ्गी व्यक्तिले नरम, आकर्षक, र तुलनात्मक रूपमा कर्णप्रिय आवाजमा बोलेको सुन्दा मात्रै पनि त्यसले तिनीहरूमा वासनाका विचारहरू पैदा गर्न सक्छ। यी वासनाका विचारहरू आन्दोलित भएपछि, तिनीहरूले यी कुराहरूका बारेमा कहिलेकहीँ मात्र सोच्ने होइन—बरु, तिनीहरू ती कुराहरूका बारेमा प्रायजसो सोचिरहन्छन्। तिनीहरूले खाँदा, काम गर्दा, सपना देख्दा समेत तीबारे सोच्छन्, र हरेक दिन तिनीहरूको मन यी वासनाका विचारहरूले भरिएको हुन्छ। तिनीहरूमा कामुकताको दुष्ट सार हुने हुनाले, तिनीहरू कुनै पनि संयमविना आफ्नो देहको यौन कामनामा लिप्त हुन सक्छन्। जब तिनीहरू सम्पत्ति र हैसियत भएको राम्रो परिवारको कुनै व्यक्ति देख्छन्—धनी जवान महिला वा समृद्ध श्रीमती, वा अग्लो, धनी, र सुन्दर पुरुष, वा समृद्ध व्यापारी देख्छन्—तब तिनीहरूमा वासनाका विचारहरू पैदा हुन थाल्छन्। त्यस्ता मानिसहरू कति गम्भीर रूपमा कामुक हुन्छन् हेर त! अनि अझै खराब अवस्थाहरू पनि छन्। मण्डलीमा, एक जना ब्रदर थियो जसले राम्ररी गाउने गर्थ्यो। ऊ कुनै “चर्चित स्तरको” गायक त थिएन—केवल उसको आवाज अलिक मिठो थियो। के भएछ भने, कतिपय महिलाहरूले उसको गायन सुनेपछि, ऊप्रति राम्रा भावनाहरू विकास गरे र ऊसँग विवाह गर्न चाहे। यी महिलाहरूले यो ब्रदर कस्तो देखिन्छ भनेर कहिल्यै देखेका थिएनन्। ऊ कति वर्षको हो, उसको व्यक्तित्व कस्तो छ, उसको शैक्षिक स्तर के हो, उसको क्षमता कस्तो छ, वा परमेश्‍वरमाथिको उसको विश्‍वास कस्तो छ भन्‍ने तिनीहरूलाई थाहा थिएन। तिनीहरूले यीमध्ये कुनै कुराबारे ख्याल गरेनन्, तैपनि तिनीहरू अझै पनि ऊसँग विवाह गर्न चाहन्थे, र उसको आवाज सुनेपछि मात्रै पनि तिनीहरूका वासनापूर्ण विचारहरू आन्दोलित हुन्थे। मलाई भन, के त्यस्ता दियाबलसहरूमा अनाचारी प्रकृति हुँदैन र? सामान्य व्यक्तिले, कसैले राम्ररी गाएको सुन्दा, बढीमा अलिक ईर्ष्या गर्नेथियो तर त्यो व्यक्तिसँग विवाह गर्ने बारेमा कहिल्यै विचार गर्नेथिएन। यदि उसले साँच्‍चै नै कसैलाई विवाह गर्न चाहे भने, उसले त्यस्तो निर्णय गर्नुभन्दा पहिले त्यो व्यक्तिको चरित्र र पारिवारिक अवस्थालाई बुझ्नेथियो, जस्तै ऊ कति वर्षको छ, ऊ कस्तो देखिन्छ, उसको चरित्र कस्तो छ, उसको परिवार कस्तो छ—सबै पक्षहरू सन्तोषजनक छन् भने मात्रै उसले ऊसँग विवाह गर्ने बारेमा विचार गर्नेथियो। तर दियाबलस रहेका मानिसहरू फरक हुन्छन्—कतिपय महिलाहरू, पुरुषले राम्रो गीत गाएको सुनेपछि, अघि बढेर उसलाई विवाह गर्न चाहन्छन्; कतिपय पुरुषहरू, आकर्षक महिलालाई देखेपछि, अघि बढेर उसलाई विवाह गर्न चाहन्छन्। के त्यस्ता मानिसहरू डरलाग्दा हुँदैनन् र? तिनीहरू डरलाग्दा र विकर्षक दुवै हुन्छन्! जब पनि तिनीहरू हैसियत, ज्ञान, वाक्पटुता, वा विशेष सामर्थ्य भएको व्यक्ति देख्छन्, वा जब तिनीहरू सुन्दरी वा सुन्दर व्यक्ति देख्छन्, तब तिनीहरूमा वासनाका विचारहरू पैदा हुन थाल्छन्। जब तिनीहरू त्यस्ता मानिसहरू देख्छन्, तब तिनीहरू सधैँ उनीहरूलाई ट्वाल्‍ल परेर हेर्छन्; तिनीहरूको आँखा एकोहोरो अडिएको हुन्छ, तर तिनीहरूको मन अत्यन्तै सक्रिय हुन्छ र तिनीहरूको यौन कामना बढिरहेको हुन्छ—यो वासनापूर्ण विचारहरू हुनु हो। जब पनि कसैले विपरीत लिङ्गी मानिसहरूलाई एकोहोरो हेरेको हेर्‍यै गर्छ—अनि कतिपयले दुष्ट नजरले हेर्छन्, वा मुख खोलेर र्‍याल समेत चुहाउँछन्—त्यो वासनापूर्ण विचारहरू हुनु हो। तिनीहरूका वासनाका विचारहरू आन्दोलित भएपछि, तिनीहरू अरूलाई छुन थाल्छन्। यसलाई अनाचारी हुनु भनिन्छ। परिस्थिति जस्तोसुकै भए पनि, तिनीहरूको दृश्यात्मक वासना, श्रवणको वासना, वा देहको यौन कामना क्रियाशील भएसम्म, तिनीहरूमा वासनाका विचारहरू हुनेछन्—यस्ता मानिसहरू दियाबलसहरू हुन्। के दियाबलसहरूका यौन कामनालाई मानवताको विवेक र समझले प्रतिबन्धित गर्छ वा बाँध्छ? यो बाँधिन्न, त्यसकारण तिनीहरूको यौन कामना निरन्तर उडेलिन्छ, र तिनीहरूले निरन्तर छाडापनका प्रकटीकरणहरू देखाउँछन्—तिनीहरू निकै लम्पट हुन्छन्। तिनीहरूलाई आफ्नो वरिपरि कति जना मानिसहरू छन्, तिनीहरूको आफ्‍नो उमेर कति हो, वा अर्को पक्षले तिनीहरूलाई मन पराउँछ कि घिन मान्छ र तिरस्कार गर्छ भन्‍ने कुराको वास्ता हुँदैन—यो व्यक्ति तिनीहरूले चाहना गरेका व्यक्ति भएसम्म, तिनीहरूले आफ्नो यौन कामनालाई अधिकतम हदसम्म सन्तुष्ट पार्दै वासनाका विचारहरू राख्‍नेछन् र तिनीहरू मनोकल्पनाहरूमा लिप्त हुनेछन्। के त्यो घिनलाग्दो कुरा होइन र? यस्ता मानिसहरू अत्यन्तै कामुक हुन्छन्। तिनीहरूले विपरीत लिङ्गी व्यक्तिसँग सम्बन्ध निर्माण गर्ने अवसर भेट्टाउन नसके पनि, तिनीहरू अझै पनि त्यस व्यक्तिलाई छेडछाड गर्न चाहन्छन्। यो व्यवहारका प्रकटीकरणहरू के हुन् भने तिनीहरूले तँसँग आँखा जुधाएर जिस्किने सङ्केतहरू पठाउँछन्, तँलाई सम्पर्क गर्ने र तेरो नजिक हुने हरेक तरिकाबारे सोच्छन्—तेरो छेउबाट जाँदा जानी-जानी हात, काँध, वा पिठ्युँमा छुन्छन्—र जिस्किने कुराहरू भन्‍ने गर्छन्, जुन सबै जानी-जानी गरिएका हुन्छन्। यसले तिनीहरूको हृदय पहिले नै वासनाले भरिएको छ भन्‍ने देखाउँछ। सामान्य वयस्कहरू, विपरीत लिङ्गी मानिसहरूसँग अन्तरक्रिया गर्दा, सीमा, संयम, र परिधिहरू कायम राख्छन्। चाहे यौन कामना, विचार, बोलीवचन, भौतिक सम्पर्कका हकमा होस्, वा मानिसहरूका बीचमा रहेको शारीरिक दूरी जस्ता कुराहरूका हकमा होस्, यो सबै तिनीहरूको विवेक र समझद्वारा शासित र नियन्त्रित हुन्छ। तर कामुक र छाडा मानिसहरू यस्ता हुँदैनन्। अवसर जेसुकै भए पनि, वरपर जति धेरै मानिसहरू भए पनि, वा त्यो बेला परिस्थिति जस्तोसुकै भए पनि, र तिनीहरूको आफ्नै उमेर र वैवाहिक स्थिति जस्तोसुकै भए पनि, अर्को पक्ष इच्छुक भए पनि वा नभए पनि, वा अर्को पक्षलाई तिनीहरूप्रति विकर्षण महसुस भए पनि, तिनीहरू अझै पनि जे मन लग्यो त्यही गर्छन्, जथाभाबी आफ्नो यौन कामनामा लिप्त हुन्छन्। छाडा हुनु भनेको यही हो। यस्ता मानिसहरू कुनै कुराले रोकिँदैनन्—तिनीहरू नैतिक सीमाहरू समेत पालन गर्दैनन्; तिनीहरू पूर्ण रूपमा लिप्त हुन्छन्। भन्ने नै हो भने, कतिपय मानिसहरू आफ्नो लिप्ततामा कुन हदसम्‍म जान्छन्? यहाँसम्म कि तिनीहरू विपरीत लिङ्गी व्यक्तिका संवेदनशील अङ्गहरू खुलस्त रूपमा नियालेर हेर्छन्। यदि विपरीत लिङ्गी व्यक्तिको आँखा उज्यालो, सुन्दर छ भने, उसले आफ्नो हृदयमा जे छ त्यो कुरा भन्ने, त्यस व्यक्तिसँग कुराकानी गर्ने वा कामबारे छलफल गर्ने जुनै पनि अवसर सिर्जना गर्नेछ, त्यस व्यक्तिको आँखामा एकोहोरो हेरिरहनेछ। यदि विपरीत लिङ्गी कुनै व्यक्तिको अनुहारको छाला गोरो, नरम, र कोमल छ भने, जानी-जानी होस् वा अनजानमा होस् ऊ बारम्बार त्यसलाई हेरिरहन्छ। यदि विपरीत लिङ्गी कुनै व्यक्ति अग्लो, पातलो छ भने, ऊ गुप्त रूपमा पछाडिबाट हेर्छ, एकोहोरो हेरिरहन्छ। यसलाई यौन कामनाले भरिनु भनिन्छ। के यस्ता मानिसहरू अनाचारी हुन्छन्? (हुन्छन्।) कतिपय नाबालिगहरू, वा विवाहित वयस्कहरू पनि हुन्छन्, जो प्रायजसो अश्लील सामग्री वा मिस वर्ल्ड जस्ता सौन्दर्य प्रतियोगिताहरू हेर्छन्, जहाँ महिलाहरूले अत्यन्तै अङ्ग प्रदर्शन गर्ने गरी लुगा लगाउँछन्—जुन तिनीहरूको दृश्यात्मक वासनालाई सन्तुष्ट पार्न पर्याप्त हुन्छ। तिनीहरू यसरी जति धेरै लिप्त हुन्छन्, तिनीहरूको यौन कामना र कामुक विचारहरूलाई काबुमा राख्‍न र नियन्त्रण गर्न त्यति नै गाह्रो हुन्छ। के यो दियाबलसहरूको प्रकटीकरण हो? (हो।) के सामान्य मानिसहरू यसरी जिउनेथिए त? के तिनीहरूले यसरी आफूलाई आचरणमा ढाल्नेथिए? (ढाल्‍नेथिएनन्।) कतिपय पूर्वीय पुरुषहरू तुलनात्मक रूपमा रूढिवादी हुन्छन्, र जब तिनीहरू पश्चिममा आउँछन् र धेरै महिलाहरूले अङ्ग प्रदर्शन गर्नेगरी लुगा लगाएका देख्छन्, तब तिनीहरू जिज्ञासु बन्छन् र तिनीहरूलाई थप एक-दुई पटक हेर्न मन लाग्छ, तर केही समयपछि, जब तिनीहरूलाई यसको बानी पर्छ, तब उप्रान्त तिनीहरूलाई जिज्ञासा हुँदैन—यो सामान्य प्रकटीकरण हो। कतिपय अविवाहित मानिसहरू पनि हुन्छन् जसलाई यौन कामनाका मामलाहरूबारे अलिक जिज्ञासा हुन्छ, वा जसले कहिलेकहीँ, वस्तुगत वातावरणका कारण केही दुष्ट वासना विकास गर्छन्। यी सबै सामान्य शारीरिक प्रतिक्रियाहरू हुन्—यसलाई अनाचारी हुनु भनेर भन्‍न सकिँदैन। तर दियाबलस रहेका मानिसहरू साधारण मानिसहरूसरह हुँदैनन्। तिनीहरूको अनाचार सामान्य मानिसहरूको भन्दा बढी हुन्छ—यो निकै असामान्य हुन्छ। तिनीहरूलाई यौन कामनाबारे जिज्ञासा मात्रै हुने वा तिनीहरूमा सामान्य शारीरिक प्रतिक्रिया वा आवश्यकताहरू मात्र हुने होइन—तिनीहरू लम्पट र यौन व्यभिचारी हुन्छन्। जब तिनीहरू दुष्ट वासनामा लिप्त हुन्छन्, तब तिनीहरूलाई पटक्कै लाज लाग्दैन। अनाचारी हुनु भनेको यही हो। तिनीहरू कुन हदसम्‍म अनाचारी हुन्छन्? विपरीत लिङ्गीको छाला, आँखा, ज्यान, वा रूपलाई हेरेर मात्रै—वा तिनीहरूको आवाज सुनेर मात्रै समेत—तिनीहरूमा वासनाका विचारहरू पैदा हुन थाल्छन्, र त्यसपछि त्यो व्यक्तिसँग सम्पर्कमा आउने वा उसको नजिक हुने हरेक अवसर सृजना गर्छन्, यहाँसम्‍म कि आफ्नो यौन कामना सन्तुष्ट पार्ने कार्यहरू गर्न अझै अग्रसरता समेत जनाउँछन्। अनाचारी हुनु यसैलाई भनिन्छ।

अनाचारी हुनुको अर्को प्रकटीकरण के हो भने यी मानिसहरू, जुनसुकै वातावरणमा भए पनि, सधैँ विपरीत लिङ्गका फरक-फरक मानिसहरूले घेरिएका हुन्छन्। त्यस्तो व्यक्तिले एकै पटकमा विपरीत लिङ्गका धेरै जना सदस्यहरूलाई छेडछाड गर्छ र प्रायजसो धेरै मानिसहरूसँग अस्पष्ट सम्बन्ध कायम राख्छ। अस्पष्ट सम्बन्ध भन्‍नुको अर्थ के हो? यो भनेको मित्रताको जस्तो तर रोमान्टिक सम्बन्ध जस्तै सम्बन्ध पनि हो—तिनीहरूको सम्बन्ध वास्तवमा कस्तो छ भनेर कसैले पनि स्पष्ट रूपमा भन्‍न सक्दैन। विपरीत लिङ्गी व्यक्तिसँग उसको कुनै स्पष्ट सीमा हुँदैन; उसको सम्बन्ध निकै अस्पष्ट हुन्छ—ऊ निरन्तर जिस्किन्छ, र कुराहरू धमिला र अस्पष्ट हुन्छन्। के यी प्रकटीकरणहरू कामुक प्रकृतिद्वारा शासित हुन्छन्? (हुन्छन्।) मानव सम्बन्धहरूका नैतिकता र सदाचारका हिसाबमा भन्दा, आजको संसारका दुष्ट प्रचलनहरूले उप्रान्त यस्तो घटनालाई आलोचना समेत गर्दैनन्। मानिसहरू यसलाई सक्षम हुनु, फेसनेबल हुनु भन्छन्—तिनीहरू यसलाई यौन रूपमा आजाद हुनु भन्छन्। त्यसकारण कतिपय मानिसहरूले यस्ता प्रकारका विचार र दृष्टिकोणहरू मण्डलीमा ल्याउँछन्। तिनीहरू यस्तो विश्‍वास गर्छन्, “म विपरीत लिङ्गको चाहे जति धेरै मानिसहरूसँग रोमान्टिक रूपमा संलग्‍न भए पनि, यो मेरो स्वतन्त्रता हो। अहिले कानुनले समेत यसलाई निन्दा गर्दैन, त्यसकारण म विपरीत लिङ्गका कति जना साथीहरूसँग रोमान्टिक रूपमा संलग्‍न हुन्छु भनेर छनौट गर्ने अधिकार मसँग छ, र मैले आफ्नो यौन कामनालाई कसरी सम्हाल्ने भनेर छनौट गर्ने अधिकार मसँग छ। मैले आफूलाई हानि गर्नु हुँदैन—मैले आफ्नो यौन कामनालाई पूर्ण रूपमा निकास गर्नुपर्छ।” के यो दुष्ट तर्क होइन र? (हो।) समाजका प्रचलनहरूले प्रवर्द्धन गर्ने रायहरूसँग जति धेरै मानिसहरू सहमत भए पनि वा जतिले तिनको वकालत गरे पनि, जति धेरै मानिसहरूले ती अभ्यास गरे पनि, परमेश्‍वरको घरमा यस्ता विधर्म र भ्रमहरूलाई “अनाचार” भनेर चित्रण गरिन्छ, र यस्ता विधर्म र भ्रमहरूलाई पक्रिराख्‍नेहरूलाई पनि “अनाचारी” भनेर चित्रण गरिन्छ—निर्दिष्ट रूपमा भन्दा, तिनीहरू “कामुक” र “छाडा” हुन्छन्। के यो चित्रण सही छ? (छ।) मानिसहरूको शरीरको हरेक कार्य र नैसर्गिक गुणलाई मानवतामा आधारित आधारभूत स्तरको नियमन गरिनुपर्ने हुन्छ। अनि यो नियमन के कुरामा भर पर्छ? यो मानिसहरूको विवेक र समझमा भर पर्छ। व्यक्तिका शारीरिक आवश्यकताहरू र उसको यौन कामनालाई विवेक र समझभित्र रहेको निष्ठाको र लाजको बोधले उचित रूपमा नियमन गर्नुपर्छ। यदि तँ यसलाई नियमन गर्दैनस् वा नियन्त्रण गर्दैनस्, बरु तँ यौन कामनामा लिप्त हुन्छस् भने, त्यसलाई छाडा हुनु भनिन्छ, जसलाई कामुक हुनु भनिन्छ। यदि तँमा त्यस्ता प्रकटीकरणहरू छन् भने, त्यसलाई अनाचारी हुनु भनिन्छ। अनाचार नकारात्मक कुरा हो—यो सकारात्मक कुरा पटक्‍कै होइन। किनभने यो मानिसहरूको मानवतामा हुने निष्ठाको र लाजको बोधको सीमाभन्दा बाहिर जान्छ, परमेश्‍वरले मानिसहरूबाट माग गर्नुहुने सामान्य चेतनाको सीमाभन्दा बाहिर जान्छ; यसले मानवताका सीमाहरू पार गर्छ र यसले दाजुभाइ-दिदीबहिनीहरूको सामान्य जीवनमा बाधा र हानि पुऱ्याउँछ। त्यसकारण, अनाचारलाई दुष्ट कुरा, नकारात्मक कुराका रूपमा अवश्य नै चित्रण गरिन्छ; यो बिलकुलै सकारात्मक कुरा होइन। मण्डलीले, परमेश्‍वरको घरले यौन आजादीलाई पटक्‍कै प्रवर्धन गर्दैन। परमेश्‍वरको घरले के कुरालाई प्रवर्धन गर्छ? (मर्यादित र सभ्य हुनुलाई, र सामान्य मानवताको जियाइलाई।) परमेश्‍वरको घरले सन्तहरूको शिष्टता, र विवेक र समझको साथ आफूलाई आचरणमा ढाल्‍ने कार्यलाई प्रवर्धन गर्छ। कम्तीमा पनि, जब यौन कामना र शारीरिक आवश्यकताहरूको कुरा आउँदा, तब व्यक्तिमा निष्ठाको र लाजको बोध हुनुपर्छ। अर्थात्, यदि तँ विवाह गर्न चाहन्छस्, यदि तँ सामान्य रोमान्टिक सम्बन्धमा रहन चाहन्छस् भने, यो परमेश्‍वरले मानिसहरूका लागि निर्धारित गर्नुभएका विवाहका सिद्धान्तहरू अनुरूप हुनुपर्छ—यसमा हाडनाता करणी, छाडापन, वा कामुकता समावेश हुनु हुँदैन। बुझिस्? (बुझेँ।)

भर्खरै हामीले दियाबलस रहेका मानिसहरूको अनाचारका केही प्रकटीकरणहरूका बारेमा सङ्गति गर्‍यौँ। के तिमीहरूलाई केही सुझबुझ प्राप्त गर्न सहयोग गर्नका लागि यस्तो विषयमा सङ्गति गरेको राम्रो कुरा हो? (हो।) प्रकटीकरण जेसुकै भए पनि, यदि यो सामान्य मानिसहरूको भ्रष्ट स्वभावको दायराभन्दा बाहिर जान्छ वा यो मानिसहरूको जन्मजात प्रकृति र नैसर्गिक गुणको दायराभन्दा बाहिर जान्छ भने, यो असामान्य कुरा हो—यो दियाबलसहरूको प्रकटीकरण हो। हामीले भर्खरै सङ्गति गरेका कुराहरूमध्ये, विशेष रूपमा कुटिल र असामान्य सोचाइ र व्यवहार भएका मानिसहरूका बाहेक, अर्को प्रकारको व्यक्ति पनि हुन्छ, जसले स्पष्ट रूपमा कुटिल र असामान्य प्रकटीकरणहरू प्रदर्शन नगर्न सक्छ, तर जसको स्पष्ट प्रकटीकरण विशेष रूपमा कामुक र छाडा हुनु हो। यी स्पष्ट प्रकटीकरणहरू हुनुले ऊसँग दियाबलसहरूको अनाचारी सारको एउटा पक्ष पनि हुन्छ भन्‍ने कुरालाई प्रमाणित गर्छ। त्यसोभए के यी स्पष्ट प्रकटीकरणहरू भएका मानिसहरू दियाबलसहरू हुन् भनेर निश्‍चितताको साथ भन्‍न सकिन्छ? (सकिन्छ।) तिनीहरू कुनै पनि बेला आफ्नो यौन कामनामा लिप्त हुन्छन्, तिनीहरूको हृदय दुष्ट वासनाले भरिएको हुन्छ, र तिनीहरूलाई देहको यौन कामनासँग सम्बन्धित मामलाहरूमा विशेष चासो हुन्छ—तिनीहरूको चासो सामान्य मानिसहरूको शारीरिक आवश्यकताहरूभन्दा बाहिर जान्छ। अर्थात्, तिनीहरू जुनसुकै उमेरका भए पनि, तिनीहरू जुनसुकै लिङ्गी भए पनि, वा तिनीहरूको वैवाहिक स्थिति चाहे जे भए पनि, तिनीहरूको देहको यौन कामनाका प्रकटीकरणहरू सामान्य मानिसहरूको भन्दा बाहिर जान्छन्, र सामान्य मानिसहरूका आवश्यकताहरूभन्दा पनि बाहिर जान्छन्। यस क्षेत्रमा तिनीहरूको प्रकटीकरण सामान्य छैन भनेर भन्‍नका लागि यो नै पर्याप्त हुन्छ। तिनीहरूलाई चित्रण गर्न दुई वटा शब्द प्रयोग गरेर भन्दा, तिनीहरू विशेष रूपमा “कामुक” र “छाडा” हुन्छन्। अर्थात्, तिनीहरूका शारीरिक आवश्यकताहरू अत्यन्तै असामान्य हुन्छन्। जब पनि तिनीहरू कुनै क्षेत्रमा निश्‍चित सामर्थ्य वा अनुकूल जन्मजात अवस्था भएको विपरीत लिङ्गी व्यक्ति देख्छन्, तब तिनीहरूमा वासनाका विचारहरू पैदा हुन सक्छन् र तिनीहरूले यौन कामना निकास गर्न सक्छन्। उदाहरणका लागि, जब तिनीहरू सेतो, मिलेको दाँत भएको, र निकै सुन्दर र मीठो मुस्कान भएको, वा निकै राम्रो कपाल वा आँखा भएको विपरीत लिङ्गी व्यक्ति देख्छन्, तब तिनीहरूमा वासनाका विचारहरू पैदा हुन सक्छन्। विपरीत लिङ्गी व्यक्तिको जुनसुकै विशेषता तिनीहरूलाई राम्रो वा सुन्दर लागे पनि, तिनीहरूमा वासनाका विचारहरू आउन सक्छन्—अनि तिनीहरूले अर्को व्यक्तिप्रतिको आफ्नो चाहना र सराहना व्यक्त गर्ने माध्यमका रूपमा यौन कामनाको निकास प्रयोग गर्छन्। के यो घिनलाग्दो कुरा होइन र? यो अत्यन्तै घिनलाग्दो कुरा हो! कतिपय दुष्ट मानिसहरूले विपरीत लिङ्गी व्यक्तिले निश्‍चित अनुहारको हाउभाउ देखाएको देख्दा वासनाका विचारहरू विकास गर्छन्, जस्तै बोल्दा अलिक परेला उठाउनु, वा मुस्कुराउँदा गालामा खाल्टा बस्‍नु वा निकै मोहक स्थिर दृष्टि प्रदर्शन गर्नु। तिनीहरूमा कति पटक वासनाका विचारहरू पैदा हुन्छन् र तिनीहरूमा उत्पन्न हुने वासनापूर्ण विचारहरूको आवृत्ति र सङ्ख्या अमापनीय र अकल्पनीय हुन्छ। सामान्य मानिसहरूलाई त्यो कुरा अचम्‍म लाग्छ: “यदि कुनै व्यक्ति राम्रो देखिन्छ भने, उसलाई थप एक-दुई पटक हेर्नु ठीकै हुन्छ—तर त्यसले कसरी वासनाका विचारहरू पैदा गर्न र यौन कामना निकास गर्न सक्छ? के त्यो विकृत कुरा होइन र?” सामान्य मानिसहरूले वासनाका विचारहरू पैदा गर्दैनन् भनेर सोचेका कुराहरूले दुष्ट मानिसहरूमा वासनाका विचारहरू पैदा गर्न र तिनीहरूलाई वासना निकास गर्न लगाउन सक्छन्, र सामान्य मानिसहरूले यसलाई बुझ्न सक्दैनन्। अनाचारी हुनु भनेको यही हो। सरल रूपमा भन्दा, यसलाई विकृत हुनु, वासना-विकृत हुनु भनेर भनिन्छ। कतिपय महिलाहरूमा, राम्रो मांसपेशी, सुगठित अनुहार भएको, र अग्लो कद भएको पुरुषलाई देख्दा पनि वासनाका विचारहरू पैदा हुन सक्छन्। वा जब तिनीहरूले केही सीप, केही क्षमता भएको, र त्यसमाथि सम्पत्ति र हैसियत भएको पुरुष देख्छन्, तब तिनीहरूभित्र वासनाका विचारहरू निरन्तर आन्दोलित हुन्छन्। तिनीहरूले उसलाई कदर गर्ने वा ऊ सभ्य छ भन्‍ने सोच्ने मात्र होइन, उसलाई अलिकति बढी मन पराउने मात्र होइन, र ऊसँग रोमान्टिक रूपमा संलग्‍न हुन वा ऊसँगको सम्बन्ध पछ्याउन चाहने मात्र होइन—बरु, तिनीहरूको हृदयमा निरन्तर ऊप्रतिको वासनाका विचारहरू आन्दोलित हुन्छन्। मलाई भन, के यो घिनलाग्दो कुरा होइन र? के यो अनाचारी हुनु होइन र? (हो।) वासनाका विचारहरू बारम्बार आन्दोलित हुनु असामान्य कुरा हो—यो अनाचारी कुरा हो।

हामी दियाबलसहरूबाट पुनर्जन्म भएका मानिसहरूमा देखा पर्ने कामुकता र छाडापनका प्रकटीकरणहरूका बारेमा रहेको हाम्रो सङ्गतिलाई यहाँ समाप्त गर्नेछौँ। अब हामी “यौन उत्तेजन” का बारेमा कुरा गरौँ। यौन उत्तेजन वास्तवमा कामुकता र छाडापन दुवैसँग सम्बन्धित हुन्छ; यो एउटै कुरालाई फरक दृष्टिकोणबाट भन्ने तरिका मात्रै हो। यसले कतिपय मानिसहरूले, विपरीत लिङ्गी व्यक्तिलाई फकाउन र उसमा सकारात्मक छाप पार्नका लागि प्रायजसो उसको अगाडि आफ्नो मोहक हाउभाउ देखाउने कार्यलाई जनाउँछ। उदाहरणका लागि, कतिपय महिलाहरूलाई गाढा रातो र कामुक देखिने लिपस्टिक लगाउन, मेकअप लगाएर तिनीहरूको आँखा निकै आकर्षक देखिने बनाउन, र निकै वृद्ध भए पनि लाली समेत लगाउन मन पर्छ। पहिरन छनौट गर्दा, तिनीहरू सधैँ सेक्सी, आकर्षक, र ध्यान खिच्ने खालको बन्नमा ध्यान दिन्छन्; बोल्दा, विपरीत लिङ्गी व्यक्तिलाई आकर्षित गर्न सक्‍ने गरी लजालु वा प्यारो बन्‍ने प्रयास गर्छन्; र इत्यादि। कतिपय पुरुषहरू प्रायजसो महिलाहरू तिनीहरूमाथि भर परून् भनेर आफूलाई दह्रिलो पाखुरा भएका नायकहरूका रूपमा प्रस्तुत गर्छन्। तिनीहरू महिलाहरूका अगाडि प्रायजसो आफ्ना शारीरिक संरचना देखाउँछन्, पेटको कडा मांसपेशी देखाउनका लागि आफ्नो शर्ट खोल्छन्, विपरीत लिङ्गीलाई आकर्षित गर्न यी माध्यमहरू प्रयोग गर्छन्। तिनीहरूको उद्देश्य विपरीत लिङ्गीहरूमा आफ्‍नोबारे राम्रो छाप पार्नु वा प्रेम सम्बन्धका लागि कोही भेट्टाउनु मात्रै होइन, बरु विपरीत लिङ्गीहरूलाई फकाउनु, तिनीहरूलाई चासो देखाउने बनाउनु, त्यसपछि तिनीहरूलाई यौन कामनामा फसाउनु हो। तिनीहरूको उद्देश्य यही हो। के यो यौन रूपमा उत्तेजक हुनु होइन र? (हो।) यो उत्तेजक हुनु हो। गैर-विश्‍वासीहरूले त्यस्ता मानिसहरूलाई “वेश्या” भन्छन्। यी “वेश्या” हरूले के-कस्ता कुराहरू गर्छन्? यदि महिला हो भने, उसले लिपस्टिक समेत यो-त्यो भनेर छनौट गर्छे। उसले साधारण लिपबाम प्रयोग गर्दिन, र उनले इज्जतदार र सभ्य मानिसहरूले प्रयोग गर्ने लिपस्टिकलाई पनि घृणा गर्छिन्, र ती पर्याप्त रूपमा उत्कृष्ट छैनन् भन्‍ने ठान्छिन्। उसले पुरुषहरूको हृदयलाई उत्तेजक बनाउने, तिनीहरूलाई लोभ्याउने, र तिनीहरूलाई पूर्ण रूपमा ऊप्रति आकर्षित गर्ने र प्रेममा पार्ने उद्देश्यले विशेष रूपमा आफ्‍ना ओठलाई मोहक र आकर्षक देखाउने गाढा रङ्गहरू छनौट गर्छे। पुरुषहरूसँगको आफ्नो अन्तरक्रियामा, उसले प्रायजसो उत्तेजक व्यवहारहरू प्रदर्शन गर्छे, यौन कामना पोख्छे, र यो सबै तिनीहरूलाई फकाउने उद्देश्यले गरिएको हुन्छ। पुरुषहरू जति धेरै हुन्छन्, विशेष गरी उसले मन पराउने प्रकारका पुरुषहरू जति धेरै हुन्छन्, त्यति नै ऊ उत्साहित र सक्रिय बन्छे, र उसले आफूलाई प्रदर्शन गर्न जति सक्दो गर्छे, आफ्नो वाकपटुताको धाक लगाउँछे, अझै परिष्कृत शब्दभण्डार प्रयोग गर्छे, आफ्‍नो अनुहारको हाउभाउमा विशेष ध्यान दिन्छे, र विशेष रूपमा आकर्षक तरिकाले लुगा लगाउँछे। यसलाई उत्तेजक हुनु भनिन्छ। के उत्तेजक मानिसहरू र कामुक मानिसहरूका बीचमा कुनै भिन्‍नता हुन्छ? के तिनीहरू एउटै प्रकारका हुन्? (हुन्।) तिनीहरू एउटै ड्याङका मुला हुन्। एउटाले सक्रिय रूपमा फकाउँछ, अर्को सक्रिय रूपमा कामुकतामा संलग्‍न हुन्छ। यी दुवै यौन कामनामा लिप्त हुनु, यौन कामना पोखिनु र लम्पटताका प्रकटीकरण हुन्, जुन सबै अनाचारी प्रकृति सारद्वारा शासित हुन्छन्। यस्तो उत्तेजक प्रकारका मानिसहरू, चाहे पुरुष होऊन् वा महिला होऊन्, तिनीहरूका उमेर वा वैवाहिक स्थिति जेसुकै होस्, तिनीहरू कुनै पनि परिस्थितिमा आफ्नो व्यवहार नियन्त्रण गर्दैनन्, न त तिनीहरू आफ्नो यौन कामना नियन्त्रण वा व्यवस्थापन नै गर्छन्। बरु, तिनीहरू लम्पट र लापरवाह हुन्छन्, सक्रिय रूपमा अग्रसरता समेत देखाउँछन्—तिनीहरू विशेष लुगा लगाउँछन्, विशेष हाउभाउ देखाउँछन्, विशेष भाषा, विशेष बोलीवचनको शैली प्रयोग गर्छन्, र विपरीत लिङ्गीको ध्यान आकर्षित गर्न, तिनीहरूलाई कुराकानीमा आकर्षित गर्न, तिनीहरूलाई पासोमा पार्न विशेष कुराहरू गर्छन्, र आदि इत्यादि। त्यसकारण, त्यस्ता मानिसहरू कामुक मात्रै हुँदैनन्, तर उत्तेजक पनि हुन्छन्। “उत्तेजक” भन्‍ने शब्द साँच्‍चै नै निकै घिनलाग्दो शब्द हो। छोटकरीमा भन्दा, त्यस्ता मानिसहरूले कामुकता देखाए पनि वा उत्तेजना देखाए पनि, तिनीहरूले यौन कामना पोख्ने तरिका छाडा हुन्छ, तिनीहरूले यौन कामना पोख्ने कार्यको प्रकृति छाडा हुन्छ, र तिनीहरूको सार अनाचारी हुन्छ। त्यस्ता मानिसहरूका प्रकटीकरणहरू कामुक भए पनि वा उत्तेजक भए पनि, ती सामान्य मानिसहरूका शारीरिक आवश्यकताहरूभन्दा बाहिर जान्छन्, र तिनीहरूमा विवेक र समझको संयमको कमी हुन्छ। त्यसकारण, त्यस्ता मानिसहरू पूर्ण रूपमा दुष्ट मानिसहरू हुन्। तैँले यसलाई जसरी हेरे पनि, तिनीहरू असल मानिसहरू होइनन्, बरु दियाबलसहरू हुन्। कुनै पनि समूहमा, त्यस्तो एउटा मात्र दियाबलसको उपस्थितिले पनि बाधा ल्याउनेछ। इज्जतदार र सभ्य मानिसहरूलाई तिनीहरूसँग घिन लाग्छ, जबकि सानो कदका, वा कुनै सुझबुझ वा अडान नभएका मानिसहरू—विशेष गरी पशुबाट पुनर्जन्म भएका मानिसहरू—उनीहरू तिनीहरूद्वारा प्रायजसो बहकिन्छन् र तिनीहरूको दुर्व्यवहार भोग्छन्। सारांशमा भन्दा, यी दुष्ट प्रकटीकरणहरू प्रदर्शन गर्ने दियाबलसहरू जुनसुकै समूहमा भए पनि आपत् हुन्, जसले कसैलाई पनि कुनै फाइदा वा सहयोग दिँदैनन्, किनभने तिनीहरूको यौन कामना बारम्बार पोखिन्छ, जसले प्रायजसो कतिपय मानिसहरूको दैनिक जीवन र सामान्य विचारहरूमा बाधा दिन्छ।

मलाई भन, के यो कामुक, छाडा, र उत्तेजक प्रकारका दुष्ट मानिसहरूलाई खुट्ट्याउन सजिलो हुन्छ? (हुन्छ।) वयस्कहरूले तिनीहरूलाई खुट्ट्याउन सक्छन्, र सायद आजभोलि नाबालिग बच्‍चाहरूले समेत खुट्ट्याउन सक्छन्। त्यसकारण, धेरैजसो मानिसहरूले दियाबलसहरूको दुष्ट सार भएका मानिसहरूलाई भेट्दा, तिनीहरूमा केही अनुभूति, केही सुझबुझ त हुनुपर्ने हो; तिनीहरू थाहै पाउन नसक्‍ने गरी मूर्ख हुनेछैनन्। त्यसकारण, जब तिमीहरूले त्यस्ता मानिसहरूलाई भेट्छौ, तब के तिनीहरूसँग कसरी व्यवहार गर्ने भन्‍ने तिमीहरूलाई थाहा हुन्छ? के तिमीहरूले तिनीहरूलाई इन्कार गर्नेछौ? यदि तैँले तँलाई मन नपर्ने कसैलाई भेटिस् भने, तैँले उसलाई इन्कार गर्न सक्छस्। तर यदि त्यो वास्तवमा तँलाई मन पर्ने व्यक्ति हो—तेरो सपनाको प्रेमी, तेरो आदर्श जीवनसाथी हो भने—के उसलाई इन्कार गर्न तँलाई सजिलो हुनेथियो? तिनीहरू यस्तो प्रकारका व्यक्ति हुन् भन्‍ने तँलाई स्पष्ट रूपमा थाहा हुन्छ, तर तिनीहरूको रूप अत्यन्तै आकर्षक हुने हुनाले वा तिनीहरूको केही सामर्थ्यले तँलाई अत्यन्तै उत्प्रेरित गर्ने हुनाले, तिनीहरूले तेरो मन चोर्छन् र तँलाई मोहनी लगाउँछन्—यस्तो परिस्थितिमा, तिनीहरूलाई इन्कार गर्न तँलाई गाह्रो हुन्छ। यदि तैँले तिनीहरूलाई इन्कार गरिनस् भने, के तँ खतरामा हुँदैनस् र? (हो, त्यो परीक्षामा पर्नु हो।) के यो परीक्षामा पर्नु मात्रै हो? यो यौन कामनाको घुमाउरो भङ्गालोमा पर्नु हो। के यौन कामनाको घुमाउरो भङ्गालोमा परेको व्यक्तिलाई आफूलाई मुक्त गर्न सजिलो हुन्छ? (अहँ, हुँदैन।) तिनीहरू तँलाई चासो देखाउँछन् र ख्याल गर्छन्, प्रेम र वास्ता देखाउँछन्, साथै तिनीहरू तँलाई निरन्तर स-साना निगाहहरू प्रस्ताव गर्छन्। तँलाई भित्री रूपमा असाधारण रूपमा न्यानो महसुस हुन्छ, र तँ सोच्छस्, “संसारमा मलाई यति राम्ररी व्यवहार गर्ने अरू कोही छैन; यो मेरो सपनाको राजकुमार, मेरो सपनाको प्रेमी हो।” ऊ कामुक र छाडा व्यक्ति हो भने, उसले अरूलाई पनि त्यस्तै व्यवहार गर्छ भने तैँले त्यो महसुस गर्न सक्दैनस्। तँ तिनीहरूका विपरीत लिङ्गी साथीहरूमध्ये एउटा मात्रै होस्; तिनीहरूका लागि, तँ तिनीहरूले आफ्‍नो लामो जीवन यात्रामा भेटेर जाने व्यक्ति मात्रै होस्। जब तिनीहरूले तँसँग पर्याप्त रूपमा रमाइलो गरिसक्छन् र तिनीहरूलाई तँप्रति उप्रान्त कुनै आकर्षण रहँदैन, तब तँ तिनीहरूले त्याग्‍ने व्यक्ति बन्छस्। तिनीहरूले तँलाई लुगा वा थोत्रो कपडा जस्तै गरी निर्दयी ढङ्गले त्याग्छन्, र त्यसपछि चाहिँ तैँले पीडा महसुस गर्नेछस्। जब तिनीहरूले तँलाई त्याग्‍ने निर्णय गर्छन्, तब तँ रुनु व्यर्थ हुन्छ, तैँले तिनीहरूलाई बिन्ती गर्नु व्यर्थ हुन्छ, तिनीहरूको अघि तैँले घुँडा टेक्नु समेत व्यर्थ हुन्छ; कतिपय मानिसहरूले त आत्महत्या समेत गर्छन्, तर त्यो पनि व्यर्थ नै हुन्छ—तिनीहरूलाई कुनै पनि कुराले छुन पार्न सक्दैन। तँप्रति तिनीहरूमा उप्रान्त यौन आवश्यकताहरू नभएपछि, तिनीहरूले तँप्रति उप्रान्त कुनै भावनाहरू छैनन्, तिनीहरूले तँलाई उप्रान्त प्रेम गर्दैनन् भनेर भन्‍नेछन्, र तिनीहरू तँलाई प्रतिस्थापन गर्न अर्को सिकार खोज्न जानेछन्। त्यसपछि मात्रै तँलाई त्यस्ता मानिसहरू उपयुक्त वैवाहिक साथी होइनन्, सपनाको राजकुमार, जीवनसाथी, वा सपनाको प्रेमीको विचार सबै छली चलाकी मात्रै हो भन्‍ने पत्ता लाग्छ, त्यसपछि मात्रै तैँले यौन कामना साँचो प्रेम होइन भन्‍ने महसुस गर्छस्। त्यस्ता कामुक र छाडा मानिसहरूले चाहे जोसँग प्रेम सम्बन्ध गाँसे पनि, तिनीहरूमा यौन कामना मात्रै हुन्छ र तिनीहरूसँग कुनै साँचो प्रेम हुँदैन। तिनीहरूले तँसँग सधैँ रहने, वा कुनै जिम्मेवारी पूरा गर्ने कुनै अभिप्राय कहिल्यै राख्दैनन्। तिनीहरू यौन कामनाको खेलमा मात्रै लिप्त हुन्छन्। तिनीहरूले पर्याप्त रूपमा रमाइलो गरेपछि र तिनीहरूको यौन कामना सन्तुष्ट भएपछि, तिनीहरूले तँलाई दोस्रो पटक फर्केर हेर्न समेत चाहनेछैनन्, र तँप्रति दया गर्ने झमेला समेत लिनेछैनन्। तिनीहरूले आफ्नो नयाँ निसाना भेट्टाएपछि, तँ निभेको आगो बन्छस्, त्यसपछि तँ रुन मात्रै सक्छस्। त्यसकारण, पुरुष होस् वा महिला होस्, प्रेम सम्बन्धमा रहँदा वा जीवनसाथी खोज्दा, व्यक्तिले कहिलेकहीँ त्यस्ता दुष्ट मानिसहरू भेट्छ। तिनीहरूले तँप्रति कामुक विचारहरू विकास गर्छन् र तँलाई आफ्नो पासोमा फसाउँछन्, तैपनि तिनीहरूले तँलाई साँच्चै प्रेम गर्छन् भन्‍ने तँलाई विश्‍वास हुन्छ र तँ तेरो जीवनको खुसी त्यस्ता व्यक्तिलाई सुम्पन्छस्। तँलाई पन्छाइएपछि र त्यागिएपछि मात्रै तैँले उसलाई गलत मूल्याङ्कन गरेको रहेछस्, यो व्यक्ति जिम्मेवारीहरू पूरा गर्न सक्‍ने मानवता भएको व्यक्ति होइन, तर कामुक र छाडा व्यक्ति हो भन्‍ने कुरा तैँले महसुस गर्छस्। त्यति बेलासम्म, पछुतो गर्नका लागि ढिला भइसकेको हुन्छ; यो विवाहको मामिलामा कठिन बाटो लिनु हो। सामान्य मानवता भएको व्यक्तिका हकमा भन्दा, खेलबाड गरिनुको अनुभवले आजीवन पीडा ल्याउन सक्छ, तर दियाबलसहरू चाहे जति धेरै मानिसहरूसँग खेलबाड गरे पनि उदासीन नै रहन्छन्; तिनीहरूलाई भाग्यमानी, खुसी, र सन्तुष्टि समेत महसुस हुन्छ, तिनीहरू अझै धेरै विपरीत लिङ्गी मानिसहरूलाई फकाएर खेलौना बनाउन सके त हुनेथियो भन्‍ने उत्कट चाहना गर्छन्। तिनीहरू यसलाई आफ्नो जीवनकालको खुसीका रूपमा लिन्छन्, र यसलाई आफ्नो सीप र क्षमता भन्छन्। सामान्य मानिसहरूले तिनीहरूसँग व्यवहार गर्ने जोखिम लिन सक्दैनन्। त्यसकारण, यदि तँ सम्बन्धमा रहन चाहन्छस् भने, आँखा खुला राख् र कुराहरूलाई स्पष्ट रूपमा हेर्; तैँले जे गरे पनि, दियाबलसलाई चाहिँ नचून्। यदि तैँले सामान्य व्यक्तिसँग प्रेम सम्बन्ध गाँसिस् भने, तैँले प्रेम सम्बन्ध तोडे पनि, उसले तँलाई त्यति गहन रूपमा चोट पुर्‍याउनेछैन; कम्तीमा पनि, तिमीहरू साधारण साथीहरूका रूपमा रहन सक्छौ। तर यदि तँ दियाबलससँग संलग्‍न भइस् भने, तेरो सम्पूर्ण जीवन तिनीहरूको हातमा बरबाद हुनेछ। मलाई भन्, सामान्य व्यक्तिमा कति निष्कपटता र साँचो स्‍नेह हुन्छ? यो जीवनकालमा तिनीहरूसँग कति ऊर्जा हुन्छ? यदि तँ कसैसँग सम्बन्धमा प्रवेश गर्दा हरेक पटक ठगिन्छस्, जसले गर्दा तँलाई छल र खेलबाडमा परेकोमा गहन रूपमा चोट पुग्छ भने, तँ आफ्नो सम्पूर्ण जीवनको मार्ग यो छायामुनि रहेर हिँड्नेछस्, जसले गर्दा तेरो अस्तित्व अत्यन्तै पीडादायी हुनेछ। त्यसकारण, विपरीत लिङ्गी व्यक्तिसँग प्रेम सम्बन्धमा रहँदा होस् वा सङ्गत गर्दा होस्, तँ सबैभन्दा बढी यी कामुक र छाडा मानिसहरूबाट सतर्क हुनुपर्छ। तँ पुरुष भए पनि वा महिला भए पनि, यदि तैँले मानिसहरूलाई छर्लङ्ग देख्‍न सक्दैनस् र कुनै व्यक्ति कामुक र छाडा छ कि छैन भन्‍ने तँलाई थाहा छैन भने, ठगिनु र जीवनभरि पछुतो भोग्‍नुबाट जोगिनका लागि लापरवाह रूपमा तिनीहरूसँग सङ्गत नगर्। तीता परिणामहरू देखा परेपछि, तिनको सामना गर्ने व्यक्ति तँ मात्रै हुन्छस्; कसैले पनि तेरो स्थान लिन सक्दैन, र कसैले पनि तेरो चोट लागेको हृदयलाई सान्त्वना दिन सक्दैन। तैँले मानिसहरूलाई छर्लङ्ग देख्‍न सक्छु भनेर भने पनि, तैँले सही ढङ्गले त्यसो गर्न नगर्न सक्छस्। आजभोलि कसैका बारेमा निश्‍चित हुन सकिँदैन। व्यक्तिले मुक्ति प्राप्त गर्नुभन्दा पहिले, उसमा सत्यता पछ्याउने चाहना मात्रै हुन्छ; उसमा सभ्य मानवता छ जस्तो देखिन्छ होला, तर तँ ऊसँग जिइस् भने कामकुरा वास्तवमा कस्तो हुनेछ भन्‍ने कुरा अनिश्‍चित हुन्छ। सत्यता नबुझ्ने र मुक्ति नपाएको कुनै पनि व्यक्तिमा भर पर्दो हुँदैन। तिनीहरू किन भर पर्दो हुँदैनन्? मलाई भन्, यो दुष्ट संसारमा जिउँदा, के सत्यता प्राप्त नगरी, कुनै पनि परीक्षालाई प्रतिरोध गर्न र कुनै पनि दुष्ट प्रचलनको बीचमा दृढ रहन सक्‍ने कोही छ? एक जना पनि छैन। त्यसकारण, भरपर्दा मानिसहरू कोही छैनन्। भरपर्दा मानिसहरू कोही छैनन् भन्‍नुको अर्थ के हो? यसको अर्थ पुरुष होस् वा महिला होस्, जोकोहीका लागि, विवाहमा प्रवेश गर्नु नै दुःखान्तको सुरुवात हो। दैनिक आवश्यकताहरू पूरा गर्नुपर्दा र दिन प्रति दिन जीवनका विभिन्‍न सानातिना कुरा र झमेलाहरूको सामना गर्नुपर्दा, यी दुई जना मानिसहरू अन्त्यसम्म रहन सक्छन् कि सक्दैनन्, तिनीहरूले बाटोमा एक-अर्कालाई साथ दिनेछन् कि दिनेछैनन्, तिनीहरू खुसी हुनेछन् कि हुनेछैनन्, र तिनीहरूसँग एउटै जग र साझा पछ्याइहरू हुनेछन् कि हुनेछैनन् भनेर भन्‍न गाह्रो हुन्छ। त्यसकारण, व्यक्ति विवाहमा प्रवेश गरेपछि र उसले वास्तविक जीवन सामना गर्न थालेपछि, कष्ट सुरु हुन्छ। हेर् त, जब तँ एकल हुन्छस्, तब सबै कुरा सम्हाल्न सजिलो हुन्छ; तैँले आफ्ना लागि आफै निर्णय गर्न सक्छस्। तर जब दुई जना मानिसहरू सँगै जिउँछन्, तब के तैँले सबै निर्णय आफै गर्न सक्छस्? के अर्को व्यक्ति तँ अनुकूल हुनेछ? के तँ ऊ अनुकूल हुनेछ्स्? के तिनीहरूले तँलाई हेरचाह र ख्याल गर्नेछन्? के तैँले तिनीहरूको हेरचाह गर्नेछस्? यी सबै अज्ञात कुराहरू हुन्। यदि तैँले भेट्ने व्यक्ति कामुक र छाडा छैन, र तँलाई तिमीहरू एक-अर्काका लागि उपयुक्त छौ र तिमीहरू विवाह गर्न सक्छौ भन्‍ने लाग्छ भने पनि, तिनीहरूले अन्ततः विवाहको संरचनाभित्र रहेका आफ्ना जिम्मेवारीहरू पूरा गर्न सक्छन् कि सक्दैनन् भन्‍ने कुरा अज्ञात हुन्छ, र तँ यस दायराभित्र रहेर तिनीहरूसँग अन्त्यसम्मै हिँड्न सक्छस् कि सक्दैनस् भन्‍ने कुरा पनि अज्ञात हुन्छ। तँ आफैमा समेत सुनिश्‍चितता र आत्मविश्‍वासको कमी छ, जसले अरू पनि त्यस्तै हुन्छन् भन्‍ने कुरा प्रमाणित गर्छ—त्यो भनिरहनु पर्दैन, होइन र? (हो।)

यदि, तेरो दैनिक जीवनमा, तैँले यस्तो कामुक, उत्तेजक, र छाडा प्रकारका मानिसहरू भेटिस्, र तिनीहरू तँसँग नजिक हुने प्रयास गर्छन् भने, त्यसो गर्दा तिनीहरूको उद्देश्य के हो भन्‍ने कुरा तैँले जान्नुपर्छ। यदि तँ तिनीहरूलाई इन्कार गर्दैनस्, वा यदि तेरो डरपोकता, सोझोपन, मूर्खता र अज्ञानता, वा अनुभवात्मक ज्ञानको कमीका कारण तँ तिनीहरूलाई तिनीहरूले भने अनुसार गर्न दिन्छस्, जसले गर्दा प्रतिकूल परिणामहरू देखा पर्छन् भने, अन्ततः, परिणामहरू भोग्‍ने व्यक्ति तँ नै हुनेछस्। कामुक र छाडा मानिसहरूले—दियाबलसहरूले—यौन कामना पोखेको वा अनैतिक कुराहरू गरेकोमा कहिल्यै कुनै ग्लानि वा पछुतो महसुस गर्दैनन्। तिनीहरूलाई यसको कुनै महत्त्व छैन भन्‍ने लाग्छ; तिनीहरू तिनीहरूले फाइदा लिइरहेका छन्, र जीवनमा मानिसहरू यस्तै हुनुपर्छ भन्‍ने सोच्छन्। तर यदि तँ सामान्य व्यक्ति होस् भने, तेरो मानवताभित्र रहेको विवेक र समझले त्यस्ता प्रहार, कष्ट, र गम्भीर हानि सहन सक्दैन। त्यसकारण, यदि तैँले त्यस्ता कामुक र छाडा मानिसहरू भेटिस् भने, तँ होसियार हुनुपर्छ। तँ परीक्षामा नपार्नका लागि तँलाई रक्षा गर्न तैँले परमेश्‍वरलाई प्रार्थना गरेर उहाँलाई अनुरोध गर्नुपर्छ। विशेष गरी यदि अर्को व्यक्तिसँग धेरै गुप्त चलाकीहरू छन्, ऊ अनुभवी खेलाडी हो, र ऊ तेरो सपनाको प्रेमी पनि हो, तैँले पछ्याउने सपना देखेको व्यक्ति पनि हो भने, तँ सजिलै परीक्षामा पर्न सक्छस् र तँ सजिलै सुधार गर्न नसकिने परिस्थितिमा पर्न सक्छस्, जसले गर्दा तैँले अन्ततः कसैले पनि हेर्न नचाहने खराब परिणाम भोग्‍न सक्छस्। त्यो बेलासम्म, तेरो हृदय, मन, र देहले निश्‍चित विनाश भोगेको हुनेछ। त्यसपछि, जब तँ आफ्नो कर्तव्य पूरा गर्न र उहाँलाई पछ्याउन परमेश्‍वरको अघि आउँछस्, तब धेरै कुराहरू फरक हुनेछन्—ती सुरुमा जस्ता थिए, कहिल्यै त्यस्ता हुनेछैनन् र ती पहिले जस्ता थिए त्यस्तो अवस्थामा कहिल्यै फर्केर आउन सक्दैनन्। कसैले यौन कामनासँग सम्बन्धित केही असामान्य वा यातनापूर्ण अनुभवहरू भोगेपछि, यसले उसको हृदयमा केही भयानक छाप छोड्छ, जुन कुरालाई कुनै पनि सामान्य व्यक्तिले आफ्नो सम्पूर्ण जीवनभरि सजिलै बिर्सिँदैन। अलि अलि गर्दै समय बित्दै जाँदा, यी यादहरू र यो पीडा बिस्तारै हराउन सक्‍ने भए पनि, यदि यी घटनाहरूले तँलाई निश्‍चित हानि र बरबादी दिएका छन् भने, ती तेरो हृदयमा सधैँ रहने डरलाग्दा सपनाका रूपमा रहनेछन्। यस जीवनमा, तँ कहिले पनि आफ्नो पहिलेको जीवनमा फर्केर जान सक्‍नेछैनस्; उप्रान्त तेरो भित्री संसार पहिलेको जस्तो विशुद्ध र सरल हुनेछैन, र तँलाई आफ्नो पहिलेको स्थिति फेरि प्राप्त गर्न असम्भव हुनेछ। यस विन्दुमा, जब तँ आफ्नो कर्तव्य पूरा गर्न आउँछस्, तब तेरो हृदयमा थप बोझ हुनेछ जुन तँ त्याग्‍न चाहनेछस् तर सक्नेछैनस्। यो बोझले के जनाउँछ? यसले हानि अनुभव गरेका विभिन्‍न यादहरू जनाउँछ। यी यादहरूका बारेमा सोच्दा तँलाई वाक्‍क लाग्नेछ, र तिनले तेरो हृदय र भावनाहरूलाई पनि बारम्बार बाधा दिनेछन्। त्यसकारण, उप्रान्त तेरो भित्री संसार पहिलेको जस्तो विशुद्ध र सरल हुनेछैन; अब तेरा भावनाहरूमा सामान्य मानवतामा हुनु नहुने धेरै कुराहरू समावेश हुनेछन्। निश्‍चित हदसम्‍म, यसले तेरो जीवनमा, कर्तव्य निर्वाहमा हस्तक्षेप गर्नेछ, र परमेश्‍वरमाथिको तेरो विश्‍वासमा र सत्यता पछ्याइमा पनि हस्तक्षेप गर्नेछ। बोझ भनेको यही हो। त्यसकारण, उमेर जतिसुकै भए पनि, कुनै व्यक्ति दियाबलससँगको रोमान्टिक सम्बन्धको परीक्षामा परेपछि, ऊ स्वाभाविक रूपमै अवर्णनीय दिक्दारीमा पर्छ। सामान्य व्यक्तिका लागि, यो राम्रो कुरा होइन।

वास्तविक जीवनमा, मानिसहरूले प्रायजसो केही कामुक र छाडा व्यक्तिहरू भेट्छन्। हामीले आज यी वचनहरूबारे सङ्गति गरेपछि, तिमीहरूले यस्तो व्यक्तिका बारेमा सुझबुझ प्राप्त गरेका हुनाले र तिनीहरू सामान्य मानिसहरू होइनन् बरु दियाबलसहरू हुन् भन्‍ने थाहा पाएका हुनाले, जब तिनीहरूले तिमीहरूलाई फकाउने प्रयास गर्छन्, तब तिमीहरूले तिनीहरूलाई दृढ रूपमा इन्कार गर्न सक्छौ। तिनीहरूलाई अप्रत्यक्ष रूपमा र चलाख रूपमा इन्कार नगर, वा तिनीहरूलाई इन्कार गर्न अत्यन्तै लाज मान्‍ने, वा त्यस्ता मानिसहरूको डर समेत मान्‍ने नगर। अवश्य नै, यदि तँलाई तिनीहरू दियाबलस हुन् कि होइनन् भन्‍ने वास्ता छैन, र तँ “म तीस-चालीसको दशकमा पुगिसकेँ र मैले अझै विवाह अनुभव गरेको छैनँ; यदि कसैलाई साँच्‍चै नै मप्रतिको यस्तो खाँचो छ भने, म खुसीसाथ स्वीकार गर्नेछु” भनेर भन्छस् भने, परिणामहरू के हुन सक्छन् भनी वा मनोवैज्ञानिक घाउहरू के हुनेछन् भनी तँलाई वास्ता नभएकोले, म थप केही भन्‍नेछैनँ। विपरीत लिङ्गीसँगको फकाइका विरुद्धमा कुनै सतर्कता वा सावधानी नभएका केही मूर्ख मानिसहरूलाई परीक्षामा पर्दा, तिनीहरूले कुन सही मनोवृत्ति अपनाउनुपर्छ भन्‍ने कुरा थाहा दिनु नै मैले यो कुरा भन्‍नुको उद्देश्य हो। यदि तँलाई कुनै व्यक्ति कामुक र छाडा छ भन्‍ने कुराको वास्ता छैन, ऊ दियाबलस हो भन्‍ने कुराको वास्ता छैन, र उसलाई तँ मन परेकोले मात्रै पनि तँलाई निकै सम्मान महसुस हुन्छ भने—यो गैर-विश्‍वासीहरूको भनाइ जस्तै हो: “पुरुषले उसलाई बुझ्ने व्यक्तिका लागि आफ्नो ज्यान दिन्छ, जबकि स्त्रीले आफ्नो प्रशंसकका लागि आफूलाई सुन्दर बनाउँछे”—अनि तँ सोच्छस्, “स्त्रीका रूपमा, यदि कसैले मलाई साँच्‍चै नै मन पराउँछ भने, यसले मेरो रूप स्वीकार्य छ भन्‍ने देखाउँछ, त्यसकारण मैले अत्यन्तै सम्मान महसुस गर्नुपर्छ। त्यसोभए ऊ साहसको साथ मकहाँ आओस्; म यसलाई स्वागत गर्छु, र म उसलाई दुवै हात खोलेर अङ्गाल्नेछु”—यो मनोवृत्ति कस्तो हो? मलाई भन, के “स्त्रीले आफ्नो प्रशंसकका लागि आफूलाई सुन्दर बनाउँछे” भन्‍ने भनाइ स्त्रीहरूप्रति आदरणीय छ? (छैन।) पुरुषले आफूलाई बुझ्नेहरूका लागि आफ्नो ज्यान बलिदान गर्नु नै पर्छ, र स्त्रीले आफ्नो प्रशंसकका लागि आफूलाई सुन्दर बनाउनु नै पर्छ—के यो भनाइ सही छ? (छैन।) महिलाहरू किन यति नीच हुन्छन्? पुरुषहरू पनि नीच नै हुन्छन्। त्यसकारण पुरुषहरूले अरूका लागि आफ्नो ज्यान दिनैपर्छ। जो तेरो विश्‍वासपात्र हुन्छ ऊ नै तेरो मालिक हुन्छ, जसका लागि तैँले आफ्नो ज्यान बलिदान गर्नुपर्छ—तेरो जीवन किन यति व्यर्थ छ? के तेरो जीवन तेरो आफ्नो नभई अरूको हुन सक्छ? परमेश्‍वरले मानव जीवनलाई सबैभन्दा बढी महत्त्व दिनुहुन्छ, किनभने यो जीवन, यो सास परमेश्‍वरले दिनुभएको हो; यो सृजित देहले चल्न र जीवित प्राणी बन्‍न सक्‍नका लागि पूरा गर्नुपर्ने आधारभूत सर्त हो। यदि तैँले आफ्नो जीवनलाई बहुमूल्य ठान्दैनस्, तर लापरवाह रूपमा यो अरूलाई सुम्पन्छस् र तिनीहरूका लागि यसलाई बलिदान गर्छस् भने, यसले के देखाउँछ? के यसले तँ नीच छस् भन्‍ने देखाउँदैन र? (हो।) यसले तेरो जीवनको कुनै मूल्य छैन भन्‍ने देखाउँछ। तैँले आफ्नो जीवनलाई बहुमूल्य मान्दैनस्, तैँले आफ्नो जीवनलाई सबैभन्दा अर्थपूर्ण र बहुमूल्य कुराहरू गर्नका लागि प्रयोग गर्दैनस्, तर तँलाई बुझ्‍ने जोकोहीका लागि तँ त्यत्तिकै मर्न सक्छस्। यसले तेरो जीवन अत्यन्तै सस्तो छ भन्‍ने देखाउँछ; यो कुकुर, बिरालो, वा कुखुराको जीवन जस्तै कुहिएको, मूल्यहीन जीवन मात्रै हो। त्यसोभए, के “पुरुषले उसलाई बुझ्ने व्यक्तिका लागि आफ्नो ज्यान दिन्छ” भन्‍ने भनाइ सही छ? (छैन।) यो भनाइले मानिसहरूलाई अपमानित गर्छ, मानिसहरूलाई अनादर गर्छ; यो जीवनलाई बहुमूल्य नठान्ने भनाइ हो। अरूका लागि सजिलै मर्नु—के मानव जीवन सजिलै आउँछ? जीवन सजिलै आउँदैन; व्यक्ति यति सजिलै मर्नु हुँदैन। त्यसकारण, “पुरुषले आफूलाई बुझ्ने व्यक्तिका लागि आफ्नो ज्यान दिन्छ” भन्‍ने भनाइ गलत र अस्वीकार्य छ। त्यसोभए के “स्त्रीले आफ्नो प्रशंसकका लागि आफूलाई सुन्दर बनाउँछे” भन्‍ने भनाइ सही छ? (यो पनि सही छैन।) यो कुन हिसाबमा गलत छ? के तिमीहरूलाई कुनै बेला यो भनाइ साँच्‍चै मन पर्थ्यो, तिमीहरूले यसलाई साँच्‍चै अनुमोदन गर्थ्यौ, र यसलाई सत्यता, आदर्श वाक्यका रूपमा समेत लिएका थियौ? के तँलाई प्रशंसा गर्ने कोही व्यक्ति कहिल्यै आएको छ? यदि तँलाई प्रशंसा गर्ने व्यक्ति तँलाई मन पर्ने व्यक्ति थियो भने, के तँलाई सम्मान महसुस भयो? (ठ्याक्कै सम्मान महसुस त भएन, सायद भित्री रूपमा खुसी चाहिँ भयो।) त्यसोभए त्यो सम्मानको अनुभूति हुनुभन्दा त्यति टाढाको कुरा होइन। के यो खुसी असल कुरा हो? (होइन।) किन होइन? (स्त्रीले पुरुषको कदर र स्‍नेहका लागि लुगा पहिरनु, ऊ पुरुषहरूका लागि मात्रै जिउनु, यसमा आफ्ना सबै विचारहरू लगाउनु—मलाई यसरी जिउनु निकै नीच हो जस्तो लाग्छ।) के योभन्दा फरक विचार छन्? “स्त्रीले आफ्नो प्रशंसकका लागि आफूलाई सुन्दर बनाउँछे” भन्‍ने भनाइले नै महिलालाई पुरुषभन्दा असमान स्थानमा राख्छ। महिलाहरूले पुरुषहरूलाई खुसी पार्न, पुरुषहरूको खुसीका खातिर जिउन, र कसैले उनीहरूलाई मन पराउँदा र प्रशंसा गर्दा सम्मान महसुस गर्नका लागि आफूलाई सुन्दर बनाउनुपर्छ भनेर यसले तोक्छ। यो असमानता हो; यो आफैमा नै महिलाको न्यून हैसियतको साँचो प्रतिबिम्ब हो। “स्त्रीले आफ्नो प्रशंसकका लागि आफूलाई सुन्दर बनाउँछे” भन्‍ने भनाइको तात्पर्य के हो भने चाहे महिलालाई आफ्‍नो सुन्दर रूपका कारण अरूले मन पराऊन्, वा सुन्दर देखिनका लागि आफूलाई कसरी सजाउने भन्‍ने थाहा पाएका कारण पुरुषहरूको स्‍नेह आकर्षित गरून्, उसलाई यसको कारण खुसी र गौरवान्वित महसुस हुनुपर्छ। यो आफैमा पनि महिलाहरूलाई गिराउनु हो। यो भनाइले महिलाहरूलाई तिनीहरूको अस्तित्वको मूल्य, तिनीहरूको खुसीको स्रोत भनेको तिनीहरूलाई मन पराउने कुनै व्यक्ति हुनु हो, र यदि त्यस्तो व्यक्ति छैन भने, तिनीहरूलाई अभागी र व्याकुलता महसुस हुनुपर्छ, र कसैले पनि तिनीहरूलाई किन मन पराउँदैन, अनि महिलाका रूपमा, तिनीहरूले व्यर्थको र असफल जीवन जिइरहेका छन् कि छैनन् भन्‍ने बारेमा चिन्तन गर्नुपर्छ भनेर भन्छ। त्यसोभए, के “स्त्रीले आफ्नो प्रशंसकका लागि आफूलाई सुन्दर बनाउँछे” भन्‍ने भनाइ महिलालाई अपमान गर्नु होइन र? (हो।) “स्त्रीले आफ्नो प्रशंसकका लागि आफूलाई सुन्दर बनाउँछे” भन्‍ने वाक्यांशमा, के प्रशंसकले प्रायजसो पुरुषलाई जनाउँदैन र? यो भनाइले नै पनि पुरुषलाई मालिकको स्थानमा, महिलाभन्दा माथि राख्छ। यसको अर्थ महिलालाई पुरुषले—मालिकले—मन पराउँछ र कदर गर्छ भने, उसले त्यस कुराप्रति सम्मान महसुस गर्नुपर्छ। यदि कुनै पुरुषले—मालिकले—उसलाई मन पराउँदैन भने, उसमा केही गलत छ, ऊ प्रेम गर्न लायक छैन, ऊ जीवनमा असफल छे, र ऊ महिला बन्‍न योग्य छैन। हेर् त, यसले पुरुषहरूको हैसियतलाई थाहा नपाउने तरिकामा उचाल्छ, जसले तिनीहरूलाई स्त्रीहरूको घाँटीमा टेक्ने तुल्याउँछ। “स्त्रीले आफ्नो प्रशंसकका लागि आफूलाई सुन्दर बनाउँछे” भन्‍ने भनाइको त्रुटि यहीँ छ। यसको साथै, के पुरुषहरूले महिलालाई तिनीहरूको रूप र श्रृङ्गारका लागि मात्रै मन पराउँछन्? कि महिलाहरू कोमल, सद्गुणी, इज्जतदार, र शालीन छन् भन्‍ने देखेर मात्रै तिनीहरू उनीहरूलाई मन पराउँछन्? के पुरुषहरूले आफ्नो आँखालाई प्रसन्‍न पार्नका लागि मात्रै महिलाहरूलाई मन पराउँछन्? (अहँ, यो देहको यौन कामना सन्तुष्ट पार्नका लागि हो।) त्यसोभए महिलाहरूले पुरुषहरूलाई प्रसन्‍न पार्न र खुसी पार्न प्रयास गर्नुको उद्देश्य के हो त? (यो पनि देहको यौन कामनामा लिप्त हुनका लागि नै हो।) अर्थात्, पुरुष र महिला दुवैलाई एक-अर्काको खाँचो हुन्छ, र यीमध्ये सबैभन्दा आधारभूत खाँचो भनेको देहको यौन कामना हो। महिलाप्रतिको पुरुषको खाँचो उनको रूप मन पराउनुसँग मात्रै सम्बन्धित हुँदैन, तर, यसका आधारमा, उसलाई शारीरिक रूपमा प्राप्त गर्नु—अझै स्पष्ट रूपमा भन्दा, आफ्‍नो यौन कामना सन्तुष्ट पार्न उनको शरीर प्राप्त गर्नु हो। त्यसकारण, “स्त्रीले आफ्नो प्रशंसकका लागि आफूलाई सुन्दर बनाउँछे” भन्‍ने भनाइको पछाडि रहेको उद्देश्य वास्तवमा पुरुषको यौन कामना सन्तुष्ट पार्नु हो। यसका लागि महिलाहरूले आफ्नो रूप र श्रृङ्गार पुरुषका लागि मन पर्दो बनाउने मात्र होइन, तर पुरुषको यौन कामना सन्तुष्ट पार्ने कार्य पनि आवश्यक हुन्छ। के त्यो जीवन जिउने अत्यन्तै नीच तरिका होइन र? यदि महिलाहरूले अझै पनि यो भनाइ सही छ, यो तिनीहरूले हासिल गर्नुपर्ने र पालना गर्नुपर्ने कुरा हो भन्‍ने सोच्छन् भने, तिनीहरूले आफैलाई अपमानित गरिरहेका हुन्छन्। पुरुषहरूमा महिलाहरूप्रतिको यौन आवश्यकताहरू हुन्छन् र तिनीहरू उनीहरूका शरीरसँग खेल्न चाहन्छन्; यदि महिलाहरूले यसलाई घृणित र घृणास्पद ठान्‍नुको सट्टा, अझै पनि आफ्नो जीवनको सबैभन्दा ठूलो सम्मान, सर्वोच्च सम्मान हो भन्‍ने महसुस गर्दै आफ्ना प्रशंसकहरूका अगाडि आफूलाई सुन्दर बनाउँछन् भने, के तिनीहरूले आफैलाई अपमानित गरिरहेका हुँदैनन् र? (हुन्छन्।) यो त महिलाहरूलाई तिनीहरूको अधिकारबाट पूर्ण रूपमा वञ्चित गर्नु हो। यसले महिलाहरूलाई अस्तित्वमा रहने तिनीहरूको अधिकार, इज्जत, र मानव अधिकारहरूबाट वञ्चित गर्ने मात्र होइन, तर यसले तिनीहरूलाई यो सबैभन्दा ठूलो सम्मान हो भन्‍ने सोच्न पनि लगाउँछ। के यो क्रूरता होइन र? यो अत्यन्तै क्रूर कार्य हो! कुनै स्वायत्तता र कुनै मानव अधिकार नहुने बाहेक, महिलाको खुसी, हर्ष, र प्रसन्नता पुरुषहरूलाई खुसी पार्ने र तिनीहरूलाई पूर्ण रूपमा सन्तुष्ट पार्ने आधारमा मात्रै हासिल गर्न सकिन्छ। महिलाहरूले जस्तोसुकै अमानवीय व्यवहार भोगे पनि, तिनीहरूबाट अझै पनि यसप्रति गर्व गर्नुपर्ने माग गरिन्छ। के यो महिलालाई दुर्व्यवहार गर्नु र बरबाद गर्नु होइन र? चाहे तिनीहरू आधुनिक महिलाहरू हुन् वा प्राचीन महिलाहरू हुन्, तिनीहरू सबैले “स्त्रीले आफ्नो प्रशंसकका लागि आफूलाई सुन्दर बनाउँछे” भन्‍ने भनाइलाई आफ्नो आदर्श वाक्य, आफ्नो जीवनको उद्देश्यका रूपमा लिन्छन्। के यो पूर्ण रूपमा गलत कुरा होइन र? के यो मानिसहरूलाई दुर्व्यवहार गर्न र बहकाउनका लागि शैतानले प्रयोग गर्ने चलाकी होइन र? (हो।) यदि तँ महिला होस्, र पुरुषले तँबाट आनन्द उठाउँछ, उसको हृदय तँप्रति दुष्ट वासनाले भरिएको छ भने, तँलाई त्यो थाहा भयो भने तँलाई घिन लाग्‍नेथियो कि अत्यन्तै आदर महसुस हुनेथियो? (घिन लाग्‍नेथियो।) जब उसले तेरा बारेमा सोच्छ, तब उसले तेरो शरीर, र तेरो रूपबारे मात्रै सोच्छ, साथै आफ्नो यौन कामना पनि निकास गर्छ। उसले तँबाट जति धेरै आनन्द लिन्छ, ऊ तँप्रति त्यति नै यौन कामनाले भरिन्छ; तेरो कुरा आउँदा, उसमा उत्तेजित हुने भनेको पूर्ण रूपमा वासनाका विचारहरू हुन्। उसले तेरो शरीरको आनन्द लिन, आफ्नो यौन कामना पूर्ण रूपमा सन्तुष्ट पार्न, र आफ्नो यौन कामना पोख्न तँलाई आफ्‍नो हातमा लिनका लागि सके जति सबै माध्यमहरू समेत प्रयोग गर्छ। यदि तँलाई ऊसँग तेरोबारे त्यस्ता अभिप्रायहरू छन् भन्‍ने थाहा भएमा, के तैँले अझै पनि “स्त्रीले आफ्नो प्रशंसकका लागि आफूलाई सुन्दर बनाउँछे” भन्‍ने भनाइ सही छ भन्‍ने सोच्नेथिइस्? के तँलाई अझै पनि कसैले मन पराउनु र कदर गर्नु सम्मानको कुरा हो भन्‍ने लाग्‍नेथियो? (लाग्‍नेथिएन।) यदि तँ निष्ठा र लाजको बोध भएको, र इज्जत भएको महिला होस् भने, तँलाई यो भनाइसँग घिन लाग्नुपर्छ, र तैँले त्यस्ता मानिसहरूले तँलाई मन पराउँदा घृणा मान्नुपर्छ र इन्कार गर्नुपर्छ। यसरी जिउँदा मात्रै तँसँग इज्जत हुन्छ। तँलाई साँचो रूपमा आनन्दपूर्ण मान्ने र कदर गर्ने व्यक्तिले तेरो चरित्रको गुणस्तर, तेरो पछ्याइको कारण, तैँले सत्यता बुझेकोले, र उसले तँबाट केही ज्ञानवर्धक कुरा प्राप्त गर्न र तँबाट सहयोग प्राप्त गर्न पनि चाहने हुनाले त्यसो गर्छ—उसले आफ्नो यौन कामनामा लिप्त हुन र त्यसलाई सन्तुष्ट पार्न तेरो शरीरलाई कदर गर्न चाहने हुनाले होइन। यदि कसैले तेरो चरित्र जस्तोसुकै भए पनि वा तैँले सत्यता पछ्याए वा नपछ्याए पनि, र तेरो रूप र शारीरिक बनावट मनमोहक देखिने भएकोले र यसले उसको यौन कामनालाई पूर्ण रूपमा सन्तुष्ट पार्न सक्‍ने भएकोले तँलाई कदर गर्छ, र तैपनि तँलाई यसबारे कुनै विकर्षण वा तिरस्कार महसुस हुँदैन, बरु उसले तँलाई मन पराउँछ भन्‍ने लाग्छ भने—निश्‍चित रूपमा, ऊ शारीरिक रूपमा तँसँग नजिकिएकोले, तँलाई उसले तँलाई मन पराएको छ भन्‍ने अझै बढी महसुस हुन्छ भने—अनि तँलाई यसबाट सम्मानित समेत महसुस हुन्छ भने, तैँले आफूलाई अपमानित गरिरहेको हुन्छस्। यदि तेरो शरीरप्रति जोसुकैसँग कुनै योजना वा दुष्ट अभिप्राय भए पनि, तँलाई वास्ता हुँदैन, र तिनीहरूले तँलाई मन पराएसम्म, तैँले यसलाई आफ्नो विशेष सम्मान ठान्छस् र यसद्वारा सम्मानित महसुस गर्छस् भने, तँ चरित्र र गरिमा भएको व्यक्ति होइनस्, न त तँ असल महिला नै होस्। यदि तँप्रति कसैसँग यौन आवश्यकताहरू छन् र तँलाई बुझ्ने व्यक्ति भेट्टाएको छस् भन्‍ने तँलाई लाग्छ, र यौन कामना पोख्ने अवसर पनि भेट्टाएको छस्, र तिमीहरू दुई जना रमाइलो गर्नका लागि दुई जना चाहिन्छ र तिमीहरू एउटै ड्याङका मुला हौ भने, तँ कुनै चरित्र र गरिमा नभएको, मन पराउन अयोग्य व्यक्ति होस्; तँ कामुक र छाडा मानिसहरू जस्तै होस्। यदि तँ साँच्‍चै नै गरिमा भएको महिला होस् भने, त्यस्ता कामुक र छाडा मानिसहरूले तँलाई मन पराउँदा तँलाई घृणा, विकर्षण, र घिन लाग्‍नुपर्छ। अवश्य नै, यदि कसैले तँलाई साँचो रूपमा तेरो मानवता, तेरा पछ्याइहरू, वा तँसँग निश्‍चित सामर्थ्य भएकोले मन पराउँछ भने, त्यो पनि आदर महसुस गर्न लायक कुरा होइन। मानिसहरूले “स्त्रीले आफ्नो प्रशंसकका लागि आफूलाई सुन्दर बनाउँछे” भनेर भन्‍नुको उद्देश्य पुरुषले महिलालाई कदर गर्नु जत्तिको सरल कुरा होइन। यसले पुरुषहरूलाई महिलाभन्दा माथि अवश्य नै राख्छ। अझै सही रूपमा भन्दा, यो भनाइ पुरुष श्रेष्ठ छन् र महिला निकृष्ट छन् भन्‍ने मान्यताबाट आएको थियो। यसका साथै, वास्तविकता के हो भने कुनै पनि सामाजिक प्रणालीमा महिलाहरू कमजोर समूह हुन्, जसलाई पुरुषहरूको उपाङ्ग र खेलौनाका रूपमा लिइन्छ। त्यसकारण, “स्त्रीले आफ्नो प्रशंसकका लागि आफूलाई सुन्दर बनाउँछे” भन्‍ने भनाइ सबै महिलाहरूका लागि पूर्ण रूपमा लाजमर्दो कुरा हो। यदि महिलाहरूले यो भनाइलाई विशेष रूपमा अनुमोदन गरे भने, यो महिलाहरूका लागि दुःखको कुरा हो, र यसलाई अनुमोदन गर्ने सबै महिलाहरूप्रति व्यक्तिलाई घृणा हुनुपर्छ। त्यसोभए के पुरुषहरूले “स्त्रीले आफ्नो प्रशंसकका लागि आफूलाई सुन्दर बनाउँछे” भन्‍ने दृष्टिकोणलाई अनुमोदन गर्नुपर्छ? (गर्नु हुँदैन।) यदि कुनै पुरुषले आफ्नो प्रशंसकका लागि आफूलाई सुन्दर बनाइरहेको महिला देख्यो भने, के उसलाई त्यस्तो महिला अत्यन्तै अपमानजनक तरिकाले जिइरहेको छे भन्‍ने लाग्दैन र, के उसले पनि त्यस्तो महिलालाई हेयको दृष्टिले हेर्नेछैन र? (हेर्नेछ।)

“स्त्रीले आफ्नो प्रशंसकका लागि आफूलाई सुन्दर बनाउँछे” भन्‍ने भनाइ सही छ कि छैन भन्‍ने कुरा के अब तिमीहरूले स्पष्ट रूपमा देख्यौ? (यो गलत छ।) यो भनाइ सकारात्मक कुरा होइन, न त यो सही विचार वा दृष्टिकोण नै हो। बाइबल र परमेश्‍वरले व्यक्त गर्नुभएका वचनहरूमा हेर त—के महिलाहरूलाई तिनीहरूले आफ्नो प्रशंसकका लागि आफूलाई सुन्दर बनाउनुपर्छ भन्‍ने कुनै वाक्य छ? के पुरुष र महिलाको हैसियतलाई स्तरमा विभाजित गर्ने, पुरुष महिलाभन्दा माथि छ भन्‍ने कुनै वाक्य छ? अहँ, छैन। बाइबलमा उत्पत्तिको पुस्तकमा के लेखिएको छ भने महिला पुरुषको हाडको हाड र मासुको मासु हो। पुरुष र महिला दुवै परमेश्‍वरद्वारा सृजित मानव हुन्; तिनीहरू परमेश्‍वरको अघि समान हुन्छन्, र तिनीहरूमा कुनै स्तर विभाजन हुँदैन, श्रेष्ठ र निकृष्टका बीचमा कुनै भिन्‍नता हुँदैन। मानिसहरूलाई श्रेष्ठ र निकृष्ट स्तरमा विभाजन गर्नु र हैसियतका स्तरहरू छुट्याउनु त शैतानले गर्ने कुरा हो; यो शैतानले महिलाहरूलाई गर्ने दमन र सतावटको वास्तविक प्रमाण हो। परमेश्‍वरले सुरुमा मानवजातिलाई सृष्टि गर्नुभएको समयदेखि नै, परमेश्‍वरका नजरमा पुरुष र महिला समान छन्। तिनीहरू दुवै सृजित प्राणीहरू र परमेश्‍वरको मुक्तिका पात्रहरू हुन्। परमेश्‍वरले कहिल्यै पुरुष श्रेष्ठ छन् र महिला निकृष्ट छन् भनेर भन्‍नुभएको छैन, न त उहाँले पुरुष महिलाको शिर वा मालिक हुनुपर्छ, पुरुष महिलाभन्दा माथि हुनुपर्छ, कुनै पनि काममा पुरुषले महिलामाथि अग्रता जमाउनुपर्छ, वा पुरुषहरूका आफ्नै राय हुन्छन् र तिनीहरू आधारस्तम्भ हुन् जबकि महिलाहरूले अझै बढी पुरुषको कुरा सुन्नुपर्छ भनेर नै भन्‍नुभएको छ। परमेश्‍वरले कहिले पनि त्यस्ता कुराहरू भन्‍नुभएको छैन। शैतानले भ्रष्ट तुल्याएका कारण मात्रै मानिसहरूका बीचमा पुरुष श्रेष्ठ छन् र महिला निकृष्ट छन् भन्‍ने भनाइहरू पैदा भए, र त्यसपछि यो प्रचलन समाज र सम्पूर्ण मानवजातिमा देखा पऱ्यो, जसले गर्दा पुरुषको अख्तियारमुनि महिलाहरूलाई निरन्तर दमन गरियो। सत्यता बुझाइको कमीका कारण, शैतानका सबै किसिमका दुष्ट प्रचलनहरूको प्रभावमा परेपछि र बहकाउमा परेपछि, महिलाहरूलाई तिनीहरू पुरुषपछि दोस्रो स्थानमा आउँछन् वा पुरुषभन्दा न्यून हैसियतका छन् भन्‍ने लाग्छ। त्यसकारण, आजको दिनसम्म, धेरै महिलाहरू अझै पनि “स्त्रीले आफ्नो प्रशंसकका लागि आफूलाई सुन्दर बनाउँछे” भन्‍ने भनाइ सही छ भन्‍ने विश्‍वास गर्छन्। यो अत्यन्तै दुःखको कुरा हो। यदि मानिसहरूले सत्यता बुझ्दैनन् भने, तिनीहरू अझै पनि विभिन्‍न निश्‍चित मामलाहरूमा शैतानका विभिन्‍न विचार र दृष्टिकोणहरूद्वारा बहकाउमा र नियन्त्रणमा पर्छन्। यो सानो मामला पनि अत्यन्तै उदाहरणात्मक छ, होइन र? (हो।) महिलाहरूले स्वेच्छाले आफूलाई नीच तुल्याउनुको कारण के हो? समग्र सामाजिक वातावरणले महिलाहरूलाई पुरुषहरू सरह समान हैसियत प्राप्त गर्न नसक्ने, र पुरुषहरूलाई प्राथमिकता दिनुपर्ने र तिनीहरूका लागि अनुकूल अवस्थाहरू सिर्जना गर्नुपर्ने, र पुरुषहरूलाई सन्तुष्ट पार्न धेरै त्यागहरू गर्नैपर्ने र ठूलो मूल्य चुकाउनैपर्ने तुल्याउँछ। यसको कारण समाज, शैतानले अगुवाइ गर्ने विभिन्‍न दुष्ट प्रचलनहरू हुन्। त्यसकारण अहिले, यस विषयमा सत्यता बुझेपछि, के “स्त्रीले आफ्नो प्रशंसकका लागि आफूलाई सुन्दर बनाउँछे” भन्‍ने भनाइबारे एउटा निश्‍चित निष्कर्ष आएको छैन र? (हो।) यो भनाइ भ्रमपूर्ण छ र यो सत्यता अनुरूप छैन, होइन र? (हो।) वास्तविक परिस्थिति सुनेपछि, के महिलाहरूलाई यतिका वर्ष तिनीहरूले निकै पीडित र दमनपूर्ण जीवन जिएका रहेछन् भन्‍ने लाग्दैन र? त्यसोभए के महिलाहरूले अझै पनि आफ्ना प्रशंसकहरूका लागि आफूलाई सुन्दर बनाउनुपर्छ? (पर्दैन।) सृजित मानवजातिका सदस्यहरूका रूपमा, महिलाहरू लिङ्ग र शारीरिक बनावटका हिसाबमा मात्रै पुरुषहरूभन्दा फरक हुन्छन्; अरू पक्षहरूमा, कुनै पनि भिन्‍नताहरू पटक्‍कै हुँदैनन्। परमेश्‍वरका नजरमा, पुरुष र महिलाका हैसियतमा कुनै पनि भिन्‍नता हुँदैन। परमेश्‍वरले कुनै पनि परिस्थितिमा, महिलाहरूबाट गरिने मागहरू, पुरुषहरूबाट गरिने मागहरू भन्दा भिन्न कहिल्यै बनाउनुभएको छैन। परमेश्‍वरले चुन्नुहुने मानिसहरूको सङ्ख्या, मुक्तिको आशा, कर्तव्य पूरा गर्ने तिनीहरूका अवसर, तिनीहरूले पूरा गर्न सक्‍ने कर्तव्य, र तिनीहरूले निर्वाह गर्न सक्‍ने काम जस्ता पक्षहरूमा, महिलाहरू आधारभूत रूपमा पुरुषहरूसरह हुन्छन्; महिलाहरू पुरुषहरूभन्दा कम हुँदैनन्। वास्तविक परिस्थिति यही हो।

यसअघि हामीले दियाबलसहरूको प्रकृति सार भएका ती दुष्ट मानिसहरूको कामुकता, छाडापन, र उत्तेजनाका प्रकटीकरणहरूका बारेमा, साथै रोमान्टिक सम्बन्धहरूमा प्रवेश गर्ने वा जीवनसाथी खोज्ने सम्बन्धमा व्यक्तिले दुष्ट मानिसहरूको सामना गरेमा, तिनीहरूसँग कसरी व्यवहार गर्ने भन्‍ने बारेमा कुरा गरेका थियौँ। के तिमीहरू उत्कट रोमान्स अनुभव गर्न, एक पटक बेफिक्र व्यवहार गर्न, र आफूलाई एक पटक लिप्त गर्न यस्तो व्यक्ति भेट्ने आशा गर्छौ? (गर्दैनौँ।) त्यसोभए के तिमीहरू आफ्नो सपनाको प्रेमी, आफ्नो प्रारब्धको सङ्गी, आफ्नो सुकुमार वा सुकुमारीलाई भेट्ने आशा गर्छौ? (गर्दैनौँ।) तैँले त्यसको आशा गरे पनि वा नगरे पनि फरक पर्दैन। सबैभन्दा महत्त्वपूर्ण कुरा के हो भने, तैँले प्रकृति सार दुष्ट भएका यी कामुक, छाडा, र उत्तेजक मानिसहरूलाई खुट्ट्याउनैपर्छ, र तँ तिनीहरूबाट टाढा बस्नुपर्छ। गैरविश्‍वासीहरूका शब्दहरूमा भन्दा, यीमध्ये धेरैजसो मानिसहरू अनुभवी खेलाडीहरू, आकर्षक र रोमान्टिक हुन्छन्। धेरैजसो वयस्कहरूले यस्ता व्यक्तिहरूलाई भेट्दा तिनीहरूलाई चिन्न सक्नुपर्छ; सायद एक-दुई पटक अन्तरक्रिया गरेपछि, धेरैजसो वयस्कहरूले तिनीहरू यस्तै प्रकारका व्यक्ति हुन् भन्‍ने थाहा पाउनेछन्। यस्तो प्रकारको व्यक्तिले मानिसहरूलाई छेडछाड गर्दा कुनै भेदभाव गर्दैन; तँ चाहे जति उमेरको भए पनि, तँ अलिक सुन्दर भएसम्म, तिनीहरूले तँलाई छेडछाड गर्न सक्छन्, जसले गर्दा तँलाई के भइरहेको छ भन्‍ने अलिकति पनि थाहै नभई तँ तिनीहरूको पासोमा पर्न सक्छस्। तिनीहरू तँसँग सधैँ कोमल, नरम शब्दहरू बोल्छन्, र तँलाई वास्ता, हेरचाह, र ख्याल देखाउँछन्। तिनीहरू तँसँग आँखा जुधाउने मौकाहरू खोज्छन्, तँलाई चिया वा पानी खुवाउँछन्, र कहिलेकाहीँ तँलाई स-साना उपहार, चकलेट, आदि-इत्यादि किनेर समेत दिन्छन्। जब तँ पूर्ण रूपमा असतर्क हुन्छस्, तब तिनीहरू तेरा प्रतिरक्षाका घेराहरू तोडेर तेरो हृदयमा प्रवेश गर्छन्। अनजानमै, तैँले तिनीहरूबारे सोच्नु मात्र पर्छ र तँलाई भित्र काउकुती लागेको अनुभूति हुन्छ; यदि तैँले तिनीहरूलाई केही दिनसम्म देखिनस् भने, तँलाई केही कुरा हराइरहेकोको जस्तो लाग्छ, र तँ सोच्छस्, “मेरो वरिपरिको कसैले पनि उसले जस्तो मेरो परवाह गर्दैन। मलाई त म ऊसँग प्रेममा परेको छु जस्तो लाग्छ। के ऊ पनि मसँग प्रेममा परेको हो?” यो कस्तो प्रकारको स्थिति हो? (परीक्षामा पर्नु।) कतिपय अनुभवी खेलाडीहरू अरूलाई छोडिदिएर आफूतिर तान्न सिपालु हुन्छन्; केही समयसम्म तेरो परवाह गरेपछि र तेरो भोक बढाएपछि, तिनीहरू तँसँगको सम्पर्क पूर्णतः तोड्छन्, र तँलाई आफै तिनीहरूको पासोमा पर्ने तुल्याउँछन्। जब तैँले तँ तिनीहरूको प्रेममा परेको छस् र तँ तिनीहरूविना बाँच्‍न सक्दैनस् भन्‍ने महसुस गर्छस्, तब तँ प्रेमको पासोमा परेको हुन्छस्, र तँलाई मोहनी लागेको हुन्छ। मोहनी लागेपछि, तँ पूर्ण रूपमा तिनीहरूको कब्जामा हुन्छस्। मानिसहरू पर्ने यो प्रेमको पासो के हो? यो पारिवारिक स्‍नेह, मित्रता, वा मानिसहरूका बीचमा हुने वास्ता र प्रेम होइन, बरु यो त यौन कामनाको जाल हो। यौन कामनाको पासोमा परेपछि, तैँले सजिलै नियन्त्रण गुमाउन सक्छस्। पन्चान्नब्बे प्रतिशतभन्दा बढी मानिसहरू, विशेष गरी युवाहरूले यसलाई जित्न सक्दैनन् र तिनीहरू यस्तो पासोबाट उम्कन सक्दैनन्। त्यसोभए के गर्नुपर्छ त? तँलाई यस्तो पासोबाट उम्कन निकै गाह्रो हुन्छ भन्‍ने थाहा भएको हुनाले, तँ आफूलाई यसमा पर्न नदे। तँलाई पासोमा डोऱ्याउन सक्‍ने मानिसहरू, कामकुराहरू, वा वातावरणहरूबाट टाढा बस्‍न हरसम्भव कुरा गर्। केही समयसम्म तिनीहरूबाट टाढा बस्, र परमेश्‍वरलाई प्रार्थना गर् र परमेश्‍वरका वचनहरू पढ्। बिस्तारै, तेरा यौन आवश्यकताहरू बिलाउनेछन् र हराउनेछन्, पासोले उप्रान्त तँलाई पकडमा राख्‍नेछैन, र तैँले यो परीक्षालाई आधारभूत रूपमा जितेको हुनेछस्। तर, तैँले अर्को पटक त्यस्ता परीक्षा र पासोहरूको सामना गर्दा तेरो अवस्था के हुनेछ, तैँले तिनलाई जित्न सक्नेछस् कि सक्नेछैनस् भन्‍ने कुरा अज्ञात हुन्छ। एउटै मात्र तरिका भनेको प्रार्थना गर्न र सत्यताको खोजी गर्न, र विभिन्‍न परीक्षाहरूबाट टाढा बस्नका लागि बारम्बार परमेश्‍वरसामु आउनु हो। अवश्य नै, आफूलाई सत्यताले सुसज्जित गर्नु र सत्यता बुझ्नु सबैभन्दा आधारभूत कुराहरू हुन्। तर आफूलाई सत्यताले सुसज्जित गर्नु सरल कुरा होइन; यसका लागि तैँले केही अनुभवहरू भोग्‍नुपर्छ, र तेरो कद त्यति चाँडै बढ्दैन, त्यसकारण विभिन्‍न पक्षहरूमा तेरा प्रतिरक्षाहरू पनि त्यति चाँडै स्थापित गर्न सकिँदैन। त्यसोभए के गर्नुपर्छ? तँ प्रायजसो परमेश्‍वरसामु जिउनुपर्छ, तँसँग परमेश्‍वरका वचनहरूको मार्गदर्शन, पवित्र आत्माको काम, र परमेश्‍वरको सुरक्षा हुनैपर्छ। यी सबै कुराहरू स्थानमा हुँदा, साथै तँसँग व्यक्तिगत सङ्कल्प हुँदा, त्यस्ता परीक्षाहरूको सामना गर्दा तँसँग प्रतिरक्षाका उपायहरू हुनेछन्। यसका साथै, जब तँलाई मामलाको प्रकृति र यसले ल्याउने परिणामहरू थाहा हुन्छ, तब तँ जानी-जानी त्यस्ता वातावरणहरूबाट जोगिनेछस्, जसले तँसँग त्यस्ता परीक्षाहरूलाई इन्कार गर्ने सङ्कल्प छ भन्‍ने कुरा प्रमाणित गर्नेछ। त्यसपछि, तेरो मनोवृत्ति र तेरो व्यक्तिपरक कामनाका कारण, परमेश्‍वरले तँलाई त्यस्ता परीक्षाहरूबाट उम्कन सहयोग गर्नुहुनेछ। यदि तैँले त्यस्तो वातावरणको सामना गर्छस् अनि हृदयमा वितृष्णा र घृणा महसुस गर्छस् तर कसरी इन्कार गर्ने भन्‍ने तँलाई थाहा छैन भने, परमेश्‍वरलाई प्रार्थना गर्, तेरो सुरक्षा गर्न र तेरा लागि यस्तो वातावरण हटाइदिनका लागि उहाँलाई अनुरोध गर्। जब तँसँग त्यस्ता बिन्ती र चाहनाहरू हुन्छन्, तब सायद, मण्डलीको कामका आवश्यकताहरूका कारण, तेरा लागि खतरनाक परीक्षा हुने त्यो व्यक्तिलाई टाढा पठाइनेछ, जसले गर्दा उसलाई तँसँग फेरि सम्पर्क गर्न असहज हुनेछ, र तैँले उप्रान्त उसलाई भेट्नेछैनस्। यो परमेश्‍वरले तँलाई सहयोग गर्नु हो; यो परमेश्‍वरको सुरक्षा हो। परमेश्‍वरले तेरो व्यक्तिगत कामना, मनोवृत्ति, दृढता, र सङ्कल्प देख्‍नुहुने हुनाले, उहाँले तँलाई तेरो कामना पूरा गर्न सक्रिय र पूर्ण रूपमा सहयोग गर्नुहुनेछ, र तेरो सुरक्षा गर्ने नतिजा हासिल गर्नुहुनेछ। जब यो व्यक्ति जान्छ र उसले उप्रान्त तँलाई सताउन छोड्छ, तब तँलाई भित्री रूपमा अलिक खोक्रो महसुस हुन सक्छ, ऊ जानु अफसोसको कुरा हो भनी सोच्न सक्छस्, र यस्तो कल्पना समेत गर्न सक्छस्, “यदि ऊ अझै पनि यहाँ भएको भए, के हामी मिलेर बस्न सक्थ्यौँ?” कहिलेकाहीँ, त्यस्ता विचारहरू पैदा हुन सक्छन्, तर परमेश्‍वरको सुरक्षाद्वारा, तँलाई अन्ततः परीक्षाबाट टाढा राखिएको हुन्छ। अचेत रूपमा, तेरो हृदयबाट यो मामला बिस्तारै हराउँछ, यो बिस्तारै तँबाट टाढा जान्छ, र समय बित्दै जाँदा तैँले आफ्नो शान्ति पुनःप्राप्त गर्छस्, र तँ आफ्नो पहिलेको जीवन स्थिति र सामान्य मानसिकतामा फर्केर आउँछस्। यस विन्दुमा, मामला समाप्त हुन्छ। यो तेरा लागि कुनै खतरा बनेको वा यसले तँलाई बाधा दिएको हुँदैन, बरु शैतानमाथि तेरो विजय र दियाबलसबाट अलग बस्ने र त्यसलाई इन्कार गर्ने तेरो कार्यको शक्तिशाली प्रमाण र गवाही बनेको हुन्छ। के यो अत्यन्तै राम्रो कुरा होइन र? (हो।) जब यो परीक्षाले तँलाई खतरामा पार्न लागेको थियो, तब त्यो खतरनाक क्षणमा, तेरो मनोवृत्ति र सहकार्यका कारण, परमेश्‍वरले तेरो सुरक्षा गर्नुभयो। परमेश्‍वरले तेरो लागि उपयुक्त वातावरण खडा गर्नुभयो, जसले गर्दा तँ दृढ रहन सकिस्। यसले तेरो कदको वृद्धिलाई बढावा दिन्छ; यसले तेरो आस्था बढाउनेछ, सत्यता अभ्यास गर्ने तेरो सङ्कल्प र कामना बढाउनेछ, तँलाई प्रेरणा दिनेछ, र तेरो कद वृद्धि गराउनेछ। यो परीक्षा तँमाथि आइपर्दा, यदि तँ यसलाई इन्कार गर्न वा यसबाट जोगिन अनिच्छुक हुन्छस्, तँ सत्यता अभ्यास गर्न अनिच्छुक हुन्छस्, तँ यसलाई स्वतन्त्र रूपमा विकास हुन मात्र दिन्छस्, र तँ यो परीक्षा स्वीकार गर्न, दियाबलसको उत्पीडन र बन्धनलाई समेत स्वीकार गर्न इच्छुक हुन्छस्, र तैँले यस्तो स्थितिको झन्-झन् आनन्द लिन्छस्, तँ यस्तो वातावरणमा जिउन झन्-झन् इच्छुक हुन्छस्, र तँ परमेश्‍वरलाई यस्तो वातावरण हटाइदिनुहोस् भनी अनुरोध गर्दै सक्रिय रूपमा प्रार्थना गर्दैनस् भने—यस मामलाप्रतिको तेरो मनोवृत्ति यस्तो रहेछ भन्‍ने देखेर, परमेश्‍वरले तँलाई जबरजस्ती गर्नुहुनेछैन। परमेश्‍वरका कार्यहरूमा, उहाँले कसैलाई कहिल्यै बाध्य पार्नुहुन्न। तँलाई यो व्यक्ति यति धेरै मन पर्ने हुनाले, उसले तँलाई यस्तो ठूलो खुसी र हर्ष दिन सक्छ, तँलाई सुख-चैन दिन सक्छ भन्‍ने तँलाई लाग्‍ने हुनाले, परमेश्‍वरले तँलाई त्यस्तो हर्ष र खुसीबाट वञ्चित गर्नुहुनेछैन, न त परमेश्‍वरले यो व्यक्तिलाई टाढा नै लैजानुहुनेछ। जहाँसम्म परिणामहरूको कुरा छ, ती तैँले एकलै सहनै पर्छ। के हुनेछ भने, तँ बिस्तारै दियाबलसहरू, दुष्ट, कामुक, र छाडा मानिसहरूको परीक्षा र वासनाको बन्धनमा पर्नेछस्, र अन्ततः आफ्नो विवेकको हप्की र परमेश्‍वरको उपस्थिति गुमाउनेछस्। देहका यौन कामनाहरूमा लिप्त हुनुको खुसी र हर्ष प्राप्त गरेपछि, तँलाई कुनै लाज लाग्दैन र तैँले आफूलाई त्यस्तो परीक्षाबाट अलग गर्न सक्दैनस्—आफूलाई पतितताको हातमा छोड्नु भनेको यही हो। तँलाई आफू सबैभन्दा खुसी व्यक्ति हुँ भन्‍ने लाग्छ, तँ यो खुसी र हर्षको निकै आनन्द उठाउँछस्, तँसँग यस्तो खुसी र हर्ष हुनु सौभाग्यको कुरा हो भन्‍ने महसुस गर्छस्, र तँ प्रेमको यस्तो पासोमा परेर अत्यन्तै सन्तुष्ट हुन्छस्। त्यसपछि परमेश्‍वरले अझै के गर्न वा भन्‍न सक्नुहुन्छ त? परमेश्‍वरले तँलाई कुनै सङ्केत दिनुहुनेछैन, तँलाई कुनै कुराबारे चेतावनी दिनुहुनेछैन, र केही पनि गर्नुहुनेछैन। बस गएर रमा। यौन कामनाहरूको पासोमा परेका मानिसहरूका अन्तिम परिणामहरू पूर्वानुमान गर्न सकिने हुन्छन्। प्रेमको पासोमा पर्ने कुनै पनि व्यक्ति अन्त्यमा खुसी वा हर्षपूर्ण हुँदैन; यसको विपरीत, परिणाम पीडादायी र दुःखदायी मात्रै हुन सक्छ। तैँले एकलै त्यस्ता परिणामहरू भोग्‍नुपर्छ, र तँ ती भोग्‍न लायक हुन्छस्। के परमेश्‍वर सिद्धान्तहरू अनुसार काम गर्नुहुन्छ? (गर्नुहुन्छ।) परमेश्‍वरले तेरा छनौटहरूलाई सम्‍मान गर्नुहुन्छ। यस्तो नसोच्, “परमेश्‍वरले मेरो निगरानी गर्नुहुनेछ र ठीक ठाउँमा राख्‍नुहुनेछ; उहाँले मलाई प्रेममा पर्न दिनुहुनेछैन, न त मलाई मेरा यौन आवश्यकताहरू पूरा गर्न नै दिनुहुनेछ।” तँ गलत छस्; परमेश्‍वरले तँलाई हस्तक्षेप गर्नुहुन्न। परमेश्‍वर तँलाई परीक्षामा पर्नबाट, दुष्ट मानिसहरूको बहकाउमा पर्नबाट, शैतानको विध्वंस र गम्भीर हानिबाट सुरक्षा दिन पो चाहनुहुन्छ त। तर यदि तँ शैतानको पछि लाग्‍ने छनौट गर्छस् भने, परमेश्‍वरले त्यो तेरो स्वतन्त्रता र तेरो छनौट हो भनेर भन्‍नुहुन्छ; तँ इच्छुक भएसम्म, तँलाई त्यसबारे पछुतो नलागेसम्म, परमेश्‍वरले तँलाई बाध्य पार्नुहुनेछैन; तैँले जे रोप्छस् त्यसको फल पनि तैँले मात्र पाउँछस्, र जब समय आउँछ र तँ अत्यन्तै दुःखको साथ रोइरहेको हुन्छस्, तब परमेश्‍वरले तँलाई सम्झाउनुभएन भनेर गुनासो नगर्, र परमेश्‍वरले तँलाई सुरक्षा दिनुभएन भनेर गुनासो नगर्। परमेश्‍वर तँलाई सुरक्षा दिन चाहनुहुन्छ, परमेश्‍वर तँ परीक्षाबाट टाढा बसेको चाहनुहुन्छ, तर तँ इन्कार गर्छस्। यदि तँलाई मन पर्ने व्यक्ति, तँ प्रेमको पासोमा अल्झिएको व्यक्तिलाई परमेश्‍वरले अन्तै पठाउने हो भने, तँ उसलाई खोज्दै हिँड्नेथिइस्, तैँले पागलले जस्तो व्यवहार गर्नेथिइस्, तैँले नियन्त्रण गुमाउनेथिइस्, तैँले परमेश्‍वरबारे गुनासो गर्नेथिइस्, परमेश्‍वरलाई तेरा भावनाहरूलाई ख्याल नगरेकोमा र आफ्ना कठिनाइहरू नबुझेकोमा हप्काउनेथिइस्। त्यसकारण परमेश्‍वरले त्यसो गर्नुहुनेछैन; परमेश्‍वरले मानिसहरूलाई तिनीहरू गर्न इच्छुक नहुने कुराहरू गर्न लगाउनुहुनेछैन। तैँले त्यो मार्ग आफै छनौट गरेको हुनाले, अन्त्यमा पैदा हुने भयानक परिणामहरू तैँले एकलै भोग्नैपर्छ। कसैले पनि तेरा लागि भोगिदिनेछैन। के अब यो मामला स्पष्ट छ? (छ।)

यदि कतिपय मानिसहरू दियाबलसहरू र शैतानहरूका बन्धनहरूको—दुष्ट मानिसहरूका बन्धनहरूको—सामना गर्छन् र तिनलाई इन्कार गर्दैनन् बरु तिनीहरू तीसँग आफ्नो जीवन बिताउन तयार हुन्छन् भने, यो तिनीहरूको आफ्नै छनौट हो। जब यसले अन्ततः तीता नतिजाहरू ल्याउँछ, तब तिनीहरूले अरूलाई दोष दिनु हुँदैन; तिनीहरूले अत्यन्तै नीच र अत्यन्तै अनाचारी भएकोमा आफैलाई मात्र घृणा गर्न सक्छन्, र तिनीहरूले आफ्नै अनुहारमा थप्पड हान्नुपर्छ र आफूलाई सराप्नुपर्छ। तैँले अन्तिममा जुनसुकै तीतो फल कटनी गरे पनि, परमेश्‍वरसँग यसको कुनै सम्बन्ध हुँदैन। यसो नभन्, “परमेश्‍वरले किन मलाई सुरक्षा दिनुभएन? त्यो बेला परमेश्‍वरले किन मलाई रोक्‍नुभएन?” म तँलाई भन्छु, परमेश्‍वरलाई त्यस्तो कुनै अनिवार्यता छैन; उहाँले तँलाई जे भन्‍नुपर्ने हो त्यो स्पष्ट रूपमा बताइसक्नुभएको छ। तँ स्वतन्त्र रूपमा सोच्ने क्षमता भएको व्यक्ति होस्; परमेश्‍वरले तँलाई स्वतन्त्र इच्छा दिनुभएको छ, र तँसँग स्वतन्त्र रूपमा छनौट गर्ने अधिकार छ। त्यसकारण, तैँले कुनै कुरा सामना गर्दा परमेश्‍वरले तँलाई छनौट गर्ने अधिकार दिनुहुन्छ। तँसँग छनौट गर्ने अधिकार भएको हुनाले, तैँले अन्तिममा कटनी गर्ने तीतो फल तेरो आफ्नै छनौटबाट आएको हुन्छ, त्यसकारण तैँले परमेश्‍वरबारे गुनासो गर्नु हुँदैन वा जहाँ सकिन्छ त्यहाँ दोष थोपार्नु हुँदैन। परमेश्‍वरले गर्नुहुने काम भनेको तँलाई सत्यता बताउनु र मुक्तिको मार्ग देखाउनु हो। तैँले परमेश्‍वरलाई पछ्याउने छनौट गर्छस् कि शैतानलाई पछ्याउने छनौट गर्छस् भन्‍ने कुराको हकमा भन्दा, त्यो तेरो कुरा हो। यदि तँ आशिषित व्यक्ति होस् र तँ सत्यता पछ्याउन इच्छुक छस् भने, परमेश्‍वरलाई पछ्या। यदि तँ सत्यतालाई प्रेम गर्दैनस्, बरु संसारलाई प्रेम गर्छस् र दुष्टतालाई प्रेम गर्छस् भने—यदि तेरो जीवन व्यर्थको जीवन मात्रै हो भने—शैतानलाई पछ्याउने छनौट गर्; कसैले पनि तँलाई रोक्दैन। आजसम्म पनि, कतिपय मानिसहरूले अझै पनि परमेश्‍वर र परमेश्‍वरको घरलाई गलत रूपमा बुझ्छन्, र सधैँ यसो भनेर गुनासो गर्छन्, “म तीस-चालीसको दशकमा पुगिसकेको छु, म प्रेममा परेको छैनँ वा मैले विवाह गरेको छैनँ—परमेश्‍वरको घरले यसो गर्न दिँदैन!” परमेश्‍वरको घरले कहिलेचाहिँ मानिसहरूलाई प्रेम सम्बन्धमा बस्‍न वा विवाह गर्नबाट प्रतिबन्धित गरेको छ? यो तेरो स्वतन्त्रता हो; परमेश्‍वरको घरले हस्तक्षेप गर्दैन। तर, एउटा सर्त छ: यदि तैँले त्यसो गरिस् भने, तैँले पूर्णकालीन कर्तव्यको मण्डलीमा कर्तव्य पूरा गर्न सक्दैनस्, किनभने रोमान्टिक सम्बन्धमा हुँदा र त्यस उप्रान्त आफ्नो कर्तव्य पूरा गर्ने मन नहुने हुँदा त्यसले मण्डलीको काममा विलम्ब गराउँछ। यदि तँ साँच्‍चै नै प्रेम सम्बन्धमा बस्‍न र विवाह गर्न चाहन्छस् भने, सुरुमा तैँले जिम्मेवारी पाएको काम हस्तान्तरण गर्, अनि हामी अस्थायी रूपमा अलग हुनेछौँ। के यस विषयका सिद्धान्तहरूमा सबै जना स्पष्ट भएका छौ? (छौँ।) यदि कोही प्रेम सम्बन्धमा रहन वा विवाह गर्न चाहन्छ भने, त्यो एकदम ठीक कुरा हो; कसैले पनि यसलाई प्रतिबन्धित गर्दैन। तर, विपरीत लिङ्गी व्यक्तिलाई अन्धाधुन्ध छेडछाड गर्नु र मण्डली जीवनमा बाधा दिनु स्वीकार्य हुँदैन। अरूलाई अन्धाधुन्ध छेडछाड गर्नेहरू दियाबलसहरू हुन्; तिनीहरू दुष्ट, कामुक, र छाडा मानिसहरू हुन्, र परमेश्‍वरको घरले त्यस्ता मानिसहरूको उपस्थितिलाई पटक्‍कै अनुमति दिँदैन। यस्तो प्रकारको व्यक्ति मानिसहरूको जुनसुकै समूहमा भए पनि उसले अरूलाई अन्धाधुन्ध छेडछाड गर्छ र दुर्व्यवहार गर्छ। आपत्झैँ, उसले आतङ्क मच्चाउँछ र मानिसहरूलाई सधैँ बेचैन र असहज महसुस गराउँछ। उसले जहाँ मण्डली जीवन जिउँछ, त्यहाँ उसले ल्याउने बाधाहरूले फोहोरी वातावरण पैदा गर्छन् र मण्डलीलाई अराजक अस्तव्यस्ततामा परिणत गर्छन्। तिनीहरूले मण्डलीको काममा हानि गर्ने मात्र होइन, तर कर्तव्य पूरा गरिरहेका दाजुभाइ-दिदीबहिनीहरूको सामान्य सुव्यवस्थामा पनि बाधा दिन्छन्। त्यस्ता मानिसहरूलाई कडाइका साथ निगरानी र प्रतिबन्धित गर्नुपर्छ, र गम्भीर असर पार्नेहरूलाई अलग राख्‍नु वा निकालिनु पर्छ। कतिपय मानिसहरू भन्छन्, “मैले थोरै मानिसहरूलाई मात्रै हानि गरेको छु—त्यो ठूलो समस्या होइन, हो र?” यदि तँ थोरैलाई हानि गर्न सक्छस् भने, तँ दर्जनौँलाई पनि हानि गर्न सक्छस्। तँ यस्तै प्रकारको दुष्ट लन्ठू होस्। मण्डलीमा लापरवाह ढङ्गमा अरूलाई छेडछाड गर्नु र अनुचित रूपमा यौन कामना पोख्नु—त्यसरी मानिसहरूलाई हानि गर्नु—स्वीकार्य हुँदैन। यदि तँ मानिसहरूलाई छेडछाड गर्न चाहन्छस् भने, गैर-विश्‍वासी संसारका व्यभिचारी स्थानहरूमा जा; त्यहाँ कसैले पनि तँलाई प्रतिबन्धित गर्दैन। तर परमेश्‍वरको घर, दाजुभाइ-दिदीबहिनीहरूले आफ्नो कर्तव्य पूरा गर्ने ठाउँ, गम्भीर, शान्त, र पवित्र छ; यसलाई बाधा दिन वा क्षय गर्न कुनै पनि दियाबलस वा शैतानहरूलाई यसले अनुमति दिँदैन। यदि कसैले मण्डलीलाई प्रेम गर्ने ठाउँ वा यौन व्यभिचारको ठाउँ, इच्छा अनुसार यौन कामनामा लिप्त हुने ठाउँमा परिणत गर्न चाहन्छ भने, त्यो पटक्‍कै स्वीकार्य हुँदैन! यो मण्डली, परमेश्‍वरको कामको स्थल हो, मानिसहरूलाई शुद्ध पार्न र सिद्ध पार्न पवित्र आत्माले काम गर्ने ठाउँ हो। पुरुष होस् वा महिला होस्, सबै जना मर्यादित र सभ्य हुनुपर्छ, र तिनीहरूले उचित काममा ध्यान दिनुपर्छ। अरूलाई उच्छृङ्खल रूपमा छेडछाड गर्ने अनुमति छैन, न त अनुचित रूपमा यौन कामना पोख्ने अनुमति नै छ। यदि तँ आफ्नो यौन कामना नियन्त्रण गर्न सक्दैनस् र यसलाई पोख्न मात्रै चाहन्छस् भने, विवाह गर्नका लागि उपयुक्त व्यक्ति छनौट गर्; मण्डलीभित्रका अरूलाई अन्धाधुन्ध छेडछाड नगर्। अरूलाई अन्धाधुन्ध छेडछाड गर्ने र दाजुभाइ-दिदीबहिनीहरूमा आक्रोश उत्पन्न गराउने जोकोहीलाई तुरुन्तै निकालिनु पर्छ वा निष्कासित गरिनुपर्छ, नत्र तिनीहरूले मण्डली जीवनमा बाधा दिन जारी राख्नेछन्। बुझ्यौ? (बुझ्यौँ।) पुरुष र महिलाबीच सीमाहरू हुनुपर्छ। यदि पुरुष कामका कारण नभई, वा ध्यान दिनुपर्ने महत्त्वपूर्ण मामलाहरूका कारण नभई, महिलाहरूका बीचमा आफूलाई प्रदर्शन गर्न, यौन कामना पोख्न, र तिनीहरूलाई अन्धाधुन्ध छेडछाड गर्नका लागि सधैँ महिलाहरूको समूहमा बस्छ भने, यो दुर्व्यवहार हो। यदि कुनै महिला, कारणले होस् वा कारणविना होस्, सधैँ पुरुषहरूको समूहमा बस्छे, सधैँ लापरवाह ढङ्गले तिनीहरूलाई छेडछाड गर्छे, तिनीहरूसँग आँखा जुधाउँछे र आफ्नो आकर्षण प्रदर्शन गर्छे भने, उसलाई पनि दियाबलसका रूपमा निराकरण गरिनुपर्छ। यदि तैँले सामान्य रूपमा कामबारे छलफल वा सङ्गति गरिरहेको छस् भने, यो स्वीकार्य हुन्छ, तर अरूलाई अन्धाधुन्ध छेडछाड गर्नु र जिस्किनु स्वीकार्य हुँदैन। खैलाबैला पैदा गर्ने कुनै पनि यस्तो व्यवहारले मण्डली जीवनमा बाधा दिन्छ र मण्डलीको कामको सामान्य सुव्यवस्थालाई बरबाद गरिरहेको हुन्छ, र परमेश्‍वरको घरमा यसको अनुमति हुँदैन। सबैले यी कामुक, छाडा, र यौन रूपमा उत्तेजित दियाबलसहरूलाई इन्कार गर्नुपर्छ र सबै जना तिनीहरूबाट टाढा बस्नुपर्छ। जब धेरैजसो मानिसहरू तिनीहरूलाई इन्कार गर्न, खुलासा गर्न, र तिनीहरूबाट अलग बस्न खडा हुन्छन्, अरूलाई छेडछाड गर्ने तिनीहरूको प्रयास असफल हुन्छ र तिनीहरूले कुनै पनि परिस्थितिमा आफ्‍नो इच्छा अनुसार गर्न नपाऊन् भन्‍ने कुरालाई सुनिश्‍चित गरिन्छ, तब तिनीहरूले आफूले गरिरहेको कुरालाई बिस्तारै रोक्नेछन्। यदि तिनीहरू सामान्य रूपमा आफ्नो कर्तव्य पूरा गर्न सक्दैनन्, र तिनीहरू फुर्सतको क्षण पाउँदा केवल लापरवाही ढङ्गले अरूलाई छेडछाड गर्छन् र बाधा दिन्छन्, रोमान्टिक सम्बन्धहरूमा संलग्‍न हुँदै दौडधूप गर्छन्, र रोमान्टिक सम्बन्धमा हुनुको अनुभूतिको आनन्द लिन्छन् भने, तिनीहरूलाई तुरुन्तै निकाल्। तुरुन्तै कसिएको गाँठो काटेर यी व्यभिचारी व्यक्तिहरूलाई निराकरण गर्—मानिसहरूलाई बाधा दिने कुनै अवसर तिनीहरूलाई नदे। हाम्रो सङ्गतिबाट, के अहिले यो मामला स्पष्ट भएको छ? (छ।) के तिमीहरूले केही प्राप्त गरेका छौ? के तिमीहरूसँग अभ्यासको मार्ग छ? के अब तिमीहरूसँग यस्तो कामुक र छाडा व्यक्तिबारे सुझबुझ छ? (छ।) के तिमीहरूलाई आफूलाई कसरी आचरणमा ढाल्‍ने, आफ्नो उचित स्थानमा कसरी बस्‍ने, र सामान्य मानवताको दायरामा आफूले गर्नुपर्ने कुरा कसरी गर्ने भन्‍ने कुरा स्पष्ट भयो? (भयो।) यसभित्र, मानिसहरूले बुझ्नुपर्ने सत्यताहरू र तिनीहरू स्पष्ट हुनुपर्ने सुझबुझका सिद्धान्तहरू पनि छन्, र अवश्य नै, मानिसहरूले अभ्यास गर्नुपर्ने सत्यता सिद्धान्तहरू र तिनीहरूले लिनुपर्ने मार्गहरू पनि छन्। यी सबै कुरा स्पष्ट पारिएपछि, यो मामला पूर्ण रूपमा व्याख्या गरिएको छ।

आजको हाम्रो सङ्गति यतिमै समाप्त हुन्छ। बिदा! 

फेब्रवरी ११, २०२४


सत्यता कसरी पछ्याउने (१५)

पछिल्लो पटक, हामीले दियाबलसहरूबाट पुनर्जन्म भएकाहरूमा हुने अनाचारका तीन वटा खास प्रकटीकरणहरू: कामुकता, यौन उत्तेजना, र छाडापन—अर्थात्, मानिसहरूमा यौन इच्छाको सम्बन्धमा हुने अनाचारी प्रकटीकरणहरूका बारेमा सङ्गति गर्‍यौँ। यस्ता मानिसहरूको मुख्य समस्या के हो भने यौन इच्छाप्रतिको तिनीहरूको मनोवृत्ति विशेष गरी लम्पट हुन्छ; तिनीहरूले सामान्य मानवताको विवेक र समझको सीमाहरू नाघेर अपराध गर्छन्, र तिनीहरूले कुनै पनि परिस्थितिमा आफ्नो यौन इच्छाहरूलाई रोक्दैनन् वा नियन्त्रण गर्दैनन्, बरु तिनलाई स्वतन्त्र रूपमा छोडिदिन्छन्। निकै लम्पट हुने मानिसहरूको एउटा हिस्सा पनि छ; अर्थात्, लम्पट हुनुको जगमा, तिनीहरू निर्लज्ज बन्छन्, र झन्-झन् खराब हुँदै जान्छन्। तिनीहरूमध्ये कतिपयले त सुसमाचार प्रचार गर्दा आफ्नो यौन इच्छाहरू पूरा गर्न सबै प्रकारका अवसरहरू खोज्छन् र सिर्जना गर्छन्। तिनीहरूले विशेष गरी विपरीत लिङ्गीहरूलाई सुसमाचार प्रचार गर्छन्, र उपयुक्त निशाना भेट्टाउनेबित्तिकै, तिनीहरूले आफ्नो आक्रमण सुरु गर्छन्, र अर्को पक्षलाई प्रलोभनमा पार्न विभिन्न विधि र माध्यमहरू प्रयोग गर्छन्, यहाँसम्म कि आफ्नो लक्ष्य हासिल गर्न घृणित चालहरू समेत प्रयोग गर्छन्। सुसमाचार प्रचार गर्दा, यी मानिसहरूले यसरी व्यवहार गर्ने मात्रै होइन, तर उनीहरूले परमेश्‍वरको नाउँमा ठूलो बेइज्जत ल्याउने कामहरू पनि गर्छन्। तिनीहरूले कामुक विचारहरू राख्ने मात्रै होइन, बरु, तिनीहरूले सुसमाचार प्रचारको आडमा आफ्नो यौन इच्छाहरू पूरा गर्छन्। यसबाहेक, तिनीहरूले बारम्बार त्यही गल्ती गर्छन्, र विभिन्न उमेरका र विभिन्न परिस्थितिमा रहेका मानिसहरूसँग उस्तै कामहरू गर्छन्। मलाई भन्, जब यस्ता मानिसहरू पत्ता लाग्छन्, तब तिनीहरूलाई कसरी सम्हाल्नुपर्छ? तिनीहरूलाई सुसमाचार प्रचार गर्ने कर्तव्य पूरा गरिरहन दिनुपर्छ, कि तिनीहरूलाई पठाइदिनुपर्छ र यो कर्तव्य गर्नबाट रोक्नुपर्छ? (तिनीहरूलाई पठाइदिनुपर्छ।) के तिनीहरूलाई पठाइदिनु दुःखको कुरा हो? यदि तिनीहरूले अर्को व्यक्तिलाई प्राप्त गर्न सके भने नि? (यदि तिनीहरूलाई राखियो र सुसमाचार प्रचार गरिरहन दिइयो भने, परिणामहरू अझ गम्भीर हुनेछन्। एक पटक तिनीहरू लम्पट गतिविधिहरूमा संलग्न भएपछि, परमेश्‍वरको नाउँमा बेइज्जत आइपर्छ।) मलाई भन्, के आफ्नो दिमाग निरन्तर यौन इच्छाले भर्ने यस्ता मानिसहरूले सुसमाचार प्रचार गर्दा मानिसहरूलाई प्राप्त गर्न सक्छन्? (सक्दैनन्।) तिनीहरूले सुसमाचार प्रचारमार्फत कहिलेकाहीँ केही मानिसहरूलाई प्राप्त गरे पनि, तिनीहरूले परमेश्‍वरको नाउँमा बेइज्जत ल्याउने कामहरू पनि गर्न सक्छन्। के यस्ता मानिसहरूको प्रयोगले फाइदाभन्दा बढी हानि गर्दैन र? (गर्छ।) त्यसोभए के तिनीहरूलाई पठाइदिनु अझै पनि दुःखको कुरा हो? (होइन।) के यस प्रकारको व्यक्ति परिवर्तन हुन सक्छ? के उसको समस्या समाधान गर्न सजिलो छ? (छैन। यो उसको प्रकृति सारको समस्या हो; यो परिवर्तन हुन सक्दैन।) कामवासनाले भरिएका मानिसहरू मानव होइनन्; तिनीहरूभित्र एउटा दियाबलस बस्छ, र त्यसले आफ्नो शरीरलाई आफूले भन्न चाहेको कुरा भन्न र आफूले गर्न चाहेको कुरा गर्नका लागि प्रयोग गर्छ। यदि अरूले विवेक र समझअनुसारका अर्ती र चेतावनीहरू प्रयोग गरे भने, के यी कुराहरूले तिनीहरूको प्रकृति सारलाई परिवर्तन गर्न सक्छन्? (सक्दैनन्।) त्यसोभए के तिनीहरूलाई मदत गर्न सत्यताको सङ्गति गरेर तिनीहरूको यो समस्या समाधान गर्न सकिन्छ? (सकिँदैन।) तिनीहरूको काटछाँट गरिए पनि, कसैलाई तिनीहरूको सुपरिवेक्षण गर्न खटाइए पनि, वा तिनीहरूले आफ्नो यौन इच्छाहरू पूरा गर्ने अवसर नपाऊन् भनेर तिनीहरूलाई फरक वातावरणमा सारिए पनि, के तिनीहरूभित्रको दियाबलसी प्रकृति समाधान हुन सक्छ? (सक्दैन।) दियाबलसहरूबाट पुनर्जन्म भएका मानिसहरूले जे गरे पनि, तिनीहरू मानवताविहीन हुन्छन्। यो तिनीहरूको प्रकृति सारद्वारा निर्धारित हुन्छ। त्यसकारण, तैँले तिनीहरूलाई अर्ती दिन वा मदत गर्नका लागि सत्यताको बारेमा जतिसुकै सङ्गति गरे पनि, त्यसले तिनीहरूको प्रकृति सारको समस्यालाई समाधान गर्न सक्दैन। किनभने एक हिसाबमा, दियाबलसहरूको प्रकृति सारले गर्दा नै तिनीहरूले सत्यतालाई घृणा गर्छन् र अलिकति पनि सत्यता स्वीकार गर्न सक्दैनन्। अर्को हिसाबमा, दियाबलसहरूबाट पुनर्जन्म भएकाहरूमा विवेक र समझको कमी हुन्छ, र तिनीहरूले गर्ने दुष्टताको बारेमा तिनीहरूलाई अलिकति पनि चेतना हुँदैन र तिनीहरूले कहिल्यै लाज, पछुतो, हैरानीको महसुस गर्दैनन्। यसरी, तिनीहरूमा सामान्य मानिसहरूमा हुनुपर्ने लाजको भावना वा लाजको बोध हुँदैन। तिनीहरूले मानवीय नैतिकता र सदाचार, वा आफूलाई आचरणमा ढाल्दा हुनुपर्ने इज्जत र लाजको भावना बुझ्दैनन्। तिनीहरूले यीमध्ये कुनै पनि कुरा बुझ्दैनन्। तिनीहरूले केही राम्रा-राम्रा सुनिने धर्मसिद्धान्तहरू निकाल्न सके पनि, त्यसले तिनीहरूमा सामान्य मानवता छ भन्‍ने प्रमाणित गर्दैन; तिनीहरू केवल ढोङ्गीहरू र तिनीहरूले मानिसहरूलाई धोका दिइरहेका हुन्छन्। त्यसकारण, यस्ता मानिसहरूलाई जुनसुकै सत्यताको सङ्गति गरिए पनि, तिनीहरूको प्रकृति सार परिवर्तन हुन सक्दैन। त्यसोभए, एउटा मात्रै समाधान छ: यस्ता मानिसहरूलाई कर्तव्यको लागि प्रयोग नगर्नू। तिनीहरूलाई पखालेर फ्याँक्नू। यसले समस्या समाधान गर्छ। कतिपय मानिसहरूले भन्छन्, “यदि तिनीहरूलाई हटाइयो र निकालियो, र तिनीहरूले उप्रान्त परमेश्‍वरको घरभित्र आफ्नो यौन इच्छा पूरा गरेनन् र काममा अवरोध पुऱ्याएनन् भने, के तिनीहरूले गैरविश्‍वासीहरूमाझ यी कामहरू गर्दा मानिसहरूलाई हानि गर्दैनन् र? के तिनीहरूलाई समाजमा मानिसहरूलाई हानि गर्नबाट रोक्नका लागि परमेश्‍वरको घरमा राखेर कसैलाई तिनीहरूको सुपरिवेक्षण गर्नका लागि खटाउनु हुँदैन र?” के यो अभिव्यक्ति सही छ? (छैन।) यो किन गलत छ? (तिनीहरूलाई परमेश्‍वरको घरमा राख्दा दाजुभाइ-दिदीबहिनीहरूलाई हानि हुन्छ, मण्डलीको काममा बाधा हुन्छ, र परमेश्‍वरको काममा अवरोध हुन्छ। यो अनुपयुक्त हुन्छ। तिनीहरूलाई संसारमा फर्कन देऊ। संसारमा धेरै दियाबलसहरू र शैतानहरू छन्, र तिनीहरूले जस्तोसुकै अवरोध खडा गरे पनि, त्यस कुरालाई दियाबलसहरूलाई हानि पुऱ्याएको मान्न सकिँदैन। तिनीहरू सबै दियाबलसहरू भएका हुनाले, तिनीहरूले जे गर्छन् त्यसलाई हानि पुऱ्याउनु भनेर मान्न सकिँदैन।) के यो दृष्टिकोण वास्तविकताअनुरूप छैन र? (छ।) यो दृष्टिकोण सही छ। यौन इच्छाहरू पूरा गर्नेहरू दियाबलसहरू हुन्, र तिनीहरूलाई दाजुभाइ-दिदीबहिनीहरूलाई हानि गर्न परमेश्‍वरको घरमा बस्न दिन सकिँदैन। तिनीहरूले समाजमा बाहिर जे गरे पनि परमेश्‍वरको घरसँग त्यसको कुनै सरोकार हुँदैन, किनभने परमेश्‍वरमा विश्वास नगर्नेहरूमा मानवताको कमी हुन्छ र तिनीहरू सबै दियाबलसहरू हुन्। दियाबलसहरू आपसमा जतिसुकै लडे पनि, त्यसले परमेश्‍वरको घरको काममा बाधा दिँदैन। तिनीहरू सबै शैतानका हुन्, र तिनीहरू सुरुदेखि नै शैतानसँग मिलेका हुन्छन्। तिनीहरूले हजारौँ वर्षदेखि एक-अर्कासँग लड्दै र एक-अर्कालाई हानि गर्दै आएका छन्। के यो हाम्रो सरोकारको विषय हो र? तिनीहरूले एक-अर्कालाई हानि पुऱ्याउँछन्, जुन कुरामा तिनीहरू स्वेच्छाले संलग्न हुन्छन्। तिनीहरू सबै उस्तै महाखराबहरू हुन्; एउटै ड्याङका मूला। छोटकरीमा, परमेश्‍वरको घरलाई यस प्रकारको व्यक्ति चाहिँदैन। दियाबलसहरूले उचित कामहरूमा ध्यान दिँदैनन् र तिनीहरूमा कुनै विवेक वा समझ हुँदैन, त्यसकारण तिनीहरू जहाँ भए पनि, तिनीहरूले बाधा मात्रै खडा गर्छन्, र तिनीहरू तोडफोड र विनाशमा मात्रै संलग्न हुन्छन्। तिनीहरूले मानिसहरूलाई फाइदा हुने कुनै पनि काम गर्न सक्दैनन्। तिनीहरूले मानिसहरूलाई हानि मात्रै गर्न सक्छन्। तिनीहरूले केही सेवा गर्न सके पनि, तिनीहरूले पुऱ्याउने घाटा त्योभन्दा बढी हुन्छ। यस्ता मानिसहरू बाहिरी रूपमा निकै राम्रो व्यवहार गर्ने र कुनै खराब काम नगरेका जस्ता देखिन सक्छन्, तर एक पटक अवसर पाएपछि, तिनीहरूले साँच्चै खराब कामहरू गर्न सक्छन्। त्यसकारण, यस्ता मानिसहरूलाई तुरुन्तै निकालेर निराकरण गर्नुपर्छ। तिनीहरूले केही सेवा गर्न र केही सही कामहरू गर्न सके पनि, यसको अर्थ तिनीहरूले साँच्चै पश्‍चात्ताप गरेका छन् भन्‍ने हुँदैन, तिनीहरूको प्रकृति सार परिवर्तन भएको छ भन्‍ने त झनै हुँदैन। तिनीहरूको हालको अवस्था जस्तोसुकै भए पनि, कोही पनि तिनीहरूको झूटो रूपबाट भ्रमित हुनु हुँदैन, तिनीहरूलाई भरोसा गर्नु वा तिनीहरूले कुनै काम गर्न सक्छन् भनी विश्‍वास गर्नु त झनै हुँदैन। तिनीहरूको प्रकृति सार दियाबलसको हो, त्यसकारण तिनीहरूले जहाँसुकै मण्डली जीवन बिताए पनि, तिनीहरू टिक-टिक गरिरहेको टाइम बम जस्तै हुन् र सबैका लागि खतरा हुन्। तिनीहरूले अस्थायी रूपमा खराब कामहरू गर्नबाट आफूलाई रोके पनि, तिनीहरूको हरेक बोलीवचन र व्यवहार, तिनीहरूको हरेक चालले अझै पनि तेरो मनोदशा र भावनाहरूमा अवरोध पुऱ्याउनेछ, र तेरा दृष्टिकोणहरूलाई समेत प्रभावित पार्न सक्छ। नजिकै दियाबलस हुनुको परिणाम यही हो। उदाहरणका लागि, मानौँ तँ हालै खराब अवस्थामा छस् वा केही हदसम्म नकारात्मक भएको छस्, वा तैँले केही नकारात्मक प्रचार र आधारहीन अफवाहहरू सुनेको छस्, जसले गर्दा तँमा परमेश्‍वरको बारेमा धारणाहरू विकसित भएका छन्। यदि तेरो नजिक कुनै दियाबलस छ भने, तँ सुत्दा बारम्बार दुःस्वप्नहरू देख्न सक्छस्। यस्तो पनि हुन सक्छ कि तैँले तिनीहरूसँग कुराकानी गरेपछि, तेरो अवस्था सकारात्मक र उत्साहित हुन नसक्ने मात्रै होइन, तर तैँले आफ्नो आत्माभित्र झन्-झन् निराश र अन्धकार महसुस गर्छस्। तँ तिनीहरूको जति नजिक जान्छस्, तैँले परमेश्‍वरको उपस्थिति त्यति नै कम महसुस गर्न सक्छस्। तँ जति लामो समयसम्म तिनीहरूको सम्पर्कमा रहन्छस्, तेरो हृदय परमेश्‍वरबाट त्यति नै टाढा जान्छ, तँलाई परमेश्‍वरमा विश्‍वास गर्नु अर्थहीन छ भन्‍ने त्यति नै बढी लाग्छ, र तिनीहरूको हरेक बोलीवचन र व्यवहारले समेत तेरा विचारहरूलाई असर गर्नेछ र तेरो वरपरका मानिस, घटना र कामकुराहरूप्रतिको तेरा दृष्टिकोण र मनोवृत्तिहरूलाई प्रभावित गर्नेछ। तर, जब तँ साधारण भ्रष्ट मानिसहरूसँग अन्तरक्रिया र सङ्गत गर्छस्, तब कुरा फरक हुन्छ, र तँमा यी प्रतिकूल प्रतिक्रियाहरू हुनेछैनन्। त्यसकारण, दियाबलसजस्ता मानिसहरू नजिक हुँदा तिनीहरूले पुऱ्याउने हानिलाई मानिसहरूले स्पष्ट रूपमा महसुस गर्न नसके पनि, तिनीहरूले अरूलाई पुऱ्याउने हानि निरन्तर हुन्छ, र तिनीहरूले खडा गर्ने खतरा पनि त्यस्तै हुन्छ। तिनीहरू तेरा लागि निकै मिलनसार देखिए पनि, तिनीहरूले तँलाई घृणा गर्दैनन् जस्तो लागे पनि, र तिनीहरूले तँलाई आलोचना वा आक्रमण नगरे पनि, तिनीहरू दियाबलस हुन् र मानव होइनन् भने, तिनीहरूका शब्द र कार्य, बोली र व्यवहारले अझै पनि तँमाथि प्रभाव पार्नेछ। यो प्रभाव तैँले महसुस नगरीकनै हुन्छ, र सत्यता नबुझ्नेहरूले यसलाई महसुस नगर्न सक्छन्। त्यसकारण, यदि सुसमाचार समूहहरूभित्र दियाबलसहरूबाट पुनर्जन्म भएका मानिसहरू पत्ता लागेमा, विशेष गरी आफ्नो यौन इच्छाहरू मनमानी ढङ्गले पूरा गर्ने मानिसहरू पत्ता लागेमा, तिनीहरूलाई तुरुन्तै निराकरण गरिनुपर्छ र निकालिनुपर्छ। दुष्ट मानिसहरूलाई आड दिनु वा सहनु हुँदैन। मानिसहरूले सधैँ सुसमाचार समूहहरूमा, एक जना व्यक्ति थपिँदा सुसमाचार प्रयासहरूमा एक हिस्सा शक्ति थपिन्छ भन्‍ने सोच्छन्। एक जना व्यक्ति थपिनु स्वीकार्य छ, तर एक जना दियाबलस थपिनुको अर्थ त समस्या पो हो। यदि यो एक जना थप व्यक्ति हो भने, उसको क्षमता अलि कमजोर भए पनि र उसले साधारण कामहरू मात्रै गर्न सके पनि, कम्तीमा उसले दियाबलसले जस्तो मण्डलीको काममा बाधा दिनेछैन वा क्षति पुऱ्याउनेछैन। तर दियाबलस फरक हुन्छ। सायद तिनीहरू बाहिरी रूपमा स्पष्टवक्ता र सुवक्ता हुन्छन्, र तिनीहरूको क्षमताको आधारमा, तिनीहरू कुनै निश्चित क्षेत्रको कामका लागि सुपरिवेक्षकको रूपमा सक्षम हुन सक्छन्। तर, तिनीहरूको प्रकृति सारलाई हेर्दा, तिनीहरूले राम्ररी काम गर्नु पूर्ण रूपमा असम्भव हुन्छ। तिनीहरूले कामलाई पूर्ण रूपमा अस्तव्यस्त मात्रै पार्न सक्छन्, किनभने दियाबलसहरूले जे गरे पनि त्यसले अवरोध, बाधा, र क्षति ल्याउँछ। त्यसकारण, यस्ता मानिसहरूका दुष्ट कार्यहरूलाई तुरुन्तै खुलासा गरिनुपर्छ र खुट्ट्याइनुपर्छ, ताकि परमेश्‍वरका चुनिएका मानिसहरूले दियाबलसहरूका दुष्ट कार्यहरूलाई पहिचान गर्न र खुट्ट्याउन सकून्। तैँले तिनीहरू दियाबलसहरू हुन् भनी पत्ता लगाएको वा महसुस गरेको छैनस्, र तँलाई तिनीहरू सामान्य मानिसहरू हुन् जसले कहिलेकाहीँ केही दुष्ट कामवासना प्रकट गर्छन् भन्‍ने लाग्छ भने मात्रै त्यस अवस्थाले तिनीहरूलाई थप अवलोकनको लागि रहन दिने कुरालाई मुस्किलले जायज ठहराउन सक्छ। यदि तैँले तिनीहरूले कहिलेकाहीँ मात्रै दुष्ट कामवासना प्रकट गर्दैनन्, तर त्यसमा आनन्द लिन्छन्, ती लम्पट मानिसहरूजस्तै जहाँ गए पनि, आफ्नो यौन इच्छाहरू पूरा गर्न मन पर्ने विपरीत लिङ्गीहरू खोज्नुलाई आफ्नो प्राथमिकता बनाउँछन्—जसरी दियाबलसहरूले आफूले निल्न सक्ने आत्माहरू खोज्छन्, र जताततै मानिसहरूलाई भ्रमित पार्छन्, फन्दामा पार्छन्, र हानि गर्छन्—र तिनीहरू जोसुकैसँग सम्पर्कमा आए पनि उनीहरूले तिनीहरूको हैरानी भोग्छन्, र तिनीहरूले आफ्नो पछाडि निरन्तर यस्ता समस्याहरू छोड्दै जान्छन् भनी पत्ता लगाइस् भने, यो मानवको व्यवहार होइन; यो स्पष्ट रूपमा दियाबलसको व्यवहार हो। पछि आउने समस्यालाई रोक्न दियाबलसहरूलाई जतिसक्दो चाँडो निकालिनुपर्छ। सबैले कहिलेकाहीँ गल्ती त गर्न सक्छन्, नियन्त्रण गुमाउन सक्छन्, र मानवताको सीमा नाघ्ने कामहरू समेत गर्न सक्छन्, तर यो व्यवहार निरन्तर हुँदैन, तिनीहरूले यसमा आनन्द लिँदैनन्, र गलत काम गरेर र अपराध गरेपछि, तिनीहरूले पछुतो, दोष, र लाज महसुस गर्छन्। जब तिनीहरूले फेरि उस्तै परिस्थिति वा मामिलाको सामना गर्छन्, तब तिनीहरू परीक्षाबाट जोगिन सक्छन् र तिनीहरूले फर्किने र पश्‍चात्ताप गर्ने सङ्केतहरू देखाउन सक्छन्। तर दियाबलसहरू कहिल्यै फर्कँदैनन्, किनभने तिनीहरूले पश्‍चात्ताप गर्न सक्दैनन्, न त तिनीहरूले पश्‍चात्ताप गर्ने नै गर्छन्। के तैँले कहिल्यै परमेश्‍वरको प्रतिरोध गर्ने, परमेश्‍वरको निन्दा गर्ने, र परमेश्‍वरलाई आक्रमण गर्ने दियाबलसहरूको प्रकृति परिवर्तन भएको देखेको छस्? यस्तो भएको छैन। परमेश्‍वरले मानवजातिमाथि जति लामो समयसम्म सार्वभौमिकता राख्नुभएको र व्यवस्थापन गर्नुभएको भए पनि, र परमेश्‍वरले आफ्नो जतिसुकै सर्वशक्तिमान्‌ता, बुद्धि, र अख्तियार प्रकाश गर्नुभएको भए पनि, शैतान अटेरी रहन्छ र यसले परमेश्‍वरको विरुद्धमा होहल्ला गरिरहन्छ। यो सधैँ परमेश्‍वरको पराजित शत्रु भए पनि, यसले अझै पनि परमेश्‍वरको विरुद्धमा होहल्ला गर्छ, र यसले अझै पनि उहाँलाई आक्रमण गर्छ र उहाँको प्रतिरोध गर्छ। त्यसकारण, यदि कुनै व्यक्तिको प्रकृति सार दियाबलसको हो भने, उसको अनाचारी प्रकृति सार कहिल्यै परिवर्तन हुन सक्दैन। अनाचार नै उसको साँचो अनुहार हो, अनाचार उसको प्राथमिकता हो र उसको प्रकृति पनि हो, त्यसैले ऊ परिवर्तन हुनेछैन। तैँले जुनसुकै मण्डलीमा यस प्रकारको व्यक्तिलाई देखे पनि, तैँले जतिसक्दो चाँडो, उसलाई खुलासा गर्नुपर्छ, खुट्ट्याउनुपर्छ र त्यसपछि निकाल्नुपर्छ। दियाबलसहरूलाई पश्‍चात्ताप गर्ने मौका नदे। यो दृष्टिकोण अपनाउँदा मण्डलीको काम र परमेश्‍वरका चुनिएका मानिसहरूलाई फाइदा हुन्छ। त्यसोभए कस्तो प्रकारको व्यक्तिलाई पश्‍चात्ताप गर्ने मौका दिनुपर्छ? तँ यस्तो व्यक्ति एक सामान्य व्यक्ति हो, दियाबलस होइन, र उसले अस्थायी कमजोरी वा विशेष परिस्थितिहरूमा मात्रै अपराध गरेको हो, तर पछि उसले पछुतो महसुस गर्यो, यहाँसम्म कि आफैलाई घृणा गर्‍यो र आफ्नै मुखमा थप्पड हान्यो भन्‍ने कुरामा सुनिश्‍चित हुनुपर्छ। तँ उसको विवेकले काम गर्न सक्छ भन्‍ने कुरामा निश्चित हुनुपर्छ। यस्ता मानिसहरूलाई पश्‍चात्ताप गर्ने मौका दिन सकिन्छ। तर दियाबलसहरूले मौका पाउनेबित्तिकै आफ्नो यौन इच्छाहरू पूरा गर्छन्। यो तिनीहरूको प्रकृतिद्वारा निर्धारित हुन्छ। त्यसकारण, दियाबलसहरूलाई पश्‍चात्ताप गर्ने मौका दिन सकिँदैन, र तिनीहरूलाई जतिसक्दो चाँडो निराकरण गरिनुपर्छ, निकालिनुपर्छ वा निष्कासित गरिनुपर्छ। यस प्रकारको व्यक्तिलाई व्यवहार गर्ने सिद्धान्त यही हो, र तिनीहरूलाई सम्हाल्ने सबैभन्दा राम्रो तरिका यही हो। के यो कुरा अब स्पष्ट भयो? (भयो।)

कतिपय मानिसहरूले कुराहरू छर्लङ्गै देख्न सक्दैनन्। तिनीहरूले दियाबलसहरूमध्ये कतिपय निकै वृद्ध भइसकेका भए पनि, अझै पनि निरन्तर यौन इच्छाको खेलमा संलग्न हुन्छन् भन्‍ने देख्छन्। अरूले सत्यताको बारेमा जतिसुकै सङ्गति गरे पनि, तिनीहरूले त्यसलाई वास्ता गर्दैनन्। तिनीहरूले आमने-सामने आफूले गलत काम गरेको छु भनेर स्वीकार गरे पनि, पछि तिनीहरूले आफूले चाहेको जे पनि गर्छन्। कुराहरू छर्लङ्गै देख्न नसक्ने मानिसहरू अचम्म मान्छन्: “दियाबलसहरूमा यति बलियो यौन इच्छाहरू कसरी हुन सक्छ? यति वृद्ध उमेरमा पनि तिनीहरू कसरी यति अनाचारी हुन सक्छन्? यो व्यक्ति यी मामिलाहरूमा बानी परेको अपराधी हो, र उसले निरन्तर यसरी नै व्यवहार गर्छ। उसमा कसरी लाजको भावना नभएको होला? उसले कसरी संयम अपनाउन जान्दैन?” के यो त कुराहरूलाई छर्लङ्गै देख्न नसक्नु होइन र? यति धेरै वर्षसम्म परमेश्‍वरमा विश्‍वास गरेपछि, तिनीहरूले अझै पनि मानिसहरूलाई तिनीहरूको प्रकृति सारको आधारमा कसरी व्यवहार गर्ने भनी जान्दैनन्, न त तिनीहरूले दियाबलसहरूको प्रकृति सार कहिल्यै परिवर्तन हुँदैन भन्‍ने कुरा नै बुझ्छन्। के यो अत्यन्तै मूर्ख र अज्ञानी हुनु होइन र? दियाबलसहरू त्यसरी नै जन्मेका हुन्छन्; चाहे पुरुष होस् वा महिला, तिनीहरूको उमेर जतिसुकै भए पनि, तिनीहरू ठीक त्यस्तै प्रकारका प्राणी हुन्। तिनीहरूको प्रकृति सार दियाबलसको हुन्छ। दियाबलसहरूको कामुकता, यौन उत्तेजना, र छाडापनको एउटा प्रकटीकरण भनेको यौन इच्छाको खेलमा निकै संलग्न हुनु हो, र आफ्नो शरीर नाश नभएसम्म त्यसो गर्नु हो। त्यसकारण, तिनीहरू जतिसुकै वृद्ध भए पनि, तिनीहरू यस प्रकारको व्यक्ति नै रहन्छन् र परिवर्तन हुनेछैनन्—यो कुनै अनौठो कुरा होइन। तैँले तिनीहरू जवान छैनन्, र बाहिरी रूपमा तिनीहरू यौन इच्छाको खेलमा संलग्न हुने प्रकारका देखिँदैनन्, तर तिनीहरूभित्र दियाबलस बस्ने हुनाले, तिनीहरू आफ्नो शरीरको उमेर वा लिङ्ग, न त आफ्नो वातावरणद्वारा समेत सीमित नभई यौन इच्छाको खेलमा संलग्न हुन्छन् भन्‍ने देख्छस्। यो तिनीहरूको परिवार वा आमाबुबासँग सम्बन्धित हुनैपर्छ भन्‍ने पनि छैन; यो आनुवंशिक कुरा होइन, तर तिनीहरूको भित्री प्रकृति सारको समस्या हो। तिनीहरूमा अनाचारी प्रकृति सार हुन्छ, र त्यसले तिनीहरूको गुण दियाबलसको हो भन्‍ने कुरालाई निर्धारण गर्छ। तिनीहरूको प्रकृति सार पहिले नै खुलासा भइसकेको हुनाले, र तिनीहरूको प्रकृति सारले तिनीहरूको गुण निर्धारण गर्ने हुनाले, यस प्रकारका मानिसहरूका हकमा, तिनीहरू पहिले जुनसुकै पेसामा संलग्न भए पनि, तिनीहरू अहिले जतिसुकै वृद्ध भए पनि, र तिनीहरूको बोल्ने सीप वा तिनीहरूको अन्तर्निहित अवस्थाहरू जस्तोसुकै भए पनि—यीमध्ये कुनै पनि कुराले तिनीहरूको गुणलाई असर गर्दैन। यदि तैँले तिनीहरूको बाहिरी रूपलाई मात्रै हेरिस् भने, तँ सजिलै त्यसबाट भ्रमित हुनेछस्, र तैँले यसो भन्‍नेछस्: “यो व्यक्ति निकै परिष्कृत र संस्कारी देखिन्छ, र उसले निकै शिष्टतापूर्वक बोल्छ; पक्कै पनि ऊ शिष्टता, धार्मिकता, निष्ठा, र लाज बुझ्ने व्यक्ति हो। उसले कसरी यस्ता दुष्ट कामहरू गर्न सक्छ? ऊ यौन इच्छाको खेलमा संलग्न हुने प्रकारको त देखिँदैन!” तैँले यो कुरा छर्लङ्गै देख्न सक्दैनस्; तँलाई यो केही हदसम्म अकल्पनीय र केही हदसम्म विश्‍वास गर्न गाह्रो लाग्छ। यस्तो दृष्टिकोण राख्नु तेरो लागि धेरै मूर्खतापूर्ण कुरा हो! दियाबलसले जुनसुकै शरीर धारण गरे पनि दियाबलसी कामहरू नै गर्न सक्छ। यो व्यक्ति बाहिरी रूपमा जस्तो देखिए पनि, ऊ जतिसुकै वृद्ध भए पनि, वा उसको व्यक्तित्व जस्तोसुकै भए पनि, उसले आफ्नो प्रकृतिअनुसार जे मिल्छ त्यही गर्नेछ। उसको रूप, उमेर, वा शिक्षासँग यसको कुनै सरोकार हुँदैन, न त उसको धार्मिक पृष्ठभूमिसँग नै, उसको जातसँग त झनै हुँदैन, र अवश्य पनि, उसको पारिवारिक वातावरणसँग पनि यसको कुनै सरोकार हुँदैन। उसले यी कामहरू गर्न सक्‍ने कुरा र उसमा यी प्रकटीकरणहरू हुने कुरालाई उसको सार र प्रकृतिले निर्धारित गर्छ। त्यसकारण, एक हिसाबमा, यसलाई अनौठो वा अकल्पनीय नठान्; अनि अर्को हिसाबमा, मूर्ख कामहरू नगर्। सधैँ तिनीहरूलाई सहने, तिनीहरूप्रति धैर्य हुने, र तिनीहरूलाई पश्‍चात्ताप गर्ने मौका दिने, तिनीहरू परिवर्तन होऊन् भनेर तिनीहरूलाई मुक्ति दिने चाहना गर्ने नगर्, तिनीहरूले सत्यतालाई प्रेम गरून् भनेर प्रयास नगर् ताकि तिनीहरू सामान्य मानवताको मार्गमा फर्कन सकून्। यदि तैँले अझै पनि दियाबलसजस्ता यी मानिसहरूलाई मदत गर्ने र मुक्ति दिने अभिप्राय राखिस् भने, तँ धेरै मूर्ख होस्—तैँले यस प्रकारको व्यक्तिको सार बुझ्दैनस्, यस्ताहरूलाई व्यवहार गर्ने सिद्धान्तहरू बुझ्दैनस्, सत्यता बुझ्दैनस्, र परमेश्‍वरका अभिप्रायहरू बुझ्दैनस्। यदि तैँले तिनीहरूमा अनाचारी प्रकृति सार छ भन्‍ने देखिस् अनि अझै पनि तिनीहरूले पश्‍चात्ताप गरून् भनेर तिनीहरूलाई मदत गर्ने अभिप्राय राखिस् भने, यसले तैँले परमेश्‍वरका वचनहरूमा विश्‍वास गर्दैनस् भन्‍ने देखाउँछ; तैँले परमेश्‍वरका वचनहरूमा आधारित भएर मानिस, घटना र कामकुराहरूलाई हेरिरहेको वा मूल्याङ्कन गरिरहेको हुँदैनस्, र तँमा परमेश्‍वरका वचनहरूप्रति साँचो समर्पणता वा स्वीकार हुँदैन। तँ आफूले देखेको कुरा र बाहिरी घटनाहरूको आधारमा मात्रै विभिन्न मानिस, घटना र कामकुराहरूलाई हेर्न र मूल्याङ्कन गर्न चाहन्छस्, र आफ्नै उत्साह र असल अभिप्रायहरूको आधारमा मात्रै काम गर्न चाहन्छस्। यो एक भ्रामक विचार र दृष्टिकोण हो, र विद्रोहीपनको प्रकटीकरण पनि हो। यौन इच्छाको खेलमा संलग्न हुने यस प्रकारको व्यक्तिलाई सम्हाल्ने समाधान धेरै सरल छ: तिनीहरूलाई तिनीहरूको सारअनुसार व्यवहार गर्। जबसम्म तँ तिनीहरू यस प्रकारको व्यक्ति हुन् भन्‍ने कुरामा निश्चित हुन्छस्, तबसम्म तिनीहरूलाई निकालेर समाधान गर्; तिनीहरूलाई पश्‍चात्ताप गर्ने अर्को मौका दिन आवश्यक छैन। अरूले नबुझे पनि आफूचाहिँ नबाँधिनू। दियाबलसहरूको सार परिवर्तन हुनेछैन। तिनीहरू आफ्नो युवावस्थामा यस प्रकारका प्राणी हुन्छन्, तिनीहरू मध्यम उमेरमा यस प्रकारका व्यक्ति रहन्छन्, र बृद्धावस्थामा—तिनीहरूको उमेर ढल्किसकेको भए पनि—तिनीहरू अझै पनि यस प्रकारका प्राणी हुन्छन्; तिनीहरू परिवर्तन हुनेछैनन्। मलाई भन्, के सत्तरी वा असी वर्षका वृद्ध पुरुषहरूले जवान केटीहरूलाई फसाउँछन्, वा साठी वा सत्तरी वर्षका महिलाहरूले जवान केटाहरू खोज्छन्? (हो।) समाजमा यस्ता धेरै अनौठा र अनाचारी कुराहरू छन्। के तिनीहरू वृद्ध भएपछि मात्रै यौन इच्छाको खेलमा संलग्न हुन थालेका हुन्? (होइन।) तिनीहरू जवान हुँदा यस्तै थिए; तिनीहरू आफ्नो पूरै जीवन यस प्रकारको प्राणी भएका छन्। गैरविश्‍वासीहरूले यसलाई वर्णन गर्न कुन शब्दहरू प्रयोग गर्छन्? यसलाई तिनीहरू “बूढोले कलिलो खाने” भनेर भन्छन्; तिनीहरू यसलाई कामुक हुनु भन्छन्। हेर् त तिनीहरूको शब्दावली कति शिष्ट छ। तिनीहरूले यस प्रकारको कुरा र यस प्रकारको व्यक्तिलाई वर्णन गर्न “कामुक,” “स्वतन्त्र-आत्मा,” “कसरी जिउने भनी जान्ने,” वा “सांसारिक परम्पराहरू तोड्न सक्ने” जस्ता शब्द वा भनाइहरू प्रयोग गर्छन्। गैरविश्‍वासीहरूले यस्ता मामिलाहरूलाई परिभाषित गर्न प्रयोग गर्ने शब्द र भनाइहरू घृणित छन्। तिनीहरूले यी मामिलाहरूलाई जडबाट, सारबाट चित्रण गर्न सही शब्दावली लागू गर्न सक्दैनन्, किनभने, एकातिर, गैरविश्‍वासी संसार र यो मानवजाति आफै अनाचारी छ, र अर्कोतिर, कसैले पनि यस्ता समस्याहरूको जड छर्लङ्गै देख्न सक्दैन। त्यसकारण, यी मामिलाहरूलाई परिभाषित गर्ने तिनीहरूका दृष्टिकोणहरू धेरै सतही छन्, र धेरै बेतुकका र दुष्ट पनि छन्; ती यी मामिलाहरूको सारबाट अलग छन्।

दियाबलसहरूबाट पुनर्जन्म भएकाहरूमा पाइने अनाचारभित्रका कामुकता, छाडापन, र यौन उत्तेजनाका प्रकटीकरणहरूका बारेमा सङ्गति गरिसकेपछि, अब हामी अनाचारको अर्को प्रकटीकरण—अनौठोपनबारे सङ्गति गरौँ। “अनौठो” शब्दले धेरै विषयवस्तुलाई समेट्छ, जसको निश्‍चय नै अनौठोपनका खास प्रकटीकरणहरूसँग केही सम्बन्ध हुन्छ। अनौठो हुनुका साथै, अलौकिक, चरम, र असामान्य हुनुजस्ता प्रकटीकरणहरू पनि हुन्छन्; यी सबै शैतान र दियाबलसहरूका अनाचारी प्रकटीकरणहरू हुन्। यी पक्षहरू—अनौठो, अलौकिक, चरम, र असामान्य हुनु—मानिसहरूले दैनिक जीवनमा वा अरूसँगको अन्तरक्रियामा समय-समयमा देख्ने कुराहरू हुन्। हामी सबैभन्दा गम्भीर अवस्थाहरूबाट सुरु गरौँ, त्यसपछि मध्यम अवस्थाहरूबारे छलफल गरौँ। जे होस्, यो जस्तोसुकै रूपमा प्रकट भए पनि, यसले अनाचारको प्रकृति सारलाई नै समावेश गर्छ। सबैभन्दा गम्भीर अवस्था भनेको बारम्बार अन्य भाषाहरू बोल्नु हो। भेलाहरूमा प्रार्थनाको दौडान यो विशेष गरी देखिन्छ, जहाँ तिनीहरूले कुनै पनि राष्ट्रको भाषा नभएका र कसैले पनि बुझ्न नसक्ने केही अनौठा भाषाहरू बोल्न सक्छन्। जब यस्तो हुन्छ, तब त्यो व्यक्ति आफै बोलिरहेको हुँदैन, बरु ऊ अर्को आत्माद्वारा अधीनमा पारिएको हुन्छ। तिनीहरूले के भनिरहेका छन् भनी तिनीहरू आफैलाई समेत थाहा हुँदैन; तिनीहरूले त्यो सिकेका हुँदैनन्, न त कसैले तिनीहरूलाई सिकाएको नै हुन्छ, तैपनि कुनै निश्‍चित अवस्थामा, तिनीहरूले त्यो बोल्छन्। कहिलेकाहीँ तिनीहरूले सक्रिय रूपमा अन्य भाषाहरू बोल्छन्, कहिलेकाहीँ निष्क्रिय रूपमा; कहिलेकाहीँ होसमा, कहिलेकाहीँ बेहोसीमा नै। के यो अत्यन्तै अनौठो कुरा होइन र? तिनीहरूले बोलिसकेपछि, यदि तैँले तिनीहरूलाई फेरि त्यसो गर्न भनिस् भने, तिनीहरूले गर्न सक्दैनन्। यदि तैँले तिनीहरूलाई के भनेको हो भनेर सोधिस् भने, तिनीहरूलाई त्यो पनि थाहा हुँदैन। यो एक प्रकारको अवस्था हो। कतिपय मानिसहरू यस्ता पनि हुन्छन् जसले अक्सर सामान्य मानिसहरूले सुन्न नसक्ने आवाजहरू सुन्छन्। उदाहरणका लागि, तिनीहरूले नजिकै कसैले आफूलाई बोलाइरहेको सुन्न सक्छन्, तर अरूले कसैलाई देख्न वा कुनै आवाज सुन्न सक्दैनन्। वास्तवमा, तिनीहरूले अज्ञात प्राणीहरूसँग कुराकानी र वार्तालाप गरिरहेका हुन्छन्। तिनीहरू ठूलो उत्साहका साथ बोल्छन्, र तैँले तिनीहरूलाई बाधा दिन वा एक शब्द सुन्‍न लगाउन पनि बोल्न सक्दैनस्। यसबाहेक, तिनीहरूको बोलीको विषयवस्तु असम्बन्धित हुन्छ; शब्दहरू अचानक असम्बन्धित रूपमा र विनाकारण निस्किन्छन्। एक दर्शकको रूपमा, यो हेर्दा तँलाई डर लाग्छ र तेरो जीउ सिरिङ्ग हुन्छ। के यस्ता प्रकटीकरणहरू धेरै अनौठा कुरा होइनन् र? (हुन्।) यस प्रकारको व्यक्तिले अक्सर अनौठा कुराहरू, भौतिक संसारमा नाङ्गो आँखाले देख्न नसकिने कुराहरू पनि देख्छ। उदाहरणका लागि, कतिपयले मृतक आफन्तहरूले आफूलाई हात हल्लाइरहेका, मुस्कुराइरहेका, वा टाउको हल्लाइरहेका, वा अभिवादन समेत गरिरहेका देख्छन्। यो देखेपछि तिनीहरू साह्रै उत्साहित हुन्छन्। कतिपय मानिसहरू यस्ता पनि हुन्छन् जसले अक्सर कालो लुगा लगाएका मानिसहरू आएर तिनीहरूलाई कसेर बाँधेको देख्छन्; तिनीहरूले सङ्घर्ष गर्छन् र तिनीहरू अतालिँदै चिच्याउँछन्, “मलाई छोड्! म जाँदिनँ, अहँ, म कतै जाँदिनँ!” तिनीहरूका वरपरका मानिसहरूले के भयो भनेर सोध्छन्, तर तिनीहरूले कसैले आफूसँग कुरा गरिरहेको छ भन्‍ने बोध गर्दैनन् र सङ्घर्ष गरिरहन्छन्, र “परमेश्‍वर, मलाई बचाउनुहोस्! ...” भनी चिच्याउँछन्। कालो लुगा लगाएका मानिसहरू डराएर भाग्छन्, र त्यसपछि तिनीहरू सामान्य अवस्थामा फर्किन्छन्। होसमा आएपछि, तिनीहरूले आफ्ना वरपरका मानिसहरूलाई कालो लुगा लगाएका मानिसहरूलाई देखे कि भनेर सोध्छन्। सामान्य मानिसहरूले ती काला लुगा लगाउनेहरूलाई देख्न सक्दैनन्; यदि तिनीहरूले देख्न सके भने त्यो गम्भीर समस्या हुनेथियो। तर यी व्यक्तिहरूले तिनीहरूलाई देख्न र बोध गर्न सक्छन्। अर्को प्रकारको अवस्था पनि छ: कतिपय मानिसहरू सामान्यतया शान्त हुन्छन्, ठट्टा गर्न वा होहल्ला गर्न मन पराउँदैनन्, तर कुनै न कुनै रूपमा तिनीहरू अचानक आफू बसेकै ठाउँमा घुम्न थाल्छन्, रुन्छन्, हाँस्छन्, उपद्रो मच्चाउँछन्, र पसिनाले निथ्रुक्क हुन्छन्। कतिपय त अचानक सर्पजस्तै भुइँमा घस्रिन्छन्, वा कतिपय हाँसजस्तै हिँड्छन्। अचानक, एक जीवित मानव त पशुमा पो परिणत हुन्छ; तिनीहरूको व्यवहार र कार्यहरू ठ्याक्कै पशुको जस्तै हुन्छ, मानिसको भन्दा पूर्ण रूपमा फरक हुन्छ। तिनीहरूले समय-समयमा यी प्रकटीकरणहरू देखाउँछन्। के यो अनौठो कुरा होइन र? (हो।) के यी अनौठा प्रकटीकरणहरू अलौकिक होइनन् र? (हुन्।) यी प्रकटीकरणहरू निकै अलौकिक छन्। अलौकिक भनेको असामान्य हुनु, प्राकृतिक वा सामान्य परिस्थितिभन्दा परको हुनु हो—यसलाई अलौकिक भनिन्छ। यो साधारणभन्दा बाहिरको, साधारण मानिसहरूका सामान्य प्रकटीकरणहरूभन्दा फरक हुन्छ; यो असामान्य हुन्छ। यसलाई अनौठो, अलौकिक, असामान्य भनिन्छ। अवश्य पनि, यी प्रकटीकरणहरूको चरम हुनुसँग कुनै सम्बन्ध छैन, तर अनौठो, अलौकिक, र असामान्य हुनुको प्रकृतिबाट हेर्दा, यी प्रकटीकरणहरूमा अनाचारी सार हुन्छ र ती देहका सामान्य भ्रष्ट मानवहरूका प्रकटीकरणहरूसँग मेल खाँदैनन्। देहका सामान्य मानवहरू मानवीय नैसर्गिक प्रवृत्ति, स्वतन्त्र इच्छा, सामान्य सोचाइ, समझ, र विभिन्न सामान्य मानवीय क्षमताहरूद्वारा सीमित, संयमित, र नियन्त्रित हुन्छन्। तर दियाबलसहरूमा हुने यी अनौठा, अलौकिक, असामान्य प्रकटीकरणहरूले सामान्य मानवीय नैसर्गिक प्रवृत्ति, स्वतन्त्र इच्छा, क्षमता, सामान्य सोचाइ, र सामान्य समझको दायरालाई पहिले नै पार गरिसकेका हुन्छन्। अर्थात्, तिनीहरू अब सामान्य मानवताद्वारा नियन्त्रित हुँदैनन्; तिनीहरू नियन्त्रणबाहिर हुन्छन्। नियन्त्रणबाहिर हुनु भनेको असामान्य रूपमा काम गर्नु हो। सामान्य मानिसहरूले प्रदर्शन गर्न नहुने केही असामान्य प्रकटीकरण र अभ्यासहरू तिनीहरूमा देखिन्छ। यसको अर्थ यस्ता मानिसहरू सामान्य समझ, सामान्य सोचाइ, वा स्वतन्त्र इच्छाद्वारा नियन्त्रित हुँदैनन्, तर बाहिरी कुनै कुरा वा कुनै दुष्ट आत्माद्वारा नियन्त्रित र सञ्चालित हुन्छन्, जसले गर्दा तिनीहरूले सामान्य मानवताभन्दा परका, अरूका लागि बुझ्‍न नसकिने, हैरान पार्ने, र जीउ नै सिरिङ्ग हुने खालका कामहरू गर्छन्। यसलाई अनौठो, अलौकिक, असामान्य भनिन्छ। मलाई भन त, के यी प्रकटीकरणहरू अनाचारी छैनन् र? (छन्।) यी अनौठा प्रकटीकरणहरूलाई निश्‍चय नै अनाचारी भनेर भन्न सकिन्छ। दियाबलसहरूबाट पुनर्जन्म भएकाहरूमा धेरै वटा अनौठा प्रकटीकरणहरू हुन्छन्। उदाहरणका लागि, कतिपय मानिसहरूले अक्सर कसैले कारणविना नै आफूसँग बोलिरहेको सुन्छन्, तर अरूले त्यो सुन्न सक्दैनन्। तिनीहरूले आफ्नो दिमागमा कुनै आवाजले आफूसँग कुराकानी गरिरहेको, र यो वा त्यो गर्न निर्देशन दिइरहेको पनि बारम्बार सुन्छन्। कतिपयले त सामान्य मानिसहरूले देख्न वा बोध गर्न नसक्ने कुराहरू सधैँ देख्न सक्छन्। तिनीहरूले भन्छन्, “मैले सडकबाट सिपाहीहरूको एउटा जत्था गइरहेका देखेँ, तिनीहरू एक-दुई हजार नभए पनि तीनदेखि पाँच सयको सङ्ख्यामा, तोप र ट्याङ्कहरू सहित गइरहेका थिए—निकै ठूलो होहल्ला र खैलाबैला भइरहेको थियो!” अरूले यी कुराहरू देख्न सक्दैनन्, तर तिनीहरूले सक्छन्। तिनीहरूले देखेको कुरा तथ्य हो कि आत्मिक क्षेत्रको कुनै घटना हो भन्‍ने कुरामा हामीलाई चासो छैन; तिनीहरूले यी कुराहरू देख्न सक्नु नै अत्यन्तै असामान्य कुरा हो। यो असामान्य हो भनेर म किन भन्छु? यो अनाचारको प्रकटीकरण हो भनेर म किन भन्छु? किनभने परमेश्‍वरले सृष्टि गर्नुभएको सामान्य व्यक्तिको कुनै पनि ज्ञानेन्द्रियले बोध गर्न सक्ने कुराको निश्‍चित सीमा हुन्छ, चाहे त्यो वरपरको वातावरण होस् वा आफ्‍नो वरपरका मानिस, घटना, र कामकुराहरू हुन्। ती सबै देहको नैसर्गिक प्रवृत्तिले हासिल गर्न सक्ने दायराभित्र बोध गरिन्छन्; चाहे त्यो देहले देख्न, सुन्न, सुँघ्न सक्‍ने कुरा होस्, वा महसुस गर्न सक्ने कुरा होस्, त्यसका सीमाहरू हुन्छन्। यी सीमाहरूले केलाई जनाउँछन्? तिनले भौतिक संसारको दायरामा सीमित हुनुलाई जनाउँछन्। त्यसोभए, परमेश्‍वरले मानिसहरूलाई यस्ता ज्ञानेन्द्रियहरू किन दिनुभयो? चाहे त्यो आत्मिक क्षेत्रको सकारात्मक कुरा होस् वा नकारात्मक कुरा होस्, भौतिक संसारसँग सम्बन्धित नभएको कुनै पनि कुराले मानिसहरूको जीवनमा हस्तक्षेप नगरोस्, मानिसहरूको कुनै पनि ज्ञानेन्द्रियमा हस्तक्षेप नगरोस्, र भौतिक संसारमा मानिसहरूको जीवनको व्यवस्था र ढाँचालाई असर नगरोस् भनेर। त्यसकारण, मानवहरू यस भौतिक संसारमा जिउँछन्, र भौतिक संसारबाहिर जेसुकै अस्तित्वमा भए पनि, परमेश्‍वरले तँलाई तेरा दैहिक ज्ञानेन्द्रियहरूको दायराभन्दा बाहिर यी कुराहरू देख्न, सुन्न, वा बोध गर्न दिनुहुन्न। यो तेरो मन र समझलाई भौतिक संसारबाहिरका कुनै पनि प्राणीहरूको हस्तक्षेपबाट सुरक्षा दिनका लागि हो, जसले तँलाई सामान्य रूपमा जिउन दिन्छ। जबसम्म कुनै व्यक्तिको मन र समझ सामान्य हुन्छ, तबसम्म उसको स्वतन्त्र इच्छाले सामान्य रूपमा काम गर्नेछ, उसको मूल्याङ्कन सामान्य हुनेछ, र उसको जन्मजात मानवीय अवस्थाहरूका सबै पक्षहरू आफ्नो मौलिक अवस्थामा, क्षति नभईकन रहनेछन्। क्षति नहुनुले केलाई जनाउँछ? यसको अर्थ तेरो स्नायु प्रणाली, तेरा ज्ञानेन्द्रियहरू, तेरो क्षमता, र तेरा जन्मजात अवस्थाहरूका अन्य सबै पक्षहरू दैहिक जीवनको दायराभित्र सामान्य र स्वस्थ छन् भन्‍ने हो। जब मन र समझ सामान्य हुन्छ, तब व्यक्तिका यी सबै पक्षहरू सामान्य हुनेछन् र तिनले आफ्नो मौलिक अवस्था कायम राख्न सक्नेछन्। यदि कुनै व्यक्तिको ज्ञानेन्द्रियहरूले बोध गर्न सक्ने कुराले देहले हासिल गर्न सक्ने दायरालाई नाघ्छ र उप्रान्त यो बाधाले बाँधिँदैन भने, उसको मन र समझमा समस्याहरू उत्पन्न हुनेछन्; ऊ भौतिक संसारबाहिरका कुराहरूद्वारा प्रभावित, क्षतिग्रस्त, र बाधाग्रस्त हुनेछ। तब उसको स्नायुमा समस्याहरू उत्पन्न हुनेछन्, र उसको मानसिक सन्तुलन बिग्रनेछ। यसले कस्तो प्रकारको अवस्था निम्त्याउनेछ? ऊ मानसिक रूपमा बिरामी हुनेछ; ऊ पागल हुनेछ, उसले उटपटाङ कुरा गर्नेछ, ऊ निर्लज्ज भई यताउता दौडनेछ, रुनेछ र होहल्ला गर्नेछ। त्यसपछि त यस्तो व्यक्ति पूर्ण रूपमा बरबाद हुन्छ। बरबाद हुनुले केलाई जनाउँछ? यसको अर्थ व्यक्तिको हृदयमा अर्को कुनै कुरा प्रवेश गरेको छ, त्यसले उसको मन र समझलाई बाधा दिइरहेको र क्षति पुर्‍याइरहेको छ, जसले गर्दा उसको हृदय सामान्य समझद्वारा होइन तर अरू कुनै प्रकारको कुराद्वारा नियन्त्रित छ भन्‍ने हो। चिकित्सकीय भाषामा भन्दा, एक पटक त्यो अर्को कुराले व्यक्तिलाई नियन्त्रण गरेपछि, देखिने बाहिरी प्रकटीकरण सिजोफ्रेनिया हो। एक पटक व्यक्तिलाई सिजोफ्रेनिया भएपछि, के ऊ अझै पनि सामान्य व्यक्ति हुन्छ? (हुँदैन।) ऊ अब सामान्य व्यक्ति रहँदैन, र परमेश्‍वरले त्यस्ता मानिसहरूमा काम गर्नुहुनेछैन। बुझ्यौ? (बुझ्यौँ।)

परमेश्‍वरले मानिसहरूलाई दिनुभएको स्वतन्त्र इच्छा, सामान्य सोचाइ, र विवेक र समझले तिनीहरूका लागि के भूमिका खेल्छन्? के तिनले मानिसहरूको मन र समझलाई सुरक्षा दिने भूमिका खेल्दैनन् र? (खेल्छन्।) मानिसहरूको मन र समझलाई सुरक्षा दिने भूमिका खेल्नु भनेको मानिसहरूलाई सुरक्षा दिने भूमिका खेल्नु बराबर हो; तिनले मानिसहरूको मानसिक स्थिति र समझ सामान्य छ, त्यसमा भौतिक संसारबाहिरका कुराहरूले हस्तक्षेप गरेका छैनन्, न त भौतिक संसारबाहिरका कुनै आवाज वा तस्विरहरूले बाधा दिएका छन् भन्‍ने कुरालाई सुनिश्चित गर्छन्। यसले मानिसहरूलाई शान्तिपूर्वक परमेश्‍वरमा विश्वास गर्न र सामान्य रूपमा जिउन दिन्छ, र तिनीहरूको व्यक्तिगत सुरक्षा सुनिश्चित गर्छ। यो एउटा राम्रो कुरा हो। तर अनौठा, अलौकिक, र असामान्य प्रकटीकरणहरूले भरिएकाहरूमा सामान्य मानिसहरूको जस्तो स्वतन्त्र इच्छा, सामान्य सोचाइ, र विवेक र समझ हुँदैन। जुनसुकै बेला, जुनसुकै ठाउँमा, तिनीहरूले साधारण मानिसहरूका लागि अदृश्य रहेका अनौठा कुराहरू वा दृश्यहरू देख्न सक्छन्, साधारण मानिसहरूले सुन्न नसक्ने आवाजहरू सुन्न सक्छन्, वा साधारण मानिसहरूले गर्न नसक्ने कामहरू गर्न सक्छन्, अनि अनौठा व्यवहारहरू प्रदर्शन गर्छन्। तिनीहरूका वरपरका मानिसहरूले यो बुझ्न सक्दैनन्, र उनीहरू त्यस्ता मामिलाहरूको सार छर्लङ्गै देख्न असक्षम हुन्छन्। यस प्रकारको व्यक्ति दियाबलसबाट पुनर्जन्म भएको हो; यस्ताहरू मानवजातिको भाग होइनन्। शैतानले तिनीहरूलाई जीवनको पछिल्लो समयमा कब्जा गरेको हुँदैन; बरु, यस प्रकारको व्यक्ति सारमा एक दियाबलस नै हुन्छ। सरल भाषामा भन्दा, दियाबलस भएको व्यक्तिको मन र समझ जन्मदेखि नै सामान्य हुँदैन; अर्थात्, उसको स्वतन्त्र इच्छा, सोचाइ, र समझ सबै अस्वस्थ हुन्छन्। तिनीहरूले शिक्षा प्राप्त गरे पनि, तिनीहरूमा सामान्य मानवताका यी कुराहरू हुँदैनन्। तैँले तिनीहरूको मानसिक समस्या नदिएको सामान्य परिस्थितिहरूमा तिनीहरूले तुलनात्मक रूपमा सामान्य रूपमा बोलेको देख्छस्, तर यसको अर्थ तिनीहरू सामान्य मानिसहरू हुन् भन्‍ने होइन। तिनीहरूमा यी अनौठा प्रकटीकरणहरू हुनुले तिनीहरू सामान्य मानिसहरू होइनन्, तर गैर-मानव—दियाबलसहरू हुन् भन्‍ने देखाउँछ। तिनीहरूका यी विचित्र, अलौकिक, र असामान्य प्रकटीकरणहरू तिनीहरूले कसैबाट सिकेका होइनन्, न त ती कसैद्वारा प्रसारित भएका नै हुन्। त्यसोभए ती कसरी आए त? ती जन्मजात हुन्; यस्तो व्यक्तिको गुण दियाबलसको जस्तो हुन्छ। दियाबलसको गुण हुनुको अर्थ के हो? यसका दुई वटा अर्थ छन्। पहिलो अर्थ हो, यस प्रकारको व्यक्तिले दियाबलसबाट पुनर्जन्म लिएको हुन्छ। दोस्रो हो, तिनीहरू मानव आत्माविना जन्मेका हुन्छन् र पछि दियाबलसद्वारा ग्रसित हुन्छन्। छोटकरीमा, यस्ता मानिसहरूको प्रकृति सार दियाबलसको जस्तो हुन्छ, मानिसको जस्तो होइन। तिनीहरू मानव नभएकै कारणले, तिनीहरूका ज्ञानेन्द्रियहरू र तिनीहरूका जन्मजात अवस्थाहरूका सबै पक्षहरू सामान्य मानिसहरूको भन्दा फरक र भिन्‍न हुन्छन्। ज्ञानेन्द्रियहरूको हिसाबमा, तिनीहरूले अक्सर त्यस्ता कुराहरू बोध गर्न सक्छन्, जुन सामान्य मानिसहरूले बोध गर्न, देख्न वा सुन्न सक्दैनन्। देहको नैसर्गिक प्रवृत्तिको हिसाबमा, तिनीहरूले गर्ने वा भन्ने कुराहरू, तिनीहरूका केही प्रकटीकरणहरूले, अक्सर मानिसहरूलाई ती सामान्य मानवीय नैसर्गिक प्रवृत्तिको दायराभन्दा बाहिर छन् भन्‍ने महसुस गराउँछन्; ती अत्यन्तै अलौकिक हुन्छन्। अलौकिकको अर्थ के हो? यसको अर्थ देहको नैसर्गिक प्रवृत्तिलाई पार गर्नु हो। सामान्य मानिसहरूले देहको नैसर्गिक प्रवृत्तिले हासिल गर्न सक्ने दायरालाई पार गर्न सक्दैनन्, तर यी व्यक्तिहरूले सजिलै त्यसो गर्छन्; तिनीहरू देहको नैसर्गिक प्रवृत्तिद्वारा नियन्त्रित वा सीमित हुँदैनन्, त्यसैले स्वाभाविक रूपमा तिनीहरूले अक्सर अनौठा, अलौकिक, र असामान्य व्यवहार वा अभ्यासहरू प्रदर्शन गर्छन्। के तिमीहरूलाई अब यस प्रकारको व्यक्तिको सारबारे स्पष्ट भयो? (भयो।) के तिमीहरू यस्तो व्यक्तिप्रति ईर्ष्या गर्छौ? (गर्दैनौँ।) के तिनीहरूसँग ईर्ष्या गर्नु राम्रो कुरा हो? (होइन।) कतिपय मानिसहरूले भन्छन्, “हेर, तिनीहरूले प्रार्थनाको दौडान अन्य भाषाहरू बोल्न सक्छन्; हामीले त त्यो बुझ्न वा बोल्न नै सक्दैनौँ। अनि तिनीहरूले नसिकीकनै धेरै भाषाहरू जान्छन्। तिनीहरू कहिल्यै बिरामी हुँदैनन्, धेरै दिनसम्‍म नखाँदा पनि तिनीहरूलाई भोक लाग्दैन, र धेरै दिनसम्‍म नसुत्दा पनि तिनीहरूले थकित महसुस गर्दैनन्।” अरूले भन्छन्, “यो मान्छे सक्षम छ; उसले विगतलाई हेर्न र भविष्यको भविष्यवाणी गर्न सक्छ, खगोल विज्ञानदेखि भूगोलसम्म सबै कुरा जानेको छ, मानिसहरूको अनुहार हेरेर तिनीहरूको भाग्य-भविष्य बताउन सक्छ। कुनै व्यक्ति जस्तो देखिए पनि, उसले एकै नजरमा उसको भाग्य थाहा पाउँछ। ऊ साँच्चै एक गुरु हो! राती, तिमीले उसलाई सुतिरहेको देख्छौ, तर वास्तवमा, ऊ पातालमा सेवा गर्न गएको हुन्छ।” कतिपय मानिसहरूले यस्तो प्रकारको व्यक्तिसँग उसको क्षमताको लागि ईर्ष्या गर्छन्। के यस्ता मानिसहरूसँग ईर्ष्या गर्नु मूर्खता होइन र? (हो।) के तिमीहरूले कहिल्यै यी विशेष शक्ति भएका अलौकिक मानिसहरूप्रति ईर्ष्या गरेर यसो भनेका छौ, “मसँग कुनै विशेष शक्ति छैन। यदि मलाई थोरै जादू थाहा भएको भए; यदि गर्मी भएको बेला मलाई आइसक्रिम खान मन लागेको भए, केवल हात हल्लाएर मैले केही आइसक्रिमहरू बनाउन सक्थेँ—चकलेट, स्ट्रबेरी, मलाई जुन स्वाद मन पर्छ त्यही”? के तिमीहरूमा कहिल्यै यस्ता विचारहरू आएका छन्? सबैसँग बचपनका विचारहरू हुन्छन्; जब मानिसहरूले यी विचारहरू गलत छन् भनी स्पष्ट रूपमा देख्छन्, तब तिनीहरूले स्वाभाविक रूपमा तिनलाई त्याग्न सक्छन्। परमेश्‍वर सामान्य मानिसहरूले जीवनको अनुभव गरून्, जीवनको स्वाद चाखून्, जीवनका सुख-दुःख, यसका विभिन्न कठिनाइ र निराशाहरूको अनुभव गरून्, र अनुभव गर्ने प्रक्रियामा, परमेश्‍वरको सार्वभौमिकताको कदर गरून्, सृष्टिकर्ताप्रति सृजित प्राणीहरूले राख्ने विभिन्न गलत मनोवृत्तिहरूलाई चिनून्, र त्यसपछि तिनीहरू सही मार्गमा फर्कून्, र तिनीहरूले परमेश्‍वरको आराधना गर्ने र परमेश्‍वरको सार्वभौमिकता र प्रबन्धहरूमा समर्पित हुने अवस्था हासिल गरून् भन्‍ने मात्रै चाहनुहुन्छ। जब मानिसहरूमा जीवनका यी अनुभवहरू हुन्छन्, तब तिनीहरूले सृष्टिकर्ताले मानव नियतिमाथि सार्वभौमिकता राख्नुहुन्छ भन्‍ने तथ्यलाई महसुस गर्नेछन्, त्यसपछि तिनीहरूले सृष्टिकर्ताले मानव नियतिमाथि सार्वभौमिकता राख्नुहुन्छ भन्‍ने तथ्यलाई स्वीकार गर्नेछन्, त्यसमा विश्वास गर्नेछन्, र तिनीहरू त्यसमा समर्पित हुनेछन्। त्यसपछि, तिनीहरू सही मार्गमा फर्कन र उचित सृजित प्राणीहरू बन्न सक्छन्। कुनै पनि अवास्तविक विचारहरूअनुसार नबाँच्; ती कुराहरू कहिल्यै वास्तविकता बन्नेछैनन्। ती अलौकिक, अनौठा, र असामान्य कुराहरू सधैँ शैतान र दियाबलसहरूको विशेष क्षेत्र हुन्; सामान्य मानवहरूसँग तिनको कुनै सरोकार हुँदैन। त्यसकारण, कहिल्यै पनि अलौकिक व्यक्ति, विशेष शक्तिहरूले भरिएको व्यक्ति बन्छु भनेर नसोच, न त आफ्नै नैसर्गिक प्रवृत्ति, वा आफ्नै सीमाहरू पार गर्ने बारेमा नै सोच्ने गर। केवल दृढ उभिएर एक साधारण व्यक्ति बन, आफ्नो सही स्थानमा बस, र आफ्नो कर्तव्य पूरा गर। मानिसहरूले गर्नुपर्ने कुरा यही हो।

के दियाबलसहरूमा हुने अनौठोपनका प्रकटीकरणहरू अब आधारभूत रूपमा स्पष्ट भए? यी केही प्रकटीकरणहरू हुन् जुन सबैभन्दा गम्भीर छन्। तिनले मानिसहरूलाई यस्ता मानिसहरू सामान्य मानिसहरूजस्तै होइनन् भनी स्पष्ट रूपमा महसुस गराउँछन् र बुझाउँछन्। ती कुराहरू सामान्य मानिसहरूका बीचमा अत्यन्तै अस्वाभाविक देखिन्छन्। यो अस्वाभाविकपनले मानिसहरूलाई तिनीहरूको व्यवहार र आचरण, साथै दैनिक जीवनमा तिनीहरूले देखाउने विभिन्न प्रकटीकरणहरू, विशेष गरी अनौठा, अलौकिक, र असामान्य छन्—तिनीहरू साधारण मानिसहरूभन्दा फरक छन् भन्‍ने महसुस गराउँछ। तिनीहरू देहको नैसर्गिक प्रवृत्तिद्वारा सीमित हुँदैनन्, र तिनीहरूले आफ्नो अविवेकी व्यवहारलाई रोक्न सक्दैनन्, र तिनीहरूमा कुनै चेतना नै नभएजस्तो देखिन्छ, मानौँ तिनीहरू दुष्ट आत्माहरूद्वारा ग्रसित छन्। यसलाई दियाबलसहरूको अनाचारी प्रकृति सारको एउटा पक्षको रूपमा चित्रण गरिनुपर्छ, जुन कुरालाई मानिसहरूले इन्कार गर्नुपर्छ। यी अलौकिक र असामान्य कुराहरूप्रति ईर्ष्या गर्नु हुँदैन, झन् तिनलाई पछ्याउनु त हुँदै हुँदैन। यदि तैँले कुनै बेला अलौकिक व्यक्ति बन्ने वा यी अलौकिक कामहरू गर्ने अभिप्राय राखेको थिइस् भने, त्यो तुरुन्तै रोक्। फर्की, किनारा नजिकै छ। यस्तो व्यक्ति बन्ने योजना नबना। एक पटक तँ यस मार्गमा लागिस् र दियाबलस तेरो मनमा पस्यो भने, परमेश्‍वरले उप्रान्त तँलाई चाहनुहुनेछैन, र तँ बरबाद हुनेछस्। तँ बरबाद हुनेछस् भनेर म किन भन्छु? किनभने एक पटक दियाबलसले तँलाई कब्जा गरेपछि र तेरो मनलाई नियन्त्रण गरेपछि, तेरो अन्त्य राम्रो हुनेछैन। एक पटक दियाबलसले तँलाई कब्जा गरेपछि, यसले तँलाई हस्तक्षेप गर्न थाल्छ, तेरा विचारहरू र तेरो मनलाई बाधा दिन्छ। यसले तेरो दैनिक जीवनमा सहभागिता जनाउँछ, र मानिस, घटना, र कामकुराहरूबारे विचार गर्दा तेरो सोचाइ प्रक्रियामा सहभागिता जनाउँछ। यदि तैँले यसको हस्तक्षेपलाई इन्कार गर्न सकिनस् भने, तैँले बिस्तारै आफ्नो इच्छाशक्ति गुमाउनेछस्, र अन्त्यमा, तैँले नम्रतापूर्वक आत्मसमर्पण गर्नेछस्। जब दियाबलसले तँलाई पूर्ण रूपमा नियन्त्रण गर्छ, तब चिकित्सकीय भाषामा भन्दा, तँलाई सिजोफ्रेनिक भनेर निदान गरिनेछ, र परमेश्‍वरको घरमा, तँलाई मृत्युदण्डको सजाय सुनाइनेछ। तँ समाप्त हुनेछस्। बरबाद। के सिजोफ्रेनिक भनेर निदान गरिएको व्यक्ति सामान्य हुन्छ? (हुँदैन।) के परमेश्‍वरले अझै पनि यस्तो व्यक्तिलाई चाहनुहुन्छ? परमेश्‍वरको नजरमा, यो कस्तो प्रकारको व्यक्ति हो? (एक गैर-मानव।) परमेश्‍वरको नजरमा, तँलाई शैतानले कब्जा गरेको हुन्छ। यो कुरा अलि अमूर्त सुनिन्छ होला। स्पष्ट रूपमा भन्दा, यसको अर्थ शैतानले तेरो हृदयलाई नियन्त्रण गर्छ भन्‍ने हो। यसको अर्थ शैतानले तेरो हृदयमा शासन गर्छ र शक्ति राख्छ, र तँ शैतानको कठपुतली बनेको छस् भन्‍ने हो। यसको अर्थ तँलाई शैतानले कब्जा गरेको छ भन्‍ने हो। एक पटक कसैलाई शैतानले कब्जा गरेपछि, ऊ दियाबलसजस्तै हुन्छ, र ऊ तुरुन्तै अनौठो, अलौकिक, र असामान्य बन्छ। यस्ता मानिसहरू बचाउन नसकिने हुन्छन्। यसो भन्नुको मेरो मतलब के हो? म तँलाई के भनिरहेको छु भने, तँसँग दियाबलसहरूका अनौठा प्रकटीकरणहरूका बारेमा खुट्ट्याउने क्षमता हुनुपर्छ। खुट्ट्याउने क्षमता प्राप्त गरेपछि, तँ यस्ता मानिसहरूबाट टाढा बस्नैपर्छ र तिनीहरूको नजिक जानु हुँदैन। तिनीहरूले जे भने पनि वा गरे पनि, त्यसमा संलग्न नबन्। तिनीहरूलाई गम्भीर रूपमा लिने नगर्। उदाहरणका लागि, मानौँ तिनीहरूले तैँले पटक्कै देख्न वा बोध गर्न नसक्ने कुनै कुराको बारेमा बोल्छन्। तँलाई यो बताउनुको पछाडि तिनीहरूको उद्देश्य तेरो नजिक आउनु र तँलाई लोभ्याउनु हो। यदि तँलाई जिज्ञासु महसुस हुन्छ र तैँले उत्कट रूपमा तिनीहरूप्रति ईर्ष्या गर्छस् र तिनीहरूलाई पछ्याउँछस् भने, तब तँ ठूलो खतरामा छस्। तँ खतरामा छस् भनेर म किन भन्छु? किनभने यो शैतानले मानिसहरूलाई भ्रमित पार्नु र लोभ्याउनु हो, र यसले निल्न सक्ने आत्माहरू खोजिरहेको हुन्छ। यदि तँसँग शैतानबारे कुनै पनि खुट्ट्याउने क्षमता छैन र तैँले अझै पनि जिज्ञासु र ईर्ष्यालु महसुस गर्छस् भने, तँ पहिले नै परीक्षामा परिसकेको छस्, र शैतानले तँमाथि काम गर्ने अवसर लिने सम्भावना धेरै छ। त्यसकारण, तँ ठूलो खतरामा छस्। तँ कुनै सतर्कताविना शैतानको नजिक जान्छस्—के यो मूर्खता होइन र? (हो।) जब शैतानले तँसँग त्यसप्रति कुनै सतर्कता छैन भन्‍ने देख्छ, तब यसले एक बदमासले जस्तै तँलाई निरन्तर जिस्काउने र लोभ्याउने प्रयास गर्नेछ। यदि तैँले इन्कार गरिनस् भने, यसले तैँले मौन सहमति दिइरहेको छस् भनेर मानिलिन्छ, त्यसैले त्यो अझ धेरै काम गर्न अघि बढ्नेछ। यदि तँलाई शैतानहरूले बोलेका अनौठा, अलौकिक, र असामान्य कुराहरूबारे सधैँ जिज्ञासा लाग्छ, र तैँले तिनको बारेमा सोध्ने र जाँचबुझ समेत गर्छस् भने, के यसले तँ यस्ता कुराहरूमा रुचि राख्छस् र तँलाई तीप्रति दिक्‍क लाग्दैन भन्‍ने प्रमाणित गर्दैन र? यस्ता कुराहरूमा रुचि राख्नु राम्रो सङ्केत होइन। यदि तँ यी कुराहरूमा रुचि राख्छस् भने, शैतानको नजरमा यसको अर्थ के हुन्छ भने तँ परमेश्‍वर, सत्यता, वा सकारात्मक कुराहरूमा रुचि राख्दैनस्। यस कुराले त्यसलाई खुसी बनाउँछ र, स्वाभाविक रूपमा, यसले खुसीसाथ तँलाई “मैत्रीपूर्ण” हात बढाउनेछ, र तँमाथि काम गर्न सुरु गर्ने अभिप्राय राख्नेछ। यसरी, तँ खतरामा हुन्छस्। त्यसकारण, यस्ता मानिसहरूलाई भेट्दा, यत्तिकै तिनीहरूको नजिक नजा, र तिनीहरूप्रति रुचि नराख्। बरु, तँसँग खुट्ट्याउने क्षमता हुनुपर्छ, तँ तिनीहरूविरुद्ध सतर्क हुनुपर्छ, र तैँले तिनीहरूबाट आफूलाई टाढा राख्नुपर्छ। कतिपय मानिसहरूले यसो भन्छन्, “यदि हामी तिनीहरूको नजिक जाँदैनौँ वा हामीले तिनीहरूप्रति रुचि राख्दैनौँ भने, तिनीहरूलाई कसरी खुट्ट्याउन सक्छौँ? उखानै छ, ‘आफूलाई चिन र आफ्नो शत्रुलाई चिन, अनि तिमी कहिल्यै पराजित हुनेछैनौ।’ यदि हामीले शत्रुकहाँ घुसपैठ गरेनौँ भने, आफूलाई र आफ्नो शत्रुलाई कसरी चिन्न सक्छौँ र?” के यो अभिव्यक्ति सही छ? यो महामारी फैलिएको बेलाको अवस्था जस्तै हो, कतिपय वैज्ञानिक र अनुसन्धानकर्ताहरूले भाइरसलाई हातमा लिन र अध्ययन गर्न जिद्दी गर्छन्, र फलस्वरूप, कोही-कोही आफै भाइरसबाट सङ्क्रमित हुन्छन् र मर्छन्। त्यसकारण, तँ अनौठा र अलौकिक प्रकटीकरणहरू प्रदर्शन गर्ने ती दियाबलसहरूविरुद्ध कडाइका साथ सतर्क हुनैपर्छ। तँलाई हानि पुऱ्याउने मौका तिनीहरूलाई दिनुभन्दा त आवश्यकताभन्दा धेरै सतर्क हुनु नै बेस हुन्छ। अभ्यास गर्ने चलाख तरिका यही हो। एक हिसाबमा, तिनीहरूमा रुचि नराख्, र तिनीहरूलाई सम्पर्क नगर वा तिनीहरूको नजिक नजा। अर्को हिसाबमा, तिनीहरूका अनौठा, अलौकिक प्रकटीकरणहरूलाई नपछ्या वा तिनको अनुकरण नगर्। तैँले अभ्यास गर्नुपर्ने तरिका पनि यही हो। यदि तँ बारम्बार यी अलौकिक, अनौठा, र असामान्य मानिसहरूको सम्पर्कमा आउँछस्, र तेरो सतर्कताको कमीमा, तँ तिनीहरूबाट प्रभावित हुन्छस्, र तैँले निरन्तर तिनीहरूका प्रकटीकरणहरूका बारेमा सुन्छस् र देख्छस् भने, अचेतन रूपमा तिनीहरूका अनौठा प्रकटीकरणहरू तेरो हृदय र स्मृतिमा संरक्षित हुनेछन्। त्यसपछि, थाहै नपाईकन, तैँले तिनलाई पछ्याउन र अनुकरण गर्न चाहनेछस्। यो अझ खतरनाक सङ्केत हो। एक पटक तैँले तिनलाई पछ्याउन र अनुकरण गर्न चाहेपछि, त्यसको अर्थ तेरो हृदयको प्रतिरक्षा पूर्ण रूपमा भत्किएको छ भन्‍ने हुन्छ। यो तँ शैतानलाई तेरो हृदयमा प्रवेश गर्न, तँलाई नियन्त्रण गर्न र कब्जा गर्न दिन सहमत हुनु बराबर हो। यसमा, तैँले आफैलाई शैतानलाई सुम्पिरहेको हुन्छस्, र यसरी, शैतानले छिट्टै तँलाई नियन्त्रण गर्न सक्छ। तब के तँ बरबाद हुँदैनस् र? मानिसहरूलाई आफ्नो हृदय परमेश्‍वरलाई दिन साँच्चै गाह्रो हुन्छ। परमेश्‍वरलाई मानिसहरूको हृदयमा शक्ति राख्न सजिलो छैन। परमेश्‍वरले मानिसहरूको हृदयमा सजिलै हात पार्नुहुन्‍न र त्यसमाथि शक्ति राख्नुहुन्न। परमेश्‍वरले मानवजातिमा गर्नुहुने काममा तिनीहरूको जन्मजात अवस्थाहरूको आधारमा तिनीहरूलाई सिञ्‍चन गर्नु, गोठालो गर्नु, अन्तर्दृष्टि दिनु, ज्योति दिनु, मार्गदर्शन गर्नु, र सुरक्षा दिनु जस्ता कार्य समावेश हुन्छ। यसका साथै, परमेश्‍वरले तिनीहरूलाई अनुशासनमा राख्नुहुन्छ, ताडना दिनुहुन्छ, सजाय दिनुहुन्छ, र न्याय गर्नुहुन्छ, साथै मानिसहरूका लागि सबै प्रकारका परिस्थितिहरू पनि खडा गर्नुहुन्छ। यसले तिनीहरूलाई, उमेर बढ्दै जाँदा, वस्तुगत परिस्थितिहरूमा परमेश्‍वरको काम र सत्यताका विभिन्न पक्षहरूको ज्ञान बिस्तारै प्राप्त गर्न दिन्छ। त्यसपछि, बिस्तारै—सामान्य मानवताको सोचाइअनुसार—परमेश्‍वरका वचनहरू र सत्यतालाई तिनीहरूको हृदयमा जरा गाड्न र तिनीहरूको जीवन बन्न लगाइन्छ, र यसरी, यी मानिसहरू परमेश्‍वरद्वारा प्राप्त गरिन्छन्। यो सबैको एउटा प्रक्रिया हुन्छ। तर शैतानले मानिसहरूलाई भ्रमित पार्ने र भ्रष्ट तुल्याउने तरिका फरक छ। हामी शैतानको सार अनाचारी हुन्छ भनेर किन भन्छौँ? यसले जबर्जस्ती मानिसहरूलाई कब्जा गर्छ र नियन्त्रण गर्छ। यो पक्ष नै शैतानको सार अनाचारी छ भनेर प्रमाणित गर्न पर्याप्त छ। यो ठोस प्रमाण हो। जब तैँले दियाबलसजस्तो व्यक्ति बन्ने कुरालाई पछ्याउन चाहन्छस्, र जब तैँले यी अनौठा, अलौकिक, र असामान्य प्रकटीकरण, व्यवहार, र क्षमताहरू पछ्याउँछस्, तब तेरो हृदय शैतानको लागि खुल्छ। यो त यस्तो हुन्छ मानौँ, तेरो हृदयमा, तैँले शैतानलाई भनिरहेको छस्: “भित्र आऊ, मैले तिम्रो लागि ठाउँ राखेको छु। तिमीले मेरो सम्पूर्ण अस्तित्वलाई नियन्त्रण गर्न सक्छौ।” शैतानले तँलाई के भन्नेछ? “यदि तिमीले मेरो कुरा सुन्छौ र मलाई तिम्रो हृदयमा शक्ति राख्न दिन्छौ भने, तिमीले आफूले प्राप्त गर्न चाहेका सबै कुराहरू सिक्न सक्छौ। तिमीसँग सबै अनौठा, अलौकिक कुराहरू हुनेछन्, तिमीले साधारण मानिसहरूलाई उछिनेर तिमी तिनीहरूभन्दा उत्कृष्ट हुनेछौ, र तिमी आम मानिसहरूभन्दा माथि उठ्नेछौ।” मानिसहरूले यी अनौठा, अलौकिक, र असामान्य व्यवहार र प्रकटीकरण वा क्षमताहरूलाई पछ्याउनु भनेको तिनीहरू शैतानसँग कुराकानी गर्नु बराबर हो, र यो तिनीहरूले आफ्नो हृदयमा शैतानलाई अँगाल्नु बराबर पनि हो। यदि तैँले यी अनौठा, अलौकिक कुराहरू पछ्याउँछस् भने, शैतानले छिट्टै तेरो हृदयमा काम गर्न थाल्नेछ। यस बिन्दुमा, जब तैँले फेरि परमेश्‍वरका वचनहरू सुन्छस्, तब तँसँग अब सामान्य व्यक्तिको जस्तो विचार, दृष्टिकोण, र मनोवृत्ति हुनेछैन, तर तैँले १८०-डिग्रीको मोड लिनेछस्। सत्यताप्रतिको तेरो मनोवृत्ति सामान्य व्यक्तिको भन्दा पूर्ण रूपमा फरक हुनेछ। तैँले जे प्रकट गर्नेछस् त्यो सत्यताप्रति वितृष्णा र सत्यताप्रति शत्रुता हुनेछ। कुरा यस्तै हो। यदि तँ सत्यताप्रति वितृष्ण र शत्रुतापूर्ण छस् भने, के तैँले अझै पनि सत्यता प्राप्त गर्न सक्छस्? सक्दैनस्। तँलाई शैतानले कब्जा गरिसकेको हुन्छ। त्यसकारण, दियाबलसहरूबाट पुनर्जन्म भएकाहरूका अनौठा, अलौकिक, र असामान्य प्रकटीकरणहरूका सम्बन्धमा भन्दा, मानिसहरू ती कुराहरूविरुद्ध कडाइका साथ सतर्क हुनैपर्छ, तिनलाई सावधानी र समझदारीका साथ व्यवहार गर्नुपर्छ, र तिनलाई महत्त्वहीन भनेर खारेज गर्नु हुँदैन। अर्थात्, तँसँग यी प्रकटीकरणहरूप्रति खुट्ट्याउने क्षमता हुनैपर्छ। तिनमा रुचि नराख् वा त्यस्ता मानिसहरूको नजिक नजा, झन् गोप्य रूपमा आफ्नो हृदयमा तिनीहरूप्रति ईर्ष्या गर्ने, तिनीहरूलाई प्रशंसा गर्ने, वा पछ्याउने र अनुकरण गर्ने त गर्नु नै हुँदैन। बरु, तँ यस प्रकारको व्यक्तिबाट टाढा बस्नैपर्छ, यस्ताहरूप्रति खुट्ट्याउने क्षमता राख्नुपर्छ, स्पष्ट अडान राख्नुपर्छ, र यस्ताहरू र आफ्नो बीचमा स्पष्ट सीमा कोर्नुपर्छ। बुझ्यौ? (बुझ्यौँ।)

हामीले भर्खरै सङ्गति गरेको कुरा, जो दियाबलसहरू हुन्, तिनीहरूमा हुने अनौठोपनका सबैभन्दा गम्भीर प्रकटीकरणहरू थिए। यी प्रकटीकरणहरू खुट्ट्याउन मानिसहरूलाई केही हदसम्म सजिलो हुन्छ। केही प्रकटीकरणहरू यस्ता पनि छन् जुन अलिक कम मात्र गम्भीर हुन्छन्। अर्थात्, दैनिक जीवनमा, तिनीहरूसँग प्रायजसो केही चरम विचार र दृष्टिकोण हुन्छन्, अनि तिनीहरूले चरम व्यवहार र अभ्यासहरू गर्छन्; तिनीहरूका कार्यहरूले प्रायजसो सामान्य मानवताले सहन सक्ने दायरा नाघ्छ। उदाहरणका लागि, यदि तिनीहरूले केही गलत भने वा गरे भने, तिनीहरूले आफूलाई घृणा गर्छन्, आफ्नै अनुहारमा थप्पड हान्छन्, र दिनमा नखाएर अनि राती नसुतेर आफूलाई दण्ड समेत दिन्छन्। तिनीहरूले प्रायजसो आफ्नो शरीरलाई दण्ड दिन चरम विधिहरू प्रयोग गर्छन्, र आफ्ना त्रुटिहरू सुधार्ने आफ्नो सङ्कल्प देखाउने तरिकाको रूपमा यसलाई प्रयोग गर्छन्। कसैले तिनीहरूलाई यस्तो सल्लाह दिन सक्छ, “यसो गर्दा समस्या समाधान हुँदैन। तिमीले पहिले परमेश्‍वरका वचनहरूका आधारमा आफ्‍नो बारेमा चिन्तन गर्नुपर्छ र आफूलाई चिन्नुपर्छ, त्यसपछि अभ्यासको सिद्धान्त र मार्ग भेट्टाउनुपर्छ, अनि त्यसपछि मात्रै क्रमिक परिवर्तन आउन सक्छ। कुनै पनि प्रकारको भ्रष्ट स्वभाव परिवर्तन गर्नु एक वा दुई दिनमा हुन सक्ने कुरा होइन; यसका लागि निश्चित समय चाहिन्छ, एउटा प्रक्रिया हुनुपर्छ।” यो एक सही अभिव्यक्ति हो, तर तिनीहरूले न त यसलाई स्विकार गर्छन् न त अभ्यास नै गर्छन्। तिनीहरूले सत्यता सिद्धान्तहरूका आधारमा विभिन्न समस्याहरूको सामना गर्दैनन् तर चरम उपायहरू अपनाउँछन्। तिनीहरू कति चरम हुन्छन्? अँ, तिनीहरूले प्रायजसो समस्याहरू समाधान गर्न आफ्नै शरीरलाई हानि गर्ने विधिहरू र आफूलाई सास्ती दिने विधिहरू प्रयोग गर्छन्। के त्यो चरम भएन र? (हो।) तिनीहरूले अरूलाई पनि यसरी नै व्यवहार गर्छन्, र तिनीहरूविरुद्ध चरम विधिहरू प्रयोग गर्छन्। तिनीहरूले विभिन्न मामिलाहरूलाई सामना गर्न पनि चरम विधिहरू प्रयोग गर्छन्। उदाहरणका लागि, मानौँ एउटी महिलाले प्रायजसो आफ्नो कर्तव्यमा आफू धेरै व्यस्त भएको महसुस गर्छिन् र कपाल काट्न र धुनमा समय खर्च गर्नु धेरै झन्झटिलो भएको महसुस गर्छिन्, त्यसैले उसले आफ्नो सबै कपाल खौरिदिन्छे। पटक-पटक खौरिनु नपरोस् भनेर, उसले कपालको सामान्य वृद्धिलाई रोक्न केही रासायनिक उत्पादनहरू समेत लगाउँछे। के यो चरम भएन र? उनलाई तालु खुइले देखेर, मानिसहरूले उसलाई पुरुष हो भनी ठान्छन्, तर उसको आवाज र शरीरको बनावटको आधारमा, तिनीहरूले ऊ महिला हुन सक्छे भनी सोच्छन्—तिनीहरूले ऊ पुरुष हो कि महिला हो भनेर भन्नै सक्दैनन्। अरू दाजुभाइ-दिदीबहिनीहरूलाई सोधेपछि मात्रै तिनीहरूले ऊ महिला हो र उसले झन्झटबाट आफूलाई बचाउन आफ्नो टाउको खौरिएकी हो भनी थाहा पाउँछन्। खुट्ट्याउन नसक्ने कतिपय मानिसहरूले त यस्तो व्यक्तिलाई प्रशंसा गर्दै स्याबासी समेत दिन्छन्: “हेर, शरीरविरुद्ध विद्रोह गर्ने उसको सङ्कल्प साँच्चै साधारण मानिसहरूको भन्दा परको छ। शरीरप्रतिको उसको घृणा वास्तविक घृणा हो; शरीरलाई माया नगर्ने कुरामा उसले साँच्चै कदम चाल्छे! कुनै दिन म पनि उसले जस्तै आफ्नो टाउको खौरिनेछु।” कतिले त उसको नक्कल समेत गर्छन्! के तिनीहरू एउटै प्रकारका होइनन् र? तिनीहरूले आफूजस्तै मन मिल्ने साथी भेट्टाएका हुन्छन्; तिनीहरूमा यस मामिलाप्रति खुट्ट्याउन सक्ने क्षमताको कमी हुने मात्रै होइन, तर तिनीहरूले यसको धेरै प्रशंसा गर्छन् र यसको अनुकरण गर्न चाहन्छन्। के यी चरम मानिसहरू होइनन् र? (हुन्।) तिमीहरू भन त, के चरम मानिसहरूले हरेक कुरा एक किसिमको अनाचारी प्रेरणाशक्तिले गर्दैनन् र? (गर्छन्।) यो अनाचारी प्रेरणाशक्ति कहाँबाट आउँछ? के सामान्य मानवतामा यो अनाचारी प्रेरणाशक्ति हुन्छ? (हुँदैन।) त्यसोभए सामान्य मानवतामा यो अनाचारी प्रेरणाशक्ति किन हुँदैन? किनभने, यदि मानिसहरूसँग सामान्य मानवताको सोचाइ, विवेक र समझ छ भने, तिनीहरूले मामिलाहरूलाई तुलनात्मक रूपमा सामान्य, सकारात्मक, र व्यावहारिक तरिकाले विचार गर्नेछन्; यसरी, तिनीहरू यी चरम व्यवहारहरूमा पटक्कै संलग्न हुनेछैनन्। अर्थात्, तिनीहरूले आफूलाई मन पर्ने कुरा होस् वा नहोस् जे गरे पनि, तिनीहरूले सामान्य र विवेकी ढङ्गले व्यवहार गर्नेछन्, र तिनीहरू चरममा जानेछैनन्। त्यसोभए के चरममा जाने यस प्रकारको व्यक्तिको सोचाइमा केही खराबी हुन्छ भनेर भन्न सकिन्छ? (सकिन्छ।) तिनीहरूको बुझ्ने क्षमतामा केही समस्या हुन्छ, होइन र? (हो।) उदाहरणका लागि, परमेश्‍वरले मानिसहरूलाई आफ्नो कर्तव्य पूरा गर्दा बफादार हुन माग गर्नुहुन्छ। तिनीहरूले बफादार कसरी हुने भनी सोच्छन् अनि तिनीहरू यसका लागि कष्ट पो भोग्नुपर्ने रहेछ भन्‍ने निष्कर्षमा पुग्छन्, त्यसैले तिनीहरूले कष्ट भोग्ने अभ्यास गर्छन्: तिनीहरूले हरेक छाकका लागि नियमहरू पछ्याउँछन्, र तोकिएको सङ्ख्यामा चामलका दाना र तरकारीका टुक्राहरू खान्छन्; जब तिनीहरूका लुगाहरू फाट्छन्, तब तिनीहरूले तिनलाई सिलाउँछन् र लगाइरहन्छन्, र अरूले हेर्दा तिनीहरू तपस्वीहरूजस्ता देखिन्छन्; जबकि अरू दैनिक छ देखि आठ घण्टा सुत्छन् भने, तिनीहरू केवल एक वा दुई घण्टा मात्र सुत्छन्। तिनीहरूलाई आफूमा कष्ट भोग्ने सङ्कल्प छ र आफू अरू कसैभन्दा बढी बफादार छु भन्‍ने लाग्छ। तिनीहरूले सधैँ यी चरम विचार र व्यवहारहरूमा मनन गर्छन्, जुन सामान्य मानिसहरूले बुझ्न सक्दैनन्। उदाहरणका लागि, यदि तिनीहरूले कसैसँग कुरा गर्दा केही कुरा गलत तरिकाले भने वा कुनै शब्दको दुरुपयोग गरे र तिनीहरूलाई हाँसोमा उडाइयो भने, तिनीहरूले अपमानित भएको महसुस गर्छन् र यस्तो मनन गर्छन्: “म मेरो जीवनमा यो शब्द फेरि कहिल्यै प्रयोग गर्नेछैन, र यति मात्र होइन—म मेरो जीवनमा यो व्यक्तिलाई फेरि कहिल्यै भेट्नेछैन, र यो व्यक्तिसँग कहिल्यै बोल्नेछैन, ताकि उसले मेरो गल्ती भेट्टाउन नसकोस्!” अनि तिनीहरूले यही गर्न सक्छन्—तिनीहरू यसमा अडिग रहन सक्छन्। तिनीहरू कुनै पनि चरम व्यवहार वा विचार र दृष्टिकोणमा जीवनभर अडिग रहन सक्छन्, र कसैले मनाउँदा पनि मान्दैनन्। तिनीहरू यसरी नै अडिग रहन्छन्, र तिनीहरूसँग आफ्नो अडानका लागि कारण र आधारहरू समेत हुन्छन्, र यो सत्यतामा समर्पित हुनुको प्रकटीकरण हो, परमेश्‍वरलाई प्रेम गर्नुको प्रकटीकरण हो, र बफादारीको प्रकटीकरण हो भन्‍ने विश्वास गर्छन्। मलाई भन त, के यस्ता मानिसहरू झन्झटिला हुँदैनन् र? (हुन्छन्।) के तिनीहरूसँग घुलमेल हुन सजिलो हुन्छ? (हुँदैन।) त्यसोभए तिनीहरूका व्यवहारहरू कसरी उत्पन्न हुन्छन्? के ती एक प्रकारको चरम सोचाइको कारणले आएका हुँदैनन् र? तिनीहरूले यी चरम व्यवहार र प्रकटीकरणहरूलाई सत्यताको अभ्यास गर्नुको रूपमा लिन्छन् र तिनीहरू त्यसो गर्न लागिरहन्छन्। के यी चरम विचार र दृष्टिकोणहरू यस प्रकारको व्यक्तिमा हुने यी व्यवहारहरूको जड होइनन् र? तिनीहरूले यसरी काम गर्नु भनेको सत्यताको अभ्यास गर्नु र परमेश्‍वरप्रति बफादारी व्यक्त गर्नु हो भन्‍ने विश्वास गर्छन्, यसबाहेक, तिनीहरूले त्यसो नगर्ने जोकोहीलाई भित्री रूपमा निन्दा गर्छन् र भेदभाव गर्छन्, र तिरस्कार देखाउँछन्। उदाहरणका लागि, अघि उल्लेख गरिएको टाउको खौरिएकी महिलाको बारेमा विचार गर; अरूले आफ्नो टाउको नखौरिएको देखेर, उसले सोच्छे, “हँ, तिमीहरूले यति लामो कपाल राख्छौ, विभिन्न तरिकाले त्यसलाई मिलाउँछौ पनि। तिमीहरू सबै कति व्यर्थको घमण्ड गर्छौ; तिमीहरूले परमेश्‍वरलाई प्रेम गर्दैनौ! मलाई हेर, म यति धेरै वर्षदेखि टाउको खुइलिएकी छु र हाँसोको पात्र बन्न कहिल्यै डराइनँ; म व्यर्थको घमण्ड गर्दिनँ। तिमीहरूले आफ्नो कपाल यति लामो राख्छौ र त्यसलाई बारम्बार धुनुपर्छ—कस्तो समयको बरबादी! त्यति धेरै समयमा, परमेश्‍वरका वचनहरू अझ बढी पढ्नु र अलिकति बढी कर्तव्य पूरा गर्नु राम्रो हुनेथियो होइन र?” उसले अरूको निन्दा समेत गर्छे! यस प्रकारको व्यक्तिले परमेश्‍वरका यति धेरै वचनहरू सुन्छ र यति धेरै वर्षसम्म प्रवचनहरू सुन्छ, तैपनि सत्यता के हो भन्‍ने अझै बुझ्दैन। तिनीहरूमा अझै पनि धेरै चरम विचारहरू हुन्छन्, र यी धेरै चरम विचारहरूको मार्गदर्शनमा, तिनीहरूले धेरै चरम व्यवहार, अभ्यास, र शैलीहरू प्रदर्शन गर्छन्, त्यसपछि आफूलाई परमेश्‍वरलाई सबैभन्दा बढी प्रेम गर्ने र सबैभन्दा बफादार व्यक्तिहरूको रूपमा परिभाषित गर्छन्। के यो अनाचारको अर्को प्रकटीकरण होइन र? (हो।) हरेक कुरामा चरममा जानु अनाचार हो। तिमीहरू भन त, यी चरम प्रकटीकरणहरूले अरूलाई हानि गर्दैनन्, त्यसोभए हामी किन तिनीहरू अनाचारी छन् भनी भन्छौँ? (यी प्रकटीकरणहरू सामान्य मानिसहरूको सोचाइसँग मिल्दैनन्; ती सामान्य मानिसहरूमा हुनुपर्ने व्यवहार र अभ्यासहरू होइनन्।) यी चरम प्रकटीकरणहरूको सामान्य मानिसहरूको सोचाइ र प्रकटीकरणहरूसँग कुनै पनि सम्बन्ध हुँदैन; ती वास्तविकताबाट अलग हुन्छन्, सामान्य मानवता भएका मानिसहरूमा हुनुपर्ने वस्तुगत, व्यावहारिक जीवनबाट अलग हुन्छन्। तिनीहरूले विभिन्न मामिलाहरूप्रति चरमपन्थी दृष्टिकोण अपनाउँछन्, त्यसपछि यी चरम, चरमपन्थी विचार, दृष्टिकोण, र व्यवहारहरूलाई सकारात्मक कुराहरूको रूपमा परिभाषित गर्छन्, जबकि सत्यतालाई नकारात्मक कुराको रूपमा परिभाषित गर्छन्। के यो सही र गलत छुट्याउन नसक्नु र कालोलाई सेतो बनाउनु होइन र? (हो।) सही र गलत छुट्याउन नसक्नु, कालोलाई सेतो बनाउनु, अनि छलपूर्ण तरिकाले अवधारणाहरू बदल्नु—यो अनाचार हो। तैँले सामान्य मानवता, विवेक र समझ, सामान्य मानिसहरूको सोचाइ, वा सामान्य मानिसहरूमा विभिन्न मामिलाहरूप्रति हुनुपर्ने विचार र दृष्टिकोणहरूका बारेमा जतिसुकै सङ्गति गरे पनि, तिनीहरूले त्यसलाई ग्रहण गर्न सक्दैनन्, र भित्री रूपमा तिनीहरूले त्यसलाई स्विकार नै गर्दैनन्। त्यसलाई स्विकार नगर्नुका साथै, तिनीहरूले सामान्य मानवताको मार्गबाट अलग भएका केही हास्यास्पद र अनौठो अभ्यास, व्यवहार, र यहाँसम्म कि विचार र दृष्टिकोणहरू समेत बनाउँछन्, तिनलाई आफूमा लागू गर्छन्, यसका साथै यसलाई सबै मानिस, घटना, र कामकुराहरू मापन गर्ने मानकको रूपमा प्रयोग गर्छन्, र तिनीहरूका चरम विचार, दृष्टिकोण, र व्यवहारहरूसँग नमिल्ने जे पनि गलत हो, जबकि तिनीहरूका चरम विचार, दृष्टिकोण, र व्यवहारहरूसँग मिल्ने जे पनि सही हो र सत्यतासँग मिल्‍ने कुरा हो भनी विश्वास गर्छन्। के यो सही र गलत छुट्याउन नसक्नु होइन र? के यो कालोलाई सेतो बनाउनु, अनि छलपूर्ण तरिकाले अवधारणाहरू प्रतिस्थापित गर्नु होइन र? यो दियाबलसहरूबाट पुनर्जन्म भएकाहरूमा हुने अनाचारको अर्को प्रकटीकरण हो। अर्थात्, तिनीहरूले कहिल्यै सकारात्मक कुराहरू स्विकार गर्दैनन्, बरु मानिसहरूलाई परमेश्‍वरबाट टाढा राख्ने लक्ष्य हासिल गर्नका लागि मानिसहरूलाई अनुकरण र नक्कल गर्न लगाउन गैर-सकारात्मक वा नकारात्मक कुराहरूलाई सकारात्मक कुराको रूपमा प्रस्तुत गर्छन्। यो पनि एक प्रकारको चरम व्यवहार हो।

जो दियाबलसहरू हुन्, तिनीहरूमा अनाचारको अर्को एउटा प्रकटीकरण हुन्छ: तिनीहरूले सत्यतालाई अलिकति पनि प्रेम गर्दैनन्। तिनीहरू असामान्य, अलौकिक कुराहरू पछ्याउन मन पराउँछन्, सधैँ पूर्ण रूपमा आत्मिक सिद्धान्त र भनाइहरूको एउटा सँगालो बनाउन चाहन्छन्, यहाँसम्म कि यी अलौकिक मामिलाहरूको आधार अनुसन्धान गर्न चाहन्छन्। तिनीहरूले यी कुराहरूलाई सत्यताको रूपमा, दैनिक जीवनमा कार्यहरूका लागि मार्गदर्शन, दिशा र लक्ष्यहरूको रूपमा लिन्छन्, र तिनलाई सबै प्रकारका मानिस, घटना र कामकुराहरूसँग व्यवहार गर्न र तिनको मूल्याङ्कन गर्न प्रयोग गर्छन्। उदाहरणका लागि, जब तिनीहरूका लागि परिस्थितिहरू सहज हुँदैनन्, तब तिनीहरूले अघिल्लो रात कस्ता सपना देखेका थिए, तिनीहरूको वरिपरि कुनै असामान्य घटनाहरू घटेका थिए कि थिएनन्, वा कुनै अशुभ सङ्केतहरू थिए कि थिएनन् भनी सम्झन्छन्, र आफ्नो भाग्य निर्धारण गर्न त्यसमा आधार खोज्ने प्रयास गर्छन्; तिनीहरूले सधैँ यस्तै प्रकारका कुराहरू पछ्याउँछन्। विशेष गरी गम्भीर बिरामी भएका मानिसहरूलाई भेट्दा, तिनीहरूले उनीहरूलाई अशुभ ठान्छन्, र त्यस्ता मानिसहरूसँगको सम्पर्कले आफ्नो जीवन-शक्ति सोस्नेछ र दुर्भाग्य ल्याउनेछ भन्‍ने विश्वास गर्छन्। त्यसैले, त्यस्ता मानिसहरूसँग सम्पर्क गरेपछि, तिनीहरूले प्रायजसो आफ्नो निधार कालो भएको छ कि छैन वा आफूमा दुर्भाग्यको हावा छ कि छैन भनेर हेर्न ऐना हेर्छन्। सामान्यतया, तिनीहरूले सधैँ आफ्नो भाग्य कस्तो हुनेछ भनेर मनन गरिरहेका हुन्छन्। जब-जब तिनीहरूसँग फुर्सदको क्षण हुन्छ, तब-तब तिनीहरूले पुरानो पात्रो पल्टाउँछन् वा अनलाइनमा भविष्यवाणीका भनाइहरू खोज्छन्। तिनीहरूले देखेका सपना, वा अरूबाट सुनेका अन्धविश्वासी भनाइ—तिनीहरूले यी सबैलाई आफ्नो भाग्य राम्रो छ कि खराब छ भनी मूल्याङ्कन गर्ने आधारको रूपमा लिन सक्छन्। तिनीहरूले परमेश्‍वरमा विश्वास गरे पनि, आफ्नो वरपरका मानिस, घटना र कामकुराहरूलाई व्यवहार गर्न कहिल्यै परमेश्‍वरका वचनहरूलाई आधारको रूपमा प्रयोग गर्दैनन्, न त तिनीहरूले आफ्नो वरपर घट्ने हरेक घटनालाई व्यवहार गर्न सत्यतालाई आधारको रूपमा प्रयोग नै गर्छन्। बरु, तिनीहरूले सधैँ केही असामान्य अनुभूतिहरू खोज्छन्। उदाहरणका लागि, यदि तिनीहरूले कुनै दिन गीत गाउँदा अलिकति बिरामी महसुस गरे भने, तिनीहरूले सोच्छन्, “के परमेश्‍वरले मलाई रोक्दै हुनुहुन्छ? के परमेश्‍वर मलाई गाउन दिन चाहनुहुन्न?” यदि तिनीहरू कुनै दिन सुसमाचार प्रचार गर्न बाहिर जाँदै छन् भने, तिनीहरूले कसैसँग समय र स्थान स्पष्ट रूपमा मिलाइसकेका भए पनि, तिनीहरूले आफ्नो आत्मामा भएको अनुभूतिलाई बुझ्न अझै पनि प्रार्थना गर्नुपर्छ। प्रार्थना गरेपछि, तिनीहरूले केही मिनेट पर्खन्छन्, तर केही महसुस गर्दैनन्। त्यसपछि तिनीहरूले त्यस दिन सूर्यमा कुनै असामान्य घटनाहरू भइरहेका छन् कि छैनन्, वा बाहिर लाम्पुच्छ्रे वा काग कराएका छन् कि छैनन् भनी हेर्छन्, र त्यस दिन आफ्नो साइत कस्तो हुनेछ, सुसमाचार प्रचार गर्न बाहिर जानु सहज हुनेछ कि छैन, र तिनीहरूले मानिसहरूलाई प्राप्त गर्नेछन् कि गर्नेछैनन् भनी जाँच्न यी कुराहरू प्रयोग गर्छन्। यदि यी विधिहरूले काम गरेनन् भने, तिनीहरूले जाने कि नजाने भनेर निर्णय गर्न सिक्का समेत पल्टाउँछन्। यदि सुल्टो पर्यो भने, तिनीहरूका लागि यसको अर्थ परिस्थितिहरू सहज रूपमा अघि बढ्नेछन् र तिनीहरूले मानिसहरूलाई प्राप्त गर्न सक्नेछन् भन्ने हुन्छ; यदि उल्टो पर्यो भने, यसको अर्थ परिस्थितिहरू सहज रूपमा अघि बढ्नेछैनन् र तिनीहरूले मानिसहरूलाई प्राप्त गर्नेछैनन् भन्ने हुन्छ। तिनीहरूले यी कुराहरूका आधारमा बाहिर जाने कि नजाने भनेर निर्णय गर्छन्। यस्ता मानिसहरूले जतिसुकै लामो समयसम्म परमेश्‍वरमा विश्वास गरे पनि, तिनीहरूले कहिल्यै सत्यतालाई आफ्नो आधार वा आफ्नो अभ्यासको सिद्धान्तको रूपमा प्रयोग गर्दैनन्। बरु, तिनीहरू मानिस, घटना र कामकुराहरूको मूल्याङ्कन गर्न, आफ्नो वरपर घट्ने विभिन्न मामिलाहरूसँग व्यवहार गर्न, वा आफूले अभ्यास गर्नुपर्ने सिद्धान्तहरू निर्धारण गर्न सधैँ ती अन्धविश्वासी भनाइहरू वा असामान्य अनुभूति र घटनाहरूमा भर पर्छन्। तिनीहरूले सधैँ यी आधारहीन, अनौठा, विचित्र, अलौकिक अनुभूतिहरू खोज्छन्, र सधैँ तिनकै आधारमा काम गर्छन् र जिउँछन्। कतिपय मानिसहरू, बाहिर जाँदा कालो बिरालो देख्नेबित्तिकै, त्यसले दुर्भाग्यलाई प्रतिनिधित्व गर्छ भन्‍ने विश्वास गर्छन्, र बाहिर जानुको सट्टा मामिलाहरू ढिलाइ गर्न रुचाउँछन्। कतिपयको गाडी केही काम सम्हाल्न जाँदा बाटोमा नै बिग्रन सक्छ, र तिनीहरूले यो परमेश्‍वरले रोक्नुभएको हो, त्यस दिन तिनीहरूको भाग्य खराब थियो, र तिनीहरू बाहिर जानु हुँदैनथियो भनी विश्वास गर्छन्। बाहिर जाँदा कफन देख्ने कतिपयले तिनीहरू त्यस दिन पैसाको मामलामा भाग्यमानी हुनेछन् भन्‍ने विश्वास गर्छन्। केही पनि गर्दा, यस प्रकारको व्यक्तिले सधैँ कुनै प्रकारको अन्धविश्वासी भनाइमा आधार खोज्छ; तिनीहरूसँग सत्यतामा आधारित अभ्यासका सही सिद्धान्तहरू हुँदैनन्। अरूले जतिसुकै सङ्गति गरे पनि वा परमेश्‍वरको घरले जसरी काम गरे पनि, तिनीहरूले कहिल्यै सत्यता सिद्धान्तहरूअनुसार जिउन र काम गर्न सिक्दैनन्। यदि घरमा कहिलेकाहीँ केही असामान्य घटनाहरू घटे भने, जस्तै धारा अचानक बिग्रिएर पानी चुहियो भने, तिनीहरूले यो खराब सङ्केत हो भन्‍ने शङ्का गर्छन्। यदि कहिलेकाहीँ हावाको झोक्काले झ्याल खोल्यो र सिसा फुट्यो भने, तिनीहरूलाई लाग्छ, “यो हावाको झोक्का सामान्य होइन; यो विपत्तिको सङ्केत जस्तो देखिन्छ। के परमेश्‍वरले मलाई बाहिर जानबाट रोक्दै हुनुहुन्छ?” यदि तिनीहरू बाहिर जाँदा हिउँ पर्यो भने, तिनीहरूले भन्छन्, “हेर, म बाहिर जानेबित्तिकै हिउँ पर्यो। मानिसहरूले प्रायजसो भन्छन्, ‘प्रतिष्ठित मानिसहरू बाहिर जाँदा तिनीहरूले हावा र हिउँलाई आकर्षित गर्छन्।’ म एक प्रतिष्ठित व्यक्ति पो रहेछु!” के यो बेतुकको कुरा होइन र? तिनीहरूले हरेक कुराको मूल्याङ्कन गर्न र निर्णय गर्न यी विचित्र र अनौठा भनाइहरूलाई आधारको रूपमा प्रयोग गर्छन्। उदाहरणका लागि, यदि बाहिर जाँदा तिनीहरूको झोलाको फित्ता ढोकाको ह्यान्डलमा अल्झियो भने, तिनीहरूले यसको लागि कुनै भनाइ छ र यसको कुनै महत्त्व छ भन्‍ने विश्वास गर्छन्। तिनीहरूले तुरुन्तै पात्रो हेर्छन् र यस समयमा कामकुरा गर्न बाहिर जानुका लागि यस्तो भनाइ छ भन्‍ने देख्छन्: “सबै मामिलाहरू प्रतिकूल; बाहिर जानका लागि उपयुक्त छैन।” तिनीहरूले यस्तो मनन गर्छन्, “सबै मामिलाहरू प्रतिकूल—यसको अर्थ मैले केही पनि गर्न सक्दिनँ, म घरमै बस्नुपर्छ। यो परमेश्‍वरले मलाई सहजता र आरामको आनन्द लिन दिनुभएको हो; यो परमेश्‍वरको सुरक्षा हो!” तिनीहरूले यसका लागि समेत आधार भेट्टाउँछन्। के यो हास्यास्पद कुरा होइन र? परिस्थिति जस्तोसुकै भए पनि, तिनीहरूलाई त्यसका लागि कुनै न कुनै भनाइ छ जस्तो लाग्छ। के यो अनौठो कुरा होइन र? तिनीहरूको वरिपरि घटिरहेका सबै कुरालाई अनौठा घटनाको रूपमा हेरिन्छ, र यी “अनौठा घटनाहरू” लाई सम्हाल्ने तिनीहरूको आधार सबै प्रकारका अनौठा भनाइहरू नै हुन्छन्। तिनीहरूले आफ्‍ना वरिपरि घट्ने हरेक कुरालाई व्यवहार गर्न यी विभिन्न किसिमका अनौठा भनाइहरू प्रयोग गर्छन्। त्यसैले, यदि तँ यस प्रकारको व्यक्तिसँग बस्छस् भने, तँलाई प्रायजसो ऊ निकै अनौठो छ भन्‍ने लाग्छ। तिनीहरूले अचानक केही यस्तो कुरा भन्न सक्छन् जसले तेरो हृदय काँप्छ र तँलाई डर लाग्छ। उदाहरणका लागि, राती अबेर कुकुर भुकेको सुन्नु निकै सामान्य कुरा हो, तर तिनीहरूका लागि, यो एउटा ठूलो घटना हो। त्यस घडीमा कुकुर भुक्नुलाई कुन भनाइले व्याख्या गर्छ भनी पत्ता लगाउन तिनीहरूले जानकारी खोजिहाल्‍नुपर्छ, र जोखना हेराउनुपर्छ। तिनीहरूसँग केही समय अन्तरक्रिया र सङ्गत गरेपछि तँलाई कस्तो महसुस हुनेछ? तँ निश्चित रूपमा केही बेतुकका भनाइहरूद्वारा बारम्बार बाधामा पर्नेछस्। के तेरो हृदयमा शान्ति र आनन्द हुनेछ? (हुनेछैन।) शान्ति र आनन्दविना, तँ पनि तिनीहरूजस्तै अशान्त हुनेछस्, र तैँले पनि हरेक कुराका लागि एउटा भनाइ खोज्नुपर्नेछ। तैँले खोज्दै जाँदा, परमेश्‍वर तेरो हृदयबाट हराउनुहुनेछ, र तेरो हृदयमा ती अन्धविश्वासी भनाइहरू मात्रै बाँकी रहनेछन्। यसको अर्थ तँलाई दुष्ट आत्माहरू, दियाबलसहरू र शैतानहरूले बाधा दिइरहेका हुन्छन्, यहाँसम्म कि तेरा विचारहरू उत्तेजित हुन्छन्, तेरो हृदयमा शान्ति वा आनन्द हुँदैन, तेरो सोचाइ अव्यवस्थित हुन्छ, र तैँले सामान्य मानवताका प्रकटीकरणहरू गुमाउँछस्। मानिसहरूको जीवनको सामान्य क्रम र ढाँचाहरू यी अव्यवस्थित विचार र अव्यवस्थित भनाइहरूद्वारा पूर्ण रूपमा अस्तव्यस्त हुन्छन्। जेसुकै भए पनि, यस प्रकारको व्यक्तिले त्यसलाई कुनै अनौठो भनाइले व्याख्या गर्न सक्छ, र अन्ततः त्यसलाई हास्यास्पद, विचित्र तरिकाले व्यवहार गर्न सक्छ। यो अनाचार हो। कतिपय मानिसहरू यस्ता पनि हुन्छन् जसले अगुवाद्वारा काटछाँट गरिएपछि यस्तो मनन गर्छन्: “आज बिहान मैले मेरो शरीरमा केही ठीक छैन जस्तो महसुस गरेको थिएँ। अनुहार धुँदा, मैले मेरो निधार कालो भएको देखेँ। साँच्चै, म आज काटछाँटमा परेँ। हेर, सङ्केतहरू त हुन्छन् नै। त्यसैले, मैले फुर्सद पाउनेबित्तिकै हरेक दिन ऐना हेर्नुपर्छ। यदि मैले मेरो निधार कालो भएको पाएँ भने, म होसियार हुनुपर्छ—सायद म काटछाँटमा पर्नेछु, सायद मैले कुनै कुरामा बाधाको सामना गर्नेछु वा म निराश हुनेछु।” जब कतिपय मानिसहरू सुसमाचार प्रचार गर्न जान्छन् र सुसमाचार स्विकार्ने सम्भावना भएको व्यक्ति एकदमै असल व्यक्ति हो, उसमा तृष्णा गर्ने र खोज्ने हृदय छ, र सङ्गति गर्दा उसले सत्यता स्विकार गर्न सक्छ भनी देख्छन्, तब परमेश्‍वरलाई धन्यवाद दिनुको साथै, तिनीहरूले यस्तो पनि मनन गर्छन्: “हिजो मैले सपनामा झरनामा खुट्टा धोइरहेको देखेको थिएँ। त्यो झरनाले धनलाई प्रतिनिधित्व गर्छ, र धन प्राप्त गर्नुले सुसमाचार प्रचारमार्फत कसैलाई प्राप्त गर्नुलाई प्रतिनिधित्व गर्छ। त्यसैले, आज यो व्यक्तिलाई प्राप्त गरेकोमा, मैले परमेश्‍वरलाई पनि धन्यवाद दिनुपर्छ; परमेश्‍वरले पहिले नै एउटा सङ्केत दिनुभएको थियो!” तिनीहरूले जेसुकै सामना गरे पनि वा जेसुकै महसुस गरे पनि, सधैँ मूल कारण पत्ता लगाउन चाहन्छन् र सधैँ एउटा आधार खोज्नुपर्छ। कतिपय मानिसहरू “देब्रे आँखा फुर्फुराउँदा शुभ हुन्छ तर दाहिने आँखा फुर्फुराउँदा दुर्भाग्य हुन्छ” भन्ने अन्धविश्वासी भनाइमा विश्वास गर्छन्, र आफूमाथि आइपर्ने कुराहरूको मूल्याङ्कन गर्न यसलाई आधारको रूपमा प्रयोग गर्छन्। तिनीहरूले कहिल्यै सत्यतामा प्रयास गर्दैनन्, न त तिनीहरूले सत्यता खोज्छन् र विभिन्न मामिलाहरूको मूल्याङ्कन गर्न त्यसलाई आधारको रूपमा प्रयोग नै गर्छन्। तिनीहरूका हृदयहरू विभिन्न अनौठो, हास्यास्पद, विचित्र, र यहाँसम्म कि अलौकिक भनाइ, विचार र दृष्टिकोण, र विधर्म र भ्रामक तर्कहरूले पूर्ण रूपमा भरिएका हुन्छन्; तिनीहरू यी कुराहरूले भरिएका हुन्छन्।

कतिपय मानिसहरू बाहिरी रूपमा हेर्दा निकै सामान्य देखिन्छन्; तिनीहरूको जीवन, काम, र अरूसँगको अन्तरक्रियामा कुनै चरम, अलौकिक, वा अनौठा प्रकटीकरणहरू देखिँदैनन्। तर, तिनीहरूसँग लामो समयसम्म सङ्गत गरेपछि, कसैले के पत्ता लगाउँछ भने तिनीहरूका मन र हृदय दुष्ट प्रवृत्तिहरूबाट उत्पन्न हुने सबै प्रकारका हास्यास्पद, विचित्र, र विकृत अन्धविश्वासी भनाइहरूले पूर्ण रूपमा भरिएका छन्, र तिनीहरूले आफ्नो वरिपरि घट्ने विभिन्न मामिलाहरूको मूल्याङ्कन गर्न यी भनाइहरूलाई आधारको रूपमा प्रयोग गर्छन्। परिस्थितिहरू परमेश्‍वरको सार्वभौमिकता, प्रबन्धहरू, र सुरक्षाअन्तर्गत हुन्छन् भनी तिनीहरूले चिने पनि, तिनीहरूले त्यस्ता मामिलाहरूलाई व्याख्या गर्न अझै पनि कुनै न कुनै प्रकारको अन्धविश्वासी भनाइलाई आधारको रूपमा खोज्छन्, र परमेश्‍वरको सार्वभौमिकता र प्रबन्धहरूलाई अन्धविश्वासी भनाइहरूले व्याख्या गर्छन्। के यो अनाचार होइन र? (हो।) यति धेरै सत्यता सुनेपछि, कसरी तिनीहरूले अझै पनि सत्यता बुझ्न सक्दैनन्, सत्यताद्वारा समस्याहरूलाई हेर्न सक्दैनन्, र सत्यतासँग मिल्ने एउटै कुरा पनि भन्न सक्दैनन्? कसरी तिनीहरूको हृदय सत्यताविहीन हुन सक्छ, बरु त्यो विधर्म, भ्रामक तर्क, र अन्धविश्वासहरूले भरिएको र कब्जा गरिएको हुन सक्छ? के यो अनाचार होइन र? (हो।) कतिपय मानिसहरूले यसो समेत भन्छन्, “कमिलाहरूलाई कुल्चेर हिँड्नु हुँदैन! कमिला पनि जीवित प्राणी हो। यदि तिमीले एउटा कमिलालाई कुल्चेर मार्यौ, र त्यो आत्मिक क्षेत्रमा फर्कियो र स्वर्गमा हुनुहुने वृद्ध मानिसलाई तिम्रो बारेमा उजुरी गर्‍यो भने, तिमीले प्रतिफल भोग्नेछस्।” “यदि तिमीले माछा मार्यौ, र त्यसको मुख तिमीतिर फर्किएको छ भने, त्यसको अर्थ त्यसले तिमीलाई आरोप लगाइरहेको छ भन्ने हुन्छ! तिमीले त्यो माछा खानु हुँदैन; यदि तिमीले त्यो खायौ भने, तिमीले प्रतिफल भोग्नेछौ! कुखुरा, कुकुर, गोरु, सुँगुर मार्नु—ती सबै नै ज्यान लिनु हो; तिमीले त्यसका लागि प्रतिफल भोग्नेछौ!” तिनीहरूले यी विधर्म र भ्रामक तर्कहरू कहाँबाट पाउँछन्? के तिनीहरूले ती यस दुष्ट मानवजातिबाट सुन्दैनन् र? तिनीहरूले यहाँ एउटा भनाइ र त्यहाँ अर्को भनाइ टिप्छन्, ती सबैलाई स्विकार गर्छन्, र यी भनाइहरूलाई सर्वोच्च आज्ञाहरूको रूपमा समेत लिन्छन्, र तिनलाई परमेश्‍वरको इच्छा जत्तिकै उच्च ठान्छन्। कतिपय मानिसहरूले, परमेश्‍वरमा धेरै वर्षसम्म विश्वास गरेपछि, अझै पनि यस्ता कुराहरू भन्छन्, “कुखुरा मार्नु हुँदैन। यदि तिमीले यस जीवनमा कुखुरा मार्यौ भने, तिमी अर्को जीवनमा कुखुरा बन्नेछौ र कसैले तिमीलाई मार्नेछ। त्यसैले, तिमीले ज्यान लिनु हुँदैन; ज्यान लिएकोमा तिमीले प्रतिफल भोग्नेछौ!” तिनीहरूले यो भन्छन्, तर जब कुखुराको मासु खाने बेला आउँछ, तिनीहरू आफैले एकै छाकमा पूरै एउटा कुखुरा खान सक्छन्। के यो अनाचारी हुनु होइन र? अरूले भन्छन्, “जनावरको छालाको लुगा लगाउनु हुँदैन। जनावरहरू मरेपछि, तिनीहरूका आत्माहरूले अझै पनि महसुस गर्न सक्छन्। यदि तिमीले जनावरको छाला लगायौ भने, यो आफूलाई जनावरको आत्मामा ढाक्नुजस्तै हो। यदि यो जनावर अन्यायमा मरेको हो भने, यसले तिमीलाई भेट्टाउन सक्छ र तिमीलाई सताउन सक्छ, र एक पटक यसले तिमीलाई सताउन थालेपछि, तिमीलाई शान्ति हुनेछैन।” मलाई भन त, के यी भनाइहरू अनौठा छैनन् र? (छन्।) अझै अरूले त कसैले नक्कली कपाल लगाएको देखेर, यसो पनि भन्छन्: “तिमीले लगाएको त्यो नक्कली कपालको सक्कली मालिक अन्यायमा मरेको हुन सक्छ; उसको आत्मा अझै पनि कपालमा छ। यदि तिमीले उसको कपाल लगायौ भने, उसको आत्माले तिमीलाई पछ्याउनेछ।” सबै प्रकारका अनौठा, विचित्र, र बेतुकका भनाइहरू यस प्रकारको व्यक्तिको हृदयमा बहुमूल्य चीज बनेर बस्छन्; ती तिनीहरूका सर्वोच्च निर्देशनहरू हुन्। तिनीहरूले यी बेतुकका र हास्यास्पद भनाइहरूलाई सत्यताजस्तै गरी पालन गर्छन्, तैपनि तिनीहरूले परमेश्‍वरको मार्ग पछ्याइरहेको छु भन्‍ने विश्वास गर्छन्। तिनीहरूले आफैले मात्रै ती पालन गर्दैनन्, तर अरूलाई पनि त्यसो गर्न भन्छन्। यदि अरूले पालन गरेनन् भने, तिनीहरूले उनीहरूलाई धम्क्याउन र तर्साउन, र उनीहरूलाई पालन गर्न बाध्य पार्न डरलाग्दा, जीउ सिरिङ्ग पार्ने भनाइहरू समेत प्रयोग गर्छन्। सत्यता नबुझ्नेहरू त तिनीहरूदेखि डराउँछन्। यी विचित्र र हास्यास्पद भनाइहरू मानव संसारमा दियाबलसहरू र शैतानले फैलाएका केही आधारहीन अफवाह र भ्रामक तर्कहरू हुन्। एकातिर, तिनले मानिसहरूको सामान्य सोचाइ र स्वतन्त्र इच्छामा हस्तक्षेप गर्छन् र तिनलाई नियन्त्रण गर्छन्; अर्कोतिर, दियाबलसहरू र शैतानले कतिपय मानिसहरूलाई कब्जा गर्न यी विधर्म र भ्रामक तर्कहरू प्रयोग गर्छन्, र यी मानिसहरूलाई यस मानव संसारमा उनीहरूको सेवा गर्न लगाउँछन् र उनीहरूका मुखपत्रहरू, उनीहरूका विभिन्न विचित्र र अनौठा विचारहरूका कार्यान्वयनकर्ताहरू बन्न लगाउँछन्। त्यसैले, यी अनौठा मानिसहरूको कुनै पनि प्रकटीकरणबाट हेर्दा, तिनीहरूको प्रकृति सार दुष्ट हुन्छ। तिनीहरूले सत्यतालाई अलिकति पनि स्विकार गर्दैनन्; तिनीहरूले सबैभन्दा बढी अनाचारी कुराहरूको सम्मान गर्छन्। समस्या ठ्याक्कै यही हो। जब मानिसहरूले सत्यता बुझ्दैनन् र तिनीहरूमा खुट्ट्याउन सक्ने क्षमताको कमी हुन्छ, तब तिनीहरू प्रायजसो अनजानमा यी अनौठा र विचित्र भनाइहरूबाट प्रभावित हुन्छन् र भ्रममा पर्छन्। तर, मानिसहरूले सत्यता बुझेपछि, तिनीहरूले सामान्य समझ र सामान्य सोचाइको मूल्याङ्कनको आधारमा आफूले के गर्नुपर्छ र के गर्नु हुँदैन, साथै परिस्थितिहरू आइपर्दा कसरी काम गर्ने, केलाई पालन गर्ने, र केलाई छोड्ने भनी निर्धारण गर्न जान्दछन्। मानिस, घटना, र कामकुराहरूलाई खुट्ट्याउन, मूल्याङ्कन गर्न, र कसरी व्यवहार गर्ने भनी निर्णय गर्न यी विचित्र र हास्यास्पद भनाइहरू प्रयोग गर्नुको सट्टा सामान्य मानवता भएका मानिसहरूले बुझ्नुपर्ने र पालन गर्नुपर्ने कुरा यही हो। यस प्रकारको अनौठो व्यक्तिलाई खुट्ट्याइसकेपछि, के तिमीहरूले तिनीहरूको सार स्पष्ट रूपमा देख्यौ? तिनीहरूको सार के हो? यो अनाचारको सार हो। तिनीहरूले परमेश्‍वरलाई महान मानेर सम्मान गर्दैनन् बरु शैतानलाई महान मानेर सम्मान गर्छन्। तिनीहरूले सत्यताको कुनै पक्षको बारेमा बोल्न, परमेश्‍वरलाई धन्यवाद दिन, वा परमेश्‍वरले खडा गर्नुभएका वातावरणहरू स्विकार गर्न चाहँदा पनि, तिनीहरूले आफ्नो आधारको रूपमा एउटा अनौठो, विचित्र, हास्यास्पद, वा बेतुकको भनाइ खोज्छन्। तिनीहरूका लागि, यी विचित्र र हास्यास्पद भनाइ र दृष्टिकोणहरू सत्यताभन्दा माथि र परमेश्‍वरको सार्वभौमिकताभन्दा माथि हुन्छन्। त्यसैले, यस प्रकारको व्यक्तिको प्रकृति सार निस्सन्देह एक अनाचारी सार हो। किनभने तिनीहरू जेद्वारा जिउँछन् त्यो शैतानको जीवन हो, तिनीहरूले जेलाई उच्च पार्छन्, वकालत गर्छन्, र सराहना गर्छन् त्यो सत्यता होइन तर शैतानका विधर्म र भ्रामक तर्कहरू हुन्। तैँले तिनीहरूको व्यक्तिगत व्यवहार देख्‍ने भए पनि, यी व्यक्तिगत व्यवहारहरूको पछाडिको उत्प्रेरणा-शक्ति दियाबलसहरू र शैतानका विभिन्न विचार र दृष्टिकोणहरू हुन्। तिनीहरू बाहिरी रूपमा मानव देखिए पनि, तिनीहरू दियाबलसहरू र शैतानका विभिन्न विधर्म र भ्रामक तर्कहरूका लागि एक मुखपत्र, एक उत्तराधिकारी, र एक गवाही हुन्। तिनीहरूले जेको गवाही दिन्छन् र वकालत गर्छन् त्यो शैतानका विधर्म र भ्रामक तर्कहरू हुन्, सत्यता होइनन्। यो तिनीहरूको अनाचारी प्रकृति सारको प्रकटीकरण हो।

मलाई भन त, के कुनै व्यक्तिले स्वर्गदूतहरू देख्न सक्नु असल कुरा हो? यदि कसैले साँच्चै स्वर्गदूतहरू देख्न सक्छ भने, त्यो अवश्य पनि असल कुरा हो। तर यदि त्यो स्वर्गदूत साँचो स्वर्गदूत होइन तर शैतानले भेष बदलेको स्वर्गदूत हो भने, त्यसलाई देख्नु धेरै खतरनाक हुन्छ। यदि शैतानले स्वर्गदूतको भेष बदल्यो र तँलाई देख्न दियो भने, यो तेरो लागि असल कुरा हो कि खराब कुरा हो? (खराब कुरा हो।) तिमीहरू किन यो खराब कुरा हो भनी भन्छौ? सामान्य परिस्थितिमा, के मरणशील शरीरले स्वर्गदूतहरू देख्न सक्छ? (सक्दैन।) के मानिसहरूमा यो सामर्थ्य हुन्छ? (हुँदैन।) स्पष्ट रूपमा भन्नुपर्दा, मानिसहरूमा आत्मिक क्षेत्रका शैतान वा स्वर्गदूतहरूलाई देख्ने सामर्थ्य हुँदैन। तर यदि तैँले तिनीहरूलाई देखिस् भने, के भइरहेको हुन्छ? के यसको अर्थ तेरो शरीरको सामर्थ्य केही हदसम्म परिवर्तन भएको छ भन्ने होइन र? (हो।) ठ्याक्कै यही हो। जब शरीरको सामर्थ्यमा असामान्य घटना घट्छ, तब त्यो परमेश्‍वरले परिवर्तन गर्नुभएको हुन्छ कि, अरू कुनै कुराले गरेको हुन्छ कि, तँ आफैले गरेको हुन्छस्? (यो सायद अरू कुनै कुराले परिवर्तन गरेको हुन्छ।) त्यसोभए के परमेश्‍वरले तेरो लागि त्यो परिवर्तन गर्नुहुन्छ? (अहँ, परमेश्‍वरले त्यस्तो काम गर्नुहुन्न।) मानिसहरू जीवित हुँदा, के परमेश्‍वरले तिनीहरूको विश्वासलाई अझ दृढ बनाउनका लागि, तिनीहरूका सामर्थ्यहरू परिवर्तन गर्नुहुन्छ, र तिनीहरूलाई स्वर्गदूतहरू वा आत्मिक क्षेत्रका केही कुराहरू देख्न दिनुहुन्छ? के परमेश्‍वरले यी कामहरू गर्नुहुन्छ? (गर्नुहुन्‍न।) हामी निश्चितताका साथ भन्न सक्छौँ कि उहाँले त्यसो गर्नुहुन्न। कुनै व्यक्तिले मुक्ति प्राप्त गर्नुअघि, परमेश्‍वरले यी कामहरू पटक्कै गर्नुहुन्न; यो शङ्कारहित रूपमा निश्चित छ। त्यसोभए, यदि तेरो शरीरको सामर्थ्य अचानक परिवर्तन भयो र एउटा असामान्य घटना घट्यो—र त्यो परमेश्‍वरले परिवर्तन गर्नुभएको होइन, अनि तँ आफैले पनि त्यसलाई परिवर्तन गर्न सकेको होइन—भने, के भइरहेको हुन्छ? परमेश्‍वरले त्यस्तो काम गर्नुहुन्न, र तैँले आफै त्यसलाई परिवर्तन गर्न सक्दैनस्। एउटै मात्र सम्भावना के हो भने शैतान र दुष्ट आत्माहरूले तँमाथि काम गरिरहेका छन्; अर्थात्, शैतान र दुष्ट आत्माहरूले तँलाई भ्रमित पारेका छन् र नियन्त्रण गरेका छन्, जसले गर्दा तँ अलौकिक अभ्यासहरूमा संलग्न हुन्छस्, र तँलाई सामान्य मानिसहरूले देख्न नसक्ने कुराहरू देख्न र सामान्य मानिसहरूले सुन्न नसक्ने शब्दहरू सुन्न दिन्छन्। यो राम्रो कुरा पटक्कै होइन। यदि शैतानले तँलाई अरूले देख्न नसक्ने कुराहरू देख्न दियो भने, त्यसको उद्देश्य के हो? के यो तेरो दृष्टिकोण फराकिलो बनाउन, तँलाई आत्मिक क्षेत्रको अस्तित्वमा विश्वास गराउन, वा तँलाई परमेश्‍वरमाथिको विश्वास दिनका लागि हो? (होइन।) जब शैतानले तँलाई यसो गर्छ, के त्यसको असल अभिप्राय वा असल मनसाय हुन्छ? (हुँदैन।) पक्कै हुँदैन। शैतानले तेरो यो असामान्य सामर्थ्य प्रयोग गरेर तँलाई सामान्यतया देख्न नसक्ने केही कुराहरू देख्न दिन्छ, जसद्वारा तँलाई लोभ्याउँछ र तँलाई आत्मिक क्षेत्रका मामिलाहरूमा अझ बढी रुचि राख्न लगाउँछ। यसले तँलाई यो सानो फाइदा, यो सानो स्वाद दिन्छ, र त्यसपछि तँलाई त्यसले अर्को पटक गर्ने कुरा स्विकार गर्न लगाउनका लागि प्रलोभनमा पार्छ। अनि त्यो के हुनेछ? के शैतानले तँलाई सत्यता प्रदान गर्नेछ? के त्यसले तँलाई जीवन आपूर्ति गर्नेछ? गर्दैन, त्यसले तँलाई खियाउनेछ, तेरो शरीरका विभिन्न जन्मजात सामर्थ्यहरूलाई नष्ट गर्नेछ, त्यसपछि तँलाई कब्जा गर्नेछ, तँलाई परमेश्‍वरको छेउबाट खोसेर लैजानेछ, र तँलाई परमेश्‍वर छोड्न लगाउनेछ। शैतानले कुनै व्यक्तिलाई स्वर्गदूतहरू देखाए पनि वा आत्मिक क्षेत्रका कुनै पनि घटनाहरू देखाए पनि, मलाई भन त, के यो असल कुरा हो? (होइन।) यदि कसैले प्रायजसो अरूले देख्न नसक्ने कुराहरू देख्न सक्छ, वा उसले प्रायजसो आफ्नो घरको छानामा स्वर्गदूतहरू उडिरहेको देख्छु भन्छ, र स्वर्गदूतहरू गोरो र सफा हुन्छन्, र तिनीहरूले प्रायजसो ऊसँग कुराकानी गर्छन् भनेर भन्छ भने, यस्तो व्यक्तिलाई भेट्दा तैँले के गर्नुपर्छ? (तुरुन्तै टाढा बस्नुपर्छ।) तँ यस्तो व्यक्तिबाट तुरुन्तै टाढा बस्नैपर्छ; तिनीहरूसँग कुनै पनि कुरा नगर। यदि तँलाई यस मामिलामा रुचि छ र तैँले तिनीहरूसँग यसबारे छलफल गरिस् भने, त्यो खतरनाक हुन्छ। तिनीहरूलाई यसो नभन्, “तिमी खतरामा छौ; तिमीले सधैँ अरूले देख्न नसक्ने कुराहरू देख्न सक्छौ। तिमी अनाचारी भइरहेको छौ, म अबदेखि तिमीसँग सङ्गत गर्दिनँ।” तैँले यी कुराहरू भन्नु आवश्यक छैन; आफ्नो हृदयमा सचेत भए मात्र पुग्छ। दियाबलसहरू र शैतानले तिनीहरूलाई पहिले नै निशाना बनाइसकेका हुन्छन्, वा यो व्यक्ति स्वाभाविक रूपमा एक दियाबलस नै हुन्छ, मानव होइन। मानिसहरूले दियाबलसहरूसँग सङ्गत गर्न सक्दैनन्। दियाबलसहरूसँग सङ्गत गर्ने मानिसहरूको एउटै मात्र अन्तिम परिणाम हुन्छ: दियाबलसहरूद्वारा निलिनु। जब तैँले यस प्रकारको अलौकिक घटनाहरू अनुभव गर्ने व्यक्तिलाई भेट्छस्, तब उसले जस्तोसुकै विचित्र वा अनौठो कुराहरू भने पनि, तँ पटक्कै जिज्ञासु बन्‍नु हुँदैन। यस्ता मानिसहरूबाट चाँडै टाढा बस्; तिनीहरूलाई नियाल्ने काम नगर्, अध्ययन नगर्, वा परिवर्तन गर्ने प्रयास नगर्, तिनीहरूलाई सुसमाचार प्रचार गर्ने र तिनीहरूलाई परमेश्‍वरमा विश्वास गराउने काम त झन् गर्दै नगर्। यदि तैँले त्यसो गरिस् भने, तँ साह्रै मूर्ख होस्। परमेश्‍वरले समेत दियाबलसहरू भएका मानिसहरूलाई चाहनुहुन्न; तैपनि तैँले एउटा दियाबलसलाई परमेश्‍वरको घरमा ल्याएर कर्तव्य पूरा गर्न लगाउँछस्। के यसले मण्डलीको कामलाई फाइदा पुऱ्याउन सक्छ? यसले कुनै फाइदा नपुऱ्याउने मात्र होइन, तर यसले मण्डलीको काममा बाधा र अवरोध पनि ल्याउनेछ। तैँले यो असल अभिप्रायले गरे पनि, परमेश्‍वरले यसलाई याद गर्नुहुनेछैन र तँलाई दोषी समेत ठहराउनुहुनेछ; यो एक दुष्ट कार्य हो। त्यसैले तैँले यस्ता कामहरू कहिल्यै नगर्। त्यो व्यक्ति तँ परिचित रहेको व्यक्ति भए पनि वा नभए पनि, ऊ तेरो परिवार, सबैभन्दा नजिकका आफन्त, वा मित्रहरू, वा तैँले सहकार्य गर्ने दाजुभाइ तथा दिदीबहिनीहरू भए पनि—यदि तिनीहरूले प्रायजसो आफ्नो आँगनमा कुनै व्यक्ति टहलिरहेको देख्छन् वा कुनै व्यक्ति सधैँ ढोकाको चेपबाट तिनीहरूलाई हेरिरहेको देख्छन्, र तिनीहरूले बारम्बार आफू स्वर्गदूतहरूसँग कुराकानी गर्न सक्छु, आफूले परमेश्‍वरले आफूलाई के भन्नुहुन्छ सो सुन्न सक्छु, आफू विजयी पुरुष बालकहरू हुँ, आफू ज्येष्ठ पुत्र हुँ, उठाई लगिने व्यक्ति हुँ भनी पहिले नै महसुस गर्छु भनी भन्छन् भने—के तैँले अझै पनि यस्तो व्यक्तिलाई दाजुभाइ वा दिदीबहिनीको रूपमा व्यवहार गर्न सक्छस्? (हुँदैन।) तिमीहरूको हृदयमा स्पष्ट हुनुपर्छ; यस्ता मानिसहरूलाई दाजुभाइ तथा दिदीबहिनीहरू भनी गल्ती नगर, मूर्ख नबन। यदि तँ मूर्ख भइस् र, यस्ता मानिसहरूलाई देख्नेबित्तिकै, “तिनीहरू विजेताहरू, ज्येष्ठ पुत्रहरू, सिद्ध पारिएका मानिसहरू हुन्; तिनीहरूसँग सत्यता छ, म तिनीहरूको नजिक जानुपर्छ” भन्‍ने सोचिस् भने, तँ खतरामा मात्रै पर्दैनस्, तर तँ तिनीहरूद्वारा सजिलै भ्रमित पनि हुनेछस्, जुन झन्झटिलो हुनेछ। तैँले मानिसहरूलाई खुट्ट्याउन वा तिनीहरूको प्रकृति सार छर्लङ्गै देख्न सक्दैनस्। के परमेश्‍वरले त्यस्तो प्रकारको काम गर्नुहुन्छ? परमेश्‍वरले दियाबलसहरू र शैतानहरूलाई मुक्ति दिनुहुन्न। परमेश्‍वरले गर्नुहुने काम भनेको मानिसहरूलाई सत्यता आपूर्ति गर्नु हो, र तिनीहरूलाई, सत्यता बुझेर, अभ्यास गरेर, अनि त्यसमा समर्पित भएर, सत्यतालाई आफ्नो जीवनको रूपमा प्राप्त गर्न, र परमेश्‍वरको साँचो ज्ञान र साँचो डर प्राप्त गर्न दिनु हो, जसद्वारा तिनीहरू शैतानको प्रभावबाट पूर्ण रूपमा मुक्त हुन्छन् र तिनीहरूले मुक्ति प्राप्त गर्छन्। परमेश्‍वरले गर्नुहुने काम यही हो। सत्यताले मात्रै मानिसहरूलाई मुक्ति दिन सक्छ, कुनै पनि अनौठा भनाइ, विधर्म, वा भ्रामक तर्कहरूले सक्दैनन्। सत्यतासँग यी विधर्म र भ्रामक तर्कहरूको कुनै पनि सम्बन्ध हुँदैन; तिनले मानिसहरूलाई भ्रमित पार्न र भ्रष्ट तुल्याउन मात्रै सक्छन्, र मानिसहरूलाई मुक्ति प्राप्त गर्न पटक्कै सक्षम बनाउन सक्दैनन्। मानिसहरूले मुक्ति प्राप्त गर्न, परमेश्‍वरमा समर्पणता हासिल गर्न र दुष्टताबाट अलग बस्नका लागि एउटै मात्र मार्ग भनेको सत्यता स्विकार गर्नु र सत्यता अभ्यास गर्नु हो; अरू कुनै मार्ग छैन। केही चरम विधि वा भनाइ, वा हास्यास्पद र विचित्र भनाइहरूलाई सत्यताको रूपमा प्रस्तुत गर्ने वा मुक्ति प्राप्त गर्न सत्यतालाई तिनले प्रतिस्थापन गर्ने प्रयास नगर्। यीमध्ये कुनै पनि मार्गले काम गर्दैन; ती परमेश्‍वरबाट आएका होइनन्।

दियाबलसहरूबाट पुनर्जन्म भएकाहरूमा पाइने अनाचारका प्रकटीकरणहरूका बारेमा सङ्‍गति गरिसकेपछि, अब हामी तिनीहरूको अर्को एउटा प्रकटीकरण—दुष्टताको बारेमा सङ्‍गति गरौँ। दुष्टताका प्रकटीकरणहरू र अनाचारका प्रकटीकरणहरूमा समानताहरू छन्, तर भिन्नताहरू पनि छन्। अनाचारका प्रकटीकरणहरू सामान्य मानवताको सोचाइ, विवेक, समझ, वा नैसर्गिक प्रवृत्तिहरूसँग मिल्दैनन्, न त ती सृजित प्राणीहरूका लागि परमेश्‍वरले ठहराउनुभएका सामान्य मानवताका विभिन्‍न जन्मजात अवस्थाहरूसँग नै मिल्छन्; बरु, तिनले सामान्य मानवताका यी विभिन्‍न जन्मजात अवस्थाहरूलाई उछिनेका हुन्छन्। समग्र प्रकटीकरण भनेको असामान्य, अलौकिक, चरम, र अनौठो हुनु हो। अर्थात्, सामान्य मानवताको समझ र विवेक भएका मानिसहरूले त्यस्ता व्यक्तिहरूलाई तिनीहरूका प्रकटीकरण र व्यवहारका साथै तिनीहरूका विचार र दृष्टिकोण दुवै हिसाबमा धेरै अनौठो ठान्छन्। तिनीहरूले किन त्यसरी सोच्छन् वा काम गर्छन् भनेर तैँले बुझ्न सक्दैनस्। अब, सङ्‍गतिको माध्यमबाट, तैँले बुझ्छस्। त्यसोभए यसको जड कहाँ हुन्छ त? यो तिनीहरूको प्रकृति सार र दियाबलसहरूको रूपमा रहेको तिनीहरूको गुणमा हुन्छ। आधारभूत रूपमा अनाचारका प्रकटीकरणहरू यिनै हुन्। तर, दियाबलसहरूको दुष्टतामा केही सामान्य रूपमा देखिने बाहिरी प्रकटीकरणहरू मात्रै समावेश हुँदैनन्; बरु, यसले सत्यताप्रतिको यस प्रकारको व्यक्तिको मनोवृत्तिलाई प्रत्यक्ष रूपमा समावेश गर्छ। यो अनाचारभन्दा पनि नीच र अझ गम्भीर हुन्छ। अवश्य नै, दुष्टताका प्रकटीकरणहरूलाई पनि, त्यस्ता मानिसहरूले सत्यतालाई कसरी लिन्छन् भन्ने कुराबाट पनि चिनिन्छन्। पहिलो कुरा, जो दियाबलसहरू हुन्, तिनीहरू सत्यताप्रति शत्रुवत् हुन्छन्; यो दुष्टताको पहिलो प्रकटीकरण हो। दुष्टताको दोस्रो प्रकटीकरण के हो भने, दियाबलसहरूमा सत्यताप्रति शत्रुतापूर्ण मनोवृत्ति हुनुका साथै, तिनीहरूले सक्रिय रूपमा यसलाई आक्रमण पनि गर्छन्। दुष्टताको तेस्रो प्रकटीकरण के हो भने, दियाबलसहरू सत्यताप्रति शत्रुवत् हुनु र आक्रमण गर्नुको साथै, तिनीहरू एक कदम अघि बढ्छन् र सत्यतालाई प्रतिस्थापन गर्न चाहन्छन्। तिनीहरूका दुष्टताका प्रकटीकरणहरू सत्यताप्रति शत्रुवत् हुने र आक्रमण गर्ने स्तरमा मात्रै कहिल्यै रोकिनेछैनन्; बरु, यी दुई प्रकटीकरणहरूको जगमा, तिनीहरूले सत्यतालाई प्रतिस्थापन गर्न पनि चाहन्छन्। यो तिनीहरूको सार हो। दियाबलसहरूमा पाइने दुष्टताका धेरै प्रकटीकरणहरू ख्रीष्ट विरोधीहरूको सार हुनेहरूका प्रकटीकरणहरूजस्तै हुन्छन्, जसको बारेमा हामीले पहिले पनि सङ्‍गति गरेका छौँ, त्यसैले यी पक्षहरूमा गहिरिनु आवश्यक छैन। आज, हामी मुख्यतया दियाबलसहरूमा पाइने दुष्टताका यी तीन प्रकटीकरणहरूको विश्लेषण गर्नेछौँ: सत्यताप्रति शत्रुवत् हुनु, त्यसलाई आक्रमण गर्नु, र प्रतिस्थापन गर्ने प्रयास गर्नु।

पहिलो, हामी जो दियाबलसहरू हुन्, तिनीहरूमा पाइने सत्यताप्रति शत्रुताको प्रकटीकरणको बारेमा सङ्‍गति गरौँ। हामीले यसभन्दा पहिले सत्यताप्रति शत्रुताको विषयमा धेरै पटक सङ्‍गति गरेका छौँ; तिमीहरूले यस्तो विषय पहिलो पटक सामना गरेका होइनौ। सत्यताप्रति शत्रुताको प्रकटीकरण दियाबलसहरूमा अत्यन्तै स्पष्ट हुन्छ। अर्थात्, तिनीहरूले कुनै पनि सकारात्मक कुरा, सही र मानवताको विवेक र समझसँग मिल्ने कुनै पनि कुरा स्वीकार गर्न सक्दैनन्। विशेष गरी जब यो सत्यता सिद्धान्तहरू समावेश भएको कुरा हुन्छ, तब तिनीहरूले यसलाई स्वीकार गर्न झनै सक्दैनन्। तिनीहरूले स्वीकार गर्न नसक्नु भनेको तिनीहरूले टाउको हल्लाएर इन्कार गर्नु मात्रै होइन; बरु, तिनीहरूले आफ्नो हृदयमा वितृष्णा र दिक्दारी महसुस गर्छन्, साथै घृणा पनि गर्छन्। तिनीहरूको घृणा कति गहिरो हुन्छ? यदि कसैले तोकेर अनि वास्तविकतासाथ सत्यताको बारेमा सङ्‍गति गर्छ भने, तिनीहरूलाई त्यो व्यक्ति मन पर्दैन। यो केवल थोरै डाहा मात्रै होइन—यो शत्रुता हो। शत्रुता के हो? यसको अर्थ तैँले तिनीहरूको बाबुको हत्या गरेको झैँ गरेर तिनीहरूले तँसँग व्यवहार गर्नु हो। वास्तवमा, तिनीहरूसँग तेरो कुनै गहिरो अन्तरक्रिया नभएको हुन सक्छ, न त तिनीहरूले तँलाई चिन्छन् नै, तर यदि तैँले सत्यता बुझ्छस् र सत्यताको बारेमा सङ्‍गति गर्छस् भने, तिनीहरूले आफ्नो हृदयमा वितृष्णा महसुस गर्छन्। तिनीहरूले शब्द र धर्मसिद्धान्तहरू बोल्ने व्यक्तिप्रति वितृष्णा महसुस गर्दैनन्, तर तिनीहरूले आफूसँग सत्यताको बारेमा सङ्‍गति गर्ने जोकोहीलाई अत्यन्तै घृणा गर्छन्, मानौं यस कुराले तिनीहरूलाई मारिरहेको छ—तिनीहरूको घृणा यो हदसम्म पुग्छ। तिनीहरूका निश्‍चित प्रकटीकरणहरू के-के हुन्? जब अरूले सत्यता सिद्धान्तहरू वा परमेश्‍वरका अभिप्रायहरूका बारेमा सङ्‍गति गर्छन्, तब तिनीहरूले यो सुन्नेबित्तिकै तिनीहरू वितृष्ण हुन्छन् र स्थिर भएर बस्न सक्दैनन्। कतिले बहाना खोजेर छोडेर जान्छन्, जबकि अरू कति त कुनै हिचकिचाहटविना नै उठेर हिँड्छन्। अर्कोतर्फ, सामान्य मानवताको विवेक र समझ भएका मानिसहरूले, सही वचनहरू—विशेष गरी सत्यतासँग मिल्ने वचनहरू—का लागि तिनीहरूले चाहना नगरे वा अनुमोदन नगरे पनि, बढीमा तिनीहरूले तिनलाई आफ्नो हृदयमा स्वीकार गर्दैनन्, तर तिनीहरू आफ्नो इज्जत जोगाउनका लागि अझै पनि सुनेर बस्न सक्छन्। तर जो शैतानहरू हुन्, तिनीहरू स्थिर भएर बस्न सक्दैनन्। तिनीहरूले सत्यता सुन्नेबित्तिकै, तिनीहरूले आफ्नो हृदयमा वितृष्णा र खलबली महसुस गर्छन्, र जब तिनीहरू यति धेरै खलबलिएर त्यहाँ बस्न सक्दैनन्, तब तिनीहरू बाहिर निस्कन्छन्। यदि तिनीहरूले त्यसो गर्न सक्दैनन् भने, तिनीहरू भिडियोहरू हेर्न अनलाइन जान्छन्, आफ्नो मनलाई भड्काउँछन् र केही ध्यान भङ्ग गर्ने कार्यहरूमा संलग्न हुन्छन्, विषय परिवर्तन गरेर व्यर्थको कुराकानीमा संलग्न हुन्छन्, वा अरूलाई तुच्छ देखाउँदै र अर्ती दिँदै आफ्नो “गौरवशाली” इतिहासको बढाइचढाइ गर्छन् र गवाही दिन्छन्। छोटकरीमा भन्दा, यदि तैँले सत्यताको बारेमा सङ्‍गति गरिस् भने, तिनीहरूले वितृष्णा महसुस गर्छन्; सत्यताप्रतिको तिनीहरूको मनोवृत्ति चरम शत्रुताको मनोवृत्ति हुन्छ। यदि तैँले सत्यताको बारेमा सङ्‍गति गर्दैनस् तर केही प्रशासनिक वा सामान्य मामिलाको कामको बारेमा मात्रै सङ्‍गति गर्छस्, सुसमाचार प्रचार गर्दाका केही किस्साहरू सुनाउँछस्, वा बाहिरी मामिलाहरूको बारेमा कुराकानी गर्छस् भने, तिनीहरू स्थिर भएर बस्न र अरू सबैसँग कुराकानी गर्न सक्छन्, र निकै मिलनसार देखिन्छन्। तर सत्यताको बारेमा सङ्‍गति गर्नेबित्तिकै, विशेष गरी जब उहाँका वचनहरू पढिन्छ, तब तिनीहरूको सार र तिनीहरूको साँचो अनुहार प्रकाशमा आउँछ। तिनीहरू खलबलिन्छन्, र यदि तिनीहरूले अलिकति बढी सुने भने, तिनीहरूलाई आफ्नो टाउको फुट्ला जस्तो लाग्छ। तैँले जति धेरै उहाँका वचनहरू पढ्छस्, तिनीहरूलाई आफ्‍नो आलोचना भएको त्यति नै बढी महसुस हुन्छ, र तिनीहरूलाई आफू दोषी ठहरिनेछु र हटाइनेछु, र आफ्नो जीवन खतरामा छ भन्‍ने त्यति नै बढी महसुस हुन्छ। तैँले जति धेरै उहाँका वचनहरू पढ्छस्, तिनीहरूले आफ्नो हृदयमा त्यति नै बढी वितृष्णा र दिक्दारी महसुस गर्छन्, मानौं तिनीहरूलाई कुनै रोग लागेको छ। मलाई भन्, के यो समस्या अत्यन्तै गम्भीर छैन र? के यस्ता मानिसहरूले अझै पनि मुक्ति पाउन सक्छन्? विशेष गरी जब सत्यताको अभ्यास गर्ने र इमानदार व्यक्ति बन्ने कुरा आउँछ, तब सत्यता पछ्याउनेहरू इमानदार बन्न चाहने हुनाले, तिनीहरूले सत्य बोल्न र आफूलाई खोल्न र नाङ्गो पार्न आफूलाई तालिम दिन्छन्। जब दियाबलसहरूले यो सुन्छन्, तब तिनीहरूले आफ्नो हृदयमा वितृष्णा महसुस गर्छन्, तँलाई तुच्छ ठान्छन्, र तँलाई घृणा गर्छन्। तिनीहरूलाई सत्यताको अभ्यास गरेकोले तँ नीच छस्, जबकि तिनीहरू सत्यताको अभ्यास नगरेकोले सम्माननीय—र तँभन्दा कुलीन र महान्—छन् भन्‍ने लाग्छ। यो कस्तो प्रकारको दृष्टिकोण हो? के यो कालोलाई सेतो बनाउनु होइन र? सत्यताप्रति शत्रुवत् हुनेहरू यस्तै हुन्छन्। यदि तैँले सत्यताको बारेमा वा अभ्यासको कुनै सिद्धान्तको बारेमा सङ्‍गति गरिस् भने, तिनीहरूले आफ्नो हृदयमा तँलाई तुच्छ मात्रै ठान्दैनन् तर तँप्रति वितृष्ण पनि महसुस गर्छन्; तिनीहरूले तँलाई आँखा उठाएर हेर्दा पनि हेर्दैनन्। यदि तैँले तिनीहरूसँग मण्डलीको कामको बारेमा छलफल गर्न चाहिस् भने, तिनीहरू सधैँ तँबाट तर्कन्छन्; तिनीहरू तँसँग कुरा गर्न चाहँदैनन् र तिनीहरूलाई तिमीहरू दुईबीच कुनै साझा कुरा छैन भन्‍ने लाग्छ। तैँले तिनीहरूसँग कुनै पनि विषयमा कुराकानी गर्न सक्छस्, तर सत्यता वा मानिसलाई मुक्ति दिने परमेश्‍वरको काम समावेश भएका विषयहरू होइन; तिनीहरू यी विषयहरूमा छलफल गर्न चाहँदैनन्। उदाहरणका लागि, यदि तैँले तिनीहरूलाई “हामी आफ्नो कर्तव्य कसरी बफादार भई निर्वाह गर्ने भन्‍नेबारे सङ्‍गति गरौँ, र यस चरणमा आफ्नो कर्तव्य निर्वाह गर्दा के-कस्ता समस्याहरू अझै पनि छन् र तिनलाई कसरी समाधान गर्ने भन्‍नेबारे छलफल गरौँ” भनिस् भने, यो सुन्नेबित्तिकै, तिनीहरूलाई आफ्नो टाउको फुट्ला जस्तो हुन्छ, तिनीहरूले आफ्नो हृदयमा चरम वितृष्णा महसुस गर्छन्, र तिनीहरू तँप्रति विरोधी बनेर तिनीहरूको आँखा राँकिन समेत सक्छ। तिनीहरू शैतानप्रति बफादार हुन कुनै पनि कठिनाइ भोग्न इच्छुक हुन्छन्, तर तिनीहरू परमेश्‍वर र सत्यताप्रति विशेष रूपमा वितृष्ण हुन्छन्, र तिनीहरूले सत्यतालाई अलिकति पनि स्वीकार गर्दैनन्। तिनीहरूसँग जसले सत्यताको बारेमा सङ्‍गति गरे पनि, तिनीहरूले त्यो ग्रहण गर्न सक्दैनन्। यदि तैँले तिनीहरूलाई ज्ञान वा प्रसिद्ध साहित्यिक कृतिहरू अध्ययन गर्न भनिस् भने, तिनीहरू आफूलाई धेरै कुलीन ठान्दै, धेरै इच्छुक हुन्छन्। तर जब तिनीहरूले प्रवचन वा अरूले सत्यताको बारेमा सङ्‍गति गरेको सुन्छन्, तब तिनीहरूलाई दुर्व्यवहार गरिएको वा अदालतमा मुद्दा चलाइएको जस्तो लाग्छ। तिनीहरूले सबैभन्दा बढी वितृष्ण मान्ने कुरा भनेको उहाँका वचनहरू पढ्नु र सत्यताको बारेमा सङ्‍गति गर्नु नै हो। त्यसकारण, तिनीहरूको दैनिक जीवनमा, तिनीहरूले केही सामान्य मामिलाको काम र तिनीहरूको हैसियत, प्रतिष्ठा, र आशिष्‌ पाउने सम्भावनालाई फाइदा पुऱ्याउने कामहरू गर्ने भए तापनि, त्यस्ता मानिसहरूले कहिल्यै उहाँका वचनहरू पढ्दैनन् वा तिनीहरू कहिल्यै आत्मिक भक्तिमा संलग्न हुँदैनन्। तिनीहरूले भेलाको समयमा सत्यताको बारेमा सङ्‍गति पनि गर्दैनन् र कहिल्यै आफ्नो व्यक्तिगत अनुभवात्मक ज्ञान बाँड्दैनन्; भेलाहरूमा तिनीहरूको उपस्थिति केवल एक औपचारिकता मात्रै हुन्छ। यदि तैँले तिनीहरूलाई उहाँका वचनहरू वा सत्यताको बारेमा आफ्नो ज्ञानबारे सङ्‍गति गर्न भनिस् भने, तिनीहरूले एक शब्द पनि बोल्न सक्दैनन् र आफ्नो हृदयमा वितृष्णा महसुस गर्छन्, र यस्तो सोच्छन्, “उहाँका वचनहरू र सत्यताको बारेमा सङ्‍गति गर्ने काम त गृहिणीहरू र समाजका तल्लो तहका मानिसहरूले गर्ने काम हो। म जस्तो महान् व्यक्तिले यस्ता कामहरू कसरी गर्न सक्छु र? म त ठूला कामहरू र महान् कार्य गर्ने व्यक्ति हुँ, ठूला आशिष्‌हरू पाउने व्यक्ति हुँ। जब म राज्यमा प्रवेश गर्छु, तब म परमेश्‍वरको राज्यमा एक खम्बा र मुख्य आधार हुनेछु। म ठूला जिम्मेवारीहरू काँधमा बोक्ने व्यक्ति हुँ। तिमीहरू आफूलाई को भन्ठान्छौ? तिमीहरूसँग एउटै मण्डलीमा भेलामा उपस्थित हुनुले समेत मेरो अपमान हुन्छ!” हेर त तिनीहरू कति अहङ्कारी हुन्छन्! सत्यताप्रतिको तिनीहरूको शत्रुता सत्यतासँग सम्बन्धित सबै मानिस र कुराहरू, साथै सत्यतासँग सम्बन्धित अभ्यास र भनाइहरूप्रतिको शत्रुता हो; तिनीहरू सकारात्मक कुराहरूप्रति समेत शत्रुवत् हुन्छन्। उदाहरणका लागि, यदि तैँले मण्डलीका दाजुभाइ तथा दिदीबहिनीहरूमा सन्तहरूको मर्यादा हुनुपर्छ, काममा होस् वा दैनिक जीवनमा—विपरीत लिङ्गीहरूबीचको अन्तरक्रिया निश्चित सीमाभित्र रहेर गरिनुपर्छ, सबै जना मर्यादित र सभ्य हुनुपर्छ, अविवेकी रूपमा जिस्कने काममा संलग्न हुनुहुँदैन, र पुरुष र महिलाबीचको सम्बन्धलाई आदर गर्नुपर्छ र विवाहलाई आदर गर्नुपर्छ, यस सन्दर्भमा उहाँका वचनहरूअनुसार अभ्यास गर्नुपर्छ, र परमेश्‍वरको घरले यौन स्वतन्त्रताको वकालत गर्दैन भनी उल्लेख गरिस् भने, यो सुनेपछि तिनीहरूले के सोच्छन्? “त्यो त पुरानो भनाइ हो, थेगो जस्तो भनाइ हो। अहिले हामी कुन युगमा छौँ, अझै पनि सन्तहरूको मर्यादा र पुरुष र महिलाबीचको सीमाको कुरा गरिरहेका छौँ! विगतमा, सम्राटहरूको दरबारमा तिनीहरूका पूरै स्‍त्रीगृहहरू हुन्थे—त्यो कति भव्य थियो! यदि मसँग क्षमता र साधन भएको भए, स्‍त्रीगृहहरू नै नभए पनि, म कम्तीमा केही मानिसहरूसँग सम्बन्ध गाँस्थेँ!” तिनीहरूले कुनै पनि सकारात्मक कुरा, कुनै पनि सही भनाइ, विशेष गरी सत्यताका वचनहरू कहिल्यै स्वीकार गर्दैनन्, र तिनीहरूले तिनलाई निकै वितृष्ण र घृणा गर्छन्। त्यसकारण, सत्यताप्रतिको आफ्नो शत्रुताको जगमा, यी मानिसहरूले निरन्तर सत्यता र सकारात्मक कुराहरूलाई आक्रमण गर्छन्। सत्यताको जुनसुकै पक्ष वा परमेश्‍वरको जुनसुकै विशेष मागको बारेमा सङ्‍गति गरिए पनि, तिनीहरूसँग त्यसको आलोचना र न्याय गर्नका लागि सधैँ विभिन्‍न विधर्म र भ्रमहरू हुन्छन्। के यो खण्डन र आलोचना आक्रमण होइन र? (हो।) जतिसुकै मानिसहरूले सत्यता र सकारात्मक कुराहरू स्वीकार गरे पनि, तिनीहरूले कहिल्यै गर्दैनन्। तिनीहरूले परमेश्‍वरको घरले वकालत गर्ने कुरा र सत्यताले मानिसहरूलाई अभ्यास गर्न माग गर्ने कुराहरू सबै नारा र औपचारिकताहरू हुन्, र मानव आवश्यकताहरूलाई साँच्चै पूरा गर्ने कुराहरू त सांसारिक प्रवृत्तिहरू पो हुन् भन्‍ने विश्वास गर्छन्; अहिले सांसारिक प्रवृत्तिहरूले जे कुराको वकालत गर्छन्, त्यही नै सर्वोच्च सत्यता हो। के यो दुष्टताको सम्मान गर्नु होइन र? त्यसैले, तैँले सत्यताको जुनसुकै पक्षको बारेमा सङ्‍गति गरे पनि, तिनीहरू व्यक्तिपरक रूपमा त्यसप्रति शत्रुवत् हुन्छन्, र यसबाहेक, तिनीहरूले त्यसको आलोचना, आक्रमण, र निन्दा गर्नेछन्। उदाहरणका लागि, परमेश्‍वरले मानिसहरूलाई इमानदार हुन माग गर्नुहुन्छ। तिनीहरूले इमानदार व्यक्ति हुनुलाई कसरी परिभाषित गर्छन्? “इमानदार व्यक्ति हुनु मूर्खहरूको लागि हो; मूर्खहरूले मात्रै इमानदार मानिसहरू हुने अभ्यास गर्छन्। मूर्खहरूले मात्रै आफ्नो हृदयमा के सोच्छन्, आफ्नो निजी मामिलाहरू के छन् ती अरूलाई बताउँछन्। मूर्खहरूले मात्रै सत्य बोल्छन्। मूर्खहरूले मात्रै आफ्नो भाग्य अरूलाई नियन्त्रण गर्न सुम्पन्छन्। म मूर्ख होइन; मेरो भाग्य मेरै हातमा छ, र अरूलाई हस्तक्षेप गर्ने कुनै अधिकार छैन! मैले आफ्नो हृदयमा के सोच्छु त्यो भन्‍ने कि नभन्‍ने विषयमा हस्तक्षेप गर्ने कुनै अरू कसैसँग अधिकार छैन। यदि यो मैले मानिसहरूलाई बताउन नचाहेको कुरा हो भने, यो के हो भनी जान्ने सपना पनि नदेख!” के यो सत्यताप्रति वितृष्ण हुनु र सत्यतालाई घृणा गर्नु होइन र? (हो।) जो दियाबलसहरू हुन्, तिनीहरूले सत्यता स्वीकार गर्दैनन् र तिनीहरूले यसको अभ्यास गर्दैनन्। तिनीहरूले सत्यताप्रति शत्रुवत् हुनु र आक्रमण गर्नुका साथै, तिनीहरू अझ एक कदम अघि बढ्छन् र सत्यतालाई प्रतिस्थापन गर्न विभिन्न शैतानी विषहरू र शैतानबाट आएका दृष्टिकोण र अभ्यासहरू प्रयोग गर्छन्। उदाहरणका लागि, तिनीहरूले अरूलाई भ्रमित पार्न, आशिष्‌हरू प्राप्त गर्ने र परमेश्‍वरसँग मोलतोल गर्ने सर्तको रूपमा, षड्यन्त्र, झूट, विभिन्न माध्यम, वा कठिनाइ सहने र मूल्य चुकाउने बहाना प्रयोग गर्छन्। तिनीहरूले परमेश्‍वरमा विश्वास गर्दा, व्यक्ति इमानदार हुनु आवश्यक छैन, आफ्नो कर्तव्यप्रति बफादार हुनु आवश्यक छैन, र सत्यता स्वीकार र अभ्यास गर्नु आवश्यक छैन भन्‍ने सोच्छन्; जबसम्म व्यक्तिले धेरै कठिनाइ सहन्छ, ठूलो मूल्य चुकाउँछ, धेरै काम गर्छ, धेरै असल कार्यहरू गर्छ र धेरै पुण्य कमाउँछ, मानिसहरूको अनुमोदन र उच्च सम्मान कमाउने धेरै कामहरू गर्छ, र यी माध्यमहरूद्वारा दाजुभाइ तथा दिदीबहिनीहरूको विश्वास, साथै तिनीहरूको प्रशंसा र समर्थन प्राप्त गर्छ, तबसम्‍म उसले यी सबैलाई स्वर्गको राज्यको आशिष्‌हरूसँग साट्ने आफ्‍नो लक्ष्य हासिल गर्न सक्छ। के यो दृष्टिकोण अविश्वसनीय रूपमा हास्यास्पद छैन र? (छ।)

चाहे त्यो सत्यताको आलोचना र निन्दा गर्नु होस्, सत्यताप्रति शत्रुवत् हुनु र आक्रमण गर्नु होस्, वा सधैँ सत्यतालाई प्रतिस्थापन गर्न शैतानका विधर्म र भ्रमहरू प्रयोग गर्न चाहनु होस्, यी सबै दियाबलसहरूले सत्यतालाई कसरी लिन्छन् भन्‍ने कुराका विशेष प्रकटीकरणहरू हुन्। ती जुनसुकै प्रकटीकरणहरू भए पनि, ती सबैले दियाबलसहरूको दुष्ट सारलाई पूर्ण रूपमा खुलासा गर्छन्। सत्यताप्रति शत्रुवत् हुनु, सत्यतालाई आक्रमण गर्नु, र सत्यतालाई प्रतिस्थापन गर्ने प्रयास गर्नु—यी दियाबलसहरूले मात्रै गर्न सक्ने कार्यहरू हुन्। दियाबलसहरूले मात्रै सत्यता र परमेश्‍वरलाई यस्तो घृणा, आलोचना, र निन्दाका साथ व्यवहार गर्छन्, र तिनीहरू मानिसहरूलाई सत्यताबाट र परमेश्‍वरबाट टाढा लैजान भ्रमित पार्न, धोका दिन, र लोभ्याउन कुनै पनि हदसम्म गिर्न सक्षम हुन्छन्। दियाबलसहरूले मात्रै मानिसहरूको विश्वास, समर्थन, र प्रशंसा जालसाजीपूर्वक जित्‍ने, मानिसहरूको हृदय जित्ने र तिनीहरूलाई नियन्त्रण गर्ने आफ्नो लक्ष्य हासिल गर्न, र तिनीहरूको हृदयमा रहेको परमेश्‍वरको स्थानलाई प्रतिस्थापन गर्ने प्रयास गर्न हरसम्भव उपाय सोच्छन्। छोटकरीमा भन्दा, दियाबलसहरूले सत्यताप्रति र सत्यता पछ्याउनेहरूप्रति यस्तो मनोवृत्ति अपनाउनुले तिनीहरूको सार दुष्ट छ भन्‍ने कुरालाई खुलासा गर्छ। सकारात्मक कुराहरू र सत्यता ती हुन् जसको लागि सबै सृजित प्राणीहरूले आकाङ्क्षा राख्छन् र प्रेम गर्छन्, र ती कुरा मानिसहरूद्वारा मूल्यवान् ठानिन योग्य पनि छन्। अवश्य पनि, ती कुराहरू सृजित प्राणीहरूलाई सबैभन्दा बढी आवश्यक पर्ने कुराहरू पनि हुन्। किनभने सत्यता मानवजातिको लागि शैतानको प्रभावबाट मुक्त हुन, सही मार्गमा हिँड्न, र परमेश्‍वरको डर मान्‍न र दुष्टताबाट अलग बस्‍न सक्षम हुनका लागि चाहिने एक आवश्यक कुरा हो। सामान्य मानिसहरूले मुक्ति प्राप्त गर्नका लागि, सत्यता पछ्याउनु, सत्यता स्वीकार गर्नु, र सत्यताको अभ्यास गर्नु भनेको एक आवश्यक प्रक्रिया हो; अर्को कुनै उपाय छैन। तिनीहरूमा भ्रष्ट स्वभावहरू भएकाले तिनीहरूलाई सत्यता स्वीकार गर्न र अभ्यास गर्न गाह्रो भए पनि, तिनीहरूको भित्री अस्तित्व र तिनीहरूको व्यक्तिपरक इच्छाको दृष्टिकोणबाट, तिनीहरू सत्यताप्रति शत्रुवत् हुँदैनन्; तिनीहरूको व्यक्तिपरक मनोवृत्ति सत्यताप्रति शत्रुवत् हुने खालको हुँदैन, न त यो जानाजानी सत्यतालाई आक्रमण गर्ने वा सत्यतालाई प्रतिस्थापन गर्न कुनै पनि विधर्म र भ्रमहरू प्रयोग गर्न हरसम्भव प्रयास गर्ने खालको नै हुन्छ। शैतानले मात्रै यस्तो कुरा गर्न सक्छ; सत्यताप्रतिको यसको शत्रुताको सार ठूलो रातो अजिङ्गरको जस्तै हुन्छ। जे सकारात्मक कुरा हो, जे सत्यता समावेश भएको कुरा हो, त्यसलाई शैतानले इन्कार गर्छ, निन्दा गर्छ, र अस्वीकार गर्छ। यी सत्यताहरूले यसलाई कुनै खतरा नदिए पनि, यो अझै पनि तीप्रति शत्रुवत् हुन्छ र तिनलाई घृणा गर्छ; यो कुरा यसको प्रकृतिद्वारा निर्देशित हुन्छ। दियाबलसहरूमा दुष्ट प्रकृति हुने हुनाले, तिनीहरूका लागि सत्यता नै तिनीहरूको शत्रु हो। “शत्रु” भन्‍ने शब्दले केलाई जनाउँछ? यसले शत्रुहरू कहिल्यै मिल्ने हुन सक्दैनन्, कहिल्यै मित्र हुन सक्दैनन्, कहिल्यै समान विचारधाराका साथी हुन सक्दैनन् भन्‍ने जनाउँछ। यो ठूलो रातो अजिङ्गरजस्तै हो। यसले परमेश्‍वरमा विश्वास गर्नेहरूलाई निकै घृणा र शत्रुताका साथ व्यवहार गर्छ। तैँले परमेश्‍वरमा विश्वास गर्न छोड्छस् र परमेश्‍वरको अपमान गर्छस् भने, तैँले समाजमा कुनै पनि दुष्ट काम गर्न सक्छस्—तैँले चोरे पनि, लुटे पनि, वा तँ अनैतिक गतिविधिमा संलग्न भए पनि यसले वास्ता गर्दैन; तैँले यससँग मिलेर कुनै पनि खराब काम गर्न सक्छस्। तर यदि तैँले परमेश्‍वरमा विश्वास गरिस् र सही मार्गमा हिँडिस् भने, यसले त्यो अनुमति दिनेछैन; यसले तँलाई गिरफ्तार गर्नेछ, तँलाई सताउनेछ, र तँलाई मृत्युदण्डसमेत दिनेछ। यसले तँलाई अस्तित्वमा रहन दिनेछैन। जबसम्म तँ अस्तित्वमा रहन्छस्, तबसम्म तँ यसको आँखाको कसिंगर हुन्छस्; तँ अस्तित्वमा रहेको हरेक दिन, यसले भित्रबाट दुःख र असहज महसुस गर्छ। जब यसले तँलाई नष्ट गरिसकेको हुन्छ, जब तेरो अस्तित्व समाप्त हुन्छ, तब मात्रै यसले विजयी भएको, सहज, र शान्ति महसुस गर्छ। जो दियाबलसहरू हुन्, सत्यताप्रतिको तिनीहरूको मनोवृत्ति प्रकृतिको हिसाबमा ठूलो रातो अजिङ्गरले सत्यताप्रति गर्ने घृणा जस्तै हुन्छ। यदि तैँले सत्यता पछ्याइस्, सत्यताको अभ्यास गरिस्, सिद्धान्तहरूअनुसार सबै कुरा गरिस्, अडान लिइस्, र सिद्धान्तहरूलाई समर्थन गरिस् भने, तिनीहरूले तँलाई मन पराउँदैनन् र घृणा गर्छन्। यदि तिनीहरू अगुवा बने र तिनीहरूले शक्ति प्राप्त गरे भने, तिनीहरूले तँलाई सास्ती दिन कमजोरी समात्ने हरसम्भव उपाय सोच्छन्, र तँलाई सफा गर्नका लागि तँमाथि कुनै अपराधको दोषसमेत लगाउँछन्। जब सत्यता पछ्याउनेहरू सबैलाई तिनीहरूले बहिष्कार गर्छन्, र मण्डलीमा बाँकी रहेकाहरू सबै अन्योलमा परेका मानिसहरू र सत्यतालाई अलिकति पनि नबुझ्नेहरू हुन्छन्, तब तिनीहरूले सुरक्षित महसुस गर्छन्, तिनीहरूलाई चुनौती दिने केही छैन, र तिनीहरूका दिनहरू सजिला छन् भन्‍ने ठान्छन्। त्यसकारण, जो दियाबलसहरू हुन्, तिनीहरू सत्यताप्रति मात्रै शत्रुवत् हुँदैनन् तर सत्यतालाई प्रेम गर्ने र पछ्याउनेहरूप्रति पनि शत्रुवत् हुन्छन्। के यसले तिनीहरूमा दुष्ट प्रकृति छ भन्‍ने देखाउँदैन र? (देखाउँछ।) कतिपय मानिसहरूले दियाबलसहरूद्वारा निन्दा, बहिष्कार, र सास्ती पाएपछि, यसो भन्छन्, “मैले तिनीहरूलाई चिढ्याएको त थिइनँ, तर तिनीहरूले मलाई किन मन पराउँदैनन्?” के यो अन्योलपूर्ण कुरा होइन र? के यो कुराहरू छर्लङ्गै नदेख्नु र मानिसहरूलाई खुट्ट्याउन नसक्नु होइन र? के इसाईहरूले कानुन उल्लङ्घन गर्ने र अपराध गर्ने हुनाले ठूलो रातो अजिङ्गरले इसाईहरूलाई गिरफ्तार गर्छ र सताउँछ? कि इसाईहरूले यसलाई परास्त गर्न र यसको राजनीतिक शक्ति कब्जा गर्न राजनीतिक गतिविधिमा भाग लिएकोले? (दुवै होइन।) त्यसोभए तिनीहरूले किन यसो गर्छन्? हामी राजनीतिमा भाग लिँदैनौँ, न त यसको विरोध वा खुलासा नै गर्छौँ, यसको शक्ति कब्जा गर्न राजनीतिक गतिविधिमा संलग्न हुने कुरा त परै जाओस्। त्यसोभए यसले हामी परमेश्‍वरमा विश्वास गर्नेहरूलाई यसरी किन दमन र गिरफ्तार गर्छ? तैँले परमेश्‍वरलाई पछ्याएको, सत्यता स्वीकार गरेको, र परमेश्‍वरलाई महान् मानेर सम्मान गरेको र उहाँको आराधना गरेकोले गर्दा मात्रै यसले तँलाई घृणा गर्छ। यसले तैँले यसलाई धोका दिइस् भन्‍ने विश्वास गर्छ; तैँले यसलाई पछ्याउँदैनस्, आराधना गर्दैनस्, र तँ यसप्रति समर्पित हुँदैनस्, त्यसैले यसले तँलाई घृणा गर्छ। यसरी, यसले तँलाई दमन गर्न र हटाउन चाहन्छ, तँलाई बेपत्ता पार्ने लक्ष्य हासिल गर्न चाहन्छ। यो एक दुष्ट दियाबलस भएको हुनाले, र यसमा सत्यताप्रति शत्रुवत् हुने प्रकृति सार भएको हुनाले, यदि तैँले परमेश्‍वरलाई पछ्याइस् भने, यो तँप्रति शत्रुवत् हुनेछ, यसले तँलाई घृणा गर्नेछ, र यसले तँलाई सास्ती दिन, तँलाई हटाउन, र तँलाई परमेश्‍वरको छेउबाट खोसेर लैजान हरसम्भव प्रयास गर्नेछ। यसको उद्देश्य यही हो। यदि तैँले परमेश्‍वरलाई पछ्याउन छोडिस् भने, यो तँप्रति त्यति शत्रुवत् हुनेछैन। अवश्य पनि, यसले अझै पनि तँलाई बरबाद गर्ने, भ्रष्ट तुल्याउने, खेलौना बनाउने, र नियन्त्रण गर्ने प्रयास गर्नेछ। यदि तैँले यसको आराधना सकिस् र यसलाई पछ्याउन सकिस् भने, यो खुसी हुनेछ र यसले तँलाई सास्ती दिनेछैन, तर अन्त्यमा, तँ यससँगै गाडिन मात्रै सक्छस्। शैतानको आराधना गर्ने कोही पनि कहिल्यै राम्रो गतिमा पुग्दैन!

परमेश्‍वरलाई प्रतिरोध गर्ने शैतानको प्रकृति कहिल्यै परिवर्तन हुनेछैन। ख्रीष्ट विरोधीहरू जो शैतानका हुन्, तिनीहरू किन सत्यता र परमेश्‍वरप्रति यति धेरै शत्रुवत् हुन्छन्? मलाई भन्, तिनीहरूको प्रकृति सार कति दुष्ट हुन्छ! तिनीहरूले सत्यता, परमेश्‍वरको काम, कुनै पनि सकारात्मक कुरा, वा सही भनाइ र अभ्यासहरूलाई स्वीकार नै गर्दैनन्, यसमा कुनै अपवाद छैन। तिनीहरूले आफ्नो हृदयमा वितृष्णा महसुस गर्ने र तिनलाई स्वीकार गर्न नमान्‍ने मात्रै होइन, तर तिनीहरूले सक्रिय रूपमा परमेश्‍वरको प्रतिरोध गर्न दुष्ट काम पनि गर्छन्, र सत्यता र सकारात्मक कुराहरूको निन्दा गर्न विभिन्न आधारहीन अफवाहहरू र भ्रमहरू फैलाउँछन्। यस्ता दुष्ट मानिसहरू पनि परमेश्‍वरमा विश्वास गरेर आशिष्‌हरू प्राप्त गर्न चाहन्छन्; तिनीहरू परमेश्‍वरको घरमा घुस्छन्, तर तिनीहरूले सत्यतालाई अलिकति पनि स्वीकार नगर्ने हुनाले, तिनीहरू प्रकट हुन्छन् र हटाइन्छन्। उदाहरणका लागि, काटछाँट स्वीकार गर्नु एक सकारात्मक कुरा हो। जब सामान्य मानिसहरूले गल्ती गर्छन् र तिनीहरूको काटछाँट गरिन्छ, तब तिनीहरूले आफ्‍नो बारेमा चिन्तन गर्नेछन्। यदि तिनीहरूको गल्ती गलत अभिप्राय वा भ्रष्ट स्वभावको कारणले भएको हो भने, तिनीहरूले त्यसलाई समाधान गर्न सत्यता खोज्नेछन्। यदि तिनीहरूको गल्ती तिनीहरूको क्षमता कमजोर भएको र तिनीहरूले कुराहरू स्पष्ट रूपमा नदेखेको कारणले भएको हो भने, तिनीहरूले त्यसलाई समाधान गर्न सक्रिय रूपमा मार्ग खोज्नेछन्, र तिनीहरूलाई मद्दत र निर्देशन दिन सक्‍ने राम्रो क्षमता भएका र सत्यता बुझ्ने मानिसहरू खोज्‍नेछन्। छोटकरीमा भन्दा, आफ्नो विवेक र समझको निर्देशन र नियमनमा, तिनीहरूले काटछाँटलाई सही तरिकाले लिनेछन्। तर जो दियाबलसहरू हुन्, तिनीहरूले काटछाँटलाई कसरी लिन्छन्? दियाबलसहरू आफै सत्यताप्रति शत्रुवत् हुन्छन्, तर आफ्नो दुष्ट प्रकृतिले गर्दा, तिनीहरू केवल शत्रुतामा मात्रै रोकिनेछैनन्; तिनीहरूले सत्यताको निन्दा, प्रतिरोध, र ईशनिन्दा पनि गर्नेछन्। त्यसैले जब तिनीहरूको काटछाँट गरिन्छ, तब तिनीहरूले जोडतोडले बहस गर्ने र आफ्नो बचाउ गर्ने प्रयास गर्छन्। तिनीहरूले सत्यतालाई इन्कार मात्रै गर्दैनन्, तर तिनीहरूले आफ्नो काटछाँट गर्नेहरूको आक्रमण र निन्दा पनि गर्छन्, र यस्ता कुराहरू समेत फैलाउँछन्: “परमेश्‍वरमा विश्वास गर्नु धेरै गाह्रो छ! हामीमध्ये कमजोर क्षमता भएका र सत्यता नबुझ्नेहरूलाई त आखिरमा निष्कासित नै गरिनेछ। परमेश्‍वरको घरको भरमा बाँच्‍न सजिलो छैन! कमजोर क्षमता भएका मानिसहरूका लागि अघि बढ्ने कुनै बाटो छैन; हामीले अरूद्वारा सास्ती भोग्नुबाहेक केही गर्न सक्दैनौँ। अरूले हामीलाई जतिसुकै दुःख दिए पनि, हामीले त्यो सहनुपर्छ। हामीले आफ्नै कमजोर क्षमतालाई बाहेक कसलाई दोष दिन सक्छौँ र? यदि तिम्रो क्षमता कमजोर छ भने, तिमी अरूभन्दा तुच्छ छौ!” तिनीहरूले काटछाँट स्वीकार नगर्ने वा आफूमाथि चिन्तन गरेर आफूलाई नचिन्ने मात्रै होइन, तिनीहरूले यो समस्या समाधान गर्न अभ्यासका सिद्धान्तहरू वा अभ्यासको मार्ग पनि खोज्दैनन्। यदि तिनीहरूको क्षमता साँच्चै कमजोर छ भने, तिनीहरूले आफ्नो अन्तर्निहित अवस्थाहरूको जगमा, आफ्नो कर्तव्य राम्ररी निर्वाह गर्न र आफ्नो बफादारी अर्पण गर्न सक्दो प्रयास कसरी गर्न सक्छन्? के तिनीहरूले यसरी सोच्छन्? तिनीहरू सत्यताप्रति शत्रुवत् हुन्छन्, त्यसैले तिनीहरूले पटक्कै यसरी सोच्दैनन्। यसबाहेक, तिनीहरूले कुरालाई अझ चर्काउँछन् र तिनीहरू आलोचना र निन्दामा संलग्न हुन्छन्, यहाँसम्म कि आफ्नो काटछाँट गर्नेहरूलाई आफ्नो हृदयमा गोप्य रूपमा सराप्छन्: “थुक्‍क! तैँले आज मलाई अप्ठ्यारोमा पारिस्। एक दिन म तँलाई के हो भनेर देखाइदिनेछु! तँलाई मेरो क्षमता कमजोर छ जस्तो लाग्छ? मैले धेरै वर्षदेखि परमेश्‍वरमा विश्वास गरेको छु, जबकि तैँले केही वर्षदेखि मात्रै विश्वास गरेको छस्! तँलाई म मन पर्दैन? एक दिन म तँलाई यसको परिणाम भोग्न लगाउनेछु, तँलाई भयानक मृत्यु मर्न लगाउनेछु!” हेर् त, जब तिनीहरूको काटछाँट गरिन्छ, तब तिनीहरूले केही नभने पनि र मुस्कानसमेत देखाए पनि, तिनीहरूको हृदय रिस, घृणा, र सरापले भरिएको हुन्छ। कतिपय मानिसहरूले काटछाँट स्वीकार गर्न आफ्नो अनिच्छा देखाउँछन्, र समय-समयमा गुनासो, आक्रमण, वा न्यायका कुराहरू बोल्छन्। तिनीहरू काटछाँटप्रति शत्रुवत् मात्रै हुँदैनन्, तर तिनीहरूले आफ्नो काटछाँट गर्नेहरूलाई सक्रिय रूपमा आक्रमण पनि गर्छन्, र तिनीहरूलाई जसले त्यसो गर्छ तिनीहरूले उसलाई छोड्दैनन्। कतिपय महिलाहरू अलिक होचा हुन सक्छन् र बाहिरबाट निकै कोमल देखिन सक्छन्, तर जब कसैले साँच्चै तिनीहरूको काटछाँट गर्छ, तब तिनीहरू रिसले चूर हुन्छन्: “मैले यति धेरै वर्षसम्म परमेश्‍वरमा विश्वास गरेर कति धेरै दुःख भोगेको छु—के यो सजिलो भएको छ? तँलाई म मन पर्दैन—मैले सुसमाचार प्रचार गर्दा त, तँ जन्मेको पनि थिइनस्! के तैँले मलाई बूढी भएको भनेर हेप्न खोजिरहेको छस्? म तँलाई भन्छु, त्यस्तो हुँदैन! बाहिर गएर सोध्—म मेरो पूरै जीवनभरि कसको सामु झुकेको छु र?” के यस्तो स्वभाव भएका मानिसहरूले सत्यता स्वीकार गर्न सक्छन्? पक्कै सक्दैनन्। तिनीहरूले काटछाँट स्वीकार नगर्ने मात्रै होइन, तर आफूलाई काटछाँट गर्नेहरूलाई सराप्छन् पनि। के तिनीहरू धेरै दुर्भावपूर्ण हुँदैनन् र? जो दियाबलसहरू र शैतानहरू हुन्, तिनीहरू अनाचारपूर्ण, चिप्लो घस्‍ने, विश्‍वासघाती, र धूर्त हुन्छन्। सत्यताप्रतिको तिनीहरूको मनोवृत्ति शत्रुता र आक्रमणको हुने हुनाले, जब तिनीहरूका दुष्ट कार्यहरू खुलासा हुन्छन् र तिनीहरूले आशिष्‌ पाउने कुनै आशा नहुने गरी निकालिने वा निष्कासित गरिने अवस्थाको सामना गर्छन्, तब तिनीहरू पटक्कै भनेको मान्‍ने वा समर्पित हुने हुनेछैनन्, तर प्रतिरोध गर्न उपायहरू अपनाउनेछन्। कतिले झूट बनाउँछन्, अगुवा र कामदारहरूले तिनीहरूलाई सास्ती दिइरहेका छन् भनेर भन्छन्, अरूलाई तिनीहरूको पक्षमा बोल्न उक्साउँछन्, र जानाजानी मण्डलीको काममा बाधा दिन्छन्। अरू कतिले समर्पित भएको बहाना गर्छन्, र यसो भन्छन्, “परमेश्‍वरको घरले मलाई जस्तोसुकै व्यवहार गरे पनि, मलाई ख समूहमा पठाए पनि वा निकाले पनि, म आफ्नो कर्तव्य त्यसरी नै निर्वाह गर्नेछु। म परमेश्‍वरप्रति बफादार छु, र म यो मार्गलाई कहिल्यै इन्कार गर्नेछैन वा आफ्नो कर्तव्य त्याग्नेछैन।” तिनीहरूले मानिसहरूलाई छल्नका लागि बहाना गर्छन्, मानौं तिनीहरूले पश्‍चात्ताप गरेका छन्, मानौं परमेश्‍वरको घरले तिनीहरूलाई जस्तोसुकै व्यवहार गरे पनि तिनीहरूले स्वीकार गर्न र तिनीहरू समर्पित हुन सक्छन् र तिनीहरूले आफ्नो कर्तव्य त्याग्नेछैनन्। वास्तवमा, तिनीहरूले तिमीहरूलाई धोका दिइरहेका हुन्छन् र तिमीहरूसँग खेलबाड गरिरहेका हुन्छन्। तिनीहरूले मनमनै सोच्छन्: “हँ! मलाई सेवा गर्न प्रयोग गर्न चाहन्छौ? सम्भव छैन! जब म तिमीहरूसामु आफ्नो सङ्कल्प व्यक्त गर्छु र म आफ्नो कर्तव्य निर्वाह गर्न इच्छुक छु भन्छु, त्यो केवल एउटा औपचारिकता हो, मैले तिमीहरूलाई मूर्ख बनाइरहेको मात्रै हुन्छु!” बाहिरबाट, तिनीहरू विशेष गरी नम्र र समर्पित देखिन्छन्, जसले गर्दा मानिसहरूले तिनीहरू कर्तव्य निर्वाह गर्न इच्छुक छन् भन्‍ने सोच्छन्। तर जब तैँले वास्तवमा तिनीहरूलाई कर्तव्य निर्वाह गर्न लगाउँछस्, तब तिनीहरू झाराटारुवा हुन्छन्, तिनीहरूले छल गर्छन् र तँलाई धोका दिन्छन्, र तँसँग हराएको बहानासमेत गर्छन्। तिनीहरूलाई काम सुम्पिएको दश दिनभन्दा बढी भइसकेको हुन सक्छ, र कुनै प्रगति नै भएको हुँदैन। कतिपय मानिसहरू अज्ञानी हुन्छन् र तिनीहरूमा खुट्ट्याउने क्षमताको कमी हुन्छ, र तिनीहरूलाई यो कुरा अचम्म लाग्छ, र तिनीहरूले यस्तो सोच्छन्: “उनीहरू यो काम गर्न राजी हुँदा निकै इमानदार थिए, उनीहरूले आफ्नो कर्तव्य निर्वाह गर्न इच्छुक छौँ भनेका थिए। उनीहरूले झूट बोलिरहेका जस्तो लागेको थिएन। अहिले उनीहरू कता हराए?” म तिमीहरूलाई सत्य कुरा बताउँछु: तिनीहरू ठूला धोकेबाजहरू मात्रै हुन्, तिनीहरू दियाबलसहरू हुन्। जो दियाबलसहरू हुन्, तिनीहरूले कर्तव्य निर्वाह गर्नुलाई के ठान्छन्? तिनीहरूले यसलाई परमेश्‍वरको घरले तिनीहरूलाई सेवा गर्न प्रयोग गरिरहनुभएको हो, तिनीहरूसँग खेलबाड गरिरहनुभएको हो भन्‍ने ठान्छन्। कर्तव्य निर्वाह गर्नेप्रतिको दियाबलसहरूको मानसिकता यही हो। तँमा प्रयोग गर्न लायकको के छ र? बढीमा, तैँले कुनै निश्चित पेसाको बारेमा अलिकति बुझेको छस्। यदि परमेश्‍वरको घरलाई यस क्षेत्रको काममा आवश्यकता छ भने, बढीमा यसको अर्थ तँ यो कर्तव्य निर्वाह गर्न उपयुक्त छस् भन्‍ने हुन्छ। तँलाई जाँच्न र तँसँग मागहरू गर्नका लागि कर्तव्य निर्वाहलाई प्रयोग गर्नु भनेको त तँलाई उचाल्नु हो। यदि तैँले इन्कार गरिस् र स्वीकार गरिनस् भने, तैँले दयाको कदर गर्न सकेको हुँदैनस्। जो दियाबलसहरू हुन्, तिनीहरू यस्तै कुनै तर्क नबुझ्ने हुन्छन्। तिनीहरूले कर्तव्य निर्वाह गर्न पाऊँ भनेर माग गर्छन्, र जब मण्डलीले तिनीहरूका लागि कामको व्यवस्था गर्छ, तब तिनीहरूले परमेश्‍वरको घरले तिनीहरूलाई प्रयोग गर्न चाहन्छ भन्‍ने अनुमान गर्छन्। यदि तँमा साँच्‍चै मण्डलीमा प्रयोग गर्न लायकको केही मूल्य छ भने, यो तेरा लागि भाग्यशाली कुरा हो कि दुर्भाग्यपूर्ण कुरा हो? (भाग्यशाली।) यो तेरा लागि दुर्भाग्य हो कि आशिष्‌ हो? (आशिष्‌।) तँ किन यो आशिष्‌ हो भनी भन्छस्? (परमेश्‍वरको लागि सेवा गर्न पाउनु परमेश्‍वरद्वारा उचालिनु हो, त्यसैले यो आशिष्‌ हो।) तिमीहरूले यो कुरा बुझ्नैपर्छ: परमेश्‍वरका लागि सेवा गर्न पाउनु परमेश्‍वरद्वारा उचालिनु हो। उचाल्नुको अर्थ के हो? यसको अर्थ के हो भने, तँसँग यो थोरै पेशागत सामर्थ्य छ जुन परमेश्‍वरको घरको काममा प्रयोग हुन सक्छ, जुन परमेश्‍वरले तँलाई दिनुभएको एउटा अवसर हो, परमेश्‍वरले तँलाई उहाँको लागि सेवा गर्ने एउटा अवसर, मुक्ति प्राप्त गर्ने एउटा अवसर दिनुभएको हो, र यो तैँले आशिषित हुनको लागि पूरा गर्नुपर्ने एक आधारभूत सर्त हो। जब तँसँग यो आधारभूत सर्त हुन्छ, तब मात्रै तैँले चरणबद्ध रूपमा सत्यता स्वीकार गर्ने र सत्यताको अभ्यास गर्ने, र मुक्ति प्राप्त गर्ने अवसर पाउन सक्छस्। यदि तँसँग कुनै पनि असल गुण छैन भने, परमेश्‍वरको घरमा तँ एक बेकम्मा हुन्छस्। के परमेश्‍वरको घरले अझै पनि तँलाई सित्तैँमा भरणपोषण गर्छ र? यदि परमेश्‍वरको घरमा तैँले गर्ने कुनै कर्तव्य छैन भने, तँमा परमेश्‍वरसँग सामान्य सम्बन्ध कायम राख्नका लागि एक उचित र तर्कसङ्गत माध्यम र आधारभूत सर्तको कमी हुन्छ। यदि तँलाई परमेश्‍वरको घरको कुनै पनि विशेष काममा प्रयोग गर्न सकिँदैन भने, यसको अर्थ तैँले परमेश्‍वरसँग कुनै पनि सम्बन्ध स्थापित गरेको छैनस्, र यसरी तँसँग परमेश्‍वरको सामु आउने कुनै अवसर छैन, मानवजातिलाई मुक्ति दिन परमेश्‍वरले गर्नुहुने कामको कुनै पनि चरण वा कुनै पनि अवधिलाई स्वीकार गर्ने कुनै अवसर छैन। त्यसपछि त के तँसँग अझै पनि मुक्ति प्राप्त गर्ने अवसर र सर्तहरू हुन्छन् र? त्यसकारण, यदि तँमा प्रयोग गर्न लायकको मूल्य छ भनी भनिन्छ भने, यो कुरा गैरविश्‍वासी संसारमा सुन्दा असहज लाग्न सक्छ, र सायद त्यहाँको लागि “प्रयोग” एउटा नकारात्मक शब्द हो—तर परमेश्‍वरको घरमा, तैँले तँलाई कसले प्रयोग गरिरहेको छ भनेर हेर्नुपर्छ। यो “प्रयोग” लाई कसरी व्याख्या गरिनुपर्छ? यदि परमेश्‍वरले तँलाई प्रयोग गर्नुहुन्छ भने, यसले तँमा अझै पनि केही मूल्य छ र तैँले अझै पनि परमेश्‍वरका लागि सेवा गर्न सक्छस् भन्‍ने प्रमाणित गर्छ। जब तैँले परमेश्‍वरका लागि सेवा गर्छस्, के यो त परमेश्‍वरले तँलाई उचाल्नुभएको हुँदैन र? (हुन्छ।) यो परमेश्‍वरले तँलाई अवसर दिनुभएको हो, परमेश्‍वरले तँलाई उचाल्नुभएको हो। यो एउटा राम्रो कुरा हो; यसले परमेश्‍वरले तँलाई केही हदसम्म कदर गर्नुहुन्छ र अझै पनि तँलाई मौका दिन इच्छुक हुनुहुन्छ भन्‍ने प्रमाणित गर्छ। त्यसोभए, के परमेश्‍वरद्वारा प्रयोग गरिनु लाजमर्दो कुरा हो? के यो घाटा हो? के तैँले प्रयोग गरिँदा घाटा भोग्छस्? के यसले तँलाई आफ्नो निष्ठा वा इज्जत गुमाउन लगाउँछ? लगाउँदैन, तैँले अझै बढी प्राप्त गर्छस्। यसले तँलाई सत्यता र परमेश्‍वरको मुक्ति स्वीकार गर्नका लागि परमेश्‍वरको सामु आउने अवसर दिन्छ। तैँले कुनै पनि घाटा भोग्दैनस्; तैँले ठूलो फाइदा पाउँछस्। तर जो दियाबलसहरूबाट पुनर्जन्म भएकाहरू हुन्, तिनीहरूले यसलाई यसरी हेर्दैनन्। तिनीहरूमा दुष्ट प्रकृति हुन्छ। शैतानले तिनीहरूलाई जतिसुकै प्रयोग गरे पनि र भ्रष्ट तुल्याए पनि, तिनीहरूलाई कुनै आपत्ति हुँदैन; तिनीहरू त्यसप्रति निकै सन्तुष्ट हुन्छन्। यदि सरकारी अधिकारीहरूले तिनीहरूलाई प्रयोग गरे भने, तिनीहरूले त्यसलाई भाग्यमानी भएको, समृद्धिको सङ्केत ठान्छन्। तिनीहरूले त्यसलाई खुट्ट्याउँदैनन्, विरोध गर्दैनन्, प्रतिरोध गर्दैनन्, वा इन्कार गर्दैनन्। तर मण्डलीमा, यदि तिनीहरूलाई कर्तव्य निर्वाह गर्न पदोन्नति गरियो भने, तिनीहरूले यो सेवा गर्नु हो, तिनीहरूले आफूलाई घात गरिरहेका छन्, र मण्डलीले तिनीहरूलाई प्रयोग गरिरहेको छ भन्‍ने महसुस गर्छन्। उदाहरणका लागि, एक निश्चित महिलाले कुनै निश्चित पेशागत सीपको बारेमा अलिकति बुझ्छिन्, त्यसैले मण्डलीले उसलाई यस क्षेत्रमा काम गर्न लगाउँछ। उसले यसलाई परमेश्‍वरबाट आएको भनेर स्वीकार गर्न नसक्ने मात्रै होइन, तर उसले आफ्नो हृदयमा निकै वितृष्णा पनि महसुस गर्छिन्: “मलाई प्रयोग गर्न खोज्दै छस्? फेरि सोच्! म त्यति मूर्ख पनि छैनँ! म यति लामो समयसम्म बाँचेँ र कसैद्वारा कहिल्यै प्रयोग भइनँ। मलाई प्रयोग गर्न सक्ने मान्छे त जन्मेकै छैन!” तँ यति धेरै रिसाउनु आवश्यक छैन। यदि तँ आफ्नो कर्तव्य निर्वाह गर्न इच्छुक छस् भने, त्यसलाई परमेश्‍वरबाट आएको भनी स्वीकार गर् र आफ्नो कर्तव्य राम्ररी निर्वाह गर्। यदि तँ आफ्नो कर्तव्य निर्वाह गर्न अनिच्छुक छस् भने, परमेश्‍वरको घर छोडेर जा। परमेश्‍वरको घरको ढोका खुला छ; तँ कुनै पनि बेला छोडेर जान सक्छस् र जहाँ जान चाहन्छस् त्यहाँ जान सक्छस्। परमेश्‍वरले मानिसहरूलाई सित्तैँमा सत्यता प्रदान गर्नुहुन्छ। परमेश्‍वरले मानिसहरूलाई सत्यता प्रदान गर्नु र जीवन आपूर्ति गर्नु सबै निःशुल्क हो। के उहाँले तँसँग एक पैसा माग्नुभएको छ? (छैन।) तैँले थोरै कर्तव्य निर्वाह गर्छस्, तैपनि तैँले यसलाई परमेश्‍वरद्वारा प्रयोग गरिएको ठान्छस्। के यो विवेकको कमी हुनु, दयाको कदर गर्न नसक्नु होइन र? परमेश्‍वरले तँलाई प्रयोग गर्नुभए के भयो त? के त्यो गलत हो? तेरो जीवन नै परमेश्‍वरले दिनुभएको हो। के परमेश्‍वर तँलाई प्रयोग गर्न योग्य हुनुहुन्न र? के उहाँ योग्य हुनुहुन्न? के तैँले कुनै पेसाको बारेमा अलिकति बुझ्दैमा आफूलाई ठूलो ठान्न सक्छस्? के परमेश्‍वरले चापलुसी गर्नुपर्छ, आदरपूर्वक तँसँग बिन्ती गर्नुपर्छ, तँलाई प्रतिज्ञाहरू दिनुपर्छ, तँलाई उचालेर सिंहासनमा राख्नुपर्छ—के त्यसो गरियो भने त्यसले तँलाई खुसी बनाउँछ? सामान्य मानवता नभएका मानिसहरूले कर्तव्य निर्वाह गर्ने कुरालाई सही तरिकाले बुझ्न सक्दैनन्। तिनीहरूले सधैँ भन्छन्, “परमेश्‍वरको घरले मलाई प्रयोग गरिरहेको छ। म त्यति मूर्ख छैनँ; मूर्खहरू मात्रै परमेश्‍वरद्वारा प्रयोग हुन इच्छुक हुन्छन्!” हेर् त, यो विचार अनाचारपूर्ण र दुष्ट दुवै छ, र पूर्ण रूपमा तर्कहीन छ! यस्ता मानिसहरूलाई कसरी व्यवहार गरिनुपर्छ? यो सजिलो छ: चाहे तिनीहरूलाई निकालेर होस् वा ख समूहमा नियुक्त गरेर होस्, तिनीहरूलाई सफा गरे पुग्छ। यदि तँ प्रयोग हुनदेखि यति धेरै डराउँछस् भने, तँ किन अझै पनि परमेश्‍वरको घरमा टाँसिइरहन्छस् र आफ्नो कर्तव्य निर्वाह गर्न चाहन्छु भनेर भन्छस्? के यो पाखण्डी हुनु र मानिसहरूलाई धोका दिनु होइन र? यदि तँ प्रयोग हुनदेखि डराउँछस् भने, परमेश्‍वरको घरले तँलाई कर्तव्य निर्वाह गर्न कहिल्यै प्रयोग गर्नेछैन; परमेश्‍वरको घरले मानिसहरूलाई जबरजस्ती गर्दैन। अहिले हरेकलाई आफ्नो प्रकारअनुसार वर्गीकरण गरिने समय हो। जो आफ्नो कर्तव्य निर्वाह गर्न इच्छुक छ, ऊ रहनेछ; जो आफ्नो कर्तव्य निर्वाह गर्न अनिच्छुक छ, ऊ तुरुन्तै मण्डली छोडेर जानुपर्छ र कहिल्यै फर्कनु हुँदैन। परमेश्‍वरको घरले कसैलाई जबरजस्ती गर्दैन। जसले स्वेच्छाले आफ्नो कर्तव्य निर्वाह गर्छन्, तिनीहरू मात्रै परमेश्‍वरका चुनिएका मानिसहरू हुन्। जो आफ्नो कर्तव्य निर्वाह गर्न अनिच्छुक छन्, तिनीहरू सबै शैतानका नोकरहरू हुन्, मण्डलीको काममा बाधा दिन यहाँ आएकाहरू हुन्। कतिपय मानिसहरू आफ्नो कर्तव्य निर्वाह गरेर आशिष्‌हरू प्राप्त गर्न चाहन्छन्, तर पनि प्रयोग हुनदेखि डराउँछन्। के यी विवेक र समझ भएका मानिसहरू हुन् त? (होइनन्।) तिनीहरू सधैँ घाटा भोग्नदेखि डराउँछन्, सधैँ परमेश्‍वरको घरले तिनीहरूको फाइदा उठाइरहेको छ, तिनीहरूले ठूलो घाटा भोगिरहेका छन् भन्‍ने महसुस गर्छन्। के यो आफ्नो भलाइ केले हुन्छ भनेर नचिन्नु होइन र? तैँले के घाटा भोगेको छस्? यदि तैँले आफ्नो प्राविधिक सीपहरूलाई सत्यता र मुक्तिको लागि साट्ने प्रयास गरिस् भने, म भन्छु तैँले त्यो साट्न सक्दैनस्; तँ लायक छैनस्, तँ योग्य छैनस्। उहाँका वचनहरू जीवन हुन्; ती त मानवजातिले भ्रष्ट स्वभावहरू त्याग्न र शैतानको प्रभावबाट मुक्त हुनका लागि दिइएका सबैभन्दा शक्तिशाली हतियार हुन्। उहाँका वचनहरू, सत्यताले मात्रै शैतानको प्रकृति सार भएको पुरानो मानवजातिलाई उन्मूलन गर्न सक्छ। केवल परमेश्‍वरको जीवन, केवल सत्यताले मात्रै यो मानवजातिलाई बाँच्न दिन र शैतानको नियति अन्त्य गर्न सक्छ। परमेश्‍वरको जीवन र सत्यता अमूल्य खजानाहरू हुन्; संसारको कुनै पनि भौतिक कुरा र मानिसहरूले बहुमूल्य ठान्ने कुनै पनि कुराद्वारा तिनलाई साट्न सक्दैन। मानिसहरूले आफ्नो जीवन अर्पण गरे पनि, तिनीहरूले तिनलाई साट्न सक्दैनन्, तिनीहरूको तुच्छ प्राविधिक सीपले त झन् साट्न सक्दैन। सत्यता बिक्रीका लागि होइन; परमेश्‍वरको घरले सत्यता बेच्दैन, जीवन बेच्दैन। त्यसोभए मानिसहरूले जीवन प्राप्त गर्नका लागि के गर्न सक्छन् त? सत्यता स्वीकार गरेर, सत्यतामा समर्पित भएर, आफ्नो बफादारी र इमानदारी परमेश्‍वरलाई अर्पण गरेर, र सृजित प्राणीको कर्तव्य पूरा गरेर मात्र, तिनीहरूले जीवन प्राप्त गर्न सक्छन्।

शैतानको दुष्ट सार भएका मानिसहरूमा विशेष गरी दुर्भावपूर्ण स्वभावहरू हुन्छन्। तिनीहरूले सत्यताप्रति शत्रुता देखाउने मात्र होइन, तर तिनीहरूले आफ्नै विधर्म र कुतर्कद्वारा सत्यतालाई प्रतिस्थापन गर्न पनि चाहन्छन्। तिनीहरूको मुख्य प्रकटीकरण के हो भने, जसले तिनीहरूको काटछाँट गर्छ वा तिनीहरूलाई खुलासा गर्छ, उसलाई तिनीहरूले घृणा र आक्रमण गर्छन्, र उसका लागि परिस्थितिहरू कठिन बनाइदिन्छन्। यो स्वभाव सार अत्यन्तै दुष्ट हुन्छ, र कुनै पनि भयङ्कर जनावरको भन्दा बढी क्रूर हुन्छ। बाघ र सिंहहरूको स्वभाव भयङ्कर भए पनि, जब तिनीहरू भोकाएका हुँदैनन् वा जब तैँले तिनीहरूलाई कुनै खतरा पुऱ्याउँदैनस्, तब तिनीहरूले तँलाई बेवास्ता गर्छन् र तँलाई हानि गर्न चाहँदैनन्। तर दियाबलसहरू फरक हुन्छन्। तैँले तिनीहरूलाई बेवास्ता गरे पनि, जबसम्म तैँले तिनीहरूको हैसियतमा खतरा पुर्याउँछस्, तबसम्म तिनीहरूले तँलाई छोड्नेछैनन्; तिनीहरू तँलाई आक्रमण गर्न आफैँ अघि सर्नेछन्—यदि तैँले तिनीहरूलाई खुलासा गरिस् र तिनीहरूको काटछाँट गरिस् भने त तिनीहरूले झन् कति बढी यसो गर्लान्। तिनीहरूले काटछाँट कहिल्यै स्वीकार नगर्ने मात्र होइन, तर तिनीहरूले कुनै पनि सही भनाइ वा सुझावहरू सुन्न पनि इन्कार गर्छन्। बरु, तिनीहरूले हारलाई जितमा बदल्न अर्को पक्षलाई जवाफ फर्काउने विभिन्न तरिकाहरू सोच्छन्, हरेक सङ्घर्ष र प्रतिस्पर्धामा माथिल्लो हात पार्दै, निष्क्रियतालाई सक्रियतामा बदल्छन्। मानिलिऊँ, तैँले मण्डलीमा यस्तो व्यक्ति देखिस् जसले नियमहरू पालन गर्दैन, ऊ कुनै पनि बन्देजले बाँधिएको हुँदैन, कसैद्वारा आलोचना वा विरोध गरिएको सहन सक्दैन, कसैले सत्यतामा सङ्गति गर्दा त्यसलाई स्वीकार गर्दैन, काटछाँट गर्दा प्रतिरोध गर्छ र तर्क गर्छ, र जसले उसलाई खुलासा गर्छ त्यसलाई घृणा र आक्रमण गर्छ—त्यो दियाबलस हो। कतिपय मानिसहरूले आफ्नो काममा केही गल्तीहरू गर्छन्, र अरूले तिनीहरूलाई कुनै पनि कुराको लागि आलोचना वा खुलासा गर्नुभन्दा पहिले नै, तिनीहरूले पहिले नै आक्रमण गर्छन्, आफूलाई सही ठहराउन र आफ्नो रक्षा गर्नका लागि कारणहरू खोज्ने हरेक तरिका सोच्दै, आफ्नो खराब कामका लागि कारण र स्पष्टीकरणहरू छन् र कसैले त्यसलाई बिगारिदियो भनेर भन्छन्, अनि हरेक माध्यम प्रयोग गरेर जिम्मेवारी अरूमाथि सार्ने र आफ्नो नाम चोख्याउने प्रयास गर्छन्। जब कसैले आफ्नो भ्रष्ट स्वभावको बारेमा सङ्गति गर्छ र त्यसको विश्लेषण गर्छ, तब तिनीहरू निकै संवेदनशील हुन्छन्, र त्यो वास्तवमा आफ्नो बारेमा भनिएको हो भनी विश्वास गर्छन्, अनि तिनीहरूले आफ्नो अहम्‌को रक्षा गर्न र आफ्ना गल्तीहरू ढाक्न हरेक माध्यम प्रयोग गर्छन्, यहाँसम्म कि सत्यतामा सङ्गति गर्नेहरूलाई आलोचना र निन्दा समेत गर्छन्। यस्ता मानिसहरूले आफ्ना गल्तीहरू कहिल्यै स्वीकार गर्दैनन् वा आफ्‍नो बारेमा कहिल्यै चिन्तन गर्दैनन्, र पश्‍चात्ताप त झन् गर्दै गर्दैनन्। बरु, तिनीहरूले आफ्‍नो भेष बदल्ने, अरूको नजरमा सिद्ध मानिस र निर्दोष व्यक्ति बन्ने हरेक उपाय सोच्छन्, र अरूले आफूलाई कहिल्यै गल्ती नगर्ने व्यक्तिको रूपमा हेरून् भनेर हरेक उपाय सोच्छन्। तिनीहरूले कुनै वाक्यांश गलत भने पनि, गलत शब्द प्रयोग गरे पनि, वा तिनीहरूको काममा केही विचलन वा त्रुटिहरू भए पनि, वा तिनीहरूले प्रकट गरेका केही भ्रष्ट स्वभाव र अभिप्रायहरू अरूले पत्ता लगाए पनि, तिनीहरूलाई यो खराब सङ्केत हो, मानौँ केही भयानक हुन लागेको छ, तिनीहरूको जीवन खतरामा छ, वा संसारको अन्त्य हुन लागेको छ जस्तो लाग्छ। त्यसपछि तिनीहरूले आफूलाई सही ठहराउन र आफ्नो रक्षा गर्न विभिन्न तरिकाहरू सोच्छन्; यो तिनीहरूको स्वाभाविक प्रतिक्रिया हो। तिनीहरूले केही मुखौटाहरू समेत सिर्जना गर्छन्, र आफ्ना वरपरकाहरूलाई धोका दिनका लागि मानिसहरूका धारणा र कल्पनाहरू अनुरूप हुने कुराहरू, मानिसहरूको हृदय जित्ने शब्दहरू बोल्छन्। तिनीहरू मानिसहरूले आफ्नो वास्तविक रङ्ग, आफ्ना अवगुण र त्रुटिहरू थाहा पाउँछन् कि भनेर निकै डराउँछन्, र आफ्नो वास्तविक अवस्था खुलासा हुन्छ कि भनेर निकै डराउँछन्। तिनीहरूले आफ्नो क्षमता कमजोर छ वा आफ्नो मानवतामा समस्याहरू छन् भनेर कहिल्यै स्वीकार गर्दैनन्, र अवश्य पनि, तिनीहरूले गरेका गल्तीहरू वा तिनीहरूले प्रकट गरेका भ्रष्ट स्वभावहरूलाई त झन् स्वीकार गर्दै-गर्दैनन्। तिनीहरूले आफूलाई कसिलोसँग बेरेर राख्छन्, र तिनीहरूले केही पनि फुस्किन नपाओस् भनी सुनिश्चित गर्छन्। तिनीहरूको लक्ष्य आफ्नो हैसियत र प्रतिष्ठाको रक्षा गर्नु, मानिसहरूको हृदयमा सधैँ एउटा महिमित, निर्दोष छविलाई कायम राख्नु हो, ताकि मानिसहरूले तिनीहरूको मानवतामा कुनै अवगुण छैन, तिनीहरूले सत्यतालाई प्रेम गर्छन् र पछ्याउँछन्, सत्यताको अभ्यास गर्न सक्छन्, कठिनाइ सहन र मूल्य चुकाउन सक्छन्, र तिनीहरूमा कुनै पनि भ्रष्ट स्वभाव छैन भन्‍ने सोचून्। यस्ता मानिसहरू दियाबलसहरू हुन्, मानिसहरू होइनन्। दियाबलसहरूले सत्यतालाई स्वीकार नै गर्दैनन्, र तिनीहरूले आफूलाई सत्यताको साक्षात् स्वरूप, सिद्ध छविको प्रतीकको रूपमा भेष बदल्नका लागि हरेक तरिका समेत सोच्छन्। यो अनाचारी र दुष्ट दुवै हो, होइन र? तिनीहरूले जतिसुकै वर्ष परमेश्‍वरमा विश्वास गरे पनि, तिनीहरूले आफूलाई सधैँ सिद्ध, अवगुणरहित मानिसको रूपमा प्रस्तुत गर्छन्। तिनीहरूमा नकारात्मकता, कमजोरी, वा धारणाहरू भए पनि, तिनीहरूले तिनलाई खुलासा गर्ने आँट कहिल्यै गर्दैनन्, तिनलाई बेरेर मात्र राख्छन्। कसैले तिनीहरूलाई खुलासा गर्नेबित्तिकै, तिनीहरूले त्यस व्यक्तिलाई घृणा गर्छन् र उसलाई सास्ती दिने विभिन्न तरिकाहरू सोच्छन्, र साथसाथै आफ्नो छवि पुनर्स्थापित गर्न विभिन्न विधि र माध्यमहरू प्रयोग गर्छन्। उदाहरणका लागि, कतिपय मानिसहरूले सधैँ आफ्नो रक्षा गर्छन्, केही भ्रमित पार्ने दुष्ट शब्दहरू बोल्छन्, र जानाजानी सेतोलाई कालो र कालोलाई सेतो बनाउँछन् अनि सही र गलतलाई गोलमाल गर्छन्, ताकि खुट्ट्याउने क्षमता नभएका कतिपय मानिसहरूलाई भ्रमित पार्न सकियोस्, र यसरी तिनीहरूप्रतिको मानिसहरूको धारणा परिवर्तन गर्न र मानिसहरूले तिनीहरूको बरेमा गरेको चित्रणलाई पुनर्मूल्याङ्कन गर्न सकून्। यस्ता मानिसहरू साँचो दियाबलसहरू हुन्, र तिनीहरूमा मानवताको एक अंश पनि हुँदैन। दियाबलसहरूले जति राम्ररी काम प्रस्तुत गर्न सके पनि, विभिन्न मामिलाहरूमा तिनीहरूका दृष्टिकोणहरू जस्तोसुकै भए पनि, छोटकरीमा, तिनीहरूमा दुष्ट प्रकृति हुने भएकोले, तिनीहरू सत्यताप्रति शत्रुवत् हुनेछन्। अर्थात्, तिनीहरूको हृदयको गहिराइबाट, तिनीहरूले सत्यता वा सकारात्मक कुराहरूलाई कहिल्यै स्वीकार गर्दैनन्। तिनीहरूले परमेश्‍वरका वचनहरू सुन्दैनन् वा परमेश्‍वरका वचनहरू स्वीकार गर्दैनन्; तिनीहरूको प्रकृति सार परमेश्‍वरलाई घृणा गर्नु हो। परमेश्‍वरले जे भन्नुभए पनि, तिनीहरूलाई वितृष्णा लाग्छ। सायद तैँले तिनीहरूको वितृष्णा पत्ता लगाउन सक्दैनस्; बाहिरी रूपमा, तिनीहरू भेलाहरूमा पनि उपस्थित हुन्छन् र परमेश्‍वरका वचनहरू पढ्छन्, र हरेक सत्यताप्रति शत्रुताको मनोवृत्ति देखाउँदैनन्। तर जब तिनीहरूका धारणाहरू अनुरूप नहुने वा तिनीहरूका हितहरू समावेश हुने केही कुरा हुन्छ, तब तिनीहरूले परमेश्‍वर, परमेश्‍वरको घर, र सत्यताको आलोचना गर्नेछन्, सत्यता पछ्याउनेहरूलाई आलोचना र आक्रमण गर्नेछन्, र कुनै पनि सकारात्मक कुराको आलोचना गर्नेछन्—तिनीहरूले आफ्नो दुष्ट प्रकृतिलाई खुलासा गर्नेछन्। यस समयमा, तैँले के पत्ता लगाउनेछस् भने, तिनीहरूले सत्यता स्वीकार गर्न इच्छुक छु भनी गरेको दाबी सबै बहाना हो; तिनीहरूको हृदयको गहिराइमा, तिनीहरूले सत्यतालाई घृणा गर्छन् र त्यसप्रति वितृष्णा राख्छन्, र त्यसलाई अलिकति पनि स्वीकार गर्दैनन्। तर तिनीहरू भेष बदल्नमा सिपालु हुने भएकाले, तिनीहरूले फरिसीहरूले जस्तै केही मानिसहरूलाई धोका दिन्छन्।

दियाबलसहरूबाट पुनर्जन्म भएकाहरूसँग सत्यताप्रति शत्रुता, आलोचना, र आक्रमणबाहेक केही हुँदैन; यस्तो मानसिकता लिएर, तिनीहरूले सत्यता स्वीकार गर्नु असम्भव हुन्छ। जब परमेश्‍वरको घरको कामको प्रबन्धहरूको कुरा आउँछ, तब तिनीहरूले अरूले ती सुनून् भनेर ठूलो सोरमा सरसरी पढ्छन्, त्यसपछि त्यो काम सकियो भन्‍ने ठान्छन्। जब वास्तविक काम गर्ने समय आउँछ, तब तिनीहरूले कामका प्रबन्धहरूमा माग गरिएका सिद्धान्तहरूअनुसार पटक्कै अभ्यास गर्दैनन्, बरु आफ्नै इच्छा, आफ्ना धारणा र कल्पनाहरूअनुसार काम गर्छन्। तिनीहरूले आफ्नो हैसियत र प्रतिष्ठाका लागि लाभदायक हुने कामका प्रबन्धहरूलाई मात्र लागू गर्नेछन्; यदि कामको प्रबन्धहरू तिनीहरूको ख्याति, प्राप्ति, र हैसियतका लागि लाभदायक छैनन् भने, तिनीहरूसँग लागू गर्ने क्षमता भए पनि, तिनीहरूले ती लागू गर्नेछैनन्। किन? किनभने एक पटक कामका प्रबन्धहरू लागू भएपछि, मानिसहरूले यो परमेश्‍वरको घरले गरेको हो भनी थाहा पाउनेछन् अनि तिनीहरूलाई होइन तर परमेश्‍वरलाई मात्र धन्यवाद दिनेछन्; मानिसहरूले परमेश्‍वरले मानिसलाई प्रेम गर्नुहुन्छ भन्‍ने महसुस गर्नेछन् र यसका लागि तिनीहरूको कुनै श्रेय छ भन्‍ने महसुस गर्नेछैनन्, जसको अर्थ तिनीहरूले प्रतिष्ठा, हैसियत, वा कुनै लाभहरू प्राप्त गर्नेछैनन्। यो एउटा कारण हो। अर्को कारण के हो भने, दियाबलसहरूको प्रकृति सत्यताप्रति शत्रुवत् हुने भएकोले, तिनीहरूले सत्यता सिद्धान्तहरूअनुसार केही पनि गर्नेछैनन्, बरु आफ्नै महत्त्वाकाङ्क्षा, चाहना, र नैसर्गिक प्रवृत्तिहरूअनुसार काम गर्नेछन्। शैतानका नैसर्गिक प्रवृत्तिहरू के-के हुन्? दुष्ट काम गर्नु र परमेश्‍वरको प्रतिरोध गर्नु, परमेश्‍वरको काममा अवरोध गर्नु, र मानिसहरूलाई परमेश्‍वरबाट टाढा बनाउनु, परमेश्‍वरलाई धोका दिन लगाउनु, र त्यसको सट्टामा त्यसैको आराधना गर्न लगाउनु। शैतान मण्डलीमा आउनुको उद्देश्य मण्डलीको कामलाई बाधा दिनु र ध्वस्त पार्नु हो। मण्डलीको काममा जे-जति कुराले अराजकता र बाधा ल्याउन सक्छ, त्यसले त्यही कुरा गर्नेछ। त्यसले त्यसको हैसियत वा प्रतिष्ठामा कुनै लाभ नल्याए पनि, जबसम्म त्यसले मण्डलीको काममा अवरोध, बाधा, र क्षति ल्याउन सक्छ, तबसम्म त्यसले आफ्नो लक्ष्य हासिल गरेको हुन्छ। उदाहरणका लागि, परमेश्‍वरको घरले सबै इलाकाका मण्डलीहरूलाई हरेक महिना सुसमाचार प्रचारमार्फत प्राप्त भएका मानिसहरूको सङ्ख्या सही र सत्य रूपमा रिपोर्ट गर्न माग गर्छ। के तिनीहरूले यो काम छलरहित तरिकाले गर्न सक्छन्? सक्दैनन्, तिनीहरूले धोका दिने र झूटा सङ्ख्याहरू रिपोर्ट गर्ने हरेक तरिका सोच्नेछन्, यो महिना एक सय जना थप रिपोर्ट गर्ने, अर्को महिना दुई सय जना थप रिपोर्ट गर्ने, र यदि कसैले यो कुरा पत्ता लगाएन भने, तिनीहरूले अरू धेरै सय जना थप रिपोर्ट गर्नेछन्। तिनीहरूले कामको प्रबन्धअनुसार कहिल्यै अभ्यास गर्दैनन्, र तिनीहरूले जस्तोसुकै समस्याहरूको सामना गरे पनि तिनीहरूले सत्यता सिद्धान्तहरू खोज्दैनन्; तिनीहरूले आफूलाई कसरी आचरणमा ढाल्ने वा काम गर्ने भन्‍नेमा कुनै नैतिक सीमाहरू हुँदैनन्। तिनीहरू दियाबलसहरू हुन्। सत्यता जस्तोसुकै तरिकाले सङ्गति गरिए पनि, तिनीहरूले त्यसलाई स्वीकार गर्नेछैनन्। तिनीहरूको विवेक भावनाविहीन हुन्छ; तिनीहरू विवेकहीन प्राणी हुन्। परमेश्‍वरको घरको कामका प्रबन्धहरूले परमेश्‍वरका वचनहरूका पुस्तकहरू वितरण गर्ने सिद्धान्तहरू तोकेको छ—कसले ती प्राप्त गर्नुपर्छ र कसले प्राप्त गर्नु हुँदैन। के तिनीहरूले यी सिद्धान्तहरूअनुसार काम गर्न सक्छन्? (सक्दैनन्।) कामको प्रबन्धले एउटा मण्डली स्थापना गर्नका लागि कति जना मानिसहरू चाहिन्छ, कतिवटा मण्डलीले एउटा जिल्ला बनाउँछ, कतिवटा जिल्लाले एउटा क्षेत्र बनाउन सक्छ, र सबै तहमा अगुवाहरू स्थापना गर्ने सर्त र सिद्धान्तहरू के-के हुन् भनी तोकेको छ। के तिनीहरूले यी सिद्धान्तहरूअनुसार अभ्यास गर्न सक्छन्? (सक्दैनन्।) तिनीहरूले परमेश्‍वरको घरको काम वा दाजुभाइ तथा दिदीबहिनीहरूको जीवन प्रवेशका लागि लाभदायक हुने कुनै पनि काम गर्नेछैनन्। तिनीहरूले मनमनै सोच्छन्, “यदि मैले तिमीहरूका लागि राम्रो काम गरेँ, र दाजुभाइ तथा दिदीबहिनीहरू सबै जीवनमा बढे र मलाई खुट्ट्याउन सके भने, के म अझै पनि आफ्नो खुट्टामा उभिन र आफ्नो हैसियत कायम राख्न सक्छु र? म तिमीहरूका लागि पक्कै पनि आफूलाई थकाउनेछैनँ! म जथाभाबी रूपमा कामहरू मात्रै गर्नेछु। परमेश्‍वरको घरले एउटा मण्डली बन्‍नका लागि पचास जना मानिस चाहिन्छ भनी माग गर्छ, तर म असी वा नब्बे जनामा जोड दिनेछु। मण्डलीका अगुवाहरू कसरी निर्वाचित हुन्छन् भन्‍ने कुराको हकमा, त्यो कुन अभ्यासले मलाई फाइदा गर्छ भन्‍नेमा निर्भर हुन्छ। यदि निर्वाचित मण्डली अगुवा मेरो रुचिअनुसारको भएन भने, म मेरो कुरा सुन्ने र मेरो आज्ञापालन गर्ने कसैलाई नियुक्त गर्नेछु।” तिनीहरूले यसरी काम गर्दा, के सामान्य मण्डली जीवन आउन सक्छ? यसका लागि धेरै समय लाग्‍नेछ। सामान्य मण्डली जीवनविना, के दाजुभाइ तथा दिदीबहिनीहरू जीवन प्रवेशमा छिटो बढ्न सक्छन्? के नयाँ विश्‍वासीहरूले छिट्टै जग बसाल्न सक्छन्? (सक्दैनन्।) भन्नुको अर्थ, दियाबलसहरू रहेका यी झूटा अगुवा र ख्रीष्ट विरोधीहरूले दाजुभाइ तथा दिदीबहिनीहरूको जीवन प्रवेशका लागि लाभदायक हुने कुनै पनि काम गर्नेछैनन्। तैँले तिनीहरूलाई निकै जोसका साथ व्यस्त भएको देख्छस्, तर तिनीहरूले के गरिरहेका हुन्छन्? तिनीहरूले त आफ्नै ख्याति, प्राप्ति, र हैसियतका लागि मात्र काम गरिरहेका हुन्छन्। तिनीहरूलाई फाइदा पुग्छ भने तिनीहरूले जे चाहन्छन् त्यही गर्छन्, र आफूलाई पूर्ण रूपमा जे मन लाग्यो त्यही गर्ने छुट दिन्छन्। तिनीहरूमा जतिसुकै महत्त्वाकाङ्क्षा र चाहनाहरू भए पनि, तिनीहरूले शक्ति प्राप्त गर्दा तिनलाई पूर्ण हदसम्म साकार पार्नेछन्; तिनीहरूले यो अवसरलाई पटक्कै गुमाउनेछैनन्। मण्डली जीवन, दाजुभाइ तथा दिदीबहिनीहरूको जीवन प्रवेश, मण्डलीको सुव्यवस्था, र परमेश्‍वरको घरको सुसमाचारको काम र अन्य क्षेत्रहरूका कामहरू प्रगति भइरहेका छन् कि छैनन् वा सहज रूपमा प्रगति भइरहेका छन् कि छैनन्—यीमध्ये कुनै पनि कुरा तिनीहरूको चिन्ताको विषय हुँदैन। उदाहरणका लागि, यदि तिनीहरूलाई मण्डलीले पुस्तकहरू कसरी र कसलाई वितरण गर्नुपर्छ भनी भनियो भने, तिनीहरूले सोच्छन्, “यति कडा हुनु आवश्यक छैन। म तिनीहरूलाई जसरी भए पनि वितरण गर्नेछु र त्यति हो।” जब मण्डलीले पुस्तकहरू भण्डारण गर्ने गरेको ठाउँ सुरक्षित छ कि छैन भनेर सोधिन्छ, तब तिनीहरूले भन्छन्, “त्यो सुरक्षित छ कि छैन भनेर कसले वास्ता गर्छ र? जे भए पनि, हामीसँग पुस्तकहरू भण्डारण गर्ने ठाउँ त छ, त्यसैले ठीकै छ।” हेर् त, माथिका नीतिहरूका लागि तिनीहरूसँग प्रति-उपायहरू हुन्छन्। तिनीहरूले परमेश्‍वरको घरबाट आएका कुनै पनि कामको प्रबन्ध वा अभ्यासका निश्‍चित सिद्धान्तहरू लागू गर्दैनन्; बरु, तिनीहरूले आफ्नै विचार र विधिहरूअनुसार काम गर्छन्। के यो आफ्नै अभ्यासहरूद्वारा सत्यतालाई प्रतिस्थापन गर्ने प्रयास गर्नु होइन र? यदि परमेश्‍वरका चुनिएका मानिसहरू यस्ता दियाबलसहरूको हातमा परे भने, तिनीहरूले कष्ट भोग्नेछन्—दियाबलसहरूले जे चाहन्छन् त्यही गर्नेछन्, र सबैले तिनीहरूको कुरा सुन्नुपर्नेछ, मानौँ तिनीहरू डाँकुका सरदारहरू, स्थानीय तानाशाहहरू, मालिकहरू, वा सम्राटहरू हुन्। परमेश्‍वरका चुनिएका मानिसहरूले सामान्य मण्डली जीवन बिताउन असम्भव हुनेछ, तिनीहरूले साँचो मार्गमा छिट्टै जग बसाल्न असम्भव हुनेछ, र तिनीहरूले विभिन्न सत्यताहरूमा छिट्टै प्रगति गर्न असम्भव हुनेछ। दियाबलसहरूले एउटा पनि असल काम गर्नेछैनन्। जहाँ कुनै मण्डलीले दुष्ट मानिसहरू र ख्रीष्ट विरोधीहरूबाट बाधा अनुभव गर्छ, र अराजकताको अवस्था उत्पन्न हुन्छ, त्यसले त्यस मण्डलीका अगुवाहरू वास्तविक काम गर्न असक्षम छन् र तिनीहरू नाम मात्रका हुन् भन्‍ने कुरा प्रमाणित गर्छ। विश्वासमा नयाँ भएका दाजुभाइ तथा दिदीबहिनीहरू जग बसाल्नुभन्दा पहिले नै ख्रीष्ट विरोधीहरूद्वारा भ्रमित हुन्छन्, र मण्डली जीवन पनि अराजकतामा डुब्छ। यो सबै झूटा अगुवाहरूले वास्तविक काम नगरेको कारणले हुन्छ। के झूटा अगुवाहरूसँग वास्तविक काम गर्ने समय हुँदैन भन्‍ने हो र? (होइन।) यदि तिनीहरूले यो अत्यावश्यक काम गर्न चाहेको भए, तिनीहरूसँग पर्याप्तभन्दा बढी समय हुनेथियो, तर तिनीहरूले त्यसो गर्दैनन्। यसले दियाबलसहरूको दुष्ट प्रकृतिलाई प्रकट गर्छ। तिनीहरू मण्डली अराजकतामा नपरोस् भनेर सबैभन्दा बढी डराउँछन्, त्यो पूर्ण रूपमा अराजक बनोस् भनी चाहन्छन्, मण्डलीको काम अराजकता र गतिहीनताको अवस्थामा रहोस् भनी तिर्सना गर्छन्, सबै मण्डली सदस्यहरूले दुष्ट मानिसहरू र ख्रीष्ट विरोधीहरूको आज्ञापालन गरून्, र तिनीहरू ख्रीष्ट विरोधीहरू, दुष्ट मानिसहरू, र दियाबलसहरूद्वारा भ्रमित होऊन्, र तिनीहरूले परमेश्‍वरलाई नपछ्याऊन् भन्‍ने आशा गर्छन्। तिनीहरूले चाहने कुरा ठ्याक्‍कै यही हो, र तिनीहरू खुसी र सन्तुष्ट हुनेछन्। जब दाजुभाइ तथा दिदीबहिनीहरूले सामान्य मण्डली जीवन पाउँछन्, तब तिनीहरूले सामान्य रूपमा परमेश्‍वरका वचनहरू खान र पिउन अनि सत्यतामा सङ्गति गर्न सक्छन्, र तिनीहरूले मण्डली जीवनमा भाग लिँदा हरेक पटक केही न केही प्राप्त गर्न सक्छन्, तब यी मानिसहरूलाई असहज महसुस हुन्छ। किनभने यदि मानिसहरूले सधैँ केही न केही प्राप्त गरिरहेका छन् र तिनीहरू बिस्तारै जीवनमा बढिरहेका छन् भने, तिनीहरूले उनीहरूलाई खुट्ट्याउनेछन् र उनीहरूलाई इन्कार गर्नेछन्, र उनीहरूले आफ्नो हैसियत गुमाउनेछन्, जुन परिणाम तिनीहरू हेर्न चाहँदैनन्। तिनीहरूलाई के लाग्छ भने, मण्डली जति धेरै अराजक हुन्छ, तिनीहरूसँग आफ्नो प्रतिभा प्रदर्शन गर्ने त्यति नै धेरै अवसरहरू हुन्छन्, आफ्नो प्रतिभालाई प्रयोगमा ल्याउने त्यति नै धेरै ठाउँ हुन्छ, र तिनीहरू त्यति नै बढी आफ्नो तत्त्वमा हुन र तिनीहरूले अराजकतामा विजय खोज्न सक्छन्। यो साँच्चै दियाबलसहरूको षड्यन्त्र हो! जहाँ दियाबलसहरू उपस्थित हुन्छन्, त्यहाँ कुनै पनि सत्यता सिद्धान्त र कुनै पनि निश्‍चित कामको प्रबन्ध लागू गर्न सकिँदैन। दाजुभाइ तथा दिदीबहिनीहरूले कामको प्रबन्ध पढ्न सक्दैनन् र आफ्नो कर्तव्य निर्वाह गर्न कुनै मार्ग पाउँदैनन्। जब मण्डलीमा अराजकता उत्पन्न हुन्छ, तब दियाबलसहरूका रूपमा रहेका यी झूटा अगुवा र ख्रीष्ट विरोधीहरूले त्यसलाई समाधान नै गर्दैनन्, र तिनीहरू गोप्य रूपमा रमाउँछन् समेत। तिनीहरूले केही समस्या सिर्जना गर्ने हरेक तरिका समेत सोच्छन्, अर्को दियाबलस वा ख्रीष्ट विरोधीलाई अगुवाको रूपमा नियुक्त गर्छन्, जसले गर्दा मण्डली अझै बढी अराजक बन्छ; यसले तिनीहरूलाई अझै खुसी बनाउँछ। के यो ठूलो रातो अजिङ्गरले काम गर्ने तरिकाजस्तै होइन र? ठूलो रातो अजिङ्गरले मानिसहरूलाई परमेश्‍वरमा विश्वास गर्न, परमेश्‍वरलाई पछ्याउन, वा आफ्नो कर्तव्य निर्वाह गर्न अनुमति दिँदैन; त्यसले मानिसहरूलाई पार्टीको कुरा सुन्न र पार्टीलाई पछ्याउन मात्र अनुमति दिन्छ। तिनीहरूले खान, पिउन, रमाइलो गर्न, र कुनै पनि अपराध गर्न सक्छन्; तिनीहरूले जस्तोसुकै अपराध गरे पनि, त्यसले तिनीहरूलाई रोक्दैन। समाजमा धेरै स्थानीय गुण्डाहरू, बदमासहरू, र वेश्याहरू छन्; मानिसहरू पापमा जिउँछन् र पापको आनन्दमा लिप्त हुन्छन्, र यसरी कसैले पनि राष्ट्रिय मामिलाहरूको वास्ता गर्दैन, र कसैले पनि चिनियाँ कम्युनिस्ट पार्टीले पर्दा पछाडि कति दुष्टता गरेको छ भनेर अनुसन्धान गर्दैन। यसलाई ध्यान अर्कोतिर मोड्ने कार्य भनिन्छ। चीनमा धेरै वर्षसम्म शासन गर्दा, ठूलो रातो अजिङ्गरका लागि सबैभन्दा प्रभावकारी रणनीति भनेको विभिन्न देशहरूबाट विभिन्न दुष्ट प्रवृत्तिहरू र दुष्ट विचार र दृष्टिकोणहरूलाई चीनमा भित्र्याउनु रहेको छ। यसपछि, चिनियाँ मानिसहरू यौनको मामिलामा पूर्ण रूपमा स्वतन्त्र हुन्छन्, तिनीहरूको दिमाग खुला हुन्छ, र तिनीहरूले यौनको बारेमा कुरा गर्ने तरिका पनि खुला हुन्छ। तिनीहरू दिनभरि यी कुराहरूको बारेमा सोच्छन्। आम मानिसहरूको जीवन के बनेको छ? यो खानपान र यौन, अर्थात् तिनीहरूको प्राकृतिक इच्छाहरूको वरिपरि घुम्छ। आम मानिसहरू सबै यस्तो दुष्चक्रमा फसेका छन्, त्यसैले तिनीहरूले राजनीति र शासकहरूप्रतिको आफ्नो सतर्कतालाई खुकुलो पार्छन्, तिनीहरूसँग राजनीति र शासकहरूको बारेमा कुनै संवेदनशीलता हुँदैन, र तिनीहरूले उनीहरूको वास्ता नै गर्दैनन्। अफिमको दुर्व्यसनीहरूजस्तै, तिनीहरूको इच्छाशक्ति कमजोर हुन्छ। पुरुषहरूसँग अब करियर पछ्याउने महत्त्वाकाङ्क्षा हुँदैन, र महिलाहरूसँग अब असल पत्नी र मायालु आमा बन्ने चाहना हुँदैन। मानिसहरू सही मार्गमा हिँड्दैनन् वा उचित कामहरूमा संलग्न हुँदैनन्। कोही पनि राजनीतिमा भाग लिँदैन, र सबै जना ठूलो रातो अजिङ्गरप्रति पूर्ण रूपमा समर्पित हुन्छन्। यसरी, ठूलो रातो अजिङ्गरको शासन सुदृढ हुन्छ, किनभने यस्ता मानिसहरूमाथि शासन गर्न सजिलो हुन्छ। “शासन गर्न सजिलो” को अर्थ के हो? यसको अर्थ, ठूलो रातो अजिङ्गरले आम मानिसहरूलाई जतिसुकै दमन गरे पनि, तिनीहरूको कुनै आपत्ति हुँदैन र तिनीहरूले त्यो सहन गर्नुपर्छ। के अहिले हासिल भएको प्रभाव ठीक यही होइन र? (हो।) चिनियाँ चलचित्र वा अनलाइन भिडियोहरू हेर; तीमध्ये असीदेखि नब्बे प्रतिशत यौन इच्छा वा पुरुष र महिलाबीचको सम्बन्धका बारेमा हुन्छन्। यसले मानिसहरूमा भयानक प्रभाव पार्छ; यसले बालबालिका र नाबालिगहरूलाई सुरक्षा दिँदैन। यस सन्दर्भमा पश्‍चिमीहरूको कडा प्रावधानहरू छन्; तिनीहरूले बालबालिका र नाबालिगहरूलाई सुरक्षा दिन्छन् र उनीहरूका लागि रोकथामका उपायहरू अपनाएका छन्। आजका चिनियाँ युवाहरू यस्तै सामाजिक वातावरणमा हुर्कन्छन्। सानै उमेरमा, तिनीहरूको दिमाग रोमान्स, प्रेम, यौन, र विवाहजस्ता कुराहरूले भरिएका हुन्छन्। यो डरलाग्दो कुरा हो! यदि मानवजाति यस्तो सामाजिक सन्दर्भमा जियो, र सामाजिक वातावरणको प्रभाव र शिक्षाद्वारा, मानवजातिको सामान्य शारीरिक आवश्यकताहरूलाई शैतानले पतित स्तरसम्म भ्रष्ट तुल्यायो भने, मानिसहरूको हृदय दुष्ट र पतित हुनेछ। दुष्टता र पतनको एउटा प्रकटीकरण के हो भने, मानिसहरूमा यस सन्दर्भमा लाजको कुनै भावना हुँदैन, वा यस सन्दर्भमा तिनीहरूको लाजको भावनाको मानक घटेको हुन्छ। कतिपय मानिसहरूमा विवेक र समझ हुने भएकोले, तिनीहरूको हृदयमा एउटा रेखा हुन्छ जसलाई तिनीहरूले पार गर्नेछैनन्; यो तिनीहरूको अल्प विवेक र समझले हासिल गर्न सक्ने सानो लाजको भावना हो। तर यी मानिसहरूले परमेश्‍वरमा विश्वास गरेपछि, उनीहरूले अझै पनि त्यस सामाजिक सन्दर्भमा हुर्कनुका छाया र छापहरू बोक्छन्। आजसम्म, कतिपयले बिस्तारै तिनलाई हटाइरहेका छन्, जबकि अरू अझै पनि त्यस छायामा बाँचिरहेका छन् र त्यसबाट बाहिर निस्केका छैनन्। त्यस प्रकारको सामाजिक वातावरण र पृष्ठभूमिमा हुर्कने मानिसहरूको सकारात्मक कुराहरू, इन्साफप्रतिको भित्री इच्छा, र सही मार्गमा हिँड्ने तिनीहरूको सङ्कल्प, निश्‍चयता, वा तिर्सनालाई केही हदसम्म नाश गरिएको हुन्छ। “नाश गरिएको” को अर्थ के हो? यसको अर्थ, यस्तो सामाजिक वातावरणद्वारा प्रभावित र शिक्षित भएकाले, यी मानिसहरूको सकारात्मक कुराहरूको तिर्सना गर्ने र ज्योति र इन्साफ पछ्याउने निश्‍चयता, लगनशीलता, र इच्छाशक्ति धेरै कमजोर हुन्छ; तिनीहरूले कुनै पनि आँधीबेहरी, कुनै पनि बाधा, वा कुनै पनि हार सहन सक्दैनन्। यो अफिम सेवन गरेका मानिसहरूजस्तै हो; तिनीहरूले छोडे पनि, औषधिको हानि त्यहाँ रोकिँदैन। जब तिनीहरूले बाधा वा असफलताहरूको सामना गर्छन्, जब तिनीहरूले निरुत्साहित वा नकारात्मक महसुस गर्छन्, तब तिनीहरू फेरि दुर्व्यसनमा फस्न सक्छन् र आफ्नो दिमागलाई सुन्‍न पार्न र जीवनका विभिन्न कठिनाइहरूबाट भाग्न फेरि अफिम प्रयोग गर्न सक्छन्। अर्थात्, तिनीहरूका लागि आफ्नो लागुऔषधको लतलाई एकै पटक र सधैँका लागि छोड्नु असम्भव हुन्छ; तिनीहरू अगाडि बढ्दै जाँदा फेरि दुर्व्यसनमा फस्नेछन्, आफ्नो पुरानो बानीमा फर्किनेछन्, र जीवनका विभिन्न समस्याहरू समाधान गर्न उही विधि प्रयोग गर्नेछन्। यस्तो दुष्ट सामाजिक वातावरण र पृष्ठभूमिमा हुर्केका यी मानिसहरूले शैतानबाट धेरै विधर्म र भ्रामक कुराहरू प्राप्त गरेका छन्, जसले तिनीहरूको हृदयमा धेरै गहिरो जरा गाडेको हुन्छ। सत्यता पछ्याउने तिनीहरूको इच्छा अझै पनि धेरै कमजोर हुन्छ, र तिनीहरूले शैतानी दुष्ट शक्तिहरूबाट आउने भ्रम र लोभलाई, वा तिनका विभिन्न परीक्षाहरूलाई सहन सक्दैनन्। अर्थात्, यी मानिसहरूले परमेश्‍वरलाई पछ्याए पनि, जीवनप्रतिको तिनीहरूको दृष्टिकोण, तिनीहरूको मूल्यमान्यताको प्रणाली, प्रेमप्रतिको तिनीहरूको दृष्टिकोण, र खुसीप्रतिको दृष्टिकोण सबै दुष्ट प्रवृत्तिहरूद्वारा गहिरो रूपमा प्रभावित र अनुकूलित भएका हुन्छन्, यहाँसम्म कि तिनीहरू यी कुराहरूद्वारा बाँधिएका र जकडिएका हुन्छन्। कतिपयले अझै पनि सुखी वैवाहिक जीवनमा, दुई जनाको संसारमा, र यौन इच्छामा लिप्त हुनलाई संसारको दुष्ट प्रवृत्तिहरूमा फर्कन चाहन्छन्। यी मानिसहरूलाई ती दुष्ट विचार र दृष्टिकोणहरूद्वारा फेरि व्याप्त वा नियन्त्रित हुन निकै सजिलो हुन्छ। विशेष गरी जब मानिसहरूले प्रेम र विवाह समावेश भएका केही चलचित्रहरू हेर्छन्, तब तिनीहरूको हृदय कमजोर हुन्छ, तिनीहरूले विवाह र प्रेममा बाँचिरहेका र जीवनको आनन्द लिइरहेका गैरविश्‍वासीहरूप्रति ईर्ष्या गर्छन्, र तिनीहरूले सत्यता पछ्याउने र आफ्नो कर्तव्य निर्वाह गर्ने इच्छा गुमाउँछन्। यो धेरै डरलाग्दो कुरा हो। यी वास्तविक परिस्थितिहरूबाट, के देख्न सकिन्छ भने हरेक व्यक्ति, आजसम्म परमेश्‍वरलाई पछ्याउन अनगिन्ती कठिनाइहरूबाट गुज्रेको भए तापनि, अझै पनि सुरक्षित हुँदैन। सायद तँलाई तैँले सत्यता पछ्याउन, सत्यता स्वीकार गर्न र सत्यताको अभ्यास गर्नमा आफ्नो सबै शक्ति लगाइसकेको छस् भन्‍ने लाग्छ होला, तर मानिसमाथि शैतानको विनाशका दुष्परिणामहरू तँबाट अझै पनि हटाइएका छैनन्, त्यसैले तँ अझै पनि ठूलो खतरामा हुन्छस्।

हामी दियाबलसहरूका दुष्ट प्रकटीकरणहरूमा रहेको सङ्गतिलाई जारी राखौँ। दियाबलसहरूका दुष्ट प्रकटीकरणहरू धेरै छन्; तिमीहरूले ती सर्वव्यापी छन् भनेर भन्न सक्छौ—तिमीहरूले ती मानिसहरूको कुनै पनि समूहमा भेट्टाउनेछौ। हामी मुख्यतया दियाबलसहरूका विभिन्न दुष्ट प्रकटीकरणहरूलाई तिनीहरूको दुष्ट सारको चित्रण गर्न सत्यताअनुसार मापन गर्छौँ। यो सबैभन्दा सही तरिका हो। दियाबलसहरूले सत्यताप्रति राख्ने विभिन्न मनोवृत्तिहरू—त्यसप्रति शत्रुवत् हुनु, त्यसलाई आक्रमण गर्नु, र त्यसलाई प्रतिस्थापन गर्न खोज्नु—को आधारमा भन्दा, यस प्रकारको व्यक्तिको प्रकृति सार एउटा दुष्ट सार हो, एक दियाबलसको सार हो। तिनीहरू कहिल्यै परिवर्तन हुनेछैनन्, किनभने तिनीहरूले कहिल्यै सत्यता स्वीकार गर्दैनन् र कहिल्यै सत्यतालाई सकारात्मक कुराको रूपमा लिँदैनन्। तिनीहरूले किन सत्यतालाई सकारात्मक कुराको रूपमा लिँदैनन्? किनभने तिनीहरूमा मानवता हुँदैन, र तिनीहरू दियाबलसहरू हुन्; तिनीहरूले सत्यता स्वीकार गर्न सक्दैनन्, र तिनीहरूसँग सत्यता स्वीकार गर्ने कुनै सामर्थ्य हुँदैन, न त तिनीहरूलाई सत्यता स्वीकार गर्ने कुनै आवश्यकता नै पर्छ। त्यसोभए, तिनीहरूको आवश्यकता के हो त? त्यो दुष्ट कामहरू गर्नु, परमेश्‍वर र सत्यताप्रति विरोधी हुने कामहरू गर्नु, र सत्यतालाई आक्रमण र प्रतिस्थापन गर्ने कामहरू गर्नु हो। यो तिनीहरूको मिसन हो, र यो तिनीहरूको प्रकृति सारद्वारा पनि निर्देशित हुन्छ। त्यसकारण, अन्त्यमा, यस्ता मानिसहरूलाई मण्डलीबाट निकाल्न मात्र गर्न सकिन्छ। परमेश्‍वरको घरमा तिनीहरूको लागि कुनै ठाउँ छैन, न त तिनीहरूले गर्नुपर्ने कुनै कर्तव्य नै छ। परमेश्‍वरको घरलाई तिनीहरूको कुनै पनि आवश्यकता छैन। परमेश्‍वरको घरमा इमानदारीपूर्वक आफ्नो कर्तव्य निर्वाह गर्नेहरू, चाहे तिनीहरूले सत्यतालाई प्रेम गरून् वा नगरून्, तिनीहरू कम्तीमा पनि व्यक्तिपरक रूपमा सत्यता स्वीकार गर्न इच्छुक हुन्छन्, सत्यताप्रति शत्रुवत् हुँदैनन्, तिनीहरूले सत्यतालाई कहिल्यै इन्कार गर्नेछैनन्, र परमेश्‍वरको कहिल्यै आलोचना, आक्रमण, वा निन्दा गर्नेछैनन्। अवश्य पनि, तिनीहरूले जानाजानी सत्यतालाई प्रतिस्थापन गर्ने कुनै पनि अभिव्यक्तिहरू बोल्ने वा तिनीहरू त्यस्तो कुनै पनि व्यवहार वा अभ्यासहरूमा संलग्न हुनेछैनन्। शैतान र दियाबलसहरूका दुष्ट प्रकटीकरणहरू—सत्यताप्रति शत्रुवत् हुनु, सत्यतालाई आक्रमण गर्नु, र सत्यतालाई प्रतिस्थापन गर्नु—शैतानमा दुष्ट सार छ भनेर प्रमाणित गर्नका लागि पर्याप्त छन्; तिनीहरू मण्डलीमा रहन सक्दैनन्। परमेश्‍वरका चुनिएका मानिसहरूले सत्यतालाई झन्-झन् बढी बुझ्दै जाँदा, र धेरैजसो मानिसहरूले सत्यताप्रति वितृष्णा राख्ने र शत्रुवत् हुने विभिन्न प्रकारका मानिसहरूलाई खुट्ट्याउँदै जाँदा, जो दियाबलसहरू हुन्, तिनीहरूको प्रकृति सार झन्-झन् स्पष्ट रूपमा खुलासा हुन्छ, र त्यो मानिसहरूद्वारा झन्-झन् स्पष्ट र सही रूपमा चिनिन्छ र खुट्ट्याइन्छ। त्यसकारण, यी मानिसहरू अरूद्वारा झन्-झन् बढी अस्वीकृत हुन्छन्, र अरूसँग मैत्रीपूर्ण रूपमा घुलमेल हुन र सामञ्जस्यपूर्ण रूपमा सहकार्य गर्न झन्-झन् बढी असक्षम हुन्छन्। अन्ततः, तिनीहरूलाई बिस्तारै हटाइन मात्र सकिन्छ। के तिमीहरू यस्ता मानिसहरूलाई हटाइएको हेर्न इच्छुक छौ? (छौँ।) तिनीहरूलाई बिस्तारै हटाउनु राम्रो कुरा हो। एकातिर, यसले के प्रमाणित गर्छ भने, धेरैजसो परमेश्‍वरका चुनिएका मानिसहरू कदमा बढेका छन् र जो दियाबलसहरू हुन्, तिनीहरूलाई खुट्ट्याउन सक्‍ने भएका छन्, र उनीहरूले उप्रान्त तिनीहरूहरूलाई परमेश्‍वरमा विश्‍वास गर्ने वा दाजुभाइ तथा दिदीबहिनीको रूपमा लिँदैनन्। अर्कोतिर, जो दियाबलसहरू हुन्, तिनीहरूले गरेका कामहरू झन्-झन् बढी खुलासा हुन्छन्। मानिसहरूले तिनीहरूको प्रकृति सारलाई उदाङ्गो पार्छन्, र सबैले के देख्छन् भने, तिनीहरू सेवा दिन समेत योग्यका छैनन्; तिनीहरूले मण्डलीमा केवल बाधा र अवरोधहरू मात्र निम्त्याउँछन् र कुनै सकारात्मक प्रभाव पार्दैनन्। एक पटक तिनीहरूलाई हटाइएपछि र निकालिएपछि भने, मण्डलीको काम सामान्य रूपमा अघि बढ्छ। दियाबलसहरूमा मानवता हुँदैन; तिनीहरू जनावरहरूभन्दा खराब हुन्छन्। कतिपय जनावरहरूले आफ्नो मालिकको कुरा सुन्न, लगनशीलताका साथ काम गर्न, र आफ्नो मालिकलाई समस्या नदिन जान्दछन्। जनावरहरूमा केही समझ हुन्छ, तर दियाबलसहरूले यो हासिल गर्न सक्दैनन्। यदि तैँले तिनीहरूलाई कर्तव्य निर्वाह गर्न प्रयोग गरिस् भने, तैँले अझै पनि तिनीहरूको सुपरिवेक्षण गर्न केही मानिसहरूको बन्दोबस्त गर्नुपर्छ। यदि तिनीहरूले आज्ञाकारी रूपमा सेवा दिन सक्‍ने भए, त्यो स्वीकार्य हुनेथियो, तर तिनीहरूले राम्ररी सेवा दिनेछैनन्। तैँले तिनीहरूको सुपरिवेक्षण गरे पनि, तैँले तिनीहरूलाई हेर्न नसक्ने समयहरू सधैँ हुनेछन्। यदि तैँले एक क्षणका लागि दियाबलसहरूबाट आफ्नो आँखा हटाइस् वा एउटा कुरालाई बेवास्ता गरिस् भने, तिनीहरूले कमजोरीको फाइदा उठाउनेछन् र मण्डलीको काममा अराजकता र समस्या निम्त्याउनेछन्। तैँले तिनीहरूलाई हेर्न धेरै मानिसहरू प्रयोग गर्छस्, र अन्त्यमा, तैँले अझै पनि तिनीहरूले सिर्जना गरेको गडबडीलाई सफा गर्न धेरै मानिसहरू लगाउनुपर्छ। तँलाई तिनीहरूलाई कर्तव्य निर्वाह गर्न प्रयोग गर्दा धेरै ठूलो हानि हुन्छ, त्यसो गर्नु सार्थक छैन, र तिनीहरूलाई प्रयोग गर्नु धेरै थकाउने र रिसउठ्दो कुरा हो भन्‍ने महसुस हुनेछ। तिनीहरूले काम गरेको हेर्नु जनावरहरूले काम गरेको हेर्नुजस्तै हो; तिनीहरूले सामान्य मानिसहरूले गर्न सक्ने काम कहिल्यै गर्न सक्दैनन्। अन्तमा, तैँले तिनीहरूलाई छर्लङ्गै देख्नेछस्: यस्ता मानिसहरू जनावरहरू हुन्, तिनीहरू दियाबलसहरू हुन्; तिनीहरू कहिल्यै परिवर्तन हुनेछैनन्। जनावर र दियाबलसहरूले कहिल्यै सत्यता स्वीकार गर्नेछैनन्। तैँले अन्ततः यो कुरा स्पष्ट रूपमा बोध गर्छस्, र तैँले अन्ततः दियाबलसहरूलाई फेरि कहिल्यै प्रयोग नगर्ने निर्णय गर्छस् र तैँले तिनीहरूलाई निकाल्छस्। के जनावर र दियाबलसहरू मानिस बन्न सक्छन्? यो असम्भव छ। ठूलो रातो अजिङ्गरलाई कसाइको छुरा तल राख्न लगाउनु असम्भव छ; त्यसको प्रकृति दियाबलसको हो—त्यसले आँखा झिमिक्क नगरी मानिसहरूलाई मार्छ। दियाबलसहरू र शैतान एउटै समूहका हुन्। तँ ठूलो रातो अजिङ्गरलाई जसरी हेर्छस्, त्यसरी नै यी जनावर र दियाबलसहरूलाई हेर्नुपर्छ; यो सही हुन्छ। यदि तैँले दियाबलसहरूलाई शैतान र ठूलो रातो अजिङ्गरलाई हेर्नेभन्दा फरक तरिकाले हेरिस् भने, यसले के प्रमाणित गर्छ भने, तँलाई अझै पनि दियाबलसहरूको सारको पूर्ण बुझाइ छैन; यदि तैँले अझै पनि तिनीहरूलाई मानिसको रूपमा व्यवहार गर्छस्, तिनीहरूमा मानवता छ, केही प्रशंसनीय गुणहरू छन्, र तिनीहरूले अझै पनि छुटकारा पाउन सक्छन् भनी विश्‍वास गर्छस्, र तैँले अझै पनि तिनीहरूलाई मौका दिन आवश्यक ठान्छस् भने, तँ अज्ञानी होस्, तँ फेरि तिनीहरूको चालमा फसेको छस्, र तैँले यसका लागि मूल्य चुकाउनुपर्नेछ। तिनीहरूको चालमा नफस्नका लागि, तैँले दियाबलसहरूलाई पूर्ण रूपमा निकाल्नुपर्छ। तिनीहरूलाई कुनै दया नदेखा! ठीक छ, दियाबलसहरूका दुष्ट प्रकटीकरणहरूमा रहेको आजको सङ्गति यति नै हो। फेरि भेटौँला!

सत्यता कसरी पछ्याउने (१६)

हाम्रो हालैको सङ्गतिको विषयवस्तु विभिन्न प्रकारका मानिसहरूलाई खुट्ट्याउने बारेमा रहेको छ—तिनीहरूको उत्पत्तिका आधारमा तिनीहरूका फरक-फरक वर्ग र वर्गीकरणहरूलाई छुट्याउने, अनि त्यसपछि वास्तविक जीवनमा तिनीहरूका विविध प्रकटीकरणहरूमार्फत विभिन्न प्रकारका मानिसहरूको सारलाई खुट्ट्याउने। विभिन्न प्रकारका मानिसहरूलाई खुट्ट्याउन सिक्नु तिनीहरूलाई कसरी सही तरिकाले व्यवहार गर्ने र आफूलाई कसरी सही तरिकाले व्यवहार गर्ने भन्‍ने सन्दर्भमा लाभदायक हुन्छ, होइन र? (हो।) के यी कुराहरूमा सङ्गति गर्दा त्यसले परमेश्‍वरमा विश्‍वास गर्नेहरूका बारेमा मानिसहरूका अघिल्ला धारणाहरू र कल्पनाहरूलाई पनि समाधान गरेको छैन र? उदाहरणका लागि, धेरै मानिसहरूले सबै विश्‍वासीहरूलाई दाजुभाइ-दिदीबहिनीको रूपमा व्यवहार गर्थे। जबसम्म कुनै व्यक्ति मण्डलीमा हुन्थ्यो, जबसम्म ऊ आफ्नो कर्तव्य निर्वाह गर्न उत्साही हुन्थ्यो, तबसम्‍म उसले जतिसुकै दुष्टता गरे पनि, उसको मानवता जतिसुकै भयानक भए पनि, वा उसको स्वभाव जतिसुकै अहङ्कारी, धूर्त, वा छली भए पनि, यी मानिसहरूले उसलाई दाजुभाइ-दिदीबहिनीको रूपमा व्यवहार गर्थे र प्रेमले उसलाई मदत गर्थे। के त्यस्ता मानिसहरूमा खुट्ट्याउने क्षमता हुन्छ? (हुँदैन।) विगतका केही वर्षहरूको मलजल र आहारद्वारा, तिमीहरूका दृष्टिकोणहरू निकै परिवर्तन भएका छन्, होइन र? (हो।) अब तिमीहरूका दृष्टिकोणहरू परिवर्तन भएकाले, के तिमीहरू विभिन्न प्रकारका मानिसहरूलाई व्यवहार गर्दा तुलनात्मक रूपमा सैद्धान्तिक हुँदैनौ र? (हुन्छौँ।) के विभिन्न प्रकारका मानिसहरूप्रतिका तिमीहरूका दृष्टिकोण र मनोवृत्तिहरू पहिलेभन्दा फरक छैनन् र? (हो, ती फरक छन्।) यी विषयहरूमा सङ्गति गर्नुभन्दा पहिले, विभिन्न प्रकारका मानिसहरूलाई खुट्ट्याउने क्षमता मानिसहरूमा थिएन, र तिनीहरूले जबसम्म कसैले परमेश्‍वरमा विश्‍वास गर्छ, तबसम्म ऊ असल व्यक्ति हो, परमेश्‍वरको घरको सदस्य हो, र खराब मानवता भएकाहरू पनि परमेश्‍वरले मुक्ति दिन चाहनुभएका व्यक्तिहरू हुन् भन्‍ने विश्‍वास गर्थे। अहिले यसलाई हेर्दा, के कुरा त्यस्तो हो त? (होइन।) अहिले हेर्दा, कुरा त्यस्तो होइन। त्यसोभए, अहिले यसलाई हेर्दा, के असल मानिसहरू धेरै छन् कि खराब मानिसहरू? (मलाई लाग्छ खराब मानिसहरू धेरै छन्। पहिले, मैले धेरै मानिसहरूलाई निकै असल मानिसहरूका रूपमा हेर्थेँ, तर परमेश्‍वरको सङ्गतिद्वारा र त्यसलाई विभिन्न प्रकारका मानिसहरूका प्रकटीकरणहरूसँग सम्बन्धित गराएर हेर्दा, मलाई खराब मानिसहरू नै धेरै रहेछन् जस्तो लाग्छ।) पहिले, तिमीहरूमा बढीमा स्पष्ट रूपमा अविश्‍वासीहरू, अवसरवादीहरू, दुष्ट आत्माहरू, फोहोरी दियाबलसहरू, र स्पष्ट अवरोध र बाधा पुऱ्याउन सक्नेहरूलाई तिनीहरू असल मानिस वा दाजुभाइ-दिदीबहिनी होइनन् भन्‍ने जानेर केही हदसम्म खुट्ट्याउने क्षमता थियो। अहिले, यस्तो सङ्गतिद्वारा, स्पष्ट प्रकटीकरणहरू भएकाहरूलाई खुट्ट्याउन सक्नुबाहेक, के तिमीहरूले लगभग सबै मानिसहरूलाई तिनीहरूका प्रकाश र प्रकटीकरणहरूका आधारमा खुट्ट्याउन सक्दैनौ र? (सक्छौँ।) त्यसोभए, यस्तो सङ्गतिपछि, जब तिमीहरूले फेरि मानिसहरूसँग अन्तरक्रिया गर्छौ, तब के यो पहिलेभन्दा फरक महसुस हुँदैन र? (अलि फरक महसुस हुन्छ। अहिले जब म मानिसहरूसँग अन्तरक्रिया गर्छु, तब तिनीहरू मानव, पशुबाट पुनर्जन्‍म भएका हुन् कि दियाबलसहरूबाट पुनर्जन्म भएका हुन् भनी जाँच्नका लागि तिनीहरूले कामकुराहरूको सामना गर्दा प्रकट गर्ने प्रकटीकरणहरू र व्यक्त गर्ने दृष्टिकोणहरूलाई अवलोकन गर्नमा ध्यान दिन्छु। म मानिसहरूलाई तिनीहरूको सार र वर्गीकरणको आधारमा खुट्ट्याउनमा ध्यान दिन थालेको छु।) यसको अर्थ तिमीहरूले मानिसहरूलाई खुट्ट्याउन सिकेका छौ। त्यसोभए, के तिमीहरूले आफैलाई खुट्ट्याउन सक्छौ? (अलिअलि।) छोटकरीमा, यस विषयमा सङ्गति गर्नु मानिसहरूलाई खुट्ट्याउने कार्यका लागि लाभदायक हुन्छ। यसले तिमीहरूलाई विभिन्न प्रकारका मानिसहरूका व्यवहार र दृष्टिकोणहरूलाई खुट्ट्याउन र यी मानिसहरूको सारलाई छर्लङ्गै देख्न मदत गर्न सक्छ। यसरी, तिमीहरूले विभिन्न प्रकारका मानिसहरूलाई सिद्धान्तहरूअनुसार व्यवहार गर्नेछौ, र केही विशेष मानिस, घटना, वा कामकुराहरूको सामना गर्दा, तिमीहरूले तिनीहरूलाई धारणाहरू र कल्पनाहरूका आधारमा व्यवहार गर्नेछैनौ, र तिमीहरूले समस्याहरूलाई सम्हाल्नका लागि केही आधारभूत सिद्धान्तहरू बोध गर्न सक्नेछौ, र यसरी मूर्खतापूर्ण कामहरू कम गर्नेछौ। उदाहरणका लागि, पहिले, असामान्य व्यवहार वा विकृत विचार र दृष्टिकोण भएका केही मानिसहरूलाई देख्दा, तिमीहरूले त्यस्ता मानिसहरूको क्षमता खराब छ र तिनीहरूमा बुझ्ने क्षमता छैन, वा तिनीहरूले थोरै प्रवचनहरू सुनेका छन् र तिनीहरूको जग निकै कमजोर छ, त्यसकारण तिमीहरूले तिनीहरूलाई अझ बढी मलजल गर्न र मदत गर्न केही प्रयास गर्नुपर्छ भन्‍ने सोच्थ्यौ होला। अहिले, सङ्गतिद्वारा, पशुहरूबाट पुनर्जन्म भएका र दियाबलसहरूबाट पुनर्जन्म भएकाहरूलाई खुट्ट्याउने क्षमता प्राप्त गरेपछि, तिमीहरूले आफ्‍ना ती पहिलेका मूर्खतापूर्ण अभ्यासहरूलाई त्याग्नेछौ र अब उप्रान्त निष्फल कार्यहरूमा संलग्न हुनेछैनौ। त्यसोभए, के तिमीहरूले मानिसहरूलाई सत्यता सिद्धान्तहरूअनुसार व्यवहार गर्न सक्छौ? (हामी केही हदसम्म त्यसो गर्न सक्छौँ।) के तिमीहरूको अभ्यासमा विचलनहरू हुनेछन्? (यदि मैले कुनै व्यक्तिको सारलाई सही रूपमा मूल्याङ्कन गर्न सकिनँ भने, मेरो अभ्यासमा विचलनहरू हुन सक्छन्।) कुन-कुन परिस्थितिहरूमा तिमीहरूको अभ्यासमा विचलनहरू हुनेछन्? मानौँ उसको बाहिरी व्यवहार धेरैजसो मानिसहरूका धारणाहरूअनुरूप छ—उसले मूल्य चुकाउन र कुराहरू त्याग्न सक्छ, प्रायजसो सही कुराहरू नै भन्छ, र बारम्बार दान दिन्छ र अरूलाई मदत गर्छ—मानवताको हिसाबमा, यो व्यक्तिलाई दयालु मानिन्छ, तर यस क्रममा, ऊ सामान्य हुँदैन, र उसले प्रायजसो केही चरम व्यवहारहरू प्रदर्शन गर्छ, र उसले केही अलौकिक प्रकटीकरणहरू देखाउँछ, के तिमीहरूले यस्तो व्यक्तिलाई खुट्ट्याउन सक्नेछौ? के तिमीहरूलाई ऊसँग कसरी व्यवहार गर्ने भन्‍ने थाहा छ? (परमेश्‍वरको पछिल्लो पटकको सङ्गतिका कारणले मात्रै मलाई यस्तो व्यक्ति दियाबलसहरूबाट पुनर्जन्म भएको व्यक्ति हो भन्‍ने थाहा भयो।) तैँले उसको सारलाई दियाबलसको सारको रूपमा चित्रण गर्न सक्छस् र यो तथ्यलाई छर्लङ्गै देख्न सक्छस्, तर के तैँले दैनिक जीवनमा उसका प्रकटीकरणहरूको आधारमा र उसको वर्तमान अवस्थाको आधारमा उसलाई व्यवहार गर्ने उपयुक्त तरिका के हो भनी निर्धारण गर्न सक्छस्? यसमा मानिसहरूलाई व्यवहार गर्ने सिद्धान्तहरू समावेश हुन्छन्। त्यसोभए, यस प्रकारको व्यक्तिलाई व्यवहार गर्ने उपयुक्त तरिका के हो? यदि उसको जीवनको अवस्था आधारभूत रूपमा सामान्य छ, उसले मण्डलीको काममा बाधा पुऱ्याएको छैन, र अरूलाई बाधा दिएको छैन भने, उसलाई सही तरिकाले व्यवहार गर्—यदि उसले सेवा गर्न सक्छ भने, उसलाई त्यसो गर्न दे; यदि उसले सक्दैन, र अरूलाई बाधा दिएको छ, र धेरैजसो मानिसहरूले उसका प्रकटीकरण र प्रकाशहरूलाई छर्लङ्गै देखेका छन् र उसको सार दियाबलसको हो भनी निर्धारण गर्न सक्छन् भने, उसलाई निकालेर हटाउनका लागि धेरै ढिलो भइसकेको हुँदैन। के यो एउटा सिद्धान्त होइन र? (हो।) यो एउटा सिद्धान्त हो; तँ आफ्नो हृदयमा स्पष्ट हुनुपर्छ। उसलाई पछि जसरी सम्हालिए पनि, समय उपयुक्त हुनुपर्छ। मानौँ तैँले उसलाई छर्लङ्गै देखिस्, तर धेरैजसो मानिसहरूले उसँग सम्पर्क गरेका छैनन्, उसलाई छर्लङ्गै देख्ने कुरा त परै जाओस्। यदि तैँले सत्यताको बारेमा सङ्गति नगरी र उसलाई कसरी खुट्ट्याउने भनी व्याख्या नगरी सीधै उसलाई चित्रण गरिस् र सम्हालिस् भने, त्यो धेरै हतारमा भएको काम हुन्छ। अनि मानौँ उसको सारलाई छर्लङ्गै देखेपछि, तँलाई ऊप्रति घृणा लाग्न थाल्छ, त्यसपछि तैँले उसलाई काटछाँट गर्ने अवसरहरू खोज्छस्, वा आफ्ना वचन र कार्यहरूमा, साथै सत्यताको बारेमा सङ्गति गर्दा सधैँ उसलाई लक्षित गर्छस्—के यो काम गर्ने राम्रो तरिका हो? (होइन।) किन होइन? (किनभने यदि हामीले उसलाई यसरी व्यवहार गर्‍यौँ भने, धेरैजसो मानिसहरूलाई के भइरहेको छ भन्‍ने थाहा हुनेछैन र तिनीहरूमा गलतफहमीहरू समेत उत्पन्न हुन सक्छन्। यो व्यक्तिको सारलाई तथ्यहरूमार्फत प्रकट गरिनुपर्छ र उदाङ्गो पारिनुपर्छ, र जब मानिसहरूले उसलाई खुट्ट्याउन सक्छन् तब मात्रै उसलाई खुलासा गर्नु र विश्लेषण गर्नु वा काटछाँट गर्नु उपयुक्त हुन्छ—त्यसपछि सबैले बुझ्नेछन्। यदि यो व्यक्ति सत्यता पछ्याउने व्यक्ति होइन, तर उसले बाधा पनि दिँदैन र अझै पनि केही सेवा गर्न सक्छ भने, हामीले उसलाई सेवा गर्न दिनुपर्छ। यदि हामीलाई ऊ सत्यता पछ्याउने व्यक्ति होइन भन्‍ने थाहा छ तैपनि हामीले उसलाई निरन्तर काटछाँट गरिरह्यौँ भने, यसले उसको कर्तव्यको प्रदर्शनमा असर पार्नेछ।) त्यसरी काम गर्नु सिद्धान्तविहीन हो। दियाबलसहरूबाट पुनर्जन्म भएका र पशुहरूबाट पुनर्जन्म भएकाहरूलाई व्यवहार गर्दा, लामो समयसम्मको सम्पर्क र अवलोकनमार्फत, तैँले तिनीहरूको सारलाई छर्लङ्गै देखेको भए पनि, तैँले केही बुद्धि प्रयोग गर्नुपर्छ र तिनीहरूसँग सिद्धान्तहरूअनुसार व्यवहार गर्नुपर्छ। बुद्धि प्रयोग गर्नु ठीक हुन्छ, तर तैँले सिद्धान्तहरू उल्लङ्घन गर्नु हुँदैन। त्यस्ता मानिसहरूलाई सिद्धान्तहरूअनुसार व्यवहार गर्ने क्रममा धेरै स-साना कुराहरू समावेश हुन्छन्। तीमध्ये एउटा के हो भने, यदि तैँले तिनीहरू सत्यताप्रति वितृष्णा भएका मानिसहरू हुन्, जसको सार दियाबलसहरूको हो भनेर स्पष्ट रूपमा देखे पनि, तैँले तिनीहरूलाई काटछाँट गर्नका लागि सधैँ तिनीहरूमा गल्ती खोज्‍नु वा सानोतिनो कुरामा निहुँ खोज्‍नु, वा हरेक मोडमा तिनीहरूलाई खुलासा गर्नु हुँदैन। तिनीहरूलाई के भइरहेको छ भन्‍ने थाहा हुनेछैन; तिनीहरू अनभिज्ञ हुनेछन्, र तैँले तिनीहरूलाई किन काटछाँट गरिरहेको र लक्षित गरिरहेको छस् भन्‍ने तिनीहरूले थाहा पाउनेछैनन्। यसो गर्दा तिनीहरूको कर्तव्यको प्रदर्शनमा समेत असर पर्नेछ। अरूको नजरमा, तैँले जे गर्छस् वा भन्छस् त्यसमा तँ गलत नभए पनि, यसरी काम गर्दा कुनै परिणाम नआउने मात्रै होइन तर प्रतिकूल परिणामहरू समेत आउँछन्, र यो सत्यता सिद्धान्तहरूअनुरूप हुँदैन। त्यसकारण, तैँले जुनसुकै प्रकारको व्यक्तिसँग व्यवहार गरिरहेको भए पनि, तैँले तिनीहरूलाई सिद्धान्तहरूअनुसार र निष्पक्ष रूपमा व्यवहार गर्नुपर्छ; तँलाई कस्तो महसुस हुन्छ त्यसको आधारमा काम नगर्। केही बुद्धि प्रयोग गर्नु ठीक हुन्छ, तर तैँले तिनीहरूलाई सिद्धान्तहरूअनुसार नै व्यवहार गर्नुपर्छ। यसरी काम गर्दा, एकातिर, सुव्यवस्था पालन हुन्छ र नियमहरू पछ्याइन्छ, र अवरोधहरू हुने सम्भावना कम हुन्छ; अर्कोतिर, यसले तँसँग परमेश्‍वरको डर मान्‍ने हृदय छ, तैँले दुष्कर्म गर्दै जथाभाबी गरिरहेको छैनस्, र तैँले जानाजानी वा लापरबाहीपूर्वक आफ्नै अभिप्रायअनुसार कामहरू गरिरहेको छैनस् भन्‍ने प्रमाणित पनि गर्छ। तैँले हरेक प्रकारको व्यक्तिलाई व्यवहार गर्दा सिद्धान्तहरू पालना गर्नुपर्छ। चाहे तिनीहरू दियाबलस, पशु हुन् वा मानव हुन्, तैँले तिनीहरूलाई सिद्धान्तहरूअनुसार नै व्यवहार गर्नुपर्छ। तैँले यस्ता प्रकारका मानिसहरूलाई खुट्ट्याउन सक्नुपर्छ र मानिसहरूलाई व्यवहार गर्ने सिद्धान्तहरू बोध गर्नुपर्छ। तैँले यस मामिलामा विकृत बुझाइ राख्नु हुँदैन, होइन र? (हो।) कुनै पनि अवरोधपूर्ण काम नगर्। यदि तैँले अवरोध वा बाधा पुऱ्याउने कुनै काम गरिस् भने, तँ धेरै मूर्ख होस्; यो मानवले गर्नुपर्ने काम होइन। बुझिस्? (बुझेँ।)

पहिले, हामीले पशुहरूबाट पुनर्जन्म भएका र दियाबलसहरूबाट पुनर्जन्म भएकाहरूको सारका प्रकटीकरणहरूका बारेमा सङ्गति गर्‍यौँ, जो दुई फरक-फरक वर्गीकरणका हुन्। यसले मानिसहरूलाई के देख्न मदत गर्‍यो भने, सबै प्रकारका मानिसहरूसँग मानवको रूप भए पनि, तिनीहरूले सत्यताप्रति राख्ने फरक-फरक मनोवृत्तिहरूद्वारा नै तिनीहरूको सार र वर्गमा रहेका भिन्‍नताहरूलाई खुट्ट्याउन सकिन्छ। कुनै व्यक्तिको बाहिरी रूप जस्तोसुकै भए पनि—सायद कसैको शारीरिक बनोट मिलेको छ, ऊ निकै परिष्कृत र दयालु हृदय भएको देखिन्छ, वा शिक्षित, सुसंस्कृत, हैसियत र शिष्टता भएको देखिन्छ, र ऊसँग गरिमा समेत भएको, निकै महान् जस्तो, साधारण व्यक्ति होइन जस्तो देखिन्छ—यीमध्ये कुनै पनि कुरा उसको सारको चित्रण गर्ने आधार होइनन्। उसको रूप जस्तोसुकै भए पनि, ऊ अग्लो भए पनि वा होचो भए पनि, मोटो भए पनि वा दुब्लो भए पनि, उसको छालाको रङ्ग जस्तो भए पनि, वा उसको जीवन सम्पन्न भए पनि वा दरिद्र भए पनि, यीमध्ये कुनै पनि कुराले उसको सार वास्तवमा के हो भन्‍ने देखाउन सक्दैन। कुनै व्यक्तिको सारको चित्रण मानव परम्परागत संस्कृतिका मापदण्डहरू वा नैतिक आचरणबारे रहेका भनाइहरूका आधारमा हुन सक्दैन, न त यो मानिसहरूले इतिहासभरि सारांश निकालेका आदर्श वाक्यहरू वा प्रख्यात मानिसहरूका प्रसिद्ध भनाइहरू, वा शासक दलहरूका भ्रममा पार्ने कथनहरूका आधारमा नै हुन सक्छ। त्यसोभए, यो केमा आधारित हुनुपर्छ? मानिसहरूले विभिन्न प्रकारका मानिसहरूको सारलाई मूल्याङ्कन गर्न र निर्धारण गर्न परमेश्‍वरका वचनहरू, परमेश्‍वरले व्यक्त गर्नुभएको सत्यता र मानिसहरूका लागि परमेश्‍वरले अघि सार्नुभएका मागहरूलाई नै आधारको रूपमा प्रयोग गर्नुपर्छ। व्यक्तिले मानिसहरूलाई तिनीहरूको बाहिरी रूप, तिनीहरूका वरदानहरू, वा तिनीहरूले हासिल गरेको ज्ञानको आधारमा कदापि मूल्याङ्कन गर्नु हुँदैन, र समाज र मानिसहरूका बीचमा कुनै व्यक्तिको हैसियत वा उसले खेल्ने भूमिकाको आधारमा त झन् कदापि गर्नु हुँदैन। मानिसहरूलाई मूल्याङ्कन गर्ने यस्ता सबै तरिकाहरू गलत छन्। व्यक्तिले मानिसहरूलाई परमेश्‍वरका वचनहरूका आधारमा मूल्याङ्कन गर्नुपर्छ; केवल परमेश्‍वरका वचनहरू मात्र सत्यता हुन्। एकातिर, यो सत्यतामा आधारित हुनुपर्छ; अर्कोतिर, यो सत्यताप्रतिको व्यक्तिको मनोवृत्ति र उसले सत्यता बुझ्न सक्छ कि सक्दैन भन्‍ने कुरामा आधारित हुनुपर्छ। सत्यताको आधारमा कुनै व्यक्तिको सारलाई खुट्ट्याउनु र उसको वर्गीकरण निर्धारण गर्नु नै सबैभन्दा सही हुन्छ। अवश्य नै कुनै त्रुटि हुनेछैन।

ती दुई प्रकारका मानिसहरू—पशुहरूबाट पुनर्जन्म भएका र दियाबलसहरूबाट पुनर्जन्म भएकाहरूका—प्रकटीकरणहरूका बारेमा सङ्गति गरिसकेपछि, अब हामीले साँचो मानवहरूबाट पुनर्जन्म भएकाहरूका प्रकटीकरणहरूका बारेमा सङ्गति गर्नुपर्छ। हामी अब सबैभन्दा महत्त्वपूर्ण भागमा आइपुगेका छौँ। पशुहरूबाट पुनर्जन्म भएकाहरूका निश्चित प्रकटीकरण र विशेषताहरू हुन्छन्, त्यसरी नै दियाबलसहरूबाट पुनर्जन्म भएकाहरूका पनि ती हुन्छन्। त्यसोभए, के मानवहरूबाट पुनर्जन्म भएकाहरूका पनि सोहीअनुरूपका प्रकटीकरण र विशेषताहरू हुन्छन् त? (हुन्छन्।) यो निश्चित छ। हामीले साँचो मानवहरूमा हुने मानवताका केही आधारभूत प्रकटीकरण र विशेषताहरूबारे उल्लेख गरेका छौँ। आज, हामी मानवहरूबाट पुनर्जन्म भएकाहरूका विशिष्ट प्रकटीकरण र विशेषताहरूका बारेमा सङ्गति गर्नेछौँ। यस प्रकारको व्यक्तिको वर्गीकरण मानव हो भन्‍ने कुरालाई ध्यानमा राख्दै, हामीले औपचारिक रूपमा सङ्गति गर्नुभन्दा पहिले, सुरुमा मानव हुनुका आधारभूत विशेषताहरू के-के हुन् भनी सोचौँ। वा, मानिसहरूसँगको तेरो धेरै वर्षको अन्तरक्रिया र सङ्गतमार्फत, मानवको वर्गीकरणमा पर्ने यस प्रकारको व्यक्तिमा तैँले देखेका विशेषताहरू के-के हुन्? तिनीहरूका प्रकटीकरणहरू के-के हुन्? भन् त। (मानवको वर्गमा पर्ने यस प्रकारको व्यक्तिसँग विवेक र समझ हुन्छ। उदाहरणका लागि, यदि तिनीहरूले केही गलत काम गरे, वा कसैप्रति अन्याय गरे, वा सत्यता उल्लङ्घन गर्ने केही काम गरे भने, तिनीहरूले आफ्नो विवेकमा निन्दा महसुस गर्छन्।) (यस प्रकारको व्यक्तिले कम्तीमा पनि सत्यता बुझ्न सक्छ, सकारात्मक कुराहरूलाई प्रेम गर्छ, र नकारात्मक कुराहरूलाई घृणा गर्छ। उसको विवेक र समझ सही हुन्छ।) सत्यता बुझ्न सक्नु तुलनात्मक रूपमा उच्च मानक हो। यस प्रकारको व्यक्तिले सत्यताको सामना गर्नुभन्दा पहिले, उसमा मानवताका के-कस्ता विशेषताहरू हुन्छन्? तिनीहरूका कार्य, बोली, र तिनीहरूले आफूलाई कसरी आचरणमा ढाल्छन् र संसारसँग व्यवहार गर्छन् भन्‍ने कुराका विशेषताहरू के-के हुन्? तिनीहरूले प्रदर्शन गर्ने सामान्य मानवताका प्रकटीकरण र प्रकाशहरू के-के हुन्? अर्थात्, जब तिनीहरूले मानिसहरूसँग अन्तरक्रिया र सङ्गत गर्छन्, तब तिनीहरूले कस्ता प्रकटीकरणहरू देखाउँछन् जसले अरूलाई तिनीहरू सकारात्मक पात्रहरू हुन् भन्‍ने देख्न मदत गर्छ? (तिनीहरू तुलनात्मक रूपमा विवेकी हुन्छन्, तिनीहरू दयालु हृदयका हुन्छन्, तिनीहरूले अरूलाई छल्ने वा हानि गर्ने काम गर्दैनन्, र तिनीहरूसँग अरूलाई हानि गर्ने कुनै अभिप्राय हुँदैन।) तिमीहरूले सोच्न सक्ने कुराहरू मानवतासँग तुलनात्मक रूपमा मिल्ने यी सकारात्मक प्रकटीकरणहरू हुन्, जुन मानिसहरूको सोचाइमा असल व्यक्तिका प्रकटीकरणहरू हुन्। दयालु हृदयको हुनु, अरूलाई नछल्नु वा हानि नगर्नु, आफूले बोलेको पूरा गर्नु, जिम्मेवारीको भावना हुनु, अरूसँग राम्ररी घुलमेल हुन सक्नु, सकारात्मक कुराहरूको चाहना गर्नु र नकारात्मक कुराहरूलाई घृणा गर्नु—यी सबै मानवताका केही सकारात्मक प्रकटीकरणहरू हुन्। अरू केही छन्? (आत्मिक बुझाइ हुनु पनि हो—परमेश्‍वरका वचनहरू बुझ्न सक्नु।) आत्मिक बुझाइ हुनु अहिले हामीले छलफल गरिरहेको मानवतासँग सम्बन्धित कुरा होइन। हामी मुख्यतया मानवता भएका मानिसहरूले मामिलाहरूलाई सम्हाल्ने विभिन्न दृष्टिकोणहरू, साथै आफ्नो आत्मआचरण र अरूलाई गरिने व्यवहारको सारका प्रकटीकरणहरू, तिनीहरूको आत्मआचरण र कार्यहरूको हिसाबमा भन्दा तिनीहरूका सिद्धान्त र न्यूनतम मानकहरू, र यस्तै अन्य कुराहरूका बारेमा कुरा गरिरहेका छौँ। मानिसहरूले देख्न र सिक्न सक्ने मानवताका सकारात्मक प्रकटीकरणहरू थोरै छन्। यस्तो देखिन्छ कि मानवजातिमाझ आफूलाई कसरी आचरणमा ढाल्ने भनेर बुझ्नेहरू साँच्चै दुर्लभ छन्। धेरैले आफूलाई आचरणमा ढाल्न असफल भएको छु भन्‍नु कुनै अचम्मको कुरा होइन। चलचित्र र टिभी कार्यक्रमहरूमा कलाकारहरूले कसरी सकारात्मक पात्रहरूलाई चित्रण गर्छन् भनी हेर—कुनै मामिलामा निश्चित दृष्टिकोण, प्रकटीकरण, वा मनोवृत्ति प्रकट गर्ने कुरा आउँदा, कलाकारहरूलाई कसरी अभिनय गर्ने वा त्यसलाई कसरी व्यक्त गर्ने भन्‍ने थाहा हुँदैन, र यस क्षेत्रमा तिनीहरूको बुझाइ शून्य हुन्छ। यदि तैँले तिनीहरूलाई गुन्डा, बदमास, माफिया डन, वेश्या, चरित्रहीन स्त्री, वा कुनै प्रसिद्ध वा महान् व्यक्तिको भूमिका खेल्न भनिस् भने, तिनीहरूले त्यो भूमिका निकै राम्ररी खेल्न सक्छन्, र तिनीहरूले यी मानिसहरूको हरेक हाउभाउ, हरेक बोलीवचन र व्यवहार, यहाँसम्म कि एउटै हेराइलाई पनि पूर्ण जीवन्तता र विशिष्टताका साथ चित्रण गर्छन्। कतिपय दर्शकहरूले, तिनीहरूलाई नकारात्मक भूमिकामा देखेपछि, गल्तीले तिनीहरू साँच्चै नै कार्यक्रमका खराब व्यक्ति हुन् भन्‍ने विश्‍वास गर्छन्, र यदि उनीहरूले कहिल्यै तिनीहरूलाई देखे भने तिनीहरूलाई हिर्काउन चाहन्छन्। कतिले त तिनीहरूमाथि थुक्ने समेत गर्छन्। हेर त तिनीहरूले आफ्नो भूमिका कति जीवन्त रूपमा चित्रण गरे, तिनीहरूले साँच्चै नै त्यो खराब व्यक्तिलाई जीवन्त तुल्याए। असल व्यक्तिको भूमिका खेल्ने कुरा नि? के मानिसहरूले मानवता भएको व्यक्ति कसरी बन्ने भनी जानेर तिनीहरूको प्रस्तुतिबाट केही प्रेरणा पाउन सक्छन्? साँच्चै त्यस्ता कलाकारहरू छैनन्। मानवता भएको व्यक्ति कसरी बन्ने भन्‍ने कुरामा मानवजाति शून्य छ। पटकथा लेखक र निर्देशकहरू मात्रै शून्य छैनन्, तर दर्शकहरू पनि शून्य छन्—कसैले पनि मानवता हुनुको अर्थ के हो भनेर बुझ्दैन। त्यसैले, यसलाई चलचित्र र टिभी कार्यक्रमहरूमा पूर्ण खोक्रोपनका साथ चित्रण गरिन्छ। उदाहरणका लागि, जब एक कलाकारले मर्नुअघि आँखा चिम्लिरहेको कम्युनिस्ट पार्टीको सदस्यको भूमिका खेल्छ, तब दर्शकहरूले भन्छन्, “ऊ पक्कै पनि अझै मरेको छैन, उसले आफ्नो पार्टी शुल्क तिरेको छैन!” साँच्चै नै, एक सेकेन्डभन्दा कम समयमा, उसले आफ्नो आँखा खोल्छ, र काँप्दै, आफ्नो खल्तीबाट केही सिक्का निकाल्छ, र भन्छ, “यो मेरो पार्टी शुल्क हो। म पार्टीप्रति ऋणी हुन सक्दिनँ। पार्टी ढुक्क होस्। जब म अर्को संसारमा पुग्छु, अटल रूपमा, मृत्युसम्मै म अझै पनि पार्टीप्रति बफादार रहनेछु!” त्यसपछि मात्रै ऊ मर्छ। चलचित्र र टिभी कार्यक्रमहरूमा मानवता भएको व्यक्तिलाई यसरी चित्रण गरिन्छ। दर्शकहरूको नजरमा, यो वास्तवमा पूर्ण रूपमा खोक्रो हुन्छ। त्यस्ता मानिसहरू वास्तविक जीवनमा अस्तित्वमा हुँदैनन्, र मानिसहरूलाई यो हासिल गर्न धेरै गाह्रो हुन्छ। त्यसकारण, मानवजातिले साँचो मानवता के हो भन्‍ने बुझ्दैन, र यसको मानक परिभाषित गर्न तिनीहरूलाई धेरै गाह्रो हुन्छ। कि त मानक धेरै उच्च तय गरिन्छ र यो पूर्ण रूपमा खोक्रो हुन्छ, कि त मानिसहरू अनभिज्ञ हुन्छन् र तिनीहरूले यसलाई मनमानी रूपमा तय गर्छन्। वास्तवमा, साँचो मानवमा हुने मानवता धेरै सरल हुन्छ। कति सरल? यो तेरो पहुँचभित्रको कुरा हो, तैँले प्राप्त गर्न सक्ने कुरा हो। तेरो पहुँचभित्र हुनुको अर्थ के हो? यसको अर्थ यो अत्यन्तै व्यावहारिक, अत्यन्तै वास्तविक, अत्यन्तै वस्तुगत हुन्छ, र अलिकति पनि खोक्रो हुँदैन। यो अत्यन्तै वस्तुगत र व्यावहारिक भएकोले, मानिसहरूलाई यो अत्यन्तै सामान्य र उल्लेख गर्न लायक नै नभएको जस्तो लाग्छ, तिनीहरूलाई यी प्रकटीकरणहरू मानवजातिले प्रदर्शन गर्नुपर्ने कुरा हुन् भन्‍ने त झन् लाग्दै लाग्दैन। यस मानवजातिले भव्य, उच्च, र प्रभावशाली कुराहरूको वकालत गर्छ। धेरै मानिसहरूमा साँचो मानवताका प्रकटीकरणहरू नहुने मात्रै होइन, तर तिनीहरूले तिनलाई घृणा पनि गर्छन् किनभने सामान्य मानवताका प्रकटीकरणहरू अत्यन्तै व्यावहारिक, अत्यन्तै सामान्य, अत्यन्तै साधारण हुन्छन्, बरु, तिनीहरूले त ज्ञानलाई पछ्याउँछन् र सम्मान गर्छन्। यसरी, पूरै समाजभरि एउटा दुष्ट प्रवृत्तिको निर्माण भएको छ, साँचो मानवका प्रकटीकरणहरूलाई घृणा गर्ने र हेला गर्ने प्रवृत्ति। साँच्चै मानवता भएको व्यक्तिले समेत आफूलाई यसरी आचरणमा ढाल्नु साँचो मानव हुनु वा मानवता भएको व्यक्ति हुनु हो भन्‍ने महसुस गर्दैन। यसको विपरीत, तिनीहरू समाजका दुष्ट प्रवृत्तिहरूले वकालत गरेका तथाकथित कुलीन र असाधारण मानिसहरू बन्न खोज्छन्। यसले मानवता भएका केही मानिसहरूमा भएको मानवता सारलाई नकार्छ र ढाकछोप गर्छ। यहाँ “ढाकछोप गर्नु” को अर्थ के हो? यसको अर्थ कसैले तँलाई मानवता भएको व्यक्ति मान्दैन। यसको अर्थ, तैँले जे गरे पनि, अरूले तँलाई बहिष्कार गर्छन् र हेला गर्छन्, र मानिसहरूमाझ तेरो प्रतिभा प्रयोग गर्ने कुनै ठाउँ हुँदैन, तेरा लागि बोल्ने कुनै ठाउँ हुँदैन, र तेरो सामर्थ्यलाई प्रयोगमा ल्याउने कुनै अवसर हुँदैन। “नकार्नु” को अर्थ तेरो सामान्य मानवता भ्रष्ट मानवजातिको बीचमा उल्लेख गर्न लायक नै छैन भन्‍ने हुन्छ। तिनीहरूले वकालत गर्ने कुरा आफूमा मानवता हुनु भन्‍ने होइन। तिनीहरूले के वकालत गर्छन्? तिनीहरूले भीडलाई खुसी पार्ने, सहज व्यवहार गर्ने, चापलुसी गर्ने र निगाह खोज्ने, र झूट बोल्ने र छल्ने, जतिसुकै अत्यधिक मिठो वा आफ्नो साँचो भावनाविपरीत भए पनि जे पनि भन्न सक्ने कार्यको वकालत गर्छन्। सत्य बोल्दा यो समाजमा तैँले केही पनि पाउनेछैनस्। तेरो मानवता जतिसुकै असल भए पनि, यो समाजले त्यसको वकालत गर्दैन, र त्यसलाई नकार्नेछ। यदि तैँले केही सकारात्मक, न्यायपूर्ण, वा निष्पक्ष कुराहरू, वा विवेकका कुराहरू भनिस् भने, यदि तैँले आफ्नो उचित स्थान लिएर केही तर्कसङ्गत कुराहरू भनिस् भने, तिनीहरूले तँलाई बहिष्कार गर्नेछन्, नकार्नेछन्, र हेला गर्नेछन्। कतिपय त यस्ता पनि हुन्छन् जसले तेरो खिसी गर्छन्, उपहास गर्छन्, अपमान गर्छन्, त्यसपछि सबै दुष्ट शक्ति र सामर्थ्यहरूलाई जम्मा गरेर तँलाई आक्रमण र बहिष्कार गर्छन्, र अन्तमा तँलाई आफ्नो अनुहार देखाउन समेत धेरै लाज लाग्ने बनाउँछन्, र तँलाई आफैलाई नकार्ने बनाउँछन्। अन्तमा तैँले यस्तो सोच्नेछस्, “म राम्रो छैन, म समाजका प्रवृत्तिहरू, अनि यी मानिसहरूअनुरूप आफूलाई ढाल्न सक्दिनँ। मलाई षड्यन्त्रहरू कसरी गर्ने भनेर आउँदैन, म छलकपट वा चालबाजी गर्न सक्दिनँ, त्यसैले यी मानिसहरूका बीचमा बाँच्न मलाई धेरै गाह्रो छ।” तँलाई धेरै हीनताबोध हुन थाल्छ, र तँलाई यी मानिसहरूसँग मिलेर बस्‍न नसक्‍ने रहेछु भन्‍ने महसुस हुन्छ। वास्तवमा, तँ तिनीहरूका संसारसँग व्यवहार गर्ने दर्शनहरू, तिनीहरूका मामिलाहरूलाई सम्हाल्ने विधि र माध्यमहरू, र तिनीहरूको अस्तित्वको तरिकालाई पचाउन असक्षम छस्। यो दुष्ट प्रवृत्तिद्वारा र यी दुष्ट मानिसहरूद्वारा नकारिएपछि, तैँले आफ्नै मानवतालाई नकार्छस्, र त्यसपछि तिनीहरूअनुरूप आफूलाई ढाल्न, तिनीहरूलाई पछ्याउन, समाजमा मिल्‍न, यी दुष्ट मानिसहरूसँग मिल्‍न, र यो दुष्ट प्रवृत्तिसँग मिल्‍न हरसम्भव प्रयास गर्छस्। तैँले अरूले कसरी चालबाजी, षड्यन्त्र र छलकपट प्रयोग गर्छन् त्यसलाई नक्कल गर्ने प्रयास गर्छस्, र तैँले अरूले कसरी चापलुसीका कुराहरू, अत्यधिक मिठा कुराहरू, र आफ्नो साँचो कुराहरू बोल्छन् त्यसका नक्कल गर्ने प्रयास पनि गर्छस्। तर तैँले यी कुराहरूलाई नक्कल गर्ने जतिसुकै प्रयास गरे पनि र तैँले जतिसुकै प्रयास लगाए पनि, समग्रमा, तँलाई यी तैँले बोल्न चाहने कुराहरू होइनन् वा तैँले गर्न चाहने कामहरू होइनन् भन्‍ने लाग्छ। तैँले बोल्ने हरेक वचन तेरो साँचो भावनाविपरीत हुन्छ, र तैँले गर्ने हरेक कामले तँलाई आफ्नो विवेकमा निन्दा महसुस गराउँछ; तँलाई यो तैँले भन्नुपर्ने वा गर्नुपर्ने कुरा होइन भन्‍ने लाग्छ। तँ हरेक दिन यसरी नै मुखौटो लगाएर जिउँछस्। व्यवहार, बोली, वा केही विचार र दृष्टिकोणको हिसाबमा तँ यो दुष्ट प्रवृत्तिमा र यो भ्रष्ट मानवजातिसँग मिलेको जस्तो देखिए पनि, भित्र गहिराइमा, तँ दुःखी, दमित, र आक्रोशित हुन्छस्। यस्तो जीवन अनुभव भएपछि, तँ निष्पक्ष र न्यायपूर्ण व्यवहार, सकारात्मक कुराहरूको, र ज्योतिको चाहना गर्न थाल्छस्। त्यसोभए, यस्तो व्यक्तिमा मानवताका कस्ता विशेषताहरू हुन्छन् जसले उसलाई अरू मानिसहरू र दुष्ट प्रवृत्तिहरूको माझमा यस्ता भावनाहरू र यस्ता अनुभवहरू महसुस गराउँछ? वास्तवमा, यो कुरा धेरै सरल छ: जब एक व्यक्तिमा विवेक र समझको मानवता सार हुन्छ, तब मानिसहरूका बीचमा जिउँदा ऊसँग यस्ता अनुभवहरू हुनेछन्।

मानवता भएकाहरूमा हुनुपर्ने दुई सबैभन्दा आधारभूत कुराहरू विवेक र समझ हुन्। यी दुई कुराहरू बारम्बार छलफल गरिएका भए तापनि, मानिसहरूका लागि ती अत्यन्तै महत्त्वपूर्ण छन् र कुनै व्यक्ति मानव वर्गको हो कि होइन भनी मूल्याङ्कन गर्ने सबैभन्दा महत्त्वपूर्ण मापदण्डहरू तिनै पनि हुन्। खास गरी, विवेकले केलाई जनाउँछ? मैले पहिले भनेको छु, विवेक भनेको व्यक्तिको हृदयमा उत्पन्न हुने एउटा सामर्थ्य हो, र यसले मानिसहरूबाट निश्चित मागहरू गर्छ, र यो मुख्य रूपमा आफूलाई आचरणमा ढाल्ने सिद्धान्तहरू र आत्मआचरणको न्यूनतम मानकहरूमा प्रकट हुन्छ। तोकेरै भन्दा, आफूलाई आचरणमा ढाल्ने कुनै व्यक्तिको सिद्धान्त, आफूलाई आचरणमा ढाल्ने र संसारसँग व्यवहार गर्ने उसका सिद्धान्तहरू, र उसका मानवताका प्रकटीकरणहरूले ऊसँग विवेक छ कि छैन भन्‍ने कुरालाई प्रमाणित गर्न सक्छन्। भर्खरै, जब मैले विवेकले निश्‍चित रूपमा केलाई जनाउँछ भनेर सोधेँ, तब तिमीहरूले जवाफ दिन सकेनौ। तिमीहरूले गहन सत्यताहरू ठान्ने कुराहरूमा मात्रै ध्यान दिन्छौ, तर यस प्रकारका सत्यताहरूका हकमा, तिमीहरूलाई ती उल्लेख गर्न लायक नहुने गरी अति सानो, अति सामान्य, र अति तुच्छ लाग्छ, त्यसैले तिमीहरूले तिनलाई वास्तै गर्दैनौ र गम्भीर रूपमा लिँदैनौ। यदि कुनै व्यक्तिसँग विवेक छ भने, यसको अर्थ उसको मानवतामा दुई वटा विशेषताहरू छन्: एउटा धार्मिकता हो, र अर्को दया हो। कुनै व्यक्ति दयालु छ कि छैन भनी तैँले बाहिरी रूपबाट भन्न सक्दैनस् होला, तर यदि कुनै व्यक्ति दयालु हृदयको छ भने, तैँले उसँग सङ्गत गर्नेबित्तिकै थाहा पाउनेछस्। कुनै व्यक्ति धर्मी छ कि छैन भनेर मूल्याङ्कन गर्ने आधार के हो? यो आफूलाई आचरणमा ढाल्ने र संसारसँग व्यवहार गर्ने उसका सिद्धान्तहरू हुन्। यदि ऊ आफूलाई आचरणमा ढाल्ने र संसारसँग व्यवहार गर्ने तरिकामा विश्वासघाती, धूर्त, कपटी, सांसारिक-ज्ञानी, र षड्यन्त्रकारी र घुसघुसे छ भने, त्यो व्यक्ति पक्कै पनि धर्मी होइन। यदि आफूलाई आचरणमा ढाल्ने र संसारसँग व्यवहार गर्ने उसको तरिका धेरै सरल, धेरै सोझो, धेरै स्पष्ट छ भने, यदि उसले अरूसँग धेरै स्पष्ट रूपमा बोल्छ, मानिसहरूसँग अन्तरक्रिया गर्दा कुटिलपन वा छलीपनमा संलग्न हुँदैन, झूटविना बोल्छ र काम गर्छ—कालोलाई कालो र सेतोलाई सेतो भन्छ, त्यस्ता कुराहरूलाई धेरै स्पष्ट रूपमा छुट्याउँछ—सकारात्मक कुराहरूलाई पालन गर्न सक्छ, र दुष्ट शक्तिहरूसँग सम्झौता गर्दैन भने, त्यो व्यक्ति निकै धर्मी हुन्छ। यदि कुनै व्यक्ति धर्मी र दयालु दुवै छ भने, त्यो व्यक्तिसँग विवेक हुन्छ, उसँग मानवताका न्यूनतम विशेषताहरू हुन्छन्। मानवताको अर्को विशेषता समझ हो। समझ पनि हामीले अक्सर छलफल गर्ने एउटा शब्द र विषय हो, तर कसैले पनि समझ के हो भनेर स्पष्ट रूपमा परिभाषित गरेको छैन। समझभित्र के समावेश हुन्छ, र कस्तो प्रकारका प्रकटीकरणहरूले समझ भएको प्रकटीकरणहरूलाई निर्माण गर्छन्—के तिमीहरू यसबारे स्पष्ट छौ? धेरैजसो मानिसहरू त्यति स्पष्ट छैनन्; यस क्षेत्रमा तिनीहरूको बुझाइ अझै पनि तुलनात्मक रूपमा अस्पष्ट हुन्छ। त्यसोभए, समझ हुनुको अर्थ के हो? यसको अर्थ सही अडान लिँदै भन्नुपर्ने कुरा भन्न र गर्नुपर्ने कुरा गर्न सक्नु हो; यही नै समझ हुनु हो। यदि तँ मानवता भएको व्यक्ति होस् भने, तेरा बोलीवचन र व्यवहारहरू संयमित हुनेछन्। वर्तमान वातावरणभित्र र तेरो पहिचान र हैसियतको आधारमा, तैँले कुन शब्दहरू भन्नुपर्छ, कुन कामहरू गर्नुपर्छ, यी शब्दहरू बोल्दा तेरो अडान के हुनुपर्छ, र कुनै निश्चित मामिला व्यक्त गर्न तैँले कस्तो प्रकारको बोली प्रयोग गर्नुपर्छ भनी जान्नेछस्। यी कुराहरूका लागि तेरो हृदयमा मानकहरू र संयम हुनेछन्। अर्थात्, तेरो समझले तेरा शब्दहरू र व्यवहारलाई नियन्त्रण गर्न सक्नेछ, जसले तेरा शब्दहरू र व्यवहारलाई उपयुक्त बनाउनेछ, ताकि बाहिरी रूपमा अरूले तिनलाई तर्कसङ्गत र संयमित रूपमा देख्नेछन्, र तेरा शब्द र कार्यहरू ठीक-ठीक हुनेछन् र ती मानिसहरूलाई उन्नति गराउन सक्षम हुनेछन्। तेरो क्षमता, तेरो शिक्षाको स्तर, वा तेरो उमेरको हिसाबमा, तैँले बोल्ने शब्दहरू र गर्ने कामहरू पूर्ण रूपमा उपयुक्त छन् कि छैनन् भन्‍ने कुरालाई बेवास्ता गर्ने हो भने, कम्तीमा पनि, तेरो हृदयमा सीमाहरू हुनेछन्, एउटा मानक हुनेछ जसले तँलाई नियन्त्रणमा राख्छ, र तँलाई तर्कसङ्गत अवस्थामा बोल्ने र काम गर्ने तुल्याउँछ। समझ हुनुको अर्थ यही हो। समझ भएको व्यक्तिले जोसुकैको सामना गरे पनि—धनी वा गरिब, वा हैसियत भएको वा नभएको—कुनै पनि परिस्थितिमा, उसको बोली-वचन र व्यवहारहरू उसको मुड राम्रो छ कि नराम्रो छ भन्‍ने कुराले बाँधिदैनन्, न त उसले कुनै मामिला आफ्नो लागि लाभदायक छ कि छैन भनेर नै विचार गर्छ; उसको हृदयमा सधैँ संयम हुन्छ, एउटा मानक वा सीमा हुन्छ जसले उसलाई नियन्त्रण गर्ने काम गर्छ। उसले जानाजानी तोडमरोड गरिएका तर्कहरू निकाल्नेछैन, न त उसले अनुचित रूपमा समस्या खडा गर्नेछैन। कहिलेकाहीँ ऊ भित्रबाट रिसाएको र धेरै उत्तेजित भएको हुने भए पनि, र उसका शब्दहरूको छनौट त्यति उपयुक्त नभए पनि, उसले बोल्ने कुराहरूले तोडमरोड गरिएका तर्कहरू वा भ्रमपूर्ण कुराहरूलाई समावेश गर्दैनन्; बरु ती प्रस्तुत गर्न योग्य हुन्छन् र आधार सहितका हुन्छन्। “आधार सहितका” को अर्थ के हो? यसको अर्थ उसले भनेको कुरा सत्यताअनुरूप नहोलान्, तैपनि धेरैजसो मानिसहरूको नजरमा, यो “तर्क” मान्य हुन सक्छ; यसलाई सामान्यतया सही कुराको रूपमा मान्यता दिइन्छ, र कसैले यसको विरोध गर्दैन। यस्तो व्यक्ति समझ भएको व्यक्ति हो।

यी दुई पक्षहरू, विवेक र समझ, दुवैलाई स्पष्ट रूपमा व्याख्या गरिएको छ। मानवता हुनुका मुख्य प्रकटीकरणहरू यी दुई हुन्: एउटा विवेक हुनु, र अर्को समझ हुनु। मलाई भन्, के यी दुई पक्षहरू खोक्रा छन् कि छैनन्? (छैनन्।) के ती अत्यन्तै वास्तविक छैनन् र? (छन्।) ती अत्यन्तै वास्तविक छन्, र खोक्रा छैनन्। त्यसोभए मानवजातिले किन तिनको वकालत गर्दैन? किनभने विवेक भएको व्यक्तिसँग धार्मिकता र दया हुन्छ, र दुष्ट प्रवृत्तिहरूका बीचमा र दुष्ट, भ्रष्ट मानवजातिका बीचमा, धर्मी र दयालु मानिसहरूलाई घृणित, साथै अत्यन्तै तुच्छ मानिन्छ, र सबैले तिनीहरूलाई हेला गर्छन्। यदि तँ एक धर्मी र दयालु व्यक्ति होस् भने, तिनीहरूले तँलाई वास्तवमा केरकार समेत गर्नेछन्: “तिमी धर्मी र दयालु हुनुको के काम? के तिमीसँग ज्ञान छ? के तिमीसँग सामाजिक हैसियत छ? के समाजमा तिम्रो ख्याति वा शक्ति छ?” तैँले भन्छस्, “मसँग कुनै ख्याति वा शक्ति छैन; म केवल केही हदसम्म धर्मी र दयालु व्यक्ति हुँ।” मानिसहरू सबैले तँलाई हाँसोमा उडाउनेछन् र तिरस्कार गर्नेछन्। तिनीहरूको नजरमा, तँमा विवेक हुनु, र तँ धर्मी र दयालु हुनु पूँजी होइन—ज्ञान, हैसियत र ख्याति, वा शक्तिविना, तँ समाजमा कतै पनि पुग्दैनस्। तिनीहरूले भन्छन्, “तिमीसँग विवेक छ, तर विवेकको मूल्य कति छ र? तिमीले के गर्न सक्छौ? के तिमीले षड्यन्त्र र योजनाहरू प्रयोग गर्न, वा मानिसहरूलाई धोका दिन सक्छौ? के तिमीले मानिसहरूको हृदय जित्न र तिनीहरूको निगाह किन्न सक्छौ?” तैँले यीमध्ये कुनै पनि कुरा गर्न सक्दैनस्। यदि तँसँग विवेक छ भने, यदि तँसँग धार्मिकता र दया छन् भने—मानवताका यी दुई पक्षहरू छन् भने—तँलाई समाजका दुष्ट प्रवृत्तिहरूमा पाइने ती कुराहरूमा रुचि हुनेछैन, तैँले यी प्रवृत्तिहरूलाई पछ्याउनेछैनस्, त्यसैले तँ समाजमा कतै पनि पुग्नेछैनस् र मानिसहरूद्वारा बहिष्कृत हुनेछस्। तिनीहरूले तँलाई किन बहिष्कार गर्नेछन्? किनभने धेरैजसो मानिसहरूले दुष्ट प्रवृत्तिहरूलाई आदर गर्छन्, र दुष्ट प्रवृत्तिहरू समाजका मुख्य धारा बनेका छन्—यदि तैँले आफ्नो विवेकअनुसार काम गरिस् र सबै मामिलाहरूमा निष्पक्ष रूपमा व्यवहार गरिस् भने, अरूले तँलाई अमिल्दो व्यक्तिको रूपमा हेर्नेछन् र तँलाई बहिष्कार गर्नेछन्। यदि, मण्डलीमा, तैँले आफ्नो विवेकमा भर पर्न र आफ्ना बोलीवचन र व्यवहारहरूमा सत्यता सिद्धान्तहरू पालन गर्न सकिस्, र दुष्ट मानिसहरूलाई खुलासा गर्न र तिनीहरूको विश्लेषण गर्न आँट गरिस् भने, दियाबलसकाहरूले आफ्नो खुट्टा टेक्ने ठाउँ गुमाउनेछन् र तिनीहरू प्रकट हुनेछन्; तिनीहरूका षड्यन्त्र र योजनाहरू, साथै सत्यतालाई घृणा गर्ने तिनीहरूको शैतानी स्वभाव, पूर्ण रूपमा उदाङ्गो हुनेछ। त्यसकारण, दियाबलस रहेका यी मानिसहरू मण्डलीमा सत्यता सिद्धान्तहरू पालन गर्नेहरू छन् भने निकै डराउँछन्। जब-जब तिनीहरूले सत्यता बुझ्ने कसैलाई देख्छन्, तब-तब तिनीहरूले उसलाई बहिष्कार र दमन गर्छन्, किनकि सत्यता बुझ्नेहरू खडा भएर तिनीहरूलाई खुलासा गरिदिनेछन्, र त्यसले गर्दा तिनीहरू प्रकट भई हटाइनेछन् भनेर तिनीहरू धेरै डराउँछन्। तिनीहरूलाई आफ्नो शैतानी स्वभावले यसरी काम गर्न प्रेरित गर्छ। परमेश्‍वरको घरमा, दियाबलसकाहरू खडा हुन सक्दैनन्, ठीक यसकारणले कि परमेश्‍वरको घरमा, सत्यताले शक्ति राख्छ, परमेश्‍वरले शक्ति राख्नुहुन्छ। तर गैरविश्‍वासी संसारमा यो कुरा फरक हुन्छ। किनभने यस संसारमा नास्तिकता र दुष्ट प्रवृत्तिहरू प्रबल छन्, मानवता भएका मानिसहरूले दुष्ट प्रवृत्तिहरूका बीचमा र दुष्ट, भ्रष्ट मानवजातिका बीचमा आफ्नो खुट्टा टेक्ने ठाउँ भेट्टाउन सक्दैनन्। यसैबीच, जो आफ्नो कार्यनीतिमा निर्दयी, कपटी, र धूर्त छन्, तिनीहरू अक्सर मानिसहरूमाझ अगुवा, उत्कृष्ट, तथाकथित कुलीन हुन्छन्। मानवता भएको व्यक्ति, उसको क्षमता, वरदान, सामर्थ्य, वा प्रतिभा जस्तोसुकै भए पनि, बहिष्कृत हुन्छ र उसले अगाडि बढ्ने कुनै अवसर पाउँदैन। जबसम्म उसले केही निष्पक्ष शब्दहरू बोल्छ वा मामिलाहरूलाई निष्पक्ष रूपमा सम्हाल्छ, तबसम्म ती दुष्ट मानिसहरू र दियाबलसहरूले उसलाई सास्ती दिनेछन्। त्यसकारण, यो दुष्ट मानवजाति, जुन दियाबलसको हो, त्यसले विवेकलाई बेवास्ता गर्छ; मानवता भएकाहरूमा मात्रै विवेक हुन्छ। समझको हकमा भन्दा, समझ हुनुको प्रकटीकरण के हो भने कुनै व्यक्तिमाथि जे आइपरे पनि, उसले त्यसलाई तर्कसङ्गत रूपमा व्यवहार गर्न सक्छ, न्यायपूर्वक बोल्न र काम गर्न सक्छ, उसले आफ्नो भावना वा आफ्नो ख्याति वा हैसियतअनुसार काम गर्दैन, र उसले अरूलाई कर लगाउँदैन वा बाँध्दैन। उसले कुनै मामिलालाई तर्कसङ्गत रूपमा व्यवहार गर्न सक्छ: यदि यो सही छ भने, यो सही हुन्छ; यदि यो गलत छ भने, यो गलत हुन्छ; यदि यो ठीक छ भने, यो ठीक हुन्छ; यदि यो बेठीक छ भने, यो बेठीक हुन्छ। उसले कुराहरूलाई निष्पक्ष रूपमा मूल्याङ्कन गर्छ र सिद्धान्तहरूअनुसार इन्साफपूर्वक काम गर्छ, र उसले मानवताका नैतिक सीमाहरू पार गर्दैन। यो समझ हुनुको प्रकटीकरण हो। यी दुई कुराहरू, विवेक र समझ, समाजमा खडा हुन सक्दैनन्, विशेष गरी दुष्ट देशहरूमा र दुष्ट प्रवृत्तिहरूका बीचमा त ती झनै खडा हुन सक्दैनन् र ती असमर्थनीय हुन्छन्। तर, विवेक र समझ नै सामान्य मानवतामा हुने दुई प्रमुख विशेषताहरू हुन्, र ती मानवजातिमा हुनुपर्ने विशेषताहरू पनि हुन्। जब तैँले यी दुई विशेषताहरू धारण गर्छस् तब मात्र तँ साँचो मानव हुन्छस्। यदि तँ विवेक र मानवता भएको व्यक्ति होस् भने, एउटा कुरा, तँ आफूलाई आचरणमा ढाल्ने तरिकामा विशेष रूपमा सैद्धान्तिक हुनेछस् र तैँले मानिसहरूलाई तुलनात्मक रूपमा इन्साफपूर्ण तरिकाले व्यवहार गर्न सक्नेछस्। कसैसँग तेरो सम्बन्ध जस्तोसुकै भए पनि, वा उसले तँलाई चोट पुऱ्याएको भए पनि, तैँले उसलाई सही रूपमा व्यवहार गर्न र उसलाई वस्तुगत रूपमा मूल्याङ्कन गर्न सक्छस्। यो धार्मिकता हो, मानवताको एक विशेषता। यसका साथै, यदि तँसँग दया छ भने, जुन मानवताको अर्को विशेषता हो, तँसँग त्यो छ भने, मानिसहरूसँग व्यवहार गर्दा वा काम गर्दा तेरो एउटा निश्चित सीमा हुनेछ, जसले तँलाई आफ्नो विवेकविरुद्ध बोल्न वा काम गर्नबाट रोक्न सक्छ। उदाहरणका लागि, दुष्ट मानिसहरू सधैँ तोडमोड गरिएका शब्दहरू बोल्छन् र तोडमोड गरिएका तर्कहरू निकाल्छन्, कालोलाई सेतो बनाउँछन्, र तथ्यहरूलाई बङ्ग्याउँछन्। तिनीहरूले आफूलाई हानि गर्ने, चोट पुऱ्याउने वा निशाना बनाउने जोकोहीविरुद्ध रिस पाल्छन् र उनीहरूलाई सास्ती दिन र बदला लिन अवसर खोज्ने हरेक तरिका सोच्छन्। तर मानवता भएको व्यक्तिको हकमा भन्दा, ऊसँग धार्मिकता र दया, जुन विवेकको भाग हो, त्यो हुने हुनाले, कसैले उसलाई हानि वा धोका दिएको भए पनि, र उसलाई बदला लिन र प्रतिशोध लिन मन लागे पनि, र उसले उग्रतामा “म उसलाई मेरो अन्तर हृदयदेखि घृणा गर्छु!” जस्तो कठोर कुरा भने पनि, जब बदला लिने वास्तविक अवसर आउँछ, तब उसको हृदय नरम हुन्छ, र ऊ पछि हट्छ; उसले त्यो गर्न सक्दैन, उसको मनले मान्दैन। अनि केही समयपछि, उसले त्यो घृणा जगाउन सक्दैन। दयालु व्यक्ति यस्तै हुन्छ। यदि कसैले तँलाई धोका दिएको वा हानि पुऱ्याएको छ, र तैँले बदला लिने अवसर पाएको छस्, तेरो शत्रुले दण्ड र प्रतिफल भोगेको हेर्ने अवसर छ भने, के तैँले कारबाही गर्ने र उसको विरुद्ध बदला लिने कामहरू गर्न सक्नेछस्? जब तँ आक्रोशित महसुस गर्छस्, तब तैँले भन्न सक्छस्, “म उसको विरुद्ध पक्कै बदला लिनेछु! ऊ पूर्ण रूपमा भयानक र निर्दयी छ!” तर जब बदला लिने अवसर साँच्चै आउँछ, तब तेरो मनले मान्दैन। तैँले भन्छस्, “होस्, त्यो धेरै पहिलेको कुरा हो। यसलाई त्यतिमा नै अन्त्य गर्छु।” तैँले यसलाई अनन्तसम्म पछ्याउनेछैनस्, न त तैँले आफ्नो शत्रुले दण्ड भोगेको वा कुनै नराम्रो अन्त्य भएको हेर्न जिद्दी नै गर्नेछस्। तँ आफ्नो हृदयमा निरन्तर घृणा लिएर जिउनेछैनस्; केही समयपछि, घृणा हट्नेछ। यो दयालु हृदय हुनुको प्रकटीकरण हो। दया भनेको व्यक्तिमा विवेक हुनुको एक विशेषतापूर्ण प्रकटीकरण हो, र मानव वर्गको हुनुको एक विशेषता पनि हो। अवश्य पनि, कतिपयको नजरमा, दया एक कमजोरी हो। कतिपय गैरविश्‍वासीहरूले तँलाई कमजोर समेत सोच्न सक्छन् र तँलाई उक्साउन समेत सक्छन्, र यसो भन्छन्, “तिमी निर्दयी र कठोर हृदयको हुनुपर्छ। जब बदला लिने अवसर आउँछ, तिमीले जस्तालाई त्यस्तै गर्नुपर्छ, उसलाई आफैले वशमा पार्नुपर्छ, र आफ्नो शत्रुलाई आफ्नै हातले मार्नुपर्छ।” तर तैँले सोच्छस्, “यदि मैले मेरो शत्रुलाई आफ्नै हातले मारेँ भने, के मैले दुष्ट काम गरिरहेको हुनेछैन र? ऊ बाँच्दा त्यसले मलाई असर गर्दैन; उसले गरेको एउटा कामले सीमा नाघ्यो र मलाई चोट पुऱ्यायो, तर त्यो सबै विगतको कुरा हो।” समय बित्दै जाँदा, तैँले उसलाई उप्रान्त घृणा गर्दैन रहेछस् भन्‍ने थाहा पाउँछस्। कतिपय मानिसहरूले तँलाई धेरै कायर, पर्याप्त निर्दयी नभएको भन्छन्। तँ आफैलाई पनि यो कुरा अचम्म लाग्छ: “म किन निर्दयी हुन सक्दिनँ? म किन सधैँ मेरा शत्रुहरूप्रति नरम हुन्छु र रिस पाल्न सक्दिनँ?” कतिपयको नजरमा, दयालु हृदय हुनु मानवताको कमजोरी हो। तर वास्तविकतामा, यो मानवताको एक विशेषता हो, होइन र? (हो।)

हामी मानवताका विशेषताहरूका ती दुई महत्त्वपूर्ण घटकहरू, विवेक र समझका बारेमा थप विवरणमा जानेछैनौँ। हामी अरू दुई, सबैभन्दा सजिलै बेवास्ता गरिने वा मानिसहरूले कहिल्यै थाहा नपाएका सबैभन्दा विशिष्ट पक्षहरूका बारेमा कुरा गरौँ। यदि हामीले कुनै व्यक्तिसँग मानवताको विवेक र समझ छ भनेर मात्रै भन्यौँ भने, यो कुरा मानिसहरूलाई तुलनात्मक रूपमा सामान्य लाग्छ, र कुनै व्यक्तिले साँच्चै विवेक र समझ छ भनी देखाउने कुन-कुन कामहरू गरेको छ वा उसमा कुन-कुन प्रकटीकरणहरू छन् भनी निर्धारण गर्न धेरै गाह्रो हुनेछ, र ऊसँग साँच्चै सामान्य मानवता छ कि छैन भनी मूल्याङ्कन गर्न कठिन हुनेछ। त्यसकारण, हामी विवेक र समझका विशिष्ट प्रकटीकरणहरूको कोणबाट होइन, तर अरू दुई पक्षहरूबाट सङ्गति गर्नेछौँ। अर्थात्, यदि कुनै व्यक्तिसँग मानवता सार छ भने, एक हिसाबमा, उसले सही र गलत खुट्ट्याउन सक्छ, र यसका साथै, उसले सही र गलत के हो भन्‍ने पनि जान्दछ। कसैमा यी दुई पक्षहरू छन् कि छैनन् भन्‍ने कुराले ऊसँग विवेक र समझ छ कि छैन भन्‍ने कुरालाई देखाउन पर्याप्त हुन्छ। यो कसैको मानवतामा विवेक र समझ छ कि छैन भनी विश्लेषण गर्ने अझ विशिष्ट तरिका हो। जब कुनै व्यक्तिमा यी दुई पक्षहरू—सही र गलत खुट्ट्याउनु र सही र गलत के हो भनी जान्‍ने—क्षमता हुन्छन्, तब मात्रै उसँग मानवताको विवेक र समझ छ भन्‍ने साँच्चै देखिन्छ। यदि ऊसँग यी दुई पक्षहरू छैनन् भने, उसले आफूसँग विवेक र समझ छ भनी गरेको दाबी झूटो हो र त्यो तथ्यहरूसँग मेल खाँदैन। हामी पहिले सही र गलत खुट्ट्याउन सक्ने क्षमतालाई हेरौँ। “खुट्ट्याउनु” को अर्थ बुझ्नु, जान्नु, सचेत हुनु, र बोध गर्नु हो। “सही र गलत” को अर्थ के हो? सही र गलतले सकारात्मक कुराहरू र नकारात्मक कुराहरूलाई जनाउँछन्। त्यसोभए ठिक र बेठिक के हो भनी जान्नुको अर्थ के हो? उदाहरणका लागि, “मानवजाति परमेश्‍वरद्वारा सृष्टि गरिएको थियो।” यो कथन ठिक हो कि बेठिक? (यो ठिक हो।) “मानवजाति बाँदरबाट विकसित भएको हो।” यो कथन ठिक हो कि बेठिक? (बेठिक।) यदि तैँले कुन दृष्टिकोणहरू ठिक छन् र कुन बेठिक छन् भनी खुट्ट्याउन र मूल्याङ्कन गर्न सक्छस् भने, यही नै ठिक र बेठिक के हो भनेर जान्नु हो। दियाबलसहरूले भन्छन्, “मानवजाति बाँदरबाट विकसित भएको हो।” यो सुनेपछि, तैँले भन्छस्, “त्यो ठिक होइन। मानवजाति परमेश्‍वरद्वारा सृष्टि गरिएको थियो।” तब यस मामिलामा, तँ अलमल्ल हुँदैनस्, र तैँले ठिक र बेठिक के हो भनी जान्दछस्। त्यसोभए, ठिक र बेठिक अनि सही र गलतका बीचमा भिन्‍नता छ, होइन र? (हो।) “परमेश्‍वरले सारा मानवजातिको भाग्यमाथि सार्वभौमिकता राख्नुहुन्छ।” यो कथन ठिक हो कि बेठिक? (यो ठिक हो।) “मानवजातिले आफ्नै भाग्य नियन्त्रण गर्छ।” यो कथन ठिक हो कि बेठिक? (बेठिक।) “कुनै व्यक्ति कति लामो समयसम्म बाँच्छ भन्‍ने कुरा उसले आफ्नो कसरी हेरचाह गर्छ र कसरी स्वस्थ रहन्छ भन्‍ने कुरामा निर्भर हुन्छ।” यो कथन ठिक हो कि बेठिक? (बेठिक।) “कुनै व्यक्तिको आयु परमेश्‍वरद्वारा निर्धारित हुन्छ।” ठिक कि बेठिक? (ठिक।) अब तिमीहरूलाई ठिक र बेठिक के हो भनेर जान्नुको अर्थ के हो भन्‍ने थाहा भयो, होइन र? (हो।) त्यसोभए हामी सही र गलत खुट्ट्याउने विषयलाई हेरौँ। हामीले भर्खरै “सही र गलत” ले केलाई जनाउँछ भनेर भन्यौँ? (सकारात्मक कुराहरू र नकारात्मक कुराहरू।) उदाहरणका लागि, इमानदार व्यक्ति हुनु—यो सकारात्मक कुरा हो कि नकारात्मक कुरा? (सकारात्मक कुरा।) “पैसाले संसार घुमाउँछ” भन्‍ने भनाइ नि? (त्यो नकारात्मक कुरा हो।) कसले अर्को उदाहरण दिन सक्छ? (मानिसहरूले परमेश्‍वरको आराधना गर्नु पूर्ण रूपमा स्वाभाविक र न्यायोचित छ। यो सकारात्मक कुरा हो।) त्यसोभए धूप बाल्नु र बुद्धको पूजा गर्नु नि? (त्यो नकारात्मक कुरा हो।) कामहरू गर्दा सत्यता खोज्नु। (त्यो सकारात्मक कुरा हो।) आफ्नो इच्छाअनुसार चल्नु र आफूले गर्ने जुनसुकै कुरामा एकपक्षीय निर्णयहरू गर्नु। (त्यो नकारात्मक कुरा हो।) तैँले कुन कुराहरू सकारात्मक छन् र कुन नकारात्मक छन् भनी जान्दछस्, र कुन दृष्टिकोणहरू ठिक छन् र कुन बेठिक छन् भनी मूल्याङ्कन पनि गर्न सक्छस्—यसलाई सही र गलत खुट्ट्याउन सक्नु र ठिक र बेठिक के हो भनी जान्नु भनेर भनिन्छ। यो अन्तर्दृष्टि र बुझाइ हुनु, र आफ्नो हृदयमा यी कुराहरू खुट्ट्याउने क्षमता हुनु—यसले तँ मानवताको गुण भएको व्यक्ति होस् भन्‍ने सङ्केत गर्छ। सही र गलत खुट्ट्याउन सक्नु र ठिक र बेठिक के हो भनेर जान्नुको अर्थ कुनै व्यक्तिको मानवताभित्र, केही सकारात्मक र नकारात्मक कुराहरू पहिचान गर्ने जन्मजात क्षमता हुन्छ भन्‍ने हो। यसका साथै, उसको हृदयमा निश्चित कुराहरू ठिक छन् कि छैनन् भन्‍नेबारे केही चेतना र भावना पनि हुन्छ। सत्यता नसुनेको वा सत्यता नबुझेको भए पनि, उसको मानवतामा यस प्रकारको खुट्ट्याउने क्षमता हुन्छ। उसले यसलाई स्पष्ट रूपमा व्यक्त गर्न नसके पनि, उसको हृदयमा कुन कुराहरू सकारात्मक छन् र कुन नकारात्मक छन् भनी उसले जान्दछ, र उसले नकारात्मक कुराहरू बेठिक छन् भनी जान्दछ। यदि उसको हृदयमा घृणा पनि छ र उसले यी कुराहरूलाई इन्कार गर्न र नपछ्याउन सक्छ भने, त्यो अझ राम्रो हो। जब उसले सत्यता बुझ्दैन, उसले सकारात्मक र नकारात्मक कुराहरूलाई अझै स्पष्ट रूपमा खुट्ट्याउन नसके पनि, उसको हृदयमा सकारात्मक र नकारात्मक कुराहरूप्रति फरक-फरक भावनाहरू र व्यवहार गर्ने फरक-फरक तरिकाहरू हुन्छन्। उदाहरणका लागि, समाजका केही दुष्ट प्रवृत्तिहरूका सम्बन्धमा भन्दा, जब मानवता भएका मानिसहरूले यी दुष्ट प्रवृत्तिहरू देख्छन्, तब तिनीहरूले आफ्नो हृदयमा गहिरो घृणा महसुस गर्छन्। तिनीहरूलाई यी कुराहरू सही मार्ग होइनन्, सकारात्मक कुराहरू होइनन्, र मानिसहरूले पछ्याउनुपर्ने वा गर्नुपर्ने कुराहरू होइनन् भन्‍ने लाग्छ। यस सामाजिक वातावरणमा बस्ने व्यक्तिको रूपमा, ऊसँग दुष्ट प्रवृत्तिहरू पछ्याउनुबाहेक अरू कुनै विकल्प छैन भन्‍ने तथ्यको बाबजुद पनि, भित्र गहिराइमा उसले तिनलाई घृणा गर्छ। अनि तिनलाई घृणा गर्दा, उसले यस वातावरणबाट उम्कने हरेक अवसर पनि खोज्छ वा यसबाट बच्ने र यी दुष्ट प्रवृत्तिहरूलाई इन्कार गर्ने हरेक तरिका सोच्छ।

एक व्यक्तिले सही र गलत खुट्ट्याउनु अत्यन्तै महत्त्वपूर्ण हुन्छ। सही र गलतमा सकारात्मक र नकारात्मक कुराहरू समावेश हुने हुनाले, तिमीहरूका विचारमा केही सकारात्मक कुराहरू के हुन्, र केही नकारात्मक कुराहरू के हुन्? (परमेश्‍वरमा विश्‍वास गर्नु, परमेश्‍वरलाई पछ्याउनु, परमेश्‍वरको आराधना गर्नु, परमेश्‍वरमा समर्पित हुनु, साथै आफ्नो कर्तव्य निर्वाह गर्नु र इमानदार व्यक्ति बन्नु—यी सबै सकारात्मक कुराहरू हुन्। झूट बोल्नु र छल्नु, परमेश्‍वरको प्रतिरोध गर्नु, परमेश्‍वरविरुद्ध विद्रोह गर्नु, परमेश्‍वरलाई धोका दिनु—यी नकारात्मक कुराहरू हुन्।) (सकारात्मक कुराहरू मुख्य रूपमा परमेश्‍वरबाट आउँछन् र सत्यताअनुसार हुन्छन्। उदाहरणका लागि, परमेश्‍वरको कामद्वारा हासिल भएका विभिन्न परिणामहरू, साथै परमेश्‍वरको स्वभाव र सारबारे मानिसहरूको साँचो ज्ञान, यी सबै सकारात्मक कुराहरू हुन् र सबै सत्यताअनुसार हुन्छन्।) सकारात्मक कुराहरूलाई त्यति खोक्रो वा त्यति उच्च नठान। वास्तविकतामा, सकारात्मक कुराहरू भनेका मानिसहरूका लागि लाभदायक हुने विभिन्न सकारात्मक र सही मानिस, घटना र कामकुराहरू हुन्। मानिसहरूका लागि लाभदायक हुने कुनै पनि कुरा, तिनीहरूको सामान्य जीवनका लागि लाभदायक हुने र हानिकारक नहुने कुनै पनि कुरा सकारात्मक कुरा हो। उदाहरणका लागि, के प्राकृतिक नियम र विधानहरू सकारात्मक कुराहरू हुन्? (हुन्।) परमेश्‍वरका वचनहरू सबै सत्यता हुन् र सबै सकारात्मक कुराहरू हुन्; सत्यता समावेश भएको कुनै पनि कुरा सकारात्मक कुरा हो। मानवजातिलाई परमेश्‍वरले गर्नुभएको जीवन र सत्यताको प्रबन्ध, साथै मानवजातिको व्यवस्थापन गर्ने र मुक्ति दिने परमेश्‍वरको कामको सामग्री सत्यतासँग सम्बन्धित सकारात्मक कुराहरू हुन्। मानिसहरूका लागि परमेश्‍वरका सबै मागहरू, परमेश्‍वरको हरेक वचन, विभिन्न सत्यताहरूसँग सम्‍बन्धित अभ्यासका सिद्धान्तहरू—यी सबै सकारात्मक कुराहरू हुन्। मानवजातिको व्यवस्थापन गर्ने परमेश्‍वरको कामबाहेक, मानव अस्तित्वको लागि लाभदायक हुने र मानिसहरूका लागि हानिकारक नहुने अरू धेरै सकारात्मक कुराहरू छन्। के तिमीहरूले ती देख्न सक्छौ? के तिमीहरूले ती पहिचान गर्न सक्छौ? के तिमीहरूले तिनलाई आफ्नो हृदयको गहिराइबाट स्वीकार र अनुमोदन गर्न सक्छौ? के तिमीहरू तीसँगै चल्न, तिनलाई अनुकूलन गर्न र तिनलाई पछ्याउन सक्छौ? उदाहरणका लागि, के चार ऋतुका नियमहरू सकारात्मक कुराहरू हुन्? (हुन्।) वसन्त ऋतुमा, मौसम न्यानो हुन्छ र फूलहरू फुल्छन्, सबै कुराहरू बढ्छन् र पुनर्जीवित हुन्छन्, हिउँ र बरफ पग्लिन्छन्। के यो सकारात्मक कुरा हो? (हो।) ग्रीष्म ऋतुमा, सूर्य चम्किलो रूपमा चम्किन्छ, त्यसका किरणहरू पोल्ने खालका हुन्छन्, र सबै कुरा सूर्यको प्रकाशमा सेकिँदै तीव्र गतिमा बढ्छन्। के यो सकारात्मक कुरा हो? (हो।) शरद ऋतुमा, पोल्ने गर्मी बिस्तारै घटेर आकाश सफा र हावा स्वच्छ हुन्छ; विभिन्न बोटबिरुवाहरू बिस्तारै परिपक्व हुन्छन्, बीउ र फलहरू फलाउँछन्, र बाली भित्र्याइन्छ। के यो सकारात्मक कुरा हो? (हो।) हिउँदमा, तापक्रम घट्छ, मौसम बिस्तारै चिसो हुँदै जान्छ, र कहिलेकाहीँ हिउँ पर्छ। यो अन्य ऋतुहरूजस्तो रमाइलो, आरामदायी वा स्वतन्त्र किसिमको नभए पनि, हिउँदमा सबै कुराले आफ्नो ऊर्जा संरक्षण गर्न सक्छन्, र मानवजातिले पनि आराम र स्वास्थ्यलाभ गर्छ। त्यसोभए, के यो नियम सकारात्मक कुरा हो? (हो।) सूर्योदयमा, बिहान सबेरै उठेर चराहरू गाउँछन् र चिरबिराउँछन्, मानिसहरूलाई बिहान भयो र उठ्ने बेला भयो, तिनीहरूले जीवनका लागि, जीविकोपार्जनका लागि, र मानवजातिको निरन्तर अस्तित्वका लागि श्रम गर्न सुरु गर्नुपर्छ भनेर सम्झाउँछन्। के यो सकारात्मक कुरा हो? (हो।) मानवजाति बिहान सबेरै उठ्ने चराहरूको आवाजमा उठ्छ र उसले दिनभरिको श्रम सुरु गर्छ। यो सकारात्मक कुरा हो। राति, विभिन्न कीराफट्याङ्ग्रा र जीवहरू, तिनीहरूका आफ्नै नियमहरूअनुसार, सबै प्रकारका गतिविधिहरूमा संलग्न हुन्छन्—कोही आहारा खोज्न बाहिर निस्कन्छन् र कोही कराउन थाल्छन्। यस समयमा, मानवजाति शान्त हुन्छ र निदाउन थाल्छ। झ्याउँकिरीहरूको आवाज सुन्दै, विभिन्न जीवहरूको आवाज र तिनीहरूका रात्रि गतिविधिहरूको साथमा, मानिसहरू सपनाको संसारमा डुब्छन्, र मीठो, आनन्दित र शान्तिपूर्ण निद्रामा पर्छन्। के यो सकारात्मक कुरा हो? (हो।) मानिसहरूका लागि, यी सकारात्मक कुराहरू सबै बारम्बार हुने कुराहरू हुन्। तँलाई तिनीहरूका विभिन्न सङ्केत र इसाराहरू प्राप्त हुन सक्छ, र तैँले तेरो जीवनमा तिनले ल्याउने फाइदाहरू, साथै तैँले जीवन बिताउँदै जाँदा तँमा तिनले ल्याउने विभिन्न परिवर्तन र प्रभावहरू पनि महसुस गर्न सक्छस्। यदि तेरो वरिपरि रहेका विभिन्न सकारात्मक कुराहरूको अस्तित्वप्रति तेरो सही प्रतिक्रिया र सही बोध छ, साथै यी सकारात्मक कुराहरूलाई व्यवहार गर्ने सही तरिका छ भने, यसले के देखाउँछ भने तँ केही हदसम्म सही र गलत बुझ्ने व्यक्ति होस्, तँ परमेश्‍वरले सृष्टि गर्नुभएका यावत् थोक मिलेर बनेको जीवित वातावरणप्रति उत्तरदायी, संवेदनशील र बोधगम्य छस्, र तेरो वरिपरि रहेका यी सबै कुराहरूले पारेको प्रभाव वा तेरो जीवनमा तिनीहरूको साथप्रति तँसँग कृतज्ञ हृदय छ। यसले के देखाउँछ भने तैँले परमेश्‍वरको अस्तित्व र उहाँले सृष्टि गर्नुभएका सबै कुराहरू निर्विवाद रूपमा वास्तविक छन् भन्‍ने महसुस गर्न सक्छस्, र यावत् थोकले तँलाई दिने फाइदाहरू र विभिन्न पक्षहरूमा तँमाथि पार्ने प्रभावहरू महसुस गर्न सक्छस्। यदि तैँले यस्ता सन्देशहरू प्राप्त गर्न सक्छस् र यी भावनाहरू राख्न सक्छस् भने, तँ सही र गलत बुझ्न सक्ने र मानवता भएको व्यक्ति होस्। तैँले सकारात्मक कुराहरूलाई सही रूपमा बुझ्न सक्छस्, तिनलाई अनुकूलन गर्न सक्छस्, तँ तीसँगै चल्न सक्छस्, र तीसँग सहअस्तित्वमा रहन सक्छस्। अनि तँ यी कुराहरूबाट वितृष्ण नहुने मात्र होइन; बरु, तैँले परमेश्‍वरमा विश्वास गर्ने र केही सत्यताहरू बुझ्ने हुनाले, तँ यी सबै सकारात्मक कुराहरू परमेश्‍वरबाट, सृष्टिकर्ताबाट आउँछन् भनी अझ बढी विश्वस्त हुन्छस्, र तँ यी सकारात्मक कुराहरूको अस्तित्वका लागि अझ बढी कृतज्ञ हुन सक्छस्। तदनुसार, तैँले तेरो हृदयमा नकारात्मक कुराहरूप्रति घृणा र वितृष्णा महसुस गर्छस्। त्यसोभए, केही नकारात्मक कुराहरू के-के हुन्? (वातावरण प्रदूषण गर्नु, अत्यधिक उत्खनन गर्नु।) वातावरणलाई नष्ट र प्रदूषित गर्नु, अन्धाधुन्ध वन फँडानी गर्नु, अत्यधिक उत्खनन र शोषण गर्नु—यी सबै नकारात्मक कुराहरू हुन्। यीबाहेक, तिमीहरूलाई अरू कुन-कुन कुराहरू नकारात्मक लाग्छ, र तिमीहरूको हृदयमा तीप्रति स्पष्ट घृणा छ? मानवजाति सधैँ प्रकृतिलाई विजय गर्न चाहन्छ—यो सकारात्मक कुरा हो कि नकारात्मक कुरा हो? (नकारात्मक कुरा हो।) उदाहरणका लागि, कतिपय ठाउँहरूमा बारम्बार आँधीबेहरी आउँछ, त्यसैले कतिपय मानिसहरूले सधैँ यस्तो विचार गर्छन्, “यी आँधीबेहरीहरूले जताततै धूलो उडाउँछन्, घर र खेतहरू नष्ट गर्छन्। मानव प्रविधि उन्नत छ र मानव क्षमताहरू बलियो भएका छन् भनी देखाउन, हामीले तिनलाई रोक्न पर्खाल बनाउन हरसम्भव प्रयास गर्नुपर्छ।” यो सकारात्मक कुरा हो कि नकारात्मक कुरा हो? (नकारात्मक कुरा हो।) यो सुनेपछि तिमीहरूको हृदयमा कस्तो महसुस हुन्छ? (मलाई के लाग्छ भने, मानिसहरूले आफ्नै क्षमतालाई बढाइचढाइ गरेर हेर्छन्।) कुरा ठ्याक्कै यही हो। कतिपय ठाउँहरू विशाल घाँसे मैदानले ढाकिएका हुन्छन्, त्यसैले कतिपय मानिसहरूले यसो भन्छन्, “गोठालाहरूले घाँसे मैदानमा घुमन्ते जीवन बिताउँछन्, र वर्षभरि मुस्किलले कुनै राम्रो भोजन खान पाउँछन्। आधा वर्षसम्म, तिनीहरू सधैँ खुला ठाउँमा हुन्छन्, घाँसे मैदानमा गाईवस्तु र भेडा चराउँछन्। यी कठिन दिनहरू कहिले अन्त्य होलान्? हामीले गोठालाहरूको जीवन सुधार्ने उपायहरू खोज्नुपर्छ, घाँसे मैदान र खर्कहरूलाई भवन र सहरहरूमा परिणत गर्नुपर्छ, ताकि गोठालाहरूले अब चराएर बाँच्नु नपरोस्। तब तिनीहरूले राम्रो जीवनको आनन्द लिनेछन्, र तिनीहरूले देश र सरकारलाई धन्यवाद दिनेछन्।” यो सकारात्मक कुरा हो कि नकारात्मक कुरा हो? (नकारात्मक कुरा हो।) के तिमीहरूले यसो गर्नु नकारात्मक कुरा हो भन्‍ने महसुस गर्न सक्छौ? घाँसे मैदानलाई भवन र सहरमा परिणत गर्नु—यो त्रुटिपूर्ण विचार र दृष्टिकोण हो; यो अभ्यास अत्यन्तै अतार्किक छ! तिमीहरूले यो कुरा छर्लङ्गै देख्न सक्दैनौ, होइन र? तिमीहरूले सोच्छौ, “यो सरकारको काम हो, हामीले यसबारे केही गर्न सक्दैनौँ,” र तिमीहरूलाई यसबारे केही महसुस हुँदैन। साथै, मानवजातिले सधैँ अन्तरिक्ष अन्वेषणलाई अघि बढाइरहेको छ, सधैँ चन्द्रमामा जान, मङ्गल र बृहस्पति ग्रहको सर्वेक्षण गर्न चाहन्छ। तिनीहरू सूर्यको अन्वेषण गर्न समेत चाहन्छन्, तर सूर्यको तापक्रम धेरै उच्च भएकाले, तिनीहरू त्यहाँ जान सक्दैनन्। त्यसैले, तिनीहरूले पृथ्वीको गुरुत्वाकर्षणलाई पार गरेर चन्द्रमा र मङ्गल ग्रहमा उड्नका लागि अन्तरिक्ष यानहरू बनाउँछन्। यो सकारात्मक कुरा हो कि नकारात्मक कुरा हो? (नकारात्मक कुरा हो।) यो नकारात्मक कुरा हो। त्यसोभए, के विज्ञानसँग सम्बन्धित कुनै सकारात्मक कुराहरू छन्? के परमेश्‍वरले सृष्टि गर्नुभएका यावत् थोकका प्राकृतिक नियमहरूअनुसार हुने कुनै सकारात्मक दाबीहरू छन्? (वैज्ञानिक माध्यमबाट आविष्कार र निर्माण गरिएका केही उपकरणहरू, जस्तै कम्प्युटरले हाम्रो कार्यकुशलतामा सुधार ल्याउन सक्छ। यी सकारात्मक कुराहरू हुन्।) यी न त सकारात्मक कुराहरू हुन् न त नकारात्मक नै कुराहरू। ती केवल उपकरणहरू हुन्। तिनमा कुनै विशेष विचार, सिद्धान्त वा भनाइ समावेश हुँदैन। हामीले कुरा गरिरहेका सकारात्मक र नकारात्मक कुराहरूमा चीजहरूको सार र आधारभूत कुराहरू, र मानवजातिले सञ्चालन गर्ने विभिन्न वैज्ञानिक अनुसन्धान परियोजनाहरू पछाडिका उद्देश्यहरू पनि समावेश हुन्छन्। यिनकै आधारमा, हामी कुनै कुरा सकारात्मक हो कि नकारात्मक हो भनी निर्धारण गर्छौँ। त्यसोभए, अरू नकारात्मक कुराहरू के-के छन्? (हाल, मानवजातिले सबै कुराको वृद्धिका नियमहरू पछ्याउँदैन तर यी नियमहरू परिवर्तन गर्न वैज्ञानिक माध्यमहरू प्रयोग गर्छ। उदाहरणका लागि, कुखुरालाई हर्मोनयुक्त दाना खुवाइन्छ र ती तीस दिनमा बजारमा बेच्न तयार हुन्छन्, र बेमौसमी तरकारी र फलफूलहरू खेती गरिन्छ। विज्ञान र प्रविधि उन्नत भएको जस्तो देखिन्छ, तर यसले सबै कुराको वृद्धिका नियमहरूलाई उल्लङ्घन गर्छ र यो सब मानिसहरूको भोजनप्रतिको लालसालाई पूरा गर्नका लागि हो। यो नकारात्मक कुरा हो।) यो नकारात्मक कुरा हो। कतिपय मानिसहरूले बाघ र सिंहलाई वशमा पार्न चाहन्छन्। तिनीहरूले बाघहरू डरलाग्दा देखिन्छन् भन्‍ने देख्छन्—बाघले हाई काड्दा त्यसले समेत मानिसहरूलाई तर्साएर भगाउँछ—त्यसैले तिनीहरू त्यसलाई वशमा पार्न चाहन्छन्, त्यसपछि तिनका दाह्राहरू निकालेर आफ्ना आँगनमा राख्न, र बाघलाई कुकुरजस्तै आफ्नो घरको सुरक्षा गराउन चाहन्छन्। यो सकारात्मक कुरा हो कि नकारात्मक कुरा हो? (नकारात्मक कुरा हो।) यो नकारात्मक कुरा हो। मानिसहरूले दैहिक आनन्दको खोजीमा विभिन्न वैज्ञानिक माध्यमहरू प्रयोग गरेर र प्राकृतिक नियमहरूको उल्लङ्घनमा गर्ने सबै कामहरू र तिनीहरूले आविष्कार गर्ने विभिन्न चीजहरू सबै नकारात्मक कुराहरू हुन्, सकारात्मक कुराहरू होइनन्, किनभने तिनले मानवजातिलाई पुऱ्याउने हानि धेरै ठूलो हुन्छ, र मानव बसोबासको वातावरणमा तिनीहरूले पुऱ्याउने क्षति निकै गम्भीर छ। उदाहरणका लागि, कतिपय ठाउँहरू अत्यन्तै सुक्खा हुन्छन्, त्यसैले सरकारले वर्षा गराउनका लागि वर्षा गराउने रसायन छर्कन हवाइजहाज प्रयोग गर्छ। यो सकारात्मक कुरा हो कि नकारात्मक कुरा हो? (नकारात्मक कुरा हो।) कतिपय ठाउँहरूमा धेरै वर्षा हुन्छ, जसले बाढी निम्त्याउँछ, त्यसैले सरकारले वर्षा नियन्त्रण गर्न बादलहरूलाई तितरबितर पार्न हवाइजहाजहरू तैनाथ गर्छ। के यसले प्राकृतिक नियमहरूलाई उल्लङ्घन र नष्ट गर्दैन र? (हो।) प्राकृतिक नियमहरू नष्ट गर्नु, प्राकृतिक नियमहरू उल्लङ्घन गर्नु, प्राकृतिक नियमहरूअनुसार नगर्नु, जे मन लाग्यो त्यही गर्नु, उन्नत मानव प्रविधिको धाक लगाउनु—यी नकारात्मक कुराहरू हुन्। यीबाहेक, अरू नकारात्मक कुराहरू के-के छन्? जैविक एजेन्ट र आनुवंशिक परिमार्जनमा अनुसन्धान गर्नु सकारात्मक कुरा हो कि नकारात्मक कुरा हो? (नकारात्मक कुरा हो।) आनुवंशिकीमा गरिएको वैज्ञानिक अनुसन्धानका कारण, मानिसहरूले धेरै आनुवंशिक रूपमा परिमार्जित खाद्य पदार्थहरू खान सक्छन्। त्यसोभए, के आनुवंशिक रूपमा परिमार्जित खाद्य पदार्थहरू सकारात्मक कुराहरू हुन् कि नकारात्मक कुराहरू हुन्? (नकारात्मक कुराहरू हुन्।) तिमीहरू किन ती नकारात्मक हुन् भनी भन्छौ? कतिपय मानिसहरूले भन्छन्, “यो एक वैज्ञानिक उपलब्धि हो, जसको उद्देश्य धेरै मानिसहरूलाई पर्याप्त खान दिनु र भोकै नराख्नु हो। यसबाहेक, मानिसहरूले दशकौँदेखि आनुवंशिक रूपमा परिमार्जित खाद्य पदार्थहरू खाइरहेका छन्, र तिनीहरू अग्ला र बलिया भएका छन्—विशेष गरी आजकलका युवाहरू अघिल्लो पुस्ताभन्दा अग्ला छन्। यो सबै मानवजातिका लागि विज्ञानको योगदान हो। आनुवंशिक रूपमा परिमार्जित खाद्य पदार्थहरूले मानिसहरूलाई यति ठूलो फाइदा दिने हुनाले, तिनलाई किन नकारात्मक कुरा भन्‍ने?” के तिमीहरूले यो कुरालाई व्याख्या गर्न सक्छौ? (मानिसहरू अहिले अग्ला भए पनि, तिनीहरूको शरीर कमजोर हुँदै गइरहेको छ, र तिनीहरूलाई धेरै रोगहरू लाग्न थालेका छन्—यो सबै मानिसहरूले ती वैज्ञानिक रूपमा प्रशोधित चीजहरू खाएको कारणले हो। त्यसैले, ती नकारात्मक कुराहरू हुन्।) सतही रूपमा हेर्दा, आनुवंशिक रूपमा परिमार्जित खाद्य पदार्थहरूले मानिसहरूलाई फाइदा पुऱ्याएको जस्तो देखिन्छ—मानिसहरू अग्ला र बलिया भएका छन्—तर तिनीहरूको शरीर कमजोर भएको छ। समग्रमा, तिनले मानिसहरूमा नकारात्मक प्रभाव पारेका छन्, र फाइदाभन्दा बढी हानि पुऱ्याएका छन्। मानिसहरूले तिनलाई लाभदायक वा हानिकारक ठाने पनि, ती नकारात्मक कुराहरू हुन्, पटक्कै सकारात्मक कुराहरू होइनन्, किनभने तिनले परमेश्‍वरले सृष्टि गर्नुभएका प्राकृतिक नियमहरूलाई उल्लङ्घन गर्छन्, र परमेश्‍वरले सृष्टि गर्नुभएका विभिन्न मौलिक जीवित चीजहरूको मानव शरीरमा हुनुपर्ने कार्यहरूको विरुद्धमा जान्छन्। मानिसहरूमा तिनले पार्ने प्रभाव सुरुमा महसुस नहुन सक्छ, तर बीस वर्षपछि, प्रतिकूल परिणामहरू स्पष्ट हुन्छन्: धेरै मानिसहरूलाई विभिन्‍न प्रकारका अनौठा रोगहरू लाग्छन्, र तिनीहरूको प्रजनन क्षमतामा समेत असर पर्छ। यस्ता खाद्य पदार्थहरू सकारात्मक कुरा होइनन् भनी प्रमाणित गर्न यो नै पर्याप्त छ। मानव दृष्टिकोणबाट हेर्दा, आनुवंशिक रूपमा परिमार्जित खाद्य पदार्थ प्रविधिको उत्पादन, मानवजातिका लागि विज्ञानको योगदान भए पनि, सकारात्मक र नकारात्मक कुराहरूको दृष्टिकोणबाट हेर्दा, यो पटक्कै सकारात्मक कुरा होइन।

मानवजातिले सधैँ चन्द्रमाको अनुसन्धान गर्ने र अन्य कुनै ग्रहहरू मानव बसोबासका लागि उपयुक्त छन् कि छैनन् भनी अन्वेषण गर्ने प्रयास गरिरहेको छ। यो वैज्ञानिक अनुसन्धान, यो दृष्टिकोण, सकारात्मक कुरा हो कि नकारात्मक कुरा हो? (नकारात्मक कुरा हो।) यो किन नकारात्मक कुरा हो? (परमेश्‍वरले मानिसहरूलाई पृथ्वीमा बस्नका लागि सृष्टि गर्नुभयो; उहाँले हामीलाई अन्य ग्रहहरूमा बस्न लगाउने अभिप्राय कहिल्यै राख्नुभएन। मानिसहरू सधैँ महत्त्वाकाङ्क्षी हुन्छन् र जताततै जान चाहन्छन्। अन्त्यमा, यो प्रयासको बरबादी मात्रै हो, र तिनीहरू कतै जान सक्दैनन्।) मानिसहरूको दृष्टिकोणबाट, यी कुराहरूको अनुसन्धान गर्नु सामान्य नै हो; यसले मानवजातिको भविष्यका लागि जीवित रहने अवस्थाहरू सिर्जना गरिरहेको छ, जुन राम्रो कुरा हो। परमेश्‍वरले पृथ्वीमा स्थापित गर्नुभएका धेरै कार्यहरू नष्ट भएका छन्; विभिन्न प्रकोपहरू बारम्बार हुन्छन्, पृथ्वीको बसोबासको वातावरण क्षतिग्रस्त भएको छ, हावा, पानी र माटो सबै गम्भीर रूपमा प्रदूषित छन्, र सबै प्रकारका जीवित प्राणीहरू लोप हुने अवस्थामा छन्। पृथ्वीमा बस्न गाह्रो भएको छ। यसैले केही वैज्ञानिक अनुसन्धान संस्थाहरूले अन्य ग्रहहरूको अनुसन्धान गर्न थालेका छन्, र मानवजाति अन्य ग्रहहरूमा गएर त्यहाँ बस्न सक्छ भन्‍ने आशा राखेका छन्। तिनीहरू के विश्वास गर्छन् भने, मानवजातिका भावी पुस्ताहरू बाँच्नका लागि, मानिसहरूले पहिले नै तयारी गर्नुपर्छ—यदि तिनीहरूले अहिले तयारी गरेनन् र भविष्यमा मानवजाति पृथ्वीमा बाँच्न सकेन भने, के मानव जातिको लागि कुनै बाटो हुनेछैन र? त्यसोभए, यो दृष्टिकोण, यो वैज्ञानिक अनुसन्धान, अन्ततः नकारात्मक कुरा हो कि सकारात्मक कुरा हो? (नकारात्मक कुरा हो।) तिमीहरूले यो नकारात्मक कुरा हो भनी कुन आधारमा भन्छौ? (यस आधारमा कि परमेश्‍वरले अन्य ग्रहहरूमा मानिसहरूका लागि अनुकूल परिस्थितिहरू तयार गर्नुभएको छैन। अन्य ग्रहहरूको त कुरै छोडौँ, पृथ्वीका धेरै तातो र धेरै चिसो ठाउँहरू समेत मानव बसोबासका लागि उपयुक्त छैनन्। तर मानिसहरू सधैँ महत्त्वाकाङ्क्षी हुन्छन्, सधैँ परमेश्‍वरको सार्वभौमिकता र परमेश्‍वरको योजनाबद्ध कार्यहरूबाट अलग हुन चाहन्छन्, अन्य ग्रहहरूमा गएर बस्न चाहन्छन्—यो परमेश्‍वरको प्रबन्ध र नियुक्तिहरूको विरुद्धमा जान्छ। त्यसकारण, यो नकारात्मक कुरा हो।) परमेश्‍वरले मानिसहरूका लागि पृथ्वी—एक अद्भुत बसोबासको वातावरण—सृष्टि गर्नुभयो, तर मानिसहरूले यसलाई राम्ररी व्यवस्थापन गर्दैनन्। तिनीहरूले सधैँ विज्ञान र आधुनिक उद्योगको विकास गरिरहेका हुन्छन्, र फलस्वरूप, तिनीहरूले पृथ्वीको पारिस्थितिक वातावरणलाई नष्ट गरेका छन् र हावा, पानी, र जमिनलाई समेत प्रदूषित गरेका छन्। मानिसहरूले जैविक अन्न र तरकारीहरू पाउन छाडेका छन्, र तिनीहरूलाई अनेक प्रकारका रोगहरू लाग्छन्। पृथ्वीमा बाँच्न गाह्रो भएको छ, र अहिले तिनीहरूले आफ्नो मरणशील देह त्यहाँ जान सक्षम हुन्छ कि हुँदैन भनी विचार नगरीकनै अन्य ग्रहहरूमा जाने बारेमा सोचिरहेका छन्। मानिसहरू, यी मरणशील देहका प्राणीहरू, पृथ्वीमा बस्नका लागि मात्रै उपयुक्त छन्, र पृथ्वीमा मात्रै तिनीहरू बस्न सक्छन्। यो परमेश्‍वरको नियुक्ति हो। मानिसहरू आफ्ना विभिन्न अन्तर्निहित अवस्थाहरूमा मात्रै भर परेर कहाँ जान सक्छन् र? चराहरू आफ्ना पखेटाहरू फट्फटाएर हजारौँ मिटर माथि उड्न सक्छन्, तर मानिसहरू आफै त्यहाँ उड्न सक्दैनन्; तिनीहरूलाई हवाइजहाजको मद्दत चाहिन्छ। तैपनि हवाइजहाजमा उड्नु कहिलेकाहीँ खतरनाक हुन्छ। त्यसकारण, मानिसहरू पृथ्वीमा बस्नका लागि सबैभन्दा उपयुक्त छन्। मानिसहरूका शारीरिक गुणहरू पृथ्वीको माटोसँग, र पृथ्वीको बसोबासका अवस्थाहरूका सबै पक्षहरू, जस्तै यावत् थोक, चार ऋतु, र प्राकृतिक नियमहरूसँग अनुकूलित छन्। त्यसकारण, मानवजातिलाई केवल पृथ्वीवासी मात्रै भन्न सकिन्छ। मानव अस्तित्वका यी नियमहरू र यी बसोबासका अवस्थाहरू परमेश्‍वरले यावत् थोक सृष्टि गर्नुहुँदा मानिसहरूका लागि पूर्वनिर्धारित गरिएका थिए। त्यसकारण, मानवजाति पृथ्वीमा बाँच्नका लागि मात्रै उपयुक्त छ, अन्य ग्रहहरूमा बस्नका लागि होइन। मानवजातिले पृथ्वीलाई बस्न अयोग्य हुने हदसम्म बिगारेको र क्षति पुऱ्याएको छ, र तिनीहरू केवल छोडेर जान र यसबाट मुक्त हुन चाहन्छन्, सधैँ अन्य ग्रहहरूमा बस्न खोज्छन्। यो एक व्यर्थको सङ्घर्ष हो। यो अभ्यास पृथ्वीवासीहरूका लागि परमेश्‍वरले नियुक्त गर्नुभएका प्राकृतिक नियमहरूअनुसार चल्दैन; बरु यसले पृथ्वीवासीहरूका लागि शारीरिक अस्तित्वका दिइएका नियमहरूलाई उल्लङ्घन गर्छ र यो एक अत्यन्तै अविवेकी अभ्यास हो। त्यसैले, यो नकारात्मक कुरा हो। केही ग्रहहरूमा हावा भए पनि, र पृथ्वीवासीहरू त्यहाँ हेर्न जान सक्ने भए पनि, यसको अर्थ मानवजाति ती ग्रहहरूमा बाँच्न सक्छ भन्‍ने हुँदैन। पृथ्वीमा समेत, तँ दक्षिणी ध्रुव वा उत्तरी ध्रुवमा हेर्न जान सक्छस्, तैँले त्यहाँ खुट्टा टेक्न सक्छस्, तर यदि तँ त्यहाँ धेरै वर्षसम्म बस्ने हो भने, के तैँले त्यो सहन सक्थिस्? केही तुलनात्मक रूपमा ताता ठाउँहरू पनि छन् जहाँ वर्षभरि साठी डिग्री सेल्सियसभन्दा बढी तापक्रम हुन्छ; ती पनि मानव अस्तित्वका लागि उपयुक्त छैनन्। मानिसहरू विशेष भौगोलिक वातावरणका कारण पृथ्वीका केही ठाउँहरूमा दीर्घकालीन अस्तित्वमा रहनका लागि उपयुक्त छैनन्, अन्य ग्रहहरूमा बस्ने कुरा त परै जाओस्। त्यो परमेश्‍वरको प्रबन्धको भाग होइन। मानव देहका विशेषताहरूका आधारमा, यो मानवजाति पृथ्वीमा बस्नका लागि मात्रै उपयुक्त छ; यो सुस्थापित कुरा हो। पृथ्वी सृष्टि गर्नुको परमेश्‍वरको उद्देश्य मानवजातिका लागि उपयुक्त बसोबासको वातावरणको प्रबन्ध गर्नु थियो। यदि तँ यस्तो वातावरणबाट उम्कन र अर्को बाटो खोज्न चाहन्छस् भने, त्यसले विनाश मात्रै निम्त्याउनेछ। त्यसकारण, यो नकारात्मक कुरा हो। यदि तँलाई सधैँ अन्य ग्रहहरूमा बसोबासको अनुसन्धान गर्नु नकारात्मक कुरा हो भन्‍ने थाहा छ, तर तेरो हृदयमा तैँले अझै पनि मानवजातिले अन्य ग्रहहरूमा बस्ने तरिका खोज्नका लागि वैज्ञानिक अनुसन्धान गरेको कुरालाई अनुमोदन गर्छस् भने, यसले तेरो मानवतामा समस्या छ, तैँले सही र गलत बुझ्दैनस्, र तैँले सही र गलत के हो भनी खुट्ट्याउन सक्दैनस् भन्‍ने प्रमाणित गर्छ। यदि तँलाई यो मार्ग असम्भव छ भनी स्पष्ट रूपमा थाहा छ, तैपनि तँ अझै पनि अर्को युगमा अन्य ग्रहहरूमा बस्न सक्ने अभिलाषा र अपेक्षा गर्छस् भने, तँ सामान्य व्यक्ति होइनस्—तँ एक विचित्र व्यक्ति होस्।

सही र गलत बुझ्ने व्यक्तिले, एकातिर, सकारात्मक कुराहरूलाई प्रेम गर्न र स्वीकार गर्न सक्छ र तिनको स्पष्ट बुझाइ राख्न सक्छ। यसका साथै, उसले नकारात्मक कुराहरूलाई खुट्ट्याउन सक्छ, र उसँग मानवता र समझ भएको हुनाले, उसले आफ्नो हृदयमा नकारात्मक कुराहरूप्रति वितृष्णा र घृणा महसुस गर्छ। अवश्य पनि, उसले केही सत्यताहरू बुझेको आधारमा तिनलाई तिरस्कार गर्न, आलोचना गर्न, र इन्कार गर्न पनि सक्छ। यदि तैँले यसो गर्न सक्दैनस् भने, तँ सही र गलत बुझ्ने व्यक्ति होइनस्। तँ मानवताको हिसाबमा पछि परेको छस् भनेर पनि भन्‍न सकिन्छ। यदि तेरो मानवतामा सही र गलत खुट्ट्याउने क्षमताको कमी छ भने, तेरो मानवतामा एक अत्यन्तै महत्त्वपूर्ण अवस्था, एक अत्यन्तै महत्त्वपूर्ण तत्त्वको कमी छ। यसको अर्थ तँसँग सामान्य मानवता छैन, र तँलाई सच्चा व्यक्ति भन्न सकिँदैन। कतिपय मानिसहरूले यसो भन्न सक्छन्, “भर्खरै दिइएका उदाहरणहरूमा मानिसहरूको दैनिक जीवनका आधारभूत आवश्यकताहरूसँग सम्बन्धित केही कुराहरू र विज्ञान पनि समावेश छन्। यदि ती कुराहरू नकारात्मक कुराहरू हुन् र हामीले तिनलाई खुट्ट्याउन आवश्यक छ भने, के हामीले तिनलाई इन्कार गर्नुपर्छ?” त्यसो गर्नु आवश्यक छैन। सही र गलत खुट्ट्याउनुको अर्थ तेरो हृदयमा सकारात्मक र नकारात्मक कुराहरूको खुट्ट्याउने क्षमता छ भन्‍ने हो। तेरो मानवताभित्र, तँसँग मूल्याङ्कनका लागि एउटा मानक हुन्छ, र तँलाई कुन कुराहरू सकारात्मक हुन् र कुन कुराहरू नकारात्मक हुन् भनी थाहा हुन्छ। तँसँग स्पष्ट मनोवृत्ति पनि हुन्छ, र तँलाई सकारात्मक र नकारात्मक कुराहरूलाई कसरी व्यवहार गर्ने भन्‍ने थाहा हुन्छ। तैँले सकारात्मक कुराहरूलाई स्वीकार गर्न, तीसँगै चल्न, र तिनलाई अनुकूलन गर्न सक्छस्, र तेरो हृदयमा तीप्रति कुनै प्रतिरोध वा वितृष्णा हुँदैन। नकारात्मक कुराहरूको हकमा, तैँले तिनलाई आफ्नो हृदयको गहिराइबाट खुट्ट्याउन सक्छस्, र तैँले तिनलाई तिरस्कार गर्न, तीप्रति वितृष्णा राख्न, र तिनलाई घृणा गर्न सक्छस्, र तिनको बारेमा तेरा आफ्नै दृष्टिकोणहरू समेत हुन सक्छन्, जसलाई तँ तिनको आलोचना गर्नका लागि प्रयोग गर्छस्। सही र गलत खुट्ट्याउन सक्ने व्यक्तिमा हुनुपर्ने मनोवृत्ति र प्रकटीकरण यही हो। तर, मानौँ कि तैँले स्पष्ट रूपमा सकारात्मक रहेका कुराहरूलाई भित्री रूपमा तिरस्कार र घृणा गर्छस्, र नकारात्मक कुराहरूको तुलनामा तिनलाई महत्त्वहीन, साथै अत्यन्तै सामान्य, अत्यन्तै साधारण, र उल्लेख गर्न समेत अयोग्य ठान्छस्। तैँले भित्री रूपमा नकारात्मक कुराहरूको प्रशंसा, अभिलाषा, र खोजी पनि गर्छस्, र समाज र संसारमा भएका ती नकारात्मक कुराहरूलाई अनुमोदन समेत गर्छस्। अनि सत्यता वा खुट्ट्याउने सिद्धान्तहरूमा जतिसुकै सङ्गति गरिए पनि, तैँले तिनलाई ग्रहण गर्न वा स्वीकार गर्न सक्दैनस्। त्यस अवस्थामा, तेरो मानवता सामान्य हुँदैन। यदि तँ जवान भएको र जीवनमा अनुभव वा अन्तर्दृष्टिको कमी भएको कारणले, वा यी कुराहरूमा तँ संलग्‍न नभएकोले वा ती कुरा तेरो जीवनमा प्रवेश नगरेको कारणले गर्दा सकारात्मक र नकारात्मक कुराहरूको हकमा तँसँग कुनै बोध वा स्पष्ट दृष्टिकोण छैन भने, तँलाई सही र गलत खुट्ट्याउन नसक्ने व्यक्ति भनेर अझै भन्न सकिँदैन। तर, सकारात्मक कुराहरू के हुन् र नकारात्मक कुराहरू के हुन् भनी सङ्गति गरिसकेपछि, यदि तैँले अझै पनि आफ्नो हृदयको गहिराइबाट सकारात्मक कुराहरूलाई स्वीकार गर्न वा तँ तीसँगै चल्न सक्दैनस्, बरु तीप्रति वितृष्णा महसुस गर्छस् र तिनलाई तिरस्कार गर्छस्, जबकि नकारात्मक कुराहरूको पछि जोसका साथ लाग्छस् र तिनको अभिलाषा गर्छस् भने, तँ सही र गलत खुट्ट्याउन सक्ने व्यक्ति होइनस्। यस दृष्टिकोणबाट हेर्दा, यस्तो व्यक्तिमा मानवता छैन भन्‍ने कुरा प्रचुर मात्रामा स्पष्ट हुन्छ। सही र गलत खुट्ट्याउने यो मामिलाले सकारात्मक र नकारात्मक कुराहरूप्रति व्यक्तिको झुकावलाई प्रकट गर्छ, जसले गर्दा हामीलाई यस व्यक्तिको वर्गीकरण वास्तवमा के हो भनी निर्धारण गर्न मद्दत मिल्छ। उसले जेसुकै सामना गरे पनि, यदि ऊ सकारात्मक कुराहरूको सट्टा नकारात्मक कुराहरूतर्फ झुकाव राख्छ भने, के कुरा स्पष्ट हुन्छ भने, यस व्यक्तिमा मानवता छैन र ऊसँग विवेक र समझ छैन। म यसो किन भन्छु? उसले परमेश्‍वरबाट आउने सकारात्मक कुराहरूको मौलिक नियम र विधानहरूको अभिलाषा गर्नु र तिनलाई पछ्याउनुको सट्टा, दुष्ट कुराहरूको अभिलाषा गर्छ, शैतान र दुष्ट मानवजातिले वकालत गर्ने, अनुमोदन गर्ने, र संलग्नता जनाउने विभिन्न कार्य, अनुसन्धान परियोजना, वा प्रविधिका निश्चित पक्षहरूको अभिलाषा गर्छ। त्यसोभए, त्यस्ता मानिसहरू निश्चित रूपमा गैर-मानव हुन्। के यो कुरा स्पष्ट भयो? (भयो।)

हामीले भर्खरै मानिसहरूको मानवताभित्रको सही र गलत कुराहरू खुट्ट्याउने क्षमताको बारेमा बोल्यौँ, अर्थात्, मानिसहरूले सकारात्मक र नकारात्मक कुराहरू पहिचान गर्न सक्छन् कि सक्दैनन् भन्‍ने बारेमा। धेरै मानिसहरू यो खुट्ट्याउन सक्ने क्षमतामा सक्षम हुँदैनन्, तैपनि आफ्‍नो जीवनमा मानिसहरू बारम्बार सकारात्मक र नकारात्मक दुवै कुराहरूको सम्पर्कमा आउँछन्। उदाहरणका लागि, मानिसहरूका सामान्य भावनाहरू—आनन्द, रिस, शोक, खुसी—सकारात्मक कुराहरू हुन् कि नकारात्मक कुराहरू हुन्? (सकारात्मक कुराहरू।) परमेश्‍वरप्रतिको मानिसहरूको विद्रोह नि? त्यो सकारात्मक कुरा हो कि नकारात्मक कुरा हो? (नकारात्मक कुरा।) अनि मानिसहरूले परमेश्‍वरप्रति राख्ने अत्यधिक चाहनाहरू नि? ती सकारात्मक कुराहरू हुन् कि नकारात्मक कुराहरू हुन्? (नकारात्मक कुराहरू।) आफ्नो दैनिक जीवनमा, मानिसहरूले सामना गर्ने धेरै कुराहरूको हकमा तिनीहरूसँग वास्तवमा कुनै बोध हुँदैन। केही सकारात्मक कुराहरू मानिसहरूको जीवन र अस्तित्वमा तिनीहरूसँगै सधैँ हुन्छन्; तिनले तिनीहरूको जीवनमा अत्यन्तै महत्त्वपूर्ण भूमिका खेल्छन्, र मानव अस्तित्वमा तिनको सकारात्मक प्रभावलाई कुनै पनि नकारात्मक कुराको प्रभावले प्रतिस्थापन गर्न सक्दैन। तर, मानिसहरूले अक्सर यी सकारात्मक कुराहरूलाई बेवास्ता गर्छन्, बरु धेरै नकारात्मक कुराहरू सधैँ मानिसहरूसँगै हुन्छन्, तिनले तिनीहरूको जीवनलाई निरन्तरता दिन्छन्, र तिनीहरूको अस्तित्वमा ती तिनीहरूसँगै रहन्छन् भन्‍ने तिनीहरूले विश्‍वास गर्छन्। यसबाट, धेरै मानिसहरूलाई वास्तवमा सकारात्मक कुराहरूको कुनै अनुभूति हुँदैन भन्‍ने देख्न सकिन्छ। यदि तँलाई यी कुराहरूको कुनै अनुभूति छैन भने त्यसले खासै फरक पार्दैन। जबसम्म, ती सकारात्मक कुराहरू हुन् भन्‍ने थाहा पाएपछि, तँलाई तीप्रति वितृष्णा लाग्दैन, र तँ आफ्नो हृदयको गहिराइबाट तिनको चाह गर्न र तिनलाई प्रेम गर्न समेत सक्छस्, तबसम्‍म यसले तेरो मानवताले सकारात्मक कुराको चाह गर्छ भन्‍ने प्रमाणित गर्छ। मानौँ तैँले सकारात्मक कुराहरू के हुन् र नकारात्मक कुराहरू के हुन् भनी जान्दछस्, तर तैँले अझै पनि सकारात्मक कुराहरू मन पराउन सक्दैनस्। बरु, तेरो हृदयमा नकारात्मक कुराहरूप्रति लगाव छ, तँ तिनमा विशेष गरी रुचि राख्छस्, र, अझै बढी त, यदि परिस्थितिहरू सही छन् र तैँले अवसर पाइस् भने तँ तिनलाई पछ्याउन र प्राप्त गर्ने प्रयास गर्ने कुरा निश्‍चित छ। यसले के सङ्केत गर्छ भने, जब सकारात्मक र नकारात्मक कुराहरूप्रतिको तेरो झुकावको कुरा आउँछ, तब तैँले नकारात्मक कुरालाई प्रेम गर्छस् र सकारात्मक कुरालाई होइन। यदि तैँले सकारात्मक कुराहरूलाई प्रेम गर्दैनस् भने, यसले तँ सकारात्मक व्यक्तित्व होइनस् भन्‍ने देखाउँछ। यदि तँ सकारात्मक व्यक्तित्व होइनस् भने, तँ पक्कै पनि विवेक र समझ भएको व्यक्ति होइनस्; तँ नकारात्मक व्यक्तित्व होस्। यदि तँ विवेक र समझ भएको व्यक्ति होइनस् भने, तँ गैर-मानवीय व्यक्ति होस्, तँ मानिस होइनस्। उदाहरणका लागि, कसैले गोलभेँडा उमार्छ। उसले के सुन्छ भने गोलभेँडाहरू बढेपछि, तिनमा रासायनिक पदार्थ लगाएर एकै रातमा हरियोबाट रातो बनाउन सकिन्छ, र त्यसपछि त्यो तुरुन्तै बेच्नका लागि तयार हुन्छ। त्यसपछि उसले सोच्छ, “यो त गज्जबको कुरा हो। अरू सबैले यसरी नै बेच्छन्, त्यसैले म पनि त्यसै गर्नेछु। यसरी, म धनी हुन सक्छु, र मैले गोलभेँडाहरू चाँडै खान पनि पाउँछु। यो त उत्तम हो!” त्यसैले उसले यी गोलभेँडाहरू बेच्छ, र उसले आफै पनि खान्छ। कसैले उसलाई रासायनिक पदार्थहरूले पकाइएका गोलभेँडाहरू मानिसहरूका लागि हानिकारक हुन्छन्, र यस्ता चीजहरू बेच्नु भनेको अरूलाई हानि पुऱ्याउनु हो भनेर सम्झाउँछ, तर उसले यो स्विकार्न मान्दैन, र भन्छ, “यसले कसरी मानिसहरूलाई हानि पुऱ्याउन सक्छ र? यो त वैज्ञानिक अनुसन्धानको फल हो; यो सकारात्मक कुरा हो। विज्ञानले मानवजातिको सेवा गर्छ, र यी चीजहरू विज्ञानमार्फत आविष्कार गरिएका हुनाले, तिनलाई मानिसहरूको जीवनमा व्यापक रूपमा लागू गरिनुपर्छ। मानिसहरूको जीवन विज्ञानविना चल्न सक्दैन; हामीले यसमा भर पर्नुपर्छ।” कतिपय मानिसहरूले त विज्ञानलाई सत्यताको रूपमा लिन्छन्, र तिनीहरूले मानिसहरूलाई विज्ञानलाई प्रेम गर्न, सिक्न, र प्रयोग गर्न, साथै सबै कुरालाई यसमा आधारित गर्न सिकाउँछन्। कतिपय मानिसहरूले अहिले विज्ञान सधैँ सही हुँदैन, र विज्ञानमार्फत आविष्कार गरिएका केही चीजहरू मानिसहरूका लागि हानिकारक हुन्छन् भनी पत्ता लगाएका हुन सक्छन्—उदाहरणका लागि, रासायनिक हतियार र उन्नत हतियारहरूले मानवजातिलाई संहार गर्न सक्छन्, र विशेष गरी आनुवंशिक रूपमा परिमार्जित खाद्य पदार्थहरू मानवजातिका लागि अनन्त विपत्ति हुन्। तर धेरै मानिसहरूले त्यस्तो सोच्दैनन्, र भन्छन्, “के विज्ञान गलत हुन सक्छ? यदि विज्ञान गलत भएको भए, के राज्यले यसलाई समर्थन गर्थ्यो? सारा मानवजातिले विज्ञान सिक्छ र प्रयोग गर्छ—के सारा मानवजाति गलत हुन सक्छ?” के यो अभिव्यक्ति सही छ? तिनीहरूले के विश्‍वास गर्छन् भने, सारा मानवजातिले विज्ञानलाई सम्मान गर्ने र प्रयोग गर्ने हुनाले, र यो सामाजिक प्रवृत्ति भएकोले, यो जतिसुकै नकारात्मक भए पनि, यो सकारात्मक कुरा बन्न सक्छ। के यी मानिसहरू सही र गलत कुराहरू खुट्ट्याउन सक्ने मानिसहरू हुन्? (होइनन्।) तिनीहरूले बोल्ने यी शब्दहरू के हुन्? (कुतर्कहरू।) ती कुतर्कहरू, विधर्महरू, र बटारिएका तर्कहरू हुन्। दुष्ट मानवजातिका अधिकांश मानिसहरू यी भनाइहरूसँग सहमत भए पनि र तिनीहरूले तिनलाई स्विकारे पनि, जतिसुकै मानिसहरूले तिनलाई स्विकारे र अनुमोदन गरे पनि, गलत कुरा सधैँ गलत नै हुनेछ, नकारात्मक कुराहरू सधैँ नकारात्मक कुराहरू नै हुनेछन्, र बटारिएको तर्क सधैँ बटारिएको तर्क नै हुनेछ। ती कुराहरू सकारात्मक कुराहरू बन्न असम्भव छ, न त ती कहिल्यै सत्यता नै बन्न सक्छन्।

के सधैँ सामाजिक प्रवृत्तिहरू पछ्याउने र कुतर्कहरू बोल्न मन पराउने मानिसहरू अत्यन्तै नकारात्मक कुराहरूलाई प्रेम गर्नेहरू होइनन् र? (हुन्।) के तिनीहरूले सत्यता र सकारात्मक कुराहरूलाई स्विकार्न सक्छन्? (सक्दैनन्।) तिनीहरूले सकारात्मक कुराहरूलाई स्विकार्न सक्दैनन्। उदाहरणका लागि, कतिपय मानिसहरू बिरामी हुन्छन्, र वास्तवमा, तिनीहरूको रोग व्यायाम र तिनीहरूको दैनिक दिनचर्यालाई हेरफेर गरेर निको हुन सक्थ्यो, तर तिनीहरूले उपचारका लागि आधुनिक, उच्च-प्रविधिका साधन र विधिहरू प्रयोग गर्न जिद्दी गर्छन्। तैँले यसो भन्न सक्छस्, “अहिले चिकित्साशास्त्र उन्नत भए पनि, र त्यो उपचारको स्पष्ट परिणाम भए पनि, यसले अवशिष्ट असरहरू निम्त्याउनेछ, जसका परिणामहरू अपरिवर्तनीय हुनेछन्। तिमीले प्राकृतिक विधि प्रयोग गर्नुपर्छ—जस्तै व्यायाम, आफ्नो दैनिक दिनचर्यामा हेरफेर, र आफ्नो आहारको बानी र ढाँचाहरूमा हेरफेर गरेर—आफ्नो शरीरलाई बिस्तारै सामान्य, प्राकृतिक शैलीमा ल्याउनुपर्छ, त्यसपछि केही लक्षणहरू बिस्तारै कम हुनेछन्।” कतिपय मानिसहरूले यस प्रकारको दृष्टिकोण स्विकार्न सक्छन्, तर अरूले सक्दैनन्। तिनीहरूले सोच्छन्, “त्यो त पुरानो शैली हो। हजारौँ वर्ष पहिले मानवजातिले रोगहरूको उपचार गर्ने तरिका र दर्शन त्यही थियो। निको हुनु भनेको तीस प्रतिशत उपचार र सत्तरी प्रतिशत स्वास्थ्यलाभ हो भन्‍ने विचार अब काम लाग्दैन! अहिले चिकित्साशास्त्र उन्नत छ, र उच्च-प्रविधिका उपचारहरूले छिटो परिणाम ल्याउँछन्। औषधिहरूले त आँखा झिमिक्क गर्दा पनि निको पार्छन्!” तिनीहरूको दृष्टिकोणअनुसार त, जबसम्म चिकित्साशास्त्र उन्नत छ र त्यसले मानवजातिका विभिन्न रोगहरू निको पार्न र मानिसहरूलाई लामो जीवन जिउन दिन सक्छ, तबसम्‍म चिकित्साशास्त्र सकारात्मक कुरा बनेको हुन्छ, र मानिसहरूले चिकित्साशास्त्रमा विश्वास गर्नुपर्छ र विज्ञानमा विश्वास गर्नुपर्छ, र विज्ञानलाई आफ्‍नो भाग्यमाथि सार्वभौमिकता राख्न दिनुपर्छ। तिनीहरूले के सोच्छन् भने, मानिसहरूलाई जतिसुकै रोग लागे पनि, डराउनुपर्ने केही छैन—उच्च-प्रविधिका साधनहरूमार्फत, कुनै पनि जटिल, उपचार गर्न गाह्रो रोग निको पार्न सकिन्छ, र, अवशिष्ट असरहरू भए पनि, चिन्ता लिनुपर्ने केही छैन। के यी दृष्टिकोणहरू सही छन्? ती कुतर्कहरू हुन्। मलाई भन्, यदि तैँले यस प्रकारको व्यक्तिसँग सकारात्मक कुराहरू के हुन् भनी कुरा गरिस् भने, के तैँले उसलाई बुझाउन सक्छस्? के तिनीहरूले यो कुरालाई स्विकार्न सक्छन्? (सक्दैनन्, हामीले तिनीहरूलाई बुझाउन सक्दैनौँ।) तैँले तिनीहरूलाई बुझाउन नसक्नुको एउटा कारण के हो भने तिनीहरू आफै सकारात्मक दृष्टिकोणहरू स्विकार्न असमर्थ हुन्छन्। अनि अर्को कारण के हो भने, सारा संसारभरिका सम्पूर्ण मानवजातिलाई दुष्ट प्रवृत्तिहरूले बगाइरहेका छन् र यसमा एउटै अपवाद छैन। तिनीहरूले परमेश्‍वरमा विश्वास गरे पनि, तिनीहरूको हृदयको गहिराइमा, तिनीहरूले सत्यतालाई स्विकार्दैनन्, तिनीहरूले सकारात्मक कुराहरूलाई स्विकार्दैनन्, र तिनीहरूले परमेश्‍वरका वचनहरूमा आधारित भएर मानिसहरू र कामकुराहरूलाई हेर्दैनन्। बरु, तिनीहरूले अझै पनि हरेक मामिलालाई हेर्न वा व्यवहार गर्न शैतानका दृष्टिकोणहरू र शैतानका दुष्ट प्रवृत्तिहरूलाई आधारको रूपमा प्रयोग गर्छन्। त्यसकारण, यस प्रकारको व्यक्तिले धेरै वर्षदेखि परमेश्‍वरमा विश्वास गरेको, केही प्रवचनहरू सुनेको, र आफ्नो कर्तव्य पूरा गरिरहेको भए पनि, र उसले सत्यता स्विकार्न इच्छुक छु भनी दाबी गरे पनि, वास्तविक जीवनमा कुराहरूप्रतिका उसले बोक्ने दृष्टिकोणहरू अपरिवर्तित रहन्छन्, न त उसले नकारात्मक कुराहरू र सकारात्मक कुराहरूबीच गर्ने छनौटमा नै परिवर्तन आएको हुन्छ। उसले स्विकारेका नकारात्मक कुराहरूले उसको हृदयमा पहिले नै जरा गाडिसकेका हुन्छन्, र उसलाई यी कुराहरू सत्यता होइनन् भन्‍ने थाहा भए पनि, उसले अझै पनि तिनलाई समातिराख्नेछ। यसले के कुरा प्रस्ट देखाउँछ भने उसले आफ्नो हृदयमा साँच्चै प्रेम गर्ने कुरा नकारात्मक कुराहरू हुन्, सत्यता होइन। उसले परमेश्‍वरका वचनहरू पढेको र सत्यतासम्बन्धी प्रवचनहरू सुनेको भए पनि, र उसले धर्मसिद्धान्तको हिसाबमा यी वचनहरू सही र सत्यता हुन् भन्‍ने बुझे पनि, ऊ आफूले आफ्नो हृदयको गहिराइमा धेरै अघिदेखि स्विकारेका नकारात्मक कुराहरूलाई त्याग्न अझै पनि अनिच्छुक हुन्छ, र उसले नकारात्मक कुराहरूलाई खुट्ट्याउन परमेश्‍वरका वचनहरूलाई आधारको रूपमा कहिल्यै प्रयोग गर्दैन। जब उसले निश्‍चित मामिलाहरूको सामना गर्छ, तब उसको हृदयमा, उसले अझै पनि आफ्नो मौलिक, गलत दृष्टिकोणहरूलाई समातिराख्छ, र उसले अझै पनि नकारात्मक कुराहरूलाई सकारात्मक कुराहरू, र गलत दृष्टिकोणहरूलाई सही दृष्टिकोणहरू मान्छ। सकारात्मक कुराहरूको हकमा, उसले स्पष्ट रूपमा ती नकारात्मक कुराहरू हुन् भनेर नभने पनि, उसको हृदयमा ऊ नकारात्मक कुराहरू त्याग्न र सकारात्मक कुराहरू स्विकार्न अनिच्छुक हुन्छ, किनभने उसलाई यस्तो महसुस हुन्छ, “सकारात्मक कुराहरूको प्रभाव निकै कम देखिन्छ, र निकै थोरै मानिसहरूले तिनलाई स्विकार्न सक्छन्। ती समाजमा व्यावहारिक हुँदैनन्—यो एक वस्तुगत तथ्य हो।” यसले के प्रमाणित गर्छ भने उसको हृदयमा सही र गलत कुराहरू खुट्ट्याउने क्षमता छैन, र उसको मानवतामा समस्या छ। यस प्रकारको व्यक्तिलाई सकारात्मक कुराहरूमा रुचि हुँदैन, र ऊ अक्सर प्रकृतिलाई परिवर्तन गर्न, प्राकृतिक संसारको अस्तित्वका नियमहरूलाई परिवर्तन गर्न, मानव शरीर विज्ञानका नियमहरूलाई परिवर्तन गर्न, र मानव अस्तित्वका नियमहरूलाई परिवर्तन गर्न चाहन्छ, र ऊ सधैँ प्रकृतिमाथि विजय गर्न र विभिन्न जीवित प्राणीहरूमाथि विजय गर्न चाहन्छ। उदाहरणका लागि, तिनीहरू सधैँ यस्ता कुराहरू सोचिरहेका हुन्छन्: “हामीले कुकुरहरूलाई बिरालोको जीन कसरी दिन सक्छौँ, ताकि कुकुरहरूले बिरालोले जस्तै मूसा समात्न सकून्? अनि यदि बिरालोहरूले मूसा समात्न र कुकुरले जस्तै घरको रखवाली गर्न दुवै सके भने के त्यो अद्भुत हुनेथिएन र?” “यदि कुखुराका पोथीहरूले अण्डा पार्न र बास्न दुवै सके भने, हामीले पोथीहरू मात्रै पाले पुग्थ्यो—त्यो कति राम्रो हुनेथियो!” हेर् त, तिनीहरूले सधैँ अनुचित कुराहरू सोचिरहेका हुन्छन्। यदि यो व्यक्ति सही र गलत कुराहरू खुट्ट्याउन सक्ने व्यक्ति भएको भए, उसले यस्तो सोच्नेथियो, “परमेश्‍वरले सृष्टि गर्नुभएका जनावरहरू कति अद्भुत छन्! भालेहरू बास्न सक्छन् र पोथीहरूसँगै बस्न सक्छन्, र पोथीहरूले अण्डा पार्न र चल्ला कोरल्न सक्छन्, र मानिसहरूले भाले र पोथी दुवैको मासु खान सक्छन्। कुकुरहरू घरको सुरक्षा गर्न र आफ्नो मालिकसँगै बस्न सक्छन्, र बिरालोहरूले मूसा समात्न सक्छन्, र कहिलेकाहीँ तिनीहरू परिवारको सामान्य सदस्य पनि बन्न सक्छन्। यी सबै महान् छन्, हरेकको आफ्नै काम हुन्छ—परमेश्‍वरले सृष्टि गर्नुभएका सबै कुरा असल छन्!” तर जसले सकारात्मक कुराहरू बुझ्न सक्दैनन्, तिनीहरूले तिनलाई इन्कार गर्न र निन्दा गर्न शैतानका दृष्टिकोणहरू प्रयोग गर्नेछन्, र तिनीहरूले शैतानका दृष्टिकोणहरूमा आधारित भएर, विभिन्न प्राणीहरूको अस्तित्वका नियमहरूलाई परिवर्तन गर्ने, प्राकृतिक संसारका विभिन्न नियमहरूलाई परिवर्तन गर्ने, र मानव अस्तित्वका नियमहरूलाई समेत परिवर्तन गर्ने प्रयास गर्नेछन्, यी सबै विज्ञानलाई शासन गर्न दिनका लागि गरिन्छ। यस्ता मानिसहरूमा पक्कै पनि सामान्य मानवता हुँदैन। तिनीहरूको मानवतामा सही र गलत कुराहरू खुट्ट्याउन सक्ने विशेषताको कमी हुन्छ। यसका साथै, तिनीहरूले प्राकृतिक नियमहरूअनुसार आफ्नो जीवन कसरी व्यवस्थापन गर्ने भनी जान्दैनन्, र तिनीहरूले सधैँ मानव इच्छाअनुसार काम गर्न चाहन्छन्, र शारीरिक जीवनका सामान्य नियमहरूलाई परिवर्तन गर्न प्राविधिक साधन वा कृत्रिम विधिहरू प्रयोग गर्न चाहन्छन्। उदाहरणका लागि, एक सामान्य व्यक्तिलाई ऊर्जाले भरिपूर्ण हुन र एक दिनको जीवनयापन र कामलाई निरन्तरता दिनका लागि दिनमा सात वा आठ घण्टा आराम चाहिन्छ, तर यस प्रकारको व्यक्तिले सोच्छ, “यदि सुत्नु वा खानु नपरीकनै मानिसहरूले हरेक दिन सामान्य रूपमा जिउन र काम गर्न सक्‍ने हो भने कति राम्रो हुनेथियो होला? यो हासिल गर्न कुन उच्च-प्रविधिका साधनहरू प्रयोग गर्न सकिन्छ होला?” उसको दिमागमा हास्यास्पद र अनौठा विचारहरू उत्पन्न हुन सक्छन्। उसले सामान्य मानवताको दृष्टिकोणबाट यी नियमहरूलाई कसरी अनुकूलन गर्ने र पछ्याउने अनि यसरी शरीरका विभिन्न आवश्यकता र समस्याहरूलाई सही रूपमा कसरी सम्हाल्ने भनी सोच्दैन, बरु ऊ सधैँ यी नियमहरूलाई परिवर्तन गर्न, साधारण मानिसहरूभन्दा फरक हुन, आफ्नो शारीरिक प्रवृत्तिहरूलाई पार गर्न, र आफ्नो शरीरद्वारा नियन्त्रित वा बाँधिनबाट मुक्त हुन चाहन्छ। के यो डरलाग्दो कुरा होइन र? तिनीहरू सधैँ भीडबाट अलग देखिन चाहन्छन्। अरू दिनमा आठ घण्टा सुत्छन्, तर तिनीहरू केवल दश मिनेट, वा बढीमा एक वा दुई घण्टा मात्रै सुत्न चाहन्छन्, र अझै पनि दिनभरिका लागि पर्याप्त ऊर्जा होस् भन्‍ने चाहन्छन्। यो त्यस्तो कुरा हो जुन सामान्य मानिसहरूले हासिल गर्न सक्दैनन्। मानव शरीरका प्राकृतिक नियमहरू परमेश्‍वरको योजनाबद्ध कार्यअन्तर्गत पहिले नै निश्चित गरिएका छन्। एक व्यक्तिको भोक कति ठूलो छ, उसको भित्री अङ्गहरूको काम गर्ने नियमहरू कस्ता छन्, एक व्यक्तिमा कति ऊर्जा हुन्छ, उसले एक दिनमा कति काम गर्न सक्छ, उसको दिमागले एक दिनमा कति कुराहरू सोच्न सक्छ, र उसले तिनको बारेमा कति समयसम्म सोच्न सक्छ—यी सबै तोकिएका हुन्छन्। मानवताको दृष्टिकोणबाट, यी नियमहरू वास्तवमा सामान्य छन्, र ती सकारात्मक कुराहरू हुन्। निश्चित नियमहरू पछ्याएर मात्रै मानवजाति वर्षैपिच्छे बाँचिरहन सक्छ, यो पुस्तौँ पुस्तासम्म आफ्नो वंश बढाउँदै बाँचिरहन सक्छ, र मानवजातिको अस्तित्व जारी रहन सक्छ। सबै जीवित प्राणीहरूका लागि पनि कुरा यस्तै हो। निश्चित प्राकृतिक नियमहरू र जीवनका निश्चित नियमहरू पछ्याएर, र आराम र गतिविधि दुवैको अवधि कायम राखेर मात्रै, तिनीहरूको जीवनको निरन्तरता कायम रहन सक्छ। यदि कसैले प्राकृतिक नियमहरू उल्लङ्घन गर्छ भने, उसको जीवनको निरन्तरतामा समस्याहरू आउनेछन्, र ऊ धेरै लामो समयसम्म नबाँच्न सक्छ। यदि एक व्यक्तिको शारीरिक अवस्थामा समस्या उत्पन्न भयो भने, उसको सामान्य जीवन, उसको दैनिक भोजन, साथै उसको सामान्य सोचाइ, सामान्य निर्णय क्षमता, र उसले एक दिनमा गर्न सक्ने कामको मात्रा, र यस्तै अन्य कुराहरू सबै प्रभावित हुनेछन्। त्यसकारण, मानवजातिका प्राकृतिक नियमहरूले मानवजातिको सामान्य अस्तित्वको रक्षा गर्छन्। यी सकारात्मक कुराहरू हुन् र मानिसहरूले तिनलाई घृणा गर्नु हुँदैन, न त मानिसहरूले तीप्रति वितृष्णा महसुस गर्नु नै हुन्छ। बरु, तिनीहरूले तिनलाई सम्मान गर्नुपर्छ र पछ्याउनुपर्छ। शैतानका स्वामित्वका ती गैर-मानवीय व्यक्तिहरूले सधैँ यस्तो महसुस गर्छन्, “मानवजातिका यी प्राकृतिक नियमहरू पछ्याउँदा मानिसहरू पूर्ण रूपमा असक्षम र लाचार देखिन्छन्! हामी सधैँ यी प्राकृतिक नियमहरूद्वारा सीमित हुन्छौँ—जब तिमी थाक्छौ, तब तिमी सुत्न जानुपर्छ; जब तिमीलाई भोक लाग्छ, तब तिमी खान जानुपर्छ। यदि तिमीले यी कामहरू गरिनौ भने, तिम्रो दिमागले तिम्रो मुखलाई साथ दिन सक्दैन, तिम्रा हातहरू काँप्न थाल्छन्, तिम्रो मुटु ढुकढुक गर्न थाल्छ, र तिम्रा खुट्टाहरू कमजोर हुन्छन् र तिमी स्थिर रूपमा उभिन सक्दैनौ। यो कति झन्झटिलो छ! कल्पना गर त यदि तिमीले केही औषधि मात्रै खाएर तिमी सामान्य रूपमा जिउन सक्थ्यौ, वा यदि तिमी धेरै दिनसम्म आराम नगरीकनै ऊर्जाले भरिपूर्ण हुन सक्थ्यौ, र यसले तिमीलाई रोबटभन्दा पनि अझ अविश्वसनीय खालको बनाउनेथियो। वा कल्पना गर त जब तिमीलाई भोक लाग्छ, तिमीले एउटा निश्चित एक्युप्रेसर बिन्दुमा थिचेर तुरुन्तै भोक नलाग्ने बनाउन सक्थ्यौ। वा कल्पना गर त, धेरै दिनसम्म नखाँदा पनि ठीकठाक हुन्छ, तिम्रो शरीर क्षीण हुँदैन, तिम्रो ऊर्जा घट्दैन, र तिम्रो शरीर अझै पनि सामान्य र स्वस्थ रहन्छ। त्यो त अचम्मको हुनेथियो!” मानिसहरू सधैँ यी प्राकृतिक नियमहरूलाई परिवर्तन गर्न चाहन्छन्। के यो सकारात्मक कुराहरूलाई इन्कार गर्नु र विरोध गर्नु होइन र? (हो।) यी सकारात्मक कुराहरूको अस्तित्वले मानवजातिको सामान्य अस्तित्वलाई कायम राख्छ र मानवजातिको सामान्य जीवनलाई कायम राख्छ, त्यसैले मानिसहरूले तिनलाई पछ्याउनुपर्ने मात्रै होइन तर तिनलाई तर्कसंगत रूपमा व्यवहार पनि गर्नुपर्छ। तिनीहरू तिनको विरुद्धमा जानु, तिनलाई दबाउनु, वा तिनसँग बाझिनु हुँदैन, र तिनको विरोध त झनै गर्नु हुँदैन। अर्कोतर्फ, मानवजातिका प्राकृतिक नियमहरूभन्दा बाहिरका ती कुराहरू, मानिसहरूका कल्पनाहरू, तिनीहरूका केही असामान्य विचारहरू र असाधारण व्यवहारहरू सबै नकारात्मक कुराहरू हुन्। ती सबै नकारात्मक कुराहरू भएकाले, मानिसहरूले तिनलाई खुट्ट्याउनुपर्छ र इन्कार गर्नुपर्छ, स्विकार्नु हुँदैन। यदि तँसँग सकारात्मक र नकारात्मक कुराहरू खुट्ट्याउने खुबी छ, र तैँले जिउने क्रममा तिनलाई सही रूपमा व्यवहार गर्न र तर्कसंगत रूपमा सम्हाल्न सक्छस् भने, तेरो मानवता सामान्य छ। यदि तैँले अक्सर यी सकारात्मक कुराहरूको सकारात्मक प्रभावहरू महसुस गर्दैनस्, र तँ अक्सर तिनको विरोध गर्न र तिनको विपरीत कामहरू गर्न चाहन्छस्, र तैँले अक्सर केही नकारात्मक भनाइ र दृष्टिकोणहरूमा आधारित भएर, कुराहरूको वस्तुगत नियमहरू उल्लङ्घन गर्दै, यी सकारात्मक कुराहरूलाई परिवर्तन गर्ने प्रयास गर्छस् भने, यसले के प्रमाणित गर्छ भने, तेरो मानवताको हिसाबमा, तँसँग सही र गलत कुराहरू बुझ्ने क्षमता छैन। यसरी सङ्गति गरेपछि, के अब तिमीहरूले बुझ्यौ? (बुझ्यौँ।)

यदि कुनै व्यक्तिमा मानवता छ भने, के उसले सकारात्मक कुराहरू के हुन् भनी बुझ्नु र तिनलाई स्विकार्नु पर्दैन र? (पर्छ।) अनि के उसले नकारात्मक कुराहरूलाई खुट्ट्याउन, र साथसाथै आफ्नो हृदयबाट तिनलाई घृणा गर्न र इन्कार गर्न पनि सक्नु पर्दैन र? (पर्छ।) त्यसोभए, मानिसहरूले सकारात्मक वा नकारात्मक भनेर पहिचान गर्न नसक्ने अरू कुराहरू के-के हुन्? परमेश्‍वरमा विश्वास गर्नु र उहाँलाई पछ्याउनु सकारात्मक कुरा हो कि नकारात्मक कुरा हो? (सकारात्मक कुरा।) मानिसको भाग्यमाथि परमेश्‍वरको सार्वभौमिकता हुनु सकारात्मक कुरा हो कि नकारात्मक कुरा हो? (सकारात्मक कुरा।) मानिसको भाग्यमाथि परमेश्‍वरको सार्वभौमिकता हुनु एक सकारात्मक कुरा हो। त्यसोभए, भ्रष्ट मानवजातिले परमेश्‍वरको सार्वभौमिकता र योजनाबद्ध कार्यहरूको विरोध गर्नुलाई आधार दिने मुख्य दृष्टिकोणहरू के-के हुन्? (मानिसहरूले आफ्नो भाग्य आफ्नै हातमा हुन्छ, र ज्ञानले आफ्नो भाग्य परिवर्तन गर्न सक्छ भन्‍ने विश्‍वास गर्छन्।) यी दृष्टिकोणहरूले भ्रष्ट मानवजातिले परमेश्‍वरलाई इन्कार गर्ने र परमेश्‍वरप्रति प्रतिरोध गर्ने कार्यलाई आधार दिन्छन्; ती साँच्चै नकारात्मक कुराहरू हुन्। त्यसोभए, मानिसहरूले मानिसको भाग्यमाथि परमेश्‍वरले सार्वभौमिकता राख्नुहुन्छ भन्‍ने मामिलालाई कसरी बुझ्नुपर्छ? कतिपय मानिसहरूले, “परमेश्‍वर मानिसको भाग्यमाथि सार्वभौम हुनुहुन्छ” भन्‍ने कथन सही छ र यो एक सकारात्मक कुरा हो भनेर धर्मसिद्धान्तको मामिलाको रूपमा स्विकारे पनि, आफ्नो हृदयमा मानिसको आफ्नै प्रयासले उसको भाग्य परिवर्तन गर्न सक्छ, उसको भाग्य आफ्नै हातमा हुन सक्छ, र उसले नै अन्तिम निर्णय गर्छ भन्‍ने विश्‍वास गर्छन्। तिनीहरूलाई के लाग्छ भने यदि तिनीहरूले कडा अध्ययन गरेनन् र लगनशीलतासाथ मेहनत गरेनन् भने, तिनीहरू राम्रो विश्‍वविद्यालयमा प्रवेश गर्न सक्नेछैनन्, र तिनीहरूसँग राम्रो जागिर, राम्रो भविष्य, वा राम्रो जीवनस्तर हुनेछैन। के यी सही र गलत कुराहरू खुट्ट्याउन सक्ने प्रकारका मानिसहरू हुन्? (होइनन्।) बीस वा तीस वर्षसम्म बाँचेर पनि, तिनीहरूलाई “परमेश्‍वर मानिसको भाग्यमाथि सार्वभौम हुनुहुन्छ” भन्‍ने कथनको अर्थ के हो भन्‍ने अझै थाहा हुँदैन। तिनीहरूले धेरै वर्षदेखि परमेश्‍वरमा विश्वास गरेका हुन्छन् तर अझै पनि आफ्नो भाग्य आफ्नै हातमा हुन्छ, ज्ञानले आफ्नो भाग्य परिवर्तन गर्न सक्छ, र यदि तिनीहरू राम्रो गन्तव्य चाहन्छन् र राम्रा चीजहरूको आनन्द लिन र राम्रो जीवन बिताउन चाहन्छन् भने, तिनीहरूले आफ्नै प्रयासमा भर पर्नुपर्छ भन्‍ने सोच्छन्—गैरविश्‍वासीहरूले “जित्नका लागि सबथोक दाउमा राख्नैपर्छ” भनेर भन्‍ने भनाइ जस्तै। के यो सही र गलत कुराहरू खुट्ट्याउन सक्ने प्रकारको व्यक्ति हो? (होइन।) के सही र गलत कुराहरू खुट्ट्याउन नसक्ने व्यक्ति मानव हो? (होइन।) तिनीहरूले राम्रो जीवनको आनन्द लिन्छन्, राम्रो खान्छन् र लाउँछन्, र समाजमा अरूद्वारा उच्च सम्मान पाउँछन्, र तिनीहरूलाई अहिले आफूसँग भएको जीवन आफ्नै कडा परिश्रमको कारणले आएको हो भन्‍ने लाग्छ। त्यसकारण, तिनीहरूले “जित्नका लागि सबथोक दाउमा राख्नैपर्छ, र मानिसको भाग्य अरूमा होइन, आफैमा निर्भर हुन्छ” भन्‍ने भनाइ साँचो र सही दृष्टिकोण हो भन्‍ने विश्‍वास गर्छन्। के यो सामान्य मानवताको प्रकटीकरण हो? (होइन।) मानिसहरूले ज्ञान प्राप्त गर्नुअघि, तिनीहरूले यी कुराहरू बुझ्दैनन्, तर एक पटक तिनीहरूले केही ज्ञान प्राप्त गरेपछि, तिनीहरूले “परमेश्‍वर मानवजातिको भाग्यमाथि सार्वभौम हुनुहुन्छ” भन्‍ने कथनलाई पूर्ण रूपमा इन्कार गर्छन्, बरु यस्तो सोच्छन्, “व्यक्तिको भाग्य आफ्नै हातमा हुन्छ; व्यक्तिले आफ्नै हातले खुसी सिर्जना गर्न सक्छ।” के यो सही र गलत कुराहरू खुट्ट्याउन सक्ने प्रकारको व्यक्ति हो? (होइन।) त्यसोभए यस्तो प्राणी कस्तो प्रकारको प्राणी हो? के ऊ मानवताविहीन हुँदैन र? (हुन्छ।) यस्तो व्यक्ति विवेक र समझ नभएको व्यक्ति हो, र विवेक र समझ नभएको व्यक्तिले सही र गलत कुराहरू खुट्ट्याउन सक्दैन। उसले जीवनका तथ्यहरूलाई साँच्चै अनुभव गरिसकेपछि पनि, उसले सकारात्मक कुराहरू के हुन् भनी साँच्चै बुझ्न सक्दैन, न त उसले सकारात्मक कुराहरूको सार के हो भनेर साँच्चै कदर गर्न नै सक्छ। यसले ऊ सही र गलत कुराहरू खुट्ट्याउन असमर्थ छ भन्‍ने देखाउँछ। यस्तो व्यक्तिमा मानवता हुँदैन; ऊ पटक्कै मानिस होइन। यस्ता मानिसहरू पनि छन् जसले धर्मसिद्धान्त ओकल्न सक्छन्, र यसो भन्छन्, “सबै कुराका नियमहरू परमेश्‍वरबाट आउँछन्, ती सकारात्मक कुराहरू हुन्, ती मानवजातिका लागि लाभदायक छन्, र ती मानवजातिले पालना गर्नुपर्ने कुराहरू हुन्, र मानवजातिले चाह गर्नुपर्ने र पछ्याउनुपर्ने कुराहरू पनि हुन्” तर केही उच्च-प्रविधिका जानकारी र उच्च-प्रविधिका कुराहरूको सम्पर्कमा आएपछि, यी मामिलाहरूमा तिनीहरूको दृष्टिकोण परिवर्तन हुन्छ। ती कस्तो प्रकारका दृष्टिकोणहरूमा परिवर्तन हुन्छन्? तिनीहरूले यसो भन्छन्, “हामी परमेश्‍वरमा विश्वास गर्नेहरू सधैँ जिउने नियमहरू, सबै कुराका नियमहरू, र सबै कुराको अस्तित्वका नियमहरूका बारेमा कुरा गरिरहन्छौँ, र हामी यी सकारात्मक कुराहरू हुन् भनी सोच्छौँ। त्यो कति पिछडिएको कुरा हो! यसले ज्ञानको कमीलाई देखाउँछ, सीमित दृष्टिकोण हुनु जस्तो! प्रविधि अहिले कति उन्नत छ; यस्ता धेरै कुराहरू छन् जुन तिमीले आफै गर्नु पर्दैन, किनकि प्राविधिक उत्पादनहरूले ती तिम्रा लागि गर्न सक्छन्—त्यसलाई नै उन्नत भनिन्छ! हेर त, कतिपय कारहरू आफै चल्न सक्छन्। तिमी कारमा बसेपछि, तिमीले गन्तव्य तय गर्छौ, र त्यसपछि तिमीले एउटा शब्द मात्रै बोल्छौ अनि कार चल्न थाल्छ। त्यो साँच्चै उच्च-प्रविधि हो, त्यो कति प्रशंसनीय छ! मानवजातिले उन्नत प्रविधि विकास गरेको छ, र हामी केही नगरीकनै सबै कुराका मालिक बनेका छौँ। त्यसैले, विज्ञान मात्रै निरपेक्ष सत्यता हो! शिक्षा र ज्ञानको कमी भएका र विज्ञान नबुझ्ने मानिसहरू पिछडिएका र असभ्य हुन्छन्!” तिनीहरूको दृष्टिकोण परिवर्तन भएको हुन्छ, होइन र? तिनीहरूको हृदयमा, तिनीहरूले सकारात्मक र नकारात्मक कुराहरूबीचको भिन्नता खुट्ट्याएका हुँदैनन्। यस्ता मानिसहरू पनि छन् जसले उड्डयन सङ्ग्रहालयको भ्रमण गरेपछि यसो भन्दै उद्‍गार गर्छन्, “वाह, कस्तो आँखा खोल्ने कुरा, विज्ञान कति उन्नत छ! हामी साधारण मानिसहरूले त्यहाँ गएपछि त त्यो पूर्ण रूपमा आफ्नो पहुँचभन्दा बाहिर भएको महसुस गर्छौँ—हामीले त्यसको केही पनि बुझ्न सक्दैनौँ। तिमीहरूले अहिले विज्ञान कुन हदसम्म विकसित भएको छ भनेर कल्पना समेत गर्न सक्दैनौ। हामी त त्यो आधुनिक, उन्नत प्राविधिक सामग्रीको सम्पर्कमा समेत आएका छैनौँ! अनि हामी अझै पनि परमेश्‍वरमा विश्वास गर्छौँ, र प्राकृतिक नियम र विधानहरूको कुरा गर्छौँ—हामी कति पिछडिएका छौँ!” आधुनिक समाजका यी चकित पार्ने चीजहरू देखेपछि, यस्ता मानिसहरूले आफ्नो हृदयको गहिराइबाट सकारात्मक र नकारात्मक कुराहरूको बारेमा आफूले पहिले बुझेका सिद्धान्तहरूलाई पूर्ण रूपमा इन्कार गर्छन्। तिनीहरूले सकारात्मक कुराहरू के हुन् भनी अझ स्पष्ट रूपमा निर्धारण गर्दैनन्, बरु सकारात्मक कुराहरू पिछडिएका छन् र आधुनिक प्रविधि र मानव विकासको आधुनिक गतिभन्दा पछाडि छन् भन्‍ने विश्‍वास गर्छन्। यति मात्र होइन, तर तिनीहरूले विशेष गरी यी नकारात्मक कुराहरूलाई अनुमोदन गर्छन् र तिनको चाह गर्छन्, र आफू आधुनिक, उन्नत प्रविधि विकास गर्नेहरूमध्ये एक बन्ने आशा राख्छन्। के यस प्रकारको व्यक्ति सही र गलत कुराहरू बुझ्न सक्ने व्यक्ति हो? (होइन।) सही र गलत कुराहरू खुट्ट्याउन सक्नु मानवताको एक विशेषता भएको हुनाले, यो मानवताको अन्तर्निहित र जन्मजात कुरा हो, पछि बन्ने कुरा होइन भन्‍ने निष्कर्ष निस्किन्छ। अर्थात्, सही र गलत कुराहरू खुट्ट्याउन सक्ने, मानवताको यो विशेषता, समय बित्दै जाँदा, वा भौगोलिक वातावरण वा मानिस, घटना, र कामकुराहरूमा हुने परिवर्तनसँगै परिवर्तन हुनेछैन। कसैले यसलाई परिवर्तन गर्न सक्दैन, र कुनै पनि कुराले यसलाई परिवर्तन गर्न वा हटाउन सक्दैन। सही र गलत कुराहरू खुट्ट्याउन सक्ने मानिसहरूले हृदयको गहिराइमा सधैँ सकारात्मक कुराहरूलाई चाह गर्छन्, जबकि नकारात्मक कुराहरू सधैँ तिनीहरूले वितृष्णा र घृणा गर्ने कुराहरू हुन्, र तिनीहरूको मानवतालाई चाहिने कुराहरू होइनन्। तिनीहरूलाई के चाहिन्छ? तिनीहरूलाई शारीरिक जीवनका नियमहरू र तिनीहरूको शारीरिक अस्तित्वका लागि लाभदायक हुने कुराहरू अर्थात् जुन प्राकृतिक हुन्, जसले मानिसहरूलाई शान्तिपूर्ण र शान्त महसुस गराउँछन्, र जुन सामान्य मानवताको विवेक र समझको आवश्यकताअनुरूप हुन्छन् ती कुराहरू चाहिन्छ, भव्य, उच्च, र प्रभावशाली कुराहरू होइन। हेर् त, जब व्यक्तिले आफूलाई कसरी आचरणमा ढाल्छ भन्‍ने कुरा आउँछ, तब कतिपय मानिसहरूले आफ्नो जीवन अलिकति सरल र सादा भएको मन पराउँछन्; तिनीहरूले उल्लेखनीय जीवन जिउन मन पराउँदैनन्, तर केवल शान्ति मन पराउँछन्, र शान्ति र आनन्द पाउन, र आफ्नो जीवन धेरै शान्तपूर्वक बिताउन मन पराउँछन्। तर, अरू मानिसहरूलाई यो मन पर्दैन; तिनीहरू उल्लेखनीय जीवन जिउन मन पराउँछन्, तिनीहरू भव्य, उच्च, र प्रभावशाली कुराहरू मन पराउँछन्, तिनीहरू प्रदर्शन गर्न मन पराउँछन्, तिनीहरू भीडबाट अलग देखिन र प्रसिद्ध हुन मन पराउँछन्, र तिनीहरू सादगी वा स्वाभाविकता मन पराउँदैनन्। यसले मानिसहरूको मानवताबीचको भिन्नतालाई देखाउँछ।

सही र गलत कुराहरू खुट्ट्याउन नसक्ने मानिसहरू केही सही र सकारात्मक कथनहरूसँग सहमत हुन सक्छन्, वा बाहिरी रूपमा, तिनीहरू केही सकारात्मक कुराहरू मन पराउने र तिनको चाहना गर्ने कार्यमा अरूको पछि लाग्न सक्छन्। तर, समय बित्दै जाँदा, वातावरण बदलिन्छ, र मानिस, घटना, र कामकुराहरू पनि बदलिन्छन्, यी सकारात्मक कुराहरू तुरुन्तै तिनीहरूको हृदयको गहिराइमा नकारात्मक कुराहरू बन्नेछन्, जबकि तिनीहरूले साँचो रूपमा मन पराउने नकारात्मक कुराहरू त्यसपछि सकारात्मक कुराहरू बन्नेछन्, र तिनीहरूको खोजीको वस्तु बन्नेछन्। अर्थात्, तिनीहरूले आफूलाई मन पर्ने कुनै पनि नकारात्मक कुराहरू देख्नुभन्दा पहिले, सकारात्मक कुराहरू तिनीहरूका लागि केवल एउटा धर्मसिद्धान्त हुन्छन्, र तिनीहरू बगालसँगै बग्न र अरूको पछि लाग्न सक्छन्, तर तिनीहरूको उमेर बढ्दै जाँदा र समय बित्दै जाँदा, तिनीहरूले आफ्नो हृदयमा साँच्चै प्रेम गर्ने कुराहरू र तिनीहरूका साँचो दृष्टिकोणहरू स्वाभाविक रूपमा बाहिर आउनेछन्। उदाहरणका लागि, कतिपय मानिसहरूले प्रायजसो यसो भन्छन्, “परमेश्‍वरमा विश्वास गर्नु राम्रो कुरा हो; परमेश्‍वरमा विश्वास गर्नेहरू सही मार्गमा हिँड्छन् र तिनीहरूले दुष्ट काम गर्दैनन्; तिनीहरू सबै असल मानिसहरू हुन्।” तर तिनीहरूले केही वर्षसम्म परमेश्‍वरमा विश्वास गरेपछि र परमेश्‍वरको घरका सबै प्रवचन र सङ्गतिहरूले मानिसहरूलाई इमानदार हुन, सत्यता पछ्याउन र परमेश्‍वरमा समर्पित हुन, र सृजित प्राणीको कर्तव्य पूरा गर्न भन्छन् भनी देखेपछि, तिनीहरूलाई यसप्रति वितृष्णा जाग्छ, र परमेश्‍वरमा विश्वास गर्नु व्यर्थ रहेछ भन्‍ने महसुस हुन्छ, र तिनीहरू मण्डली छोडेर संसारमा फर्कन चाहन्छन्; तिनीहरूको हृदय मण्डलीमा हुँदैन। सत्यतालाई प्रेम नगर्ने मानिसहरू यस्तै हुन्छन्। वास्तवमा, यस प्रकारको व्यक्तिले सकारात्मक कुराहरूलाई प्रेम गर्दैन, र उसको हृदयमा धेरै विकृत तर्कहरू र विधर्महरू हुन्छन्। उसका लागि, यी विकृत तर्कहरू र विधर्महरू सकारात्मक कुराहरू हुन्छन्, जबकि उसको हृदयको गहिराइमा, उसले साँच्चै सकारात्मक कुराहरूप्रति वितृष्णा मान्छ, घृणा गर्छ, र हेला गर्छ, र तिनलाई कहिल्यै स्वीकार गर्दैन। ठ्याक्‍कै उसले सकारात्मक कुराहरू कहिल्यै स्वीकार नगर्ने हुनाले नै, र उसले मन पराउने कुरा नकारात्मक कुराहरू हुने भएकाले, यस प्रकारको व्यक्तिको मानवतामा सही र गलत खुट्ट्याउने क्षमता हुँदैन। यो त कतिपय मानिसहरूले पहिलो पटक परमेश्‍वरमा विश्वास गर्न थाल्दा, आशिष्‌ पाउनकै लागि मात्रै त्यसो गरेका हुन्छन् भन्‍ने जस्तै हो। धेरै वर्षसम्म प्रवचनहरू सुनेपछि, तिनीहरूले अन्ततः यो बुझ्छन्: “परमेश्‍वरमा विश्वास गर्नुको अर्थ मानिसहरू इमानदार हुनुपर्छ, आफ्नो कर्तव्य पूरा गर्नमा समर्पित हुनुपर्छ र मूल्य चुकाउन इच्छुक हुनुपर्छ, परमेश्‍वरप्रति इमानदार हुनुपर्छ, लापरवाही र मनमानी ढङ्गले काम गर्नु हुँदैन, र परमेश्‍वरको घरको हितलाई कायम राख्नुपर्छ। विशेष गरी जब परमेश्‍वरको घरको हित तिनीहरूको आफ्नै हितसँग बाझिन्छ, तब तिनीहरूले परमेश्‍वरको घरको हितलाई कायम राख्नुपर्छ र आफ्नो व्यक्तिगत हितलाई छोड्नुपर्छ।” सत्यताका विभिन्‍न पक्षहरूका बारेमा सिकेपछि, तिनीहरूले परमेश्‍वरमा विश्वास गरेकोमा पछुतो मान्छन्, र यसो भन्छन्, “मैले त परमेश्‍वरमा विश्वास गर्नुको अर्थ भर पर्नका लागि एउटा ठूलो समूह, एउटा शक्तिशाली सामर्थ्य हुनु हो, र जबसम्म मानिसहरूले धेरै त्याग गर्छन्, कष्ट भोग्छन्, र मूल्य चुकाउँछन्, तबसम्म तिनीहरू राज्यमा प्रवेश गर्न सक्छन् र तिनीहरूले एउटा राम्रो गन्तव्य पाउन सक्छन्, र धूमधामसँग अर्को युगमा प्रवेश गर्न, त्यसको मालिक बन्न र राजाको रूपमा शासन गर्न सक्छन् भन्‍ने सोचेको थिएँ। तर कुरा त्यस्तो होइन रहेछ। परमेश्‍वरमा विश्वास गर्नु भनेको मानिसहरूलाई आफूलाई कसरी आचरणमा ढाल्‍ने र परमेश्‍वरमा कसरी समर्पित हुने र दुष्टताबाट अलग बस्ने भनी सिकाउनु मात्रै रहेछ। विशेष गरी, यदि मानिसहरूले परमेश्‍वरमा विश्वास गर्छन् भने, तिनीहरूलाई सधैँ इमानदार हुन र इमानदारीपूर्वक बोल्न भनिन्छ, र सधैँ सत्यताको अभ्यास गर्न भनिन्छ; तिनीहरूलाई अन्तिम निर्णय आफैले गर्न अनुमति हुँदैन। त्यसोभए परमेश्‍वरमा विश्वास गर्नुको के अर्थ भयो र?” त्यसपछि तिनीहरूको हृदयमा गुनासाहरू उत्पन्न हुन्छन् र तिनीहरू आफ्नो विश्वासबाट पछि हट्न चाहन्छन्। तर त्यसपछि तिनीहरूले सोच्छन्, “मैले धेरै वर्षदेखि परमेश्‍वरमा विश्वास गरेको छु; यदि म अहिले रोकिएँ भने, के मैले व्यर्थमा विश्वास गरेको हुनेछैन र?” त्यस बिन्दुमा, तिनीहरू छोड्न हिचकिचाउँछन्। तर यदि तिनीहरूले विश्वास गर्न जारी राखे भने, तिनीहरूलाई सत्यतामा रुचि हुँदैन। परमेश्‍वरको घरले सधैँ सत्यता पछ्याउने र वास्तविकतामा प्रवेश गर्ने, परमेश्‍वरमा समर्पित हुने, सत्यता खोज्ने, र सिद्धान्तहरूअनुसार काम गर्ने बारेमा कुरा गरिरहन्छ। तिनीहरूलाई यी कुराहरू सुन्दा-सुन्दा वाक्क लागिसकेको हुन्छ र तिनीहरू उप्रान्त यसबारे सुन्न चाहँदैनन्। विशेष गरी जब परमेश्‍वरको घरले सत्यताको अभ्यास गर्ने बारेमा कुरा गर्छ, तब तिनीहरूले भित्रबाट व्यथा र पीडा महसुस गर्छन्; जब सकारात्मक कुराहरू उल्लेख गरिन्छ, तब तिनीहरूले आफ्नो हृदयमा वितृष्णा महसुस गर्छन् र तिनलाई हेला गर्छन्, र सुन्न अनिच्छुक हुन्छन्। कतिपय मानिसहरूले, आफूले अन्त्यसम्म विश्वास गरे पनि सत्यता वा राम्रो गन्तव्य प्राप्त गर्नेछैनन् भन्‍ने महसुस गरेपछि, विश्वास गर्न नै छोडिदिन्छन्। तिनीहरूमध्ये कोही जागिर खोज्न वा व्यापार गर्न जान्छन्, र कोही विवाह गर्न घर फर्कन्छन्। तिनीहरूले परमेश्‍वरमा विश्वास गर्न छोड्छन् किनभने तिनीहरूले सत्यतालाई प्रेम गर्दैनन्। परमेश्‍वरको घरले सधैँ सत्यताको बारेमा कुरा गर्छ र सत्यतामाथि सङ्गति गर्छ, र यसप्रति तिनीहरूलाई निकै वितृष्णा हुन्छ। यसले के देखाउँछ भने यस प्रकारको व्यक्तिसँग विवेक र समझ हुँदैन, र उसले सही र गलत खुट्ट्याउन सक्दैन। सही र गलत खुट्ट्याउन नसक्नुको अर्थ उसको मानवतामा, सकारात्मक र नकारात्मक कुराहरू पहिचान गर्ने मानक र क्षमता हुँदैन; यो कुरा ऊसँग हुँदैन। त्यसोभए, के यस प्रकारको व्यक्तिसँग सामान्य मानवता हुन्छ? (हुँदैन।) तिनीहरू गैर-मानव हुन्। यदि कसैमा साँच्चै मानवता छ भने, एउटा कुराले यो प्रमाणित गर्न सक्छ: उसले आफ्नो हृदयमा सकारात्मक कुराहरूलाई प्रेम गर्छ र तिनको चाहना गर्छ। उसले सत्यता नबुझ्दा पनि, अन्धकारबाट मुक्त भएको इन्साफपूर्ण समाजको चाहना गर्छ, सकारात्मक कुराहरूको चाहना गर्छ, र सत्यताले शक्ति धारण गरोस् भन्‍ने चाहना गर्छ। तर यो दुष्ट समाजले तिनीहरूका लागि यो स्थान प्रदान गर्दैन, र यदि मानिसहरूले सकारात्मक कुरा प्रकाश गरे भने तिनीहरूलाई बहिष्कृत र दमन गरिन्छ। यी परिस्थितिहरूमा, मानवता भएका मानिसहरूले आफूले मन पराउने र चाहना गर्ने सकारात्मक कुराहरू प्राप्त गर्न सक्दैनन्, त्यसैले तिनीहरूले आफ्नो हृदयमा दिक्दारी महसुस गर्छन्। तर तिनीहरूले परमेश्‍वरमा विश्वास गरेपछि, परमेश्‍वरका वचनहरू पढेर र प्रवचनहरू सुनेर, धेरै सत्यताहरू बुझ्छन्, र यी सत्यताहरू तिनीहरूको मानवताले प्रेम गर्ने सकारात्मक कुराहरूसँग मेल खान्छन् र मिल्दाजुल्दा हुन्छन्, र तिनले सकारात्मक कुराहरूप्रतिको तिनीहरूको आवश्यकतालाई ठ्याक्‍कै पूरा गर्छन्। त्यसकारण, तिनीहरूको हृदयले सकारात्मक कुराहरूको अझ बढी चाहना गर्छ। वातावरणीय सीमितता, तिनीहरूको सानो कद, वा निश्चित भ्रष्ट स्वभावहरूद्वारा रोकिने र बाँधिने कारणले गर्दा, तिनीहरूले अहिले सत्यतालाई पूर्ण रूपमा व्यवहारमा लागू गर्न नसके पनि, तिनीहरूसँग कुनै दिन सत्यता र परमेश्‍वरका वचनहरूअनुसार पूर्ण रूपमा अभ्यास गर्न सक्षम हुने सङ्कल्प र चाहना हुन्छ, जसद्वारा तिनीहरूले परमेश्‍वरका वचनहरूमा समर्पण हासिल गर्नेछन् र सकारात्मक कुराहरूप्रतिको तिनीहरूको प्रेमबाट उत्पन्न हुने आवश्यकताहरूलाई पूरा गर्नेछन्। यस्ता मानिसहरू ती हुन् जसको मानवतामा सही र गलत खुट्ट्याउन सक्ने गुण हुन्छ; तिनीहरू मानवता भएका मानिसहरू हुन्। यदि तैँले आफूले सकारात्मक कुराहरूलाई प्रेम गर्छु भनेर दाबी मात्रै गर्छस् र परमेश्‍वरले गर्नुहुने सबै कुरा राम्रो छ भनी मौखिक रूपमा स्वीकार मात्रै गर्छस् भने, यो धर्मसिद्धान्तहरू बोल्नु र नारा लगाउनु मात्रै हो। मीठा शब्दहरू र सही सिद्धान्तहरू बोल्नु, वा ठूला-ठूला कुराहरू गर्नु—त्यो जोकोहीले गर्न सक्‍ने कुरा हो। यसले तँ साँच्चै सकारात्मक कुराहरूलाई प्रेम गर्छस् भन्‍ने देखाउँदैन। तर यदि, जब तैँले सत्यता सुन्छस्, तब तैँले त्यसलाई प्रेम गर्न र त्यसको चाहना गर्न सक्छस्, र तैँले जति धेरै सत्यता सुन्छस्, त्यति नै धेरै तैँले सत्यताको चाहना गर्छस् र त्यसलाई खोज्ने तेरो प्रेरणा त्यति नै ठूलो हुन्छ, र परमेश्‍वरलाई पछ्याउने र मुक्ति प्राप्त गर्ने तेरो विश्वास त्यति नै दृढ हुन्छ; अनि यदि परमेश्‍वरमा विश्वास गर्ने प्रक्रियामा, तैँले तेरा विभिन्‍न खोजीहरूमा प्राप्तिहरू गरिस्, तेरा भ्रष्ट स्वभावहरू बिस्तारै फालिँदै जान्छन्, र परमेश्‍वरको प्रतिरोध गर्ने र परमेश्‍वरविरुद्ध विद्रोह गर्ने तेरा कार्यहरू झन्-झन् कम हुँदै जान्छन् भने—तँ सकारात्मक कुराहरूलाई प्रेम गर्ने व्यक्ति होस्, तँ सत्यता वास्तविकता भएको व्यक्ति होस्। यस्ता मानिसहरूले परमेश्‍वरमाथिको आफ्नो विश्वासमा फल फलाउँछन् र प्राप्तिहरू गर्छन्। तँ परिवर्तन भएको छस्, र परमेश्‍वर र सत्यताप्रतिको तेरो मनोवृत्ति पहिलेभन्दा फरक छ भन्‍ने तैँले महसुस गर्न सक्छस्। पहिले, तैँले धेरै साना कुराहरूमा समेत परमेश्‍वरको विरुद्धमा विद्रोह गर्थिस् र तँ परमेश्‍वरमा समर्पित हुँदैनथिस्, र सत्यताको अभ्यास गर्न सक्दैनथिस्। तर यी वर्षहरूको खोजीमार्फत, यी वर्षहरूमा आफ्नो कर्तव्य पूरा गरेर, र सबै पक्षहरूमा तेरा प्रयासहरूमार्फत, तैँले केही सत्यता बुझेको छस्, र जब तैँले मामिलाहरूको सामना गर्छस्, तब तैँले सत्यता खोज्न र आफ्नो देहका चाहनाहरूविरुद्ध विद्रोह गर्न सक्छस्। सिद्धान्तहरू समावेश भएका केही प्रमुख मामिलाहरूमा, तैँले सिद्धान्तहरूलाई पालन गर्न र आफ्नै इच्छाअनुसार काम नगर्न पनि सक्छस्, र तैँले परमेश्‍वरको घरको हितलाई कायम राख्न र मण्डलीको कामलाई कायम राख्न सक्छस्। यसको अर्थ तेरो निश्चित कद छ, तँसँग आफैविरुद्ध विद्रोह गर्ने र सत्यतालाई स्वीकार गर्ने र त्यसमा समर्पित हुने कार्यका केही अभ्यास र प्रवेश छ, र तेरा विभिन्‍न भ्रष्ट स्वभावहरू पनि फरक-फरक हदसम्म परिवर्तन भएका छन् भन्‍ने हुन्छ। साँच्चै मानवता भएका मानिसहरूले सही र गलत खुट्ट्याउनुको प्रकटीकरण यही हो।

सही र गलत खुट्ट्याउन नसक्ने मानिसहरू सत्यता स्वीकार गर्न र मुक्तिको खोजी गर्न इच्छुक हुन पनि सक्छन्, तर जब तिनीहरूले विभिन्न कुराहरूको सामना गर्छन्, तब तिनीहरूले सत्यतालाई व्यवहारमा लागू गर्न सक्दैनन्। तिनीहरू अझै पनि आफ्ना भ्रष्ट स्वभावहरूद्वारा जिउँछन्, र तिनीहरूले अक्सर परमेश्‍वरविरुद्ध विद्रोह गर्छन् र उहाँको प्रतिरोध गर्छन् तर तिनीहरूलाई आफूले त्यसो गरिरहेको छु भन्‍ने कुनै चेतना हुँदैन। तिनीहरूले दश वर्ष पहिले यसरी नै परमेश्‍वरविरुद्ध विद्रोह गरेका थिए, र दश वर्षपछि पनि, तिनीहरूले अझै पनि त्यसो गर्न सक्छन्। तिनीहरूले न त सत्यता स्वीकार गर्छन् न त अभ्यास नै गर्छन्। यसका दुई कारणहरू छन्: एउटा हो, तिनीहरूले सत्यता के हो भनेर पटक्कै बुझ्दैनन्, र तिनीहरू केवल आफ्नै तर्क, आफ्नै भनाइ, र आफ्नै विचारहरूमा टाँसिन्छन्। अर्को हो, तिनीहरू सत्यता स्वीकार गर्ने मानिसहरू नै होइनन्। तिनीहरूले दश वर्ष पहिले जुनसुकै तरिकाले परमेश्‍वरविरुद्ध विद्रोह गरेका थिए, दश वर्षपछि पनि तिनीहरूले कुनै परिवर्तनविना त्यसरी नै विद्रोह गरिरहेका हुन्छन्। तिनीहरूले जतिसुकै वर्ष परमेश्‍वरमा विश्वास गरेका भए पनि, तिनीहरूसँग सत्यता स्वीकार गर्ने र परमेश्‍वरमा समर्पित हुने कुनै गवाही हुँदैन, देह र आफ्ना भ्रष्ट स्वभावहरूविरुद्ध विद्रोह गर्ने गवाही त झनै हुँदैन। यसले के देखाउँछ भने तिनीहरू सत्यता स्वीकार गर्ने मानिसहरू होइनन्। यस्ता मानिसहरू सही र गलत खुट्ट्याउनेहरू होइनन्। यसो पनि भन्न सकिन्छ कि तिनीहरू मानवता भएका मानिसहरू होइनन्—सोझो भाषामा भन्नुपर्दा, तिनीहरू मानव प्राणी होइनन्। कतिपय मानिसहरूलाई, यी वचनहरू सुनेपछि, आफ्नो हृदयमा चित्त बुझ्दैन। तिनीहरूले भन्छन्, “मैले दश वर्षभन्दा बढी समयदेखि परमेश्‍वरमा विश्वास गरेको छु र सधैँ आफ्नो कर्तव्य पूरा गर्दै आएको छु। कहिलेकाहीँ केही गल्तीहरू गर्नु र केही काटछाँट भोग्नु मात्रै त हो। के यो अत्यन्तै सामान्य कुरा होइन र? सबैसँग भ्रष्ट स्वभावहरू हुन्छन्; कसले गल्ती गर्दैन र? जे होस्, म एक साँचो विश्‍वासी हुँ। तपाईंले ममा मानवता छैन भनेर कसरी भन्न सक्नुहुन्छ?” यो साँचो हो कि तँ एक साँचो विश्‍वासी होस्, तर के साँचो विश्‍वासी हुनुको अर्थ तैँले सत्यता स्वीकार गर्न सक्छस् भन्‍ने हुन्छ र? के साँचो विश्‍वासी हुनुको अर्थ तैँले देहविरुद्ध विद्रोह गर्न सक्छस् र तँ मनमानी हुनेछैनस् भन्‍ने हुन्छ र? के साँचो विश्‍वासी हुनुको अर्थ तँ परमेश्‍वरमा समर्पित हुन सक्छस् भन्‍ने हुन्छ र? हुँदैन। साँचो विश्‍वासी हुनु नै सबै थोक होइन, र यसको अर्थ तैँले मुक्ति प्राप्त गर्न सक्छस् भन्‍ने हुँदैन। मुक्ति प्राप्त गर्ने कुरा तेरो मानवताले सत्यता स्वीकार गर्न सक्छ कि सक्दैन, र तैँले सही र गलत खुट्ट्याउन सक्छस् कि सक्दैनस् भन्‍नेमा नै निर्णायक रूपमा निर्भर हुन्छ। मानिसहरूले अन्ततः मुक्ति प्राप्त गर्नका लागि साँचो विश्‍वासी हुनु सबैभन्दा महत्त्वपूर्ण सर्त होइन, न त यो आधारभूत सर्त नै हो। तैँले साँचो विश्‍वासी हुँ भन्छस्, तर तैँले कति सत्यता बुझेको र प्राप्त गरेको छस्? जब परमेश्‍वरको घरको हितको कुरा आउँछ, तब तैँले कति पटक त्यसलाई कायम राखेको छस्? यदि तँलाई आफू साँचो विश्‍वासी हुँ, तँसँग विवेक र मानवता छ, र तँ एक साँचो व्यक्ति होस् भन्‍ने लाग्छ भने, त्यही मामिलामा, यदि तैँले दश वर्ष पहिले परमेश्‍वरविरुद्ध विद्रोह गर्न सक्थिस् भने, के तँ अहिले पनि परमेश्‍वरविरुद्ध विद्रोह गर्न सक्छस्? के तँ परिवर्तन भएको छस्? के तैँले देहविरुद्ध विद्रोह गरेको छस्? यदि तैँले देहविरुद्ध विद्रोह गरेको छैनस् भने, के तैँले अर्को दश वर्षमा त्यसो गर्न सक्छस्? यदि तँ अझै पनि देहविरुद्ध विद्रोह गर्न सक्दैनस् र अझै पनि परमेश्‍वरविरुद्ध विद्रोह गर्न सक्छस् भने, यसले तेरो मानवतामा समस्या छ भन्‍ने देखाउँछ। तैँले सत्यताको अभ्यास गर्न सक्दैनस्, त्यसैले तैँले आफू साँचो विश्‍वासी हुँ भनेर भने पनि, यो व्यर्थ हुन्छ। तैँले कष्ट भोग्न र मूल्य चुकाउन इच्छुक छु, र आफ्नो कर्तव्य भक्तिपूर्वक पूरा गर्न इच्छुक छु भनेर भन्छस्, तर यो इच्छुकता मूल्यहीन छ। यो तँ सत्यताको अभ्यास गर्न र परमेश्‍वरमा समर्पित हुन सक्षम हुनका लागि चाहिने एउटा पूर्वसर्त मात्रै हो, तर तैँले अन्ततः यसलाई व्यवहारमा लागू गर्न सक्छस् कि सक्दैनस् भन्‍ने कुरा तँमा मानवता छ कि छैन भन्‍ने कुरामा निर्भर हुन्छ। यदि तेरो हृदयले तेरा भ्रष्ट स्वभावहरूलाई सधैँभरि काबुमा राख्‍न र नियन्त्रण गर्न सक्दैन, र तैँले आफ्नै हितलाई कायम राख्ने छनौट गर्छस्, र सकारात्मक कुराहरूको सट्टा नकारात्मक कुराहरू छनौट गर्छस् भने, यसले तेरो मानवताले सत्यतालाई प्रेम गर्दैन र त्यसमा तेरा भ्रष्ट स्वभावहरूलाई नियन्त्रण गर्ने क्षमता छैन भन्‍ने देखाउँछ। यदि तैँले सत्यता नबुझेको बेला तेरा भ्रष्ट स्वभावहरूका प्रकाशहरूलाई नियन्त्रण गर्ने क्षमता तँसँग थिएन भने, त्यो क्षमायोग्य हुन्छ। तर अहिले कुरा फरक छ। तैँले धेरै वर्षदेखि सत्यतासम्बन्धी प्रवचनहरू सुनेको छस्, तैपनि तैँले विभिन्न कुराहरूको सामना गर्दा सत्यताका सिद्धान्तहरूअनुसार अभ्यास गर्न र सही छनौटहरू गर्न सकूँ भनेर अझै पनि आफ्ना भ्रष्ट स्वभावहरूलाई काबुमा राख्‍न सक्दैनस्। तैँले दुष्ट मानिसहरूले मण्डलीको काममा बाधा दिइरहेको स्पष्ट रूपमा देख्छस्, तैपनि तँ परमेश्‍वरको घरको हितको रक्षा गर्न खडा हुन सक्दैनस्। तर जब कसैले तेरा आफ्नै हितलाई हानि पुऱ्याउँछ, तब तैँले तिनको रक्षा गर्न आफ्नो शक्तिमा भएको सबै कुरा गर्न सक्छस्। तैँले सही मार्ग र अभ्यासका सिद्धान्तहरू छनौट गर्न सकोस् भनेर तँलाई नियमन गर्ने र संयममा राख्ने तेरो मानवतामा कुनै विवेक र समझ छैन भन्‍ने प्रमाणित गर्न यो नै पर्याप्त छ। यदि तैँले यस्ता अविवेकी कामहरू गर्छस् र अझै पनि आफू मानव हुँ भनी दाबी गर्छस् भने, यसले तेरो विवेक र समझले उप्रान्त काम गरिरहेका छैनन् भन्‍ने देखाउँछ। त्यसोभए, तँ एक सामान्य व्यक्ति होइनस्, किनभने तेरो मानवतामा, विवेक र समझ छैन, न त तँलाई सही छनौटहरू गर्न सक्षम बनाउन सक्ने कुनै कुरा नै छ। कुरा बुझिस्? कतिपय मानिसहरूले भन्छन्, “मेरो कद अहिले सानो छ। मेरो पारिवारिक वातावरण र हुर्काइको कारण, म मनमानी, आत्म-भोगी, र अहङ्कारी छु। तर वास्तविक जीवनमा, मलाई सकारात्मक कुराहरू के हुन् र नकारात्मक कुराहरू के हुन् भन्‍ने थाहा छ, र मैले के गर्नुपर्छ र के गर्नु हुँदैन भन्‍ने थाहा छ। मेरो कद सानो भएकोले र मलाई अन्तर्दृष्टि दिन, सुपरिवेक्षण गर्न र प्रोत्साहन दिन सत्यता बुझ्ने कोही नभएकोले मात्रै, मैले सत्यतालाई व्यवहारमा लागू गरेको छैन र केही अपराधहरू गरेको छु, र भित्रबाट अलिकति पछुतो महसुस गर्छु।” वास्तविक जीवनमा, यस्ता मानिसहरूले आफ्नो आचरणलाई नियमन गर्न, र आफूलाई सही मार्गमा हिँडाउन काबुमा राख्‍नका लागि आफ्नो विवेक प्रयोग गर्न सक्छन्। तिनीहरू मुक्ति पाउन सक्ने मानिसहरू हुन्। किनभने तिनीहरूले सत्यता स्वीकार गर्न सक्छन्, केही सत्यतालाई व्यवहारमा लागू गर्न सक्छन्, र केही परिवर्तनहरू भोगेका हुन्छन्। तिनीहरूको प्रगतिको गति औसतभन्दा अलि ढिलो हुन्छ, र तिनीहरूको वृद्धि केही हदसम्म कम व्यापक हुन्छ, तर तिनीहरू परिवर्तन भइरहेका हुन्छन्। यो ठीक त्यसरी नै हुन्छ, जसरी केही बीउहरू राम्रो माटोमा छिटो बढ्छन्, जबकि अरू बालुवा वा चट्टानको धाँजाहरूमा अझ बिस्तारै र बढी कठिनाइका साथ बढ्छन्; जबसम्म तिनीहरूमा जीवन हुन्छ, तिनीहरू बढ्नेछन्। मानिसहरूको हकमा पनि त्यस्तै हुन्छ। जबसम्म तिनीहरूको मानवतामा मानिसहरूमा हुनुपर्ने विवेक र समझ हुन्छ, तबसम्म यसले तिनीहरूसँग मानव जीवन छ भन्‍ने प्रमाणित गर्छ—तिनीहरूले सत्यता स्वीकार गरेपछि, तिनीहरू परिवर्तन हुनेछन्। परिवर्तन ढिलो भए पनि—अरूले दश वर्षमा ठूलो प्रगति गर्छन् जबकि तिनीहरूले बीस वा तीस वर्षमा थोरै मात्रै प्रगति गर्छन्—ढिलाइको बाबजुद, तिनीहरू सकारात्मक दिशामा विकास भइरहेका हुन्छन्, तिनीहरू परिवर्तन भइरहेका हुन्छन्, र तिनीहरूको जीवन निरन्तर बढिरहेको हुन्छ। ऊ जति छिटो वा ढिलो बढे पनि, यस प्रकारको व्यक्तिमा मानवताको गुण हुन्छ। तर, अर्को प्रकारको व्यक्ति पनि हुन्छ जसले धेरै वर्षदेखि परमेश्‍वरमा विश्वास गर्दै आएको हुन्छ तर उसले कुनै पनि जीवन वृद्धि महसुस गरेको हुँदैन। जसले सत्यतामा सङ्गति गरे पनि, तिनीहरूले वितृष्णाको भावना महसुस गर्छन् र तिनीहरू सुन्न अनिच्छुक हुन्छन्। परमेश्‍वरले जुनसुकै वातावरण खडा गर्नुभए पनि, तिनीहरूले सत्यता खोज्दैनन् र त्यसबाट पाठ सिक्न सक्दैनन्, र त्यसबाट सकारात्मक मार्गदर्शन र मद्दत प्राप्त गर्न सक्दैनन्। तिनीहरूले आफ्नो हृदयमा सकारात्मक कुराहरूप्रति वितृष्णा गर्छन्। आफूले चाहेको जे पनि गर्ने तिनीहरूको स्वभाव र जीवनशैली कहिल्यै परिवर्तन भएको हुँदैन। यस्ता मानिसहरू ती हुन् जोसँग विवेक र समझ हुँदैन। तिनीहरू मानव प्राणी होइनन्—तिनीहरू गैर-मानव हुन्। यसरी व्याख्या गर्दा, के यो तिमीहरूका लागि झन् स्पष्ट र बुझ्न सजिलो हुँदै गइरहेको छ? (छ।)

अर्को प्रकारको व्यक्ति पनि हुन्छ: यस्ताहरूलाई परमेश्‍वरमा विश्वास गर्नु राम्रो हो भन्‍ने थाहा हुन्छ, तर तिनीहरूले सकारात्मक र नकारात्मक कुराहरू के हुन् भन्‍ने बुझ्दैनन्; यसका साथै, तिनीहरू आफ्नो बोलीवचन र व्यवहारहरूलाई नियमन वा काबुमा राख्‍न आफ्नो विवेक प्रयोग गर्ने अवस्थाको नजिक पनि पुगेका हुँदैनन्। यस्ता मानिसहरूलाई खुट्ट्याउन सजिलो हुन्छ। तिनीहरू सकारात्मक कुराहरूलाई प्रेम गर्ने अवस्थाको नजिक पनि पुगेका हुँदैनन्, न त तिनीहरू कुराहरूको भाव बुझ्ने अवस्थाको नजिक नै पुगेका हुन्छन्। तिनीहरूका लागि यी सबै अलमलको विषय हुन्छ। यदि तैँले तिनीहरूलाई सकारात्मक कुराहरू के हुन् भनी सोधिस् भने, तिनीहरूले धर्मसिद्धान्तको रूपमा बोल्नेछन् र परमेश्‍वरले भन्नुहुने र गर्नुहुने कुराहरू सबै सकारात्मक कुराहरू हुन् भनी भन्नेछन्। तिनीहरूले भनेको कुरा सुन्दा निकै राम्रो लाग्छ, तर जब तिनीहरूले विभिन्न कुराहरूको सामना गर्छन्, तब तिनीहरूले तिनलाई परमेश्‍वरका वचनहरूसँग जोड्न वा खुट्ट्याउन सक्दैनन्; तिनीहरूको दिमाग लेदो जस्तै हुन्छ, तिनीहरू अन्योलमा पर्छन् र तिनीहरूमा कुनै पनि कुराबारे कुनै स्पष्टता हुँदैन। यदि तैँले तिनीहरूलाई यति धेरै वर्षसम्म परमेश्‍वरमा विश्वास गरेर कुन-कुन सत्यताहरू प्राप्त गरेका छन् भनी सोधिस् भने, तिनीहरूले भन्छन्, “परमेश्‍वरले सबै कुरामाथि सार्वभौमिकता राख्नुहुन्छ, उहाँले मानिसका लागि गर्नुहुने सबै कुरा राम्रो छ, र परमेश्‍वरले मानिसलाई प्रेम गर्नुहुन्छ। शैतानले परमेश्‍वरको प्रतिरोध गर्छ, र शैतानले मानिसलाई हानि गर्छ, सताउँछ, र दुर्व्यवहार गर्छ।” यदि तैँले तिनीहरूलाई अरू के प्राप्त गरेका छन् भनी सोधिस् भने, तिनीहरूले भन्छन्, “हामीले आफ्नो कर्तव्य राम्ररी पूरा गर्नुपर्छ, धेरै कष्ट भोग्नुपर्छ र ठूलो मूल्य चुकाउनुपर्छ।” यदि तैँले त्यसपछि तिनीहरूलाई आफ्नो कर्तव्य पूरा गर्दा कुन सिद्धान्तहरू पछ्याउनुपर्छ भनी सोधिस् भने, तिनीहरूले भन्छन्, “हामीले माथिकाले जे भने पनि त्यो सुन्नुपर्छ र हामीलाई जे गर्न भनिएको छ त्यही गर्नुपर्छ। काम फोहोर र थकाउने भए पनि, हामीले त्यसलाई राम्ररी गर्नुपर्छ; हामीले अवरोध र बाधा दिनु वा समस्या खडा गर्नु हुँदैन। हामीले सबैका लागि र परमेश्‍वरको घरका लागि फाइदाजनक हुने कामहरू गर्नुपर्छ।” तिनीहरूले बोल्ने यी सबै धर्मसिद्धान्तहरू सही छन्, तिनमा एउटा पनि गलत शब्द छैन। तर, जब तिनीहरूले विभिन्न कुराहरूको सामना गर्छन्, तब तिनीहरूले केही विकृत र मूर्खतापूर्ण दृष्टिकोणहरूबाहेक केही पनि प्रकाश गर्दैनन्, र तैँले तिनीहरूलाई जति पटक सुधारे पनि, तिनीहरू परिवर्तन हुन सक्दैनन्। यस्ता मानिसहरू के चीज हुन्? (तिनीहरू अलमल्ल मानिसहरू हुन्।) के अलमल्ल मानिसहरू मानव हुन्? (होइनन्।) अलमल्ल मानिसहरू के हुन्? (पशुहरू।) सभ्य शब्द “जनावर” हो, र बोलचालको अशिष्ट शब्द “पशु” हो। तिनीहरूले जतिसुकै प्रवचनहरू सुने पनि, तिनीहरूले सत्यता के हो, सकारात्मक कुराहरू के हुन्, वा नकारात्मक कुराहरू के हुन् भनी बुझ्दैनन्। तिनीहरूले परमेश्‍वरविरुद्ध विद्रोह गर्ने जतिसुकै कामहरू गरे पनि, तिनीहरूको हृदयमा त्यसको कुनै चेतना हुँदैन र अझै पनि आफू स्वाभाविक रूपमा दयालु हृदयको र सहानुभूतिपूर्ण हृदयको छु भनी महसुस गर्छन्। जब तिनीहरूले कसैलाई कष्ट भोगिरहेको देख्छन्, तब तिनीहरूले आफ्नो हृदयमा पीडा महसुस गर्छन् र तिनीहरूको ठाउँमा आफूले कष्ट भोग्न पाए हुन्थ्यो भन्‍ने कामना गर्छन्। जब तिनीहरूले कसैलाई खान वा लाउन केही नभएको देख्छन्, तब तिनीहरूले उनीहरूलाई आफ्नै लुगा र खाना दिन चाहन्छन्। तिनीहरूले मानवजातिको भ्रष्टतालाई प्रकाश गर्ने परमेश्‍वरका जतिसुकै वचनहरू सुने पनि, तिनीहरूले अझै पनि आफू धेरै राम्रो, अरू जोकोहीभन्दा राम्रो छु भन्‍ने ठान्छन्। तिनीहरूले जतिसुकै गलत कामहरू गरे पनि, तिनीहरूले कहाँ गल्ती गरे भन्‍ने जान्दैनन्, र तिनीहरूले आफूमा भ्रष्ट स्वभाव छ भनेर कहिल्यै स्वीकार गर्दैनन्। यदि तैँले तिनीहरूलाई, “के तँ एक भ्रष्ट मानव होस्? के तँमा भ्रष्ट स्वभाव छ?” भनी सोधिस् भने, तिनीहरूले भन्छन्, “हो, छ। सबैसँग भ्रष्टता हुन्छ, मसँग कसरी नहुन सक्छ र? तिमीले मूर्ख कुराहरू गरिरहेको छौ!” तिनीहरूले तँलाई मूर्ख समेत भन्छन्। तर जब तिनीहरूले केही गलत काम गर्छन्, तब तिनीहरूले त्यो कुरा स्वीकार गर्दैनन्, र तिनीहरूले दोष अरूमाथि थोपर्छन्। तिनीहरूले जुनसुकै गलत काम गरे पनि, तिनीहरूले त्यो स्वीकार गर्दैनन्, र तिनीहरूले जतिसुकै गम्भीर कुकर्महरू गरे पनि, तिनीहरूसँग आफूलाई सही ठहराउन सधैँ बहाना र कारणहरू हुन्छन्। के यस्ता मानिसहरूसँग कुनै समझ हुन्छ? के तिनीहरू सही र गलत खुट्ट्याउन सक्ने मानिसहरू हुन्? (तिनीहरूसँग कुनै समझ हुँदैन र तिनीहरूले सही र गलत खुट्ट्याउन सक्दैनन्।) तिनीहरू हरेक दिन बिहानदेखि साँझसम्म प्रवचनहरू सुनेर र परमेश्‍वरका वचनहरू पढेर धेरै प्रयास गर्छन् जस्तो देखिन्छ, तर तिनीहरूले सत्यताको एउटै वाक्य पनि बुझ्न सक्दैनन्, सत्यताका सिद्धान्तहरूअनुसार हुने एउटै काम पनि गर्न सक्दैनन्, र सत्यताअनुसार हुने एउटै शब्द पनि बोल्न सक्दैनन्। सत्यताअनुसारका कुराहरू त परै जाओस्—तिनीहरूले मानवताको विवेक र समझअनुसार हुने एउटै शब्द पनि बोल्न सक्दैनन्; तिनीहरूले केवल अलमल्ल र बेतुकका कुराहरू मात्रै बोल्छन्, र केवल विकृत तर्कहरू मात्रै निकाल्छन्। यस्ता मानिसहरू विवेक र समझ हुनुको अवस्थाभन्दा धेरै टाढा हुन्छन्; तिनीहरू केवल अलमल्ल मानिसहरू हुन्, जो विकृत तर्कले भरिएका हुन्छन्। धेरै प्रवचनहरू सुनेपछि, तिनीहरूले केही आत्मिक वचनहरू बोल्न सक्छन्। जब तैँले तिनीहरूलाई आत्मिक वचनहरू बोलेको सुन्छस्, तब तँलाई तिनीहरू निकै निपुण र स्पष्ट बोल्ने छन् भन्‍ने लाग्छ, तर जब मामिलाहरू सम्हाल्ने कुरा आउँछ, तब तैँले तिनीहरूलाई अलमल्ल र बेतुकका दुवै भएको पाउँछस्। जब तिनीहरूले विकृत तर्कहरू निकाल्छन्, तब तिनीहरूले तँलाई निरुत्तर बनाइदिन सक्छन्। “निरुत्तर बनाइदिनु” को अर्थ के हो? यसको अर्थ हो, तैँले कसैले यस्ता बेतुकका कुराहरू भन्न सक्छ वा यस्तो सोच्ने तरिका हुन सक्छ भनेर कल्पना गर्न सक्दैनस्, त्यो तेरा लागि अकल्पनीय मात्र हुन्छ, र अन्तमा, तैँले तिनीहरूलाई मौनताले मात्रै जवाफ दिन सक्छस्, जुन तिनीहरूसँग व्यवहार गर्ने सबैभन्दा राम्रो तरिका हो।

यदि कुनै व्यक्ति मानव हो र उसमा सामान्य मानवता छ भने, उसले सही र गलत खुट्ट्याउन सक्नु महत्त्वपूर्ण हुन्छ। जब तिनीहरूले परमेश्‍वरका वचनहरूको आपूर्ति प्राप्त गरेका हुँदैनन् र सत्यता बुझ्दैनन्, तब तिनीहरूले केही सरल सकारात्मक र नकारात्मक कुराहरू बुझ्न आफ्नो विवेक र समझ प्रयोग गर्न सक्छन्। वास्तविक जीवनमा तिनीहरूले सामना गर्ने केही सकारात्मक र नकारात्मक कुराहरूका हकमा तिनीहरूसँग निश्चित खुट्ट्याउने र संज्ञानात्मक क्षमताहरू हुन्छन्। तिनीहरू आधारभूत मानवीय सामान्य ज्ञानअन्तर्गत पर्ने कुराहरू, मानव अस्तित्वका नियमहरू, र तिनीहरूले अक्सर सामना गर्ने केही मानिस, घटना, र कामकुराहरूलाई केही हदसम्म खुट्ट्याउन सक्षम हुन्छन्। तिनीहरू अलमल्ल परेर जिउने व्यक्तिहरू होइनन्, तर मानव संसारका सकारात्मक र नकारात्मक कुराहरूका हकमा खुट्ट्याउने र संज्ञानात्मक क्षमताहरू भएका व्यक्तिहरू हुन्, र अवश्य नै, तिनीहरूसँग यी कुराहरूप्रति निश्चित विचार, अडान, र सही मनोवृत्तिहरू पनि हुन्छन्। तीस वर्षको उमेरपछि, यस्ता मानिसहरूले बिस्तारै जीवनका विभिन्न मामिलाहरूको सामना गर्न थाल्छन्। तिनीहरूले परमेश्‍वरका वचनहरू नपढेका वा परमेश्‍वरका वचनहरूको आपूर्ति प्राप्त नगरेका भए पनि, पचास वा साठीको दशकमा पुग्दासम्म, तिनीहरूले सकारात्मक कुराहरू के हुन् र नकारात्मक कुराहरू के हुन् भनी बिस्तारै निष्कर्ष निकाल्न सक्छन्, त्यसपछि तिनीहरू आफूले बुझ्न सक्ने ती सकारात्मक कुराहरूअनुसार जिउँछन्, र सकारात्मक कुराहरूका केही नियमहरूलाई पछ्याउँछन्। केही नकारात्मक कुराहरूका हकमा भन्दा, तिनीहरूले तिनलाई खुट्ट्याउन सक्नुका साथै, आफ्नो हृदयको गहिराइबाट ती कुराहरूबाट आफूलाई टाढा राख्न पनि सक्छन्। जब तिनीहरूसँग सांसारिक चलनहरू वा मानिसहरूका बीचमा चलन-चल्तीमा रहेका संसारसँग व्यवहार गर्ने केही दर्शन र भनाइहरूलाई पछ्याउनुबाहेक कुनै विकल्प हुँदैन, तब तिनीहरूले आफ्नो विवेकको विरुद्धमा गइरहेको महसुस गर्छन्, र तिनीहरूको विवेकले तिनीहरूलाई धिक्कार्नेछ। आफ्नो हृदयको गहिराइबाट, तिनीहरूले त्यस्ता दृष्टिकोणहरू स्वीकार गर्दैनन्; तिनीहरूले केवल अस्तित्वका खातिर वा अस्थायी लाभहरूका लागि मात्रै यसरी काम गर्छन्। यी कामहरू गर्नु तिनीहरूको सुरुको अभिप्राय होइन; बरु, यो तिनीहरूको इच्छाविपरीत गरिएको छनौट हुन्छ। यस्ता मानिसहरूले परमेश्‍वरमा विश्वास गरेपछि, तिनीहरू मानव जीवन र अस्तित्वसँग सम्बन्धित कुरा जस्ता सबै प्रकारका समस्याहरूका बारेमा परमेश्‍वरका वचनहरूले वास्तवमा के भन्छन्, मानव जीवनका कठिन समस्याहरूका बारेमा परमेश्‍वरका सही अभिव्यक्तिहरू वास्तवमा के-के हुन्, र मानिसहरूले ती कुराहरूको सामना गर्दा परमेश्‍वरले तिनीहरूलाई वास्तवमा के गर्न लगाउनुहुन्छ भन्‍ने कुरामा बढी चासो राख्छन्। तिनीहरू यी प्रश्‍नहरूको उत्तरको चाहना गर्छन्। जब तिनीहरूले उत्तरहरू प्राप्त गर्छन्, तब तिनीहरूले परमेश्‍वरका वचनहरूअनुसार अभ्यास गर्नु धेरै गाह्रो वा मानवताका आवश्यकताहरूको धेरै विपरीत रहेछ भन्‍ने महसुस गर्दैनन्। बरु, तिनीहरूले यी सत्यताहरू मात्रै सही मार्ग हुन्, मानिसहरूले प्राप्त गर्नुपर्ने र हासिल गर्नुपर्ने कुराहरू हुन्, र जीवनमा मानिसहरूमा हुनुपर्ने स्वरूप हुन् भन्‍ने महसुस गर्छन्। तिनीहरूले यदि मानिसहरू यसरी जिए भने, यसले तिनीहरूको विवेक र मानवताका आवश्यकताहरूलाई साँच्चै पूरा गर्न सक्छ, र यसरी जिउँदा मात्रै तिनीहरू आफ्नो इच्छाको विरुद्धमा जाँदैनन्, र तब मात्रै तिनीहरूले आधार पाएको महसुस गर्न सक्छन् र आनन्द र शान्ति पाउन सक्छन् भन्‍ने महसुस गर्छन्। तिनीहरूले तब मात्रै मानिसहरूमा आशा हुनेछ र तिनीहरू जिउन इच्छुक हुनेछन्, र तब मात्रै तिनीहरू विभिन्न दुष्ट शक्तिहरू, विभिन्न दुष्ट चलनहरू, र मानवजातिले जिउने खोक्रो अवस्थाबाट मुक्त हुन सक्छन् भन्‍ने पनि महसुस गर्छन्। तिनीहरूको हृदयको गहिराइमा रहेको तिनीहरूको विवेकको प्रभावमा, तिनीहरूले परमेश्‍वरका वचनहरूमा भएका विभिन्न अभिव्यक्ति, शिक्षा, र प्रावधानहरूलाई मन पराउँछन्, र तिनीहरूले आफ्नो हृदयको गहिराइबाट तिनलाई अँगाल्छन्। तिनीहरूमा सत्यता प्राप्त गर्ने चाहना हुन्छ। यसबाहेक, परमेश्‍वरका वचनहरू झन्-झन् धेरै व्यक्त हुँदै जाँदा, र परमेश्‍वरका वचनहरूको आपूर्ति झन्-झन् व्यावहारिक र विस्तृत हुँदै जाँदा, सत्यता र सकारात्मक कुराहरूका लागि तिनीहरूको चाहना झन्-झन् पूरा हुँदै जान्छ। तिनीहरूले जति धेरै सुन्छन्, तिनीहरू त्यति नै अशान्त हुन्छन्, तिनीहरूलाई त्यो त्यति नै अत्यधिक-विस्तृत लाग्छ, वा तिनीहरूले त्यति नै अलमल्ल महसुस गर्छन् भन्ने होइन। बरु, तिनीहरूले जति धेरै सुन्छन्, कुराहरू त्यति नै स्पष्ट देखिन्छन्, र तिनीहरूले आफूले कुराहरू छर्लङ्गै देख्न सक्छु र आफूसँग एउटा मार्ग छ भन्‍ने त्यति नै बढी महसुस गर्छन्। तिनीहरूले अगाडि आशा छ, तिनीहरूले ज्योति देखेका छन् र सत्यताको अभ्यास गर्ने र मुक्ति प्राप्त गर्ने मार्ग पाएका छन् भन्‍ने महसुस गर्छन्। तिनीहरूका हृदयले झन्-झन् धेरै आधार पाएको महसुस गर्छ, र तिनीहरूले परमेश्‍वरमा विश्वास गर्ने मार्ग सही छ, र परमेश्‍वरमा विश्वास गरेर आजसम्म हरेक दिन तिनीहरूले चुकाएको मूल्य, र तिनीहरूले खर्च गरेको ऊर्जा र रगत-पसिना, सबै उपयोगी र अर्थपूर्ण भएको छ भन्‍ने झन्-झन् धेरै महसुस गर्छन्। यो कुरा तिनीहरूको हृदयको गहिराइमा प्रमाणित हुन्छ। आफ्‍नो इच्छा पूरा भएको, र सत्यताको लागि आफ्‍ना चाहना केही हदसम्म तृप्त भएको भए पनि, साँच्चै सत्यताको चाहना गर्ने मानिसहरूले आफ्नो सङ्कल्प गर्नेछन् र योजनाहरू बनाउनेछन्, र आफूलाई सत्यताका सबै पक्षहरूमा अभ्यास गर्न र प्रवेश गर्न, परमेश्‍वरका वचनहरू, विभिन्न सत्यता सिद्धान्तहरू, र परमेश्‍वरका विभिन्न मागहरूलाई लागू गर्न आफूलाई लगाउनेछन्, र परमेश्‍वरका वचनहरूलाई वास्तविक जीवनमा तिनीहरूका कार्यहरू र आत्मआचरणका लागि मापदण्डहरू बन्न, र तिनीहरूको जीवन वास्तविकता बन्न दिनेछन्। विगतमा, जब तिनीहरूले सत्यता बुझ्दैनथे, तब तिनीहरूले केही शब्द र धर्मसिद्धान्तहरू मात्रै बोल्न सक्थे। जब तिनीहरूले कुनै कुराको सामना गर्थे, तब अन्धाहरूले हात्ती छामेको उखानमा जस्तै, तिनीहरूले त्यसको एक पक्षीय दृष्टिकोण मात्रै राख्थे; तिनीहरूले समस्याको सार देख्न सक्दैनथे र के गर्ने भनी जान्दैनथे। तिनीहरूले जीवन धेरै नीरस छ, प्रयास गर्ने कुनै लक्ष्य र कुनै आशा छैन भन्‍ने महसुस गर्थे, र तिनीहरू अलमल्ल परेर जिउँथे। तर अहिले कुरा फरक छ। परमेश्‍वरका वचनहरू झन्-झन् स्पष्ट रूपमा बोलिन्छन्, र सत्यताको बारेमा झन्-झन् स्पष्ट रूपमा सङ्गति गरिन्छ। तिनीहरूले मार्ग झन्-झन् उज्यालो र स्पष्ट हुँदै गइरहेको छ, र अगाडि बढ्ने बाटो छ भन्‍ने महसुस गर्छन्। अनि तिनीहरूले बोल्ने हरेक शब्द, गर्ने हरेक काम, र सामना गर्ने हरेक प्रकारका व्यक्तिका लागि आधारको रूपमा पछ्याउन तिनीहरूसँग परमेश्‍वरका वचनहरू हुन्छन्। तिनीहरूले परमेश्‍वरका वचनहरू अत्यन्तै व्यावहारिक र अत्यन्तै असल छन् भन्‍ने महसुस गर्छन्, र तिनीहरूले परमेश्‍वरमा विश्वास गर्नु सही मार्ग हो भन्‍ने, परमेश्‍वरमा विश्वास गर्दा मुक्ति पाउन सकिन्छ भन्‍ने, र यसरी परमेश्‍वरमा विश्वास गर्दा तिनीहरूलाई मानव स्वरूपमा जिउन सक्षम तुल्याउन सक्छ भन्‍ने, र यो धेरै अर्थपूर्ण र मूल्यवान् छ भन्‍ने कुरालाई पुष्टि गरेका हुन्छन्! सत्यताहरूको चाहना गर्ने र अभ्यास गर्ने क्रममा, तिनीहरू निरन्तर यी सत्यताहरूमा प्रवेश गरिरहेका पनि हुन्छन् र निरन्तर राम्रो फसल काटिरहेका पनि हुन्छन्। विवेक र मानवताका सकारात्मक कुराहरूप्रतिको तिनीहरूको चाहना र आवश्यकता पूरा हुँदै जाँदा, तिनीहरूको जीवन पनि बिस्तारै परिवर्तन हुँदै जान्छ। तिनीहरूले अक्सर भ्रष्ट स्वभावहरू प्रकट गर्ने र परमेश्‍वरविरुद्ध विद्रोह गर्ने, र अक्सर—आफूले नचाहेर पनि—कुनै कुराको सामना गर्दा आफ्नो भ्रष्ट स्वभाव, आफ्नो देह, र आफ्नो मूर्ख, भ्रामक विचार र दृष्टिकोणअनुसार काम गर्ने भए पनि, यसका साथै एउटा राम्रो कुरा पनि हुन्छ: जब तिनीहरूले यसो गर्छन्, तब तिनीहरूको विवेकले बारम्बार असहज महसुस गर्छ, र तिनीहरूले आफ्नो भ्रष्ट स्वभावले गहिरो रूपमा जड गाडेको रहेछ र यसलाई परिवर्तन गर्न गाह्रो रहेछ भन्‍ने महसुस गर्छन्। त्यसपछि, तिनीहरूको विवेकको प्रभावमा, तिनीहरूले आफ्नो हृदयमा बारम्बार धिक्कार महसुस गर्छन्, र दोषी र पछुतो महसुस गर्छन्। तिनीहरूले आफूले वास्तवमा कहाँ गल्ती गरें भनी बारम्बार चिन्तन गर्छन्, र तिनीहरूले अक्सर पश्चात्ताप गर्छन्। यी सबै विवेकका प्रभावहरू हुन्। यदि मानिसहरूमा विवेक छ भने, तिनीहरूमा यी भावनाहरू र यी प्रकटीकरणहरू हुनेछन्; यदि मानिसहरूमा विवेक छ भने, तिनीहरू यसरी नै जिउनेछन्, अक्सर आफ्‍नो बारेमा चिन्तन गर्नेछन्, र अक्सर पश्चात्ताप गर्नेछन् र आफ्नो मार्ग बदल्नेछन्। तिनीहरूले बारम्बार असफलता र कठिनाइहरूको सामना गर्ने, र गल्ती गरेकोमा बारम्बार काटछाँट, न्याय र सजायको सामना गर्ने भए पनि, तिनीहरूले अक्सर पश्चात्ताप गर्ने र तिनीहरू परिवर्तन हुने हुनाले, सत्यता पछ्याउने तिनीहरूको लक्ष्य उस्तै रहन्छ, र अन्त्यमा, तिनीहरूले राम्रो परिणाम र राम्रो फसल कटानी गर्नेछन्। तिनीहरूले अक्सर आफूप्रति धिक्कार र दोषी महसुस गर्छन्, र तिनीहरूले अक्सर आफ्नो मार्ग बदल्छन् र पश्चात्ताप गर्छन्। यो एउटा राम्रो लक्षण हो—यसले तिनीहरू पहिले नै सही मार्गमा छन्, र अन्ततः तिनीहरूले वास्तविक प्राप्तिहरू प्राप्त गर्नेछन् भन्‍ने देखाउँछ। एकातिर, तिनीहरूका भ्रष्ट स्वभावहरू केही हदसम्म कम भएका हुन्छन्, र परमेश्‍वरप्रतिको तिनीहरूको विद्रोहीपन घटेको हुन्छ। पहिले, जब तिनीहरूले आफ्ना धारणाहरूसँग मेल नखाने कुराहरूको सामना गर्थे, तब तिनीहरूले गुनासो गर्थे, तर अहिले तिनीहरूले गुनासो गर्दैनन् र सत्यता खोज्न सक्छन्; तिनीहरूले धारणा र कल्पनाहरूका आधारमा परमेश्‍वर र परमेश्‍वरको कामलाई व्यवहार गर्नु बेतुका, हास्यास्पद, र गलत कुरा हो भन्‍ने जान्दछन्। यसका साथै, पहिले तिनीहरूले कठिनाइहरूको सामना गर्दा नकारात्मक हुने भए पनि, अहिले तिनीहरू नकारात्मक हुँदैनन्; तिनीहरूले तिनलाई सही तरिकाले लिन सक्छन् र तिनीहरू परमेश्‍वरको योजनाबद्ध कार्य र प्रबन्धहरूमा समर्पित हुन सक्छन्। कहिलेकाहीँ तिनीहरू नकारात्मक भए पनि, यसले तिनीहरूको कर्तव्यको निर्वाहमा असर गर्दैन, र तिनीहरू आफ्नो कर्तव्य निर्वाह गर्नमा समर्पित भएका हुन्छन्। तिनीहरूको विवेकले तिनीहरूलाई त्यसो गर्नु सही हो भन्‍ने बताउनेछ। जब तिनीहरूले यसरी काम गर्छन्, तब तिनीहरूको हृदयमा शान्ति हुनेछ र कुनै दोषको भावना हुनेछैन, र तिनीहरूले आफूले यसरी नै काम गर्नुपर्छ भन्‍ने झन्-झन् धेरै महसुस गर्नेछन्। तिनीहरूले जति धेरै यसरी अभ्यास गर्छन्, त्यति नै धेरै तिनीहरूले सबै कुरामा सत्यता खोज्नु र अभ्यास गर्नुको महत्त्व महसुस गर्छन्, र त्यति नै धेरै तिनीहरूले आफूले सत्यता खोज्नुपर्छ र सत्यता सिद्धान्तहरूअनुसार अभ्यास गर्नुपर्छ, यो मार्ग सही छ, र यसरी अभ्यास गर्दा प्राप्तिहरू हासिल हुन्छन् भन्‍ने महसुस गर्छन्। जब मानिसहरूमा यस्ता प्राप्तिहरू हुन्छन्, तब तिनीहरूले परमेश्‍वरसँगको आफ्नो सम्बन्ध परिवर्तन भइरहेको, आफ्नो भित्री जीवन परिवर्तन भइरहेको, र आफ्नो भ्रष्ट स्वभावले झन्-झन् आफ्नो पकड गुमाइरहेको, यी स्वभावहरूले तिनीहरूमाथि राख्ने बन्धन र नियन्त्रण घटिरहेको पाउँछन्; तिनीहरूले सत्यता पछ्याउने आफ्नो इच्छा र त्यसप्रतिको आफ्नो चाहना झन्-झन् बलियो हुँदै गइरहेको, र सत्यताको अभ्यास गर्ने र आफ्नो भ्रष्ट स्वभावलाई जित्ने आफ्नो सामर्थ्य पनि बढिरहेको पाउँछन्। यसरी, मानिसहरूमा एक प्रकारको भावना हुनेछ, त्यो के हो भने तिनीहरूले भ्रष्ट स्वभावहरू फाल्ने र मुक्ति प्राप्त गर्ने आशा छ, तिनीहरूले हिँडिरहेको मार्ग सही छ, र सत्यतालाई स्वीकार गर्नु, अभ्यास गर्नु, र त्यसमा समर्पित हुनु सही छ। मानवताको विवेक र समझ भएका मानिसहरूको सत्यताप्रतिको मनोवृत्ति यही हो। मानिसहरूले बिस्तारै सत्यता स्वीकार गर्दा तिनीहरूमा हुने प्रकटीकरण यही हो। यो सबैभन्दा सामान्य प्रकटीकरण हो। यो प्रकटीकरण नभएकाहरूका हकमा, तिनीहरूको विवेकले कुनै पनि नियामक भूमिका खेल्न सक्दैन—कम्तीमा पनि यतिचाहिँ हो। यदि तँसँग विवेक छ भने, तेरो विवेकले निश्‍चय नै नियामक भूमिका खेल्नेछ। यदि तेरो विवेकले नियामक भूमिका खेल्न सक्दैन भने, तेरो त्यो विवेक त विवेक होइन—तँसँग विवेक छैन। यदि मानिसहरूमा विवेक छ भने, तिनीहरूले सही र गलत खुट्ट्याउन, सकारात्मक कुराहरू र नकारात्मक कुराहरू छुट्याउन सक्नेछन्, र तिनीहरूले सकारात्मक कुराहरू छान्नेछन् र नकारात्मक कुराहरू छोड्नेछन्। यदि मानिसहरूमा विवेक छ र तिनीहरूले सही र गलत खुट्ट्याउन सक्छन् भने, तिनीहरूले सत्यतालाई स्वीकार गर्ने, अभ्यास गर्ने, र त्यसमा समर्पित हुने कार्यलाई छनौट गर्नेछन्, र सत्यता सिद्धान्तहरूअनुसार काम गर्नेछन्। यदि तिनीहरूले यस पटक सत्यताको अभ्यास गरेनन् भने, तिनीहरूको विवेकले तिनीहरूलाई धिक्कार्नेछ, र यदि तिनीहरूले अर्को पटक सत्यताको अभ्यास गरेनन् भने, त्यसले तिनीहरूलाई फेरि धिक्कार्नेछ। यदि तँसँग विवेकको भावना छ र तैँले सही र गलत बुझ्छस् भने, यति धेरै सत्यताहरू सुनेपछि, जब तैँले बारम्बार गल्ती गर्छस्, तब तेरो विवेकले तँलाई अझै बढी धिक्कार्नेछ र दोष लगाउनेछ, र तँ आफ्नो विवेकको भावनामा समर्पित हुन र सही छनौट गर्न सक्षम हुनेछस्। कतिपय मानिसहरूले यसो भन्छन्, “मैले गल्ती गर्दा मेरो विवेकले पनि मलाई धिक्कार्छ, तर दश वा बीस वर्षसम्म धिक्कारिएपछि पनि, म अझै पनि सत्यताको अभ्यास गर्ने छनौट गर्न चाहन्नँ।” त्यसोभए म भन्छु, तेरो त्यो विवेक एउटा विवेक होइन। तैँले आफ्नो विवेकले धिक्कारिएको महसुस गर्छु भन्छस्, तर यति धेरै वर्षसम्म तँ मार्ग बदल्न वा पश्चात्ताप गर्न असक्षम भएको छस्, र तेरो तथाकथित विवेक तँलाई सही मार्ग छनौट गर्न लगाउनका लागि तँलाई नियन्त्रण गर्न असफल भएको छ। त्यसोभए तेरो विवेक एउटा विवेक होइन, र तँसँग मानवता छैन। तँ भन्छस्, “मलाई के सही हो र के गलत हो भन्‍ने थाहा छ—मसँग विवेक छैन भनेर तपाईंले कसरी भन्न सक्नुहुन्छ?” त्यसको एउटै मात्र अर्थ हुन सक्छ, त्यो के हो भने तेरो हृदय धेरै हठी छ, र तेरो विवेकले उप्रान्त काम गरिरहेको छैन। यदि तँसँग साँच्चै मानवताको विवेक छ भने, जब तैँले गल्ती गर्छस् र तेरो विवेकले तँलाई धिक्कार्छ, तब तेरो मानवता सकारात्मकतातर्फ झुकाव हुनेछ, र तेरो विवेकले तँलाई भित्रबाट दोष लगाउनेछ, र यसो भन्नेछ, “यो गलत हो, यसमा मानवताको धेरै कमी छ!” यदि यसले तँलाई सधैँ यसरी धिक्कार्छ भने, त्यसको कुनै बोध नहुनका लागि तँ कस्तो प्रकारको व्यक्ति हुनुपर्छ? विवेक नभएकाहरूमा मात्रै यो बोधको कमी हुन्छ। यदि तँसँग साँच्चै विवेक छ भने, जब तँलाई तेरो विवेकले धिक्कार्छ, तब के तँ हठी रहिरहन सक्छस्? यदि तैँले “मलाई दश वा बीस वर्षदेखि धिक्कारिएको छ र मैले खासै केही महसुस गरेको छैन” भनेर भन्छस् भने, तँ विवेक भएको व्यक्ति होइनस्। के कुरा यही होइन र? (हो।) तँसँग विवेक छैन, तैपनि तँसँग मानवता छ भन्‍ने दाबी गर्छस्—के यो मानिसहरूलाई धोका दिनु होइन र? यदि तँसँग मानवता छ भने, तँसँग विवेक कसरी हुन सक्दैन? यदि तँसँग विवेक छैन भने, तँसँग मानवता छैन। मानवता नहुनुको एउटा सङ्केत भनेको सकारात्मक कुराहरू के हुन् र नकारात्मक कुराहरू के हुन् भनी नबुझ्नु हो। तँसँग विवेक छ भन्छस्, त्यसोभए तँ किन सही र गलत खुट्ट्याउन असक्षम छस्? तैँले यति धेरै प्रवचनहरू सुनेको छस्, त्यसोभए तैँले किन सत्यता पछ्याउन चाहना गर्दैनस्? तँ भन्छस्, “मेरो हृदय सत्यता पछ्याउन इच्छुक छ, र सत्यताको अभ्यास गर्न इच्छुक छ”—त्यसोभए तैँले कुन-कुन सत्यताहरूको अभ्यास गरेको छस् त? प्रमाण कहाँ छ? यदि तेरो हृदयले सत्यतालाई प्रेम गर्छ र त्यो सत्यता पछ्याउन इच्छुक छ भने, तँ किन सत्यताको अभ्यास गर्दैनस्? के यो मानिसहरूलाई धोका दिनु होइन र? के यो एक छली व्यक्तिको झूट जस्तै होइन र? यो ठूलो रातो अजिङ्गरले गर्ने कुरा जस्तै हो, जसले सधैँ आफूले गर्ने सबै कुरा मानिसहरूको सेवा गर्न र तिनीहरूलाई सुखी जीवन जिउन सक्षम तुल्याउनका लागि हो भनेर घोषणा गर्छ, तर जब मानिसहरूले परमेश्‍वरमा विश्वास गर्छन् र तिनीहरू सही मार्गमा हिँड्छन्, तब यसले उन्मत्त भएर तिनीहरूलाई गिरफ्तार गर्छ र सताउँछ। यसले मानिसहरूलाई परमेश्‍वरलाई पछ्याउन अनुमति दिँदैन, तिनीहरूलाई सत्यता स्वीकार गर्न र मुक्ति प्राप्त गर्न अनुमति दिँदैन—यसले तिनीहरूलाई केवल पार्टीलाई पछ्याउन र त्यसका आज्ञाहरू पालन गर्न मात्रै अनुमति दिन्छ, जसले गर्दा तिनीहरू अन्ततः नरकमा पुग्छन् र दण्डित हुन्छन्, अनि यो कुराले ठूलो रातो अजिङ्गरलाई खुसी तुल्याउँछ। त्यसोभए, ठूलो रातो अजिङ्गरले “मानिसहरूको सेवा गर्छ” भन्‍ने शब्दहरू साँचो हुन् कि झूटा? शैतानले सधैँ आफूले गर्ने काम मानिसहरूको भलाइको लागि हो नै भन्छ, तर यसले मानिसहरूलाई सत्यता आपूर्ति गर्न सक्दैन, न त यसले मानिसहरूलाई जीवनको सही मार्गमा मार्गदर्शन गर्न नै सक्छ। यसले मानिसहरूलाई केवल विधर्महरू र भ्रमहरू मात्रै सिकाउँछ, तिनीहरूलाई दुराचारको जीवनमा लिप्त हुन लगाउँछ, दुष्टताको मार्गमा हिँड्न लगाउँछ, संसारलाई पछ्याउन, ख्याति र प्राप्तिलाई पछ्याउन, र एक-अर्काविरुद्ध लड्न र हानि गर्न लगाउँछ, मानिसहरूलाई सही मार्गमा हिँड्न अनुमति दिँदैन, र मानिसहरूलाई परमेश्‍वरको पक्षबाट खोसेर लैजान्छ। अन्त्यमा, मानिसहरूले ख्याति र प्राप्ति हासिल गर्छन्, तर तिनीहरूका शरीर र मन पूर्ण रूपमा नष्ट हुन्छन्; तिनीहरू शैतानका विधर्महरू र भ्रमहरूले भरिएका हुन्छन्, तिनीहरूको हृदयबाट परमेश्‍वर अनुपस्थित बन्‍नुहुन्छ, र तिनीहरूले उप्रान्त मानवजाति परमेश्‍वरद्वारा सृष्टि गरिएको हो भन्‍ने विश्वास गर्दैनन्। तिनीहरूले परमेश्‍वरलाई इन्कार गर्न थाल्छन् र तिनीहरू उहाँप्रति शत्रुवत् हुन थाल्छन्। के शैतानले मानिसको भलाइका लागि यसो गरिरहेको हुन्छ? के यो मानिसहरूलाई हानि पुऱ्याउनु र नष्ट गर्नु होइन र? तैपनि सही र गलत खुट्ट्याउन नसक्ने मानिसहरूले यी कुराहरू छर्लङ्गै देख्न सक्दैनन्।

कतिपय मानिसहरूले यसो भन्छन्, “मसँग मानवता छ र म सही र गलत खुट्ट्याउन सक्छु, र मसँग धेरैजसो मानिसहरूभन्दा बढी विवेक छ।” त्यसोभए आज सङ्गति गरिएको विषयवस्तुसँग आफैलाई तुलना गर् र हेर्, तँसँग विवेक छ कि छैन, तैँले सत्यतालाई स्वीकार गर्न र अभ्यास गर्न सक्छस् कि सक्दैनस्, तैँले गल्ती गर्दा पछुतो र दोषी महसुस गर्छस् कि गर्दैनस्, र तैँले साँच्चै पश्चात्ताप गरेको र तँ परिवर्तन भएको छस् कि छैनस्। यदि तँमा जीवन प्रवेशका यी प्रकटीकरणहरू छैनन् भने, तैँले परमेश्‍वरमा विश्वास गर्न थालेदेखि यति धेरै वर्षसम्म प्रवचनहरू सुनेको भए तापनि तेरो विवेकले काम गरेको छैन भन्‍ने यसले प्रमाणित गर्छ। तेरो विवेकले काम नगर्नुको पछाडि के कुरा छ? यो समस्यालाई व्याख्या गर्न सक्ने एउटै मात्र कारण छ: तँ विवेकविनाको व्यक्ति होस्। कतिपय मानिसहरूले यसो भन्छन्, “मेरो जीवन प्रवेश नभए पनि, म सबै सत्यताहरू बुझ्छु।” यदि तैँले सत्यता बुझ्छस् भने, तँ किन त्यसको अभ्यास गर्दैनस्? तँसँग कुनै प्रवेश किन छैन? अहिले पनि तेरो जीवन किन परिवर्तन भएको छैन? तैँले सत्यता बुझ्छस् तर त्यसको अभ्यास गर्दैनस्—तेरो विवेक कहाँ छ? कतिपय मानिसहरूले त यस्तो तर्क पनि गर्छन्, “मैले यति धेरै वर्षदेखि परमेश्‍वरमा विश्वास गरेको छु। यदि मसँग विवेक नभएको भए, के मैले यति धेरै कुरा त्याग्‍न, यति धेरै कष्ट भोग्न, र यति ठूलो मूल्य चुकाउन सक्थेँ र? के म स्वेच्छाले आफ्नो कर्तव्य निर्वाह गर्न सक्थेँ र?” यदि तँसँग विवेक छ भने, तैँले यति धेरै सत्यताहरू सुनेपछि त्यसले के प्रभाव पारेको छ त? के त्यसले तँलाई सत्यता सिद्धान्तहरूअनुसार काम गर्न लगाउनका लागि तँलाई बन्धनमा पार्न सक्छ? के त्यसले तेरो व्यवहार र तेरा विचारहरूलाई नियन्त्रण गर्न सक्छ? तैँले यति धेरै वर्षसम्म प्रवचनहरू सुनेको छस्, तैँले धेरै धर्मसिद्धान्तहरू बोल्न सक्छस्, र तैँले यति धेरै कष्ट भोगेको छस् र यति ठूलो मूल्य चुकाएको छस्—त्यसोभए तेरो विवेकले तेरो व्यवहारलाई नियन्त्रण गर्ने, तँलाई सिद्धान्तहरूअनुसार काम गर्न लगाउने, र तँलाई सिद्धान्तहरू उल्लङ्घन गर्नबाट रोक्ने भूमिका किन खेल्दैन? यदि तँसँग यति धेरै विवेक र मानवता छ, र तैँले यति धेरै सत्यताहरू बुझेको छस् भने, तँ किन तिनलाई व्यवहारमा लागू गर्न सक्दैनस्? तैँले कसरी खुलेआम सिद्धान्तहरू उल्लङ्घन गर्न र खुलेआम मण्डलीको काममा बाधा दिन सक्छस्? यदि तँसँग विवेक छ भने, यति धेरै वर्षसम्म आफ्नो कर्तव्य निर्वाह गरेपछि के तेरो जीवन परिवर्तन भएको छ? तँ परिवर्तन भएको छैनस्, र तँसँग सत्यताको कुनै पनि प्रवेश छैन; यसले तँसँग विवेक छैन भन्‍ने देखाउँछ। कतिपय मानिसहरूले यसो भन्छन्, “यदि मसँग विवेक नभएको भए के म आफ्नो कर्तव्य निर्वाह गर्न सक्थेँ र?” तैँले आफ्नो कर्तव्य निर्वाह गरिरहेको छैनस्; तैँले त श्रम पो गरिरहेको छस्। श्रम गर्नका लागि विवेक चाहिँदैन; अलिकति मेहनत लगाउनु नै पर्याप्त हुन्छ। यसले ठीक यही भनाइलाई पुष्टि गर्छ: श्रम गर्ने मानिसहरू विवेकविनाका मानिसहरू हुन्; तिनीहरूले जीवन प्रवेश वा सत्यता पछ्याउँदैनन्, र तिनीहरू केवल श्रम गर्न खोज्छन् र मेहनत लगाउन इच्छुक हुन्छन्। श्रम गर्नुका विशेषताहरू के-के हुन्? कठिनाइ भोग्न र मूल्य चुकाउन इच्छुक हुनु, कठिनाइ भोग्नु र मूल्य चुकाउनुमा आफ्नो आनन्द, महत्त्वको भावना, र मूल्य खोज्नु, आशिष्‌हरूका लागि आफ्नो चाहना र परमेश्‍वरसँग सम्झौता गर्ने आफ्नो महत्त्वाकाङ्क्षालाई पूरा गर्ने प्रयास गर्नु, र आफ्नो कष्ट र बलिदानको बदलामा आशिष्‌हरू प्राप्त गर्ने प्रयास गर्नु। यदि तैँले तिनीहरूलाई काममा मेहनत लगाउन, कठिनाइ भोग्न र मूल्य चुकाउन लगाइस् भने, तिनीहरूसँग यसका लागि प्रशस्त जोस हुन्छ; तर यदि तैँले तिनीहरूलाई सिद्धान्तहरूअनुसार काम गर्न र सत्यताको अभ्यास गर्न लगाइस् भने, तिनीहरू निस्तेज हुन्छन्, अलमल्ल पर्छन्, र कसरी अभ्यास गर्ने भन्‍ने जान्दैनन्। कतिपय मानिसहरूले त आफूलाई कठिन ठाउँमा राखिएको महसुस समेत गर्छन्, र यसो सोच्छन्, “यदि तपाईंले मलाई मेहनत लगाउन, कठिनाइ भोग्न, र मूल्य चुकाउन लगाउनुभयो भने ठीकै छ। म जतिसुकै कठिनाइ पनि सहन सक्छु, र म जतिसुकै थाके पनि गुनासो गर्नेछैन। तर मलाई सिद्धान्तहरूअनुसार काम गर्न लगाउनु—के यो मेरो लागि परिस्थितिहरूलाई कठिन बनाउनु होइन र? मेहनत लगाउन सक्नु, र गुनासोविना कठिनाइ भोग्न र मूल्य चुकाउन सक्नु आफैमा पहिले नै निकै राम्रो कुरा हो—तपाईंले मलाई अझै पनि सिद्धान्तहरूअनुसार काम गर्न किन माग गर्नुहुन्छ? मानिसहरूमाथि तपाईंका मागहरू धेरै उच्च छन्! मानिसहरूलाई जसरी मन लाग्छ त्यसरी नै काम गर्न दिनुहोस्; जबसम्म काम सम्पन्न हुन्छ, तबसम्‍म त्यो ठिकै हुन्छ। यदि त्यो काम राम्ररी गरिएन भने, त्यसलाई समयसँगै सुधार्न सकिन्छ!” तिनीहरू केवल श्रम गर्न इच्छुक हुन्छन्, र तिनीहरू श्रम गर्दा धेरै ऊर्जावान् हुन्छन्, तर सत्यताको अभ्यास गर्ने कुरा आउँदा तिनीहरू निस्तेज हुन्छन्, र जीवन प्रवेशको कुरा आउँदा तिनीहरू अझै बढी अलमल्ल पर्छन्। तैपनि तिनीहरू अझै पनि आफूलाई असल मानिसहरू ठान्छन्। तिनीहरूले अक्सर भन्छन्, “म विवेक भएको व्यक्ति हुँ र म दयालु छु। म आफ्नो कर्तव्य निर्वाह गर्नमा आफ्नो सबै ऊर्जा लगाउँछु र कहिल्यै पछि हट्दिनँ। म परमेश्‍वरका लागि आफूलाई समर्पित गर्न आफ्नो परिवार र करियर छोड्न सक्छु। म कसरी यति प्रेरित हुन सक्छु? म प्राकृतिक रूपमै एक असल व्यक्ति हुँ!” वास्तवमा, तिनीहरूले कुनै पनि सत्यता बुझ्दैनन्, तिनीहरूले सत्यता सिद्धान्तहरूअनुसार काम गर्न त झनै सक्दैनन्। तिनीहरूले केवल अन्धाधुन्ध बल प्रयोग गर्न मात्रै जान्दछन्, तैपनि तिनीहरू अझै पनि आफूलाई असल ठान्छन्। यो चरणमा समेत, तिनीहरूको विवेक र समझमा कुनै पनि अनुभूति हुँदैन। यदि तँसँग साँच्चै विवेक भएको भए, तैँले कसरी यस्ता विकृत तर्कहरू निकाल्न सक्थिस्? तँसँग सत्यताको शुद्ध बुझाइ कसरी हुन सक्दैनथ्यो? यदि तँसँग विवेक र मानवता भएको भए, तैँले कसरी परमेश्‍वरका वचनहरू, मानिसहरूका लागि परमेश्‍वरका आवश्यक मानकहरू के हुन्, र तैँले गर्ने हरेक कुरामा कुन सिद्धान्तहरू पछ्याइनुपर्छ भनी ध्यान दिएर सुन्न सकिनस्? यदि तैँले सुन्छस् तर बुझ्दैनस्, र तँ सत्यताप्रति संवेदनहीन छस् भने, तँ विवेक र मानवताविनाको व्यक्ति होस्। के तैँले आफ्नो अन्धाधुन्ध मेहनत लगाएर सत्यता र जीवन, र मुक्ति साट्न सक्छस् भन्‍ने सोच्छस्? यो असम्भव छ; त्यो मार्गले काम गर्दैन। यदि तँ मेहनत लगाउन, इमानदारीसाथ परिश्रम गर्न इच्छुक भए पनि, र अलिकति कष्ट भोग्न सके पनि, र मानिसहरूको नजरमा तँ केही हदसम्म समर्पित भए पनि, तँ अन्तसम्म समर्पित हुन सक्छस् कि सक्दैनस् भन्न अझै गाह्रो छ। तेरो पशु प्रकृति कहिले भड्किन्छ, र तैँले उपद्रो मच्चाउँछस् र अवरोध र बाधाहरू सिर्जना गर्छस् भन्‍ने कुनै टुङ्गो छैन, अनि त्यसपछि त तँलाई सफा गरिनुपर्नेछ। के हालै मण्डलीबाट केही मानिसहरूलाई सफा गरिएको थिएन र? यस्ता मानिसहरूले धेरै मीठा-मीठा कुराहरू गर्छन्, र तिनीहरूको कुरा सुन्ने जोकोहीले पनि तिनीहरूले सत्यता बुझ्छन् भन्‍ने सोच्छ, तर तिनीहरूले सत्यताको अभ्यास गर्दैनन्। तिनीहरूले राम्रा-राम्रा कुराहरू भन्छन् तर वास्तविक काम गर्दैनन्। तिनीहरूले आफूलाई मानिसहरूको विरुद्धमा मात्रै खडा गर्दैनन्, तर तिनीहरूले आफूलाई परमेश्‍वरको घरको विरुद्धमा पनि खडा गर्छन्। के यो परमेश्‍वरको प्रतिरोध गर्नु होइन र? के परमेश्‍वरको घरले तिनीहरूलाई स्थान दिन सक्छ? यदि तिनीहरू आफ्नो कर्तव्य निर्वाह गर्न इच्छुक छन् भने, तिनीहरूले त्यो आज्ञाकारी भई र नियम-पालन गर्ने तरिकाले गर्नुपर्छ, तर तिनीहरूले त्यसो गर्दैनन्। तिनीहरूले नेतृत्व गर्ने र शक्ति धारण गर्ने प्रयास गर्छन्, र तिनीहरूले अवरोध र बाधाहरू समेत निम्त्याउँछन्। तिनीहरूले कुन हदसम्म बाधा निम्त्याउँछन्? मैले केही गरिरहेको बेला समेत, तिनीहरूले हस्तक्षेप गर्ने, यताउता आलोचना गर्ने, र अवरोध र बाधा दिने प्रयास गर्छन्। तिनीहरूले मेरा कार्यहरूमा बाधा दिने प्रयास गर्छन्—के म तिनीहरूप्रति नरम हुन सक्छु र? यदि तैँले मेरो व्यक्तिगत जीवनमा मात्रै बाधा दिइरहेको भए, म तँलाई पन्छाएर बेवास्ता गर्न सक्थेँ, तर म परमेश्‍वरको घरमा काम गरिरहेको छु, परमेश्‍वरका चुनिएका मानिसहरूका लागि केही वास्तविक काम गरिरहेको छु, र तैँले अझै पनि त्यसमा बाधा दिने र त्यसलाई कमजोर पार्ने प्रयास गर्छस्। यहाँ समस्या के हो? यस्तो व्यक्तिलाई के गरिनुपर्छ? (तिनीहरूलाई सफा गरिनुपर्छ।) परमेश्‍वरको घरसँग मानिसहरूलाई सम्हाल्ने सिद्धान्तहरू छन्, र यस्ता मानिसहरूलाई सफा गरिनुपर्छ। कतिपय मानिसहरूले भन्छन्, “ममाथि अन्याय भएको छ! मलाई यो कुरा तपाईंलाई चिढ्याउनु हो भन्‍ने थाहा थिएन। मलाई यो कुरा माथिलाई र परमेश्‍वरलाई अवज्ञा गर्नु हो भन्‍ने थाहा थिएन। मैले यो जानाजानी गरेको होइनँ।” तैँले यस्तो काम गर्न सक्नुले नै तैँले जानाजानी काम गरिरहेको थिइस् भन्‍ने देखाउँछ। तैँले कति वर्षदेखि प्रवचनहरू सुनेको छस्? के तँसँग विवेक छ—के तँसँग मानवता छ? यदि तँ मानिस भएको भए, यदि तँसँग मानवता भएको भए र तँसँग विवेक र समझ भएको भए, तैँले जानाजानी भए पनि वा अन्यथा भए पनि यस्ता कामहरू गर्नेथिइनस्। म काम गरिरहेको छु, र तिनीहरूले जानाजानी त्यसमा बाधा दिन्छन् र त्यसलाई कमजोर पार्ने प्रयास गर्छन्। के तिनीहरू मानव समेत हुन् र? के तिनीहरू दियाबलसहरू होइनन् र? यदि मानिसहरूसँग साँच्चै विवेक र समझ छ, र साँच्चै मानवता छ भने, यदि त्यो कुनै साधारण व्यक्तिले केही गरिरहेको भए पनि, जबसम्म कुनै कुरा मण्डलीको काम र भाइ-बहिनीहरूको लागि लाभदायक छ, तबसम्म तिनीहरूले त्यसलाई समर्थन गर्नुपर्छ र कमजोर पार्नु हुँदैन भन्‍ने जान्दछन्, मैले व्यक्तिगत रूपमा ध्यान दिइरहेको कुरालाई त त्यसो गर्नु हुँदै हुँदैन। तैपनि तिनीहरूले बाधा निम्त्याउने र त्यसलाई बिगार्ने प्रयास गर्न जिद्दी गर्छन्, र कसैले तिनीहरूलाई रोक्न सक्दैन। तिनीहरू पक्का दियाबलसहरू बनेका छन्, होइन र? म त भन्छु, यस्ता चरित्रहरूको दुष्ट कार्य गम्भीर हुन्छ—हामी तिनीहरूप्रति उदार हुनु हुँदैन; परमेश्‍वरको घरसँग मानिसहरूलाई सम्हाल्ने सिद्धान्तहरू छन्, र तिनीहरूलाई निकालेर सम्हाल्नुपर्छ। के तिनीहरूलाई व्यवहार गर्ने यो तरिका उपयुक्त छ? (छ।) यदि तिनीहरूले आफ्नो दैनिक जीवनमा मात्रै आफ्नो व्यक्तिगत प्राथमिकताहरू पछ्याउँछन् भने, त्यो स्वीकार्य छ। उदाहरणका लागि, मैले भन्न सक्छु, “मलाई चाउचाउ खान मन पर्छ,” जसको जवाफमा तिनीहरूले भन्छन्, “मलाई चाउचाउ खान मन पर्दैन। मैले खाना पकाउँदा, म तपाईंको लागि केही चाउचाउ बनाउनेछु, र म आफ्नो लागि भात बनाउनेछु।” यो मामिलामा मण्डलीको काम समावेश छैन, न त यसमा कुनै सत्यता सिद्धान्तहरू नै समावेश छन्, यसमा व्यक्तिको मानवता वा विवेक त झनै समावेश छैन। यहाँ तेरो व्यक्तिगत प्राथमिकताहरू पछ्याउनु ठीकै हुन्छ, तर जब मण्डलीको काम समावेश भएका मामिलाहरूको कुरा आउँछ, यो स्वीकार्य हुँदैन। यदि तैँले लापरवाहीपूर्वक दुष्ट कार्यहरू गर्छस् र अवरोध र बाधाहरू निम्त्याउँछस् भने, तैँले प्रशासनिक आदेशहरू उल्लङ्घन गरिरहेको हुन्छस्। कस्तो प्रकारको व्यक्तिले निर्लज्ज भई प्रशासनिक आदेशहरू उल्लङ्घन गर्न सक्छ? कस्तो प्रकारको व्यक्तिले खुलेआम सत्यता र परमेश्‍वरको घरलाई अवज्ञा गर्न सक्छ? (दियाबलसहरू।) ती ज्यानको माया नभएका अलमल्ल मानिसहरू र पशुहरूले यसरी विद्रोह गर्न र बाधा दिन सक्छन्, र दियाबलसहरू त्यसो गर्न अझै बढी सक्षम हुन्छन्। परमेश्‍वरको घरले जे गरे पनि, दियाबलसहरूले सधैँ त्यसमा बाधा दिने प्रयास गर्छन्—तिनीहरूले कुनै पनि परिणामको वास्ता नगरी, मानौँ तिनीहरूलाई भूत लागेको छ जस्तै गरी बाधा निम्त्याउँछन्। तिनीहरूले यस्तो हदसम्म बाधा दिन सक्छन् र अझै पनि यो महसुस गर्दैनन्, अझै पनि आफूले बाधा निम्त्याएको छैन, आफू पूर्ण रूपमा निर्दोष छु भन्‍ने महसुस गर्छन्, र आफ्नो रक्षा समेत गर्छन्। यस्ता मानिसहरूसँग केही पनि सङ्गति गर्न आवश्यक छैन; तिनीहरूलाई निकाल्नु नै सही हुन्छ। यस्ता मानिसहरू, जसमा मानवताको विवेक र समझ हुँदैन, तिनीहरू पक्का दियाबलसहरू हुन्; तिनीहरू कहिल्यै परिवर्तन हुनेछैनन्। तँलाई सत्यता पछ्याउन आवश्यक छैन, न त तँलाई सबै कुरामा सत्यताको अभ्यास गर्न नै आवश्यक छ, तर कम्तीमा पनि तैँले नियमहरू पछ्याउन जान्नुपर्छ। यदि तैँले नियमहरू समेत बुझ्दैनस्, र तैँले परमेश्‍वरको घरका प्रशासनिक आदेशहरू बुझ्दैनस्, र तैँले प्रशासनिक आदेशहरू उल्लङ्घन गर्दा समेत थाहा पाउँदैनस् भने, के तँसँग मानवता हुन्छ? तँसँग मानवता हुँदैन; तँ एक दियाबलस होस्। जब दियाबलसहरूले दुष्ट काम गर्छन्, तिनीहरूले आफूलाई रोक्न सक्दैनन्। परमेश्‍वरप्रतिको तिनीहरूको प्रतिरोध, परमेश्‍वरप्रतिको तिनीहरूको आलोचना, र परमेश्‍वरप्रतिको तिनीहरूको ईशनिन्दा तिनीहरूको स्वभावको स्वाभाविक प्रकटीकरण हो। कसैले उक्साहट वा शिक्षा नदिईकन नै, तिनीहरूले प्राकृतिक रूपमा यसरी दुष्ट काम गर्न सक्छन्। किनभने तिनीहरू आफ्नो दियाबलसी प्रकृतिद्वारा शासित हुन्छन्।

आज, हामीले सही र गलत खुट्ट्याउने विषयमा सङ्गति गर्‍यौँ, जुन मानिसहरूको विवेक र समझको भाग हो। यो सङ्गतिद्वारा, के तिमीहरूले अब यो पक्षलाई स्पष्ट रूपमा देख्यौ? एक साँचो मानवमा विवेक हुन्छ र उसले सही र गलत खुट्ट्याउन सक्छ; उसको विवेकले काम गरिरहेको हुन्छ। तिनीहरूले जुनसुकै मानिस, घटना, वा कामकुराहरूको सामना गरे पनि, र जुनसुकै समस्याहरू उत्पन्न भए पनि, कम्तीमा पनि, तिनीहरूको विवेक नै रक्षाको पहिलो पङ्क्ति हुन्छ। एकातिर, तिमीहरूको विवेकले तिमीहरूलाई कुन कुराहरू सकारात्मक हुन् र कुन कुराहरू नकारात्मक हुन् भनी मूल्याङ्कन गर्न र खुट्ट्याउन मद्दत गर्नेछ; अर्कोतिर, यसले तिमीहरूलाई जाँच गर्न र तिमीहरूको अगाडिको मार्ग जाँच्न मद्दत गर्न सक्छ ताकि तिमीहरू आत्मआचरणको न्यूनतम स्तरभन्दा तल नखस, र अन्ततः यसले तिमीहरूलाई ठीक-बेठीक केलाउन र सही मार्ग छनौट गर्न मद्दत गर्नेछ। स्वाभाविक रूपमा, सत्यता बुझ्ने मानिसहरू वा धेरै वर्षदेखि परमेश्‍वरमा विश्वास गरेका र आफ्नो विश्वासमा जग भएका मानिसहरूले, आफ्नो विवेकको प्रभावमा, अन्ततः सकारात्मक कुराहरू छान्नेछन्, र सत्यता खोज्ने र स्वीकार गर्ने छनौट गर्नेछन्। त्यसकारण, विवेकले मानवताभित्र अग्रणी भूमिका खेल्छ; यसले मानिसहरूलाई सही मार्गतर्फ निर्देशन दिने र मानिसहरूलाई सकारात्मक कुराहरू छनौट गर्न लगाउनका लागि नियन्त्रण गर्ने भूमिका खेल्छ। यदि कुनै व्यक्तिमा विवेक छैन भने, ऊ सकारात्मक कुराहरू र सही मार्ग छनौट गर्न असक्षम हुने मात्रै होइन, तर उसले गर्ने कुनै पनि कुरामा, उसमा विवेकको न्यूनतम संयम र नियन्त्रणको कमी हुनेछ। यस्तो व्यक्ति ठूलो खतरामा हुन्छ; उसले दुष्ट काम गर्ने र परमेश्‍वरको प्रतिरोध गर्ने सम्भावना धेरै हुन्छ। यदि ऊ जनावरको पुनर्जन्म हो भने, उसले दुष्ट पिशाचहरूले गर्ने कामहरू गर्न सक्छ, र जो दुष्ट पिशाचहरू र दियाबलसहरू हुन्, ती मानिसहरूले अझ ठूला दुष्ट कार्यहरू गर्न सक्छन्, जुन धेरै डरलाग्दो कुरा हो। त्यसैले, विवेक हुनु धेरै महत्त्वपूर्ण छ। के त्यो कुरा स्पष्ट भयो? (भयो।) यदि कुनै व्यक्तिमा आफ्नो व्यवहारलाई नियन्त्रण गर्ने र उसलाई सही मार्गमा हिँड्न निर्देशन दिने विवेक छैन भने, उसले छान्ने मार्ग अपरिहार्य रूपमा नै गलत हुनेछ, र उसले गर्ने कामहरू नकारात्मक कुराहरू हुनेछन्—त्यसका परिणामहरू अकल्पनीय हुनेछन्। यदि उसले निर्लज्ज भई सत्यता र कामकुराहरूको विकासका नियमहरू उल्लङ्घन गर्न सक्छ, र लापरवाहीपूर्वक ईशनिन्दा गर्न, सत्यता र परमेश्‍वरले गर्नुहुने सबै कामलाई आलोचना गर्न, यहाँसम्म कि खुलेआम परमेश्‍वरको प्रतिरोध गर्न र परमेश्‍वरका प्रशासनिक आदेशहरू उल्लङ्घन गर्न, र दुस्साहसपूर्वक परमेश्‍वरलाई सराप्न, दोषी ठहराउन, र उहाँको ईशनिन्दा गर्न सक्छ भने, ऊ दियाबलसहरू र शैतान जस्तै हो। उसले दियाबलसहरू र शैतानले गर्ने सबै दुष्ट कार्य गर्न सक्छ, दियाबलसहरू र शैतानले गर्ने सबै कामहरू गर्न सक्छ, र दियाबलसहरू र शैतानले बोल्ने सबै भ्रमहरू, विधर्महरू, र विकृत तर्कहरू बोल्न सक्छ। यी मानिसहरू पक्का दियाबलसहरू र शैतानहरू हुन्।

आजको सङ्गतिबाट तिमीहरूले के बुझ्यौ? (मैले के बुझेँ भने, मानवता भएका मानिसहरूमा विवेक र समझ हुन्छ, र तिनीहरूले सही र गलत खुट्ट्याउन सक्छन्। सही र गलत खुट्ट्याउने सन्दर्भमा, परमेश्‍वरले विभिन्न उदाहरणहरू प्रयोग गरेर, सकारात्मक कुराहरू र नकारात्मक कुराहरू के हुन् भनी अत्यन्त स्पष्टताका साथ व्याख्या गर्नुभयो, ताकि जब हामीले कुनै कुराको सामना गर्छौं, तब हामीले सही मूल्याङ्कन गर्न सकौं र साथसाथै हाम्रो पछ्याइपछाडिको दृष्टिकोण सही राख्न सकौं—हामीले सकारात्मक कुराहरूको चाहना गर्नुपर्छ र तिनलाई पछ्याउनुपर्छ, र नकारात्मक कुराहरूलाई घृणा गर्नुपर्छ र तिनलाई अस्वीकार गर्नुपर्छ।) मानवताभित्रको विवेक र समझ कुनै व्यक्तिले मुक्ति प्राप्त गर्नका लागि चाहिने सबैभन्दा आधारभूत अवस्थाहरू हुन्। यदि तँसँग यी दुई आधारभूत अवस्थाहरू छन् तर तैँले सत्यता पछ्याउँदैनस्, र तैँले बुझेको थोरै सत्यताको पनि अभ्यास गर्दैनस्, र अन्ततः सत्यतामा समर्पणता हासिल गर्न सक्दैनस् भने, तँ अझै पनि मुक्ति प्राप्त गर्न असक्षम हुनेछस्। विवेक र समझ मुक्तिका लागि चाहिने केवल आधारभूत अवस्थाहरू मात्रै हुन्; तँ कुन मार्गमा हिँड्छस् भन्ने कुराको हकमा, त्यो तेरो आफ्नै छनौटमा निर्भर हुन्छ। यदि तँ साँच्चै विवेक र समझ भएको व्यक्ति होस् भने, तँलाई आफ्नो विवेकको नियन्त्रणमा, सत्यता पछ्याउने मार्गमा लाग्ने छनौट गर्ने अवसर मिल्नेछ। यदि तेरो विवेकले तँलाई सही मार्ग छनौट गर्न लगाउनका लागि तँलाई नियन्त्रण गर्छ र निर्देशन दिन्छ, तर तँ कष्ट भोग्न र मूल्य चुकाउन अनिच्छुक छस्, देहविरुद्ध विद्रोह गर्न र तेरा देहका हितहरूसँग सम्बन्धित कुराहरू छोड्न अनिच्छुक छस्, र तँ सत्यता पछ्याउने मार्गमा लागेको छैनस् भने, तँसँग अझै पनि मुक्ति प्राप्त गर्ने कुनै आशा हुनेछैन। मुक्ति प्राप्त गर्ने आशा, एकातिर, तेरो मानवताको विवेकसँग प्रत्यक्ष रूपमा सम्बन्धित हुन्छ; अर्कोतिर, यो तैँले सत्यता पछ्याउनमा चुकाउन सक्ने मूल्य, र सत्यताको अभ्यास गर्ने तेरो दृढता र चाहनासँग पनि प्रत्यक्ष रूपमा सम्बन्धित हुन्छ। विवेकले तँलाई केवल मुक्ति पाउनका लागि एउटा आधारभूत सर्त मात्रै दिन्छ, र यसले तँलाई सत्यताको अभ्यास गर्नका लागि धेरै अवसरहरू पनि सिर्जना गर्छ, र तँलाई आफ्नो विवेकको नियन्त्रणमा रहेर सही मार्गमा लाग्ने मौका दिन्छ। अर्थात्, सही मार्गमा लाग्ने तेरो मौका तुलनात्मक रूपमा उच्च हुनेछ, र मुक्ति प्राप्त गर्ने तेरो आशा पनि तुलनात्मक रूपमा उच्च हुनेछ, पचास प्रतिशतभन्दा बढी—तर, यो ग्यारेन्टी भने हुनेछैन। त्यसकारण, यदि तँलाई आफूसँग विवेक र मानवता छ भन्‍ने महसुस भए पनि, यसबारे आत्मसन्तुष्ट नबन्, र केवल विवेक र समझ हुनुको अर्थ तँ एक असल व्यक्ति होस् र तैँले मुक्ति प्राप्त गर्न सक्छस्, यो शत प्रतिशत पक्का कुरा हो भन्‍ने नसोच्। यदि तैँले यसरी सोच्छस् भने, म तँलाई भन्छु, यस मामिलामा रहेको तेरो बुझाइमा विचलनहरू छन्। यदि तँसँग विवेक छ र मानवता छ भने, यसले केवल तँ परमेश्‍वरले छान्नुभएको र बोलाउनुभएको व्यक्ति होस् भन्‍ने पुष्टि मात्रै गर्छ। तर, तैँले अन्ततः मुक्ति प्राप्त गर्न सक्छस् कि सक्दैनस् भन्ने सबैभन्दा महत्त्वपूर्ण रूपमा निर्धारण गर्ने कारक तेरो आफ्नै पछ्याइमा निर्भर हुन्छ। यदि तेरो विवेक सामान्यतया सक्रिय भए पनि, त्यसले अक्सर तेरो व्यवहारलाई नियन्त्रण गरे पनि र तँलाई सही मार्ग छनौट गर्न लगाउनका लागि तँलाई नियन्त्रण गरे पनि, यदि तैँले अक्सर आफ्नो विवेक उल्लङ्घन गर्छस् र सही मार्ग छनौट गर्दैनस्, र सत्यताको अभ्यास गर्ने छनौट गर्दैनस्, बरु बारम्बार तेरा व्यक्तिगत हित, तेरो व्यक्तिगत प्रतिष्ठा र घमण्डको रक्षा गर्छस्, र अक्सर तेरा व्यक्तिगत सम्भावना, महत्त्वाकाङ्क्षा, र चाहनाहरूबारे विचार गर्छस् भने, अन्ततः मुक्ति प्राप्त गर्ने तेरो आशा धेरै क्षीण हुनेछ—थोरै-थोरै गरेर यसलाई तैँले नै नष्ट गरेको हुनेछस्। यो धेरै दुःखद कुरा हुनेछ। कुरा बुझिस्? (बुझेँ।) ठीक छ, आजका लागि हाम्रो सङ्गति यति नै हो। बिदा।

मार्च ९, २०२४


सत्यता कसरी पछ्याउने (१७)

पछिल्लो पटक, हामीले मानवबाट पुनर्जन्म भएका मानिसहरूका प्रकटीकरणहरू र विशेषताहरूका बारेमा सङ्गति गर्‍यौँ—अर्थात्, तिनीहरूमा विवेक र समझ हुन्छ, र तिनीहरूले सही र गलत छुट्याउन सक्छन् र के सही हो र के गलत हो भनी जान्न सक्छन्। आज, हामी पछिल्लो पटकको विषयको सङ्गतिलाई जारी राख्नेछौँ। त्यसभन्दा पहिले, म तिमीहरूलाई एउटा कथा सुनाउँछु। केही वर्षअघि, मैले एउटा घटनाबारे सुनेको थिएँ। एउटी राम्री युवतीले स्क्रिन टेस्ट दिइरहेकी थिइन्, र कसैले त्यतिकै यसो भनिदियो, “तिम्रो खुट्टा त अलि मोटा रहेछन्!” ती युवतीले मनमनै सोचिन्, “तिमीले मेरो खुट्टा मोटो छ भन्नुको अर्थ म मोटी छु भन्नु नै होइन र? यदि म मोटी भएँ भने के म क्यामेरामा राम्री देखिन्छु होला त? के त्यो लाजमर्दो हुनेछैन र?” त्यसैले, उनले आफ्नो खुट्टालाई कसरी कम मोटो बनाउने भनेर सोच्न थालिन्, ताकि उनी क्यामेरामा दुब्ली र राम्री देखिऊन्। यो लक्ष्य हासिल गर्न, उनले सबै किसिमका जानकारीहरू खोज्नमा आफूलाई तल्लीन बनाइन् र तौल घटाउन विभिन्न विधिहरू अपनाइन्, जस्तै पूरा खानाको सट्टा केवल डाइट फुडहरू खाने वा हरेक दिन फलफूल र तरकारीहरू मात्रै खाने—छोटकरीमा, उनले तौल घटाउन मद्दत गर्ने जे पनि खाइन्। उनले कफी पिउनु तौल घटाउने छिटो र प्रभावकारी तरिका हो भन्‍ने सुनेकी थिइन्, त्यसैले कहिलेकाहीँ उनी कफी मात्रै पिउँथिन्। कतिपय मानिसहरूले कम सुत्दा छिटो तौल घट्छ भने, त्यसैले उनी दिनमा दुई-तीन घण्टा मात्रै सुत्थिन्। धेरै झन्झट र प्रयासपछि, उनले साँच्चै परिणामहरू देखिन्। उनको तौल घट्यो, उनको शरीर दुब्लो भयो, र उनका खुट्टाहरू पातला भए। उनी हेर्दा आकर्षक र प्रस्तुतयोग्य देखिइन्, तर शारीरिक रूपमा उनमा केही खराब प्रतिक्रियाहरू देखिन थाले। के-कस्ता खराब प्रतिक्रियाहरू? उनलाई अक्सर चक्कर लाग्ने र टाउको भारी हुने हुन्थ्यो, र दिनको समयमा आफ्नो कर्तव्य पूरा गर्दा उनी सधैँ झुम्म भइरहन्थिन्। उनी उभिँदा लरबराउँथिन्, र बस्दा शरीरभरि कमजोर महसुस गर्थिन्। उनलाई एक दिन कटाउन पनि मुस्किल हुन्थ्यो, र उनले चरम शारीरिक पीडा महसुस गर्थिन्। के धेरैजसो मानिसहरू ती युवतीको हालको अवस्थाबारे, र उनी अझै जीवित र सकुशल छिन् कि छैनन् भनी जान्न उत्सुक छन्? के तिमीहरू तौल घटाउनेबारे उनको अनुभव र विचारहरू के रहेछन् भनी सुन्न चाहन्छौ? (चाहँदैनौँ।) यस संसारमा जिउँदा, मानिसहरूलाई सही तरिकाले र नियमित रूपमा कसरी जिउने, आफूले सामना गर्ने विभिन्न मानिस, घटना, र कामकुराहरूलाई कसरी व्यवहार गर्ने भन्‍ने थाहा हुँदैन। जब तिनीहरूले कुनै टिप्पणी सुन्छन् वा कुनै घटना अनुभव गर्छन्, तब तिनीहरू साँच्चै सही र सम्मानजनक तरिकाले जिउन सक्‍ने गरी त्यसलाई व्यवहार गर्ने कुन तरिका उपयुक्त हुन्छ र त्यसले तिनीहरूलाई हानिबाट जोगाउन सक्छ भन्‍ने तिनीहरूलाई थाहा हुँदैन। गैरविश्‍वासीहरूको त कुरै छोडौँ, धेरैजसो विश्‍वासीहरूलाई पनि यी कुराहरू थाहा हुँदैन। बाहिरी संसारबाट आउने जानकारी र समाचार, साथै विभिन्न विचार, दृष्टिकोण, विधर्म र भ्रामक कुराहरूको सामना गर्दा, मानिसहरूसँग तिनलाई खुट्ट्याउने क्षमता नै हुँदैन र तिनलाई पन्छाउने कुनै पनि क्षमता हुँदैन। अवश्य पनि, तिनीहरूसँग सही विचार र दृष्टिकोणहरू पनि हुँदैनन्, सकारात्मक दृष्टिकोणबाट तिनलाई सही तरिकाले व्यवहार गर्ने क्षमता हुनु त परै जाओस्। त्यसकारण, मानिसहरू अत्यन्तै दयनीय रूपमा जिउँछन्। मैले भर्खरै उल्लेख गरेकी युवतीलाई नै लिऊँ। मलाई भन्, के उसको जीवन थकाइलाग्दो छ? के यो दयनीय छ? (दयनीय छ।) यो किन दयनीय छ? यसरी काम गर्दा उसले कहाँ गल्ती गरी? के सबै मानिसहरू सुन्दर हुन र राम्रो देखिने गरी जिउन खोज्दैनन् र? के अरूले तँलाई मन पराऊन् र भेट्दा प्रशंसा र सराहना गरून् भनेर चाहनु गलत हो? तिमीहरू यस विषयलाई कसरी हेर्छौ? (उसले बाहिरी सुन्दरता र प्रशंसा पाउनका लागि जे गरी, त्यसले आफ्नै शरीरलाई हानि गरिरहेको थियो। किनभने उसले परमेश्‍वरले स्थापित गर्नुभएका नियमहरूलाई पछ्याइन, अन्ततः त्यसले उसका सबै शारीरिक कार्यप्रणालीहरूमा हानि पुर्‍यायो। उनलाई चक्कर लाग्ने र टाउको भारी हुने समस्या उनले आफैमाथि ल्याएका परिणामहरू थिए। मलाई लाग्छ यो व्यक्ति अलमल्ल परेकी छे।) कुरा यही होइन र? (हो।) मानिसहरू आफ्नै अलिकति मानवीय बुद्धि, चलाखी, र विचारहरू लिएर जन्मेका हुन्छन्। त्यसपछि तिनीहरूले केही ज्ञान प्राप्त गर्छन्, केही सीपहरू हासिल गर्छन्, र असल व्यक्तिजस्तो कसरी देखिने भनेर अलिकति सिक्छन्। के यी कुराहरू बाहिरी संसारबाट आउने विभिन्न विचार, दृष्टिकोण, विधर्म र भ्रामक कुराहरू, र विभिन्न मानिस, घटना, र कामकुराहरूलाई सामना गर्नका लागि पर्याप्त छन्? के तिनले तँलाई यी कुराहरूलाई सही तरिकाले सामना गर्न सक्षम तुल्याउन सक्छन्? (सक्दैनन्।) अवश्य नै सक्दैनन्। मानिसहरूले सत्यता नबुझ्दा तिनीहरू यसरी नै दयनीय र दुःखद हुन्छन्; यसले अन्ततः श्रृङ्खलाबद्ध भयानक परिणामहरू निम्त्याउँछ। तिनीहरूसँग बाहिरी संसारका कुनै पनि विधर्म र भ्रामक कुरा वा विचार र दृष्टिकोणहरूप्रति कुनै खुट्ट्याउने क्षमता हुँदैन, न त तिनीहरूले सामना गर्ने मानिस, घटना, र कामकुराहरूको हकमा तिनीहरूसँग सही विचार र दृष्टिकोणहरू नै हुन्छन्। जब तिनीहरूमाथि परिस्थितिहरू आइपर्छन्, तब तिनीहरू अलमल्ल हुन्छन् र तिनीहरूको मूर्खता अनगिन्ती तरिकामा देखिन्छ। जब तिनीहरूमाथि केही पनि आइपरेको हुँदैन, तब तिनीहरूले केही धर्मसिद्धान्तहरू बुझेजस्ता र तिनीहरू केही हदसम्म मानिसजस्तो भएका देखिन्छन्, तर जब तिनीहरूमाथि परिस्थितिहरू आइपर्छन्, तब कुरा फरक हुन्छ—तिनीहरूको हृदयमा भएका विकृत, कुरूप, बेतुकका विचार र दृष्टिकोणहरू प्रकट हुन्छन्। जब यो साँच्चै आफूलाई आचरणमा ढाल्ने कुरा, अस्तित्वको, वा जीवनको कुनै निश्चित विचार वा दृष्टिकोणको कुरा आउँछ, तब मानिसहरू यति अज्ञानी र मूर्ख हुन्छन्, र तिनीहरूका मनोवृत्ति र दृष्टिकोणहरू यति बेतुकका हुन्छन्। त्यसैले, धेरै मानिसहरूले धेरै वर्षदेखि परमेश्‍वरमा विश्‍वास गरेका छन्, धेरै वर्षदेखि प्रवचनहरू सुनेका छन्, र आफ्ना कर्तव्यहरू पनि निर्वाह गरिरहेका छन्, र तिनीहरूले कहिल्यै जानाजानी अवरोध वा बाधा उत्पन्न गर्ने कुनै काम गरेका छैनन्, न त तिनीहरूले जानाजानी परमेश्‍वरको विरोध गर्ने वा निन्दा गर्ने कुनै शब्दहरू बोलेका नै छन्—बाहिरी रूपमा, तिनीहरूमा कुनै दोष भेट्टाउन सकिँदैन, तर जब तिनीहरूले बाहिरी संसारका विभिन्न त्रुटिपूर्ण विचार र दृष्टिकोणहरूको, विशेष गरी केही तुलनात्मक रूपमा लोकप्रिय विचारहरूको सामना गर्छन्, तब तिनीहरूको हृदयको गहिराइमा तीप्रति वाक्‍क महसुस हुँदैनन्, न त तिनीहरूले तिनको प्रतिरोध वा अस्वीकार नै गर्छन्, बरु तिनीहरूले स्नेह र अनुमोदन महसुस गर्छन्, र उपयुक्त वातावरण वा अवसर आउनेबित्तिकै, तिनीहरूले अनजानमा यी कुराहरूलाई स्वीकार गर्नेछन् र तिनलाई आफ्नै जीवनमा लागू गर्नेछन्। के पहिले उल्लेख गरिएकी युवती अत्यन्तै स्पष्ट उदाहरण होइन र? (हो।) के यो दुष्ट प्रवृत्तिहरूलाई पछ्याउने एउटा तरिका हो? (हो।) उनले तिनलाई पछ्याइनन् मात्र—उनले तिनलाई अत्यन्तै राम्ररी लागू पनि गरिन्। के आजको संसारले कामुक, आकर्षक, दुब्लो, र सुन्दर शरीर हुनुपर्छ भनेर वकालत गर्दैन र? यी विचारहरू हरेक उद्योगमा, मानिसहरूको हरेक समूहमा, र विश्‍वासी मानिसहरूका बीचमा समेत लोकप्रिय छन्। परमप्रभुमा विश्‍वास गर्ने केही वृद्ध महिलाहरू थिए, र औसतमा ६० वर्षभन्दा माथिका भए पनि, तिनीहरूले अझै पनि को राम्रो देखिन्छ भनी एक-अर्कासँग प्रतिस्पर्धा गरिरहेका थिए। तिनीहरूले आफ्नो छेउकी एउटी युवतीलाई सोधे, “हामीमध्ये को यो पहिरनमा सबैभन्दा राम्रो देखिएको छ जस्तो तिमीलाई लाग्छ?” ती युवतीले जवाफ दिइन्, “तपाईंहरू सबै दिदीहरू यसमा सुन्दर देखिनुभएको छ!” साठीको दशकमा भए पनि, तिनीहरूलाई “दिदीहरू” भन्नुपर्थ्यो; तिनीहरूलाई “आन्टी” भनिएको मन पर्दैनथियो र तिनीहरू खुसी हुँदैनथे। तिनीहरूको पिठ्युँ पछाडि, ती युवतीले अरूलाई भनिन्, “उहाँहरू साठी वर्षभन्दा माथिको हुनुहुन्छ; उहाँहरू अझै योभन्दा कति राम्रो देखिन सक्नुहुन्छ र?” तर यी वृद्ध महिलाहरूको समूह अझै पनि यस कुरामा रमाइरहेका थिए। के तिनीहरूमा कुनै लाज थियो? (थिएन।) तिनीहरूले परमप्रभुमा यति धेरै वर्षदेखि विश्‍वास गरेका थिए, तैपनि अझै पनि तिनीहरूले ती कुराहरूमा ध्यान केन्द्रित गर्थे। के तिनीहरूको मानवता असामान्य छैन र? जब मानिसहरूसँग विवेक र समझ हुँदैन, तब तिनीहरूले धेरै बेतुकका कुराहरू, मानिसहरूले घृणित र नीच ठान्ने धेरै कुराहरू, र तिनीहरूको नीच चरित्र प्रकट गर्ने धेरै कुराहरू गर्न सक्छन्। धेरै मानिसहरूसँग दुष्ट प्रवृत्तिहरूका कुराहरूप्रति कुनै खुट्ट्याउने क्षमता किन हुँदैन, र तिनलाई रोक्ने कुनै पनि क्षमता किन हुँदैन, र फलस्वरूप तिनीहरू किन भ्रमित हुन्छन् र तीद्वारा बहकिन्छन्? किनभने तिनीहरूले सत्यता पछ्याउँदैनन् र सत्यताको एक अंश पनि बुझ्दैनन्। तिनीहरूमाथि जे आइपरे पनि, तिनीहरूले त्यसलाई छर्लङ्गै देख्न सक्दैनन्, र तिनीहरूले प्रलोभनको सामना गर्नेबित्तिकै, तिनीहरू प्रकट हुन्छन् र त्यसमा फस्छन्। आज समाजका सबै तहहरूमा के सिकाइँदै छ र के लोकप्रिय छ भनेर हेर। एक रेडियो रिपोर्टरले एउटा सानो केटाको अन्तर्वार्ता लियो र उसलाई सोध्यो, “तिम्रो मनपर्ने बालगीत कुन हो?” त्यो केटाले आफ्नो टाउको कन्यायो र भन्यो, “‘चन्द्रमाले मेरो हृदयको प्रतिनिधित्व गर्छ।’” यो सुन्‍ने मानिसहरू हाँस्ने कि रुने भनी अलमल्ल परे। तिनीहरू किन हाँस्ने कि रुने भनी अलमल्ल परे? के यो बालगीत हो? (होइन, यो प्रेमगीत हो।) यो प्रेमगीत हो, तर त्यो बच्चाले गल्तीले यसलाई बालगीत ठान्यो। यस घटनाबाट, हामी समाजमा के लोकप्रिय छ भन्‍ने कुरा देख्न सक्छौँ। यो त समाजका दुष्ट प्रवृत्तिहरूको एउटा घटना हो, र वृद्ध र बालबालिका दुवै यी प्रवृत्तिहरूद्वारा गहन रूपमा हानिमा परेका छन् र तिनीहरू यी कुरामा गहिरो रूपमा फसेका छन्। परमेश्‍वरलाई पछ्याउनेहरूमध्ये, आश्चर्यजनक रूपमा यी प्रवृत्तिहरूलाई पछ्याउनेहरू, र यी प्रवृत्तिहरूले वकालत गर्ने विचारहरूलाई आफूमा लागू गर्नेहरू पनि धेरै छन्। अनि अन्त्यमा के हुन्छ? यसले राम्रो परिणामहरू ल्याउँछ कि खराब? (खराब परिणामहरू।) यसले खराब परिणामहरू ल्याउँछ—दुष्ट प्रवृत्तिहरूलाई पछ्याउँदा यही हुन्छ। मानिसहरू आफ्नो देहको यौन इच्छामा, दैहिक भावनाहरूमा, र खानपिन र रमाइलोमा, भोगविलासको नशामा डुबेका छन्। तिनीहरूसँग सही विचार वा दृष्टिकोणहरू छैनन्, र जीवनको सामना गर्नलाई अस्तित्वप्रति कुनै सही मनोवृत्ति छैन। तिनीहरू कुनै चेतनाविना यस अवस्थामा जिउँछन् र यसको प्रतिरोध गर्न शक्तिहीन हुन्छन्। अन्त्यमा, तिनीहरू आफूलाई निकाल्न नसक्ने गरी झन्-झन् गहिराइमा डुब्न मात्रै सक्छन्। अनि अन्तिम परिणाम के हुन्छ? तिनीहरू पूर्ण रूपमा शैतानद्वारा निलिन्छन्, र त्यसको भोजन बन्छन्।

मानवजातिका बीचमा जिउने हरेकका लागि, यदि तँलाई सकारात्मक कुराहरू के हुन् र नकारात्मक कुराहरू के हुन् भनेर कसरी खुट्ट्याउने भन्‍ने थाहा छैन भने, यो अराजक संसारमा, यो जटिल मानव संसारमा, तँलाई जीवनका सही विचार र दृष्टिकोणहरूलाई दृढतापूर्वक पक्रिराख्न धेरै गाह्रो हुनेछ, र तँलाई आफूले चाहेको जीवनको सही मार्गमा दृढ रहन धेरै गाह्रो हुनेछ; कुनै निश्चित शब्द सुनेर वा कुनै निश्चित घटनाको सामना गरेर तँ कहिले अनजानमा दुष्ट प्रवृत्तिहरूद्वारा बगाइन्छस् भन्‍ने तँलाई कहिल्यै थाहा हुनेछैन। यदि मानिसहरूसँग सही र गलत खुट्ट्याउने क्षमता छैन भने, तिनीहरूले आफ्नो जीवनलाई समेत राम्ररी व्यवस्थापन गर्न सक्दैनन्, अस्तित्वको मार्गमा सामना गरिने सही र गलतका विभिन्न प्रमुख समस्याहरूको त कुरै छोडौँ, जुन कुराहरूको सामना गर्न तिनीहरूलाई अझ गाह्रो हुन्छ। यदि मानिसहरूले सकारात्मक कुराहरू के हुन् र नकारात्मक कुराहरू के हुन् भन्‍ने बुझ्दैनन् भने, तिनीहरूले आफ्नो जीवन कसरी व्यवस्थापन गर्ने भन्‍ने कुरा जान्नेछैनन् र तिनीहरूसँग जीवनको सही मार्ग हुनेछैन। यदि तिनीहरूले स्वस्थ जीवनयापनबारे विभिन्न किसिमका जानकारीहरू देखे भने, तिनीहरूले तिनलाई कसरी खुट्ट्याउने वा कुनलाई स्वीकार गर्ने र कुनलाई अस्वीकार गर्ने, सही, सकारात्मक अभिव्यक्तिहरूलाई कसरी ग्रहण गर्ने, वा गलत अभिव्यक्तिहरूलाई कसरी अस्वीकार गर्ने भनी जान्नेछैनन्। यस्ता मानिसहरूले आफ्नै शारीरिक स्वास्थ्यको रक्षा समेत गर्न सक्दैनन् भनेर भन्न सकिन्छ। कतिपय मानिसहरू एउटा चरमताबाट अर्कोमा चरमता जान्छन्, जबकि अरू भने निरन्तर एउटै चरमतामा जिउँछन्। उदाहरणका लागि, कतिपय मानिसहरूले यस्तो सुन्छन्: “धेरै फलफूल खानु स्वस्थकर हुन्छ। यसले भिटामिनहरू प्रदान गर्न सक्छ, र छालालाई नरम र चिल्लो बनाउन सक्छ, जसले गर्दा तिमीलाई सबैले मन पराउँछन्।” त्यसैले, तिनीहरूले यो कुरामा विश्‍वास गर्छन् र आफूले भेट्टाउन सक्ने सबै फलफूल खान थाल्छन्, र असामान्य प्रकारको खानपानका बानीहरू अपनाउँछन्। केही समयपछि, तिनीहरूलाई निरन्तर अस्वस्थ महसुस हुन्छ, र अस्पतालमा जाँच गराउँदा तिनीहरूको रगतमा सुगरको मात्रा बढेको देखिन्छ। तिनीहरू अलमल्ल पर्छन्: “म सामान्यतया निकै स्वस्थकर खानेकुरा खान्छु, र पनि मेरो रगतमा सुगरको मात्रा किन बढ्यो? अरूले त धेरै फलफूल खाँदा भिटामिनहरू पाइन्छ भनेका थिए, त्यसोभए यो भनाइलाई पछ्याएर धेरै फलफूल खाँदा म कसरी गलत हुन सक्छु र?” डाक्टरले भन्छन्, “फलफूलमा भिटामिनहरू हुन्छन्, तर यसमा सुगरको मात्रा बढी हुन्छ। यसले मुख्य खानाको स्थान लिन सक्दैन र यसलाई मुख्य खानाको रूपमा खानु हुँदैन। तपाईंले यसलाई ठिक्क मात्रामा वा थोरै मात्रामा खान सक्‍नुहुन्छ। यदि तपाईंले यसलाई पटक्कै नखाए पनि, तपाईंलाई कुनै पोषक तत्त्वको कमी हुनेछैन, किनभने अन्न र तरकारीहरूमा यी सबै पोषक तत्त्वहरू पहिले नै हुन्छन्।” डाक्टरको भनाइ उपयुक्त छ। के यसले तिनीहरूको जीवनशैली समस्याग्रस्त छ भन्‍ने सङ्केत गर्दैन र? (हो।) कतिपय मानिसहरूले गर्ने गल्ती ठ्याक्कै यही हुन्छ। के तँलाई यो उनीहरूले गर्नुपर्ने गल्ती हो जस्तो लाग्छ? (लाग्दैन।) कतिपय मानिसहरूले भन्छन्, “मेरो रगतमा सुगरको मात्रा बढेको भए पनि, मैले परमेश्‍वरको बारेमा गुनासो गरेको छैन।” तिमीहरूलाई यो भनाइबारे के लाग्छ? के यो समझरहित छैन र? परमेश्‍वरसँग तेरो रगतमा सुगरको मात्रा बढ्ने कुराको कुनै सम्बन्ध हुन्छ र? के यो तैँले आफैमाथि ल्याएको कुरा होइन र? तँ अविवेकी ढङ्गले र सिद्धान्तहरू नपछ्याई खान्छस्। तँलाई फलफूल मीठो लाग्छ त्यसैले तँ त्यो खान छोड्दैनस्, वा तँलाई मासु मीठो लाग्छ त्यसैले तँ कुनै तरकारी खाँदैनस्, र कुनै संयम देखाउँदैनस्, र फलस्वरूप, तँलाई रोगहरू लाग्छन्। के यो आफैले निम्त्याएको होइन र? के तँलाई परमेश्‍वरको बारेमा गुनासो नगर्दा, तँ कुलीन देखिन्छस् जस्तो, तैँले परमेश्‍वरलाई प्रेम गर्छस् जस्तो, तँ शुद्ध छस् जस्तो लाग्छ? वास्तवमा, कतिपय रोगहरू आफैले निम्त्याइएका हुन्छन् र परमेश्‍वरसँग तिनको कुनै सम्बन्ध हुँदैन, र ती तेरो आफ्नै मूर्खता र अज्ञानताले गर्दा आएका हुन्छन्। कतिपय मानिसहरूले यसो पनि भन्छन्, “अण्डा, मासु, र दुग्धजन्य पदार्थहरू पौष्टिक हुन्छन् र तिनले तेरो प्रोटिनको आवश्यकता पूर्ति गर्न सक्छन्। चामल र पीठोमा थोरै पोषणगत मूल्य हुन्छ, त्यसैले व्यक्तिले धेरै मासु, अण्डा, र दुग्धजन्य पदार्थहरू खानुपर्छ।” यो सुनेपछि, कतिपय मानिसहरूले भन्छन्, “मलाई त मासु खान मन पर्छ। मासु पौष्टिक हुन्छ भनेर भनिएको हुनाले, म यो धेरै खानेछु। अरूले दिनमा ४ आउन्स खान्छन्, तर म प्रति छाक आधा पाउ खानेछु, दिनमा कम्तीमा दुई छाक!” तिनीहरू यसरी कुनै संयमविना खान्छन्, झन्-झन् धेरै खान्छन्, र अरूको भन्दा दैनिक दुई वा तीन गुणा खाना खान्छन्, साथै राति अबेर खाजा पनि खान्छन्। समय बित्दै जाँदा, तिनीहरूको पेटको क्षमता बढ्न थाल्छ, र पेटको क्षमता जति ठूलो हुन्छ, भोक त्यति नै बढी हुन्छ। अन्त्यमा के हुन्छ? तिनीहरूले बिरामी हुने गरी खान्छन्, तिनीहरू मोटा हुन्छन्, र तिनीहरूले सधैँ निद्रालु र झुम्म महसुस गर्छन्। तिनीहरूसँग जाँचका लागि अस्पताल जानु बाहेक कुनै विकल्प हुँदैन, र तिनीहरूलाई उच्च रक्तचाप, उच्च रक्त सुगर, र उच्च रक्त लिपिड भएको परिणामहरूले देखाउँछन्। तिनीहरूले सोच्छन्, “के मैले हरेक दिन दुई-चार गाँस बढी मासु खाएको मात्रै होइन र? के तिनीहरूले धेरै मासु खानु शरीरको लागि राम्रो हुन्छ र यसले व्यक्तिलाई कुपोषणबाट बचाउँछ भनेका थिएनन् र? त्यसोभए मैले कहाँ गल्ती गरेँ? मेरो रक्तचाप किन उच्च भयो? मेरो यो बुढो देहको हेरचाह गर्न कति गाह्रो! मैले एक-दुई गाँस बढी मासु खान पनि हुँदैन!” तैँले प्रति छाक आधा पाउ मासु खान्छस्—के त्यो साँच्चै दुई-चार गाँस बढी मात्रै हो त? अनि तँ सामान्यतया धेरै बस्छस् र व्यायाम गर्दैनस्, तैपनि तँ यति धेरै खान्छस्। अन्त्यमा, तँलाई स्वास्थ्य समस्याहरू हुन्छन्, र तँलाई आफ्नो मुटुमा असहज महसुस हुन थाल्छ। तिनीहरूले यस्तो समेत सोच्छन्, “यो त परमेश्‍वरले मलाई शोधन गरिरहनुभएको हो। यो केही पनि होइन, म समय बित्दै जाँदा ठीक हुनेछु। म परमेश्‍वरको बारेमा गुनासो गर्नेछैनँ!” तँसँग परमेश्‍वरको बारेमा गुनासो गर्ने के अधिकार हुन्थ्यो र? तेरो बिमार परमेश्‍वरले तँलाई शोधन गर्ने तरिका हो, कि यो तँ आफैले निम्त्याएको हो? तँ मासु खाएर मोटाउँछस् र बिरामी हुन्छस् र यो परमेश्‍वरले तँलाई शोधन गरिरहनुभएको हो, र परमेश्‍वरले तेरो विश्‍वासको जाँच गरिरहनुभएको हो भन्‍ने सोच्छस्। के परमेश्‍वरले तँलाई यसरी शोधन गर्नुहुन्थ्यो होला र? (गर्नुहुनेथिएन।) त्यसोभए केले गर्दा यो परिणाम आयो? (यो मानवीय मूर्खताले गर्दा आएको हो।) मानिसहरूसँग आफैमा कुनै खुट्ट्याउने क्षमता हुँदैन, तिनीहरूले आफ्नो जीवन कसरी व्यवस्थापन गर्ने भनी जान्दैनन्, सकारात्मक कुराहरू के हुन् र नकारात्मक कुराहरू के हुन् भनी बुझ्दैनन्, आफ्नो शारीरिक जीवनलाई कसरी सही तरिकाले व्यवहार गर्ने भनी जान्दैनन्, परमेश्‍वरले मानिसहरूका लागि स्थापित गर्नुभएका अस्तित्वका नियमहरू कसरी पालन गर्ने भनी जान्दैनन्, र विभिन्न अन्तर्निहित शारीरिक अवस्थाहरूका नियमहरू कसरी पछ्याउने भनी जान्दैनन्। तिनीहरू सधैँ मूर्ख र बेतुकका अभ्यासहरूमा संलग्न हुन्छन्, सधैँ परमेश्‍वरको बारेमा धारणाहरू र कल्पनाहरूले भरिएका हुन्छन्, र तिनीहरूमा प्रशस्त कुइच्छाहरू हुन्छन्। अन्त्यमा के हुन्छ? तिनीहरूले सधैँ घुमाउरो बाटोहरू लिन्छन्, सधैँ गल्तीहरू गर्छन्, र निरन्तर परमेश्‍वरलाई गलत बुझ्छन्। के यो अत्यन्तै समस्याग्रस्त कुरा होइन र? (हो।)

देहमा र भौतिक संसारमा जिउँदा, मानिसहरू धेरै जानकारी, धेरै विचार र दृष्टिकोणहरू, साथै धेरै फरक-फरक मानिस, घटना, र कामकुराहरूको सम्पर्कमा आउनेछन्। यदि तिनीहरूले विभिन्न मानिस, घटना, र कामकुराहरू सकारात्मक हुन् कि नकारात्मक हुन् भनेर कसरी खुट्ट्याउने भनेर जान्दैनन्, के स्वीकार गर्ने र के अस्वीकार गर्ने भनी कसरी छनौट गर्ने भनेर जान्दैनन्, सकारात्मक कुराहरूलाई कसरी दृढतापूर्वक पक्रिराख्ने भनेर जान्दैनन् र ती किन सही छन् भनेर जान्दैनन्, र नकारात्मक कुराहरूलाई कसरी अस्वीकार गर्ने भनेर जान्दैनन्—तिनीहरूलाई यी कुराहरूको नकारात्मक गुणबारे त झन् थाहै छैन—भने के यसरी जिउनु अत्यन्तै खतरनाक कुरा होइन र? (हो।) तिनीहरू कुनै पनि बेला आफ्नो ज्यान गुमाउने जोखिममा हुन्छन् भन्दा कुनै अतिशयोक्ति हुँदैन। मानिसहरूले आफ्नो शारीरिक जीवन र स्वास्थ्यजस्ता सरल कुराहरूलाई समेत राम्ररी व्यवस्थापन गर्न सक्दैनन्; तिनीहरूका लागि अरूले चिन्ता गरिदिनुपर्छ, तिनीहरूलाई परमेश्‍वरले सुरक्षा दिनुपर्छ र हेरचाह गर्नुपर्छ, नत्र तिनीहरूले कि त एउटा दिशामा धेरै टाढा गएर वा कि त अर्को दिशामा धेरै टाढा गएर गल्ती गरिरहनेछन्। कतिपय महिलाहरूले समाजका दुष्ट प्रवृत्तिहरूका विचारहरूलाई स्वीकार गरेर, परिणामहरूको कुनै वास्ता नगरी, आफूलाई सुन्दर बनाउने तरिकाहरूका लागि आफ्नो दिमाग खियाउँछन्। कतिपयले मनपरी परम्परागत चिनियाँ औषधि लिन्छन्, कतिपयले मनपरी पश्चिमी औषधि लिन्छन्, कतिपयले अविवेकपूर्ण रूपमा टनिकहरू लिन्छन्, र कोही अविवेकपूर्ण रूपमा कुनै निश्चित खानेकुरा खान्छन्। फलस्वरूप, तिनीहरूलाई पेटको समस्या हुन्छ, र तिनीहरू दिनभरि सुस्केरा हाल्दै र बिरामी र कमजोर देखिँदै बिताउँछन्। तिनीहरू आफूलाई सुन्दर बनाउन असफल मात्रै हुँदैनन्, तर तिनीहरू हेर्दा घिनलाग्दा समेत बन्छन्। कतिपय मानिसहरूको छाला निकै राम्रो हुन्छ तर तिनीहरू अझै पनि सन्तुष्ट हुँदैनन्, र तिनीहरू सबै किसिमका सौन्दर्य प्रसाधनहरूले आफूलाई पोत्न जिद्दी गर्छन्। कुनै बेला, तिनीहरूले कमसल गुणस्तरका सौन्दर्य प्रसाधनहरू प्रयोग गर्छन् र अन्ततः कुरूप बन्छन्, तिनीहरूको अनुहार दागैदाग र असमान रङ्गको हुन्छ, र हेर्दा डरलाग्दो बन्छ। कतिपय मानिसहरूले सौन्दर्य उपचार र प्लास्टिक सर्जरी दुवै गराउँछन्—तिनीहरूमध्ये कतिपयले आफ्नो नाकको डाँडी उठाउने प्रयास गर्छन् र त्यो उठाउन असफल मात्रै हुँदैनन्, बरु त्यसलाई बिगार्छन्, र कतिले चिउँडो भर्छन् र त्यो पनि बिग्रन्छ, र तिनीहरू हाँस्दा वा हाई गर्दा हाँसउठ्दो देखिन्छन्, जसले गर्दा तिनीहरू जहिल्यै पनि त्यसो गर्न डराउँछन्—यो कति दुःखद कुरा हो, यो जिउने कस्तो थकाइलाग्दो तरिका हो! के तिनीहरूले यसो गरेर आफ्नो लागि समस्या सिर्जना गरिरहेका हुँदैनन् र? कतिपय महिलाहरू आफ्नो उचाइप्रति असन्तुष्ट भएर, आफ्नो तल्लो खुट्टा भाँच्छन् र त्यसपछि त्यसलाई पुनः जोडेर लम्ब्याउँछन्, तर प्रक्रिया बिग्रन्छ, र त्यसले पहिलेका तिनीहरूका एकदमै ठीक खुट्टाहरूलाई अपाङ्ग बनाउँछ। के त्यो दुःखद कुरा होइन र? (हो।) सबै किसिमका प्रतिकूल परिणामहरू आएका छन्—यस्ता मानिसहरूको कहिल्यै राम्रो हुँदैन। दुष्ट प्रवृत्तिहरूले वकालत गर्ने कुनै पनि विचार वा दृष्टिकोण भ्रामक र दुष्ट हुन्छ, यो साँच्चै अत्यन्तै हानिकारक हुन्छ। तिनीहरूले वकालत गर्ने स्वादिष्ट भोजन र सौन्दर्य अभ्यासहरू साँच्चै राम्रा हुँदैनन्; ती सबै दुष्ट किसिमका हुन्छन्, र तिनले अन्ततः मानिसहरूलाई हानि पुर्‍याउँछन् र पासोमा पार्छन्। यो हानि भोग्न यी अज्ञानी महिलाहरू इच्छुक हुन्छन्, र तिनीहरूसँग यी दुष्ट विचार र दृष्टिकोणहरूलाई रोक्ने क्षमता हुँदैन। तिनीहरूलाई जे खान भनिन्छ त्यही खान्छन् र जे गर्न भनिन्छ त्यही गर्छन्, र त्यसलाई अलिकति पनि खुट्ट्याउँदैनन्, केवल अन्धाधुन्ध रूपमा पछ्याउँछन्। तिनीहरू कत्ति आज्ञाकारी हुन्छन्! अनि अन्त्यमा के हुन्छ? तिनीहरूमध्ये कसैलाई पनि राम्रो परिणाम पाउन मुस्किल हुन्छ। यदि तिनीहरू बीचमै आफ्नो गल्ती थाहा पाएर आफ्नो हानि कम गर्न समयमै फर्केनन् भने, यदि तिनीहरूले यी दुष्ट प्रवृत्तिहरूलाई पछ्याइरहे र यी दुष्ट विचार र दृष्टिकोणहरूलाई स्वीकार गरिरहे भने, तिनीहरू अन्ततः झन्-झन् पतित हुनेछन्, झन्-झन् असल र खराब छुट्याउन नसक्ने हुनेछन्, र आफ्नो स्वरूपमा झन्-झन् दियाबलसहरूजस्तै हुनेछन्, र तिनीहरूमा मानवीय स्वरूप नै रहँदैन। उनान्सय प्रतिशत मानिसहरूसँग सकारात्मक र नकारात्मक कुराहरूप्रति कुनै खुट्ट्याउने क्षमता हुँदैन, र तिनीहरूले स्वेच्छाले दुष्ट प्रवृत्तिहरूलाई स्वीकार गर्छन् भनेर भन्न सकिन्छ। महिलाहरूले सँगै लुगा किन्दा के भन्छन् त्यो हेर्। कतिले भन्छन्, “यो तिमीलाई सुहाउँदैन; यसले तिम्रो अनुहार गोरो देखाउँदैन वा तिम्रो शरीरको बनावट देखाउँदैन। यसले कसैको ध्यान खिच्दैन। मलाई लाग्छ त्योचाहिँ सेक्सी देखिन्छ र त्यसले ध्यान खिच्नेछ!” अरूले भन्छन्, “यो मोहक छैन। तिमीले अलिकति छाला देखाउनुपर्छ, तिमी सेक्सी र हेर्दा सुन्दर हुनुपर्छ—त्यतिले मात्रै हुन्छ। यदि तिमी सधैँ यति सोझी र शालीन भयौ भने, कसैले पनि तिमीलाई मन पराउनेछैन।” कतिपय आमाहरू त आफ्ना छोरीहरूलाई अभिनेत्री बन्न समेत जिद्दी गर्छन्। छोरीले भन्छे, “मनोरञ्जन उद्योग कस्तो अस्तव्यस्त छ! म अभिनेत्री बन्न चाहन्नँ।” त्यसपछि उसकी आमाले उसलाई हप्काउँछे: “के तँसँग कुनै महत्त्वाकाङ्क्षा छैन? तेरो उचाइ, रूप, र छालाले गर्दा, तँमा यति राम्रो प्राकृतिक अवस्था छ! यदि तैँले अभिनेत्रीको रूपमा पैसा कमाइनस् भने, हामीले के खाने? तैँले प्रसिद्ध हुन र पैसा कमाउन सक्छस् भने, तँ जोसुकैसँग सुते पनि हुन्छ। नत्र, तैँले आफ्नो राम्रो रूप खेर फाल्नेछस्! हामीले तँलाई यो उमेरसम्म हुर्कायौँ, र तेरो बुबा र मैले तेरो सफलतामा रमाउने दिन पर्खिरहेका छौँ! यदि हामीलाई त्यति पनि दिइनस् भने, हामीले तँलाई जन्माउनुको के फाइदा?” के आमाबुबाले आफ्ना छोराछोरीलाई यसरी शिक्षा दिनु सही हुन्छ? (हुँदैन।) छोराछोरीलाई यसरी शिक्षा दिँदा के परिणामहरू हुन्छन्? (छोराछोरीलाई हानि हुन्छ।) एक दिन, जब यस्तो बच्चाले कुराहरू बुझ्छ, र उसले धेरै दुःख र पीडा भोगेको हुन्छ, तब उसले अवश्य नै आफ्नी आमालाई घृणा गर्न र रिस गर्न थाल्छे, र यसो भन्छे: “यो सबै तपाईंको दोष हो! तपाईंले मलाई सही मार्गमा मार्गदर्शन गर्नुभएन! मैले अभिनय गर्दिनँ भनेको थिएँ, तर तपाईंले जिद्दी गर्नुभयो। अहिले मलाई हेर्नुहोस् त—म लगभग चालीस वर्षकी भएँ, मैले अझै श्रीमान् भेट्टाउन सकेकी छैनँ, र मलाई कसैले चाहँदैन। मलाई पछ्याउनेहरू केवल खेलबाड गरिरहेका थिए र उनीहरूले मसँग विवाह गर्ने कहिल्यै अभिप्राय राखेका थिएनन्। के मेरो पूरै जीवन बरबाद भएन र?” छोराछोरीले यति धेरै दुःख भोग्छन्, र आमाबुबा नै दोषी र समस्याको जड छन्। तिनीहरूले आफ्ना छोराछोरीमाथि हानि ल्याएका छन्।

यदि परमेश्‍वरमा विश्‍वास गर्नेहरू दुष्ट प्रवृत्तिहरूबाट आफूलाई छुटाउन नसक्नुमा गैरविश्‍वासीहरूजस्तै छन् भने, यसले एउटा समस्यालाई सङ्केत गर्छ। यदि तँसँग कुनै पनि दुष्टताका प्रवृत्तिहरू, कुनै पनि दुष्ट, नकारात्मक कथनहरू, वा मानिसहरू संलग्न हुने विभिन्‍न अभ्यासहरूप्रति, ती जुनसुकै भए पनि, तीप्रति कुनै खुट्ट्याउने क्षमता छैन भने, र तैँले तिनलाई पछ्याउँछस् र जानाजानी आफैले तिनलाई प्रयोग गरेर हेर्छस् भने, परमेश्‍वरको नजरमा, यी सबै लाजका चिन्हहरू हुन्। परमेश्‍वरले के भन्नुहुनेछ? उहाँले के भन्नुहुनेछ भने व्यक्तिको रूपमा, तँसँग सही र गलत छुट्याउने क्षमता छैन, तँसँग सकारात्मक कुराहरू स्वीकार गर्ने वास्तविकता छैन, र त्योभन्दा पनि बढी, तँ नकारात्मक कुराहरूलाई इन्कार गर्ने कार्य र अभ्यासहरूमा संलग्न भएको छैनस्। उहाँले के भन्नुहुनेछ भने, तँ मानिस होइनस्, र तैँले मानव विवेक र समझ हुनुको आधारभूत सर्त पूरा गर्दैनस्। उहाँले के भन्नुहुनेछ भने, तँ मानिस होइनस्, र राज्यले तँलाई स्वीकार गर्नेछैन। यदि तँ मानिस होइनस् भने, तैँले सत्यता स्वीकार गर्नु असम्भव छ, किनभने तेरो हृदयमा, तैँले आफ्नो मनले स्वीकार गर्न चाहेका कुराहरू शैतानबाट आउने सबै दुष्ट कुराहरू हुन्, र तेरो हृदयले सकारात्मक कुराहरूलाई पूर्ण रूपमा प्रतिरोध गर्छ, विरोध गर्छ, र इन्कार गर्छ; तैँले ती कुराहरूप्रति कहिल्यै स्वीकार गर्ने मनोवृत्ति राखेको छैनस्। त्यसकारण, परमेश्‍वरले के भन्‍नुहुन्छ भने तँ मानिस होइनस्, तँसँग मानवता छैन। परमेश्‍वरले मानवता नभएका मानिसहरूलाई चाहनुहुन्न। “यदि परमेश्‍वरले मलाई स्वीकार गर्नुहुन्न भने, म परमेश्‍वरलाई मनाउन र मप्रतिको उहाँको मनोवृत्ति परिवर्तन गर्न अलिक बढी दुःख भोग्नेछु र अलिक बढी मोल चुकाउनेछु” भन्‍ने नसोच्। परमेश्‍वरले चाहनुहुने कुरा कुनै निश्चित तरिकाले काम गर्नु होइन; परमेश्‍वरले चाहनुहुने कुरा भनेको तेरो हृदयको गहिराइबाट सत्यतालाई स्वीकार गर्ने मनोवृत्ति, साथै सत्यतालाई स्वीकार गर्ने वास्तविकता र सत्यताको अभ्यास गरेको प्रमाण हो। तँ साँच्चै मानवता भएको व्यक्ति हुनुपर्छ—यो मानवता बहाना गरिने कुरा होइन। यदि तँसँग साँच्चै सामान्य मानवताका केही चिन्हहरू छन् भने, अर्थात्, यदि तँसँग सही र गलत छुट्याउने धेरै प्रकटीकरणहरू छन् भने, यदि तथ्यहरूले तँ सकारात्मक कुराहरूलाई प्रेम गर्छस् भन्‍ने देखाउँछन् भने, र यदि तैँले सकारात्मक कुराहरू स्वीकार गरेका र नकारात्मक कुराहरू इन्कार गरेका उदाहरणहरू छन् भने, र तँमा सत्यतालाई जिउनुको प्रकटीकरण छ भनेर देख्न सकिन्छ भने, परमेश्‍वरले तँसँग मानवता छ भनेर भन्नुहुनेछ र तँलाई मानिस भन्नुहुनेछ। यदि तैँले “मसँग पनि मानवता छ, म सकारात्मक र नकारात्मक कुराहरू खुट्ट्याउन सक्छु” भनेर भन्छस्, तर तँसँग सत्यता वास्तविकता जिउनुको प्रकटीकरण छैन, र तेरा शब्दहरूलाई प्रमाणले समर्थन गर्दैनन् भने, यो समस्याग्रस्त कुरा हो। “परमेश्‍वरले भन्नुहुने र गर्नुहुने सबै कुराहरू सकारात्मक कुराहरू र सत्यताहरू हुन्, र शैतानले भन्ने र गर्ने सबै कुराहरू दुष्ट, सबै नकारात्मक कुराहरू हुन्; परमेश्‍वरबाट आउने सबै कुराहरू सकारात्मक कुराहरू हुन्, शैतानबाट आउने सबै कुराहरू नकारात्मक कुराहरू हुन्, र समाजका मानिसहरूबाट आउने सबै कुराहरू दुष्ट, नकारात्मक कुराहरू हुन्” भनेर धर्मसिद्धान्तको रूपमा स्वीकार गर्छस्—अर्थात्, धर्मसिद्धान्तको रूपमा तैँले कुनै समस्याविना सही तरिकाले बोल्छस्, र तैँले भनेका कुरामा कुनै गल्ती भेट्टाउन सकिँदैन—तर जब तैँले वास्तविक परिस्थितिहरूको सामना गर्छस्, तब तैँले कहिल्यै सकारात्मक कुराहरू स्वीकार गर्दैनस्, तँ कहिल्यै सकारात्मक कुराहरूमा दृढ रहँदैनस्, र सकारात्मक कुराहरूका नियम र विधानहरू पालन गर्दैनस्। यसले तँ सही र गलत छुट्याउन नसक्ने व्यक्ति होस् भन्‍ने प्रमाणित गर्छ। मानिसहरूलाई आफूमा यी प्रकटीकरणहरू छन् कि छैनन् भन्‍ने कुरा हृदयमा स्पष्ट थाहा हुन्छ। जब तैँले कुनै दुष्ट, नकारात्मक विचार वा दृष्टिकोण सुन्छस्, वा कुनै दुष्ट प्रवृत्तिको बारेमा जानकारी सुन्छस्, तब तेरो मनोवृत्ति के हुन्छ? तेरा विचार र दृष्टिकोणहरू के-के हुन्छन्? तेरो झुकाव के हुन्छ? तँ त्यसप्रति सहमत हुन्छस् कि तँ त्यसबाट विकर्षित हुन्छस्? तैँले त्यसलाई आफ्नो हृदयमा राख्ने र आवश्यक पर्दा प्रयोग गर्ने योजना बनाउँछस्, कि तँलाई त्यसप्रति वितृष्णा हुन्छ र तँ त्यसलाई आफ्नो हृदयमा दोषी ठहराउँछस्, र त्यसलाई स्वीकार गर्न पूर्ण रूपमा मान्दैनस्? तेरो हृदयमा, तेरो मनोवृत्ति वास्तवमा के हो भन्‍ने कुरा तँलाई थाहा हुनुपर्छ। यदि कसैले थाहा छैन भन्छ भने, के ऊसँग हृदय हुन्छ र? आफ्नै मनोवृत्तिबारे समेत स्पष्ट नहुनु—के यो सामान्य व्यक्ति हो त? यदि तँलाई तँ राम्रो छैनस् भन्‍ने आफ्नो हृदयमा थाहा छ, र तँलाई विभिन्‍न दुष्ट प्रवृत्तिहरू र दुष्ट कथनहरूमा धेरै रुचि छ भन्‍ने तँलाई थाहा छ, र तँ सधैँ तिनलाई पछ्याउन र तिनमा सहभागी हुन चाहन्छस्, तर परमेश्‍वरको घरका विभिन्‍न सत्यता सिद्धान्तहरू र परमेश्‍वरमाथिको तेरो विश्वासका कारण तेरो आफ्नै घमण्डले गर्दा तँ आफूलाई अलिकति रोक्न बाध्य भएको महसुस मात्रै गर्छस्, जब कि वास्तवमा, तेरो हृदयको गहिराइमा, तँ सकारात्मक कुराहरूबाट विकर्षित हुन्छस् र तिनलाई इन्कार गर्छस् भने, तैँले सकारात्मक कुराहरू मन पर्छ र दुष्ट प्रवृत्तिहरू मन पर्दैन भनेर दाबी गरे पनि, त्यो तेरो साँचो भावनाहरूको विरुद्धमा जानु हो। एउटा उदाहरण यसप्रकार छ। कतिपय व्यक्तिहरूले भन्छन्, “धेरै मासु खानु राम्रो होइन, यो अस्वस्थकर हुन्छ। थोरै मात्रामा मासु खानुपर्छ, र धेरै भात, गहुँमा आधारित खानेकुरा, र तरकारीहरू खानुपर्छ।” कतिपय मानिसहरूले यो स्वीकार गर्न सक्छन्। तिनीहरूलाई कम मासु खानु आफ्नो इच्छाविपरीत जानु हो भन्‍ने लाग्दैन; यसले तिनीहरूलाई दुःखी वा साँच्चै पीडित महसुस गराउँदैन। बरु, तिनीहरूले सोच्छन्, “यसो गर्नु सही कुरा हो। केही समयसम्म यसको अनुभव गरेपछि, मलाई यो मेरो शरीरका लागि राम्रो हो भन्‍ने लागेको छ। मेरो समग्र मानसिक अवस्था सुधारिएको छ, र म पहिलेभन्दा शारीरिक रूपमा स्वस्थ छु। यसरी खानपान गर्नु उत्तम हो!” तर, कतिपय मानिसहरूको स्वीकृति तिनीहरूको इच्छाविपरीत हुन्छ। तिनीहरूले धेरै अघिदेखि नै मानसिकता बनाइसकेका हुन्छन्: “धेरै मासु खानुमा के अस्वस्थकर छ र? धेरै तरकारी खाँदैमा स्वस्थ भइन्छ भन्‍ने हुँदैन। जसरी हेरे पनि, मासु नै स्वादिलो र रुचिकर हुन्छ! यदि मासु छैन भने केही तरकारी खानु ठीकै छ—भोकै बस्नुभन्दा त त्यो राम्रो हो—तर यदि मासु छ भने, धेरै खानुपर्छ। तिमीहरू सबै मूर्ख हौ, तिमीहरू सबैले नाटक गरिरहेका छौ। नाटक नगर्ने त म मात्रै हुँ। तिमीहरूमध्ये कोही पनि म जस्तो सच्चा छैनौ। म त जे सोच्छु त्यही भन्छु। मासु त स्वादिलो नै हुन्छ!” हरेक छाकमा, तिनीहरूले अत्यन्तै थोरै तरकारी खान्छन्, तर मासु भने निकै धेरै खान्छन्। मलाई भन्, के तिनीहरूले आफ्नो हृदयमा सकारात्मक कथनहरूलाई स्विकार्छन्? (स्विकार्दैनन्।) तिनीहरूले तिनलाई स्विकार्दैनन्, न त तिनीहरू तिनलाई अभ्यास गर्न सक्षम नै हुन्छन्। तिनीहरूले आफ्नो हृदयमा तिनलाई पूर्ण रूपमा तिरस्कार गर्छन्। तिनीहरूले यसो भन्छन्, “यी कथनहरू कसरी सकारात्मक हुन सक्छन्? मलाई किन ती सकारात्मक छन् जस्तो लाग्दैन? तिनमा के राम्रो छ? मैले धेरै मासु खाँदा के गलत भयो र? म मरेको छैनँ त, अनि तिमीहरूमध्ये कोही पनि मभन्दा राम्ररी बाँचिरहेका छैनौ!” तिनीहरूले तथ्यहरू स्विकार्दैनन् र धेरै मासु खानु आफ्नो स्वास्थ्यको लागि खराब हो भन्‍ने मान्दैनन्। तिनीहरूले सही कथनहरू समेत स्वीकार्न सक्दैनन्, भने तिनीहरूले तथ्यहरू कसरी स्विकार्लान् त? त्यो त झनै असम्भव हुनेथियो। यस्ता मानिसहरूका लागि, सकारात्मक कुराहरू स्वीकार्ने कार्य तिनीहरूको इच्छाको एकदमै विपरीत हुन्छ। तिनीहरूलाई यसो गर्न अत्यन्तै पीडादायी र गाह्रो लाग्छ। यसले तिनीहरूको मानवतामा समस्या छ, र तिनीहरूले आफ्नो हृदयमा सत्यतालाई प्रेम गर्दैनन् भन्‍ने देखाउँछ। कतिपय मानिसहरूले सकारात्मक रहेका सही शब्दहरू सुन्छन्, तब तिनलाई सजिलै स्वीकार्न सक्छन्, र यसो भन्छन्, “म यसबारे चिन्तित थिएँ र यसलाई कसरी सम्हाल्ने भन्‍ने मलाई थाहा थिएन, मसँग अभ्यासको कुनै मार्ग थिएन। खुसीको कुरा, तिमीले यसमा ज्योति दियौ। तिमीले भनेको सुन्नेबित्तिकै, मैले त यस विषयमा यो धारणा सही छ, दृष्टिकोण शुद्ध, वस्तुगत, र व्यावहारिक छ, र यो मानवताअनुरूप छ भन्‍ने महसुस गरेँ।” यो सुनेपछि, तिनीहरूले तुरुन्तै यसलाई व्यवहारमा लागू गर्न सक्छन्। तिनीहरू कहिलेकाहीँ आत्म-भोगमा लिप्त र हठी हुने भए पनि, तिनीहरू छिट्टै सही मार्गमा फर्कन्छन्। तिनीहरूले सकारात्मक कामहरू गर्नका लागि तिनीहरूलाई अरूले हेर्नु वा नियन्त्रणमा राख्नु आवश्यक पर्दैन, र तिनीहरूलाई त्यसो गर्नु आफ्नो इच्छाविपरीत जानु हो जस्तो लाग्दैन, न त यसले तिनीहरूलाई कष्ट नै दिन्छ। यो भेडाले घाँस खान मन पराएजस्तै हो। यदि तैँले भेडालाई मासु दिइस् भने, त्यसले त्यो खानेछैन, तर यदि तैँले त्यसलाई घाँस दिइस् भने, त्यसले त्यो स्वाद मानेर खानेछ, किनभने त्यो शाकाहारी हो, र त्यसलाई भित्री रूपमा चाहिने कुरा घाँस नै हो। तर ब्वाँसाहरू फरक हुन्छन्। तिनीहरूले खानका लागि मासु नै खोज्छन्; तिनीहरू घाँस खाँदैनन्, र तिनीहरूलाई मासुजस्तो रुचिकर अरू केही पनि लाग्दैन। यी तिनीहरूको प्रकृतिका स्वाभाविक प्रकटीकरणहरू हुन्, जसलाई कसैले परिवर्तन गर्न सक्दैन। यो तिनीहरूले पछि प्राप्त गर्ने कुरा होइन, न त यो तिनीहरूलाई सिकाइएको कुरा नै हुन्छ। भेडाहरू घाँस खान जन्मेका हुन्, र ब्वाँसाहरू मासु खान जन्मेका हुन्। कसैले पनि भेडालाई मासु खाने जनावर बन्न वा ब्वाँसालाई घाँस खाने जनावर बन्न सिकाउन सक्दैन। यो तिनीहरूको सारको प्रकटीकरण हो। तँलाई के चाहिन्छ र तैँले के मन पराउँछस् भन्‍ने कुरा तेरो मानवताले निर्धारण गर्ने कुरा हो। यदि तेरो मानवतामा सकारात्मक कुराहरूको आवश्यकता छैन भने, तैँले सकारात्मक कुराहरूलाई प्रेम गर्नेछैनस्। यदि तँलाई नकारात्मक कुराहरू मन पर्छ भने, यसको अर्थ तेरो हृदयलाई नकारात्मक कुराहरू चाहिन्छ भन्‍ने हो। यसलाई तेरो प्रकृति सारले निर्धारण गर्छ, यो कुरा तँलाई अरूले सिकाउनु आवश्यक पर्दैन। यदि कसैले तँलाई फर्काउनलाई मद्दत गर्न चाहन्छ र तँसँग केही सत्यता सिद्धान्तहरूमा सङ्गति गर्छ भने, तैँले आफ्नो इज्जतको ख्याल गरेर वा लाजबाट बच्न चाहेकोले त्यसलाई अस्थायी रूपमा स्वीकार गर्न सक्लास्, र मौखिक रूपमा आफ्नो सहमति व्यक्त गर्न सक्लास्, तर तैँले पर्दा पछाडि कसरी सोच्छस् र अभ्यास गर्छस् भन्‍ने कुरा पूर्ण रूपमा तेरो प्रकृतिले निर्धारण गर्ने कुरा हो। तैँले यसमा देखावटी गर्न सक्दैनस्, र तेरा आमाबुबाले पनि तँलाई परिवर्तन गर्न सक्दैनन्। तेरो मानवतामा सकारात्मक कुराहरूलाई प्रेम गर्ने र नकारात्मक कुराहरूलाई घृणा गर्ने तत्त्व छ कि छैन भन्‍ने कुराबारे कसैले पनि निर्णय गर्न सक्दैन; केवल तेरो आफ्नै सारले मात्रै यसको निर्णय गर्छ। के यो कुरा अब स्पष्ट भयो? (भयो।) त्यसकारण, व्यक्तिले सही र गलत खुट्ट्याउन सक्छ कि सक्दैन भन्‍ने कुराले उसको मानवताको बारेमा धेरै कुरा बताउँछ। यदि तेरो सही र गलतको खुट्ट्याइ स्वाभाविक प्रकटीकरण हो भने, तँ केही सकारात्मक कुराहरूमा विशेष रुचि राख्न जन्मेको होस्। कसैले सही कुरा भन्दा तँ सुन्न धेरै इच्छुक हुन्छस्, र तैँले अझै धेरै सुनेर अझै धेरै कुरा सिक्‍न सकूँ, र कम घुमाउरो बाटो लिनु परोस् वा घुमाउरो बाटो लिनु नै नपरोस् भनेर तिनीहरूले अझ धेरै भनिदिए हुन्थ्यो भन्‍ने चाहन्छस्। अनि जब तैँले केही दुष्ट, नकारात्मक कुराहरूको सामना गर्छस्, तब तँ आफ्नो हृदयमा विकर्षित हुन्छस्, र तैँले तिनलाई बेवास्ता गर्छस् र तँ तिनमा संलग्न हुन अनिच्छुक हुन्छस्—तैँले तिनको बारेमा सुन्न समेत चाहँदैनस्। तँ आफैलाई यसको कारण थाहा हुँदैन; तैँले आफूलाई नकारात्मक कुराहरू मन पराउन लगाउन सक्दैनस्, तर कसैले सही कुरा भन्दा तँ सुन्न धेरै इच्छुक हुन्छस्, र कसैले तेरो उपहास गरे पनि, तँलाई वास्ता लाग्दैन—तँलाई यो प्रेरणा कहाँबाट आउँछ भन्‍ने थाहा हुँदैन। कतिपय मानिसहरूले तेरो यो इमानदार प्रेरणा देख्छन् र तँलाई मूर्ख ठानेर तेरो हेला र उपहास गर्छन्, तर तँ असहमत हुन्छस्। तैँले सोच्छस्, “जबसम्म कसैले भनेको कुरा सही हुन्छ भने, म त्यो स्विकार्छु। त्यसमा गाह्रो कुरा के छ र?” यो मानवताको स्वाभाविक प्रकटीकरण हो। तेरो मानवतामा सकारात्मक कुराहरूलाई प्रेम गर्ने र नकारात्मक कुराहरूप्रति वितृष्णा गर्ने यो स्वाभाविक भावना हुनु सामान्य मानवताको एउटा विशेषता र प्रकटीकरण हो। जब तँसँग यो भावना र यस प्रकारको मानवता हुन्छ, तब मात्रै तँ सोझो र दयालु हुन सक्छस्, र तैँले सही अडान र हैसियतबाट भन्नुपर्ने कुरा भन्न र गर्नुपर्ने काम गर्न सक्छस्। जब तँसँग सही र गलत खुट्ट्याउने मानवताको पक्ष हुन्छ, तब तँसँग सत्यता स्वीकार गर्न र परमेश्‍वरबाट आउने सत्यता सिद्धान्तहरू समावेश भएका विभिन्‍न स्पष्ट कथनहरू स्वीकार गर्नलाई आधारभूत सर्त हुन्छ। यदि तँसँग सही र गलत खुट्ट्याउने मानवताको पक्ष छैन भने, तेरो मानवताका विवेक र समझ अनुपस्थित हुन्छन्, र तँसँग सत्यता स्वीकार गर्न, परमेश्‍वरका वचनहरू स्वीकार गर्न, र परमेश्‍वरबाट आउने सबै सकारात्मक मार्गदर्शन र सही मार्गहरू स्वीकार गर्नलाई चाहिने आधारभूत सर्त हुँदैन। तँसँग सत्यता स्वीकार गर्न र सकारात्मक कुराहरू स्वीकार गर्नलाई चाहिने आधारभूत सर्त समेत हुँदैन, त्यसैले तँ समर्पित हुन सक्छस् भन्‍ने उल्लेख गर्नु भनेको बेतुकको, दिवास्वप्न मात्र हो।

यदि कसैले सकारात्मक कुराहरू के हुन् र नकारात्मक कुराहरू के हुन् भन्‍ने जान्दैन भने, तैपनि उसले “मसँग विवेक छ, र म धेरै सोझो र दयालु छु” भनेर भन्छ भने, के यसले आत्म-सचेतनाको अभाव हुनुलाई देखाउँदैन र? तेरो सोझोपन कहाँबाट आउँछ? तेरो दिमाग नकारात्मक कुराहरूले मात्रै भरिएको छ—तँ सोझो छस् भनी प्रमाणित गर्न तैँले के कुराको प्रयोग गर्न सक्छस्? तेरो प्रमाण कहाँ छ? कुन आधारमा तैँले आफूलाई सोझो व्यक्ति हुँ भनी भन्छस्? अनि तैँले आफ्नो तथाकथित दयालाई कसरी व्यवहारमा लागू गर्न सक्छस्? तँभित्र दुष्ट, नकारात्मक विचार र दृष्टिकोणबाहेक केही पनि छैन। के तँ दयालु हुन सक्छस्? तैँले मानिसहरूलाई नफसाउनु वा हानि नगर्नु नै ठूलो कुरा हुनेछ। कतिपय मानिसहरूले, आफूसँग मानवता छ र आफू सोझो र दयालु छु भनी प्रमाणित गर्न, आफ्नो नाम झेङ वाङ, झेङ झाङ, झेङ झोउ, झेङ गाङ[क] राख्छन्—नामहरू निश्‍चय नै “सोझो” सुनिने भए तापनि, के त्यसको अर्थ व्यक्ति साँच्चै सोझो छ भन्‍ने हुन्छ र? साँचो सोझोपन कहाँबाट आउँछ? यो त मानवताबाट आउँछ। जब कुनै व्यक्तिको मानवतामा सही र गलत खुट्ट्याउने क्षमता वा आधारभूत सर्तहरू हुन्छन्, तब मात्रै ऊ सोझो हुन सक्छ। यदि तँलाई सकारात्मक कुराहरू के हुन् भन्‍ने समेत थाहा छैन, वा यदि तैँले सकारात्मक कुराहरूलाई प्रेम नै गर्दैनस् र तैँले एउटै पनि सकारात्मक कुरा वा सकारात्मक विचार र दृष्टिकोण स्वीकार गरेको छैनस्, तैपनि तैँले आफू सोझो भएको दाबी गर्छस् भने, के यो निर्लज्ज हुनु होइन र? कुन आधारमा तैँले आफू सोझो भएको दाबी गर्छस्? कतिले भन्छन्, “मेरो संसारलाई हेर्ने दृष्टिकोण, मूल्यमान्यता, र जीवनप्रतिको दृष्टिकोण सबै सही छन्।” के सत्यतासँग यसको कुनै सम्बन्ध हुन्छ र? के संसारलाई हेर्ने दृष्टिकोण, मूल्यमान्यता, र जीवनप्रतिको दृष्टिकोण सही हुनुको अर्थ व्यक्तिसँग सत्यता छ भन्‍ने हुन्छ र? अरूले भन्छन्, “मसँग ‘सकारात्मक ऊर्जा’ छ। मैले भन्ने र गर्ने कुराहरू व्यावहारिक हुन्छन् र तिनले मानिसहरूलाई आत्मिक रूपमा वृद्धि गर्छन्। म कहिल्यै मानिसहरूलाई होच्याउने कुराहरू भन्दिनँ, म कहिल्यै कुनै निराशाजनक कुरा भन्दिनँ, र म मानिसहरूलाई लाजमा पार्ने वा तिनीहरूलाई नकारात्मक र कमजोर महसुस गराउने, वा तिनीहरूलाई निरुत्साहित गर्ने कुराहरू भन्दिनँ। मैले भन्ने सबै कुराले मानिसहरूलाई प्रोत्साहन, उत्प्रेरणा, वा प्रेरणा दिन्छ। के यो ‘सकारात्मक ऊर्जा’ को रूपमा गन्ती हुन्छ? यो शब्द, ‘सकारात्मक ऊर्जा’ अहिले समाजमा धेरै लोकप्रिय छ। ‘सकारात्मक ऊर्जाले भरिपूर्ण हुनु’ कस्तो भव्य, फेसनदार र उत्कृष्ट विचार हो!” अरूले भन्छन्, “हेर, म कसरी धर्मी आत्माले भरिएको छु। जब म त्यहाँ उभिन्छु, म एक सिपाहीजस्तो देखिन्छु—मेरा आँखाहरू चम्किला छन् र मेरो हेराइ तीखो छ, म चञ्चल छैनँ। ती स्थानीय गुन्डाहरू, घृणित खलनायकहरू, र दुष्ट मानिसहरूले त मेरो नजिक आउने आँट नै गर्दैनन्। जब तिनीहरू मेरो अगाडि हुन्छन्, तिनीहरूको साँचो रङ्ग प्रकट हुन्छ, तिनीहरूले आफ्नो कायरता देखाउँछन्, र तिनीहरू नीच देखिन्छन्। जब औसत व्यक्ति मेरो वरिपरि हुन्छ, उसले राम्रो आनीबानी देखाउनुपर्छ र उसले अविवेकी कार्य गर्ने आँट गर्दैन। हेर् त, मेरो यो धर्मी आत्माले दुष्टतालाई दबाउन सक्छ!” के यो सोझो हुनु हो? (होइन।) समाजमा धनीलाई लुटेर गरिबलाई मद्दत गर्ने, इन्साफपूर्ण अभियानका लागि बहादुरीसाथ काम गर्ने, दयालु र परोपकारी हुने, र सङ्कटमा परेकाहरूलाई बचाएर नायक बन्‍ने कार्य लोकप्रिय छ। कतिपय मानिसहरूले, यी कामहरू गरेपछि, आफूलाई नायक ठान्छन्, र अरू धेरै जना यी नायकहरूको अगाडि झुक्छन्। अरूले भन्छन्, “म कहिल्यै मानिसहरूको फाइदा उठाउँदिनँ, म धर्मी आत्माले भरिएको छु, म दृढतापूर्वक सोझो र निष्पक्ष छु, र म सही र गलत छुट्याउन सक्छु। जब दुई जना मानिसहरू झगडा गर्छन् र मलाई विवाद मिलाइदिनुहोस् भनी भन्छन्, तब म दुवै पक्षलाई बराबर सजाय दिन्छु र कुनै पक्षपात देखाउँदिनँ। म भरिएको यो धर्मी आत्मालाई हेर, सबैले मेरो प्रशंसा गर्छन्!” के यसलाई सोझो हुनु मानिन्छ? (मानिँदैन।) “संसारलाई हेर्ने दृष्टिकोण, मूल्यमान्यता, र जीवनप्रतिको दृष्टिकोण सही हुनु” र “सकारात्मक ऊर्जा” जस्ता यसअघि उल्लेख गरिएका विचारहरू लोकप्रिय चिनियाँ भनाइहरू भए तापनि, यो अन्तिम—दयालु र परोपकारी हुनु, पुण्य कमाउनु र असल कामहरू गर्नु, र इन्साफपूर्ण उद्देश्यका लागि बहादुरीसाथ काम गर्नु—भन्‍ने भनाइहरूलाई सम्भवतः सबै देशहरूमा र सबै मानिसहरूमाझ विश्वव्यापी रूपमा सम्मान गरिन्छ। त्यसकारण मानिसहरूले यसलाई धर्मी आत्मा, सोझोपन भन्‍ने ठान्छन्। परमेश्‍वरमा विश्वास गर्ने अधिकांशले समेत यो धेरै सोझो कुरा हो भन्‍ने सोच्छन्, र यसो भन्छन्, “हाम्रो राष्ट्रिय नायक, फलानोलाई हेर त। उसले राष्ट्रको धर्मी र महान् उद्देश्यका लागि आफ्नो जीवन त्याग्यो, राष्ट्रको रक्षा गर्न बङ्कर उडाउन आफूलाई बलिदान दियो। ऊ धर्मी आत्माले भरिएको थियो। मानवता हुनुको अर्थ यही हो!” अहिले यसलाई हेर्दा, के यो दृष्टिकोण सही छ त? (छैन।) यो कसरी गलत छ? मानिसहरूले सोझो ठान्ने वा मानिसहरूले सम्मान गर्ने यी प्रकारका सोझोपनलाई असल र तुलनात्मक रूपमा सकारात्मक कुराहरूप्रतिको मानवीय चाहनामा आधारित मापदण्डहरूद्वारा मूल्याङ्कन गरिन्छ। मानिसहरूका दैहिक धारणाहरू र कल्पनाहरूका कारणले गर्दा, र तिनीहरूले सकारात्मक कुराहरू के हुन् भनी नबुझ्ने हुनाले, तिनीहरूले अरूका लागि आफ्नो हित त्याग गर्न सक्ने र असल व्यवहारमा संलग्न हुनेहरूलाई—वा अरूलाई सक्रिय रूपमा नफसाउने वा हानि नगर्ने, अरूलाई कुनै खतरा नपुर्याउने, र कुनै पनि खराब परिणामहरू नल्याउनेहरूलाई—असल मानिसहरूको रूपमा मान्छन्, र तिनीहरूले उनीहरूलाई सम्मान गर्छन् र सोझो भनी चित्रण गर्छन्। “सोझो” को यो परिभाषा मानिसहरूको सोझोपनसम्बन्धी धारणाहरूमा, साथै दुष्ट प्रवृत्तिहरू र दुष्ट मानवजातिप्रतिको तिनीहरूको घृणा, र अद्भुत कुराहरूप्रतिको तिनीहरूको चाहनामा आधारित छ। मानव जातिका अधिकांश मानिसहरूले अरूलाई दमन गर्ने, धम्क्याउने, फसाउने, र हानि गर्ने हुनाले, र यो संसार यति दुष्ट, अन्धकार भएको, र निष्पक्षता वा धार्मिकताको कुनै नामोनिसान नभएको हुनाले, जब यस्ता नायकहरू वा तथाकथित असल सामरीहरू र असल काम गर्नेहरू देखा पर्छन्, तब मानिसहरूले उनीहरूलाई सम्मान गर्ने गर्छन्, र उनीहरूलाई सम्भव भएसम्मका सबैभन्दा उत्तम शब्दहरूले परिभाषित गर्छन्। के यो परिभाषाका यी सिद्धान्तहरू सही छन्? (छैनन्।) परिभाषाका सिद्धान्त र आधार नै आफैमा गलत छन्। उदाहरणका लागि, एउटा समूहमा कसैलाई अरू धेरैले धम्क्याउँछन्, तर त्यहाँ एक निश्चित व्यक्ति छ जसले उसलाई धम्क्याउँदैन। धम्की खाइरहेको व्यक्तिले भन्छ, “मलाई धम्की नदिने व्यक्ति असल व्यक्ति हो।” के यो अभिव्यक्ति सही छ? (छैन।) के यो तार्किक छ? (छैन।) मलाई भन्, यसमा के गलत छ? (सायद उसलाई धम्की नदिने व्यक्तिले उसलाई अप्रिय नठानेकाले मात्र हो, वा वस्तुगत अवस्था र परिस्थितिहरू उपयुक्त नभएकोले त्यस व्यक्तिले उसलाई धम्की दिएन। यसको अर्थ यो व्यक्ति असल व्यक्ति नै हो भन्‍नेचाहिँ हुँदैन।) तिनीहरूको यो दृष्टिकोणमा तार्किक त्रुटि छ। तँलाई धम्की दिने मानिसहरू खराब मानिसहरू हुन्, त्यसैले तँलाई धम्की नदिने मानिसहरू असल मानिसहरू हुनुपर्छ भन्‍ने विचार एउटा तार्किक त्रुटि हो, होइन र? (हो।) अरूलाई धम्की दिने अधिकांश मानिसहरू असल मानिसहरू होइनन्, तर अरूलाई धम्की दिनुको अर्थ के हो भनी परिभाषित गर्ने तेरो मापदण्ड निश्‍चय नै सही नहुन सक्छ, त्यसैले तँलाई धम्की दिने मानिसहरू खराब मानिसहरू हुन् भन्‍ने तेरो परिभाषा पनि निश्‍चय नै सही नहुन सक्छ, र तँलाई धम्की नदिने मानिसहरू असल मानिसहरू नै हुनुपर्छ भनेर भन्नु पनि सही होइन। कसैले तँलाई धम्की नदिनुका पछाडि धेरै परिदृश्यहरू हुन सक्छन्। सायद तिनीहरू तँलाई वास्ता गर्न चाहँदैनन्, त्यसैले तिनीहरूले तँलाई धम्की दिने झन्झट गर्दैनन्। सायद तिनीहरूले तँलाई चिन्दैनन्, त्यसैले तिनीहरूले तँलाई धम्की दिन सक्दैनन्। सायद तिनीहरूलाई तँ तिनीहरूभन्दा बढी शक्तिशाली छस् भन्‍ने लाग्छ, त्यसैले तिनीहरूले तँलाई धम्की दिने आँट गर्दैनन्। यस्ता धेरै सम्भावित परिदृश्यहरू छन्। तिनीहरूलाई असल व्यक्ति भनी परिभाषित गर्ने तेरो आधार तिनीहरूले तँलाई धम्की दिएनन् भन्‍ने जगमा बनेको छ, त्यसैले यो परिभाषाको आधार नै गलत छ। कसैलाई असल व्यक्ति भनी परिभाषित गर्ने साँचो आधार के हो? यदि यो व्यक्तिले सकारात्मक कुराहरूलाई प्रेम गर्छ, अरूलाई निष्पक्षका साथ र सिद्धान्तहरूमा आधारित भएर व्यवहार गर्छ, र उसले काम गर्ने तरिकामा पनि सिद्धान्तहरू छन् भने, उसले कहिलेकाहीँ तँसँग ठाडो बोल्दा, कठोर स्वरमा बोल्दा, वा तेरो आलोचना गर्दा पनि, उसले तँलाई धम्की दिइरहेको चाहिँ हुँदैन। उसले सिद्धान्तहरूअनुसार काम गरिरहेको हुन्छ र तथ्यहरूका आधारमा मामिलाहरूको मूल्याङ्कन गरिरहेको हुन्छ। यसरी, ऊ साँच्चै असल व्यक्ति हो, र ऊ मानिसहरूलाई सिद्धान्तहरूअनुसार व्यवहार गर्न सक्षम हुन्छ। तर कतिपय मानिसहरू यस्ता हुँदैनन्। जब तिनीहरूले तँसँग हैसियत छ र तँ शक्तिशाली छस् भन्‍ने देख्छन्, तब तिनीहरूले तेरो चापलुसी गर्छन्। जब तिनीहरूले तँसँग कुनै हैसियत छैन र तँ कमजोर छस् भन्‍ने देख्छन्, तब तिनीहरूले तँलाई धम्की दिन्छन्, तँलाई कुल्चन्छन्, र बोल्दा सधैँ तँलाई चोट पुर्‍याउँछन्। यदि तैँले कुनै सही काम गरिस् भने, तिनीहरूले तँसँग डाहा गर्छन्। यदि तैँले केही गलत काम गरिस् भने, तिनीहरूले तेरो उपहास गर्छन् र तँलाई होच्याउँछन्। यस्ता मानिसहरू खराब मानिसहरू हुन्। यदि तैँले सकारात्मक कुराहरू र सत्यता सिद्धान्तहरूका आधारमा असल र खराब मापन गरिस् भने, तैँले कुराहरू मापन गर्ने तेरा मापदण्डहरू र तेरा मापनका परिणामहरू सही हुनेछन्। संसार र समाजमा सकारात्मक र नकारात्मक कुराहरूको मूल्याङ्कन वा परिभाषा आफैमा उल्टो छ। समाजका अधिकांश मानिसहरूले आफूले प्रेम गर्ने नेताहरू, प्रसिद्ध व्यक्तिहरू, वा स्टारहरूलाई आदर्श मान्छन्। यी प्रसिद्ध व्यक्तिहरू, स्टारहरू, र नेताहरूले जे भने पनि, तिनीहरूले त्यो सही हो भन्‍ने सोच्छन्, र कसैले पनि त्यस कुरालाई खुलासा वा विरोध गर्दैन। ती मानिसहरूले साधारण मानिसहरूमाथि जतिसुकै प्रभुत्व जमाए पनि र उनीहरूलाई कुल्चे पनि, गरिबहरूलाई भेदभाव वा शोषण गरे पनि, वा मानिसहरूको जीवनलाई मूल्यहीन भएझैँ गरी जथाभाबी नष्ट गरे पनि, कोही पनि तिनीहरूको विरोध वा प्रदर्शन गर्नलाई उठ्दैन। यदि तिनीहरूले राजनीतिक अङ्क प्राप्त गर्न केही असल कामहरू गरे भने, धेरैले तिनीहरूको प्रशंसा गाउनेछन् र तिनीहरूलाई उचाल्नेछन्। यदि इन्साफका लागि लड्ने व्यक्ति देखा पर्‍यो र उसले शैतानी शासन, वा प्रसिद्ध व्यक्तिहरू र महान् व्यक्तित्वहरूलाई खुलासा गर्‍यो भने, जनसमूहले उनीहरूलाई सामूहिक रूपमा आक्रमण गर्नेछ, र उनीहरूलाई हटाउन र उनीहरूलाई बेपत्ता पार्न मरिहत्ते गर्नेछ। यसले के देखाउँछ? समाजले सबै कुरा गैर-इन्साफपूर्ण, विकृत तरिकाले गर्छ; यसले सही र गलतलाई उल्ट्याउँछ। भ्रष्ट मानवजातिले असल र खराब, र सकारात्मक र नकारात्मकलाई परिभाषित गर्ने मापदण्डहरू सबै गलत छन्, त्यसैले तिनीहरूले निकाल्ने निष्कर्षहरू पनि अव्यावहारिक हुन्छन्।

एउटा उदाहरण हेरौँ। घरमा पसेर लुटपाट गर्नेहरू हुन्छन्—धनीहरूलाई लुटेर गरिबहरूलाई मदत गर्ने। तिनीहरूले धनीहरूको सम्पत्ति लुटेपछि, आम मानिसहरूलाई सहायता प्रदान गर्छन्। जब आम मानिसहरूले यसबाट लाभ उठाउँछन् र फाइदा लिन्छन्, तब तिनीहरू खुसी हुन्छन्, र तिनीहरूले यी मानिसहरूलाई नायक र धर्मी मानिसहरू भनेर प्रशंसा गर्छन्। तर यदि तैँले यी तथाकथित धर्मी मानिसहरूले गरेका कामहरूको विश्लेषण गरिस् भने, के तिनीहरू साँच्चै धर्मी हुन्छन् त? कतिपय धनी मानिसहरूले लगनशील व्यवस्थापन र प्रयासद्वारा आफ्नो धन आर्जन गरेका हुन्छन्, र कतिपयले त कैयौँ पुस्ताको व्यवस्थापन र प्रयासपछि मात्र आफ्नो धन सञ्चय गरेका हुन्छन्। तैँले कुन अधिकारले तिनीहरूको चीजहरू लुट्छस्? तैँले तिनीहरूको निजी सम्पत्ति लुटेको हुन्छस्—त्यो गलत हो। यदि तँ सक्षम छस् भने, आफै गएर पैसा कमा। तैँले कमाएको पैसा गरिबहरूलाई सहायता गर्न प्रयोग गर्नु—त्यसलाई पो परोपकारी काम मान्न सकिन्छ। तर तैँले धनीहरूको सम्पत्ति लुट्छस्, अरूको चीजलाई आफ्नो बनाएर लिन्छस्, र त्यसपछि गरिबहरूलाई सहायता गर्छस्। गरिबहरूको नजरमा, यसलाई धर्मी मानिन्छ। के यो एकदमै हास्यास्पद दृष्टिकोण होइन र? गरिब र आम मानिसहरूले यस्ता मानिसहरूलाई नायकको रूपमा सम्मान गर्छन्, र यी “नायकहरू” ले यो उपाधि र यो सम्मानलाई यो तिनीहरूले पाउनुपर्ने कुरा नै हो भनेझैँ उपभोग गर्छन्। के यो निर्लज्ज हुनु होइन र? के यो एकदमै हास्यास्पद कुरा होइन र? (हो।) तिनीहरू आफैसँग पैसा कमाउने क्षमता हुँदैन, र तिनीहरूले धनीहरूप्रति रिस पालेका हुन्छन्, त्यसैले तिनीहरूले धनीहरूको धन लुट्न र आम मानिसहरूलाई बाँड्नका लागि हिंसा प्रयोग गर्छन्, ताकि आम मानिसहरूले तिनीहरूको प्रशंसा गरून्। वास्तवमा, तिनीहरूले लिने चीजहरू तिनीहरूले आफ्नै श्रमले कमाएका हुँदै हुँदैनन्, र गरिबहरूले उपभोग गर्ने कुराहरू यी लुटेराहरूका होइनन्, तर धनीहरूका हुन्। त्यसोभए, यी चीजहरू तिनीहरूको हातबाट हस्तान्तरण भएकोले मात्रै पनि, आम मानिसहरू र गरिबहरूले तिनीहरूप्रति किन गहिरो कृतज्ञता व्यक्त गर्नुपर्ने? अनि के आम मानिसहरूले यी चीजहरू निश्चिन्त विवेकले उपभोग गर्नु सही हुन्छ त? के यी कुराहरू तैँले पाउनुपर्ने कुरा हुन्? के तैँले ती तेरो आफ्नै श्रमले कमाएको हुन्छस्? तँ नकमाएका लुटेका कुराहरू निश्चिन्त विवेकले उपभोग गर्छस्, र तँलाई धनीहरूलाई लुट्नुपर्छ, र तैँले लुटेका कुराहरू उपभोग गर्नुपर्छ भन्‍ने समेत लाग्छ। तैँले यी चीजहरू सित्तैँमा र कुनै मूल्य नतिरी पाउँछस्, र तँ तिनलाई निश्चिन्त विवेकले उपभोग गर्छस्। के यो निर्लज्ज हुनु होइन र? (हो।) यी तथाकथित नायकहरूले मानिसहरूबाट यो प्रशंसा र यो सम्मानको उपभोग गर्छन्। तिनीहरूले आफ्नो अभिमान पूरा गर्न यी कामहरू गर्छन्। मानिसहरूले जति धेरै तिनीहरूको प्रशंसा र पूजा गर्छन्, तिनीहरू त्यति नै उन्मत्त हुन्छन्, र तिनीहरूले महलहरू समेत लुट्छन्, भित्रको खजाना चोर्छन्, त्यसलाई बेच्छन्, र त्यसपछि त्यो पैसा गरिबहरूको आँगनमा छरिदिन्छन्। तिनीहरूले गरिबहरूलाई सहायता गर्ने तरिका भनेको धनीहरूलाई लुट्नु हो। के यो एकदमै हास्यास्पद कुरा होइन र? (हो।) अरूको सम्पत्ति लुट्नुले कानुन उल्लङ्घन गर्छ कि गर्दैन भन्‍ने कुरालाई छोडिदिऊँ, नैतिकता र मानवताको हिसाबमा पनि, यो त अस्वीकार्य नै छ, र यो तथाकथित धार्मिकता होइन। तिनीहरूले लुटेका ती चीजहरू तिनीहरूले पाउनुपर्ने चीजहरू हुँदै होइनन्। ती नीच, घिनलाग्दो, शङ्कास्पद, गैरकानुनी, र अनुचित माध्यमहरूबाट प्राप्त गरिएका चीजहरू हुन्। तिनीहरूले तिनलाई केही पैसामा साट्छन् र त्यसपछि सुरुमा मदत नै नचाहिने वा तिनीहरूले मदत गर्नुपर्छ भनी सोचेका मानिसहरूलाई सहायता गर्छन्, त्यसपछि तिनीहरूले यी मानिसहरूबाट प्रशंसा पाउँछन्, र तिनीहरूले यो सम्मानको उपभोग गर्छन्। के यो निर्लज्ज हुनु होइन र? तैपनि तिनीहरूले आफूप्रति निकै गर्व गर्छन् र आफूलाई धनीहरूबाट लुटेर गरिबहरूलाई मदत गर्ने नायक भन्छन्। यस्ता मानिसहरू समाजमा निकै लोकप्रिय हुन्छन्। प्राचीन समयमा, यस्ता केही तथाकथित “नायकहरू” थिए, र तिनीहरूका कथाहरू आजसम्म पनि प्रचलनमा छन्। के यो हास्यास्पद कुरा होइन र? (हो।) सम्पूर्ण मानवजातिमध्ये, सकारात्मक कुराहरू के हुन् र नकारात्मक कुराहरू के हुन् भनी साँच्चै बुझ्नेहरू थोरै मात्र छन्। मानिसहरूले यी कुराहरू खुट्ट्याउन सक्दैनन्। आम मानिसहरूले “नायकहरू” ले लुटेका चीजहरू कति दिनसम्म उपभोग गर्न सक्छन् र? के त्यो तैँले पाउनुपर्ने कुरा हो? के त्यो तैँले कमाएको हो? त्यो न त तैँले कमाएको हो न त तैँले पाउनुपर्ने कुरा नै हो—त्यसलाई त अयोग्य लाभ स्वीकार्नु भनेर भनिन्छ। के तैँले यी चीजहरू उपभोग गर्नु सम्मानजनक कुरा हो? तँ गरिब छस् किनभने तँ अल्छी छस् वा असक्षम छस्। विवेक र समझ भएको व्यक्ति खान र लाउन पाएकोमा सन्तुष्ट हुनुपर्छ, र उसले आफूले कमाउन सक्ने कुरा मात्रै उपभोग गर्नुपर्छ। परमेश्‍वरले तँलाई गुजारा गर्ने माध्यम दिनुहुन्छ, त्यसैले तँ सन्तुष्ट हुनुपर्छ। यदि तैँले धनी, धेरै चीजहरू भएको, सम्पन्न व्यक्तिलाई देखिस्, र तँ सधैँ उसँग भएको कुराको बराबर हिस्सा चाहन्छस् भने, के यो तर्कसङ्गत हुन्छ? यो विचार आफैमा तर्कसङ्गत छैन। शैतानले समाजलाई नियन्त्रण गर्छ र त्यसमाथि शक्ति राख्छ, त्यसैले अवश्य पनि त्यहाँ कुनै निष्पक्षता छैन। समाजमा, गरिबहरू धेरै छन् भने धनीहरू थोरै छन्—यसको कारण जेसुकै भए पनि, तथ्य के हो भने, कोही मानिसहरू धनी छन् र कोही गरिब छन्। समाज यस्तै छ—तँ सक्षम भए पनि धनी नहुन सक्छस्, र तँ असक्षम भए पनि वास्तवमा धनी व्यक्तिको जीवन जिउन सक्ने हुन सक्छस्। कसैले पनि यी कुराहरूलाई स्पष्ट रूपमा व्याख्या गर्न सक्दैन, तर जेसुकै भए पनि, यसमा परमेश्‍वरको नियोजन पनि हुन्छ। अरूबाट लुटिएका चीजहरू तेरा होइनन्, र तैँले ती प्राप्त गरे पनि, ती तेरा हुँदैनन्, र ढिलो-चाँडो तैँले ती गुमाउनेछस्। वीरता र इन्साफको बहानामा घरमा पसेर लुटपाट गर्ने, र धनीहरूलाई लुटेर गरिबहरूलाई मदत गर्नेहरूलाई हेर्। तिनीहरूले पर्दा पछाडि सबै प्रकारका दुष्ट कार्यहरू गर्छन्, जस्तै खानपिन, वेश्यावृत्ति, र जुवातास खेल्ने, र लागुऔषध दुरुपयोग गर्ने, कतिपयले त हत्या वा बलात्कार समेत गर्छन्। त्यसपछि, धनीहरूलाई लुटेर गरिबहरूलाई मदत गर्ने केही कामहरू गरेको भरमा, तिनीहरूलाई आम मानिसहरूले नायकको रूपमा सम्मान गर्छन्। के यो नीच पात्रहरू फस्टाउनुको अवस्था होइन र? आम मानिसहरू—घृणित प्रकारका, निम्न वर्गका, र तुच्छ मानिसहरू—जब तिनीहरूले थोरै लाभ पाउँछन् तब खुसी हुन्छन्, र जस तिनीहरूलाई लाभ प्रदान गर्छ उसैको प्रशंसा गर्छन्। अनि ती “नायकहरू” नि? आम मानिसहरूले तिनीहरूलाई केही सम्मान दिन्छन् र इनाम दिन्छन्, र तिनीहरूलाई नायकको रूपमा मान्छन्, र त्यसैले तिनीहरूले यो सम्मानको मुकुट हो, तिनीहरू साँच्चै नायक हुन्, र तिनीहरू अद्वितीय छन् भन्‍ने सोच्छन्। त्यसैले, तिनीहरूले लुट्न जारी राख्छन्, र फलस्वरूप, जब तिनीहरूले राजमहल लुट्छन् तब तिनीहरू एउटै गोलीद्वारा मारिन्छन्। तिनीहरूले साँच्चै आफूमा ठूलो क्षमता छ र आफू महामानव हुँ, आफू असाधारण र उत्कृष्ट छु भन्‍ने सोचेका थिए, तर वास्तवमा, तिनीहरूसँग एउटा गोली छल्ने क्षमता समेत थिएन, र अन्त्यमा तिनीहरूले आफ्नो ज्यान गुमाए। के यो पाउनुपर्ने कुरा नै थिएन र? (हो।) लुट्ने कार्य आफैमा सम्मानजनक छैन। यो तुच्छ कार्य हो। आम मानिसहरूको प्रशंसा पाउन, राम्रो प्रतिष्ठा पाउन, थोरै सम्मान पाउन लुटपाटमा भर पर्नु—यो कस्तो घृणित कुरा हो। अन्त्यमा, तिनीहरूले आफैलाई प्रशंसा समेत गर्छन्: “आम मानिसहरूले गुजारा गर्न सक्दैनन्, र मानिसहरू अत्यन्तै कठिन परिस्थितिमा छन्, यो सबै अधिकारीहरूको कारणले हो। हेर, ममा कति धेरै धार्मिकताको आत्मा छ; म निम्न-वर्गीय आम मानिसहरूप्रति करुणा राख्छु!” के यस्ता मानिसहरू धर्मी हुन्छन्? (हुँदैनन्।) आम मानिसहरूले पनि बाङ्गो मुखले बोल्छन्, र तिनीहरूले थोरै लाभ पाउँदा मुस्कुराउँछन्। यदि तिनीहरूले तँबाट कुनै किसिमको फाइदा पाएनन् भने, तँ जस्तोसुकै कठिन परिस्थितिमा परे पनि, तिनीहरूले तँलाई वास्ता गर्नेछैनन्। तर यदि तैँले तिनीहरूलाई निगाह देखाइस्, र तिनीहरूलाई केही ठोस कुरा प्रदान गरिस् भने, तिनीहरू खुसी हुनेछन् र तिनीहरूले भन्नेछन्, “तपाईं त कस्तो असल मान्छे! ठूलो परोपकारी व्यक्ति!” तिनीहरूले धेरै मीठा-मीठा कुराहरू गर्छन्, तर तिनीहरूले भनेको एउटै शब्द पनि साँचो हुँदैन। तिनीहरूले सही शब्दहरू समेत बोल्न सक्दैनन्। तिनीहरू कसरी धर्मी हुन सक्छन् र? वास्तवमा, तिनीहरूले भन्ने सबै कुरा छली हुन्छ।

कतिपय मानिसहरू आफूलाई धार्मिकताको भावनाले भरिएको, विवेक र मानवता भएको व्यक्ति ठान्छन्। तर के तिनीहरूको यो धार्मिक भावना उल्लेख गर्न लायक पनि हुन्छ र? यसबाहेक, यो पटक्कै धार्मिकताको भावना होइन; यो एक प्रकारको धार्मिकता हो जुन तिनीहरूले आफ्नो लागि मनगढन्ते रूपमा कल्पना गरेका हुन्छन्, र परमेश्‍वरले बोल्नुहुने सकारात्मक कुराहरू वा कुनै पनि सत्यता सिद्धान्तहरूसँग त्यसको कुनै सम्बन्ध हुँदैन। यी धार्मिकता होइनन्; यी त कुतर्क, विधर्म, र भ्रमहरू हुन्। के भन्न सकिन्छ भने, तिनीहरूले प्रवर्द्धन गर्ने भनाइहरू, जस्तै सकारात्मक ऊर्जा, संसारलाई हेर्ने सही दृष्टिकोण, मूल्य, र जीवन दृष्टिकोण, र अद्वितीय, तीक्ष्ण अन्तर्दृष्टिलाई हेर्दा ती धर्मी र सही देखिन्छन्, तर वास्तवमा ती त्यस्ता हुँदैनन्। स्पष्ट रूपमा भन्दा, ती सबै हानिकारक प्रवृत्ति र दुष्ट प्रभावहरू, कुतर्क र विधर्महरू हुन्; ती सबै नकारात्मक कुराहरू हुन्, र ती सबै विधर्म र भ्रमहरू हुन् जुन सकारात्मक कुराहरूको ठीक विपरीत हुन्छन्। त्यसकारण, यदि तँ गैरविश्वासीहरूका यी भनाइहरूसँग सहमत हुन्छस् र सधैँ आफ्नो हृदयमा यी दृष्टिकोणहरूमा टाँसिन्छस् भने, यसले के प्रमाणित गर्छ भने गैरविश्वासीहरू जस्तै तँ पनि धर्मी व्यक्ति होइनस्, र तेरो मानवतामा कुनै धार्मिकता छैन। तँ आफूलाई धर्मी व्यक्तिको रूपमा प्रस्तुत गर्न चाहन्छस्, जसरी शैतानले आफूलाई ज्योतिको दूतको रूपमा प्रस्तुत गर्ने प्रयास गर्छ। शैतानले केही मीठा-मीठा कुराहरू भन्छ, र आफूलाई परमेश्‍वर, एक धर्मी व्यक्ति, र कुनै सकारात्मक कुराको रूपमा प्रस्तुत गर्न चाहन्छ। तैँले पनि आफू जुन कुरा होइनस् त्यही कुराको रूपमा आफूलाई प्रस्तुत गरिरहेको हुन्छस्; तँ सधैँ के भन्छस् भने, तँसँग संसारलाई हेर्ने सही दृष्टिकोण, मूल्य, र जीवन दृष्टिकोण छ, तँसँग सकारात्मक ऊर्जा र धार्मिक भावना छ, तँ एक नायक, तीक्ष्ण र अद्वितीय अन्तर्दृष्टि भएको व्यक्ति होस्, वा तँ धर्मी छस् र तैँले डर मान्‍नुपर्ने कुनै कुरा छैन, तँ जहाँ गए पनि, मानिसहरूसँग बोल्दा र व्यवहार गर्दा तँ आफूसँगै धार्मिक भावना बोकेर हिँड्छस्—तँ सधैँ आफूलाई यसरी प्रस्तुत गर्छस्। अँ, म त भन्छु तँ अलिकति विवेक समेत नभएको व्यक्ति होस्, जसले आफूलाई धार्मिकताको भावना भएको, धर्मी भएको, र मानवता भएको व्यक्तिको रूपमा प्रस्तुत गर्न चाहन्छ। तैँले यी कुराहरूको बहाना गरिरहेको छस् भनेपछि, त्यसको अर्थ तँसँग ती कुरा छैनन्—नत्र, के तँलाई तिनको बारेमा बहाना गर्न आवश्यक पर्थ्यो र? यदि तँसँग साँच्चै मानवता भएको भए, तँलाई त्यस कुराको बहाना गर्न आवश्यक पर्ने थिएन, न त तैँले तथाकथित “संसारलाई हेर्ने सही दृष्टिकोण, मूल्य, र जीवन दृष्टिकोण,” “सकारात्मक ऊर्जा,” “धार्मिक भावना हुनु,” र “वीरताको भावना हुनु” जस्ता भनाइहरूलाई स्वीकार गर्न सक्थिस्; तैँले यी नकारात्मक कुराहरूलाई स्वीकार गर्ने थिइनस्—आजसम्म यति धेरै प्रवचनहरू सुनिसकेपछि, तँसँग यी कुराहरूको खुट्ट्याउने क्षमता हुनुपर्ने हो भन्‍ने कुरा स्वतः स्पष्ट छ। यदि तँसँग मानवता भएको भए, तैँले धेरै अघि नै यी नकारात्मक कुराहरूलाई अस्वीकार गरिसकेको हुनेथिइस्। यदि कसैले वास्तवमा यी भनाइहरू र तर्कहरू अघि सारेको भए, तँसँग खुट्ट्याउने क्षमता नभए पनि, तैँले तिनलाई आफ्नो हृदयको गहिराइबाट स्वीकार गर्नेथिइनस्। ती कुराहरू अत्यन्तै झूटा छन्, तथाकथित समाजशास्त्री, शिक्षाविद्, र विचारकहरू, तथाकथित प्रसिद्ध व्यक्तिहरू र महान् व्यक्तित्वहरू, र संसारका ती पिशाचहरू र दियाबलस राजाहरूले वकालत गरेका कुराहरू, सबै मानिसहरूलाई बहाना गर्न लगाउने कुराहरू थिए भनेर तैँले सोच्नेथिइस्। यो त समाजमा लोकप्रिय रहेको यो भनाइ जस्तै हो, “यदि सबैले थोरै-थोरै प्रेम दियो भने, संसार सुन्दर बन्‍नेछ।” हेर् त, दुष्ट दियाबलसहरूले सबैले थोरै प्रेम दिनुपर्छ भन्छन्, अर्को शब्दमा, आम मानिसहरू सबैले प्रेम दिनुपर्छ, सबैले दुष्ट दियाबलसहरूलाई प्रेम गर्नुपर्छ, सबैले आज्ञाकारी भई आफ्नो पार्टीको कुरा सुन्नुपर्छ र पालना गर्नुपर्छ, र भाँडभैलो मच्चाउनु हुँदैन वा देश र आफ्नो पार्टीका लागि समस्या खडा गर्नु हुँदैन, त्यसपछि संसारमा शान्ति हुनेछ। वास्तवमा, आम मानिसहरू कहिले भाँडभैलो मच्चाउनेहरू हुन्छन् र? स्पष्ट रूपमा, अशान्ति फैलाउने र शक्ति र लाभका लागि प्रतिस्पर्धा गर्ने त दियाबलसहरू पो हुन्। मानवजातिलाई शैतानले भ्रमित र भ्रष्ट पारेको छ; तिनीहरू सबैले दियाबलसहरू र शैतानलाई पछ्याउँछन्, र तिनीहरू सबै परमेश्‍वरबाट टाढा बस्छन् र उहाँको विरोध गर्छन्। त्यसोभए, के यो समाजले शान्ति पाउन सक्छ? मलाई भन्, के “यदि सबैले थोरै-थोरै प्रेम दियो भने, संसार सुन्दर बन्‍नेछ” भन्‍ने भनाइ ठोस छ? यी सबै बच्चाहरूलाई धोका दिने शब्दहरू हुन्। यदि तँसँग यी शब्दहरूलाई खुट्ट्याउने क्षमता छैन, र तँ “संसारको लागि अझै आशा छ, यो मानव जातिमा खराब मानिसहरूभन्दा असल मानिसहरू धेरै छन्, संसार भविष्यमा एक सुन्दर ठाउँ बन्नेछ, र यो मानवजाति एक सुन्दर भविष्यतिर अघि बढ्नेछ” भन्‍ने विश्‍वास गर्छस् भने, तेरा विचार र दृष्टिकोणहरू आम जनताका भन्दा फरक छैनन्, र तँ केवल गैर-मानव होस्। गैर-मानवहरूको एउटा विशेषता के हो भने तिनीहरू आफ्‍नो भेष बदल्न निकै मन पराउँछन्, तिनीहरूले आफ्नो बाहिरी रूपलाई लुकाएर मीठा-मीठा, आलङ्कारिक, कपटी भनाइहरू प्रयोग गर्छन्, जबकि तिनीहरूको हृदयको गहिराइ निकै फोहोर र अन्धकार हुन्छ, र तिनीहरूका घृणित, घिनलाग्दा युक्तिहरू एकपछि अर्को गर्दै आउँछन्। तिनीहरूलाई निष्पक्षता र धार्मिकताप्रति पटक्कै प्रेम हुँदैन; तिनीहरूलाई केवल युक्तिहरू प्रयोग गर्न मन पर्छ। तिनीहरूले धेरै मीठा-मीठा कुराहरू भन्छन्; तिनीहरूले आफ्नो मुस्कान पछाडि छुरा लुकाउँछन् र कल्पना गर्न सकिने हरेक दुष्ट कार्य गर्छन्। यस्ता मानिसहरू मानवता विहीन हुन्छन्। मानवता विहीन हुनेहरूका प्रकटीकरणहरू यिनै हुन्। के यो धार्मिकताको प्रकटीकरण हो? (होइन।) यी मानिसहरू धर्मी होइनन् भने, के तँलाई तिनीहरू दयालु हुन सक्छन् भन्‍ने लाग्छ? (लाग्दैन।) दयालु हुनुको त कुरै छोड, यदि तिनीहरूले एउटा दुष्ट कार्य मात्रै पनि घटाए भने पनि त्यो समेत उत्सवको कारण हुनेथियो, पृथ्वीमा भएका सबैको लागि आशिष्‌को कुरा हुनेथियो। तैपनि तिनीहरूले आफूलाई धर्मी भन्छन्! त्यो त तिनीहरूले आफ्नै प्रशंसा गाएको मात्रै हो! तिनीहरूलाई सकारात्मक कुराहरू के हुन् भन्‍ने समेत थाहा हुँदैन, र सकारात्मक कुराहरूको बारेमा सुनेपछि पनि, तिनीहरूको हृदयमा तिनीहरूलाई ती कुरा मन पर्दैन र तिनीहरू ती कुराप्रति विकर्षित र घृणित समेत हुन्छन्। तैपनि तिनीहरू अझै पनि आफू धर्मी र दयालु छु भनेर भन्छन्। तिनीहरूले कसलाई मूर्ख बनाइरहेका हुन्छन्? मानवजातिको तथाकथित धार्मिकता, दया, र समझ सकारात्मक कुराहरूमा आधारित छैनन्, न त ती सत्यता मापदण्डहरूमा आधारित नै छन्। यसरी, मानवजातिले परिभाषित गरेअनुसारको मानिसहरूको धार्मिकता, दया, चेतना, र विवेक र समझ सबै गलत छन्, सत्यतामा तिनको कुनै आधार छैन, र ती सबै कुतर्क र विधर्महरू हुन्।

यदि कुनै व्यक्तिसँग विवेक र समझ छ भने, पहिलो कुरा, ऊ सही र गलत खुट्ट्याउन सक्ने व्यक्ति हो। दोस्रो कुरा, उसलाई के सही हो र के गलत हो भन्‍ने थाहा हुन्छ। हामी पहिले सही र गलत खुट्ट्याउने बारेमा कुरा गरौँ। आफैलाई जाँच्, अनि त्यसपछि तेरा आमाबुबा र तेरा दाजुभाइ-दिदीबहिनीहरूलाई जाँच्—के तिमीहरूमध्ये कोही सही र गलत खुट्ट्याउन सक्ने मानिसहरू छौ? के तँ त्यस्तो व्यक्ति होस्? यदि तँ सही र गलत खुट्ट्याउन सक्ने व्यक्ति होस् भने, भविष्यमा तैँले सत्यतालाई गर्ने स्वीकार र त्यसमाथिको तेरो समर्पणता एक स्वाभाविक कुरा हुनेछ। केही प्रयास गरेर, केही कठिनाइ सहेर, र थोरै मूल्य चुकाएर, तैँले यो हासिल गर्न सक्नेछस्—तब, तेरो मुक्तिको लागि आशा हुन्छ। यदि तँ सही र गलत खुट्ट्याउन सक्ने व्यक्ति होइनस्, र विगतमा तँलाई सत्यताप्रति वितृष्णा थियो, तैँले स्वीकार गर्न सक्दैनथिइस् र तँ त्यो अभ्यास गर्न अनिच्छुक थिइस्, र सत्यतालाई स्वीकार गर्ने र अभ्यास गर्ने कुरा उल्लेख हुँदा तँलाई अत्यन्तै रिस उठ्थ्यो र तैँले आफ्नो टाउकोलाई पेचमा कसिएको छ जस्तो, पीडादायी र स्वतन्त्रता विहीन महसुस गर्थिस् भने, भविष्यमा पनि तँलाई सत्यतालाई स्वीकार गर्ने र अभ्यास गर्ने बारेमा त्यस्तै महसुस हुनेछ; तैँले सत्यतालाई स्वीकार गर्नेछैनस्। तैँले सत्यतालाई स्वीकार गर्न नसक्नु र त्यसप्रतिको तेरो वितृष्णा तँ छोटो समयदेखि परमेश्‍वरमा विश्‍वास गरेकोले होइन, न त परमेश्‍वरले तँलाई ताडना नदिनुभएकोले वा तेरो लागि जिम्मेवारी नलिनुभएकोले नै हो। साँचो मूल कारणहरू यी होइनन्। साँचो मूल कारण के हो? तँसँग सही र गलत खुट्ट्याउने क्षमता, यो आधारभूत सर्त छैन, त्यसैले भविष्यमा पनि तँ सत्यतालाई स्वीकार गर्न असक्षम हुनेछस्, र तैँले सत्यतामा समर्पणता हासिल गर्न सक्नेछैनस्। कतिपय मानिसहरूले यसो भन्छन्, “यदि म सत्यतालाई स्वीकार गर्न वा त्यसमा समर्पित हुन सक्दिनँ भने, के मैले अझै पनि मुक्ति पाउन सक्छु?” अनि तिमीहरूले के भन्छौ—के तिनीहरूले मुक्ति पाउन सक्छन्? (सक्दैनन्।) मेरो जवाफ हो, “यसै भनेर भन्न धेरै गाह्रो छ।” किन भन्न धेरै गाह्रो छ? मैले अहिले यति धेरै कुरा भनिसकेको र यति धेरै प्रकटीकरणहरू सूचीबद्ध गरिसकेको हुनाले, तैँले आफूलाई ती कुराहरूसँग तुलना गर्न सक्छस् कि सक्दैनस् वा आफैमा ती कुरालाई चिन्न सक्छस् कि सक्दैनस् भन्‍ने निश्चित छैन। यसबाहेक, तैँले मैले बोलेका यी मामिलाहरू र सत्यताका यी पक्षहरूलाई बुझ्न सक्छस् कि सक्दैनस् भन्‍ने पनि निश्चित छैन। त्यसकारण, मैले तिमीहरूलाई तिमीहरूले मुक्ति पाउन सक्छस् कि सक्दैनस् भनेर नभने पनि, तिमीहरू प्रत्येकले सत्यता र सकारात्मक कुराहरूप्रतिको आफ्नो मनोवृत्तिको आधारमा यो कुरा पत्ता लगाउन सक्छौ। मैले तिमीहरूलाई यति स्पष्ट र यति सोझै भन्नु आवश्यक छैन; तिमीहरू प्रत्येकको हृदयमा तिमीहरूलाई पहिले नै यो कुरा थाहा छ।

अब हामीले सही र गलत खुट्ट्याउने बारेमा सङ्गति गरिसकेका हुनाले, यसपछि के सही हो र के गलत हो भनी जान्ने बारेमा कुरा गर्नुपर्छ, होइन र? (हो।) के सही हो र के गलत हो भनी जान्नु पक्कै पनि सही र गलत खुट्ट्याउनुभन्दा फरक छ; नत्र, तिनलाई छुट्टाछुट्टै छलफल गर्न आवश्यक नै हुने थिएन। मानवताको दृष्टिकोणबाट भन्दा, के सही हो र के गलत हो भनी जान्नुको अर्थ, व्यक्तिले कुन दृष्टिकोण र कुन शब्दहरू सही छन्, र कुन गलत छन् भनी जान्नुपर्छ भन्‍ने हो। जे सही छ त्यसलाई समर्थन गर्नुपर्छ, र जे गलत छ त्यसलाई त्याग्नुपर्छ। सामान्य मानिसहरूको दिमागमा, के सही हो र के गलत हो भनी खुट्ट्याउनका लागि केही विचार, दृष्टिकोण, र आधारहरू हुन्छन्। तिनीहरू जे सही छ त्यसमा लागिरहनेछन्, र तिनीहरूले जे गलत छ त्यसको विरोध वा त्यसलाई अस्वीकार समेत गर्नेछन्। यदि व्यक्तिले यति पनि गर्न सक्दैन भने, यसले उसको मानवतामा केही कुराको कमी छ भन्‍ने देखाउँछ; यस्ता मानिसहरू मानवता विहीन हुन्छन् भनेर पनि अवश्य नै भन्न सकिन्छ। एक व्यक्तिको रूपमा, यदि तैँले तँसँग मानवता छ भनी भन्छस्, तर तँलाई के सही हो र के गलत हो भन्‍ने समेत थाहा छैन भने, तब तैँले आफूलाई कसरी आचरणमा ढाल्न सक्छस्? तैँले आफूलाई कसरी सही तरिकाले आचरणमा ढाल्न सक्छस्? तैँले मानवताभित्र रहेर हरेक शब्द कसरी बोल्न र हरेक कार्य कसरी गर्न सक्छस्? यदि तँलाई के सही हो र के गलत हो भन्‍ने थाहा छैन भने, तेरो हरेक शब्द र कार्य मानवताभित्र रहेर बोलिएको र गरिएको हुँदैन। मानवताभित्र रहेर कार्य नगर्नु वा नबोल्नुको अर्थ के हो? यसको अर्थ हो, तैँले यी शब्दहरू र यी कामहरू तर्कसंगत रूपमा, मानवतामा हुनुपर्ने सही विचार र दृष्टिकोणको आधारमा बोल्दैनस् र गर्दैनस्—तँ मानवताभित्र रहेर नबोल्नु वा कार्य नगर्नुको अर्थ यही हो। कतिपय मानिसहरूले यसो भन्छन्, “यदि व्यक्तिले आफ्नो मानवताभित्र रहेर बोल्दैन वा कार्य गर्दैन भने, उसले कुन आधारमा बोल्छ र कार्य गर्छ त?” मोटामोटी रूपमा भन्दा दुई वटा आधारहरू छन्। एउटा हो पिशाची प्रकृतिभित्र रहेर बोल्नु र कार्य गर्नु, शैतानी स्वभावद्वारा जिउनु। सत्यता बुझ्ने मानिसहरूले के देख्न सक्छन् भने यी मानिसहरूका शब्द र कार्यहरूमा रहेका विचार, दृष्टिकोण, र मनोवृत्तिहरू दियाबलसहरूका जस्तै हुन्छन्, र यी कुराहरूले मानिसहरूलाई भ्रमित पार्छन्, हानि गर्छन्, जाँच्छन्, र बहकाउँछन्, र ती सकारात्मक हुँदैनन्। यो एउटा आधार हो: आफ्नो पिशाची प्रकृतिभित्र रहेर बोल्नु र कार्य गर्नु। अर्को हो पशुको रूपमा बोल्नु र कार्य गर्नु, र पशुहरू त झन् मानवता विहीन हुन्छन्। मानवता विहीन हुनुको अर्थ विवेक वा समझविना बोल्नु र कार्य गर्नु हो; यो यति सरल छ। पशुहरूले बोल्ने शब्दहरू अस्तव्यस्त, मूर्ख, कुटिल शब्दहरूको थुप्रो हुन्छन्; तिनीहरूले भन्ने कुरा सबै विकृत धर्मसिद्धान्तहरू हुन्छन्। हेर् त, तिनीहरूले बोल्ने शब्दहरू जनावरहरूको विचार र दृष्टिकोण जस्तै हुन्छन्—ती कुटिल र मूर्ख, बुद्धिहीन र अस्तव्यस्त हुन्छन्। तिनीहरूको कुरा सुनेपछि, हाँस्नु कि रुनु भन्‍ने तँलाई थाहा हुँदैन, र तैँले भन्छस्, “उसले कसरी त्यसो भन्न सक्यो? ऊ त तीन वा पाँच वर्षको बच्चा जस्तो, ठाउँ-ठेगान नभएको र केही थाहा नभएको जस्तो छ त। यी त वयस्कले बोल्नुपर्ने शब्दहरू होइनन्! उसका शब्दहरू मान्य हुँदैनन्, ती हाँसउठ्दा हुन्छन्—ती मानिसहरूका अगाडि भन्न पनि लाजमर्दा हुन्छन्!” त्यो त एउटा जनावर, एउटा पशु बोलिरहेको हो। तिनीहरूले पशुको प्रकृतिभित्र रहेर बोलिरहेका र कार्य गरिरहेका हुन्छन्, जससँग कुनै बोध हुँदैन, न कुनै तर्कसंगतता हुन्छ, विवेक र समझ त झन् हुँदै हुँदैन। अर्थात्, तिनीहरूको बोली अत्यन्तै अतार्किक हुन्छ, त्यसको पछाडि कुनै तर्क हुँदैन। तैँले तिनीहरूले भन्ने कुराहरू कहाँबाट आउँछन् भनेर जान्दैनस्, र तिनीहरूको कुरा सुनेपछि, तँ पूर्ण रूपमा अन्योलमा पर्छस् र अलमल्ल हुन्छस्। तैँले तिनीहरूका शब्दहरू र तिनीहरूले सुनाएका कुराहरू जति धेरै सुन्छस्, त्यो तँलाई त्यति नै धेरै अस्तव्यस्त लाग्छ, र तँसँग तिनलाई बुझ्ने कुनै उपाय हुँदैन। जब तिनीहरू बोल्छन्, तिनीहरूले सधैँ एउटै कुरा दोहोऱ्याई-तेहेऱ्याई भन्छन्, बकबकाइरहन्छन्, र एउटै कुरामा किचकिच गरिरहन्छन् र अन्त्यमा त्यसलाई कसरी टुङ्ग्याउने भनेर अझै पनि जान्दैनन्। यो त एक पशु, एक जनावरले बोलिरहेको हो। यस्ता मानिसहरूको एउटा विशेषता हुन्छ, त्यो के हो भने तिनीहरूले जे गरे पनि, जे भने पनि, तिनीहरूमा जुनसुकै विचार वा दृष्टिकोण भए पनि, वा तिनीहरूले जुनसुकै विचार वा दृष्टिकोण ग्रहण गरे पनि, त्यो सही हो कि गलत हो भन्‍ने तिनीहरू आफैलाई समेत थाहा हुँदैन। यो तिनीहरूको मानवताको एउटा विशेषता हो। तिनीहरूको मानवताको विशेषता के हो भनेर अन्ततः निर्धारण गरिन्छ भने यस्ता मानिसहरूमा कुनै मानवता हुँदैन, अर्थात्, तिनीहरूमा कुनै विवेक र समझ हुँदैन। तिनीहरूलाई के सही हो र के गलत हो भन्‍ने समेत थाहा हुँदैन, त्यसोभए के तँलाई तिनीहरूले विवेकद्वारा बोल्न र काम गर्न सक्छन् भन्‍ने लाग्छ? यदि तिनीहरूलाई के सही हो र के गलत हो भन्‍ने थाहा छैन भने के तिनीहरूमा सामान्य व्यक्तिको विवेक र समझ हुन सक्छ? यदि तिनीहरूले के सही हो र के गलत हो भनी खुट्ट्याउन सक्दैनन् भने के तिनीहरूमा सामान्य व्यक्तिको सोचाइ हुन सक्छ? तिनीहरूमा कहिल्यै त्यो कुरा हुनेछैन। सामान्य मानिसहरूले यस्तो व्यक्तिसँग संचार गर्न सक्दैनन्। म किन यसो भन्छु? के यो तँ मायालु नभएकोले हो? होइन, यसको कारण के हुन्छ भने तँसँग कुनै साझा आधार हुँदैन, तिनीहरूसँग तेरो कुनै विचार वा दृष्टिकोण मिल्दैन। तिनीहरूसँग कुराकानी गर्नु भनेको जनावरसँग, दियाबलससँग कुराकानी गर्नु जस्तै हो; यो असम्भव छ। मलाई भन्, यदि तैँले दियाबलसहरू र शैतानहरूसँग सत्यताको बारेमा कुरा गरिस् भने, के तैँले तिनीहरूलाई बुझाउन सक्छस्? यदि तैँले दियाबलसहरू र शैतानहरूलाई, “तिमीहरूले परमेश्‍वरमा विश्‍वास गर्नुपर्छ। परमेश्‍वरले मानवजातिलाई सृष्टि गर्नुभयो। सृजित प्राणीहरूको रूपमा, मानिसहरूले परमेश्‍वरको आराधना गर्नु मात्र सही र उचित हो” भनेर भनिस् भने, तिनीहरूले के भन्नेछन्? “परमेश्‍वरको आराधना गर्ने? म त मानिसहरूले मेरो आराधना गरून् भन्‍ने पो चाहन्छु! परमेश्‍वरको आराधना गरेबापत मैले कति पैसा पाउँछु? यदि पैसा पाउँछु भने म गर्छु।” यी कस्ता शब्दहरू हुन्? के तँ दियाबलसहरूसँग कुराकानी गर्न सक्छस्? (सक्दिनँ।) जनावरहरूको बारेमा नि, के तँ तिनीहरूसँग कुराकानी गर्न सक्छस्? (हामी तिनीहरूसँग पनि कुराकानी गर्न सक्दैनौँ।) हेर् त, कतिपय जनावरहरूले खाँदा आफ्नो खानाको अत्यन्तै सुरक्षा गर्छन्। आफ्नो खाना खाइसकेपछि, तिनीहरूले अरू जनावरहरूको खाना समेत खोस्न खोज्छन्। यदि तैँले तिनीहरूलाई, “खानाको लागि झगडा नगर्, आफ्‍नै मात्र खा” भनिस् भने, के तिनीहरूले यो कुरा बुझ्न सक्छन्? (सक्दैनन्।) खुवाउने समय भएपछि, तिनीहरूले अझै पनि एक-अर्काको खाना खोस्नेछन्, र एक-अर्कासँग झगडा गर्न र टोक्न समेत थाल्नेछन्। तैँले तिनीहरूसँग कुराकानी गर्नै सक्दैनस्। तिनीहरूलाई सुरक्षा दिन र तिनीहरूलाई खानाको लागि झगडा गर्नबाट रोक्नका लागि, तैँले उपायहरू अपनाउनुपर्छ र तिनीहरूलाई कडाइका साथ व्यवस्थापन गर्नुपर्छ, र खाने समय हुँदा तिनीहरूलाई छुट्टाछुट्टै खुवाउनुपर्छ। तिनीहरूलाई व्यवस्थापन गर्ने सही तरिका यही मात्र हो। किन? किनभने तिनीहरू जनावरहरू हुन्, तिनीहरूमा कुनै तर्कशक्ति हुँदैन, र आत्मनियन्त्रण त झन् हुँदै हुँदैन, र तिनीहरूले आफूले गरेको काम सही हो कि गलत हो भनी मूल्याङ्कन गर्न सक्दैनन्, त्यसैले तैँले भनेको कुरा जतिसुकै सही भए पनि र जतिसुकै मान्य भए पनि, र त्यो तिनीहरूका लागि जतिसुकै लाभदायक भए पनि, तिनीहरूले त्यो बुझ्नेछैनन्। जनावरहरूबाट पुनर्जन्म लिएका मानिसहरू पनि यस्तै हुन्छन्। सत्यतामा जतिसुकै स्पष्ट रूपमा सङ्गति गरिए पनि, तिनीहरूले त्यो बुझ्दैनन्, त्यसैले तिनीहरूले कहिल्यै सही सिद्धान्तहरूअनुसार काम गर्दैनन्। तिनीहरूले केही गलत गरे पनि, तिनीहरूले त्यो गलत हो भन्‍ने सोच्दैनन्, र तिनीहरू त्यसमा लागिरहनेछन्, र जीवनभर त्यसो गर्नेछन्। के तिनीहरू पशुहरू होइनन् र? मानव भाषा बुझ्न नसक्ने यस्ता मानिसहरू जनावरहरू जस्तै हुन्छन्—जनावरभन्दा बिरलै असल हुन्छन्।

अब हामी पशु र पैशाचिक प्रकृतिको बारेमा कुरा नगरौँ, तर के सही हो र के गलत हो भनेर जान्ने मानवताको पक्षमा मात्रै ध्यान केन्द्रित गरौँ। के सही हो र के गलत हो भनी जान्नु मानवता भएको व्यक्तिमा हुनुपर्ने एउटा प्रकटीकरण हो, तर वास्तवमा, धेरै मानिसहरूमा यसको कमी हुन्छ। मानिसहरूले प्रायजसो कुटिल तर्क व्यक्त गर्छन्, कुटिल कुराहरू बोल्छन्, र भ्रामक कामहरू समेत गर्छन्, र ती कुरा निकै हठीपनका साथ गर्छन्, अनि तिनीहरूले आफ्नो कुटिल तर्क अरूकहाँ समेत फैलाउन सक्छन्, र सार्न सक्छन्। तिनीहरूले व्यक्त गर्ने तर्क गम्भीर रूपमा कुटिल हुन्छ र तैपनि तिनीहरूले त्यो अरूलाई सार्छन्, जसले गर्दा तिनीहरूले आफूलाई मात्र होइन तर अरूलाई पनि हानि गर्छन्। उदाहरणका लागि, यदि तिनीहरूलाई भात खान मन पर्दैन भने, तिनीहरूले भन्छन्, “भातमा पौष्टिकता हुँदैन। हामीले चाउचाउ, मःम, र पाउरोटी खानुपर्छ।” तिनीहरूले भातमा पौष्टिकता हुँदैन भन्छन्। के यो कथन सही छ? (छैन।) के तँ पोषणविद् होस्? के तैँले यसको परीक्षण गरेको छस्? भातमा पौष्टिकता हुँदैन भन्नुको पछाडि तेरो आधार के हो? उदाहरणका लागि, कतिपय ठाउँहरूमा गहुँ होइन तर धान मात्रै उब्जनी गरिन्छ, र त्यहाँका मानिसहरूले जीवनभर भात खान्छन् र राम्रैसँग जिउँछन्, र धेरै जना त लामो आयुसम्‍म बाँच्छन्। तर आफ्नो स्वादको आधारमा, कुटिल तर्क व्यक्त गर्ने मानिसहरूले “भातमा पौष्टिकता हुँदैन” भन्न सक्छन्, यहाँसम्म कि तिनीहरूले यसलाई सही तर्क भएजस्तो गरी भन्छन्। के यो वास्तवमा सही तर्क हो? (होइन।) यो कथन सत्यताअनुरूप छ कि छैन भन्ने कुरालाई छोडिदिऊँ—यो त सही तर्क समेत होइन। तिनीहरूले यस्तो कुटिल तर्क कसरी व्यक्त गर्न सक्छन्? के तिनीहरू मानव हुन्? (होइनन्।) यो कथन स्पष्ट रूपमा त्रुटिपूर्ण छ; यो स्पष्ट रूपमा स्वार्थी चाहनाहरू र पूर्वाग्रहको कारणले बोलिएको अभिव्यक्ति हो, यो कुटिल तरिकाले बोल्ने व्यक्तिको अभिव्यक्ति हो। यो सही हो कि होइन भनी तिनीहरू आफैलाई समेत थाहा हुँदैन, तैपनि तिनीहरूले यसलाई निकै खुल्लमखुल्ला घोषणा गर्छन्, र जताततै घोषणा गर्छन्। कतिपय मानिसहरूलाई भात खान मन पर्छ र गहुँबाट बनेका खानेकुराहरू मन पर्दैन। जब तिनीहरूले कसैलाई गहुँबाट बनेका खानेकुराहरू खाइरहेको देख्छन्, तब तिनीहरूले भन्छन्, “गहुँबाट बनेका खानेकुराहरूमा पौष्टिकता हुँदैन, भातमा पौष्टिकता हुन्छ। गहुँबाट बनेका खानेकुराहरू खाने मानिसहरू बेकम्मा हुन्छन्, जबकि भात खाने मानिसहरू कुलीन हुन्छन्!” तिनीहरूले सबै प्रकारका मानिसहरूलाई नाप्नका लागि यस सिद्धान्तलाई आधारको रूपमा प्रयोग गर्छन्। यदि तँलाई गहुँबाट बनेका खानेकुराहरू खान मन पर्छ भने, तिनीहरूले तँलाई नीच र तिनीहरूजस्तो कुलीन नभएको ठान्छन्। यो अभिव्यक्ति यति स्पष्ट रूपमा गलत छ, तैपनि तिनीहरूले कुनै न कुनै प्रकारले यसलाई खुट्ट्याउन सक्दैनन् र यही कुरा जताततै समेत बोल्छन्। मलाई भन्, के त्यस्ता मानिसहरूमा मानवता हुन्छ? (हुँदैन।) जब तिनीहरूलाई भात खान मन पर्न छोड्छ र गहुँबाट बनेका खानेकुराहरू मन पर्न थाल्छ, तब तिनीहरूले भन्छन्, “भातमा पौष्टिकता हुँदैन, गहुँबाट बनेका खानेकुराहरूमा चाहिँ हुन्छ। हेर्नुहोस् त, प्रायजसो गहुँबाट बनेका खानेकुराहरू खाने मानिसहरू कति हट्टाकट्टा हुन्छन्; हामीले धेरै चाउचाउ र मःम खानुपर्छ! भात त चिसो खानेकुरा हो, यो शरीरको लागि राम्रो हुँदैन!” के यो अभिव्यक्ति सही छ? (छैन।) के यो पूर्वाग्रह होइन र? (हो।) यो पूर्वाग्रह हो; यो तथ्य होइन। तिनीहरूले यो कुरा कुन आधारमा भन्छन्? तिनीहरूको आफ्नै प्राथमिकता र पूर्वाग्रहको आधारमा, तिनीहरूको भ्रामक विचार र दृष्टिकोणको आधारमा। तर तिनीहरूलाई यो गलत हो भन्‍ने थाहा हुँदैन, र तिनीहरूले यसलाई सही भएजस्तो गरी भन्छन् र घोषणा गर्छन्। यदि कसैले फरक विचार उठायो भने, तिनीहरूले प्रतिवाद गर्छन्, र अझै पनि आफ्नो भ्रामक दृष्टिकोणमा लागिरहन्छन्। के यो के सही हो र के गलत हो भन्ने बारेको अज्ञानता होइन र? (हो।) तिनीहरूलाई यस्तो सरल कुरामा समेत के सही हो र के गलत हो भन्‍ने थाहा हुँदैन—मलाई भन्, के तिनीहरूको विवेकले काम गर्न सक्छ? के तिनीहरू धर्मी हुन सक्छन्? एक धर्मी व्यक्तिले इन्साफलाई कायम राख्न र सिद्धान्तहरूलाई कायम राख्न के सही हो र के गलत हो भनी जान्नैपर्छ; त्यसपछि मात्रै उसले कायम राख्ने कुरा सही हुन्छ। यदि कुनै व्यक्तिले के सही हो र के गलत हो भनी जान्दैन र ऊ हठीपूर्वक एउटा त्रुटिपूर्ण अभिव्यक्ति वा एउटा त्रुटिपूर्ण विचार र दृष्टिकोणमा टाँसिन्छ भने, के उसको तथाकथित धार्मिकता साँचो धार्मिकता हुन्छ? यो धार्मिकता हुँदैन; यो विकृति, हास्यास्पदता, र कुटिल तर्क हो। त्यसोभए, मलाई भन्, के त्यस्ता मानिसहरूको विवेक अस्तित्वमा हुन्छ? (हुँदैन।) तिनीहरूसँग विवेक भन्ने कुरा नै हुँदैन। कतिपय मानिसहरू, जब तिनीहरूमाथि केही आइपर्छ र तिनीहरूभित्र स्वार्थी चाहनाहरू उत्पन्न हुन्छन्, तब तिनीहरूले आफ्नो हृदयमा त्यो महसुस गर्न सक्छन् र आफ्नो चेतनाद्वारा आफू नियन्त्रित हुन सक्छन्। तिनीहरूलाई स्वार्थी चाहनाहरू गलत हुन् भन्‍ने थाहा हुन्छ, त्यसैले तिनीहरूले देहविरुद्ध विद्रोह गर्न र तिनलाई त्याग्न सक्छन्। तर कतिपय मानिसहरू फरक हुन्छन्; विशेष गरी, के सही हो र के गलत हो भनी नजान्ने र कुटिल तर्क व्यक्त गर्ने झुकाव भएकाहरू मूर्खतापूर्वक र हठीपूर्वक त्रुटिपूर्ण दृष्टिकोणहरूमा लागिरहन्छन्। उदाहरणका लागि, कतिपय मानिसहरू नाच्न सिपालु हुँदैनन्; जब तिनीहरू नाच्छन्, तिनीहरूको शरीरको तालमेल मिल्दैन, तिनीहरूमा सन्तुलनको कुनै बोध हुँदैन, र तिनीहरूले ताल समात्न सक्दैनन्, र सधैँ आफूलाई मूर्ख बनाउँछन्। त्यसैले तिनीहरूले भन्छन्, “नाच्न मन नपराउने मानिसहरू स्थिर व्यक्तिहरू हुन्। नाच्न मन पराउने मानिसहरू सबै अस्थिर हुन्छन्, तिनीहरूको व्यक्तित्व खराब हुन्छ र तिनीहरू उच्छृङ्खल हुन्छन्। यदि तिमीले यस्तो व्यक्तिसँग विवाह गर्यौ भने, तिम्रो जीवन पक्कै पनि अस्थिर हुनेछ।” के यो अभिव्यक्ति सही छ? (छैन।) यो किन गलत छ? (नाच्न मन पराउनुको स्थिर हुनु वा नहुनुसँग कुनै सम्बन्ध हुँदैन।) तिनीहरूले यो कुरा स्वार्थ, ईर्ष्या, वा निन्दा गर्ने प्रयासबाट भन्छन् कि भन्दैनन् भन्ने कुरामा प्रवेश नगरी भन्दा, तिनीहरूको अभिप्राय जेसुकै भए पनि, के तिनीहरूका शब्दहरू वस्तुगत तथ्यहरूसँग मेल खान्छन्? के नाच्न सक्ने र नाच्न सिपालु भएका मानिसहरू अस्थिर नै हुन्छन् भन्‍ने हुन्छ र? के त्यस्ता शब्दहरू यी मानिसहरूको मानवताको सारमा आधारित हुन्छन्? के तिनीहरू अस्थिर हुन्छन् भन्ने कुरा तथ्य हो? (होइन।) यसबाहेक, स्थिर हुनुले केलाई जनाउँछ? के स्थिर हुनुको अर्थ ऊ एक असल व्यक्ति हो भन्ने हुन्छ र? के स्थिर हुनु धर्मी र दयालु हुनुको, मानवता हुनुको प्रकटीकरण हो? बढीमा, यो उसको मानवताको एउटा असल गुण वा एउटा सबल पक्ष हो; यसले कसैमा सामान्य मानवता छ भन्‍ने सङ्केत गर्न सक्दैन। तिनीहरूले आफ्नो दृष्टिकोणलाई सही तर्क भएजस्तो गरी, सही कथन भएजस्तो गरी बोल्छन्। के यो कुटिल तर्क व्यक्त गर्नु होइन र? (हो।) तिनीहरूले ती शब्दहरू उच्चारण गर्न सक्नुले नै तिनीहरूले के बोलिरहेका छन् सो सही हो कि गलत हो भन्‍ने तिनीहरूलाई थाहा छैन भन्ने कुरा प्रमाणित गर्छ। मलाई भन्, के त्यस्ता मानिसहरूमा मानवता हुन्छ? (हुँदैन।) के तिनीहरू धेरै झमेलामय हुँदैनन् र? (हुन्छन्।) यदि ऊ सामान्य मानवता भएको व्यक्ति भएको भए, राम्ररी नाच्ने कसैप्रति उसलाई ईर्ष्या लागे पनि, उसले बढीमा यसो भन्थ्यो होला, “हेर त, नाच्दा तिनीहरूको हातखुट्टा कति फुर्तिला हुन्छन्। मलाई पनि नाच्न मन छ, तर मसँग यो वरदान, यो सामर्थ्य छैन; म नाच्न सिपालु छैनँ। तिनीहरूले राम्ररी नाच्न सकेकोमा मलाई साँच्चै ईर्ष्या लाग्छ! यदि तिनीहरूका पाखुरा र खुट्टाहरू मेरै भएका भए कस्तो हुन्थ्यो होला!” यसरी भन्दा यो अझै पनि मुस्किलले स्वीकार्य हुन्छ; यसलाई सादा रूपमा सत्य बोल्नु भनेर भनिन्छ। बढीमा, यसमा भ्रष्ट स्वभावको केही कुरा हुन्छ, तर यो अस्वस्थ मानवता हुनुको प्रकटीकरण होइन। तर, कुटिल तर्क व्यक्त गर्ने समस्याचाहिँ गम्भीर हो। तिनीहरूले भन्छन्, “नाच्ने मानिसहरू सबै अस्थिर र तुच्छ हुन्छन्। तिनीहरू ठूला कामहरू गर्न सक्ने मानिसहरू होइनन् भनेर एकै झलक हेरेर भन्‍न सकिन्छ।” तिनीहरूले यी शब्दहरू भन्न सक्नुले तिनीहरूको मानवतामा ठूलो समस्या छ भन्‍ने कुरालाई खुलासा गर्छ। के ठूलो समस्या? तिनीहरूको मानवतामा के सही हो र के गलत हो भनी जान्‍नलाई चाहिने आधारभूत तत्त्वको कमी हुन्छ। तिनीहरूले गलत कुरा, विकृत कुरा, र कुटिल कुरालाई सही तर्क र सही शब्दहरूजस्तो गरी भन्न सक्छन्। तिनीहरूमा मानवता छैन भन्‍ने देखाउनलाई यो नै पर्याप्त हुन्छ। तिनीहरूले आफ्नो विवेकद्वारा नियन्त्रित नभई जे मन लाग्यो त्यही भन्छन्। तिनीहरूले यस्ता कुटिल तर्कलाई यति खुल्लमखुल्ला तरिकाले, यति औचित्यको भावनाका साथ व्यक्त गर्न समेत सक्छन्, जबकि तिनीहरूलाई यी शब्दहरूको प्रकृति के हो वा ती कुरा भन्दा त्यसको परिणाम के हुनेछ भन्‍ने समेत थाहा हुँदैन। यो मानवता नहुनुको प्रकटीकरण हो। मानवता नभएका मानिसहरूले प्रायजसो खुल्लमखुल्ला यस्ता त्रुटिपूर्ण कुराहरू र हास्यास्पद कुराहरू बोल्छन्। यो तिनीहरूको स्वाभाविक प्रकाश हो। तिनीहरूले एक-दुई वटा मामिलामा मात्रै यी कुराहरू बोल्दैनन्—तिनीहरूले सबै मामिलाहरूमा यसरी नै बोल्छन्, र कुनै प्रकारको भ्रामक विचार र दृष्टिकोणहरू व्यक्त गर्छन्, अनि आफ्नो हृदयमा ती त्यस्तै हुन् भन्‍ने विश्वास गर्छन्। तिनीहरूले कहिल्यै सही वा सकारात्मक अभिव्यक्तिहरू स्वीकार गर्दैनन्, न त तिनीहरूले कहिल्यै सही वा सकारात्मक अभिव्यक्तिहरू खोज्छन्, बरु तिनीहरू यसरी नै बोल्न र यसरी नै आचरण देखाउनमा लागिरहन्छन्। त्यसैले, त्यस्ता व्यक्तिहरू अवश्य नै मानवता नभएका मानिसहरू हुन्। तिनीहरूले यसरी नै बोल्न जिद्दी गर्छन्, जसले एउटा समस्या, एउटा तथ्यलाई पूर्ण रूपमा खुलासा गर्छ: तिनीहरूलाई के सही हो र के गलत हो भन्‍ने थाहा हुँदैन, र तिनीहरूले सबै विधर्म र भ्रमहरू सही हुन् भन्‍ने सोच्छन्। यदि तैँले तिनीहरूलाई, “के गलत हो?” भनेर सोधिस् भने, तिनीहरूले भन्छन्, “यी कथनहरूको विपरीत जे छ त्यो सायद गलत हो।” अनि यदि तैँले तिनीहरूलाई अझ, “सत्यता सिद्धान्तहरूअनुरूप हुने, वस्तुगत तथ्यहरूअनुरूप हुने ती शब्दहरूको बारेमा के भन्छौ? के ती सही हुन्?” भनेर सोधिस् भने, तिनीहरूले भन्छन्, “के मतलब र? ती सही हुन् कि होइनन् भन्‍ने कसलाई थाहा छ र? जे होस्, मैले बोल्ने कुराहरू सही नै हुन्छन्!” के सही हो र के गलत हो भनी नजान्नु—के यो साँच्चै विवेक र समझ भएको व्यक्तिमा हुनुपर्ने प्रकटीकरण हो? (होइन।) जवाफ एकदमै स्पष्ट छ: यो पक्कै पनि होइन।

व्यापार गर्न मन पराउने कुनै एक जनाले गैरविश्‍वासीहरूबाट केही लुगाहरू क्लियरन्समा किन्थ्यो र त्यसपछि दाजुभाइ-दिदीबहिनीहरूलाई बेच्थ्यो, र त्यसबाट केही नाफा कमाउँथ्यो। पछि, अरू कसैले गर्मीमा लगाउनका लागि केही रेयन, गज, र अन्य त्यस्तै कपडाहरू किन्यो र तिनलाई गोदाममा भण्डार गर्‍यो। मैले भनेँ, “तिनलाई त्यहाँ राख्नु उपयुक्त हुँदैन। यदि तिनलाई त्यहाँ धेरै लामो समयसम्म राखियो भने, तिनलाई मुसाले काट्न सक्छ वा आर्द्र मौसमको कारणले ढुसी पर्न सक्छ, जुन साह्रै दुःखको कुरा हुनेछ। यदि हामीले ती कपडाहरू दाजुभाइ-दिदीबहिनीहरूलाई लगाउन दिन लुगा बनायौँ भने हामीले त्यसको चिन्ता लिनु पर्दैन, होइन र?” पछि, मैले यो काम व्यवस्थित गर्न थालेँ। हामीले यो गरिरहेको बेला, लुगा बेच्ने व्यक्ति आपत्ति जनाउन खडा भयो: “हुँदैन, हामीले यसो गर्नु हुँदैन! कालो कपडाले ताप सोस्छ। दाजुभाइ-दिदीबहिनीहरूले प्रायजसो घाममा काम गर्छन्; यदि तिनीहरूले कालो लुगा लगाए भने तिनीहरूलाई धेरै गर्मी हुनेछ। यदि दाजुभाइ-दिदीबहिनीहरू गर्मीको कारणले बिरामी परे वा तिनीहरूलाई लू लाग्यो भने कसले जिम्मेवारी लिन्छ?” के यो कुरा सही सुनिन्छ? तिमीहरूलाई थाहा छैन, होइन र? यहाँ एउटा वस्तुगत तथ्य छ: यी कपडाहरू धेरै पातला र हावा छिर्ने खालका थिए, ती लगाउँदा निकै शीतल हुन्थ्यो। कालो कपडा लगाउँदा अलिकति बढी गर्मी भए पनि, लुगा अलि खुकुलो बनाइयो भने त्यसले मानिसहरूलाई कसै-कसैले दाबी गरे जस्तै गर्मीको कारण बिरामी पार्ने थिएन। यसबाहेक, यी कपडाहरू सबै काला पनि थिएनन्; कतिपय उज्यालो रङका थिए। वास्तवमा, यो कुरा भन्ने व्यक्तिको भित्री उद्देश्य थियो। मैले किन यसो भनेँ? यदि तँलाई सन्दर्भ थाहा छैन भने, तैँले साँच्चै उसले दाजुभाइ-दिदीबहिनीहरूको ख्याल गरिरहेको थियो भन्‍ने सोच्न सक्छस्। तर यदि तँलाई सन्दर्भ थाहा भएको भए, तैँले उसले यो कुरा भन्नुमा उसको एउटा एजेन्डा थियो भन्‍ने थाहा पाउनेथिइस्। यदि दाजुभाइ-दिदीबहिनीहरूले रेयनबाट बनेका ती शीतल लुगाहरू लगाउने हो भने, उसले किनेका लुगाहरू बेच्न सक्नेथिएन; दाजुभाइ-दिदीबहिनीहरूले ती किन्नेथिएनन्। उसले किनेका लुगाहरू सबै सडक पसल र क्लियरन्स बिक्रीका थिए, र ती कमसल गुणस्तरका थिए; ती लगाउँदा तँ भिखारीजस्तो देखिन्थिस्। सबैभन्दा महत्त्वपूर्ण कुरा, उसको मूल्य सस्तो थिएन। अब तिमीहरूलाई सन्दर्भ थाहा भएकोले, के तिमीहरूले उसले भनेको कुरा सही थियो कि थिएन भनेर केही बोध गर्न सक्छौ? (सक्छौँ।) उसले किन यसो भन्यो? (ऊ आफ्नो सामान नबिक्ला कि भनेर डराएको थियो।) उसले आफूसँग स्वार्थी मनसाय छ भनेन; उसले दाजुभाइ-दिदीबहिनीहरूको ख्याल गर्ने र तिनीहरू गर्मीले बिरामी पर्लान् कि भनी चिन्ता गर्ने बहाना प्रयोग गरेर ती लुगाहरू बनाउने काममा अवरोध गर्‍यो, र यो काम रोक्यो। अर्को एउटा वस्तुगत तथ्य पनि छ, त्यो के हो भने ऊ आफैले गर्मीको तापमा कालो जिन्स र कालो लुगा लगाउँथ्यो र उसले कहिल्यै गर्मी भएको महसुस गरेको कुरा भनेन। के भइरहेको थियो त? उसले भनेको कुरा तथ्यहरूसँग मेल खाएन! हामीले दाजुभाइदिदीबहिनीहरूका लागि रेयन कपडाबाट केही लुगा बनाउन चाहन्थ्यौँ, र उसले भन्यो, “हुँदैन, कालो कपडा धेरै तातो हुन्छ, यसले दाजुभाइदिदीबहिनीहरूलाई गर्मीले बिरामी पार्छ।” उसले लगाएको कालो जिन्स रेयनभन्दा धेरै बाक्लो थियो, त्यसोभए उसलाई किन गर्मी महसुस भएन? त्यसोभए, के उसको कालो लुगा धेरै तातो हुन्छ र त्यसले दाजुभाइदिदीबहिनीहरूलाई गर्मीले बिरामी पार्छ भन्ने कथन सही थियो? के उसले यो कुरा इमानदारीसाथ भनेको थियो? ऊ इमानदार थिएन; ऊ आफ्नो वास्तविक भावनाको विरुद्धमा गइरहेको थियो। त्यसोभए, उसले भनेको कुरा सही थियो कि थिएन? के यो तथ्यहरूसँग मेल खान्थ्यो? (यो तथ्यहरूसँग मेल खाँदैनथियो।) त्यसोभए उसले यो किन भन्यो? यो मामिला उसको व्यापारसँग बाझिएकोले नै उसले यसो भनेको थियो। ऊ भित्रबाट चिन्तित थियो तर उसले सीधै भन्न सकेन, त्यसैले उसले यो मामिलालाई बिथोल्न, आफ्नो स्वार्थको रक्षा गर्ने आफ्नो लक्ष्य हासिल गर्न यी शब्दहरू मात्रै प्रयोग गर्न सक्यो। यो काम मैले व्यवस्थित गरेको थिएँ, र उसले यसरी खुल्लमखुल्ला अवरोध गर्‍यो। यदि मैले व्यवस्थित गरेको कुरामा उसको कुनै आपत्ति थियो भने, उसले त्यो कुरा सीधै मकहाँ ल्याउन सक्थ्यो, तर उसले त्यसो गरेन। बाहिरी रूपमा उसले ठूलो अभिनय गर्‍यो, र उसको कुनै आपत्ति नै नभएजस्तो देखियो, तर पर्दा पछाडि उसले काममा भाँजो हाल्यो, र अलिकति पनि पछि हटेन। उसले के भन्यो? “दाजुभाइदिदीबहिनीहरू सबैसँग लगाउने लुगा छन्, र तिनीहरूले राम्रैसँग लगाएका छन्। के यति धेरै मानिसहरू प्रयोग गरेर र यति धेरै प्रयास गरेर यी लुगाहरू बनाउन आवश्यक छ र?” उसले मेरो अगाडि एक शब्द पनि बोलेन; उसले पर्दा पछाडि यसरी नै काममा भाँजो हाल्यो। जब उसले यी शब्दहरू बोल्यो, के उसलाई आफ्नो हृदयमा ती सही छन् कि छैनन् भन्‍ने थाहा थियो? यदि उसले यो कुरा कुनै साधारण व्यक्तिप्रति गरेको भए, र यो सही हो कि गलत हो भनी आफ्नो हृदयमा थाहा हुँदाहुँदै पनि, केवल लोभले अन्धो भएर र व्यक्तिगत मनसाय र लक्ष्यहरूद्वारा प्रेरित भएर मात्रै यो गरेको भए, यो उसको चरित्रको समस्या मात्रै हुनेथियो। तर उसले यो कार्यद्वारा मलाई नै निशाना बनाइरहेको थियो, र उसले काममा भाँजो हाल्न यी कुराहरू भनेपछि, उसलाई ती सही छन् कि गलत छन् भन्‍ने थाहा थिएन, उसको हृदयमा यसबारे कुनै चेतना थिएन, न त उसले कुनै आत्म-धिक्कार नै महसुस गर्‍यो, र उसलाई आफ्नो कार्यको प्रकृति थाहा थिएन। यो कस्तो प्रकारको व्यक्ति हो? के उसमा मानवता छ? (छैन।) उसले यस्तो गम्भीर कार्य गर्‍यो तर आफ्नो हृदयमा केही पनि महसुस गरेन। मलाई भन्, के उसमा विवेक थियो? (थिएन।) उसमा विवेक थिएन, र यो स्पष्ट रूपमा देखिन्छ। यदि यो व्यक्ति उचित मामिलाहरूमा ध्यान दिने, परमेश्‍वरको घरमा दाजुभाइदिदीबहिनीहरूका लागि केही लाभदायक काम गर्ने एक साधारण व्यक्ति भए पनि, तैँले त्यस कामलाई समर्थन गर्नुपर्छ र त्यसमा भाँजो हाल्नु हुँदैन—सबैले यसलाई सम्पन्न गर्न सामञ्जस्यपूर्ण रूपमा सहकार्य गर्नुपर्छ। मैले सुरु गरेको यो कामको त कुरै छोडौँ; तैपनि उसले अझै पनि पर्दा पछाडि यसमा भाँजो हाल्ने आँट गर्‍यो, र आफ्नो पैशाचिक पञ्जा फैलाउने आँट गर्‍यो। यसको प्रकृति धेरै गम्भीर छ! उसले काममा भाँजो हालेपछि, उसले अझै पनि केही नभएजस्तो गरी एक असल व्यक्ति भएको नाटक गर्‍यो। मलाई भन्, के उसमा अलिकति पनि विवेक थियो? उसले आफूले परमेश्‍वरमा विश्वास गर्छु भनेर दाबी समेत गर्थ्यो। के यो परमेश्‍वरमा विश्वास गर्ने व्यक्तिमा हुनुपर्ने स्वरूप हो? के यो परमेश्‍वरमा विश्वास गर्ने व्यक्तिमा हुनुपर्ने विवेक र मानवता हो? उसले आफूले कसमा विश्वास गर्छु भन्‍ने समेत जानेको थिएन, र उसले सही र गलतबीच खुट्ट्याउन सकेन। उसले कुन कर्तव्य पूरा गर्न सक्थ्यो? यस्तो व्यक्तिले अझै पनि आशिष्‌ पाउने आशा गर्छ—के यो त ठट्टा होइन र? यदि उसले मेरो बारेमा टिप्पणी गरेर मलाई व्यक्तिगत रूपमा निशाना बनाएको भए, र मैले उसले जानाजानी मण्डलीको काममा बाधा र अवरोध गरिरहेको छैन, र उसको कर्तव्य प्रदर्शन स्वीकार्य छ भनी देखेको भए, मैले त्यसलाई केही समयका लागि सहनेथिएँ र उसलाई अवलोकन गरिरहनेथिएँ। तर मैले परमेश्‍वरको घर र परमेश्‍वरका चुनिएका मानिसहरूका लागि गर्नुपर्ने केही काम गरिरहेको थिएँ, सबैका लागि लाभदायक हुने केही काम गरिरहेको थिएँ, र ऊ बाधा दिन र त्यसमा भाँजो हाल्न बाहिर आयो, र मलाई अगाडि बढ्नबाट रोक्यो। मलाई भन्, के म ऊप्रति नरम बन्नुपर्छ? यदि ऊ सानो कदको र केही नजान्ने व्यक्ति भएको, तर उसको कर्तव्य प्रदर्शनले सामान्यतया फल फलाउने गरेको भए, मैले त्यस कुरालाई सहन सक्थेँ र उसलाई पश्‍चात्ताप गर्ने मौका दिन सक्थेँ। यदि ऊ पश्‍चात्ताप गर्न इच्छुक भएको भए र परमेश्‍वरको घरका लागि सेवा गर्न इच्छुक भएको भए, मैले उसलाई क्षमा दिन सक्थेँ र उसलाई निराकरण गर्नेथिइनँ। यदि उसलाई आफ्नो लागि के राम्रो हो भन्‍ने थाहा नभएको भए र उसले विधर्म र भ्रमहरू फैलाउन जारी राखेको भए, र बाधा दिन र भाँजो हाल्न जारी राखेको भए, म ऊप्रति कुनै शिष्टाचार देखाउनेथिइनँ, र सिद्धान्तहरूअनुसार उसलाई निराकरण गर्नेथिएँ। दुष्ट मानिसहरूसँग गर्न सकिने कुरा भनेको तिनीहरूलाई सिद्धान्तहरूअनुसार निराकरण गर्नु मात्रै हो। जब मण्डलीमा बाधा दिने सबै प्रकारका हानिकारक कीराहरूलाई सफा गरिन्छ, तब मण्डली धेरै शान्तिपूर्ण हुनेछ। जब यी गैर-मानवहरूलाई निराकरण गरिन्छ, तब यो धेरै शान्तिपूर्ण हुनेछ! सुँगुर, गाईवस्तु, घोडा जस्ता चौपाया घरभित्र राख्न उपयुक्त हुँदैनन्। यदि तिनीहरूलाई राखियो भने, परिणाम के हुनेछ? निश्चित रूपमा, यसले घरलाई दुर्गन्धित ठाउँ, अराजकताको ठाउँ बनाउनेछ। यदि तैँले यो सहन सक्छु भन्छस् भने, म तँ कति दिनसम्म सहन सक्छस् भनी हेर्न चाहन्छु। घरभित्र राख्न उपयुक्त नभएका कुराहरूलाई बाहिर निकाल्नुपर्छ। तिनीहरू जहाँ बस्न उपयुक्त छन् त्यहीँ बस्नुपर्छ, र यसरी समस्या समाधान हुन्छ। सहन गर्नु समाधान होइन; समस्या समाधान गर्नु मात्रै समाधान हो, होइन र? (हो।) तैँले यी अमानवहरूसँग जतिसुकै स्पष्ट रूपमा सङ्गति गरे पनि, तिनीहरूले त्यसको कुनै पनि कुरा अभ्यासमा लागू गर्दैनन्। तिनीहरूले दश वा बीस वर्षसम्म परमेश्‍वरमा विश्वास गरेका भए तापनि, जब तिनीहरूमाथि कुराहरू आइपर्छन्, तब तिनीहरू अझै पनि गैरविश्‍वासीहरूजस्तै हुन्छन्; तिनीहरूले सत्यतालाई पटक्कै स्वीकार वा अभ्यास गर्दैनन्, तिनीहरूसँग कुनै जीवन प्रवेश हुँदैन, र जब तिनीहरूमाथि कुराहरू आइपर्छन्, तब तिनीहरूले बाधा दिन्छन् र चीजहरू बिगार्छन्। जब यस्ता मानिसहरूले आफ्नो वास्तविक रङ्ग देखाइसकेका हुँदैनन्, तब तिनीहरूले अनिच्छापूर्वक केही सेवा गर्छन्। तर तिनीहरूको वास्तविक रङ्ग प्रकट भएपछि, तिनीहरूलाई तुरुन्तै सफा गरिनुपर्छ—तिनीहरूलाई कुनै शिष्टाचार नदेखाऊ। यदि तैँले त्यसो गरिस् भने, तँ साँच्चै मानवता भएका, सत्यता पछ्याउने, र आफ्नो कर्तव्य पूरा गर्नमा समर्पित भएकाहरूप्रति क्रूर भइरहेको हुन्छस्।

मानवताविहीन मानिसहरूको एउटा स्पष्ट विशेषता के हुन्छ भने तिनीहरूले काम गर्दा र बोल्दा के सही हो र के गलत हो भन्‍ने जान्दैनन्; तिनीहरूले सधैँ कुटिल तर्क व्यक्त गर्छन्। हामी तिनीहरूले के सही हो र के गलत हो भन्‍ने जान्दैनन् भनेर भन्छौँ, तैपनि तिनीहरूले कहिल्यै सही कुरा बोल्दैनन् वा गर्दैनन्। तिनीहरूले गलत कुराहरू मात्रै बोल्छन्; जतिसुकै गलत भए पनि तिनीहरूले जे पनि भन्न सक्छन्। उदाहरणका लागि, एक पटक यस्तो एक व्यक्ति थियो जसले आफूलाई फिट नहुने एउटा लुगा किन्यो, र उसले अरू कसैको लुगा राम्रोसँग फिट भएको देख्यो, त्यसैले ऊ रिसायो र भन्यो, “यो मलाई फिट हुँदैन—तिम्रो लुगा तिमीलाई कसरी यति राम्रोसँग फिट भयो?” उसले अरू कसैको लुगा पनि तिनीहरूलाई फिट नहोस् भन्‍ने अत्यन्तै चाहन्थ्यो—त्यसपछि चाहिँ ऊ खुसी हुनेथियो। ऊ यस्ता कुराहरू भन्न समेत सक्षम थियो—के यो कुटिल तर्क होइन र? (हो।) यदि ऊ राती सुत्न सकेन र उसले तँलाई निकै आरामले सुतिरहेको देख्यो भने, ऊ दुःखी हुन्थ्यो र उसले भन्थ्यो, “म सुत्न सक्दिनँ, र पनि तिमी कसरी सुत्न सक्छौ? यो उचित छैन! तिमी यति आरामले सुतिरहेका छौ, के यो तिमीले आफ्‍नो कर्तव्य पूरा गर्दा बोझको कुनै महसुस नगरेकोले हो? मैले यो कुरा मण्डली अगुवालाई, माथिलाई रिपोर्ट गर्नुपर्छ!” के यो कुटिल तर्क होइन र? (हो।) मैले ठट्टा गरिरहेको छैन, मानवता नभएका र के सही हो र के गलत हो भनी नजान्नेहरूले ठीक यसरी नै बोल्छन्। म किन उसले के सही हो र के गलत हो भनी जानेको थिएन भनी भन्छु? उसले यो कुरा मलाई रिपोर्ट गर्‍यो। जब मैले उसले भनेको कुरा सुनेँ, तब मैले सोचेँ, “यो व्यक्तिले भनिरहेको कुरामा केही गडबड छ; यो सही तर्क होइन! यो मानवता भएको व्यक्तिले भन्‍ने कुरा होइन। ऊ पटक्कै जवान छैन, र उसले दश वर्षभन्दा बढी समयदेखि परमेश्‍वरमा विश्वास गरेको छ, तैपनि उसले आफूले भनिरहेको कुरा सही हो कि गलत हो भनेर समेत जान्दैन; उसले त्यस व्यक्तिलाई रिपोर्ट गर्ने कार्यलाई सही तर्क समेत ठान्छ। यो मान्छे सही र गलत छुट्याउन असक्षम मात्रै होइन—उसलाई के सही हो र के गलत हो भन्‍ने समेत थाहा छैन। यो मान्छे राम्रो छैन।” यदि उसले यो मामिला तिमीहरूलाई सुनाएको भए, तिमीहरूले साँच्चै यो खुट्ट्याउन सक्दैनथियौ होला, र तिमीहरूमध्ये कतिपय त उसले भनेको कुरामा फस्न सक्थ्यौ, र उसको तर्क सही हो भनेर विश्वास गर्न सक्थ्यौ होला। अब मैले यसलाई यसरी वर्णन गरिसकेपछि, के तिमीहरूले यो सही हो कि गलत हो भनेर भन्न सक्छौ? (सक्छौँ।) के त्यस्ता मानिसहरू कुटिल र हास्यास्पद हुँदैनन् र? (हुन्छन्।) तिनीहरूले आफूले के भनिरहेका छन् सो सही हो कि गलत हो भनी जान्दैनन्, तैपनि तिनीहरूले अझै पनि त्यो कुरा भन्छन्। तिनीहरूले स्पष्ट रूपमा गलत अभिव्यक्ति, विचार, र दृष्टिकोणहरूलाई व्यक्त गर्नु पर्ने र सुनाउनु पर्ने सकारात्मक विचार र दृष्टिकोणको रूपमा लिइरहेका हुन्छन्। यो त सही के हो र गलत के हो भनेर नजान्नु हो। तिनीहरूले अज्ञानताको बहाना गरिरहेका हुँदैनन्, न त तिनीहरूले मानिसहरूलाई भ्रमित पार्न, केटाकेटीहरूलाई मूर्ख बनाउन यी शब्दहरू प्रयोग गरिरहेका हुन्छन्—तिनीहरूलाई के सही हो र के गलत हो भन्‍ने थाहा हुँदैन भन्‍ने कुरा स्पष्ट हुन्छ। यसरी, म तिनीहरूमा मानवता छैन भनेर भन्छु। तिनीहरूले यस्तो आधारभूत कुरामा समेत के सही हो र के गलत हो भनी छुट्याउन सक्दैनन्—के तिनीहरूसँग साँचो समझ हुन्छ? के तिनीहरू अझै पनि धर्मी मानिसहरू हुन सक्छन्? तिनीहरूले गलत कुराहरूलाई सही भएजस्तो गरी भन्छन्, जुन कालोलाई सेतो भन्नु बराबर हो। के तिनीहरू आफ्नो कार्यमा अझै पनि धर्मी हुन सक्छन्? के तिनीहरूले मानिसहरूसँग निष्पक्ष रूपमा व्यवहार गर्न सक्छन्? तिनीहरूले मानिसहरूलाई निष्पक्ष रूपमा व्यवहार गर्न सक्दैनन्, त्यसोभए के तिनीहरूले मानिसहरूलाई हानि गरिरहेका हुँदैनन् र? (हुन्छन्।) के त्यो दयालु हुनु हो? (होइन।) सायद तिनीहरू दुष्ट मानिसहरू हुन चाहँदैनन्, र तिनीहरू अरूप्रति मित्रवत् हुन पनि चाहन्छन्, तर तिनीहरूलाई के सही हो र के गलत हो भन्‍ने समेत थाहा हुँदैन, तिनीहरूले कालो र सेतो समेत छुट्याउन सक्दैनन्, त्यसोभए तिनीहरू अरूप्रति कसरी मित्रवत् हुन सक्थे र? यो तिनीहरूको पहुँचभन्दा बाहिरको कुरा हो। जब कसैको विवेक र समझ सही हुन्छ, र कसैमा खुट्ट्याउने क्षमता हुन्छ र उसले अभ्यासका सही सिद्धान्तहरू छनौट गर्न सक्छ, तब मात्रै ऊ दयालु हुन सक्छ। यदि तैँले आफू धर्मी र दयालु छु भन्छस् भने, यसका प्रकटीकरणहरू कहाँ छन्? यदि तँलाई के सही हो र के गलत हो भन्‍ने समेत थाहा छैन भने, तँ कसरी धर्मी र दयालु हुन सक्छस्? आफूलाई धोका नदे! होइन र? आफूलाई र अरूलाई धोका दिनु भनेको यही हो। त्यस्ता मानिसहरूले आफूलाई विशेष रूपमा प्रशंसा पनि गर्छन्, र तिनीहरूले आफ्नो चरित्र धर्मी छ, आफू दयालु छु र आफू अख्तियारसँग डराउँदिनँ भन्‍ने सोच्छन्, र जब तिनीहरूले कसैले केही गलत गरेको देख्छन्, तब तिनीहरूले तुरुन्तै उसको आलोचना गर्न सक्छन् भन्‍ने सोच्छन्। यस्तो आलोचनाको लागि तेरो आधार के हुन्छ? यदि तैँले तिनीहरूको आलोचना आफ्नो गलत विचार र दृष्टिकोणको आधारमा गरिस् भने, तैँले असल मानिसहरूलाई सास्ती दिनेछस्, र परमेश्‍वरको घरका सत्यता सिद्धान्तहरूलाई बङ्ग्याउनेछस्। के त्यो त मानिसहरूलाई भ्रमित पार्नु होइन र? यदि यस्तो व्यक्तिले मण्डलीमा शक्ति हातमा लियो भने, त्यसको अर्थ शैतानले शक्ति हातमा लिइरहेको छ भन्ने हुन्छ। यदि शैतानले शक्ति हातमा लिन्छ भने, के धेरैजसो मानिसहरूले लाभ उठाउँछन् कि कष्ट भोग्छन्? (तिनीहरूले कष्ट भोग्छन्।) धेरैजसो मानिसहरूलाई गम्भीर रूपमा हानि हुनेछ र तिनीहरूसँग जिउने कुनै उपाय हुनेछैन।

हामीले छलफल गर्दै आएका विषयहरू सबै मानिसहरूको दैनिक जीवनका केही सामान्य प्रकटीकरणहरूसँग सम्बन्धित छन्। यी विषयहरू छलफल भएको सुनेपछि तिमीहरूलाई कस्तो महसुस हुन्छ? के सत्यतासँग यी विषयहरूको कुनै सम्बन्ध छ? के तिमीहरू सुन्न इच्छुक छौ? (छौँ।) के यो कुरा काट्नु मात्रै हो त? के यो मानिसहरूको पिठ्यूँ पछाडि तिनीहरूको आलोचना गर्नु हो? (होइन, यो त मानिसहरूलाई कसरी खुट्ट्याउने भनी सिक्न हामीलाई मद्दत गर्नका लागि हो।) अब तिमीहरूले यी सङ्गतिहरू सुनिसकेपछि, के तिमीहरू मानिसहरूलाई खुट्ट्याउन सक्षम भएका छौ? (मलाई त म पहिलेभन्दा मानिसहरूलाई अलिक राम्ररी खुट्ट्याउन सक्छु जस्तो लाग्छ।) अब तिमीहरूले मानिसहरूलाई केही हदसम्म खुट्ट्याउन सक्नुपर्छ। अब मैले यसरी सत्यतामा सङ्गति गरिसकेको र उदाहरणहरूबारे छलफल गरिसकेको हुनाले, यदि तिमीहरू अझै पनि मानिसहरूलाई खुट्ट्याउन सक्दैनौ भने, तिमीहरूको क्षमता साह्रै कमजोर छ र सत्यता तिमीहरूको पहुँचभन्दा बाहिर छ। अवश्य पनि, यस्ता मानिसहरू पक्कै पनि छन्। तिनीहरूले जसरी सुने पनि, बुझ्दैनन्, र यस्तो समेत सोच्छन्, “तपाईंले बताइरहनुभएका कुराहरू सबै दैनिक जीवनका मामिलाहरू मात्रै हुन्—म त सुन्दिनँ! म त तेस्रो स्वर्गका गहन सत्यताहरू सुन्न चाहन्छु। तपाईंले सङ्गति गरिरहनुभएको कुरा सत्यता होइन, यो सबै कुरा काट्नु मात्रै हो। म त सुन्दिनँ!” यदि तँ साँच्चै सुन्न चाहँदैनस् भने, तैँले नसुने पनि हुन्छ। तर हामीले छलफल गरिरहेका विषयहरू सबै आवश्यक छन्। जसले तिनमा भएको सत्यता बुझ्न सक्छ उसले मानिसहरूलाई खुट्ट्याउन सक्नेछ। यदि तैँले साँच्चै बुझ्न सक्छस् भने, तँ एक आशिषित व्यक्ति होस्। यदि तैँले जतिसुकै सुने पनि बुझ्न सक्दैनस्, र जति धेरै सुन्छस्, त्यति नै धेरै अलमल्ल पर्छस् र त्यसले तेरो टाउको त्यति नै धेरै दुखाउँछ भने, यो प्रकटीकरण तेरो लागि राम्रो सङ्केत वा राम्रो लक्षण होइन।

भर्खरै हामीले मानवतामा रहेको सही के हो र गलत के हो भनी जान्ने विशेषताको बारेमा कुरा गर्‍यौँ। मानिसहरूले सही के हो र गलत के हो भनी नजान्‍नुका विभिन्न प्रकटीकरणहरू धेरै हुन्छन्। यदि मानिसहरूले सही के हो र गलत के हो भनी जानेको भए, त्यो राम्रो हुनेथियो, र हामीले यस विषयमा कुरा गर्नुपर्ने थिएन। तर धेरै मानिसहरूले सही के हो र गलत के हो भनी जान्दैनन्, त्यसैले यस प्रकारको व्यक्तिले किन सही के हो र गलत के हो भनी जान्दैन, उसले यति स्पष्ट रूपमा सही वा गलत रहेका कुराहरूलाई किन खुट्ट्याउन सक्दैन भनी खुट्ट्याउनका लागि केही उदाहरणहरू उठाउनु उचित हुन्छ। यस प्रकारको व्यक्तिले वास्तवमा यस्ता बेतुका शब्दहरू बोल्न र यस्ता हास्यास्पद कुराहरू गर्न सक्छ—यहाँ वास्तवमा के भइरहेको हुन्छ? यो सङ्गति गर्न र खुट्ट्याउन लायक कुरा हो। सही के हो र गलत के हो भनी जान्नु मानवतामा हुनुपर्ने एउटा अवस्था हो। सही के हो र गलत के हो भनी नजान्नु कुनै व्यक्तिमा देखा पर्न नहुने कुरा हो। यदि कसैले साँच्चै सही के हो र गलत के हो भनी जान्दैन भने, त्यो निकै दुःखको कुरा हो; यसको अर्थ उसमा कुनै व्यक्तिमा हुनुपर्ने अवस्थाहरू छैनन् भन्‍ने हुन्छ। हामीले भर्खरै केही निश्‍चित उदाहरण र प्रकटीकरणहरूबारे कुरा गर्‍यौँ, र कतिपय मानिसहरूका लागि, तिनीहरूले स्पष्ट रूपमा सही के हो र गलत के हो भनी जान्दैनन् भन्‍ने कुरा साँचो नै हो। यदि कसैले मानिसहरूलाई केही अनुचित, उत्तेजक कुराहरू वा केही भ्रामक शब्दहरू मात्रै भनिरहेको छ, वा मानिसहरूका अघि केही कुटिल तर्क व्यक्त गरिरहेको छ भने, सङ्गति गर्न र खुट्ट्याउनका लागि यस कुरालाई विशेष रूपमा उठाउन आवश्यक छैन, किनभने ती प्रकटीकरणहरू साधारण भ्रष्ट मानवहरूप्रति लक्षित हुन्छन्। तर कतिपय मानिसहरूको सही के हो र गलत के हो भनी नजान्ने प्रकटीकरण परमेश्‍वर, सत्यता, र सकारात्मक कुराहरूप्रति लक्षित हुन्छ। सही के हो र गलत के हो भनी नजान्ने यस प्रकारको व्यक्तिको हकमा भन्दा, यदि मैले सङ्गति गर्न केही उदाहरणहरू उठाइनँ भने, सबैले अझै पनि तिनीहरूलाई खुट्ट्याउन सक्दैनन् होला, र तिनीहरूले यस प्रकारको समस्याको सार र गम्भीरतालाई छर्लङ्गै देख्नेछैनन्। त्यसैले मैले यसबारे कुरा गर्नु आवश्यक छ। धेरै कुराहरू भएका छन्—यदि तिनमा सत्यता समावेश छ भने, मैले जे हो त्यही भन्नुपर्छ, मानिसहरूलाई सत्यता बुझ्न र खुट्ट्याउने क्षमता प्राप्त गर्न मद्दत गर्नका लागि यी नकारात्मक उदाहरणहरू उठाउनुपर्छ, र सबैलाई तीबाट पाठ सिक्न दिनुपर्छ। यदि कुनै मामिलामा कुनै निश्चित व्यक्ति समावेश छ भने, संलग्न भएकाहरूले लाज मान्नु हुँदैन। यदि तँलाई अहिले लाज लाग्छ भने, तैँले त्यति बेला ती कामहरू गर्नुहुँदैनथियो। कतिपय मानिसहरू सही के हो र गलत के हो भन्‍ने कुरा कति गम्भीर हदसम्म जान्दैनन्? तिनीहरूले गर्ने कामहरू—जुन सही के हो र गलत के हो भनी नजानेको कारणले हुन्छ, र जुन निकै गम्भीर प्रकृतिका हुन्छन्—कुनै व्यक्तिप्रति लक्षित गरिएको हुँदैन, तर मप्रति लक्षित हुन्छ। म मण्डलीका अधिकांश मानिसहरूसँग परिचित छैन र तिनीहरूलाई चिन्दिनँ, र केही अगुवा र कामदारहरू छन् जसलाई मैले एक वा दुई पटक मात्रै भेटेको छु, तर म मानिसहरूसँग आमनेसामने बसेर बिरलै एक-एक गरी हृदय खोलेर कुराकानी गर्छु, किनभने मसँग त्यति धेरै फुर्सदको समय हुँदैन। यी मानिसहरूमध्ये कतिपयसँग म राम्रैसँग मिल्न सक्छु, तर कतिपयसँग कुराकानी गर्न असम्भव हुन्छ। यस्तो किन हुन्छ? अब हामी केही उदाहरणहरू हेरौँ।

एक शरद ऋतुमा, फार्ममा रोपिएका आलुहरू खनिए, र खाना पकाउने जिम्मा पाएको व्यक्तिले फार्ममा गएर एक टोकरी आलु लिएर आयो। सबैभन्दा माथिका आलुहरू लगभग मुट्ठी जत्रो आकारका देखिन्थे, जुन ठीकै देखिन्थे। तर, यसभन्दा तलका आलुहरू सबै साना थिए, र केही त कुहिएका थिए। म त छक्क परेँ। “तिनीहरूले हामीलाई यस्ता आलु कसरी दिन सके? के यस्ता आलुहरू जनावरलाई खुवाउन प्रयोग गर्नु पर्दैन र? के फार्मको मान्छेले गल्तीले यस्तो पोको पारेको हो?” यदि यो साँच्चै गल्तीले भएको भए, माथिका आलुहरू किन राम्रा र सामान्य थिए, जबकि तलका आलुहरू साना वा कुहिएका थिए? यो घटनाले ममा गहिरो छाप छोड्यो। बाहिरी रूपमा, आलु पोको पार्ने व्यक्तिको आँखा डेडो थिएन र उसको रूप सामान्य नै थियो। मैले उसलाई एक-दुई पटक देखेको थिएँ र ऊसँग केही शब्दहरू साटासाट गरेको थिएँ, तर हाम्रो कुनै वास्तविक अन्तरक्रिया भएको थिएन। मैले उसलाई चिन्दिनँ भन्दा पनि हुन्छ, त्यसैले आलोचना, हप्की, वा काटछाँटको त कुनै प्रश्न नै थिएन। त्यसोभए यो व्यक्तिले मलाई यस्ता साना र कुहिएका आलुहरू दिएर किन यस्तो व्यवहार गर्‍यो? यदि उसलाई ती आलुहरू मेरो लागि हो भन्‍ने थाहा थिएन भने, उसले किन राम्रा आलुहरू माथि र कुहिएका आलुहरू तल राख्यो? उसलाई स्पष्ट रूपमा थाहा थियो। त्यसोभए, ती मेरो लागि हो भनी थाहा पाएर पनि, उसले किन कुहिएका आलुहरू हाल्यो? के ऊ त्यति बेला बेहोस अवस्थामा थियो? वा कुनै दियाबलसले उसका हातहरू नियन्त्रण गर्‍यो? वा उसलाई दुष्ट आत्मा लागेको थियो? यस्तो हुने त्यति सम्भव छैन। यदि उसलाई साँच्चै दुष्ट आत्मा लागेको भए, ऊ मानसिक रूपमा विक्षिप्त हुनेथियो र उसले मेरा लागि आलुहरू नै ल्याउनेथिएन। त्यसोभए यदि उसलाई दुष्ट आत्मा लागेको थिएन भने, निकै सामान्य देखिने यो व्यक्तिले किन यस्तो काम गर्‍यो? के उसलाई यो काम गर्नु धोकाको कार्य हो भन्‍ने थाहा थिएन? यदि उसको हृदयमा मेरो लागि घृणा थियो भने, ऊ यहाँ आफ्नो कर्तव्य गर्नुको सट्टा परमेश्‍वरको घर छोडेर जानुपर्थ्यो। यसबाहेक, यदि उसले मेरो लागि घृणा नै बोकेको थियो भने, त्यसको कारण के थियो? मलाई घृणा गर्ने के कारण थियो? यदि हामीले यसलाई मानवताको हिसाबले हेर्‍यौँ भने, पहिलो, मैले उसलाई केही पटक मात्रै देखेको थिएँ; ऊ कस्तो थियो भन्‍ने मलाई थाहा थिएन। र दोस्रो, मैले ऊसँग कहिल्यै कुनै वास्तविक सम्पर्क वा सङ्गत गरेको थिइनँ। मलाई ऊ जमिनमा काम गर्छ भन्‍ने मात्रै थाहा थियो। त्यसोभए उसले मसँग किन यस्तो व्यवहार गर्‍यो? एउटा मात्रै सम्भावना छ: उसले मेरो बारेमा निकै बलियो धारणाहरू राखेको थियो र मेरो विरुद्धमा ऊसँग ठूलो पूर्वाग्रह भएको, वा कसैले उसलाई उक्साएको भए मात्रै उसले यस्तो काम गर्न सक्थ्यो। त्यो व्यक्तिले यस्तो काम गर्न सक्यो, उसले यो काम गर्न आँट गर्‍यो—के तिमीहरूलाई यो अकल्पनीय लाग्दैन? यदि तैँले एक साधारण व्यक्तिसँग व्यवहार गरिरहेको भए पनि, के तैँले यस्तो काम गर्न सक्थिस् र? यदि तैँले सुपरमार्केट चलाइरहेको भए पनि, तैँले मानिसहरूलाई छल्न र ठग्न सक्दैनथिइस्; तँ आफ्ना ग्राहकहरूलाई कायम राख्न भरोसायोग्य हुनुपर्थ्यो र तैँले आफ्नो बाटो बन्द गर्नुहुँदैनथियो। अझ महत्त्वपूर्ण कुरा त, अहिले तैँले आफ्नो कर्तव्य पूरा गरिरहेको छस्, र यस्तो काम गर्नु, विशेष गरी मसँग यस्तो काम गर्नु—मलाई भन्, के यो न्यायोचित हो त? (होइन।) त्यसोभए यस्तो व्यक्तिको प्रकृति के हो? उसले यो काम गर्दा सही के हो र गलत के हो भनी जानेको थियो? उसमा अलिकति पनि चेतना थिएन। यदि उसमा साँच्चै चेतना भएको भए, जब उसले कुहिएका आलुहरू उठाउन लागेको थियो, तब उसले सोच्नेथियो, “होइन, मैले कुहिएका आलुहरू लिन सक्दिनँ, मैले केही राम्रा आलुहरू लिनुपर्छ। के सबैले राम्रो खाना खानु पर्दैन र?” अनि ती मेरो लागि खानलाई थिए भन्‍ने कुरा त छँदै छ—कुहिएका आलुहरू लिने सोच उसको मनमा आउनु समेत हुँदैनथियो, त्यसलाई व्यवहारमा लागू गर्ने कुरा त परै जाओस्। अब, के यसको जवाफ एकदमै स्पष्ट छैन र? ऊ यो काम गर्न किन सक्षम भयो? किनभने यस्ता मानिसहरू चाहे दियाबलसहरूबाट पुनर्जन्म भएका हुन् वा पशुहरूबाट, तिनीहरूले आफ्‍नो मानवतामा सही के हो र गलत के हो भनी बुझ्दैनन्। तिनीहरूको मानवतामा, सही कार्य र विचारहरू के हुन् र गलत कार्य र विचारहरू के हुन् भनी छुट्याउन वा जाँच्न सक्ने कुनै पनि कुरा हुँदैन। यदि तिनीहरू जनावर वा दियाबलसहरूबाट पुनर्जन्म भएका होइनन् भने, तिनीहरू जिउँदो लासहरू हुन्। त्यसोभए यस्तो व्यक्तिले परमेश्‍वरमा विश्वास गर्नुको अर्थ के हो र? तिनीहरूले भन्छन्, “मैले विश्वास गर्ने त परमेश्‍वरमा हो। तिमी त एउटा व्यक्ति मात्रै हौ, तिमीले मलाई के गर्न सक्छौ र?” के यी शब्दहरूमा कुनै समझ छ? के यो परमेश्‍वरमाथिको साँचो विश्वास हो? के परमेश्‍वरलाई यसरी व्यवहार गर्नु परमेश्‍वरको अभिप्रायअनुसार हुन्छ? परमेश्‍वरले यस्तो प्रकारको विश्वास चाहनुहुन्न। सायद तिनीहरूले यसो पनि भन्लान्, “परमेश्‍वरले मलाई चाहनुहुन्छ कि चाहनुहुन्न भन्‍ने कुरा तिमीले भन्ने कुरा होइन!” म त भन्छु, “तैँले भनिरहेको कुरा सही छैन। यदि मैले बोलेका वचनहरू परमेश्‍वरका वचनहरू हुन् भने, तैँले मलाई यसरी व्यवहार गर्ने कार्यमा समस्या छ। तेरो परिणाम परमेश्‍वरका वचनहरूद्वारा निर्धारण हुन्छ।” तिनीहरूले भन्छन्, “म तेस्रो स्वर्गमा गएर तिम्रो बारेमा रिपोर्ट गर्छु!” म भन्छु, “यदि तँ साँच्चै तेस्रो स्वर्गमा जान सक्छस् भने, तुरुन्तै गइहाल्।” मलाई भन्, के यस्ता मानिसहरू डरलाग्दा हुँदैनन् र? यस्तो व्यक्तिसँग संगत गर्न को इच्छुक हुन्छ होला र? अहिलेका लागि उसले कसलाई निशाना बनाइरहेको थियो भन्‍ने कुरामा नजाऔँ। यदि उसले मलाई होइन, तर कुनै व्यक्तिलाई निशाना बनाइरहेको थियो भने, के उसको कार्य विवेकको मानकअनुरूप हुनेथियो? (थिएन।) उसले मप्रति यस्तो काम गर्न सक्नु कस्तो प्रकारको समस्या हो? उसले मप्रति समेत यस्तो काम गर्न सक्ने भएकोले, के उसले एक साधारण व्यक्तिलाई पनि यस्तो गर्न सक्थ्यो? यो मामिलालाई कसरी मूल्याङ्कन गर्नुपर्छ? यो व्यक्तिले यस्तो काम गर्न सक्यो भन्‍ने कुरामा म धेरै छक्क परेँ। उसले किन यसो गर्न सक्यो? यदि उसले यो काम एक साधारण व्यक्तिलाई गरेको भए, मसँग उसको लागि पनि एउटा चित्रण हुनेथियो। उसले त्यसो गर्नु गलत थियो। अरूलाई यसो गर्नु सही हो जबकि मलाई यसो गर्नु गलत हो भन्‍ने होइन—यस प्रकारको कथन निष्पक्ष हुँदैन र यो ठोस कुरा हुँदैन। यदि उसले मलाई यसो गर्न सक्यो भने, उसले अरूलाई, जोकोहीलाई पनि यसो गर्न सक्छ। यसको कारण के हो? यो गहिरो रूपमा सोच्न लायकको कुरा हो। उसले आफू परमेश्‍वरमा विश्वास गर्छु र परमेश्‍वरको घरको सदस्य हुँ भन्थ्यो, र पनि उसले मलाई किन यस्तो व्यवहार गर्न सक्यो? उसले यस्तो नीच काम कसरी गर्न सक्यो? उसले यति बुझ्न नसकिने काम कसरी गर्न सक्यो? उसले आफूलाई धेरै दयालु ठान्थ्यो, र पनि उसले अरूलाई खानको लागि कुहिएका आलुहरू कसरी दिन सक्यो? उसले ती आफै किन खाएन? ती कुहिएका आलुहरू, साना आलुहरू, र नबढेका आलुहरू जनावरहरूलाई खुवाउनका लागि हुन्, र पनि उसले ती मानिसहरूलाई किन खान दियो? मैले उसलाई सत्यताद्वारा मापन नगरेर, केवल नैतिक दृष्टिकोणबाट हेर्दा पनि उसका कार्यहरू स्वीकार्य थिएनन्, त्यसैले म ऊ गैर-मानव हो भनेर भन्छु। के यो चित्रण सही छ? के यो निष्पक्ष छ? (यो सही र निष्पक्ष छ।) उसले यस्तो स्पष्ट रूपमा गलत काम गर्‍यो र अझै पनि थाहा पाएन, र उसले सहज समेत महसुस गर्‍यो, र उसको हृदयमा अलिकति पनि आत्म-धिक्कार थिएन। यस्तो किन हुन्छ? ऊसँग कुनै विवेक थिएन, ऊसँग आत्मा समेत थिएन; दियाबलस वा पशुजस्तै ऊसँग कुनै चेतना थिएन। ऊ मानव थिएन, त्यसैले, ऊसँग कुनै विवेक थिएन। उसले सही के हो र गलत के हो भनी जान्दैनथियो, र उसले जतिसुकै गम्भीर गल्ती गरे पनि उसले सधैँ आफ्ना कार्यहरू पूर्ण रूपमा न्यायोचित छन् भन्‍ने महसुस गर्थ्यो, र उसले आफ्ना गल्तीहरू कहिल्यै स्वीकार गर्दैनथियो, त्यसरी नै काम गरिरहन जिद्दी गर्थ्यो। जब अरूले उसको चित्रण गर्थे, र उसले गरेको काम गलत छ भनी भन्थ्यो, उसले अझै पनि आफू निकै सही छु भन्‍ने सोच्थ्यो र अन्यायमा परेको महसुस गर्थ्यो। म भन्छु, त्यो तँलाई अन्याय गर्नु पटक्‍कै होइन। यो त तथ्यहरूलाई नबुझिकनै तँलाई निन्दा गर्नु वा तँसँग मानवता छैन भनी चित्रण गर्नु होइन। बरु, यस्ता गम्भीर तथ्यहरू सबैले देख्ने गरी छर्लङ्ग हुँदा, कसले अझै पनि तँसँग मानवता छ भन्न सक्थ्यो र? यी तथ्यहरू प्रमाणको रूपमा हुँदा, कसैले पनि यसलाई इन्कार गर्न सक्दैनथियो। म तँसँग मानवता छ, तँ दयालु र धर्मी छस् भनेर भन्न चाहन्थेँ, तर तैँले गरेको कामको प्रकृति निकै नीच छ; यो शैतानले परमेश्‍वरको उपहास गरेकै प्रकृतिजस्तै हो, यो शैतानले परमेश्‍वरलाई संसारका धन र महिमा देखाएर उहाँलाई यसो भनेर कालोलाई सेतो बनाएजस्तै हो, “यदि तपाईंले लम्‍पसार परेर मेरो आराधना गर्नुभयो भने, म तपाईंलाई यी सबै थोक दिनेछु।” संसारका सबै कुरा र यावत् थोक, परमेश्‍वरले नै सृष्टि गर्नुभएको थियो। परमेश्‍वरले अस्तित्वमा भएका सबै कुरा र यावत् थोक सृष्टि गर्नुभयो; परमेश्‍वरले यी सबैको आनन्द लिनुपर्छ, तैँले होइन, तँ त्यसो गर्न योग्य छैनस्। तैँले जे आनन्द लिन्छस् त्यो परमेश्‍वरले तँलाई दिनुभएको हो। तैँले परमेश्‍वरको आराधना गर्नुपर्छ, परमेश्‍वरले तेरो आराधना गर्ने होइन। यो मान्छेले यस्तो स्पष्ट र सरल अवधारणा समेत बुझेन, र केही आलुहरू पाउनका लागि मात्रै मैले उसको मुड जाँच्नुपर्छ र ऊ खुसी छ कि छैन भनी हेर्नुपर्छ भन्नेसम्म सोच्यो। यदि ऊ खराब मुडमा थियो भने उसले मलाई केही कुहिएका आलुहरू दिन्थ्यो, मानौँ उसले कुनै भिखारीसँग व्यवहार गरिरहेको छ। मैले ऊबाट दुर्व्यवहार सहनुपर्ने थियो—के त्यो सम्भव छ? के मैले त्यो सहन सक्थेँ? (सक्‍नुहुन्‍नथियो।) यस्तो व्यक्तिलाई कसरी निराकरण गर्नुपर्छ? (उसलाई तुरुन्तै सफा गरिनुपर्छ।) यस्तो व्यक्तिलाई प्रशासनिक आदेशद्वारा निराकरण गरिनुपर्छ। अनि यो साँच्चै नै यस्तो प्रकारको एउटै मात्र घटना भने होइन। कतिपयले भन्छन्, “के योभन्दा पनि गम्भीर घटनाहरू छन्?” अवश्य पनि छन्, नत्र म किन मानिसहरू एक-अर्काभन्दा फरक हुन्छन् भनी भन्थेँ र? यदि परमेश्‍वरमा विश्वास गर्ने सबैले परमेश्‍वरको आराधना गर्न सक्थे भने, हरेकलाई आफ्नो प्रकारअनुसार वर्गीकरण गरिनु आवश्यक हुनेथिएन। धेरै मानिसहरूले इमानदारीपूर्वक परमेश्‍वरमा विश्वास नगर्ने हुनाले, र मण्डलीको काममा बाधा दिने दुष्ट मानिसहरू र अलमल्ल मानिसहरू, अर्थात् कुनै पनि खराब काम गर्न सक्‍ने खालका मानिसहरू पनि हुने हुनाले, मण्डलीको काम अन्त्यतर्फ आउँदै गर्दा, सबै जना प्रकट हुन्छन् र आफ्नो प्रकारअनुसार वर्गीकरण गरिन्छन्।

अब हामी अर्को उदाहरणको बारेमा कुरा गरौँ। फार्ममा मकै पाकेको थियो, र कुनै व्यक्तिले मेरा लागि केही मकै ल्याउन लागेको थियो। नजिकैको एक व्यक्तिले उसलाई भन्यो, “त्यो मकैमाथि मूसा घिस्रेको छ, त्यो नलैजाऊ!” उसले एकछिन सोच्यो र भन्यो, “मूसा घिस्रेर के भयो त? के त्यो अझै खान योग्य छैन र? मैले लगेँ भने पनि ठीकै हुन्छ!” त्यो मकैमाथि मूसा घिस्रेको थियो र त्यो मानिसहरूले खानको लागि उपयुक्त छैन भन्‍ने उसलाई स्पष्ट रूपमा थाहा थियो, तैपनि उसले त्यो ल्याएर मलाई दिन जिद्दी गर्‍यो। यो कस्तो प्रकृति हो? के यस्तो व्यक्तिमा मानवता हुन्छ? (हुँदैन।) त्यसोभए यो कस्तो प्रकारको व्यक्ति हो? (मानव होइन, तर दियाबलस हो।) मलाई भन्, के ऊ मूसा घिस्रेको मकै आफ्ना आमाबुबा वा बच्चालाई खान दिन सहमत हुन्थ्यो? (हुँदैनथियो।) किन हुँदैनथियो? (त्यो सफा छैन, त्यो खाँदा स्वास्थ्यको लागि खराब हुन्छ भन्‍ने उसलाई थाहा थियो। ऊ आफ्नो परिवारलाई त्यो खान दिन इच्छुक हुनेथिएन।) उसले त्यो आफ्नो परिवारलाई दिन सक्दैन भन्‍ने उसलाई थाहा थियो, तैपनि उसले मलाई त्यो ल्याएर दिन जिद्दी गर्‍यो, र अरूले उसलाई रोक्न सकेनन्। त्यसोभए के उसलाई यो सही हो कि गलत हो भन्‍ने थाहा थियो? (थिएन।) वास्तवमा, उसलाई आफ्नो हृदयमा यो गलत हो भन्‍ने थाहा थियो। त्यसोभए उसले किन अझै पनि त्यो मकै मलाई ल्याएर दिन चाहन्थ्यो? के म उसको शत्रु हुँ? के मैले उसलाई सास्ती दिएको वा हानि गरेको थिएँ? थिइनँ, मैले यीमध्ये कुनै पनि काम गरेको थिइनँ। म ऊसँग परिचित थिइनँ, तैपनि उसले मलाई मूसा घिस्रेको मकै ल्याएर दिन जिद्दी गर्‍यो। मलाई भन्, यो कस्तो प्रकृति हो? यो वास्तवमा परमेश्‍वरमा विश्वास गर्ने कुनै व्यक्तिले गरेको काम थियो। यसले साँच्चै तेरो आँखा खोल्दिन्छ र तेरो दृष्टिकोण फराकिलो बनाउँछ, यसले साँच्चै तँलाई खुट्ट्याउने क्षमता प्रदान गर्छ, र यो विशाल संसारमा साँच्चै विचित्रताको कुनै अन्त छैन भन्‍ने कुरा तँलाई देखाउँछ। मलाई भन्, जब उसले मेरो लागि त्यो मकै तयार गर्‍यो, के उसको हृदयमा कुनै चेतना थियो? के उसलाई आफूले गरिरहेको काम गलत हो, उसले केही राम्रो मकै, कम्तीमा पनि मूसा नघिस्रेको मकै ल्याउनुपर्छ भन्‍ने थाहा थियो? के उसले यसरी सोच्यो? (उसमा कुनै चेतना थिएन।) यस्ता कुराहरूको हकमा उसमा कुनै चेतना थिएन। यदि यस्तो दूषित मकै उसको आमा वा उसको बच्चालाई ल्याइदिइएको भए, उसमा चेतना हुनेथियो। ऊसँग मानवतामा हुनुपर्ने विवेकको चेतना थिएन, त्यसोभए के ऊसँग मानवता थियो? ऊ कस्तो प्रकारको प्राणी थियो? (मानवचाहिँ होइन।) हेर् त, परमेश्‍वरमाथिको उसको विश्‍वासमा, उसले आफ्नो कर्तव्य पूरा गर्थ्यो, उसले कष्ट भोग्यो र मूल्य चुकाउँथ्यो, उसले शारीरिक श्रम गर्न सक्थ्यो, र उसले भेलाहरूमा सहभागिता जनाउँथ्यो र परमेश्‍वरका वचनहरू पढ्थ्यो, तर ऊ मप्रति किन यति अमित्र भयो? ऊ मबाट किन यति विकर्षित थियो? मैले ऊसँग कहिल्यै एक-दुई शब्दभन्दा बढी कुराकानी गरेको थिइनँ, त्यसोभए मैले कुन हिसाबमा उसको चित्त दुखाएको थिएँ र? मैले सम्पर्क गरेका केही मानिसहरू निकै राम्रा छन्, र तिनीहरू मप्रति निकै मित्रवत् छन्। सबै जना ऊजस्ता छैनन्। तर मैले उसलाई चिढ्याएको थिइनँ, न त मैले उसलाई हानि नै गरेको थिएँ, त्यसोभए उसले मलाई किन यति धेरै घृणा गर्‍यो? यसको जवाफ तिमीहरूको हृदयमा छ। उसले मलाई मात्रै घृणा गरेको थिएन; उसले सबैसँग यस्तै व्यवहार गर्छ। ऊ ठीक यस्तै प्रकारको प्राणी हो। यदि उसले व्यापार गर्ने हो भने, उसले पक्कै पनि छल्ने र ठग्नेथियो, र सबै प्रकारका खराब कामहरू गर्नेथियो। मानिसहरूसँगको उसको अन्तरक्रियामा ऊसँग विवेकको कुनै सीमा र कुनै सिद्धान्त हुँदैन; उसको हृदय यी अँध्यारा कुराहरूले भरिएको हुन्छ। के कुरा एकदमै स्पष्ट छ भने मानिसहरूसँग व्यवहार गर्ने सन्दर्भमा यो उसको निरन्तरको तरिका र सिद्धान्त थियो; परिस्थितिहरूलाई सम्हाल्ने उसको माध्यम र शैली यही थियो। कतिपय मानिसहरूले यसो भन्छन्, “उसले यो काम गर्न सक्नुको अर्थ उसले परमेश्‍वरलाई परमेश्‍वरको रूपमा व्यवहार गरेन भन्‍ने हो।” के यो कथन सही छ? (छैन।) यो किन गलत छ? यदि तैँले मलाई एक साधारण व्यक्तिलाई जस्तै व्यवहार गरिरहेको भए पनि, तैँले मलाई यसो गर्नुहुँदैनथियो। यदि तैँले नैतिकताको मात्रै पालना गरिरहेको भए पनि, तैँले यसो गर्नुहुँदैनथियो। यदि खानामा साँच्चै मूसा घिस्रेको छ वा त्यसलाई कुनै जनावरले टोकेको छ र त्यसमा ब्याक्टेरिया छ भने, त्यो सुपरमार्केटमा समेत बेच्न सकिँदैन। यदि कसैले त्यो खायो र उसलाई केही भयो भने के हुन्छ? अरूलाई थाहा भए पनि नभए पनि, यो कुरा तेरो विवेकलाई सही लाग्नेथिएन। तँलाई त्यो कुरा थाहा भएकोले, तैँले मानिसहरूलाई त्यो खान दिनु हुँदैन। यसमा व्यक्तिको प्रकृति समावेश हुन्छ, र यसमा आत्मआचरणको सिद्धान्त समावेश हुन्छ। तँसँग आत्मआचरणको सबैभन्दा आधारभूत नैतिक मानकहरू समेत छैन, तैपनि तँ आफूलाई मानव ठान्छस्। तँ मानव नै होइनस्। जसले जनावरलाई खुवाउँछ र हुर्काउँछ त्यस जनावरलाई त्यस व्यक्तिको रक्षा गर्नुपर्छ भन्‍ने थाहा हुन्छ। उदाहरणको लागि, एउटा कुकुरलाई हेर्—यदि तैँले त्यसलाई सधैँ खुवाइस् भने, त्यसले तँप्रति राम्रो व्यवहार गर्छ। यदि कुनै अपरिचित व्यक्ति घरमा आएर केही लिन चाह्यो भने, त्यसले उसलाई रोक्नेछ र हरेक मोडमा तेरो रक्षा गर्नेछ। एउटा कुकुर समेत आफ्नो मालिकप्रति बफादार हुन सक्छ र त्यसले उसको रक्षा गर्न सक्छ, र पनि त्यो व्यक्ति कसरी यो स्तरमा पुग्न असफल भयो? के ऊ कुकुरभन्दा पनि खराब छैन र? (छ।) यदि तैँले ऊ दियाबलस हो भनिस् भने, उसले साँच्चै यस कुरालाई स्वीकार गर्न नमान्‍न सक्छ। त्यसैले अब हामी यसलाई वस्तुगत रूपमा भनौँ: यस्तो व्यक्तिमा कुनै मानवता हुँदैन, किनभने उसले यस्तो हास्यास्पद काम, यस्तो नैतिक रूपमा भ्रष्ट काम गरेको छ, तैपनि ऊसँग विवेकको कुनै चेतना छैन, र उसले कहिल्यै पछुतो पनि गर्दैन र यसबारे दुःखी महसुस गर्दैन। यदि कसैले एक साधारण व्यक्तिलाई यसरी व्यवहार गर्यो पनि, ऊसँग विवेकको चेतना हुनुपर्छ, उसले भित्रबाट दुःखी महसुस गर्नुपर्छ, र उसले आफूले गरिरहेको काम गलत हो भनेर जान्‍नुपर्छ र ऊ रोकिनुपर्छ। उसले मलाई यसरी व्यवहार गरेको कुराको हकमा त यो झनै बढी लागू हुन्छ, जुन झनै अनुचित कुरा हो। अवश्य पनि, उसले मलाई यसरी व्यवहार गरेको कारणले मलाई चोट लागेको होइन। मेरो हृदय त्यति सजिलै चोट लाग्ने खालको छैन। मैले त केवल उसले परिस्थितिहरूलाई सम्हाल्ने सिद्धान्त निकै घृणित थियो भनी देखेको हुँ। यसले विवेकको मानक पूरा नगरेको मात्रै होइन, तर यो निकै नीच र निकै घिनलाग्दो पनि थियो। यो व्यक्तिमा अलिकति पनि मानवता थिएन! उसले यस्तो गलत कार्यलाई यस्तो आफूलाई सही साबित गर्ने तरिकाले, खुला रूपमा गर्‍यो, र कसैले पनि उसलाई रोक्न सकेन। मैले ऊसँग मानवता छैन भन्नु भनेको उसलाई अलिकति पनि अन्याय गर्नु होइन, किनभने मानवता नभएकाहरूले गर्ने काम ठीक यस्तै प्रकारको—मानवताविहीन कार्य—हो। यो उसको सार र उसको पहिचानसँग निकै मिल्दोजुल्दो छ। यदि कसैले उपयुक्त रूपमा काम गर्छ, र ऊसँग मानवता र विवेक छ भने, ऊसँग मानवता छैन भन्नु भनेको उसलाई अन्याय गर्नु हो। तर यदि उसले साँच्चै मानवताविहीन कार्यहरू गर्छ भने, ऊसँग मानवता छैन भनेर भन्दा यो उसको सारसँग निकै मेल खान्छ। यसो भन्नु उसलाई अन्याय गर्नु होइन, होइन त? (हो।) जब कतिपय मानिसहरूले मैले यी वचनहरू भनेको सुन्छन्, तब तिनीहरूको मनमा कुरा खेल्छ र तिनीहरूले भन्छन्, “तपाईं सधैँ यी कुराहरूको बारेमा कुरा गर्नुहुन्छ र यसले हाम्रो बेइज्जत गर्छ। कसले गल्ती गर्दैन र?” के यसरी सोच्नु सही हो? (होइन।) सबैले गल्ती गर्छन्, तर गल्तीहरूको प्रकृति साँच्चै फरक हुन्छ। धेरै गल्तीहरूमा मानवताका समस्याहरू समावेश हुन्छन्, र धेरै गल्तीहरूमा व्यक्तिको प्रकृति सार समावेश हुन्छ। केही गल्तीहरू व्यक्तिको भ्रष्ट स्वभावका प्रकाशहरू मात्रै हुन् र त्यसको अर्थ व्यक्तिको सारमा समस्या छ भन्‍ने हुँदैन।

अर्को एउटा उदाहरणको बारेमा कुरा गरौँ। एक दिन, म एउटा फार्ममा गएँ, र संयोगले त्यहाँका मानिसहरू नास्पाती टिपिरहेका रहेछन्। कसैले मेरो लागि केही नास्पातीहरू ल्याइदियो। एकै नजरमा मैले ती नास्पातीहरू निकै हरिया र त्यति नपाकेका देखेँ, तर मैले नास्पाती टिप्ने व्यक्तिले चहकिलो पहेँलो नास्पाती समातेर खाँदै गरेको देखेँ, र उसले खाँदै यसो भन्यो, “कति गुलियो, यो नास्पाती त कति मीठो!” उसले पाकेका नास्पातीहरू आफूले खानको लागि राख्यो, र मेरो लागि टिपिएका त लगभग सबै काँचै थिए। नास्पाती पाकेको थियो कि थिएन भन्ने कुरालाई एकातिर पन्छाएर हेर्दा, नास्पाती टिप्ने व्यक्ति मूर्ख थिएन। उसले दिनदिनै ती नास्पातीका रूखहरूको छेउमा समय बिताउँथ्यो, र कुन पाकेको छ र कुन छैन भन्‍ने उसलाई थाहा थियो। म संयोगले त्यहाँ गएँ, र उसले रूखबाट नपाकेका नास्पातीहरू टिपेर मलाई दियो। वास्तवमा, मलाई काँचो फलफूल वा चिसो प्रकृतिको फलफूल खान मन पर्दैन, र म विशेष गरी नपाकेको फलफूल खान सक्दिनँ, किनभने यसले मेरो पेट खराब हुन्छ। तर उसले मलाई नपाकेका नास्पातीहरू दियो, जबकि उसले एउटा पाकेको नास्पाती निकाल्यो र एक गाँस टोक्यो। यो घटनाले ममा गहिरो छाप छोड्यो। उसले नपाकेका र पाकेका नास्पातीहरूबीचको भिन्नता छुट्याउन सक्छ भन्‍ने मलाई थाहा थियो। उसले अरू मूर्ख छन् र तिनीहरूले पत्ता लगाउन सक्दैनन् भन्‍ने मानिलियो, र यस्तो सोच्यो, “मैले तिमीलाई नपाकेको नास्पाती दिनु नै पर्याप्त छ। मैले तिमीलाई धेरै वटा नास्पाती दिइरहेको छु। नास्पाती पाकेको छ कि छैन भन्‍ने तिमीलाई थाहा छैन, तिमीसँग त्यो ज्ञान छैन! तिमीले सत्यता स्पष्ट र तार्किक रूपमा प्रचार गर्न सक्ने भए तापनि, मैले तिम्रा लागि यति धेरै नपाकेका नास्पातीहरू टिपिदिएपछि तिमीले पक्कै पनि अझै म असल छु र मैले तिमीलाई राम्रो व्यवहार गरिरहेको छु भनी सोच्छौ।” यो काम गर्ने व्यक्तिले अरू मूर्ख छन्, र विशेष गरी मलाई मूर्ख भन्‍ने सोच्यो। उसले यो मूर्ख काम गर्दा के उसको हृदयमा कुनै चेतना थियो? (थिएन।) उसमा कुनै चेतना थिएन। उसले आफूले अरूलाई मूर्ख बनाएको र आफू धेरै चलाख भएको छु भन्‍ने सोच्यो। के ऊ चलाख थियो? (थिएन।) यदि ऊ साँच्चै चलाख भएको भए, ऊ कसरी यस्तो नितान्त मूर्खतापूर्ण काम गरेर पनि अझै चेतनाविहीन हुन सक्थ्यो र? यसले ऊ चलाख थिएन, र त्यसको सट्टा ऊ सानो सोचको थियो भन्‍ने प्रमाणित गर्‍यो। उसले नपाकेका नास्पातीहरू टिपेर मलाई खान दियो, जबकि उसले आफैचाहिँ एउटा पाकेको नास्पाती समातेर खायो। के यो कार्य हास्यास्पद देखिँदैनथियो र? मैले त्यसलाई वास्ता गरिनँ, तर उसले जे गर्‍यो त्यसले ममा गहिरो छाप छोड्यो। यो व्यक्तिले मलाई यसो गर्न सक्नु—के यस कार्यको प्रकृति निकै गम्भीर छैन र? यस मामिलामा उसको दृष्टिकोण, कुराहरूलाई सम्हाल्ने सिद्धान्त, र शैलीको हिसाबमा, उसको मानवता कस्तो थियो? के उसले जे गर्‍यो त्यो गलत छ, मानिसहरूलाई यसरी व्यवहार गर्नु गलत थियो भन्‍ने उसलाई थाहा थियो? (उसलाई यो कुरा थाहा थिएन।) उसले आफूलाई धेरै चलाख ठान्थ्यो। “हेर म कति बाठो छु, मैले तिमीलाई नपाकेका नास्पातीहरू दिएँ र तिमीले पत्ता लगाउन समेत सकेनौ! मैले सबै पाकेकाहरू आफ्नै लागि राखेँ, र तिमीले एउटा पनि पाकेको खान पाउनेछैनौ! यदि तिमी फेरि आयौ भने, म तिमीलाई अझै पनि पाकेकाहरू टिपेर दिनेछैन, म तिमीलाई काँचो मात्रै दिनेछु!” जाबो नास्पाती टिप्ने कार्यले मात्रै पनि उसको खुलासा गर्‍यो। के यो व्यक्ति केही न कामको व्यक्ति होइन र? (हो।) ऊ केही न कामको व्यक्ति हो र उसले सही के हो र गलत के हो भन्‍ने जान्दैन। मलाई भन्, यो कस्तो प्रकारको मानवता हो? मेरो विचारमा, ऊ एउटा पशु हो, र ऊसँग मानिसको स्वरूप मात्रै छ, जब कि वास्तविकतामा, ऊ मानिस कहलाइन लायक छैन। उसले गरेको काम र उसले गरेको यो गल्ती नितान्त तुच्छ थियो, कुनै पशुले गर्ने जस्तो। मानिसहरूले सधैँ मानव उच्च वर्गको पशु हो भन्छन्, तर मैले देखेअनुसार, धेरै मानिसहरू त पशुभन्दा पनि खराब हुन्छन्! उसले जे गर्‍यो, त्यसबाट मात्रै हेर्दा पनि, उसको कार्यका सिद्धान्त र शैलीबाट हेर्दा पनि, उसमा मानवता नहुनुको साथै, ऊ आफ्नो मालिकप्रति एउटा रक्षक कुकुरजति बफादार पनि थिएन। हाम्रो घरमा एउटा कुकुर छ। एक पटक, त्यसले सुँगुरको कान खाइरहेको थियो, र मैले त्यसलाई जिस्काउँदै भनेँ, “तैँले त निकै मज्जाले खाइरहेको छस्, होइन र? मलाई एक गाँस किन दिँदैनस्?” त्यसले सुँगुरको कान तल राख्यो र मेरो अगाडि सारिदियो, मानौँ यसो भन्दै थियो, “लौ खानुहोस्।” कुकुरको लागि मासु र हड्डीहरू सबैभन्दा स्वादिष्ट कुराहरू हुन्। त्यसको छाउराले मागेको भए पनि, त्यसले सुँगुरको कान दिनेथिएन, तर मैले खान्छु भनेँ, र त्यसले तुरुन्तै मलाई दियो। हेर् त, जब तैँले कुकुर पाल्छस्, तब तैँले त्यसबाट कुकुरहरूलाई के कुराले यति माया लाग्दो बनाउँछ भन्‍ने कुरा देख्न सक्छस्। तैँले त्यसको हेरचाह गर्छस् र त्यसलाई राम्रो व्यवहार गर्छस्, र त्यसको लागि, तँ त्यसको परिवार बन्छस्। यदि तैँले त्यससँग भएको सबैभन्दा राम्रो कुरा मागिस् भने, त्यसले तँलाई दिनेछ। तँप्रति त्यसको स्नेह हुन्छ। मानिसहरू यस्तो गर्न असक्षम छन्—त्यसकारण तिनीहरू कसरी उच्च वर्गका पशुहरू भए त? शैतानहरूले मानिसहरू उच्च वर्गका पशु हुन् भनेर भन्छन्। यो सरासर भ्रम हो, यो कुतर्क र विधर्म हो। यदि कुनै व्यक्तिमा मानवता छैन भने, यो शैतानी संसारमा जिउँदा, उसले कुनै पनि दुष्ट कार्य गर्न सक्छ—ऊ जति दुष्ट हुन सक्छ त्यति नै दुष्ट, जति नीच हुन सक्छ त्यति नै नीच, जति कुरूप हुन सक्छ त्यति नै कुरूप, र जति घृणास्पद हुन सक्छ त्यति नै घृणास्पद हुन सक्छ। यदि उसमा विवेकको कार्यगत गुण छैन र सही के हो र गलत के हो भनेर उसले जान्दैन भने, उसले कुनै पनि दुष्ट कार्य गर्न सक्छ, र कुनै पनि गलत शब्द, कुतर्क, र विधर्महरू आफ्नो मुखबाट निकाल्‍न सक्छ। मानिसहरू पशुभन्दा डरलाग्दा हुन्छन्। पशुहरू वास्तवमा डरलाग्दा हुँदैनन्; तिनीहरू धेरै सरल, अत्यन्तै शुद्ध, र अत्यन्तै सोझा हुन्छन्। मैले पालेको सानो कुकुर, जब त्यो सानो थियो र त्यसले सुँगुरको कान खाइरहेको थियो, मलाई देख्नेबित्तिकै यति खुसी भयो कि त्यसले आफ्नो टाउको हल्लाउन र पुच्छर हल्लाउन थाल्यो। मलाई कसरी खुसी पार्ने भन्‍ने त्यसलाई थाहा थियो। तर यदि मैले त्यसलाई जिस्काएँ र त्यसको खाना मागेँ भने, त्यसले मलाई दिँदैनथियो, र त्यो तुरुन्तै लुक्थ्यो र खाइसकेपछि मात्र बाहिर आउँथ्यो। दुई-तीन वर्षको भएदेखि, त्यसले फरक व्यवहार गरेको छ, त्यो अहिले समझदार भएको छ। जब म त्यसलाई मन पर्ने कुरा माग्छु, त्यसले मलाई दिन्छ। त्यसले मलाई दिँदा त्यसले सच्चा व्यवहार गरिरहेको हुन्छ, त्यसले मबाट कुनै माग गर्दैन वा मप्रति कुनै भित्री उद्देश्य राख्दैन। अनि जब त्यसले मलाई त्यो दिँदैन, तब पनि त्यो सच्चा भइरहेको हुन्छ, त्यसले मप्रति कुनै द्वेष राख्दैन। चाहे त्यसले मलाई देओस् वा नदेओस्, त्यो सच्चा कार्य नै हुन्छ। यी त्यसका अन्तर्निहित गुण र नैसर्गिक प्रवृत्तिहरू हुन्। पशुहरूमा भ्रष्ट स्वभावहरू हुँदैनन्। तिनीहरूमा शैतानले प्रशोधन गरेको कुनै पनि कुरा हुँदैन, र तिनीहरूका प्रकटीकरणहरू सबै प्राकृतिक, र अत्यन्तै प्रत्यक्ष र सरल हुन्छन्। तैँले तिनीहरूका अभिप्रायहरू अनुमान गरिरहनु आवश्यक पर्दैन, र तँ तिनीहरूबाट सतर्क रहनु आवश्यक पर्दैन। यदि कुनै पशुले तँलाई केही दिन्छ भने, त्यसले तँलाई दिइरहेको हुन्छ, र यदि दिँदैन भने, दिँदैन। यदि त्यो खुसी छ भने, खुसी छ, र छैन भने, छैन। त्यो आफ्नो संवेगद्वारा नियन्त्रित हुनेछैन, र त्यसले तँप्रति खराब अभिप्राय राख्नेछैन। मानिसहरू फरक हुन्छन्। मानिसहरू डरलाग्दा हुन्छन्। मानव छाला ओढेर पनि यदि तिनीहरूमा विवेक वा समझ छैन भने, तिनीहरू सम्भवतः पशुभन्दा असल हुन सक्दैनन्, तर तिनीहरू जति हदसम्‍म खराब हुन सक्छन् त्यति नै खराब हुन सक्छन्। तिनीहरू कति खराब हुन सक्छन्? यति खराब कि तैँले आफूले जीवित पिशाच देखेको महसुस गर्नेछस्, र यस कुराले तँलाई यो त अकल्पनीय नै छ भन्‍ने महसुस गराउँछ, तेरो विवेकलाई स्तब्ध पार्छ, तेरो हृदयको गहिराइमा प्रहार गर्छ र सास्ती दिन्छ। जब म यी कुराहरू महसुस गर्छु, तब म भित्रभित्रै सुस्केरा हाल्छु, र यस्तो सोच्छु: “के यस्तो कुरा मानिसले गर्नुपर्ने कुरा हो? मानिसहरू कसरी यति खराब हुन सक्छन्? उसले परमेश्‍वरमा विश्वास गर्छ, र पनि उसले कसरी यी कामहरू गर्न सक्छ?” व्यक्तिले आफ्नो विवेक र समझ गुमाएपछि, ऊ जति हदसम्‍म खराब हुन सक्छ त्यति नै खराब हुन सक्छ। ऊ अहिले जति खराब छ त्यति मात्रै हुन सक्ने होइन, तर ऊ अझै बढी खराब हुन सक्छ, र ऊ निरन्तर पतन हुन सक्छ। मानिसहरूले सही के हो र गलत के हो भनी नजान्नु नै मानवजातिको पतनको सुरुवात हो, मानवजातिको अधोगतिको सुरुवात हो।

यदि कसैले सही के हो र गलत के हो भनी जान्दैन भने, ऊसँग विवेक वा समझ हुँदैन, र यसरी ऊसँग मानवता हुँदैन, र सम्भवतः ऊसँग पिशाची प्रकृति हुन्छ। त्यसपछि उसले जे प्रकट गरे पनि वा उसले आफ्नो जीवनकालमा जे जिए पनि, छोटकरीमा, उसले छुटकारा पाउनेछैन, कहिल्यै छुटकारा पाउनेछैन। यदि कसैमा विवेक र समझ छैन भने—स्पष्ट रूपमा भन्नुपर्दा, मानवता छैन भने—ऊ सुधार्नै नसकिने हुन्छ र उसले छुटकारा पाउन सक्दैन। यो कुरा साँच्चै यस्तै हो। यदि उसले सही के हो र गलत के हो भनेर समेत जान्दैन भने, उसले विवेक र समझअनुरूपको कुनै पनि काम कसरी गर्न सक्छ र? त्यस्तो सुझाव दिनु नै बेतुकको कुरा हुनेछ। कतिपय मानिसहरूले डाहा र द्वन्द्व गर्ने झुकाव राख्छन्। यदि यो अरू मानिसहरूसँगको द्वन्द्व हो भने, तैँले यसको प्रकृति धेरै गम्भीर छैन भन्‍ने सोच्न सक्छस्, तर कतिपय मानिसहरू मसँग द्वन्द्वमा उत्रन्छन्। त्यसोभए, यी “परमेश्‍वरमा विश्वास गर्नेहरूले” वास्तवमा कसमा विश्वास गर्छन् त? तिनीहरू मसँग द्वन्द्वमा हुन सक्नुले त यो समस्यालाई गम्भीर बनाउँछ। कतिपय मानिसहरूले मैले तिनीहरूको कुनै समस्या औँल्याउँदा कहिल्यै बिर्सँदैनन्, त्यसपछि तिनीहरूले केही कमजोरी समातेर बदला लिन कुन विधि प्रयोग गर्न सकिन्छ भनेर सोच्छन्। उदाहरणका लागि, मैले एक पटक यस्तो व्यक्तिलाई भनेँ, “तैँले सधैँ यति धेरै खाना पकाउँछस्, ठिक्क मात्रामा किन बनाउँदैनस्?” उसले यसबारे सोच्यो: “तिमीले त मलाई कति खाना बनाउने भन्‍ने राम्रोसँग थाहा छैन भनेर भन्छौ। के यसले म चलाख छैन, म असल छैन भन्‍ने तात्पर्य दिँदैन र? त्यसोभए तिमीले नै एक छाक पकाऊ न त!” मैले पकाएपछि र अलिकति उब्रेपछि, उसले बाहिर त केही भनेन, तर भित्रभित्रै उसले सोच्यो, “तिमीले पनि ठिक्क मात्रामा पकाउन सक्दैनौ, होइन र? मैले तिमीसँग बदला लिने मौका पाएँ। तिमीले मेरो समस्याको खुलासा गर्यौ, त्यसैले म पनि तिम्रो खुलासा गर्नेछु!” उसले सधैँ मलाई निसाना बनाउने तरिकाहरू खोजिरहेको हुन्थ्यो। कतिपय मानिसहरूले यसो भन्छन्, “के तपाईंलाई निसाना बनाउने जोसुकैप्रति पनि तपाईंले मनमा इबी राख्नुहुन्छ? त्यसोभए अरूलाई निसाना बनाउनु ठीक रहेछ, तर तपाईंलाई निसाना बनाउँदा चाहिँ किन ठीक भएन?” के तिनीहरूले त्यसो भन्नु सही हुन्छ? (हुँदैन।) अर्को घटनामा, मैले कसैलाई टेबुल मिलाउन भनेँ, र उसले भन्यो, “त्यो भताभुङ्ग गर्ने म होइन!” मैले भनेँ, “त्यो तँ नभए पनि, तैँले त्यसलाई मिलाउन त सक्छस् नि।” उसले भन्यो, “मैले मिलाए पनि, त्यो भताभुङ्ग गर्ने म होइनँ भन्‍ने त मैले स्पष्ट पार्नुपर्यो नि।” मैले उसलाई दराजका सामानहरू मिलाउन भनेँ, र उसले भन्यो, “त्यहाँका सामानहरू मैले किनेको होइन!” मैले भनेँ, “ती किन्ने तँ होइनस्, तर के तैँले तिनलाई मिलाउन सक्दैनस् र? मैले केही कुरा भन्दा, त्यसको किन यति महत्त्व हुँदैन? तैँले ती मिलाउनुभन्दा पहिले ती कसले किन्यो भनी पत्ता लगाउनैपर्छ त?” के उसले जे भनिरहेको थियो त्यो सही हो कि गलत हो भनी जानेको थियो? उसले कुतर्क व्यक्त गरिरहेको थियो, होइन र? (हो।) मैले उसले कुतर्क व्यक्त गरिरहेको छ भनेँ, तर ऊ हृदयमा असन्तुष्ट नै रह्यो, र मेरो विशेष हैसियतको अर्थ अरूले मैले जे भने पनि सहनुपर्छ, मानौँ मैले आफ्नो धाक जमाइरहेको छु भन्‍ने सोच्यो। के उसको सोचाइ सही थियो? (थिएन।) पछि, मैले के देखेँ भने, उसले सत्यतालाई पटक्कै स्वीकार गर्दैन, र मैले जे भने पनि, उसले त्यसलाई आफ्नो हृदयमा स्वीकार गर्दैन, त्यसैले मैले उसमाथि मेरो सास खेर फालिनँ—उसले जे चाह्यो त्यही गर्न सक्थ्यो, र म उसलाई क्षमा दिनेथिएँ र सहनेथिएँ। मसँग यो पहिचान र हैसियत भए पनि, मेरो कुरा नसुन्ने र मेरो विरोध गर्ने धेरै मानिसहरू छन्। मैले व्यक्तिगत रूपमा धेरै भाइ र दिदीबहिनीहरूलाई देखेको छु जसले मप्रति अनादर गर्छन्। मप्रति अवज्ञाकारी र रिसाउने धेरै मानिसहरू छन्, हृदयमा मसँग डाहा गर्ने र मलाई घृणा गर्ने धेरै मानिसहरू छन्, मलाई हेला गर्ने र तुच्छ ठान्ने धेरै मानिसहरू छन्, मेरो पिठ्यूँ पछाडि मेरो आलोचना गर्ने धेरै मानिसहरू छन्, र खुल्लमखुल्ला मेरो खिल्ली उडाउने र गिल्ला गर्ने धेरै मानिसहरू छन्। मैले तिनीहरूलाई कस्तो व्यवहार गरेको छु? मेरो लगभग तीस वर्षको काममा, मैले एक जना व्यक्तिसँग पनि बदला लिएको छैन। मैले कसैलाई पनि घृणा गरेको छैन, न त मेरो पहिचान खुलेआम प्रकट नभएको बेला मप्रति अनादर गरेकोले मैले आफ्नो हैसियत ग्रहण गरेपछि तिनीहरूलाई सास्ती नै दिएको छु। मैले एक पटक पनि यस्तो काम गरेको छैन। यसबाहेक, यी मानिसहरूले मप्रति केही अशिष्ट वा चोट पुऱ्याउने कामहरू गरेका छन्, र मैले तिनीहरूलाई कहिल्यै जवाफदेही बनाएको छैन। तर, मैले सबैलाई खुट्ट्याउने क्षमता प्राप्त गर्न मद्दत गर्नका लागि सत्यतासँग सम्बन्धित गराएर यी प्रकारका समस्याहरूमा सङ्गति गर्नुपर्छ—यो सबैका लागि लाभदायक हुन्छ। तर धेरै मानिसहरूसँग यी मानिसहरूले गरेका कामहरूका बारेमा कुनै खुट्ट्याउने क्षमता छैन। तिनीहरूले यस्ता कुराहरूलाई गम्भीर रूपमा लिँदैनन्, मानौँ ती उल्लेख गर्न लायक नै छैनन्। के यो समस्या होइन र? त्यसैले सबैलाई खुट्ट्याउने क्षमता प्राप्त गर्न मद्दत गर्नका लागि यस्ता मामिलाहरूमा सङ्गति गर्नु अत्यावश्यक छ। तैँले परमेश्‍वरमा विश्वास गर्छु भनेकोले, म तँलाई विश्‍वासीको रूपमा व्यवहार गर्छु। तैँले गरिरहेको कर्तव्यको आधारमा म तँसँग मागहरू गर्छु, त्यसकारण के तैँले त्यो कुरा गर्नु पर्दैन र? के तँमा समर्पणता हुनु पर्दैन र? (पर्छ।) मसँग यो पहिचान छ, र मैले तँसँग यो पहिचान र हैसियत लिएर मागहरू गरिरहेको छु, त्यसैले तैँले मैले भनेको कुरालाई एक सृजित प्राणीको मनोवृत्तिले लिनुपर्छ। तैँले आफ्नो कर्तव्य पूरा गरिरहेको छस्; तैँले कुनै अन्य टिप्पणी गर्नु हुँदैन, तैँले कुतर्क बोल्नु हुँदैन, र तैँले मेरो खण्डन गर्नु हुँदैन। एक सृजित प्राणीको रूपमा तँमा हुनुपर्ने न्यूनतम समझ र मानवताको प्रकटीकरण यही हो। तर यो व्यक्तिमा यस्तो मनोवृत्तिको कमी मात्रै थिएन, तर उसले कुतर्क पनि प्रयोग गर्‍यो। के उसलाई के सही हो र के गलत हो भन्‍ने थाहा थियो? थिएन। सही के हो र गलत के हो भनी नजान्ने मानिसहरू मानवताविहीन हुन्छन्, होइन र? (हो।) तिनीहरूमा मानवता हुँदैन भनेर निश्चितताका साथ भन्न सकिन्छ। यदि एक साधारण व्यक्तिले तँलाई टेबुल मिलाउन र दराज व्यवस्थित गर्न भन्छ, र तँ त्यो गर्न चाहँदैनस् वा तँलाई अर्को व्यक्ति एक साधारण व्यक्ति हो र ऊसँग तँलाई त्यसो गर्न लगाउने अधिकार छैन भन्‍ने लाग्छ भने, तैँले त्यो नगर्ने छनौट गर्न सक्छस्। तर तैँले भनेका दुई कुराहरू “त्यो भताभुङ्ग गर्ने म होइन!” र “दराजका सामानहरू मैले किनेको होइन!”—के यो विवेक र समझ भएको व्यक्तिले भन्ने कुरा हो? के यो अहङ्कारपूर्वक अविवेकी हुनु होइन र? (हो।) जब एक साधारण व्यक्तिले तँसँग यसरी बोल्छ तब तैँले अवज्ञाकारी व्यवहार गर्छस्, तर अहिले तँसँग बोल्ने म हुँ, र तैँले अझै पनि मसँग कुतर्क गर्ने र कपटपूर्ण तर्कले आफ्नो बचाउ गर्ने आँट गर्छस्। तैँले यसरी कुतर्क गर्न सक्नुले तेरो चरित्रबारे के भन्छ? तैँले भनिस्, “त्यो भताभुङ्ग गर्ने म होइन” जसको अर्थ यो हो, “जसले भताभुङ्ग गर्‍यो उसैले मिलाउनुपर्छ; जे होस्, मचाहिँ गर्दिनँ!” तैँले गर्नुपर्ने काम गर्न इन्कार गरिस्, र तैँले कुतर्क समेत गरिस्। के सामान्य मानवता भएको व्यक्तिले यसरी कुराहरूलाई सम्हाल्नुपर्छ? यदि यो काम तैँले गर्नुपर्ने काम हो भने, के तैँले यसो भन्नु हुँदैन होइन र? तैँले यसो भन्न सक्नुको अर्थ, के तैँले सही के हो र गलत के हो भनी जान्दैनस् भन्ने हुँदैन र? यो कामलाई इन्कार गर्न र नगर्नका लागि, तैँले आफ्नो व्यक्तिगत रिस समेत पोखिस्, र तैँले भताभुङ्ग गर्ने व्यक्ति तँ होइनस्, न त सामान किन्ने व्यक्ति नै होस्, त्यसैले तैँले त्यो मिलाउँदिन भनेर भनिस्। तैँले बहानाहरू बनाइस् र त्यो काम नगर्नका लागि कुतर्क प्रयोग गरिस्। के तेरो तर्क अत्यन्तै कुटिल छैन र? तैँले यस्तो कुटिल तर्क आफ्नो मुखबाट निकाल्‍न सकिस् र तैँले त्यसो निर्लज्ज आत्मविश्वास र हेपाहा प्रवृत्तिसहित गरिस्। यस्तो व्यक्तिले सही के हो र गलत के हो भनी जान्दैन, जान्दछ र? ऊसँग मानवता हुँदैन, हुन्छ र? (हुँदैन।) मैले तँलाई यसरी चित्रण गर्नुको कारण मसँग यो पहिचान र हैसियत भएकोले र तैँले मलाई निसाना बनाएकोले चाहिँ होइन। यदि अरू कसैले तँलाई यसो गर्न भनेको भए र तैँले इन्कार गरेर तर्क गर्ने प्रयास गरेको भए पनि, एक दर्शकको रूपमा, म तँलाई यसरी नै मूल्याङ्कन गर्नेथिएँ, किनभने तैँले भनेको कुरा मानवता अनुरूप छैन, यो गलत छ, यो कुतर्क हो, यो विधर्म र भ्रम हो। तैँले यो गलत हो भनी सोचिनस्, र तैँले यसलाई सही तर्कको रूपमा समेत लिइस्; यो नै तेरो मानवताभित्र के छ भन्‍ने कुरा देखाउन पर्याप्त छ। तैँले त्यसलाई त्यतिखेर रोक्न सकिनस् र मुखबाट फुस्काइहालिस्। यो एक स्वाभाविक प्रकटीकरण हो, र एक स्वाभाविक प्रकटीकरणले व्यक्तिको मानवता र सारलाई प्रतिनिधित्व गर्छ। म किन यसले व्यक्तिको सारलाई प्रतिनिधित्व गर्छ भनेर भन्छु? तँमा यस्ता विचार र दृष्टिकोणहरू हुनु कुनै अस्थायी कुरा होइन, र ती मैले भनेको कुनै कुराले उत्प्रेरित भएका होइनन्; बरु, यी विचार र दृष्टिकोणहरू तैँले लामो समयदेखि, दिन र महिनादेखि सोचिरहेको कुरा हो—यसबाहेक, कतिपय कुराहरू तेरो रुचिअनुसार नभएकोले, तैँले धारणाहरू विकास गरिस्, तेरो हृदय असन्तुष्टि र अवज्ञाले फुल्यो। तेरो नियन्त्रण एक क्षणको लागि गुम्यो र तेरो हृदयका कुराहरू खुलासा भए। केको खुलासा भयो? तँमा विवेक र समझ छैन, र तेरो मानवता निकै दुष्ट, निकै डरलाग्दो छ। यदि तैँले माथि उल्लिखित व्यक्तिलाई सत्यता स्वीकार गर्न भनेको भए, उसले त्यो गर्न सक्दैनथियो। यदि तैँले उसलाई उसको भ्रष्ट स्वभावहरू चिन्नू भनेको भए, त्यो उसको लागि झनै असम्भव हुनेथियो। मानवता नभएको व्यक्ति पशुको स्तरमा हुन्छ। मैले उसलाई यसरी चित्रण गर्नुको कारण उसले संयोगवश मप्रति केही गलत गर्‍यो वा मलाई केही भ्रामक कुरा भन्यो भनेर होइन; यो केवल उसले गरेको कामको प्रकृति यस्तै भएकोले हो। उसलाई यसरी चित्रण गर्नु अनुचित वा अन्यायपूर्ण कार्य होइन। यदि उसले यी शब्दहरूले अरू कसैलाई निसाना बनाएको भए पनि, मैले देखेको भए म उसलाई यसरी नै मूल्याङ्कन गर्नेथिएँ। यो एक वस्तुगत, निष्पक्ष कथन हो। उसले यस्ता बेतुकका कुराहरू भन्न सक्यो, यस्तो बेतुकको तर्क उच्चारण गर्न सक्यो, र उसले त्यसो गर्नु एक स्वाभाविक प्रकटीकरण थियो। मलाई भन्, के यो उसको प्रकृति सारको खुलासा होइन र? के यो उसको साँचो मानवताको खुलासा होइन र? यसले उसको खुलासा गरेको छ। यसले के खुलासा गरेको छ? यसले ऊसँग मानवता छैन भन्‍ने कुराको खुलासा गरेको छ। मानवता नभएका मानिसहरूले सही के हो र गलत के हो भनी जान्दैनन्, र तिनीहरूले कुनै पनि कुतर्क र विधर्म निकाल्न सक्छन्, र यी कुराहरू यस्तो निर्लज्ज आत्मविश्वाससहित भन्छन्। तिनीहरूले बोलिसकेपछि, तिनीहरूले आफ्ना शब्दहरू गलत छन् भनी कहिल्यै जान्दैनन्, र तिनीहरूले आफ्ना शब्दहरूमा के गलत थियो भनी कहिल्यै स्वीकार गर्दैनन्। तिनीहरूले कहिल्यै आत्म-चिन्तन गर्दैनन् वा काटछाँट स्वीकार गर्दैनन्, र अन्त्यमा, तिनीहरूले के भन्छन्? “मैले त्यो जानाजानी भनेको होइन। के त्यो मैले रिसको झोकमा फुस्काएको मात्रै होइन र?” के त्यो जानाजानी हुनु आवश्यक छ र? तैँले त्यसलाई स्वाभाविक रूपमा खुलासा गरिसकेको छस्, र तेरो मानवता कस्तो छ भनी पहिले नै खुलासा भइसकेको छ। तैँले नसोचीकन त्यो भन्न सक्नुले यी शब्दहरू तेरो हृदयमा लामो समयदेखि बसेका छन्, र जब तैँले यस प्रकारको वातावरणको सामना गर्छस्, तब ती स्वाभाविक रूपमा प्रकट हुन्छन् भन्‍ने कुरालाई प्रमाणित गर्छ। यसले पूर्ण रूपमा तेरो चरित्रलाई प्रतिनिधित्व गर्न सक्छ। यदि तैँले त्यो भन्नुअघि सोचेको भए, त्यो साँचो नहुन पनि सक्थ्यो, र त्यो बहाना समेत हुन सक्थ्यो, जबकि यसले तेरो चरित्रलाई अझ बढी खुलासा गर्छ। मानवता नभएका मानिसहरूले सही के हो र गलत के हो भनी जान्दैनन्, र तिनीहरूले सहीलाई गलत र गलतलाई सही समेत बनाउँछन्, र कुतर्कलाई सही तर्क हो जसरी व्यक्त गर्छन्। तैँले तिनीहरूलाई जतिसुकै तथ्यहरू प्रस्तुत गरे पनि र तर्क गरे पनि, तिनीहरूले आफूले गलत गरेको कुरा स्वीकार नै गर्दैनन्। “म कसरी गलत हुन सक्छु? गलत त तिमीहरू पो हो त! तिमीहरूले मलाई हेला गर्छौ, तिमीहरूले म नम्र छु, मसँग कुनै वरदान छैन, र समाजमा मेरो कुनै प्रभाव वा हैसियत छैन भनी देख्छौ, अनि मलाई हेप्छौ!” तिनीहरूले एक झुप्पो कुतर्क र विधर्महरू बोल्छन्, तर आफूले गरेका गलत कामहरू र आफूले बोलेका कुतर्कको प्रकृति कहिल्यै भन्दैनन्। तिनीहरूले जतिसुकै गलत कामहरू गरे पनि, तिनीहरूले ती स्वीकार गर्दैनन्। के सामान्य मानवता भएको व्यक्तिमा यस्तो प्रकारको प्रकटीकरण हुन्छ? हामीले विवेक र समझ निकै स्वस्थ भएका मानिसहरूको बारेमा उल्लेख गर्न समेत आवश्यक छैन—थोरै विवेक र समझ भएको जोकोहीले पनि मानिसहरूले आफ्नो जीवनकालमा धेरै गल्तीहरू गर्छन् भन्‍ने निश्चित रूपमा महसुस गर्नेछ। विशेष गरी, कतिपय मानिसहरूले आफूले भन्‍न वा गर्न नहुने केही कुराहरू भन्छन् वा गर्छन्, त्यसपछि आफ्नो सम्पूर्ण जीवनभरि पछुतो र दुःखित महसुस गर्छन्, र आफ्नो विवेकमा आत्म-आरोप र आत्म-निन्दा महसुस गर्छन्। जब तिनीहरू अझ बढी संवेदनशीलता र परिपक्वताको उमेरमा पुग्छन्, तब तिनीहरूले कुन शब्दहरू भन्नुपर्छ र कुन कामहरू गर्नुपर्छ, र कुन शब्दहरू भन्नु हुँदैन र कुन कामहरू गर्नु हुँदैन भनी झन्-झन् बढी जान्दछन्। तिनीहरूको विवेक र समझले तिनीहरूको व्यवहार र विचारहरूलाई निरन्तर नियमन गर्नेछन्। विशेष गरी यदि कुनै व्यक्तिले सत्यता स्वीकार गर्न सक्छ भने, उसले केही सत्यताहरू स्वीकार गरेपछि, उसको विवेक र समझ सकारात्मक दिशामा विकसित हुनेछ, र उसले पहिले भनेका गलत शब्दहरू, उसले पहिले व्यक्त गरेका भ्रामक दृष्टिकोणहरू, र उसले पहिले गरेका गलत कामहरू, बिस्तारै-बिस्तारै, उसको दिमागमा देखा परिरहनेछन्। उसले निरन्तर तिनलाई आत्म-चिन्तन गर्नेछ, सोच्नेछ, र मनन गर्नेछ, त्यसपछि परमेश्‍वरका वचनहरू खोज्नेछ र आफूलाई परमेश्‍वरका वचनहरूसँग तुलना गर्नेछ, र उसले आफू एक साधारण व्यक्ति मात्रै हुँ, आफूले धेरै गल्तीहरू गरेको छु र धेरै गलत शब्दहरू बोलेको छु, आफूमा धेरै भ्रामक विचार र दृष्टिकोणहरू छन्, र आफूले विगतमा धेरै मूर्ख, अज्ञानी, र बेवकूफ कामहरू, र मानिसहरूले घृणित ठान्ने कामहरू गरेको छु भनी झन्-झन् बढी महसुस गर्नेछ। यसलाई परमेश्‍वरका वचनहरू र सत्यताको स्तरबाट नहेरीकन, र केवल एक व्यक्तिले धेरै वर्षको अनुभवबाट प्राप्त गरेको बुझाइको आधारमा हेर्दा पनि, उसले आफ्नो मानवतामा रहेका यी समस्याहरू, र यी गल्ती र अपराधहरूलाई निरन्तर समीक्षा गर्न सक्छ। यो सामान्य कुरा हो, र यी अनुभव र लाभहरू हुन् जुन मानवता भएको र सही के हो र गलत के हो भनी जान्ने व्यक्तिले अन्ततः एक निश्चित उमेरमा पुगेपछि र केही सत्यताहरू स्वीकार गरेपछि प्राप्त गर्नुपर्छ। तर सही के हो र गलत के हो भनी नजान्नेहरू, साठी वा सत्तरी वर्षको भए पनि, त्यस्तै मूर्ख, अज्ञानी, हठी मानिसहरू नै रहन्छन्, र तिनीहरू परिवर्तन हुनेछैनन्। यदि तैँले यस्ता मानिसहरू परिवर्तन हुने अपेक्षा गर्छस् भने, तैँले सुँगुर उडोस् भनी अपेक्षा गरेजस्तै हो। यो कुरा कहिल्यै हुनेछैन। यस्ता मानिसहरू कहिल्यै परिवर्तन हुनेछैनन्, किनभने तिनीहरूले सही के हो र गलत के हो भनेर समेत जान्दैनन्। यदि तैँले सही के हो र गलत के हो भनी नजान्ने व्यक्तिलाई सत्यता स्वीकार गर्न भनिस् भने, त्यो तिनीहरूका लागि परिस्थितिहरू कठिन बनाउनु हुनेछ, किनभने यो तिनीहरूको क्षमताभन्दा बाहिरको कुरा हो, र तिनीहरूलाई सत्यता के हो भन्‍ने थाहा हुँदैन। तिनीहरूका लागि सत्यता स्वीकार गर्न असम्भव हुन्छ। यो रङ नचिन्ने व्यक्तिलाई चित्र बनाउन लगाएजस्तै हुनेछ। के उसले सामान्य रङ भएको चित्र बनाउन सक्छ र? (सक्दैन।) यदि तैँले बेसुरा व्यक्तिलाई गाउन भनिस् भने, उसले सधैँ बेसुरमा गाउनेछ। उसले जतिसुकै गाए पनि, उसले सुरमा गाउन सक्दैन, तैपनि उसले अझै पनि आफ्नो गायन सुरमा छ र अरू नै बेसुरमा छन् भन्‍ने सोच्छ। उसको मापनको मानक सही छैन, त्यसैले उसले सही के हो र गलत के हो भनी कहिल्यै जान्नेछैन। अब बुझिस्? (बुझेँ।)

यो सङ्गति गरिएको विषयवस्तुले मानिसहरूलाई कुन तथ्य बताउँछ? यसले तिनीहरूलाई के बताउँछ भने, मानवताविहीन मानिसहरूमा विवेक र समझ, यो आधारभूत अवस्थाको कमी हुने भएकाले, तिनीहरूमा आफ्नो मानवतालाई मापन गर्ने र नियमन गर्ने आधारभूत मानक हुँदैन। फलस्वरूप, विवेक र समझ भएकाहरूलाई तिनीहरूका प्रकटीकरणहरू निकै अनौठो लाग्छ। तिनीहरूले सधैँ कुतर्क र विधर्महरू व्यक्त गरिरहेका हुन्छन्, र आधारहीन दृष्टिकोणहरू व्यक्त गरिरहेका हुन्छन्। के भइरहेको छ भन्‍ने कुरा तैँले बुझ्न सक्दैनस्। तैँले अब जवाफ भेट्टाएको छस्, होइन र? (हो।) यदि यस प्रकारको व्यक्ति यस्तो अवस्थामा पुग्छ जहाँ तिनीहरूसँग घुलमेल हुनु नै असम्भव हुन्छ, तब तैँले तिनीहरूसँग उप्रान्त सङ्गत गर्नु हुँदैन। यदि तिनीहरू अझै यस अवस्थामा पुगेका छैनन् र तँ अझै पनि तिनीहरूसँग कामचलाउ रूपमा घुलमेल हुन सक्छस् भने, दिक्क लाग्नबाट बच्न तिनीहरूसँग सकेसम्म थोरै बोल्ने र कुराकानी गर्ने प्रयास गर्। अहिले, कामको सबै क्षेत्रमा ठूलो कार्यभार छ, र ऊर्जा चाहिने धेरै कामहरू छन्। कतिपय मानिसहरूले आफू धेरै व्यस्त भएको र यी विधर्म र भ्रमहरूसँग अल्झने समय नभएको महसुस गर्छन्। यो दृष्टिकोण पनि गलत छ, किनभने यो खुट्ट्याउने क्षमता प्राप्त गर्नका लागि अनुकूल हुँदैन। जब तैँले कुनै विधर्म वा भ्रम सुन्छस् र तँलाई त्यसमा केही गडबड छ जस्तो लाग्छ, तब तैँले त्यसलाई टिपोट गर्नुपर्छ। त्यसपछि, सत्यता खोज् यसरी तैँले त्यसलाई स्पष्ट रूपमा खुट्ट्याउन सक्छस् र यो भ्रममा वास्तवमा के गलत छ भनी जान्न सक्छस्। यदि तैँले यसरी तालिम र अभ्यास गरिस् भने, तैँले खुट्ट्याउने क्षमता प्राप्त गर्नेछस्। तर यस प्रकारको व्यक्तिको हकमा, उसको दृष्टिकोण सच्याउन उसँग सत्यता सङ्गति गर्नु आवश्यक छैन, किनभने उसले त्यो बुझ्न नै सक्दैन। यो रूखबाट अण्डा खसेको देखेर अण्डा रूखमा फल्छ होला भन्ने व्यक्तिजस्तै हो। वास्तवमा, रूखमा एउटा कुखुरीले अण्डा पारिरहेको थियो। उसले कुखुरी देखेन, केवल अण्डा खसेको देख्यो, त्यसैले ऊ यो निष्कर्षमा पुग्यो। तैँले उसलाई जे भने पनि, उसले बुझ्दैन, र अण्डा रूखमा फल्छ भनेर जिद्दी गर्छ। के यो मूर्खता होइन र? (हो।) के तैँले यस्तो व्यक्तिलाई सम्झाउन सक्छस्? (सक्दिनँ।) यदि तैँले उसलाई सम्झाउन सक्दैनस् भने, उप्रान्त केही नभन्। आफ्नो सास खेर नफाल्। यी वर्षहरूमा, मैले धेरै बेतुकका मानिसहरू देखेको छु। यीमध्ये अधिकांश मानिसहरू निकै उत्साही हुन्छन्; तिनीहरूले केही कर्तव्य पूरा गर्न सक्छन्, र तिनीहरू गहन रूपमा छली वा दुष्ट हुँदैनन्। त्यसैले म तिनीहरूलाई यत्तिकै केही भन्छु, र परिणाम के हुन्छ? यदि मैले सत्यताका केही शब्दहरू भनेँ भने, त्यो तिनीहरूको क्षमताभन्दा बाहिरको कुरा हुन्छ। यदि मैले बाहिरी मामिलाहरूको बारेमा कुरा गरेँ भने, तिनीहरूले सुन्न सक्दैनन्। त्यसैले म उप्रान्त यी मानिसहरूलाई केही भन्न चाहन्नँ, किनभने तिनीहरूसँग कुरा गर्दा यो निकै थकाइलाग्दो हुन्छ, र मसँग गर्नुपर्ने धेरै काम छ, छलफल गर्नुपर्ने धेरै उचित विषयहरू छन्। मैले सबै उचित विषयहरू समेत पूरा गर्न सक्दिनँ, त्यसोभए मसँग यी मानिसहरूसँग अल्झने मन कसरी हुन सक्छ र? अब सत्यतामा यस हदसम्म सङ्गति गरिएको हुनाले, धेरै कुराहरू स्पष्ट भएका छन्, साँचो तथ्यहरू प्रकाशमा आएका छन्, र विभिन्न प्रकारका मानिसहरूलाई साँच्चै आफ्नो प्रकारअनुसार वर्गीकरण गरिनेछ। यस प्रकारको बेतुकको व्यक्तिको हकमा, यस्ताहरूलाई वर्गीकरण हुन दिए मात्रै पनि पुग्छ। हामीसँग तिनीहरूसँग तर्क गर्ने वा तिनीहरूको भ्रामक दृष्टिकोणहरू सच्याउने समय छैन, होइन र? (हो।) त्यसोभए आजका लागि हाम्रो सङ्गति यहीँ अन्त्य गरौँ। बिदा!

फूटनोटहरू:

क. मूल चिनियाँ पाठमा, “झेङ” नामले नैतिक धार्मिकताको भावार्थ बोकेको छ।


सत्यता कसरी पछ्याउने (१८)

हालै हाम्रो सङ्गतिको विषयवस्तु निकै विशेष रहेको छ। यसले मानिसहरूको उत्पत्ति, तिनीहरूका सार, र तिनीहरूका वर्गीकरण समावेश छन्। हामीले तीन प्रकारका मानिसहरूका प्रकटीकरणहरूबारे छलफल गरेका छौँ, जसमध्ये हरेकको भिन्नाभिन्नै वर्गीकरण छ—पशुहरूबाट पुनर्जन्म भएका, दियाबलसहरूबाट पुनर्जन्म भएका, र मानिसहरूबाट पुनर्जन्म भएका। धेरैजसो मानिसहरूका हकमा, यसले तिनीहरूको मुडमा केही प्रभाव पारेको छ। यस पक्षको सङ्गति सुनेपछि तिमीहरूमध्ये धेरैजसोलाई कस्तो महसुस हुन्छ? के तिमीहरूमध्ये कोही यस्ता छन् जो यो विषयवस्तु सुन्न इच्छुक छैनन् र जसले यसो भन्छन्, “यी मामिलाहरू सत्यतासँग सम्बन्धित छन् जस्तो देखिँदैनन्। यी कुराहरूबारे थाहा पाउनुका कुनै उपयोगिता छ र?” जब नयाँ विश्‍वासीहरूले यी वचनहरू सुन्छन्, तब के तिनीहरूले धारणाहरू विकास गर्ने सम्भावना हुन्छ? के तिनीहरू नकारात्मक र कमजोर बन्ने सम्भावना हुन्छ? मानिसहरूले यी वचनहरू सुनेपछि जस्तो महसुस गरे पनि—तिनीहरूले धारणाहरू विकास गरे पनि वा तिनीहरू नकारात्मक र कमजोर बने पनि—जेसुकै भए पनि, यी वचनहरूबारे सङ्गति गर्नु मानिसहरूका लागि लाभदायक हुन्छ। यसले कम्तीमा पनि मानिसहरूलाई केही अन्तर्ज्ञान र सुझबुझ प्राप्त गर्न, आफूलाई आचरणमा ढाल्नका लागि सही विचार र दृष्टिकोणहरू बुझ्न, र आफूलाई आचरणमा ढाल्ने आधारभूत सिद्धान्तहरू बुझ्न सक्षम तुल्याउँछ। यसले मानिसहरूलाई आफूलाई कसरी आचरणमा ढाल्ने र कसरी जिउने भन्‍ने सन्दर्भमा निकै लाभ दिन्छ। खास गरी, यसले मानिसहरूलाई सिद्धान्तहरूअनुसार अरूलाई कसरी व्यवहार गर्ने भनी जान्न मद्दत गर्छ। यसरी, तिनीहरूले धेरै मूर्खतापूर्ण कामहरू गर्ने कार्यलाई कम गर्न र घुमाउरा बाटाहरू हिँड्न कम गर्न सक्नेछन्। हालै हाम्रो सङ्गतिको विषयवस्तु मानिसहरूको उत्पत्ति र तिनीहरूको भित्री सारसँग सम्बन्धित छ, र हामीले साँचो मानिसहरूबाट पुनर्जन्म भएकाहरूसँग हुने प्रकटीकरणहरूबारे कुरा गरेर समापन गऱ्यौँ। साँचो मानिसहरूबाट पुनर्जन्म भएकाहरूसँग मुख्यतया दुई वटा विशेषताहरू हुन्छन्। ती के-के हुन्? (सही र गलतलाई खुट्ट्याउनु, र ठीक के हो र बेठीक के हो भनी जान्नु।) यी कुराहरू व्यक्तिको मानवतामा हुनुपर्ने दुई प्राथमिक प्रकटीकरण र विशेषताहरू हुन्। मोटामोटी रूपमा भन्दा, ती कुराहरू हामीले प्रायः भन्ने गरेका विवेक र समझ हुन्। तर, मानिसहरूलाई प्रायजसो कसैमा विवेक र समझ छ कि छैन, वा कुनै व्यक्तिमा साँच्चै तीमध्ये कुनै एक छ कि छैन, उसको विवेक र समझ सामान्य छ कि छैन, वा ती सामान्य मानवतामा हुने विवेक र समझ हुन् कि होइनन् भनी कसरी खुट्ट्याउने भन्‍ने थाहा हुँदैन। जब मानिसहरूले सामान्य मानवतासम्बन्धी यी तथ्यहरू बुझ्दैनन्, तब विवेक र समझसम्बन्धी तिनीहरूका दृष्टिकोण वा बुझाइ सबै निकै साधारण हुन्छन्, त्यसैले हामीले मानव विवेक र समझ के हुन् भनी व्याख्या गर्न र कुनै व्यक्तिमा मानवता छ कि छैन भनी पुष्टि गर्नका लागि विशेष प्रकटीकरणहरूका दुई पक्षहरू प्रयोग गर्‍यौँ। पहिलो सही र गलतलाई खुट्ट्याउनु हो, र दोस्रो ठीक के हो र बेठीक के हो भनी जान्नु हो। हामीले यी दुई पक्षहरूबारे पहिले नै दुई पटक सङ्गति गरिसकेका छौँ। सही र गलतलाई खुट्ट्याउनु र ठीक के हो र बेठीक के हो भनी जान्नु मानवताका गुणहरू, मानवताका जिइएका पक्षहरू, र मानिसहरूसँग हुने मानवताका निर्दिष्ट प्रकाश र प्रकटीकरणहरू हुन्। यी दुई पक्षहरूका हकमा—सही र गलतलाई खुट्ट्याउनु र ठीक के हो र बेठीक के हो भनी जान्नुका हकमा—मैले सोही अनुरूप केही वास्तविक उदाहरणहरू सूचीबद्ध गरेँ र यी दुई पक्षहरूभित्र पर्ने मानिसहरूका केही निर्दिष्ट प्रकटीकरणहरूबारे छलफल गरेँ, र तिमीहरूलाई ती मानवता हुनुका प्रकटीकरणहरू हुन् कि होइनन्, र ती प्रकटीकरण भएका मानिसहरू सही र गलतलाई खुट्ट्याउन र ठीक के हो र बेठीक के हो भनी जान्न सक्ने मानिसहरू हुन् कि होइनन् भनी खुट्ट्याउन लगाएँ। सही र गलतलाई खुट्ट्याउने सन्दर्भमा भन्दा, हामीले मानिसहरूले सकारात्मक र नकारात्मक कुराहरूलाई कसरी व्यवहार गर्छन् भनी चिरफार गर्न केही मामिलाहरूबारे सङ्गति गर्‍यौँ, र हामीले नकारात्मक कुराहरू र गैर-मानवीय प्रकटीकरणहरूलाई कसरी खुट्ट्याउने भनेर पनि सङ्गति गर्‍यौँ। मैले तिमीहरूलाई सकारात्मक कुराहरू के हुन् र नकारात्मक कुराहरू के हुन् भनी बताउन थप निर्दिष्ट उदाहरणहरू नदिए पनि, आफ्‍नो दैनिक जीवनमा सकारात्मक कुराहरूप्रति मानिसहरूका केही प्रकटीकरणहरूलाई चिरफार र खुलासा गरेर, मैले सकारात्मक कुराहरूलाई कसरी व्यवहार गर्नुपर्छ र तीप्रति कस्तो मनोवृत्ति हुनुपर्छ भन्‍ने देखाएँ। मैले नकारात्मक कुराहरूप्रति मानिसहरूका मनोवृत्ति र प्रकटीकरणहरू खुलासा गर्न केही उदाहरणहरू पनि दिएँ, ताकि तिमीहरूले यी नकारात्मक चरित्रहरूका मनोवृत्ति र प्रकटीकरणहरूको प्रकृति के हो, तिनीहरूको मानवता साँचो मानवता हो कि होइन, र तिनीहरूको मानवताको सार के हो भनी खुट्ट्याउन सिक्न सक। हाम्रा पछिल्ला दुई सङ्गतिहरूमा, हामीले सकारात्मक र नकारात्मक कुराहरू के हुन् भनी तोकेर नै व्याख्या गरेनौँ, तर खुलासा गरिएका तथ्यहरू मूल्याङ्कन गर्दा, के अब तिमीहरूले सकारात्मक र नकारात्मक कुराहरूलाई परिभाषित गर्न सक्नुपर्दैन र? सङ्गति सुनिसकेपछि, के तिमीहरूले सकारात्मक र नकारात्मक कुराहरू ठ्याक्कै के हुन् भनी सारांश निकालेका छौ त? यदि, सङ्गतिको यो निर्दिष्ट विषयवस्तु सुनिसकेपछि, तेरो हृदयमा एउटा परिभाषा छ भने, तैँले सकारात्मक कुराहरू के हुन् र नकारात्मक कुराहरू के हुन् भनी जानेको छस् भने, र यस सन्दर्भमा सत्यता बुझ्छस् भने, तैँले सकारात्मक र नकारात्मक कुराहरूलाई कसरी खुट्ट्याउने र व्यवहार गर्ने भनी जान्नेछस्, होइन र? (हो।)

सकारात्मक कुराहरू के-के हुन्? के यो बुझ्नुपर्ने विषय होइन र? सायद तिमीहरूले सकारात्मक कुराहरूका केही उदाहरणहरू दिन सक्छौ, जस्तै परमेश्‍वरको धर्मी स्वभाव, परमेश्‍वरको प्रेमिलो स्वभाव, परमेश्‍वरको काम, मानिसका लागि परमेश्‍वरका अभिप्रायहरू, परमेश्‍वरले मानिसबाट गर्नुहुने मागहरू, साथै परमेश्‍वरले मानवजातिलाई व्यक्त गर्नुभएका सबै सत्यताहरू, सत्यताभित्र समावेश हरेक विस्तृत र निर्दिष्ट सत्यता सिद्धान्त—यी सबै सकारात्मक कुराहरू हुन्। तिमीहरूले सकारात्मक कुराहरूका केही निर्दिष्ट उदाहरणहरू दिन सक्छौ, त्यसोभए के तिमीहरूले नकारात्मक कुराहरूका केही निर्दिष्ट उदाहरणहरू दिन सक्छौ त? के परम्परागत संस्कृति नकारात्मक कुरा हो? (हो।) के दुष्ट प्रचलनहरू नकारात्मक कुराहरू हुन्? (हुन्।) के पदाधिकारी पदको जागिर पछ्याउनु नकारात्मक कुरा हो? (हो।) के धेरै धनसम्पत्तिको पछ्याउनु नकारात्मक कुरा हो? (हो।) यी सबै नकारात्मक कुराहरू हुन्। अरू के छन्? (मैले सोच्न सक्ने यति नै हो।) तिमीहरूले आफ्‍नो हृदयमा यी कुराहरू कहिल्यै मनन गर्दैनौ; तिमीहरूले सधैँ अन्यत्रै ध्यान दिइरहेका हुन्छौ। तैपनि, तिमीहरूले सामान्यतया परमेश्‍वरमा विश्‍वास गरेपछि र धेरै वर्षसम्म आफ्नो कर्तव्य पूरा गरेपछि, परमेश्‍वरका धेरै वचनहरू खाएपछि र पिएपछि, धेरै सत्यता बुझेका छौ भन्‍ने महसुस गर्छौ। त्यसोभए, जब निर्दिष्ट मामिलाहरूको कुरा आउँछ, तब तँसँग कुनै दृष्टिकोण किन हुँदैन? तैँले बुझेका सबै कुरा कहाँ गएका छन्? यदि तँलाई मानिसहरूले नकारात्मक कुराहरू खुट्ट्याउने मात्रै होइन तर त्यसमा समावेश सकारात्मक कुराहरू र सत्यता सिद्धान्तहरू के हुन् भनी पनि जानून् भनेर, कुनै विषयको सारलाई विश्लेषण गर्न र त्यसको सारलाई स्पष्ट रूपमा व्याख्या गर्नका लागि तैँले बुझेका सत्यताहरू प्रयोग गर्न भनियो, र यसरी तिनीहरूलाई त्यसमा समावेश भएका सत्यताहरू र परमेश्‍वरका अभिप्रायहरू बुझ्न मद्दत गर्न भनियो भने, तँ केही पनि बोल्दैनस्, के भन्ने भनी जान्दैनस्। के यो सत्यता नबुझ्नुको प्रकटीकरण होइन र? (हो।) त्यसोभए तैँले सामान्यतया कुरा गर्ने ती सबै बुझाइहरू के हुन् त? (शब्द र धर्मसिद्धान्तहरू।) ती सबै शब्द र धर्मसिद्धान्तहरू हुन्। कतिपय मानिसहरूले, आत्मिक भक्तिका टिप्पणीहरू लेख्दा, तिनीहरूका विचारहरू मूल फुटेझैँ गरी बगेको पाउँछन्, र तिनीहरूले ईश्‍वरीय रूपमा निर्देशित भएझैँ गरी लेख्छन्; तिनीहरूले अत्यधिक संरचित तरिकामा लेख्छन्, र आफूलाई यस्तो हदसम्म उत्प्रेरित गर्छन् कि तिनीहरूका आँखा रसाउँछन् र आँसु झरझर बग्छ। तर, जब तिनीहरूलाई विभिन्‍न मानिसहरू खुट्ट्याउन, विभिन्‍न कुराहरू छर्लङ्गै देख्न, र विभिन्‍न समस्याहरू समाधान गर्न आफूले लेखेका कुराहरूलाई वास्तविक जीवनमा लागू गर्नू भनिन्छ, तब तिनीहरू त्यसो गर्न असक्षम हुन्छन्। तिनीहरूले धेरै धर्मसिद्धान्तहरू बुझ्छन्, तर तिनीहरूले सत्यता भने बुझ्दैनन्। फलस्वरूप, तिनीहरूले सामना गर्ने कुनै पनि मामिला छर्लङ्गै देख्न सक्दैनन्, र तिनीहरूले पत्ता लगाउने कुनै पनि समस्या समाधान गर्न सक्दैनन्। तिनीहरूले यति धेरै धर्मसिद्धान्तहरू बुझ्नुको के काम हुन्छ र? सत्यता नबुझ्ने मानिसहरू कति दयनीय हुन्छन्! ती अहङ्कारी र आत्म-धर्मी मानिसहरूले धेरै धर्मसिद्धान्तहरू बुझ्छन् तैपनि कुनै वास्तविक समस्या समाधान गर्न सक्दैनन्। यो कति दयनीय कुरा हो। विषयमा फर्कौँ, हामी सकारात्मक कुराहरू के हुन् भन्‍ने हाम्रो सङ्गति जारी राखौँ। सत्यताको यो पक्ष स्पष्ट पारिनुपर्छ। यदि हामीले साधारण अभिव्यक्ति बनायौँ र “परमेश्‍वरबाट आउने सबै कुरा सकारात्मक कुरा हो” भन्यौँ भने, के यी शब्दहरू सही हुन्छन्? (हुन्छन्।) “परमेश्‍वरबाट आउने सबै कुरा सकारात्मक कुरा हो” भन्‍ने एउटा सत्यता हो, तर यदि तैँले यो अभिव्यक्तिले निर्दिष्ट रूपमा केलाई जनाउँछ वा यसभित्रको सत्यताले केलाई जनाउँछ भनी बुझ्दैनस् भने, तैँले बुझेको कुरा धर्मसिद्धान्त हो। यदि तँसँग धेरै मामिलाहरूका हकमा यो अभिव्यक्तिको अनुभूति र साँचो बुझाइ छ, र तैँले आफ्नो दृष्टिकोणलाई प्रमाणित गर्न केही विवरणहरू पनि बताउन सक्छस् भने, तेरो दृष्टिकोणको आधार परमेश्‍वरका वचनहरू नै हुन्छन्, र यसले तैँले केही सत्यता बुझेको छस् भन्‍ने प्रमाणित गर्छ। धेरै मानिसहरूले भन्छन्, “परमेश्‍वरबाट आउने सबै कुरा सकारात्मक कुरा हो।” सैद्धान्तिक रूपमा, यो अभिव्यक्ति सही छ, र यो सत्यताको एउटा पक्ष पनि हो। त्यसोभए, निर्दिष्ट रूपमा भन्दा, सकारात्मक कुराहरू के हुन्? “परमेश्‍वरबाट आउने सबै कुरा सकारात्मक कुरा हो” भन्‍ने कुराको निर्दिष्ट व्याख्या हुनुपर्छ। त्यसोभए, कुन-कुन कुराहरू सकारात्मक कुराहरू हुन्? परमेश्‍वरबाट आउने सबै कुरा सकारात्मक कुरा हो: परमेश्‍वरले सृष्टि गर्नुभएका, परमेश्‍वरले नियोजन गर्नुभएका, वा परमेश्‍वरको सार्वभौमिकताअन्तर्गतका सबै कुराहरू सकारात्मक कुराहरू हुन्। के यो व्याख्या सही छ? के यसले यस कुरालाई निर्दिष्ट बनाउँछ? (बनाउँछ।) यसरी, “परमेश्‍वरबाट आउने सबै कुरा सकारात्मक कुरा हो” भन्‍ने अभिव्यक्ति सैद्धान्तिक स्तरमा मात्रै रहँदैन, तर एउटा सत्यता सिद्धान्त बन्छ। यसरी भन्दा के यो कुरा स्पष्ट हुन्छ? (हुन्छ।) त्यसोभए सकारात्मक कुराहरूलाई परिभाषित गर्ने यो वाक्य पढ। (परमेश्‍वरले सृष्टि गर्नुभएका, परमेश्‍वरले नियोजन गर्नुभएका, वा परमेश्‍वरको सार्वभौमिकताअन्तर्गतका सबै कुराहरू सकारात्मक कुराहरू हुन्।) यो वाक्य पढेपछि तिमीहरूलाई कस्तो महसुस हुन्छ? के तिमीहरूको हृदयमा सकारात्मक कुराहरूको परिभाषा वा दायरा स्पष्ट हुन थालेको छ? (छ।) त्यसोभए फेरि पढ। (परमेश्‍वरले सृष्टि गर्नुभएका, परमेश्‍वरले नियोजन गर्नुभएका, वा परमेश्‍वरको सार्वभौमिकताअन्तर्गतका सबै कुराहरू सकारात्मक कुराहरू हुन्।) जब तिमीहरूले सत्यताका वचनहरू पढ्छौ, तब तिमीहरूले तिनलाई बिस्तारै पढ्न र होसियारीसाथ तिनको स्वाद लिन सिक्नुपर्छ। तिमीहरूले तिनलाई सन्तुलित तरिकाले पढ्न सिक्नुपर्छ, तिनलाई बुझ्न सकिने गतिमा गम्भीरता र श्रद्धापूर्वक पढ्नुपर्छ, ताकि सबैले सुनिसकेपछि, हरेक शब्द र वाक्य तिनीहरूको हृदयमा कुँदियोस् र त्यसले गहिरो छाप छोडोस्, र त्यसउप्रान्त, यो अभिव्यक्ति तिनीहरूले भित्री रूपमा कुनै निश्चित प्रकारको कुरालाई मापन गर्ने परमेश्‍वरका वचनहरूको आधार र मापदण्ड बन्छ। त्यो कति राम्रो हुनेथियो। फेरि पढ। (परमेश्‍वरले सृष्टि गर्नुभएका, परमेश्‍वरले नियोजन गर्नुभएका, वा परमेश्‍वरको सार्वभौमिकताअन्तर्गतका सबै कुराहरू सकारात्मक कुराहरू हुन्।) त्यो अझै पनि अलि छिटो भयो। मलाई भन, परमेश्‍वरका वचनहरू पढ्दा, के तिमीहरू गम्भीर, र भक्तिपूर्ण पनि हुनु पर्दैन र? (पर्छ।) यदि तिमीहरूले परमेश्‍वरका वचनहरूलाई गैरविश्‍वासीको लेखलाई जस्तै हल्का र छिटो पढ्यौ भने, श्रोताहरूलाई कस्तो महसुस हुनेछ? (तिनीहरूले कुनै भक्ति महसुस गर्नेछैनन्।) त्यसोभए, परमेश्‍वरका वचनहरूलाई भक्तिपूर्वक पढ्नका लागि, तिमीहरूले तिनलाई कसरी पढ्नुपर्छ? गति कस्तो हुनुपर्छ? (हामीले तिनलाई गम्भीरता र इमानदारीसाथ, शब्द-शब्द गरेर, गुञ्जायमान र शक्तिशाली शैलीमा पढ्नुपर्छ।) सही कुरा। त्यसोभए फेरि पढ, र यसलाई गुञ्जायमान र शक्तिशाली बनाउने प्रयास गर। (परमेश्‍वरले सृष्टि गर्नुभएका, परमेश्‍वरले नियोजन गर्नुभएका, वा परमेश्‍वरको सार्वभौमिकताअन्तर्गतका सबै कुराहरू सकारात्मक कुराहरू हुन्।) अब यो वाक्य केही पटक पढिसकिएको हुनाले, तिमीहरूले यसलाई कण्ठ गरिसकेको हुनुपर्छ, होइन र? (हो।) यो वाक्यले तीन वटा कुराहरूलाई जोड दिन्छ। पहिलो के हो? (परमेश्‍वरले सृष्टि गर्नुभएको कुरा।) दोस्रो के हो? (परमेश्‍वरले नियोजन गर्नुभएको कुरा।) अनि तेस्रो के हो? (परमेश्‍वरको सार्वभौमिकताअन्तर्गतका कुरा।) अनि यी सबै कुराहरू के हुन्? (ती सबै सकारात्मक कुराहरू हुन्।) तिमीहरूले यो कण्ठ गर्‍यौ, होइन र? (हो।) सत्यतालाई कण्ठ गर्नु र त्यसलाई आफ्नो हृदयमा कुँद्नु, सबै सत्यता सिद्धान्तहरू बुझ्नका लागि, सबै प्रकारका मानिस, घटना र कामकुराहरूलाई खुट्ट्याउनका लागि, र तिनीहरूप्रति सही अडान र दृष्टिकोण राख्नका लागि, र सही मार्ग रोज्न, र परमेश्‍वरलाई सन्तुष्ट पार्नका खातिर सत्यता सिद्धान्तहरूअनुसार अभ्यास गर्न सक्षम हुनका लागि अत्यन्तै लाभदायक हुन्छ।

हामीले भर्खरै सकारात्मक कुराहरू के हुन् भन्‍ने बारेमा कुरा गर्‍यौँ। परमेश्‍वरले सृष्टि गर्नुभएका, परमेश्‍वरले नियोजन गर्नुभएका, वा परमेश्‍वरको सार्वभौमिकताअन्तर्गतको दायरामा रहेका सबै कामकुरा र घटनाहरू सकारात्मक कुराहरू हुन्। त्यस अवस्थामा, सकारात्मक कुराहरू धेरै सङ्ख्यामा छन्। पहिलो, परमेश्‍वरले सृष्टि गर्नुभएका सबै प्रकारका जीवित र निर्जीव थोकहरू सकारात्मक कुराहरू हुन्। जीवित थोकहरू जीवनका रूपहरू हुन् जो चलमल गर्न सक्षम हुन्छन्, जसले सास फेर्न सक्छन्, र जसमा जीवन्तता हुन्छ। तिनीहरूको जीवन संरचना जस्तोसुकै भए पनि, वा तिनीहरूको जीवनका नियम र विधानहरू जेसुकै भए पनि, तिनीहरू परमेश्‍वरद्वारा सृष्टि गरिएका भएसम्म, तिनीहरू परमेश्‍वरबाट आएसम्म, ती सकारात्मक कुराहरू हुन्। तँलाई ती मन नपरे पनि, ती तेरा धारणाहरूअनुसार नभए पनि, र ती मानिसहरूका लागि कुनै फाइदाका नभए पनि वा तिनले हानि समेत पुऱ्याउन सक्ने भए पनि, ती परमेश्‍वरद्वारा बनाइएका र उहाँद्वारा नियोजन गरिएका भएसम्म, ती सकारात्मक कुराहरू हुन्। तर कतिपय मानिसहरूसँग यसबारे धारणाहरू हुन्छन्। तिनीहरू खराब जनावरहरू अनि मानिसहरूलाई हानि पुऱ्याउन सक्ने जनावरहरू—जस्तै फ्याउरा, ब्वाँसा, वा नरभक्षी जङ्गली जनावरहरू—सकारात्मक कुरा होइनन् बरु नकारात्मक कुरा हुन् भन्‍ने विश्‍वास गर्छन्। यो दृष्टिकोण परमेश्‍वरका चाहनाहरूको विरुद्धमा जान्छ र यो पूर्ण रूपमा र सरासर गलत हो। वास्तवमा, परमेश्‍वरले सृष्टि गर्नुभएको जेसुकै कुरा, जबसम्म उहाँले त्यसलाई दोषी ठहराउनुहुन्न, त्यो सकारात्मक कुरा नै हुन्छ। मानिसहरूले त्यसविरुद्ध भेदभाव गर्नु हुँदैन, र तिनीहरूले त्यसलाई घृणित ठान्‍ने हुनाले त्यसलाई दोषी ठहराउने र मार्ने वा त्यसलाई तह लगाउन कुनै अन्य क्रूर माध्यमहरू अपनाउने गर्नु हुँदैन। मानिसहरूले त्यसलाई प्राकृतिक रूपमा चल्न दिनुपर्छ। तैँले त्यसलाई सुरक्षा नदिए पनि, तैँले अझै पनि त्यसलाई बाँच्‍नका लागि ठाउँ छोड्नुपर्छ, र तैँले त्यसलाई हानि गर्नु हुँदैन, किनभने त्यो परमेश्‍वरबाट आएको हो। परमेश्‍वरले बनाउनुभएका सबै प्रकारका विभिन्‍न प्राणीहरूप्रति मानिसहरूले राख्नुपर्ने मनोवृत्ति यही हो। कुनै कुरा परमेश्‍वरद्वारा सृष्टि गरिएको हो भने, तैँले त्यसलाई मन पराए पनि नपराए पनि, त्यो सुन्दर भए पनि वा कुरूप भए पनि, त्यो तँप्रति मित्रवत् भए पनि वा यसले खतरा उत्पन्न गरे पनि, त्यो नाङ्गो आँखाले देख्न नसकिने भए पनि वा तैँले त्यसलाई देख्न सके पनि, त्यसले तेरो जीवनमा प्रभाव पारे पनि, वा मानव अस्तित्वसँग त्यसको जे सम्बन्ध भए पनि, तैँले त्यसलाई र त्यस्ता सबै कुराहरूलाई समान ठान्नुपर्छ, तिनीहरूलाई सिद्धान्तहरूअनुसार व्यवहार गर्नुपर्छ, र तिनीहरूलाई आदर गर्नुपर्छ; तिनीहरूलाई बाँच्नका लागि ठाउँ दिनुपर्छ, तिनीहरूका बाँच्ने तरिकाहरू र तिनीहरूका बाँच्ने नियमहरूलाई आदर गर्नुपर्छ, र तिनीहरूका सबै गतिविधिहरूलाई पनि आदर गर्नुपर्छ। तैँले तिनीहरूलाई हानि गर्नु हुँदैन। कम्तीमा पनि, तँ यी प्राणीहरूसँग सहअस्तित्वमा रहन सक्षम हुनुपर्छ, र तिमीहरूले एक-अर्कालाई हस्तक्षेप गर्नु हुँदैन। यो मानिसहरूले बुझ्नुपर्ने र बोध गर्नुपर्ने कुरा हो, र यो, अवश्य पनि, विभिन्‍न प्राणीहरूलाई कसरी व्यवहार गर्ने भन्‍ने सन्दर्भमा पालन गरिनुपर्ने सिद्धान्त त अझ बढी हो; व्यक्तिले तिनीहरूसँग मानव इच्छाबाट आउने धारणाहरू वा उग्रताका साथ पटक्कै व्यवहार गर्नु हुँदैन। परमेश्‍वरले सृष्टि गर्नुभएका सबै कुराहरूसँग सम्बन्धित मामिलाहरूमा हाम्रो सङ्गति यहीँ समाप्त हुन्छ।

सकारात्मक कुराहरूको परिभाषासम्बन्धी अर्को पक्ष परमेश्‍वरले नियोजन गर्नुभएको कुरासँग सम्बन्धित छ, र परमेश्‍वरले नियोजन गर्नुभएको कुराको दायरा निकै ठूलो छ। मोटामोटी रूपमा भन्दा, उदाहरणका लागि, विभिन्‍न जीवित थोकहरूको आयु, रूप, जन्मजात प्रकृति, र जीनहरू, साथै तिनीहरूका बाँच्ने तरिकाहरू, तिनीहरूका गतिविधिका ढाँचाहरू, तिनीहरूका आहारा जुटाउने र प्रजनन गर्ने विधिहरू, र चार ऋतुहरूमा अनुकूलन हुनका लागि तिनीहरूले अपनाउने जीवन शैलीहरू, जसमा तिनीहरूका बसाइँसराइका दिशाहरू र गतिविधि दायराहरू समावेश हुन्छन्; यसका साथै, चार ऋतुहरू, पहाड, नदी, र तालहरूका स्थानहरू, र पृथ्वीमा परमेश्‍वरले नियोजन गर्नुभएका विभिन्‍न जीवित वा निर्जीव थोकहरूको अस्तित्वका रूपहरू, र यस्तै अन्य कुराहरू—मानिसहरूले यस दायराभित्र पर्ने यी कुराहरूलाई पनि आदर गर्नुपर्छ, तिनीहरूलाई बाँच्नका लागि ठाउँ दिनुपर्छ, र तिनीहरूलाई उन्मूलन गर्न, हस्तक्षेप गर्न, वा क्षति पुऱ्याउन मानव इच्छा वा कृत्रिम माध्यमहरू प्रयोग गर्नु हुँदैन। उदाहरणका लागि, बाघहरू शाकाहारी जनावरहरू खानका लागि जन्मेका हुन्; जेब्रा, मृग, जरायो, र केही साना जनावरहरू सबै बाघका सिकार हुन्। यो कुनै प्राणीको आहारा जुटाउने तरिका हो, र उसले त्यसो गर्ने दायरा हो; यो उसको बाँच्ने नियम हो। त्यसोभए, यो बाँच्ने नियममा के समावेश हुन्छ? यसमा परमेश्‍वरको नियोजन समावेश हुन्छ। यो परमेश्‍वरद्वारा नियोजित भएकोले, मानिसहरूले यसलाई धारणागत दृष्टिकोणबाट जसरी हेरे पनि—तिनीहरूले यसलाई अद्भुत देखे पनि, वा रक्तपातपूर्ण र क्रूर देखे पनि—यो निश्‍चय नै सकारात्मक कुरा हो। यो पूर्ण रूपमा निश्‍चित छ, र तैँले यसलाई नकार्न सक्दैनस्। तैँले हृदयमा बाघले जनावरहरूको सिकार गर्नु अत्यन्तै रक्तपातपूर्ण र क्रूर छ भन्‍ने महसुस गरे पनि, र तैँले यस्तो दुःखद दृश्य घटिरहेको देख्न सहन समेत नसके पनि, तैँले जनावर संसारको बाँच्ने तरिकालाई आदर गर्नुपर्छ। तैँले त्यसलाई बाधा दिनु वा रोक्नु हुँदैन, यस पर्यावरणीय वातावरणलाई कृत्रिम रूपमा हस्तक्षेप गर्नु वा क्षति पुऱ्याउनु त झनै हुँदैन। बरु, तैँले कुराहरूलाई प्राकृतिक रूपमा चल्न दिनुपर्छ, र जनावर संसारको बाँच्ने वातावरणलाई सुरक्षा दिनुपर्छ। तैँले विभिन्‍न जनावरहरूलाई तिनीहरूको बाँच्न पाउने अधिकारबाट वञ्चित गर्नु हुँदैन। मांसाहारी जनावरहरूले शाकाहारी जनावरहरू वा अन्य जनावरहरूको सिकार गर्नु र खानु तिनीहरूको बाँच्ने नियम हो, र यो बाँच्ने नियम परमेश्‍वरद्वारा सृष्टि गरिएको र परमेश्‍वरद्वारा नियोजन गरिएको थियो। मानवजातिले यसमा हस्तक्षेप गर्नु वा यसलाई क्षति पुऱ्याउनु हुँदैन तर कुराहरूलाई प्राकृतिक रूपमा चल्न दिनुपर्छ। त्यसोभए, कुराहरूलाई प्राकृतिक रूपमा चल्न दिनुको अर्थ के हो? यसको अर्थ, जब तैँले कुनै बाघ वा अन्य कुनै मांसाहारी जनावरले मृग वा अन्य पशुको सिकार गरिरहेको देख्छस्, तब यदि तँसँग पर्याप्त साहस छ भने, तैँले टाढाबाट हेर्न र हस्तक्षेप नगर्न सक्छस्। यदि तँ डरछेरुवा छस् र यो रक्तपातपूर्ण, घातक लडाइँको दृश्य हेर्न सक्दैनस् भने, नहेर्, तर तैँले रक्तपातपूर्ण दृश्य हेर्न सक्दैनस् भन्दै तैँले यी मांसाहारी जनावरहरूको सिकार गर्ने व्यवहारलाई निन्दा गर्नु हुँदैन, परमेश्‍वरले यी मांसाहारी जनावरहरू सृष्टि गर्नु गल्ती थियो भनेर गुनासो गर्नु त झनै हुँदैन; यो समझको कमी भएर गरिने कार्य हो। तैँले यो नबुझ्नु सामान्य कुरा हो, तर तैँले मांसाहारी जनावरहरूलाई तिनीहरूको बाँच्न पाउने अधिकारबाट वञ्चित गर्नु हुँदैन। कतिपय मानिसहरूले सोध्छन्, “त्यसोभए के हामीले तिनीहरूलाई कृत्रिम रूपमा सुरक्षा दिनुपर्छ त?” हस्तक्षेप गर्न वा क्षति पुऱ्याउन केही पनि नगरेर, तैँले मानवको जिम्मेवारी पूरा गरिसकेको हुन्छस्। तिनीहरूलाई कृत्रिम रूपमा सुरक्षा दिनु आवश्यक छैन, किनभने जनावरहरू पनि परमेश्‍वरले बनाउनुभएका प्राणीहरू हुन्; अनि तिनीहरू परमेश्‍वरद्वारा सृष्टि गरिएका हुनाले, परमेश्‍वरले तिनीहरूलाई पहिले नै बाँच्न सक्ने क्षमता प्रदान गरिसक्नुभएको छ—तिनीहरूलाई तेरो हस्तक्षेप वा मद्दत आवश्यक पर्दैन। यसबाहेक, के तैँले तिनीहरूलाई मद्दत गर्न सक्छस् र? के तैँले तिनीहरूले आफ्नो सिकार गर्ने आक्रामकताको नक्कल गर्न सक्छस्? मानिसहरूसँग त्यो क्षमता हुँदैन। बढीमा, मानिसहरूले केही सिकार मार्न हतियार मात्रै प्रयोग गर्न सक्छन्, जुन जनावरहरूको आवश्यकता पूरा गर्नुभन्दा परको कुरा हो। यसका साथै, कतिपय जनावरहरूले मरेको सिकार खाँदैनन्; तिनीहरू जीवित, ताजा मासु मात्रै खान्छन्। तैँले मांसाहारी जनावरहरूको बाँच्ने अधिकारमा हस्तक्षेप गर्नु वा क्षति पुऱ्याउनु हुँदैन, न त तैँले शाकाहारी जनावरहरूलाई हानिबाट सुरक्षा नै दिनुपर्छ; तैँले तिनीहरूलाई हानि नगर्नु वा सिकार नगर्नु नै पर्याप्त हुन्छ। सबै प्रकारका जनावरहरूको आफ्नै बाँच्ने नियमहरू हुन्छन्, र तिनीहरू परमेश्‍वरद्वारा नियोजित नियमहरू र परमेश्‍वरद्वारा स्थापित विधानहरूअनुसार प्रजनन गर्नेछन् र जिउनेछन्। तिनीहरूका आफ्नै बाँच्ने नियमहरू हुन्छन्, र तिनीहरूका आफ्नै बाँच्न सक्ने क्षमताहरू हुन्छन्, र धेरै तरिकामा, तिनीहरूका बाँच्न सक्ने क्षमताहरू मानिसहरूको भन्दा पनि उत्कृष्ट हुन्छन्। तिनीहरूले हतियार र औजारहरू बनाउन वा प्रयोग गर्न नसके पनि, तिनीहरूको स्वतन्त्र रूपमा बाँच्न सक्ने क्षमता केही हिसाबमा मानिसहरूको भन्दा अझै पनि उत्कृष्ट हुन्छ। यदि मानिसहरू जङ्गलमा जिउने हो भने, तिनीहरूलाई बाँच्न गाह्रो हुनेथियो; कतिपय त तिर्खा, भोक, वा चिसोले मर्नेथिए, वा जङ्गली जनावरहरूद्वारा खाइनेथिए। जङ्गलमा स्वतन्त्र रूपमा बाँच्न सक्ने मानिसहरूको क्षमता जनावरहरूको भन्दा कम छ भन्‍ने कुरा स्पष्ट छ। अनि यो किन यस्तो भयो? यो पनि परमेश्‍वरको नियोजनसँग नै सम्बन्धित छ।

परमेश्‍वरले नियोजन गर्नुभएको कुराका सन्दर्भमा भन्दा, मानिसहरूले पालन गर्नुपर्ने सिद्धान्त भनेको त्यसमा कृत्रिम रूपमा हस्तक्षेप नगर्नु वा क्षति नपुऱ्याउनु हो। उदाहरणका लागि, जनावरहरूलाई गरिने व्यवहारलाई लिऔँ: मानिसहरूले तिनीहरूलाई दयाका कारण सुरक्षा दिनु आवश्यक छैन। जबसम्म तैँले तिनीहरूलाई बाधा दिँदैनस्, तिनीहरूको जिउने वातावरणमा क्षति पुऱ्याउँदैनस्, वा तिनीहरूको बाँच्ने नियम र विधानहरूलाई कमजोर पार्दैनस्, तबसम्म तैँले मानवको जिम्मेवारी पूरा गरेको हुन्छस्। यदि कुनै जनावर घाइते भयो वा त्यो कुनै कठिनाइमा पऱ्यो र त्यसले मानिसहरूसँग मद्दत माग्यो भने, के मानिसहरूले तिनीहरूलाई मद्दत गर्नुपर्छ? (गर्नुपर्छ।) यो मद्दतलाई कृत्रिम हस्तक्षेप मानिँदैन, बरु यो मानिसहरूले पूरा गर्नुपर्ने जिम्मेवारी हो। यो मानिसहरूले पूरा गर्नुपर्ने जिम्मेवारी किन हो? किनभने यो मानिसहरूले गर्न सक्ने कुरा हो। यस परिस्थितिमा, मानिसहरूले प्रेम देखाउनुपर्छ र मद्दत गर्न सक्दो प्रयास गर्नुपर्छ, किनभने मानिस र जनावर दुवै प्राणी नै हुन्। कुरा यति मात्रै हो कि परमेश्‍वरका नजरमा, मानवजाति उहाँको मुक्तिको पात्र हो, एक उच्च-स्तरीय प्राणी हो, जो अरूभन्दा विशिष्ट छ। सबै यस भौतिक संसारमा, यस स्थानमा सँगै बस्ने हुनाले, आवश्यकता परेको समयमा एक-अर्कालाई मद्दत गर्दा कुनै पनि सिद्धान्तहरू उल्लङ्घन हुँदैन। यो मानिसहरूमा कम्तीमा पनि हुनु पर्ने चरित्र हो, र यो तिनीहरूले हासिल गर्न सक्नुपर्ने कुरा हो। यदि साँच्चै कुनै घाइते जनावर तँकहाँ मद्दत माग्न आउँछ भने, त्यसले तँलाई उच्च मान्ने गर्ने र तँलाई भरोसा गर्ने भएकोले मात्रै त्यसो गर्छ। त्यसले तेरो मद्दत माग्न सक्छ भन्ने तथ्यले नै त्यो मूर्ख छैन भन्‍ने प्रमाणित गर्छ; त्यो सोच्न सक्‍ने छ, र मानिसहरू तिनीहरूभन्दा फरक भए पनि, मानिसहरूसँग त्यसलाई बाँच्न मद्दत गर्ने उपायहरू छन् भन्‍ने त्यसलाई थाहा छ। अन्य जीवित प्राणीहरूले मानिसहरूलाई यति उच्च सम्मान गर्ने हुनाले, के मानिसहरूले यावत् थोकका मालिकको भूमिका राम्ररी निर्वाह गर्नु र आफूले गर्नुपर्ने दायित्वहरू पूरा गर्नु पर्दैन र? (गर्नुपर्छ।) अभ्यासको सिद्धान्त यही हो। यावत् थोकका मालिकको भूमिका राम्ररी निर्वाह गर्ने, यो चाहना हुनु मात्रै पर्याप्त छैन—यसका लागि व्यावहारिक कार्य आवश्यक हुन्छ। जब अन्य जीवित प्राणीहरूले कठिनाइहरू सामना गर्छन् वा तिनीहरूका आवश्यकताहरू हुन्छन्, तब तैँले तिनीहरूलाई सहायता गर्न मद्दतको हात बढाउनैपर्छ। यदि तिनीहरू मर्नु वा तिनीहरूले कुनै ठूलो विपत्तिको सामना गर्नु नै लेखिएको छ, र तैँले मद्दत गर्न सक्दैनस् भने, केही गर्न सकिँदैन, र तैँले कुराहरूलाई प्राकृतिक रूपमा चल्न दिनुपर्छ—तैँले सक्दो प्रयास गर्नु मात्रै पर्छ। यदि तैँले तिनीहरूले कठिनाइ वा खतरा सामना गरेको देखिस् भने, त्यो बेला तैँले आफ्नो जिम्मेवारी र दायित्व पूरा गर्नुपर्छ। यदि तैँले यस्तो भएको देख्दैनस् भने, यसलाई खोज्नलाई कष्ट गर्नु आवश्यक छैन—त्यो तेरो जिम्मेवारी होइन। तिनीहरूका आफ्नै भाग्य हुन्छ, र तैँले यस सन्दर्भमा सक्रिय रूपमा प्रयास लगाउनु आवश्यक छैन। यसको विपरीत, यदि तिनीहरूले कठिनाइ सामना गरिरहेका छन् र तिनीहरूले तेरो मद्दत माग्छन् भने, मद्दतको हात बढाउन तँ कर्तव्यबद्ध हुन्छस्; तैँले इन्कार नगर्नु नै राम्रो हुन्छ। उदाहरणका लागि, यदि तैँले बाटोमा कुनै जङ्गली हाँसले तेरो बाटो छेकिरहेको र तँलाई जानबाट रोक्न खोजिरहेको भेटिस् भने, यदि तँसँग मायालु हृदय छ भने, तैँले त्यो हाँस समस्यामा छ र त्यो तँकहाँ मद्दत माग्न आएको हो भनेर बुझ्नुपर्छ। यो बेला तैँले के गर्नुपर्छ? (के समस्या छ भनी हेर्न हाँसलाई पछ्याउनुपर्छ, र यदि हामीले सक्छौँ भने मद्दत गर्नुपर्छ।) ठीक हो। हाँसलाई पछ्या, त्यसले तँलाई कहाँ लैजान्छ, र त्यसले मानवीय सहयोग चाहिने कस्तो कठिनाइ वा खतरा सामना गरेको छ भनी हेर्। तैँले त्यसलाई मद्दत गर्न सक्दो गर्नुपर्छ—तैँले त्यसलाई अलपत्रमा छोड्न मिल्दैन। यो मानिसहरूमा हुनुपर्ने जिम्मेवारीको बोध हो। परमेश्‍वरले सृष्टि गर्नुभएका विभिन्‍न जीवित प्राणीहरूलाई माया गर्नु, परमेश्‍वरले सृष्टि गर्नुभएका सबै कुराहरूलाई माया गर्नु—यो सकारात्मक कुराहरूलाई प्रेम गर्ने चरित्र हो जुन मानिसहरूसँग हुनुपर्छ। कतिपय मानिसहरूले सोध्छन्, “के यो पुण्य कमाउनु र असल काम गर्नु हो?” होइन। “पुण्य कमाउनु र असल काम गर्नु” भन्‍ने भनाइ मान्य छैन। यस्ता उच्च सुनिने कुराहरू फलाक्न आवश्यक छैन। स्पष्ट रूपमा भन्दा, पुण्य कमाउने र असल काम गर्ने पूरै विचार नै वाहियात कुरा हो! यो मानवको दायित्व पूरा गर्नु हो; यो मानिसहरूसँग हुनुपर्ने सबैभन्दा आधारभूत जिम्मेवारीको बोध हो। तैँले हाँसलाई मद्दत गरिसकेपछि, तेरो जिम्मेवारी पूरा हुन्छ। त्यसले तँलाई धन्यवाद दिनुपर्छ भन्‍ने हुँदैन, न त त्यसले तेरो दयाको बदला चुकाओस् भन्‍ने नै हुन्छ—तैँले जे गरिस् त्यो मानिसहरूको दायित्व हो। यो दायित्व पूरा गर्नु र यो जिम्मेवारीको बोध हुनु भनेको परमेश्‍वरका वचनहरू पछ्याउनु हो—परमेश्‍वरले सृष्टि गर्नुभएका र नियोजन गर्नुभएका सबै कुराहरू सकारात्मक कुराहरू हुन्, र हामीले तिनीहरूलाई माया गर्नुपर्छ। परमेश्‍वरको आज्ञा उहाँले सृष्टि गर्नुभएका यावत् थोकलाई माया गर्नु हो। यो मानवताको सामान्य ज्ञानको भाग हो जुन कुरा, यावत् थोकका मालिकका रूपमा मानिसहरूसँग कम्तीमा पनि हुनुपर्छ। निर्दिष्ट रूपमा, यो तिनीहरूमा कम्तीमा पनि हुनुपर्ने जिम्मेवारीको बोध हो। अन्य जीवित प्राणीहरूलाई हस्तक्षेप नगर्, तिनीहरूको बाँच्ने नियमहरूलाई कमजोर नपार्, र तिनीहरूलाई तिनीहरूको बाँच्न पाउने अधिकारबाट वञ्चित नगर्; यसका साथै, तिनीहरूलाई कुनै निश्चित तरिकाले जिउन कृत्रिम रूपमा मद्दत गर्न वा कुनै निश्चित तरिकाले बाँच्न मार्गदर्शन र नियमन गर्न आवश्यक छैन। बरु, तिनीहरूको बाँच्ने विधानहरू र तिनीहरूको बाँच्ने नियमहरूलाई आदर गर। तिनीहरूलाई मद्दत चाहिँदा, तैँले देखिस् भने, तँ तिनीहरूबाट जोगिनु वा तैँले आँखा चिम्लनु हुँदैन, केवल तिनीहरूलाई हानि भएको र मरेको हेरिरहनु हुँदैन, तर मानिसहरूले पूरा गर्नुपर्ने जिम्मेवारी र दायित्व पूरा गर्न मद्दतको हात बढाउनुपर्छ। तिनीहरूलाई मद्दत गरेर, तैँले तिनीहरूलाई बचाउँछस्। यसले तँलाई थकाउनेछैन, न त यसका लागि तैँले ठूलो मूल्य चुकाउनु वा धेरै ऊर्जा खर्च गर्नु नै आवश्यक हुन्छ, तिनीहरूलाई सुरक्षा दिन आफ्नो ज्यान दिनु त झनै पर्दैन। यो तेरा लागि कुनै ठूलो कुरा होइन; यो कुरा तैँले मानवका रूपमा गर्नुपर्ने कुरा हो। यदि तँलाई तिनीहरूलाई आफ्नो सम्पूर्ण शक्तिले सुरक्षा दिन भनिएको भए, त्यो हासिल गर्न सजिलो हुनेथिएन, तर तँ कुराहरूलाई प्राकृतिक रूपमा चल्न दिन—तिनीहरूलाई हस्तक्षेप नगर्न, तिनीहरूको जिउने वातावरणलाई क्षति नपुऱ्याउन वा तिनीहरूको बाँच्ने नियमहरूलाई कमजोर नपार्न, र तिनीहरूलाई तिनीहरूको बाँच्न पाउने अधिकारबाट वञ्चित नगर्न—सक्षम हुनुपर्छ। यदि तँ यति पनि गर्न सक्दैनस् भने, तँ गैर-मानव होस्, तँ मानवबाट पुनर्जन्म लिएको व्यक्ति होइनस्, र तँमा मानवता छैन। मानवता नहुनुको अर्थ के हो? यसको अर्थ तँमा जनावरहरूलाई सुरक्षा दिने, तिनीहरूको हेरचाह गर्ने, र परमेश्‍वरले बनाउनुभएका जीवित चीजहरूलाई आदर गर्ने विवेक र समझ समेत छैन भन्‍ने हो। यदि तैँले सधैँ तिनीहरूलाई हानि गर्ने, खाने, र तिनीहरूलाई तिनीहरूको बाँच्न पाउने अधिकारबाट वञ्चित गर्ने बारेमा सोचिरहेको हुन्छस् भने, तँ मानव होइनस् तर एक जङ्गली जनावर होस्। के अब यो कुरा स्पष्ट भयो? (भयो।)

परमेश्‍वरले नियोजन गर्नुभएका कुराका सम्बन्धमा, केही अन्य परिस्थितिहरू पनि छन्। उदाहरणका लागि, केही पशुका बाँच्ने नियमहरू अन्य जीवित प्राणीहरूको भन्दा केही हदसम्‍म फरक वा विपरीत समेत हुन्छन्, जस्तै लाटोकोसेरोहरू, चमेरोहरू, र केही अन्य पशुहरू जसको बाँच्ने नियम दिनमा सुत्ने र रातमा सक्रिय हुने हुन्छ। यो परमेश्‍वरले नियोजन गर्नुभएको थियो, र कहिलेकाहीँ विशेष परिस्थितिहरूले यी पशुहरूलाई यो दिनचर्या अस्थायी रूपमा परिवर्तन गर्ने तुल्याए पनि, सामान्य अवस्थाहरूमा तिनीहरूका बाँच्नेसम्बन्धी व्यवस्था र नियमहरू आधारभूत रूपमा परिवर्तन हुँदैनन्। मानिसहरूले सधैँ यी पशुहरूका नियमहरू परिवर्तन गर्ने, तिनीहरूलाई मानिसहरूजस्तै दिनमा सक्रिय हुने बनाउनेबारे सोचिरहेका हुन्छन्। तिनीहरूले यी पशुहरूका वंशाणु र रक्त सीरम, तिनीहरूका गतिविधिका ढाँचाहरू, र यस्तै अन्य कुराहरूबारे शोध गर्छन्, र तिनीहरूका बाँच्ने नियमहरू र गतिविधिका ढाँचाहरूलाई परिवर्तन गर्न र खलबल्याउन हरसम्भव तरिका सोच्छन्। के यो असल कुरा हो? (होइन।) के यस प्रकारको व्यवहार, यस प्रकारको सोचाइ सकारात्मक कुरा हो? (होइन।) यो नकारात्मक कुरा हो, र गैर-मानवहरूले गर्ने काम हो। वैज्ञानिक शोधमार्फत, यी जीवित प्राणीहरू केही हदसम्म परिवर्तन त हुन्छन्, तर तिनीहरू अन्तमा अत्यन्तै पीडादायी र असामान्य रूपमा जिउन पुग्छन्। सामान्य मानिसहरूले यो देख्नै सक्दैनन्। यसो भन्ने कतिपय मानिसहरू पनि छन्, “अहिले यति धेरै मुसाहरू छन्; यदि कुकुरहरूले मुसा समात्न सक्ने भए त कति राम्रो हुन्थ्यो। कुकुरहरूले घरको सुरक्षा गर्न सक्थे, र तिनीहरूले मुसा खाने हुनाले हामीले कुकुरको खानामा बचत गर्न सक्थ्यौँ, र हामीले बिरालो पाल्नुपर्ने पनि थिएन। यो त एउटै तीरले तीन निशाना हाने झैँ हुनेथियो। के त्यो अत्यन्तै राम्रो हुनेथिएन र?” त्यसपछि तिनीहरू बिरालो र कुकुरको वंशाणुलाई कसरी जोड्ने भनेर अनुसन्धान गर्छन्, ताकि कुकुरहरूमा कुकुर र बिरालो दुवैको वंशाणु होस् र तिनीहरू कुकुर-बिरालोको मिश्रण बनून् जसले घरको सुरक्षा पनि गर्न सकून् र मुसा पनि समात्न सकून। के यो राम्रो विचार हो? (होइन।) किन होइन? (किनभने तिनीहरू सधैँ परमेश्‍वरले नियोजन गर्नुभएका कुरालाई खलबल्याउन र परमेश्‍वरद्वारा नियोजन गर्नुभएका विधानहरूको उल्लङ्घन गर्न चाहन्छन्। शैतानले गर्ने र भ्रष्ट मानवजातिले गर्ने कुरा ठ्याक्‍कै यही हो।) यस्ता विचारहरू दुष्ट हुन्छन्। दुष्ट विचारहरू कहाँबाट आउँछन्? ती पूर्ण रूपमा शैतान र दुष्ट आत्माहरूबाट आउँछन्। यसरी, यस्ता भ्रष्ट मानिसहरू गैर-मानव हुन्। तिनीहरू सधैँ परमेश्‍वरले नियोजन गर्नुभएका सकारात्मक कुराहरूलाई परिवर्तन गर्न, र परमेश्‍वरले नियोजन गर्नुभएका विभिन्न जीवित कुराहरूका मौलिक कार्यहरू, गतिविधिका ढाँचाहरू, र बाँच्नेसम्बन्धी नियमहरू परिवर्तन गर्न चाहन्छन्। तिनीहरू सधैँ परमेश्‍वरले नियोजन गर्नुभएका जीवित कुराहरूका बाँच्ने स्वरूपहरूलाई खलबल्याउन चाहन्छन्, तिनीहरू सधैँ केही दुष्ट र घोर विद्रोही विचार, सोच, र दृष्टिकोणहरू विकास गर्छन्, र तिनीहरू सधैँ परमेश्‍वरले नियोजन गर्नुभएका विभिन्न कुराहरूलाई खलबल्याउन चाहन्छन्। यस्ता मानिसहरू गैर-मानव हुन्; तिनीहरूमा मानवता हुँदैन। तिनीहरूका सोचाइ वा कार्यहरू कहिल्यै विवेक र समझको दायराभित्र हुँदैनन्, बरु, तिनीहरू सधैँ सामान्य मानवताको दायरा पार जान चाहन्छन्—यो गैर-मानव हुनुको एउटा प्रकटीकरण हो। तिनीहरूले परमेश्‍वरले नियोजन गर्नुभएका यावत् थोकका बाँच्नेसम्बन्धी नियमहरू र बाँच्ने स्वरूपहरूलाई सामान्य मानवताको विवेक र समझभित्र रहेर आदर गर्ने वा कायम राख्ने गर्दैनन्। बरु, तिनीहरू सधैँ परमेश्‍वरले नियोजन गर्नुभएका बाँच्नेसम्बन्धी नियमहरूलाई खलबल्याउन, बाधा दिन, र परिवर्तन गर्न, अन्य जीवित प्राणीहरूको जीवनशैली परिवर्तन गर्न चाहन्छन्। तिनीहरू बिरालोलाई उप्रान्त बिरालो रहन नदिन र कुकुरलाई उप्रान्त कुकुर रहन नदिन चाहन्छन्, तिनीहरू सबैलाई विकृतिहरू, दुष्ट कुराहरूमा परिणत गर्न, तिनीहरूलाई दुष्ट दिशामा विकसित गराउन चाहन्छन्। तिनीहरू सधैँ सकारात्मक कुराहरूको अस्तित्वलाई खलबल्याउन चाहन्छन्, र सधैँ सकारात्मक कुराहरूका बाँच्ने स्वरूपहरूलाई खलबल्याउन चाहन्छन्। के तिनीहरू गैर-मानव होइनन् र? (हुन्।) गैर-मानवहरूद्वारा उत्पादित र धारित सोच र दृष्टिकोणहरू नकारात्मक कुराहरू हुन्, र ती सकारात्मक कुराहरूको विरोधमा हुन्छन्। तिनीहरूका दृष्टिकोणहरू नकारात्मक कुराहरू अनि सकारात्मक कुराहरूको विरोधी हुने हुनाले, के तिनीहरूले आफ्नो पेसामा उत्पादन गर्ने वस्तुहरू र तिनीहरूले निकाल्ने नतिजाहरू नकारात्मक कुराहरू हुँदैनन् र? (हुन्छन्।) यी कुराहरू नकारात्मक हुन्छन्। कतिपय कुराहरूले मानवजातिलाई प्रत्यक्ष रूपमा कुनै प्रतिकूल प्रभाव नपारे पनि वा कुनै हानि नपुऱ्याए पनि, जबसम्म ती परमेश्‍वरले नियोजन गर्नुभएका कुराका विरोधमा हुन्छन्, जबसम्म तिनले परमेश्‍वरले नियोजन गर्नुभएका व्यवस्था र नियमहरूको उल्लङ्घन गर्छन्, र जबसम्म तिनमा परमेश्‍वरले नियोजन गर्नुभएका व्यवस्था र नियमहरूका आधारमा मानिसको कृत्रिम हस्तक्षेप, प्रशोधन, र खलबल्याइको परिणामस्वरूप आएको फरक बाँच्ने तरिका वा फरक व्यवस्था र नियम हुन्छन्, तबसम्‍म यी कुराहरू नकारात्मक हुन्। यस्तो कुराको अस्तित्वलाई जतिसुकै मानिसहरूले स्वीकार र अनुमोदन गरे पनि, वा यसले जतिसुकै मानिसहरूको जीवन वा बाँच्ने कार्यमा शारीरिक सुख ल्याए पनि, यदि यो परमेश्‍वरले नियोजन गर्नुभएको मौलिक स्वरूपमा छैन, र यदि यो परमेश्‍वरले नियोजन गर्नुभएको मौलिक स्थितिमा छैन, बरु नियोजन गरिएको गरिएका संरचना, स्वरूप, वा यसको बाँच्नेसम्बन्धी व्यवस्था र नियमहरू परिवर्तन गरिएका र खलबल्याइएका छन् भने, यो नकारात्मक कुरा हो। किनभने यसलाई शैतानद्वारा प्रशोधन, क्षति, र परिवर्तन गरिएको हुन्छ, र यसमा शैतानबाट आएका अवधारणा, सोच, र दृष्टिकोणहरू, शैतानका केही विष वा शैतानका केही षड्यन्त्रहरू समेत हालिएको हुन्छ। मानिसहरूले यो कुरा छर्लङ्गै देख्न नसके पनि, यो अझै नकारात्मक कुरा नै हो। छोटकरीमा, यो परमेश्‍वरले नियोजन गर्नुभएको मौलिक कुराको विरुद्धमा जाने कुरा भएसम्म—चाहे त्यो जीवित कुरा होस् वा निर्जीव कुरा होस्—त्यसको मौलिक स्वरूप, संरचना, वा परमेश्‍वरले नियोजन गर्नुभएबमोजिमको बाँच्नेसम्बन्धी व्यवस्था र नियमहरूलाई खलबल्याइएको र परिवर्तन गरिएको भएसम्म, यसका साथै यसमा शैतानबाट आएका विभिन्न अतिरिक्त कुराहरू भरिएको वा थपिएको भएसम्म, यो नकारात्मक कुरा हो, र यो विकृत भइसकेको हुन्छ। यसले मानवजातिको भौतिक जीवन वा बाँच्ने कार्यमा जस्तोसुकै मात्रात्मक प्रभाव पारे पनि, यसमा गुणात्मक परिवर्तन भएको भएसम्म, र यसको गुणस्तर परिवर्तन गरिएको भएसम्म, यो नकारात्मक कुरा हो। यो पक्‍का कुरा हो, र पटक्कै झूटो होइन। कुनै कुरा नकारात्मक भएसम्म, त्यो कुरा यस संसारमा जतिसुकै लामो समयदेखि अस्तित्वमा रहेको भए पनि वा मानवजाति र समाजले यसलाई जतिसुकै लामो समयदेखि स्वीकार गरेका भए पनि, यदि यो परमेश्‍वरले नियोजन गर्नुभएका मौलिक कुरा होइन भने, यसलाई उहाँ अनुमोदन गर्नुहुन्‍न, र यदि यो परमेश्‍वरले अनुमोदन नगर्ने कुरा हो भने, यो नकारात्मक कुरा हो।

कतिपय मानिसहरू सोध्छन्, “स्याउ र नास्पाती दुवै परमेश्‍वरले नियोजन गर्नुभएका मौलिक फलहरू हुन्। यदि यी दुईलाई कलमी गरेर स्याउ-नास्पातीको मिश्रण बनाइयो भने, के त्यो नकारात्मक कुरा हो? हामीले त्यो खानु हुन्छ कि हुँदैन?” यो दैनिक जीवनमा सामना गर्न सकिने कुरा हो, होइन र? मलाई भन्, तैँले त्यो खानु हुन्छ कि हुँदैन? यदि तैँले त्यो खाइस् भने, के तँलाई विष लाग्नेछ? के त्यसले तँलाई शारीरिक हानि पुऱ्याउनेछ? के त्यसले तेरो आयुमा असर गर्नेछ? के त्यसले परमेश्‍वरले तँलाई हेर्ने तरिकामा असर गर्नेछ? के त्यसले तेरो परिणाममा असर गर्नेछ? यस मामिलालाई कसरी हेरिनुपर्छ? यसले तँ सत्यता सिद्धान्तहरू बुझ्छस् कि बुझ्दैनस्, र हामीले पहिले सङ्गति गरेको कुरा बुझ्छस् कि बुझ्दैनस् भन्‍ने कुरा जाँच्छ। यदि तँ सत्यताको यो पक्ष बुझ्छस्, र तैँले यस सन्दर्भमा सत्यता सिद्धान्तहरू बोध गरेको छस् भने, जब तैँले वास्तविक जीवनमा कामकुराहरू सामना गर्छस्, तब तँलाई कसरी अभ्यास गर्ने भन्‍ने थाहा हुनेछ, तँलाई कुन कार्यहरूले सत्यता उल्लङ्घन गर्छन् र कुन कार्यहरूले सत्यतालाई कायम राख्छन् र ती सत्यता सिद्धान्तहरूको दायराभित्र पर्छन् भन्‍ने थाहा हुनेछ। के तैँले कलमी गरिएको स्याउ-नास्पाती खानु हुन्छ? (हुँदैन।) के तँ त्यो खाने आँट गर्नेथिइनस्, कि त्यो खानै नहुने हो? (हामी त्यो खाने आँट गर्नेथिएनौँ।) तिमीहरू भन्छौ, तिमीहरू त्यो खाने आँट गर्नेथिएनौ, तर के तिमीहरूले आफ्नो दैनिक जीवनमा ती कुरा धेरै खाएका छैनौ र? अनि ती खाएपछि के भयो? के तिमीहरूलाई शारीरिक रूपमा हानि भयो? पहिले, कलमी गरिएको स्याउ-नास्पाती सकारात्मक कुरा हो कि नकारात्मक कुरा हो भनी निर्धारण गरौँ। तिमीहरूले त्यो खानु हुँदैन भनेर भन्यौ। यो भनाइको भित्री अर्थ के हो भने, कलमी गरिएको स्याउ-नास्पाती नकारात्मक कुरा हो, त्यसैले त्यो खानु हुँदैन। के तिमीहरूले भन्न खोजेको यही हो? (हो।) त्यसोभए के यो बुझाइ सही छ त? के कलमी गरिएको स्याउ-नास्पातीको मामिलालाई यसरी बुझ्नुपर्छ? यदि मैले तिमीहरूलाई सङ्गति गर्न उदाहरण नदिएको भए, तिमीहरूले कलमी गरिएको स्याउ-नास्पाती खानु हुँदैन, त्यो खाँदा तिमीहरूलाई विष लाग्नेछ भन्‍ने सोच्नेथियौ—जसरी हव्वाले परमेश्‍वरको आज्ञा उल्लङ्घन गरेर असल र खराबको ज्ञानको रूखको फल खाँदा, ऊ शैतानको परीक्षामा परेर पापमा परेकी थिई र कहिल्यै उम्कन नसक्ने गरी शैतानको हातमा परेकी थिई। तिमीहरूले के सोच्नेथियौ भने, विशेष गरी अहिले मानवजातिलाई परमेश्‍वरले मुक्ति दिने निर्णायक क्षण भएकाले, र समय कम हुँदै गएकाले, तिमीहरू होसियार हुनैपर्छ र जथाभावी चीजहरू खानु हुँदैन, र यदि तिमीहरूले त्यसो गर्‍यौ भने, तिमीहरूले सिद्धान्तहरू उल्लङ्घन गर्न र प्रशासनिक आदेशहरूविरुद्ध अपराध गर्न सक्छौ, जसले तिमीहरूलाई मुक्ति पाउने अवसरबाट वञ्चित गराउँछ, र त्यति बेला पछुताउनु बेकार हुनेछ। तिमीहरू यो मामिला छर्लङ्गै देख्न सक्दैनौ; तिमीहरूलाई यस्तो सानो कुराले अलमल्ल पारेको छ। तिमीहरू कलमी गरिएको स्याउ-नास्पाती खानु हुँदैन भन्‍ने सोच्छौ र खाने आँट गर्दैनौ, त्यसो गर्नु भनेको सिद्धान्तहरू उल्लङ्घन गर्नु र प्रशासनिक आदेशहरूविरुद्ध अपराध गर्नु हो, जुन भयानक हुनेछ भन्‍ने सोच्छौ! के तिमीहरू सबैले सोच्ने यही होइन र? त्यसोभए, तिमीहरूले कलमी गरिएको स्याउ-नास्पाती खानु हुन्छ कि हुँदैन त? (परमेश्‍वर, हामीले भर्खरै यसबारे छलफल गर्‍यौँ र हामीलाई के लाग्छ भने, हामी कलमी गरिएका स्याउ-नास्पाती खान सक्छौँ, किनभने मानिसले केवल स्याउ र नास्पातीमा सुधार मात्रै गरिरहेको छ र तिनका लागि परमेश्‍वरले नियोजन गर्नुभएका व्यवस्थाहरू परिवर्तन गरेको छैन। त्यसैले कलमी गरिएका स्याउ-नास्पाती खाँदा प्रशासनिक आदेशहरूविरुद्ध अपराध हुँदैन।) तिमीहरूको सङ्गतिपछि, तिमीहरूले केही स्पष्टता पाएका छौ, र स्याउ-नास्पातीका सम्बन्धमा परमेश्‍वरले नियोजन गर्नुभएका व्यवस्थाहरू आधारभूत रूपमा अपरिवर्तित रहेका छन्, त्यसैले तिमीहरूले त्यो खान सक्छौ भन्‍ने कुरा अहिले बुझेका छौ। तिमीहरूले भर्खरै भनेको कुरा सही छ; यति मात्र हो कि, तिमीहरूले यसलाई स्पष्ट रूपमा व्याख्या गरेनौ। अहिलेका लागि कलमी गरिएका स्याउ-नास्पाती खान सकिन्छ कि सकिँदैन भन्‍ने प्रश्‍नबारे छलफल नगरौँ; पहिले तिनले परमेश्‍वरले नियोजन गर्नुभएका व्यवस्थाहरू किन उल्लङ्घन गर्दैनन् भन्‍नेबारे कुरा गरौँ। स्याउका रूखहरू र नास्पातीका रूखहरू दुवै परमेश्‍वरद्वारा सृष्टि गरिएका बोटबिरुवा हुन्, र मानिसहरूले तिनले फलाउने फल खान सक्छन्। जब यी दुई बोटबिरुवालाई कलमी गरिन्छ वा एक-अर्कासँग परागण गरिन्छ, तब अर्को प्रकारको फल उत्पादन हुन्छ। चाहे यो कृत्रिम रूपमा गरियोस् वा प्राकृतिक रूपमा, आधारभूत रूपमा यो फलको उत्पत्ति, यसको बाँच्ने स्वरूप, र यसका बाँच्नेसम्बन्धी व्यवस्था र नियमहरू परमेश्‍वरद्वारा मौलिक रूपमा नियोजन गर्नुभएका कुराबाट अपरिवर्तित नै रहन्छन्। मानिसले कृत्रिम रूपमा स्याउको रूख र नास्पातीको रूखका हाँगाहरूलाई कलमी गरे पनि, तिनीहरूको मौलिक बाँच्नेसम्बन्धी व्यवस्था र नियमहरूका आधारमा, तिनीहरूको मौलिक जीवन स्वरूपहरूका आधारमा नै दुवैको साझा जीवन विशेषताहरू भएको फल उत्पादन हुन्छ। यो फललाई स्याउ-नास्पाती भनिन्छ। मानिसले दुईवटा बोटबिरुवालाई कलमी गरेर अर्को प्रकारको फल उत्पादन गर्न बस आफ्नो बाँच्ने क्षमता र आफ्नो सोच्ने तरिका, आफ्नो बुद्धि र चलाखी प्रयोग गर्छ, तर यो फल, स्याउ-नास्पाती, परमेश्‍वरले नियोजन गर्नुभएको दायराभन्दा बाहिर जाँदैन। यो एउटा पक्ष हो। अर्कोतर्फ, मानव हस्तक्षेपविना पनि, यदि स्याउ र नास्पातीका रूखहरू एउटै जङ्गलमा सँगै हुर्के भने, के तिनीहरू एक-अर्कामा पराग छर्नबाट जोगिन सक्छन्? एकदम प्राकृतिक परिस्थितिहरूमा, जब फूल फुल्ने मौसम आउँछ, तब तिनीहरूमा एक-अर्काको पराग छरिनेछ, र जमिनमुनि तिनीहरूका जरा प्रणालीहरू पनि एक-आपसमा गाँसिनेछन्। चाहे पराग मौरीहरूद्वारा फैलियोस् वा हावा र वायु सञ्चारमार्फत फैलियोस्, स्याउ र नास्पातीले एक-अर्काका पोषक तत्त्वहरू प्राप्त गर्नेछन्, र स्याउ-नास्पाती फल निकै प्राकृतिक रूपमा नै उत्पादन हुनेछ। त्यसोभए के तँ अझै पनि यो स्याउ-नास्पाती मानव-निर्मित हो भनेर भन्न सक्छस्? (सक्दिनँ।) यो परमेश्‍वरले नियोजन गर्नुभएको प्राकृतिक वातावरणमा प्राकृतिक रूपमा हुर्कने जीवित कुरा हो; यो परमेश्‍वरले अनुमति दिएको दायराभित्रको कुरा हो, त्यसैले यो स्याउ-नास्पातीले कुनै पनि विधान उल्लङ्घन गर्दैन। यसमा स्याउको विशेषता भए पनि वा नास्पातीको विशेषता भए पनि, छोटकरीमा, यो नकारात्मक कुरा होइन; यो अझै पनि परमेश्‍वरद्वारा मानवजातिका लागि तयार गरिएको एक प्रकारको फल नै हो। तँ आफ्ना चिन्ताहरूलाई पन्छाएर खान सक्छस्—यसले तँलाई नश्‍चय नै कुनै शारीरिक हानि पुऱ्याउने छैन। तर, जब मैले भर्खरै मानिसले कृत्रिम रूपमा स्याउ र नास्पातीका हाँगाहरूलाई कलमी गर्ने कुरा उल्लेख गरेँ, तब तिमीहरू स्याउ-नास्पाती सकारात्मक कुरा हो कि नकारात्मक कुरा हो भनेर निश्‍चित हुन सकेनौ, र तिमीहरूले त्यो खाने आँट गरेनौ, र यस्तो सोच्यौ, “स्याउ भनेको स्याउ हो, जसमा नास्पातीको वंशाणु हुँदैन, र नास्पाती भनेको नास्पाती हो, जसमा स्याउका अंश हुँदैनन्; तिनलाई मात्र पक्का खान सकिन्छ!” के कुराहरू बुझ्ने यस्तो तरिका विकृत हुँदैनन र? (हुन्छ।) यो विकृत हुन्छ। विभिन्न जीवित प्राणीहरू एउटै साझा स्थानमा सँगै अस्तित्वमा रहन्छन्; तिनीहरूले एक-अर्कालाई प्रभाव पार्नु र एक-अर्कालाई आपूर्ति गर्नु, आफ्नै कमजोरीहरूलाई पूर्ति गर्न एक-अर्कका सबल पक्षहरूबाट लाभ लिनु अपरिहार्य नै हुन्छ। यसभित्र धेरै विवरणहरू लुकेका हुन्छन्, र रहस्यहरू हुन्छन्। छोटकरीमा भन्दा, यी सबैको उदय, अस्तित्व, र प्रभाव परमेश्‍वरद्वारा सृष्टि गरिएको मानवजाति बाँचोस् भनेर नै हो। सकारात्मक कुराहरूको अस्तित्वको मूल्य र महत्त्व यही हो; अन्ततः, यो मानवजातिको सामान्य बाँच्ने कार्य र मानवजातिको प्रजनन र निरन्तरतालाई कायम राख्नका लागि हो। के यो मामिला अब स्पष्ट भयो? (भयो।)

अब, हामी अर्को मामिलाबारे छलफल गरौँ, जुन मानिसहरूले आफ्नो दैनिक जीवनमा प्रायः सामना गर्छन्। यसलाई कसरी खुट्ट्याउनुपर्छ र कसरी यसलाई सम्हाल्नुपर्छ भनी हेर र ख्याल गर। मानवजातिको भोजनको माग पूरा गर्न, मानिसहरूले विभिन्न बीउ र फलहरूको जीन परिमार्जन गरेर उत्पादन बढाउँदै, अजैविक अन्न आविष्कार गरे। सुरुमा, यसको लक्ष्य वास्तवमा कीरा र रोगहरू कम गर्नु, धेरै कीटनाशकहरूको प्रयोग गर्नबाट जोगिनु, र यसरी श्रम घटाउँदै र कीरा र रोगहरूको हस्तक्षेपबाट जोगिँदै मानवजातिलाई चाहिने विभिन्न बोटबिरुवाहरू उब्जाउनु थियो, र साथसाथै मानवजातिको भोजनको आवश्यकता आपूर्ति गर्न उत्पादन बढाउनु थियो, जसको परिणामस्वरूप यस्तो उत्पादन बन्यो। यो उत्पादनलाई के भनिन्छ? अजैविक खाना। अजैविक खानाको उदयले मानवजातिको भोजनको मागलाई धेरै हदसम्म पूरा गरेको छ। मानिसहरू के विश्वास गर्छन् भने, जैविक खानाको उत्पादन तुलनात्मक रूपमा कम हुन्छ र यसले मानवजातिका आवश्यकताहरू पूरा गर्न सक्दैन। अजैविक अन्नको उदय भएदेखि, अन्नको उत्पादन निकै बढेको छ, मानिसहरूको आम्दानी पनि बढेको छ, र धेरै मानिसहरूको भोकको समस्या समाधान भएको छ। यसरी, मानवजातिले “सौभाग्यवश” अजैविक खाना खान पाएको छ। त्यसोभए, के अजैविक खाना सकारात्मक कुरा हो कि नकारात्मक कुरा हो? यसले “परमेश्‍वरले नियोजन गर्नुभएको” सिद्धान्त उल्लङ्घन गर्छ कि गर्दैन? के अजैविक खाना खानु हुन्छ? अजैविक खानाबारे तिमीहरूका दृष्टिकोण र रायहरू के छन्? तिमीहरू जैविक र अजैविक खानाको सकारात्मकता र नकारात्मकतालाई कसरी परिभाषित गर्छौ? (जैविक खाना प्राकृतिक हो, र त्यो परमेश्‍वरले नियोजन गर्नुभएको हो। त्यो सकारात्मक कुरा हो। अजैविक खाना वैज्ञानिक प्रशोधन र जीन परिमार्जनमार्फत उत्पादन गरिन्छ। यो परमेश्‍वरले सृष्टि गर्नुभएका मौलिक व्यवस्थाहरूको विरुद्धमा जान्छ। त्यसैले अजैविक खाना नकारात्मक कुरा हो।) (अजैविक खानामा भएका मौलिक जीनहरू क्षय भएका हुन्छन्, र यो परमेश्‍वरले सृष्टि गर्नुभएका व्यवस्थाहरूविरुद्ध जान्छ। त्यसमाथि, अजैविक खानामा खानाको मौलिक पोषण मूल्य बिथोलिएको हुन्छ; यो खाँदा मानिसहरूको स्वास्थ्यलाई कुनै फाइदा हुँदैन। अचेल, धेरै वर्षदेखि अजैविक खाना खाइरहेका धेरै मानिसहरूमा स्वास्थ्य समस्याहरू व्यापक रूपमा देखिएका छन्, त्यसैले मलाई लाग्छ यदि परिस्थितिले दिएमा, हामीले यो नखानका लागि सक्दो प्रयास गर्नुपर्छ। तर आजको समाजमा, अधिकांश खाना अजैविक छ, त्यसैले बाँच्नका लागि, हामीले निश्चित रूपमा नै अजैविक खाना खानु पर्ने हुन्छ।) तिमीहरूले भनेका सबै कुरा सिद्धान्तहरू अनुरूप छन्, र मुख्य बुँदाहरू सही छन्, तर यो अति सरलवादी भयो, र केही विवरणहरू छन् जुन स्पष्ट रूपमा व्याख्या गरिएका छैनन्। कतिपय मानिसहरू भन्छन्, “अजैविक खाना र जैविक खाना बाहिरबाट हेर्दा उस्तै देखिन्छन्, र स्वाद पनि लगभग उस्तै हुन्छ। अजैविक खाना आधारभूत रूपमा परमेश्‍वरले नियोजन गर्नुभएका खानाका मौलिक स्वरूपहरूभन्दा कुनै पनि तरिकाले फरक हुँदैन। कतिपय अजैविक खाना त जैविक खानाभन्दा अझ राम्रो देखिन्छ र यसको उत्पादन पनि बढी हुन्छ, र स्वाद पनि जैविक खानाभन्दा त्यति नमिठो हुँदैन। त्यसोभए जैविक खाना किन सकारात्मक कुरा हो र अजैविक खाना किन नकारात्मक कुरा हो?” तिमीहरूले भर्खरै जैविक खाना सकारात्मक कुरा हो र अजैविक खाना नकारात्मक कुरा हो भन्‍नेमा तिमीहरू निश्चित छौ भनेर बताए पनि, तिमीहरूले तिनलाई यसरी किन छुट्याइन्छ भन्‍ने कुरा बुझ्दैनौ; तिमीहरूले अझै पनि यसका विवरणहरू बुझ्दैनौ। एउटा मुख्य कुरा छ जुन तैँले जान्नैपर्छ: बाहिरबाट हेर्दा उस्तै देखिने दुईवटा चीजहरूमध्ये, एउटा किन सकारात्मक कुरा हो र अर्को किन नकारात्मक कुरा हो? कतिपय मानिसहरू यसो भन्छन्, “किनभने अजैविक खाना वैज्ञानिक रूपमा प्रशोधन गरिएको हुन्छ र विज्ञानद्वारा क्षति पुऱ्याइएको हुन्छ।” के यो भनाइ सही हो? धर्मसिद्धान्तका हिसाबमा, यो सही हो। कुरो यही हो जस्तो लाग्छ। तर मानिसहरूले यो सुनेपछि पनि अझै बुझ्दैनन्। त्यसोभए, तिनको सारका हिसाबमा, जैविक र अजैविक खानाबीच के भिन्नता छ जसले गर्दा तिनलाई क्रमशः सकारात्मक र नकारात्मक कुराहरूका रूपमा परिभाषित हुने तुल्याउँछ? यो परिभाषा केमा आधारित छ? परमेश्‍वरले यसलाई कसरी हेर्नुहुन्छ? यसमा सत्यता के हो? यसले यस मुद्दाको सारलाई छुन्छ।

जैविक कुराहरू परमेश्‍वरबाट आउँछन्। ती परमेश्‍वरले सृष्टि गर्नुभएका कुरा हुन्, र मानिसले तिनलाई “जैविक” भनी नाम दिएको छ। अहिलेका लागि “जैविक” शब्दको उत्पत्ति वा स्रोत के हो वा मानिसहरूले यसलाई किन यो नाम दिए भन्‍ने कुराबारे चिन्ता नगरौँ। हामीले अझै पनि यसलाई परमेश्‍वरको सृष्टि र नियोजनको दृष्टिकोणबाट हेर्नुपर्छ। परमेश्‍वरको सृष्टि र नियोजनभित्र, एउटा सूक्ष्म तैपनि निर्णायक कुरा छ, त्यो के हो भने जब परमेश्‍वरले एउटा बीउ सृष्टि गर्नुभयो, तब उहाँले त्यसमा हुनुपर्ने सबै पोषक तत्त्वहरू र अंशहरू, साथै त्यसका कार्यहरू पनि त्यसभित्र राखिदिनुभयो। बीउभित्र के-कस्ता कुराहरू राखियो भनी निर्धारण गर्ने सिद्धान्तहरूको आधार के हो? ती मानव शरीरका आवश्यकताहरूमा, मानव शरीरका भित्री अङ्गहरूका कार्यहरूको ग्रहणशीलता र यी अङ्गहरूलाई चाहिने पोषक तत्त्वहरूमा आधारित थिए। यस्तो बीउबाट उब्जिएको खाना मानव उपभोगका लागि भएकोले, यो खाना खाइसकेपछि मानव शरीरमा यसले पार्ने प्रभावहरू, र मानिसहरूले आफ्नो सामान्य शारीरिक वृद्धि र जीवितता कायम राख्न र आफ्नो शरीरको आयु लम्ब्याउन यसबाट सोस्न सक्ने पोषक तत्त्वहरू, यी सबै नै परमेश्‍वरले एउटा बीउ वा एक प्रकारको खाना सृष्टि गर्दा ख्याल गर्नुपर्ने कुराहरू हुन्। यो माटोमा उम्रन सक्ने बीउलाई त्यतिकै सृष्टि गर्ने अनि त्यत्तिकैमा छोड्ने कार्य होइन, अहँ, परमेश्‍वरले यसमा सोचविचार लगाउनुभएको हुन्छ। यस प्रकारको बीउको बोक्रा, गुदी, र भ्रूणले मानव शरीरमा कस्तो प्रभाव पार्छ, यी कुराहरूले कस्ता नतिजाहरू हासिल गर्न सक्छन्, मानव शरीरलाई के चाहिन्छ, र यस प्रकारको खाना खाएपछि मानिसहरूले यसबाट कुन पोषक तत्त्वहरू सोस्नुपर्छ, यी सबै कुराहरू परमेश्‍वरले ख्याल गर्नैपर्छ। परमेश्‍वरले यस्ता विचारहरू गर्नुहुने भएकाले, जब उहाँले यस प्रकारको बीउ सृष्टि गर्नुहुन्छ, तब उहाँले यसलाई मानिसहरूलाई चाहिने पोषणको अनुपातअनुसार सृष्टि गर्नैपर्छ, र यो बीउ यसरी परमेश्‍वरका विचारहरूमा अस्तित्वमा आउँछ। यो एउटा बीउको पोषक अंश र संरचनाको दृष्टिकोणबाट मानिसहरूमा पर्ने प्रभावलाई हेर्नु हो; यो एउटा यस्तो पक्ष हो जुन परमेश्‍वरले यो बीउ सृष्टि गर्दा ख्याल गर्नुभएको हुन्छ। यसका साथै, परमेश्‍वरले यस प्रकारको बीउ वा फलको आकार र रूप, यसको अङ्कुरण समयको अवधि, यसको बाँच्ने स्वरूप, यो कुन प्रकारको माटोमा उम्रन उपयुक्त छ, कुन प्रकारको माटोमा यसले कति पोषक तत्त्वहरू सोस्छ, मानिसहरूले यसलाई खाँदा यसबाट कति पोषक तत्त्वहरू सोस्न सक्छन्, र यस्तै अन्य कुराहरू ख्याल गर्नुहुन्छ। यी सबै विवरणहरू परमेश्‍वरले ख्याल गर्नुपर्ने कुराहरू हुन्। परमेश्‍वरले एउटा बीउ सृष्टि गर्दा ख्याल गर्नुहुने विभिन्न कारकहरू अन्ततः एउटै बिन्दुमा आइपुग्छन्, जुन मानवजातिको भोजनको आवश्यकता आपूर्ति गर्नु, मानवजातिको सामान्य शारीरिक वृद्धि र जीवितता हासिल गर्नु। यो सबैभन्दा महत्त्वपूर्ण कुरा हो। अर्को एउटा कुरा पनि छ जुन अत्यन्तै महत्त्वपूर्ण छ। यदि एउटा बीउमा जीवन शक्ति छैन, र यो बालुवाको कण वा ढुङ्गाजस्तै मृत चीज हो, यो माटोमा रोप्दा उम्रन सक्दैन भने, यसको अर्थ के हो भने मानिसहरूले यो खाना एक पटक खाइसकेपछि, यो फेरि उपलब्ध हुनेछैन। यस्तो बीउले मानवजातिको भोजनको आवश्यकता पूरा गर्न सक्दैन। त्यसकारण, यसमा हुनुपर्ने अंशहरू, जस्तै यसको बोक्रा र भित्री भागका साथै, यो बीउमा भ्रूण हुनैपर्छ। अवश्य पनि, यो भ्रूण सबै बीउहरूमा हुने जीवनको विशेषता नहुन सक्छ। छोटकरीमा भन्दा, यसको बोक्रा र भित्री भागका साथसाथै, यो बीउमा जीवन शक्ति पनि हुनैपर्छ। मानव भाषामा, यसलाई जीवन शक्ति भनिन्छ, तर परमेश्‍वरको भाषामा, यसको अर्थ यो बीउमा जीवन हुनैपर्छ भन्‍ने हो। “जीवन हुनु” को अर्थ के हो? यसको अर्थ यसले पुनरुत्पादन गर्न जारी राख्न सक्छ; उम्रिएर र बढेर, यसले फल फलाउन सक्नैपर्छ। एउटा बीउले, उम्रिएर, बढेर, र फुलेर, अझ धेरै फलहरू उत्पादन गर्न सक्नैपर्छ, र बीउजस्तै, यसका फलहरूमा पनि जीवन शक्ति हुनैपर्छ, र यसले पुनरुत्पादन हुन र अझ धेरै फलहरू फलाउन सक्नैपर्छ, किनभने यसरी मात्रै यसले मानवजातिको भोजनको आवश्यकतालाई अनन्त रूपमा आपूर्ति गर्न सक्छ। परमेश्‍वरले गर्नुहुने एउटा बीउको सृष्टि र नियोजनका दुई वटा सबैभन्दा आधारभूत र सबैभन्दा महत्त्वपूर्ण कुराहरू यिनै हुन्: एउटा हो यसमा भएका विभिन्न पोषक तत्त्वहरू र यसका कार्यहरू, र अर्को हो, यो बीउमा जीवन शक्ति हुनैपर्छ, अर्थात्, यो बीउ जीवित हुनैपर्छ। मानव भाषामा, यदि कुनै कुरा “जीवित” छ भने, त्यसलाई “जैविक” भनिन्छ। परमेश्‍वरले यो जैविक खाना सृष्टि गर्नुभएको समयदेखि नै, यसमा वास्तवमा नै जीवन हुन्छ। यदि तैँले यसलाई माटोमा गाडिस्, र पानी र मल हालिस् भने, यो उम्रनेछ, बढ्नेछ, फुल्नेछ, र त्यसपछि यसले फल फलाउनेछ, र यसको प्रत्येक फलको कार्य यसकै सरह हुन्छ। यही समान कार्यक्षमताले मानवजातिको भोजनको आवश्यकता, मानवजातिको भौतिक जीवितता, र मानवजातिको प्रजनन र निरन्तरतालाई अटुट रूपमा आपूर्ति गर्छ। यसका साथै, यो बीउ माटोसँग एकीकृत हुन्छ र यसले फलहरू फलाउँछ, र यी फलहरूले—त्यो बीउले जस्तै—मानवजातिलाई आपूर्ति गर्न अझ धेरै फलहरू फलाउँछन्, र पुस्ता दर पुस्ता प्रजनन र फस्टाउने उही प्रक्रियाबाट गुज्रन्छन्। यसरी, मानवजातिसँग खानाको अनन्त आपूर्ति हुन्छ। खानाको आपूर्तिसँगै, खानाको स्रोतसँगै, मानवजातिको भौतिक जीवन र जीवितता अटुट रूपमा जारी रहन्छ, र तिनीहरू कहिल्यै खानाविहीन हुनेछैनन्। यो तथ्यबाट, के देख्न सकिन्छ भने मानवजाति आजको दिनसम्म जीवित रहनका लागि, परमेश्‍वरले सृष्टि गर्नुभएका विभिन्न बीउहरूको योगदानलाई बेवास्ता गर्न सकिँदैन। तिनीहरूले मानवजातिलाई यस्तो योगदान दिन सक्नुको जड परमेश्‍वरको सृष्टि र परमेश्‍वरको नियोजन नै हो। तर यदि परमेश्‍वरले एउटा बीउका लागि नियोजन गर्नुभएका दुई सबैभन्दा महत्त्वपूर्ण कुराहरू नष्ट भएमा—एउटा बीउको पोषक तत्त्व र कार्यहरू, र अर्को त्यसको मौलिक जीवन शक्ति—यदि यी दुई कुराहरू गए भने, जब बीउ माटोमा खस्छ, त्यो उप्रान्त उम्रनेछैन, उप्रान्त बढ्नेछैन, उप्रान्त फुल्नेछैन वा उप्रान्त त्यसले फल फलाउनेछैन। यो माटोमा हराउन मात्र सक्छ, त्यसपछि मानवजातिको भोजनको स्रोत हराउनेछ। तब मानवजातिले के सामना गर्नेछ? (मृत्यु।) तिनीहरूले भोक, अनिकाल, र त्यसपछि मृत्यु सामना गर्नेछन्, र तिनीहरू पुनरुत्पादन गर्न र जारी रहन सक्नेछैनन्। यो एउटा पक्ष हो, र यो निकै गम्भीर छ। अर्को पक्ष के हो भने, जब एउटा बीउलाई कृत्रिम रूपमा प्रशोधन गरिन्छ, तब यसका पोषक तत्त्वहरू धेरै कम भएका हुन्छन्, मौलिक रूपमा धेरै प्रकारका पोषक तत्त्वहरू भएकोबाट थोरै मात्रामा मात्रै पोषक तत्त्वहरू भएको बिउ हुन्छ। यसका साथै, यसका कार्यहरू पनि परिवर्तन हुन्छन्। उदाहरणका लागि, एक निश्चित प्रकारको खानाले मस्तिष्कलाई पोषण दिन, शारीरिक शक्ति पुनः पूर्ति गर्न, र मानिसहरूलाई जीवन्तता दिन सक्थ्यो, तर अब, कृत्रिम प्रशोधनबाट गुज्रिएपछि, यी कार्यक्षमताहरू धेरै कम भएका छन्, वा हराएका समेत छन्। यदि कसैले यस प्रकारको खाना धेरै खाए पनि, उसले शारीरिक रूपमा थकित महसुस गर्छ, उसको सोचाइ सुस्त हुन्छ, र उसको स्मरणशक्ति घट्छ। ऊ वृद्ध नभए पनि, ऊ एक वृद्ध व्यक्तिजस्तै बन्छ। उसका खुट्टाहरू गह्रौँ हुन्छन्, उसको शरीर अररो हुन्छ, र उसको छाला चाउरिन्छ। ऊ शारीरिक रूपमा ठूलो भएको झैँ देखिन्छ, तर भित्री रूपमा, उसले जैविक खाना खानेहरूले भन्दा फरक महसुस गर्छ। यदि खानाको मौलिक कार्यक्षमताहरू कमजोर भए वा हराए भने पनि, मानिसहरूले खाएपछि त्यसले उनीहरूको शरीरलाई सकारात्मक रूपमा सहायता वा फाइदा नगर्ने मात्रै होइन, तर यसले उनीहरूमा धेरै नकारात्मक प्रभावहरू पनि पार्छ। शरीरलाई चाहिने विभिन्न पोषक तत्त्वहरू समयमै पुनः पूर्ति हुन सक्दैनन्, र सँगसँगै, शरीरका धेरै कार्यक्षमताहरू बिस्तारै ह्रास हुँदै जान्छन् र हराउँछन्। स्वाभाविक परिणाम स्वरूप, यो दुष्चक्रका आधारमा, मानिसहरूको सोचाइ सुस्त हुन्छ, र तिनीहरूले केही चरम व्यवहार वा विचारहरू समेत विकास गर्न सक्छन्। यस्ता प्रकटीकरणहरू अजैविक खानाले मानिसहरूमा ल्याउने केही नकारात्मक प्रभाव र परिणामहरू हुन्। अजैविक खानाले परमेश्‍वरले सृष्टि गर्नुभएबमोजिम हुनुपर्ने अंशहरू गुमाएका हुन्छन्, र तिनले आफ्ना मौलिक कार्यक्षमताहरू पनि गुमाएका हुन्छन्। ती परमेश्‍वरले सृष्टि गर्नुभएका र नियोजन गर्नुभएका मौलिक कुराहरूभन्दा फरक हुन्छन्। ती सबै कृत्रिम रूपमा प्रशोधन र परिवर्तन गरिएका हुन्छन्।

मानिसहरूले मानवजातिको भोजनको माग पूरा गर्न अजैविक खाना सृष्टि गरे तापनि, यस्तो खानाले मानव स्वास्थ्य र प्रजननमा सबै प्रकारका प्रतिकूल तत्त्वहरू भित्र्याउँछ, जसले मानवजातिको प्रजनन र अस्तित्वलाई असर गर्छ। त्यसकारण, तिमीहरूले अजैविक खानाको विषयमा खुट्ट्याउने क्षमता राख्नुपर्छ। हजारौँ वर्षदेखि, मानवजातिले जैविक खानाको आनन्द लिइरहेको छ। हामी किन जैविक खानालाई सकारात्मक कुरा भन्छौँ, जबकि अजैविक खानालाई नकारात्मक कुरा भन्छौँ? सबैभन्दा ठूलो भिन्‍नताको बिन्दु के हो? मामिलाको चुरो कुरो के हो? चुरो कुरो के हो भने जैविक खाना परमेश्‍वरले मानवजातिका लागि तयार पार्नुभएको हुन्छ; यो परमेश्‍वरले नियोजन गर्नुभएको हुन्छ। यसमा परमेश्‍वरले सृष्टि गर्नुभएका मौलिक तत्त्वहरू र कार्यक्षमताहरू हुन्छन्, र सबैभन्दा महत्त्वपूर्ण कुरा, यसमा परमेश्‍वरले प्रदान गर्नुभएको जीवन शक्ति हुन्छ, जबकि अजैविक खानाले ती मौलिक तत्त्वहरू र कार्यक्षमताहरू गुमाएको हुन्छ, र त्यसमा परमेश्‍वरले प्रदान गर्नुभएको जीवनको पनि कमी हुन्छ। त्यसमा परमेश्‍वरले नियोजन गर्नुभएका यी दुई सबैभन्दा महत्त्वपूर्ण कुराहरूको कमी हुने हुनाले, यसले परमेश्‍वरले सृष्टि गर्नुभएका र नियोजन गर्नुभएका सकारात्मक कुराहरूका सिद्धान्तहरू उल्लङ्घन गर्छ। अजैविक खाना एक प्रकारको यस्तो चीज हो जसलाई मानव विज्ञानद्वारा प्रशोधन गरिएको, क्षति पुऱ्याइएको, र हेरफेर गरिएको हुन्छ, र त्यसमा उप्रान्त सकारात्मक कुराका विशेषताहरू हुँदैनन्। किनभने त्यसमा परमेश्‍वरले सृष्टि गर्नुभएका र नियोजन गर्नुभएका सकारात्मक कुराहरूका तत्त्वहरू र सारको कमी हुन्छ, र यसको सट्टा त्यो परमेश्‍वरले सृष्टि गर्नुभएका र नियोजन गर्नुभएका सकारात्मक कुराहरूका प्रयोजन र सारविरुद्ध जान्छ। सकारात्मक कुराहरूका प्रयोजन र सारविरुद्ध जानुको अर्थ के हो? यसको अर्थ के हो भने जब परमेश्‍वरले कुनै निश्चित बीउ सृष्टि गर्नुभयो, तब त्यसको प्रयोजन मानवजातिका लागि थियो, त्यो मानवजातिको सेवा गर्न र उसलाई फाइदा दिन, र मानवजातिको सामान्य शारीरिक आवश्यकता र अस्तित्वलाई निरन्तरता दिनका लागि थियो, जबकि अजैविक खानाले मानवजातिको सामान्य अस्तित्वलाई क्षति पुऱ्याउँछ र बाधा दिन्छ, र सँगसँगै मानिसहरूको सामान्य जीवन र अस्तित्वमा शृङ्खलाबद्ध रूपमा अपरिवर्तनीय नकारात्मक असर र परिणामहरू ल्याउँछ। त्यसैले, अजैविक खानालाई नकारात्मक कुरा भन्नु कुनै पनि हिसाबमा अन्यायपूर्ण हुँदैन। के त्यसो होइन र? (हो।) के यो मामिला अब स्पष्ट भयो? (भयो।) जैविक खाना किन सकारात्मक कुरा हो, जबकि अजैविक खाना नकारात्मक कुरा हो? समग्र रूपमा भन्दा, जैविक खाना परमेश्‍वरबाट आउँछ, त्यसले मानवजातिलाई फाइदा दिन्छ र सेवा गर्छ, र मानव जीवन र अस्तित्वमा योगदान दिन्छ; यसले मानिसको जीवन र अस्तित्वमा एउटा प्रतिस्थापन गर्न नसकिने कार्यक्षमता प्रदान गर्छ—यसले खेल्ने भूमिकालाई कुनै पनि कुराले प्रतिस्थापन गर्न सक्दैन। तर के अजैविक खाना मानव स्वास्थ्यका लागि फाइदाजनक हुन्छ? (हुँदैन।) ठीक उल्टो हुन्छ: यो मानव स्वास्थ्यका लागि फाइदाजनक हुँदैन; बरु, यसले मानव स्वास्थ्यलाई हानि गर्छ, र मानवहरूको शारीरिक जीवन र अस्तित्वमा धेरै पीडा र समस्या ल्याउँछ। उदाहरणका लागि, यसले शरीरमा विभिन्न असहजताहरू निम्त्याउँछ, जस्तै रक्तसञ्चार सुस्त हुनु, हात-खुट्टा अररो हुनु, खुट्टा गह्रौँ हुनु, र रिङ्गटा लाग्नु, र धेरै रोगहरू समयभन्दा पहिले सुरु हुनु र बल्झनु जस्ता समस्या निम्त्याउँछ; मानिसहरूका एलर्जी प्रतिक्रियाहरू पनि झन्-झन् गम्भीर हुँदै गइरहेका छन्। छालादेखि भित्री अङ्गहरूसम्मका विभिन्न कुराहरूलाई विविध हदसम्म प्रतिकूल प्रतिक्रियाहरूले असर गर्छन्। अजैविक खानाले मानवजातिको शारीरिक जीवन र अस्तित्वमा ल्याएका विभिन्न समस्या र पीडाहरू यिनै हुन्। मानव शरीर परमेश्‍वरद्वारा सृष्टि गरिएको हुनाले, परमेश्‍वरले मात्रै त्यसको संरचना र आवश्यकताहरू सबैभन्दा राम्ररी बुझ्नुहुन्छ। यसरी, परमेश्‍वरले मानव शरीरको संरचना र आवश्यकताहरूका आधारमा मानवजातिका लागि हर प्रकारका खानाहरू सृष्टि गर्नुभयो। दक्षिणदेखि उत्तरसम्म, पूर्वदेखि पश्चिमसम्म, परमेश्‍वरले स्थानीय मानिसहरूको जीवन र अस्तित्वका लागि अनुकूल हुने विभिन्न खानाहरू सृष्टि गर्नुभयो। परमेश्‍वरले सृष्टि गर्नुभएका सबै खानाहरूका मौलिक रूपहरू मानव जीवन र अस्तित्वका लागि आवश्यक पर्ने खाद्य स्रोतहरू प्रदान गर्नका लागि हुन्; ती सबै कुरा मानवको शारीरिक जीवन र अस्तित्वको लागि अत्यावश्यक हुन्छन्। अर्थात्, कुनै व्यक्तिको शरीर जिउन र त्यसले भरणपोषण पाउनका लागि, त्यो परमेश्‍वरले सृष्टि गर्नुभएका यी बोटबिरुवाहरूविना रहन सक्दैन। यी बोटबिरुवा र बीउहरू परमेश्‍वरबाट आएसम्म, ती आफ्ना मौलिक रूपमा हुन्छन्, र तिनमा परमेश्‍वरले सृष्टि गर्नुभएका आवश्यक कार्यक्षमताहरू र तत्त्वहरू, साथै परमेश्‍वरले प्रदान गर्नुभएको जीवन शक्ति हुन्छ। कुनै बीउ जहाँ परे पनि—माटो नभएको चट्टानको चिरामा खसे पनि—जबसम्म यसमा जीवन शक्ति हुन्छ, तबसम्म यो उम्रन, सामान्य रूपमा बढ्न र परिपक्व हुन, र यसले थप बीउहरू उत्पादन गर्न सक्छ। सबै कुराहरूले प्रजनन गर्ने र तिनीहरू बाँच्ने यस प्रकारको बृहत् वातावरणमा मात्रै मानिसहरूले आफ्ना शरीरका लागि खानाको स्रोत प्राप्त गर्न, तिनीहरू विभिन्न गतिविधिहरूमा निरन्तर संलग्न हुन, र तिनीहरूले प्रजनन गर्न र जिउन जारी राख्न सक्छन्। यदि विभिन्न बोटबिरुवा र बीउहरूले परमेश्‍वरले सृष्टि गर्नुभएका मौलिक कार्यक्षमताहरू गुमाए भने, यो मानवजाति खानाबाट वञ्चित हुनु, र मानवजातिको खानाको स्रोत खोसिनु बराबर हो। मानिसहरूले तिनीहरूको भोकलाई अस्थायी रूपमा तृप्त गर्न सक्‍ने गरी आफ्‍नो मौलिक रूपमा नरहने केही खानेकुराहरू निर्माण र उत्पादन गरे पनि, प्रशोधनबाट गुज्रिएपछि खानाका मौलिक रूप परिवर्तन हुने र तिनले आफ्ना मौलिक कार्यक्षमताहरू गुमाउने भएकाले, मानिसहरूले ती खाएपछि, तिनीहरूका शारीरिक कार्यक्षमताहरू र संवेदनाहरू सोहीअनुसार परिवर्तन आउनेछन्। समय बित्दै जाँदा, मानिसहरूका शरीरले केही प्रतिकूल प्रतिक्रियाहरू पनि अनुभव गर्नेछन्; तिनमा केही बिमारी र पीडाहरू विकास हुनेछन्, र केही गम्भीर परिणामहरू समेत आउन सक्छन्। यो मानवजातिका लागि खाना सृष्टि गर्ने परमेश्‍वरको मौलिक अभिप्रायविरुद्ध जान्छ, र यो परमेश्‍वरले मानवजातिका लागि नियोजन गर्नुभएको बाँच्ने व्यवस्था र नियमहरूको विरुद्ध पनि जान्छ। त्यसैले, यसलाई जसरी हेरे पनि, जबसम्म कुनै कुरा कुनै जीवित प्राणी सृष्टि गर्ने परमेश्‍वरको मौलिक अभिप्राय र परमेश्‍वरले नियोजन गर्नुभएको व्यवस्था र नियमहरूविरुद्ध जान्छ, तबसम्म त्यसले परमेश्‍वरले त्यसलाई जे कार्यक्षमताका साथ सृष्टि गर्नुभएको थियो, त्यो र त्यसले खेल्नुपर्ने भूमिका, साथै परमेश्‍वरले त्यसमा प्रदान गर्नुभएको जीवन शक्ति गुमाएको हुन्छ, र यसरी त्यसको सार परिवर्तन भएको हुन्छ। अजैविक खानाको उदय खाना सृष्टि गर्ने परमेश्‍वरको मौलिक अभिप्रायविरुद्ध जान्छ; जब वैज्ञानिकहरूले खानाका बीउहरूलाई वैज्ञानिक रूपमा प्रशोधन र हेरफेर गर्छन्, तब यसले खानाको सार परिवर्तन गराउँछ। यसरी, अजैविक खाना नकारात्मक कुरा हो। चाहे त्यसको स्वरूप अझ जीवन्त र सुन्दर बनोस्, वा यो ठूलो बनोस्, वा यसको मात्रा बढोस्—यो जस्तोसुकै तरिकाले परिवर्तन भए पनि, जबसम्म यो यसलाई सृष्टि गर्ने परमेश्‍वरको मौलिक अभिप्रायको विरुद्ध जान्छ र यसले परमेश्‍वरले दिनुभएका कार्यक्षमताहरू र जीवन शक्ति गुमाउँछ, तब यो नकारात्मक कुरा हो। यो कुरामा कुनै शङ्का छैन। चाहे त्यो जेसुकै होस्, र चाहे त्यो जुनसुकै अवधिमा वा जसको कामद्वारा देखा परेको होस्, जबसम्म त्यो परमेश्‍वरद्वारा सृष्टि गरिएको वा नियोजन गरिएको होइन, बरु त्यो परमेश्‍वरको सृष्टि र नियोजनको विरुद्ध जान्छ, तबसम्‍म त्यो नकारात्मक कुरा हो। के यो मामिला अब स्पष्ट भयो? (भयो।)

अजैविक खाना नकारात्मक कुरा हो भन्‍ने मामिलाबारे स्पष्ट रूपमा सङ्गति गरिसकेपछि, अब सङ्गति गरिनुपर्ने अर्को एउटा समस्या छ। कतिपय मानिसहरू सोध्छन्, “अजैविक खाना परमेश्‍वरको सृष्टि र नियोजनविरुद्ध जाने नकारात्मक कुरा भएकोले, हामीले यसलाई कसरी व्यवहार गर्नुपर्छ? के हामीले यो खानु हुन्छ? हामीले यो खानु हुँदैन, कि थोरै मात्रामा मात्रै खानुपर्छ? अभ्यास गर्ने उपयुक्त तरिका के हो?” तिमीहरूमध्ये कतिपयले भर्खरै औँल्यायौ, “आज समाजमा धेरैजसो खाना अजैविक छ, र जैविक खाना किन्न चाहँदा पनि भेट्टाउन सजिलो छैन—कतिपय देश र क्षेत्रहरूमा त महँगो मूल्यमा समेत किन्न पाइँदैन। हामीलाई जैविक खानाका फाइदा र अजैविक खानाका हानिका बारेमा थाहा भए पनि, हामी के गर्न सक्छौँ र?” बृहत् वातावरण यस्तै छ। यो शैतानको संसार हो, र यसले मानिसहरूलाई परमेश्‍वरले सृष्टि गर्नुभएको जीवन शक्ति प्रदान गरिएको खाना खानबाट रोक्छ। कतिपय मानिसहरू भन्छन्, “अजैविक खाना खानु हाम्रो शरीरका लागि हानिकारक छ भन्‍ने हामीलाई थाहा छ, तर हामीसँग जैविक खाना खाने माध्यम नै छैन। हामी के गर्ने? के हामी भोकै मर्ने?” तिमीहरू भोकै मर्नु हुँदैन। जिउनका खातिर, तिमीहरूले अजैविक नै भए पनि खाना खानुपर्छ। त्यो खानु शरीरका लागि हानिकारक भए पनि, यो भोकै मर्नुभन्दा त राम्रो हो। तिमीहरू यस्तो कठिनाइका साथ जिइरहे पनि, तिमीहरू नमरेमा र तिमीहरूले आफ्नो कर्तव्य पूरा गर्न सकेमा, अन्तिम क्षणसम्म टिक्न सकेमा र बिरामी भए तापनि तिमीहरूले मुक्ति प्राप्त गर्न सकेमा, तिमीहरूले यस संसारमाथि विजय हासिल गरेका हुन्छौ र तिमीहरू शैतानमाथि विजयी भएका हुन्छौ। अरूले भन्छन्, “अजैविक खाना मानिसहरूका लागि यति हानिकारक भएकोले र यसका असरहरू अपरिवर्तनीय भएकोले, म यो खाँदै खान्नँ। म आफ्नै करेसाबारीमा केही जैविक खाना उब्जाउने उपाय खोज्नेछु।” यदि तँसँग माध्यम छ भने, त्यो त अवश्य पनि ठीक हो। तर यदि तेरो घरमा करेसाबारी छैन र तैँले तरकारी र अन्न उब्जाउन सक्दैनस्, अनि तँ जैविक खाना किन्न नसक्ने एक साधारण व्यक्ति होस् भने नि? तब तैँले गर्न सक्ने भनेकै अजैविक खाना खानु हो। कतिपय मानिसहरू भन्छन्, “यदि मैले अजैविक खाना खाएँ भने, यसले मलाई कम्तीमा केही वर्षसम्म जीवित राख्न सक्छ, र म छोटो समयमा मर्नेछैनँ। यदि मलाई यसबाट केही अनौठा रोगहरू लागे पनि, यसबारे केही गर्न सकिँदैन।” के तिमीहरू हर प्रकारका अनौठा रोगहरू लाग्लान् र तिमीहरूको आयु घट्ला भनेर डराउँछौ? (हो।) यसबारे के गर्नुपर्छ? कतिपय मानिसहरू भन्छन्, “त्यसोभए हामी अन्तिम विकल्पमा मात्रै भर पर्न सक्छौँ—जे सकिन्छ त्यसमै चित्त बुझाउने। बाँच्नका लागि, हामीसँग अजैविक खाना खानुबाहेक अरू कुनै विकल्प छैन।” के यो सिद्धान्त सही छ? (छ।) के यो सही छ? तिमीहरूले यो सही हो कि गलत हो भनी खुट्ट्याउन सक्दैनौ। के यसो गर्नु भनेको जे सकिन्छ त्यसमै चित्त बुझाउनु, र कुनै विकल्प नहुनु हो? यो कुरा जे सकिन्छ त्यसमै चित्त बुझाउनु होइन, न त कुनै विकल्प नहुनु नै हो। बरु, यो त आस्थामार्फत जिउनु हो। के परमेश्‍वरका वचनहरूको एउटा पङ्क्ति छैन र? “जबसम्म तँसँग एक सास बाँकी रहन्छ, तबसम्म परमेश्‍वरले तँलाई मर्न दिनुहुनेछैन।” मानिसहरूको जीवन परमेश्‍वरको हातमा हुन्छ। कुनै व्यक्ति कति लामो समय जिउँछ र उसको शारीरिक अवस्था कस्तो हुन्छ भन्‍ने कुरा परमेश्‍वरको नियोजनमा निर्भर हुन्छ, उसले के खान्छ भन्‍ने कुरामा होइन। मानिसहरूसँग अजैविक खानाबारे सही विचार र दृष्टिकोण राख्नु र यसप्रति खुट्ट्याउने क्षमता राख्नु नै पर्याप्त हुन्छ। तर, मानिसहरूले अवस्थित वस्तुगत वातावरणलाई सही रूपले व्यवहार गर्नुपर्छ। यदि तँसँग आफ्नै खाना उब्जाउने आर्थिक माध्यम वा वातावरणीय अवस्थाहरूको कमी छ भने, जे उपलब्ध छ त्यही खा। त्यसोभए, के तैँले बिरामी हुने वा मर्ने चिन्ता गर्नेछस्? चिन्ता लिनु आवश्यक नै छैन। किन? हामीसँग हाम्रा हृदयमा हाम्रो आड र आधारका रूपमा परमेश्‍वरका वचनहरूको सत्यता छ: “मानिस रोटीले मात्र मात्र होइन, तर परमेश्‍वरको मुखबाट निस्केको हरेक वचनले जिउनेछ,” र “जबसम्म तँसँग एक सास बाँकी रहन्छ, तबसम्म परमेश्‍वरले तँलाई मर्न दिनुहुनेछैन।” कुनै व्यक्तिको जीवन, शारीरिक अवस्था, र आयु सबै परमेश्‍वरका हातमा हुन्छन्। कुनै व्यक्ति बिरामी हुन्छ कि हुँदैनन्, ऊ कहिले बिरामी हुन्छ, र ऊ कहिले मर्छ—यी सबै परमेश्‍वरका हातमा हुन्छन्। चिन्ता लिनु वा डराउनु आवश्यक छैन। यदि तिमीहरूले जैविक खाना पाउन सक्दैनौ र अजैविक खाना मात्रै खान सक्छौ भने, ढुक्क भएर खाओ। जे उपलब्ध छ त्यही खाओ। कतिपय मानिसहरू भन्छन्, “तपाईँले अजैविक खाना नकारात्मक कुरा हो भन्नुभयो, त्यसोभए हामीलाई किन ढुक्क भएर खान भनिरहनुभएको छ?” यदि तैँले खाइनस् भने तँ कसरी जिउन सक्छस्? यदि तैँले अत्यन्तै थोरै खाइस् भने, के तेरो शरीरले साँच्चै त्यसलाई चाहिने कुरा पाउन सक्छ? गैरविश्‍वासीहरूले पनि अहिले अजैविक खाना जैविक खानाभन्दा धेरै कम पौष्टिक हुन्छ भनेर भन्छन्; तैँले धेरै खाए पनि, त्यसले धेरै पोषण प्रदान गर्दैन। यो पनि एउटा तथ्य हो। अर्को एउटा कुरा तिनीहरूलाई थाहा छैन: जैविक खानामा पौष्टिक तत्त्वहरूको अनुपात उपयुक्त हुन्छ। तैँले त्यो खाएपछि, त्यसले तेरो शरीरलाई धेरै पोषक तत्त्वहरू उत्पादन गर्न मद्दत गर्नेछ, रक्तसञ्चारलाई बढावा दिनेछ, र राम्रो स्वास्थ्य सुनिश्चित गर्न तँभित्र यसले आफ्‍ना मौलिक प्रयोजनहरू पूरा गर्नेछ। तर, अजैविक खानामा पौष्टिक तत्त्वहरूको कमी हुन्छ, त्यसैले तेरो शरीरले आवश्यकता पूरा गर्न पोषक तत्त्वहरू संश्लेषण गर्न त्यो प्रयोग गर्न सक्दैन। सबैभन्दा महत्त्वपूर्ण कुरा, अजैविक खानामा जीवन शक्ति हुँदैन र विभिन्‍न पौष्टिक तत्त्वहरूको कमी हुन्छ; त्यसले तँलाई स्वस्थ बनाउन सक्दैन। दश वा बीस वर्षसम्म त्यो खाएपछि, मानिसहरूमा हर प्रकारका बिमारी र अनौठा रोगहरू विकास हुनेछन्, र कतिपयले त प्रजनन क्षमता समेत गुमाउनेछन्। यस्ता परिणामहरू निकै गम्भीर छन्। त्यसैले कतिपय मानिसहरूलाई यस्तो महसुस हुन्छ, “मैले प्रशस्त खाना र तरकारी खाएको छु, त्यसैले ममा पोषणको कमी त नहुनुपर्ने हो। तर मलाई किन शरीरभरि कमजोरी महसुस हुन्छ?” जैविक र अजैविक खानाबीचको भिन्‍नता यही हो; वास्तवमा, तैँले यो महसुस गरिसकेको छस्। तँलाई किन यस्तो महसुस हुन्छ? किनभने अजैविक खानामा जीवन शक्ति हुँदैन। तैँले त्यो धेरै खान्छस्, तर त्यसले धेरै पोषण दिँदैन, त्यसैले तँलाई शारीरिक रूपमा कमजोर र जीवन्तताको कमी महसुस हुन्छ। तर जे होस्, तैँले अझै पनि खानु त पर्छ नै; यदि खाइनस् भने, तँ भोकै हुनेछस् र काम गर्न वा बाँच्न असक्षम हुनेछस्। मानिसहरूले मूर्ख कामहरू गर्नु हुँदैन, न त तिनीहरू चरममा नै पुग्नुहुन्छ। तिनीहरूले सबै कुरालाई परमेश्‍वरका वचनहरूअनुसार व्यवहार गर्नुपर्छ र सबै कुरामा सत्यता सिद्धान्तहरूअनुसार अभ्यास गर्नुपर्छ। मानिसहरू स्पष्ट हुनुपर्ने र तिनीहरूले बुझ्नुपर्ने कुरा यही हो। छोटकरीमा, यो सबै मानिसहरूले अजैविक खानालाई कसरी व्यवहार गर्नुपर्छ भन्‍ने कुरामा जोडिन्छ। अजैविक खानाले ल्याउने नकारात्मक असरहरू र त्यसपछिका प्रभावहरू बुझिसकेपछि, मानिसहरू यसद्वारा बाँधिनु हुँदैन, न त तिनीहरू चिन्तित हुनुपर्छ वा डराउनु नै पर्छ, किनभने सबै कुरा परमेश्‍वरका हातमा हुन्छ। मानिसहरूको जीवन र तिनीहरूसँग सम्‍बन्धित सबै कुराहरू परमेश्‍वरका हातमा हुन्छन्, ती परमेश्‍वरको सार्वभौमिकता र प्रबन्धहरूका अधीनमा हुन्छन्। होइन र? (हो।) यदि तैँले त्यसलाई यसरी बुझिस् भने, तेरा विचार र दृष्टिकोणहरू सही छन्। यो सबै सुनेपछि, के तिमीहरूलाई हृदय उज्यालो र आजाद भएको महसुस भयो? (भयो।) यो एउटा वास्तविक जीवनको समस्या हो जुन मानिसहरूले देख्नुपर्छ। यदि तिमीहरूले यो मामिला छर्लङ्गै देख्न सक्दैनौ भने, तिमीहरू निकै मूर्ख छौ। अजैविक खाना खाने कि नखाने भन्‍ने विषयमा, हामीले भर्खरै अभ्यासका धेरै सिद्धान्तहरूबारे छलफल गर्‍यौँ। तैँले आफ्नो वस्तुगत वातावरण र वास्तविक अवस्थाहरूका आधारमा सोहीअनुसार त्यसलाई व्यवहार गर्नुपर्छ। छोटकरीमा भन्दा, तैँले सबै कुराहरूलाई परमेश्‍वरका वचनहरूअनुसार हेर्नुपर्छ, र तैँले परमेश्‍वरका वचनहरूअनुसार नै व्यवहार पनि गर्नुपर्छ। तेरो मनसाय तेरो सामान्य शारीरिक अस्तित्व र कार्यक्षमतालाई सुनिश्चित गरेर सामान्य रूपमा आफ्नो कर्तव्य पूरा गर्न सक्‍ने, परमेश्‍वरलाई पछ्याउने मार्गमा विचलित नहुने, र आफ्नो कर्तव्य पूरा गर्ने र सत्यता पछ्याउने मार्गमा लाग्न सक्‍ने हुनु हो भने, तैँले जे गरिरहेको छस् त्यो सही नै छ। परमेश्‍वरले नियोजन गर्नुहुने पक्षबारे हाम्रो सङ्गतिको विषयवस्तु यही हो।

हामीले परमेश्‍वरले नियोजन गर्नुहुने पक्षका बारेमा सङ्गति गर्न दुई वटा उदाहरणहरू प्रयोग गरेका छौँ। के यो लगभग स्पष्ट रूपमा व्याख्या गरिएको छ? (छ।) त्यसोभए, के तिमीहरू सकारात्मक र नकारात्मक कुराहरू छुट्याउन सक्छौ? के तैँले सामना गर्ने विभिन्न मानिस, घटना, र कामकुराहरूको मूल्याङ्कन गर्न सत्यताको यो पक्ष लागू गर्न सक्छस्? यदि हामीले यी दुई उदाहरणहरूबारे सङ्गति नगरेका भए, के तिमीहरूले तिनलाई मापन गर्न हामीले आज परिभाषित गरेका सकारात्मक कुराहरूसम्बन्धी सत्यताको यो पक्षलाई लागू गर्न सक्नेथियौ? (म सायद सरल कुराहरू खुट्ट्याउन सक्थेँ, तर परमेश्‍वरले बोल्नुभएका दुई तुलनात्मक रूपमा जटिल उदाहरणहरू म खुट्ट्याउन सक्दिनथेँ।) हामीले यसबारे सङ्गति गरेको राम्रो भयो, नत्र तिमीहरू कलमी गरिएको स्याउ-नास्पाती जस्तो स्वादिष्ट खाना खानबाट वञ्चित हुनसक्थ्यौ, होइन र? (हो।) प्रावधानहरू पालन गर्न बढी झुकाव राख्ने कतिपय मानिसहरूले कलमी गरिएको स्याउ-नास्पातीलाई हेरेर त्यो खान चाहे पनि हिम्मत नगर्न सक्छन्, र त्यो खाँदा परमेश्‍वरले नियोजन गर्नुभएका सिद्धान्तहरू उल्लङ्घन हुन्छन् र त्यो परमेश्‍वरका वचनहरूको विरुद्ध जान्छ भनी सोच्न सक्छन्, त्यसैले तिनीहरूले आफूलाई रोक्छन् र त्यो खाँदैनन्, र फलस्वरूप, तिनीहरूले यो स्वादिष्ट खाना खाने धेरै अवसरहरू गुमाउँछन्। तर, स्पष्ट रूपमा नकारात्मक रहेका कतिपय कुराहरूका हकमा, मानिसहरूमा सुझबुझको कमी भएकाले, तिनीहरूले तिनलाई निकै प्रशंसा गर्छन् र गहन रूपमा अनुमोदन गर्छन् र आफ्ना हृदयमा स्वीकार गर्छन्। अजैविक खानाको विषयमा, तिनीहरू यस्तो समेत सोच्छन्, “अजैविक खानाले मानवजातिको खानाको मागलाई धेरै हदसम्म पूरा गर्छ, र साथसाथै, यसले भोकले हुने मृत्युलाई कम गर्न मद्दत गर्न सक्छ। यो मानव विकासको इतिहासमा मानवजातिका लागि विज्ञानको साँच्चै ठूलो योगदान हो! यो साँच्चै परमेश्‍वरले गर्नुभएको हो; यो मामिलालाई बढावा दिनुहुने परमेश्‍वर नै हुनुहुन्छ।” यस्तो सरल अभिव्यक्तिले एउटा तथ्य खुलासा गर्छ। कुन तथ्य? तैँले सत्यता बुझ्दैनस् भन्ने तथ्य। यो अल्पमहत्त्वपूर्ण कुरा हो; यहाँ अझ गम्भीर समस्या छ, जुन के हो भने तैँले परमेश्‍वरप्रति घोर रूपमा विद्रोही र निन्दापूर्ण वचनहरू बोलेको छस्, र यसले परमेश्‍वरलाई तिरस्कार र घृणा महसुस गराउँछ। यदि यस्तो समस्या तँ परमेश्‍वरका अभिप्रायहरूको विरुद्ध जानेगरी र तैँले जानाजानी परमेश्‍वरको प्रतिरोध र निन्दा गर्ने गरी गम्भीर भयो भने, तैँले आफ्नो मुक्तिको आशा गुमाउन सक्छस्, र यसले तेरो गन्तव्यमा असर गर्नेछ। त्यसकारण, सत्यता बुझ्नु अत्यन्तै महत्त्वपूर्ण कुरा हो। यदि हामीले हाम्रो सङ्गतिमा उदाहरणहरू प्रयोग नगरेका भए, तिमीहरूमध्ये कतिपयले यस्तो सोच्न सक्थ्यौ, “अजैविक खाना वैज्ञानिक अनुसन्धानको परिणाम हो, र विज्ञानको विकासले मानवतामा योगदान दिन्छ, त्यसैले यस्तो योगदान सम्भवतः परमेश्‍वरले नियोजन गर्नुभएको हो, यो सम्भवतः परमेश्‍वरले योजनाबद्ध गर्नुभएको हो।” यसरी सङ्गति गरेपछि, के अब यो कुरा स्पष्ट भयो? के यो अभिव्यक्ति सही छ? (छैन।) के व्यक्तिले कुराहरूलाई यसरी बुझ्नुपर्छ? (होइन।) यदि कुनै व्यक्तिले यसो भन्छ भने, ऊ समस्यामा पर्नेछ; यो अत्यन्तै विद्रोही कुरा हो! तिमीहरूले कुराहरू वास्तवमा के हुन् र तिनको सार के हो भनी स्पष्ट रूपमा बुझ्नुभन्दा पहिले, तिनलाई जथाभाबी परिभाषित नगर, र वैज्ञानिक रूपमा प्रशोधन गरिएका कुराहरूलाई सजिलै स्वीकार गर्ने र मन पराउने नगर। विशेष गरी दुष्ट प्रचलनहरूमा सम्मानित र लोकप्रिय धेरैजसो मानिसहरूले मन पराउने कुराहरूका हकमा, तँ कडाइका साथ सतर्क हुनुपर्छ—तिनलाई परमेश्‍वरका वचनहरू र सत्यताअनुसार खुट्ट्याउनुपर्छ, र पटक्कै स्वीकार नगर्। कतिपय मानिसहरू भन्छन्, “हाम्रो क्षमता कमजोर छ। जब हामी अनलाइनमा विभिन्न प्रकारका जानकारीहरू फैलिएको देख्छौँ, तब हामी यो सामाजिक प्रचलन हो र यो गलत हुन सक्दैन भन्‍ने सोच्छौँ। यसलाई हेरेपछि, यसले हाम्रो हृदयमा असर गर्छ। यदि हामी शून्यतामा जिएका भए, हामी बहकिने थिएनौँ।” के यो अभिव्यक्ति सही छ? (छैन।) तँ वास्तविक संसारमा, वर्तमान समाजमा जिउँछस्, र तैँले अनिवार्य रूपमा धेरै अनौठा आवाजहरू र अनौठा भनाइ र सिद्धान्तहरू सुन्ने नै छस्। यी तर्कहरू अनिवार्य रूपमा तेरो हृदयमा प्रवेश गर्नेछन्, जहाँ तिनले असर गर्नेछन्, र तेरा विचारहरू परिवर्तन गर्नेछन्। मानिसहरूले के सोच्छन् भने जबसम्म तिनीहरू यस समाजमा बस्छन्, जबसम्म तिनीहरू मानिसहरूमाझ बस्छन्, तबसम्म तिनीहरू अनैच्छिक रूपमा प्रभावित हुनेछन्, तिनीहरू पहाड र जङ्गलको गहिराइमा जिउने वा तिनीहरूले आफूलाई एउटा सानो कोठामा बन्द गर्ने, यी कुराहरूबारे केही पनि नसुन्‍ने, नहेर्ने, वा नसोच्ने भए मात्रै, तिनीहरूको हृदय सफा हुनेछ। के यो दृष्टिकोण सही छ? (छैन।) स्पष्ट रूपमा छैन। त्यसोभए यो समस्यालाई कसरी समाधान गर्न सकिन्छ? तैँले सत्यता पछ्याउनुपर्छ र सत्यता बुझ्नुपर्छ। यदि तँसँग सत्यताका सबै पक्षहरूबारे स्पष्ट बुझाइ छ भने, तैँले यी कुराहरूको सामना गर्दा, तँलाई तिनको निहित सार के हो भन्‍ने थाहा हुनेछ। तँ तिनलाई सकारात्मक अथवा नकारात्मक कुराहरूका रूपमा तुरुन्तै खुट्ट्याउन र परिभाषित गर्न सक्षम हुनेछस्, र—विवेक र समझ भएका आधारमा—तैँले सकारात्मक कुराहरूलाई तुरुन्तै स्वीकार गर्नेछस्, र नकारात्मक कुराहरूको प्रतिरोध गर्नेछस् वा तिनलाई अस्वीकार, आलोचना, र निन्दा गर्नेछस्। यसरी, तँ सुरक्षित हुनेछस्, र तैँले असहाय महसुस गर्नेछैनस्, न त तँलाई त्यति चिन्तित वा भयभीत हुनुपर्ने नै हुनेछ। किन? किनभने तेरो आधारका रूपमा परमेश्‍वरका वचनहरू हुँदा, तँसँग सकारात्मक र नकारात्मक कुराहरू खुट्ट्याउने आधारभूत क्षमता हुनेछ, विभिन्न सकारात्मक र नकारात्मक कुराहरूबारे तेरा दृष्टिकोण र विचारहरू परमेश्‍वरका वचनहरूमा आधारित हुनेछन्, र तँ ती सकारात्मक कुराहरू हुन् कि नकारात्मक कुराहरू भनेर निर्धारण गर्न सक्षम हुनेछस्; त्यसकारण, तैँले के गर्नुपर्छ भन्‍ने मामिला निकै सहज हुनेछ। के त्यसो होइन र? (हो।)

के तिमीहरूले हामीले भर्खरै सङ्गति गरेको कुरा बुझ्यौ? यदि हामीले यसबारे यसरी सङ्गति नगरेका भए, के तिमीहरूले यो कुरा बुझ्न सक्नेथियौ? (सक्नेथिएनौँ।) त्यसोभए, अझै केही वर्ष अनुभव गरेमा, के तिमीहरू सकारात्मक र नकारात्मक कुराहरू खुट्ट्याउन सक्ने हुनेछौ? (सत्यताविना, हामी यी कुराहरू खुट्ट्याउन सक्दैनौँ; कहिलेकाहीँ त हामी नकारात्मक कुराहरूको प्रशंसा र वकालत समेत गर्छौँ। त्यसैले, धेरै वर्षको अनुभवबाट मात्रै हामी खुट्ट्याउन सक्षम हुन्छौँ भन्ने हुँदैन।) के यी मामिलाहरूमा रहस्यहरू समावेश छन्? (अहँ, छैनन्।) यदि तिनमा रहस्यहरू समावेश छैनन् भने, मानिसहरूले किन ती बुझ्दैनन्? के यी बाह्य मामिलाहरू हुन्? (हुन्।) यदि ती केवल बाह्य मामिलाहरू भएका भए, ती बुझ्न त सजिलो हुनुपर्थ्यो, तर वास्तवमा, यी मामिलाहरूमा केही सत्यताहरू र विभिन्न कुराहरूबारे मानिसहरूका दृष्टिकोणहरू पनि समावेश हुन्छन्। जब कुनै कुरामा विभिन्‍न कुराबारे दृष्टिकोणहरू, र समस्याहरूको सार र प्रकृति समावेश हुन्छ, तब त्यसमा सत्यता समावेश हुन्छ, र जब त्यसमा सत्यता समावेश हुन्छ, तब तिमीहरूले त्यसलाई छर्लङ्गै देख्न सक्दैनौ, र तिमीहरू अन्योलग्रस्त हुन्छौ। त्यसोभए, के तिमीहरूलाई यसरी सङ्गति गर्नु आवश्यक हुन्छ जस्तो लाग्छ? (हो, लाग्छ।) आशा छ, तिमीहरूले यो सङ्गति सुनेपछि, आफ्नो ध्यान मामिलाहरूमा नै केन्द्रित गर्नेछैनौ वा प्रावधानहरू पालन गर्न सिक्नेछैनौ, बरु, सङ्गतिमार्फत, तिमीहरू सत्यता र परमेश्‍वरका अभिप्रायहरू बुझ्न पुग्नेछौ, सकारात्मक र नकारात्मक कुराहरू के हुन् भनी खुट्ट्याउन सक्नेछौ, र सत्यताको हिसाबमा प्रगति गर्नेछौ, र कुराहरू खुट्ट्याउने तिमीहरूको क्षमतामा सुधार हुनेछ। यसको अर्थ तिमीहरूले केही प्राप्त गरेका छौ भन्ने हुनेछ। सकारात्मक कुराहरूका हकमा—परमेश्‍वरले सृष्टि गर्नुभएको, परमेश्‍वरले नियोजन गर्नुभएको, वा परमेश्‍वरको सार्वभौमिकताअन्तर्गत पर्ने सबै कुराहरूका हकमा—के हामीले यसअघि दुई विशेष उदाहरणहरू सूचीबद्ध गरेपछि अब तिमीहरूले ती सबै खुट्ट्याउन सक्छौ? कि तिमीहरूले एउटै प्रकारका कुराहरू मात्रै खुट्ट्याउन सक्छौ, र तिमीहरू अझै पनि यी दुई उदाहरणहरूभन्दा फरक कुराहरू खुट्ट्याउन असमर्थ छौ? (म सायद एउटै प्रकारका कुराहरू केही हदसम्म खुट्ट्याउन सक्छु, र तुलनात्मक रूपमा सरल रहेका फरक कुराहरू पनि खुट्ट्याउन सक्छु, तर म अझै पनि निकै जटिल कुराहरू स्पष्ट रूपमा खुट्ट्याउन सक्दिनँ।) यो एउटा तथ्य हो, होइन र? यदि तिमीहरू अझै पनि खुट्ट्याउन सक्दैनौ भने, तिमीहरूले एउटा सिद्धान्तलाई बोध गर्नुपर्छ। पहिले, कुनै निश्चित कुरा परमेश्‍वरले सृष्टि गर्नुभएअनुसार त्यसमा हुनुपर्ने कार्यक्षमता वा परमेश्‍वरले नियोजन गर्नुभएअनुसार त्यसको अस्तित्वको महत्त्वविरुद्ध जान्छ कि जाँदैन भनी हेर; यो यस पक्षविरुद्धमा जान्छ कि जाँदैन भनी हेर। यदि जान्छ भने, त्यो नकारात्मक कुरा हो। यदि यो परमेश्‍वरको सृष्टि र नियोजनविरुद्ध जाँदैन, तर यसको अस्तित्वको रूप र यसको अस्तित्वको मूल्यले मानिसहरूमा सकारात्मक कि नकारात्मक प्रभाव पार्छ भन्न सकिँदैन भने—यसले मानिसहरूको जीवनमा केही उद्देश्य मात्रै पूरा गर्छ र केही सुविधा प्रदान गर्छ, थोरै फाइदा गर्छ तर कुनै हानि गर्दैन, जसको अर्थ यसले परमेश्‍वरले सृष्टि गर्नुभएको मानवजातिको अस्तित्वको रूप र सामान्य जीवनलाई कमजोर पार्दैन वा बाधा दिँदैन, अनि यसले कुनै प्रतिकूल परिणामहरू पनि ल्याउँदैन, र यसको अस्तित्वलाई मानवजातिका लागि अर्थपूर्ण मान्न सकिँदैन, र योविना पनि मानिसहरू राम्रैसँग जिउन सक्छन् भने—यसलाई सकारात्मक वा नकारात्मक कुरा मान्न सकिँदैन। यो त्यस वर्गमा पर्दैन; यो एक प्रकारको कुरा वा एउटा वस्तु मात्रै हो, त्यसैले हामी यसलाई सकारात्मक वा नकारात्मक भनेर परिभाषित गर्नेछैनौँ। उदाहरणका लागि, घोडागाडा यातायातको एउटा साधन हो। यसलाई घोडाले तान्छ, जुन परमेश्‍वरद्वारा सृजित र नियोजित जीवित प्राणी हो। घोडाले तान्ने गाडा मानव-निर्मित हो, परमेश्‍वरद्वारा सृजित होइन; यो परमेश्‍वरले प्रदान गर्नुभएको अस्तित्वको क्षमताद्वारा मानिसले बनाएको एउटा औजार हो। यसले सामान ढुवानी गर्न र मानिसहरूलाई विभिन्न ठाउँमा लैजान सक्छ, जसले मानिसहरूको जीवन र यात्रालाई अझ सुविधाजनक बनाउँछ। त्यसोभए, तिमीहरूलाई मानव-निर्मित घोडागाडा सकारात्मक कुरा हो जस्तो लाग्छ कि नकारात्मक कुरा हो जस्तो लाग्छ? के घोडागाडाले ऊर्जा खपत गर्छ? के यसले धुवाँ उत्सर्जन गर्छ र हावालाई प्रदूषित गर्छ? (गर्दैन।) घोडागाडाले मानिसहरूको जीवन र अस्तित्वमा कुनै प्रतिकूल असर पार्दैन, र यसले मानिसहरूको जीवनलाई अलिकति बढी सुविधाजनक पनि बनाउँछ। तर, यदि यो अस्तित्वमा नभएको भए, मानिसहरू पैदल पनि यात्रा गर्न सक्थे, जुन अलिकति ढिलो मात्रै हुनेथियो; योविना मानिसहरू जिउन सक्नेथिएनन् भन्ने होइन। यो अपरिहार्य कुरा होइन। त्यसोभए, यो सकारात्मक कुरा हो कि नकारात्मक कुरा हो? (मेरो बुझाइमा यो नकारात्मक कुरा होइन, तर यो सकारात्मक कुरा पनि होइन; यसलाई सकारात्मक वा नकारात्मक भन्‍न सकिँदैन।) यो मानिसको हातबाट आउँछ, र यसलाई सकारात्मक वा नकारात्मक भन्न सकिँदैन। यदि तैँले घोडागाडा सकारात्मक कुरा हो कि नकारात्मक कुरा भनी छलफल गर्ने हो भने, त्यो तिललाई पहाड बनाउनु, बालको खाल निकाल्नु जस्तै हुनेछ।

कतिपय मानिसहरूले भन्छन्, “रूखहरू परमेश्‍वरद्वारा सृष्टि गरिएका र नियोजन गरिएका हुन्, र तिनका अस्तित्वका नियमहरू र अस्तित्वका स्वरूपहरू परमेश्‍वरबाट आउँछन्, त्यसैले ती सकारात्मक कुराहरू हुन्। त्यसोभए, यदि रूखलाई काटेर काठमा प्रशोधन गरियो भने, यो सकारात्मक कुरा हो कि नकारात्मक कुरा हो?” काठले मानवजातिका दैनिक आवश्यकताहरूका लागि केही सुविधा प्रदान गर्छ, जस्तै यसलाई टेबल र कुर्सीजस्ता विभिन्न प्रकारका फर्निचर बनाउन प्रयोग गरिन्छ, र खाना पकाउनका लागि बाल्न पनि सकिन्छ। यो बोटबिरुवाबाट वस्तुमा रूपान्तरित हुन्छ। यो सकारात्मक कुरा हो कि नकारात्मक कुरा हो? (यसलाई सकारात्मक वा नकारात्मक कुनै भन्न सकिँदैन।) ठीक भनिस्, अब तैँले बुझिस्, तैँले कुरा समातिस्। यो सिद्धान्तको दायराभित्रका कुराहरू मात्र—अर्थात् परमेश्‍वरद्वारा सृष्टि गरिएको, परमेश्‍वरद्वारा नियोजन गरिएको, वा परमेश्‍वरको सार्वभौमिकता अन्तर्गतको कुरा—सकारात्मक कुराहरू हुन्। यो सिद्धान्तको उल्लङ्घन गर्ने कुनै पनि कुरा नकारात्मक कुरा हो। यी दुई वर्गभन्दा बाहिरका कुराहरूका हकमा, यदि तैँले ती सकारात्मक हुन् कि नकारात्मक हुन् भनेर छलफल गरिस् भने, त्यो मूलतः तैँले बालको खाल निकाल्नु, तिललाई पहाड बनाउनु, र तेरा उचित काममा ध्यान नदिनुजस्तै हो। उदाहरणका लागि, कतिपय मानिसहरू सोध्छन्, “मानव निर्मित पर्दाहरू सकारात्मक कुरा हुन् कि नकारात्मक कुरा हुन्?” कतिपय मानिसहरू भन्छन्, “त्यो त कपडाको स्रोतमा निर्भर हुन्छ। यदि पर्दाहरू प्रशोधित काँचो कपासबाट बनाइएका हुन्, रङ्ग्याइएको वा ब्लिचिङ गरिएका छैनन्, र कुनै रसायन थपिएको छैन भने, ती सकारात्मक कुरा हुन्। यदि तिनलाई रङ्ग्याइएको, ब्लिचिङ गरिएको, र तिनमा प्रिन्ट गरिएको छ, वा केही रसायनहरू थपिएको छ भने, ती नकारात्मक कुरा हुन्। नकारात्मक कुराहरू हामीले हटाउनुपर्ने र त्याग्नुपर्ने कुराहरू हुन्, त्यसैले हामीले तिनलाई प्रयोग गर्नु हुँदैन। यसरी मात्र हामीले परमेश्‍वरका वचनहरूका सिद्धान्तहरू पालना गरिरहेका हुन्छौँ, र हामी सकारात्मक कुराहरू र सत्यतालाई प्रेम गर्ने मानिसहरू हुन्छौँ। त्यसकारण, हामी कपासबाट उत्पादन नगरिएका सबै कुराको भर्त्सना गर्छौँ, र प्राकृतिक स्रोतबाट नआएका सबै कुराको भर्त्सना गर्छौँ।” प्राकृतिक स्रोतबाट आउने कुराहरू के-के हुन्? कपास, रेशम, र साथै लाइलन। यी व्यक्तिहरूको रायअनुसार, यी थोरै कुराहरूबाहेक, मानिसहरूले लगाउन सक्ने अरू केही पनि छैन—यदि तँ सिद्धान्तहरूको उल्लङ्घन गर्नबाट जोगिन चाहन्छस्, र सकारात्मक कुराहरूलाई प्रेम गर्न र नकारात्मक कुराहरूलाई इन्कार गर्न सक्षम हुन चाहन्छस् भने, तैँले यी कुराहरू लगाउनैपर्छ, किनभने यी कुराहरू मात्र परमेश्‍वरले सृष्टि गर्नुभएका तिनका मौलिक स्वरूपमा हुन्छन्। के यो दृष्टिकोण सही छ? (छैन।) कतिपय मानिसहरू भन्नेछन्, “त्यसोभए, यो दृष्टिकोणअनुसार त, वैज्ञानिक रूपमा प्रशोधन गरिएका कपडाहरू लगाउने कोही पनि सकारात्मक कुराहरूलाई प्रेम गर्ने व्यक्ति होइन, सत्यताको अभ्यास गर्ने व्यक्ति होइन, तर खुट्ट्याउने क्षमता नभएको र सिद्धान्त विहीन व्यक्ति हो, अत्यन्तै विद्रोही र परमेश्‍वरद्वारा घृणा गरिएको व्यक्ति हो, र यस्तो व्यक्ति खतम भएको हुन्छ!” के यो अभिव्यक्ति उपयुक्त छ? (छैन, यो तिललाई पहाड बनाउनु हो।) यस्ता मानिसहरूका शब्दहरूका पछाडि भित्री मनसायहरू हुन्छन्, र तिनीहरूले कुराहरू बढाइचढाइ गरेर अरूलाई दोषी समेत ठहराउन सक्छन्। तिनीहरू कस्ता किसिमका मानिसहरू हुन्? (प्रावधानहरू पालना गर्ने र आत्मिक बुझाइ नभएका मानिसहरू हुन्।) तिनीहरू बेतुकका मानिसहरू, बेतुके प्रकारका हुन्। यी विधर्म र भ्रमहरू व्यक्त गर्दा, तिनीहरूले तिललाई पहाड बनाइरहेका हुन्छन् र हातका विषयहरूलाई आफ्नै रायहरू व्यक्त गर्न प्रयोग गरिरहेका हुन्छन्। तिनीहरूको मन यी विधर्म र भ्रमहरूले भरिएको हुन्छ, र तिनीहरूले अनवरत रूपमा ती फलाक्न सक्छन्, तर जब तैँले तिनीहरूलाई सत्यतासँग सम्बन्धित कुनै कुराबारे सङ्गति गर्न भन्छस्, तब तिनीहरूसँग भन्नलाई केही पनि हुँदैन। जब तैँले तिनीहरूलाई सकारात्मक कुराहरू के हुन् भनी सङ्गति गर्न भन्छस्, तब तिनीहरूले यी विधर्म र भ्रमहरू भन्छन्। के तँलाई यो घिनलाग्दो लाग्दैन र? धेरै कुराहरू परमेश्‍वरद्वारा सृष्टि गरिएका, परमेश्‍वरद्वारा नियोजन गरिएका, वा परमेश्‍वरको सार्वभौमिकता अन्तर्गतका सकारात्मक कुराहरूसँग सम्बन्धित हुँदैनन्। कडा शब्दमा भन्नुपर्दा, तिनले परमेश्‍वरद्वारा सृष्टि गरिएको, परमेश्‍वरद्वारा नियोजन गरिएको, वा परमेश्‍वरको सार्वभौमिकता अन्तर्गत रहेको सिद्धान्तको उल्लङ्घन गर्दैनन्, र तिनका अस्तित्वका स्वरूपहरूले मानवजातिको जीविकोपार्जन र जीवित रहने कार्यमा कुनै प्रतिकूल प्रभाव वा हानि गर्दैनन्। त्यसैले, जब तँ बोल्छस्, तब तँसँग विवेक र समझ हुनु, र तैँले तिललाई पहाड नबनाउनु वा इच्छाअनुसार दोष नलगाउनु सर्वोत्तम हुन्छ। परमेश्‍वरद्वारा सृष्टि गरिएको, परमेश्‍वरद्वारा नियोजन गरिएको, वा परमेश्‍वरको सार्वभौमिकता अन्तर्गतको दायराभित्र पर्ने कुराहरू हाम्रो सङ्गतिको योग्य छन्, र ती हाम्रा स्वीकार, बुझाइ, पालना, कदर, र सुरक्षाको योग्य छन्। यीबाहेक, यो दायरामा नपर्ने कुराहरूका हकमा, तिललाई पहाड नबनाउनु र तिनलाई सङ्गति गर्ने प्रमुख विषयहरूका रूपमा व्यवहार नगर्नु, तीबारे ठूलो उत्साहका साथ सङ्गति नगर्नु, र धेरै भेलाहरूसम्म तिनका बारेमा निकै गम्भीरतापूर्वक सङ्गति समेत नगर्नु नै सर्वोत्तम हुन्छ। यसो गर्नु हुँदैन। प्रायजसो, बेतुकका मानिसहरू, आत्मिक बुझाइ नभएका मानिसहरू, दुष्ट मानिसहरू, ख्रीष्टविरोधीहरू, र दियाबलसहरू धाक लगाउन, आफू कति चलाख छु भनी मानिसहरूलाई देखाउन यी कुराहरू गर्न मन पराउँछन्। खुट्ट्याउने क्षमता नभएका मानिसहरूले यो त सत्यताबारे सङ्गति गर्नु हो भन्‍ने सोच्छन्, र तिनीहरूले कुनै आत्मिक वृद्धि नपाए पनि, तिनीहरूले सहेर सुन्न बाध्य भएको महसुस गर्छन्। वास्तवमा, ती मानिसहरूका शब्दहरू सबै विधर्म र भ्रमहरू हुन्, र मैले कुरा गरिरहेको सकारात्मक कुराहरूको विषयसँग तिनको कुनै सम्बन्ध हुँदैन। त्यसकारण, यदि तैँले यस प्रकारका मानिसहरूले सकारात्मक कुराहरूसँग सम्बन्ध नभएका यी विषय र बहसहरू उठाएको सुनिस् भने, तैँले सुन्न इन्कार गर्न सक्छस्। यदि तँ सत्यता बुझ्छस् र सुझबुझ छ भने, तैँले तिनीहरूलाई खण्डन गर्न र रोक्न सक्छस्। तैँले तिनीहरूलाई कसरी रोक्छस्? तँ भन्छस्, “ठीक छ, चुप लाग! तिमीले बताइरहेका कुराहरू सत्यतासँग सम्बन्धित छैनन्, न त ती सकारात्मक कुराहरूसँग नै सम्बन्धित छन्। तिमीले जे भनिरहेको छौ ती दुष्ट शब्दहरू हुन्, र कसैले पनि ती सुन्न चाहँदैन। यहाँ सबैलाई बाधा नदेऊ, र सबैलाई आफ्नो कर्तव्य पूरा गर्नमा अवरोध नगर!” यदि तिनीहरूका शब्दहरूमा भित्री मनसायहरू छन्, र तिनीहरूले इच्छाअनुसार दोष लगाउँछन् र सकारात्मक प्रभाव पार्दैनन् भने, तिमीहरूले खडा भएर तिनीहरूलाई बाधा उत्पन्न गर्नबाट रोक्नुपर्छ, र साथै सबैलाई खुट्ट्याउने क्षमता प्राप्त गर्ने तुल्याउनका लागि तिनीहरूको खुलासा पनि गर्नुपर्छ। सुनिसकेपछि, सबैले के बुझ्नेछन् भने तिनीहरूका शब्दहरू विधर्म र भ्रमहरू हुन्, जसको सत्यतासँग कुनै सम्बन्ध छैन, तिनीहरूले नाटिकुटी गरिरहेका छन्, बालको खाल निकालिरहेका छन्, मानिसहरूलाई भ्रममा पारिरहेका छन्, शब्द र धर्मसिद्धान्तहरू बोलिरहेका छन्, र उच्च सुनिने विचारहरू फलाकिरहेका छन्, र तिनीहरूका भित्री मनसायहरू छन् र तिनीहरू समस्या खडा गर्न चाहन्छन्, र त्यसैले तिनीहरूलाई प्रतिबन्ध लगाइनुपर्छ र चुप लगाइनुपर्छ। मानौँ त्यस समयमा उपस्थित धेरैजसो मानिसहरू अलमल्ल मानिसहरू हुन् जोसँग दुष्ट मानिसहरू र दियाबलसहरूबारे कुनै खुट्ट्याउने क्षमता छैन, र तिनीहरूले भ्रमहरू फैलाइरहेका छन् र मानिसहरूलाई भ्रमित पारिरहेका छन् भनेर उनीहरूले छुट्ट्याउन सक्दैनन्। जब यी अलमल्ल व्यक्तिहरू र ती दुष्ट मानिसहरू र दियाबलसहरू एकसाथ भेला हुन्छन्, तब तिनीहरू सबै एउटै दुर्गन्धित कपडाबाट काटिएका जस्तै गरी मिल्छन्। परमेश्‍वरका वचनहरू सुनेपछि, तिनीहरूले सत्यता स्वीकार नगर्ने मात्र होइन, तर आडम्बरपूर्ण शब्दहरू र उच्च सुनिने रित्ता कुराहरूका भएका केही भ्रमहरू पनि फैलाउँछन्। त्यस अवस्थामा, तँ कुनै पनि विचार व्यक्त नगरी, खडा भएर चुपचाप जान सक्छस्। दियाबलसहरूलाई धाक लगाउन र प्रदर्शन गर्न दे। तिनीहरूसँग वाद-विवाद नगर्, ताकि तेरो मनलाई बाधा नपरोस् र तेरो कर्तव्य-निर्वाहमा असर नपरोस्। किन? किनभने दियाबलस सधैँ दियाबलस नै हुन्छ; पशु सधैँ पशु नै हुन्छ। तिनीहरूसँग कुनै चेतना हुँदैन, तिनीहरूले सही र गलत खुट्ट्याउन सक्दैनन्, र सही के हो र गलत के हो भन्‍ने जान्दैनन्; तैँले जतिसुकै सङ्गति गरे पनि, तिनीहरूले सत्यता बुझ्नु असम्भव हुन्छ। दियाबलसहरूले सधैँ शब्द र धर्मसिद्धान्तहरू बोल्नेछन्, नारा लगाउनेछन्, र उच्च सुनिने तर खोक्रा कुराहरू फलाक्नेछन्, जबकि पशुहरूबाट पुनर्जन्म भएकाहरू—आत्माविहीन मानिसहरू—सँग कुनै पनि खुट्ट्याउने क्षमता हुँदैन। जहाँ शैतानहरू र दियाबलसहरूको बाधा हुन्छ, त्यहाँ तिनीहरूले पछ्याउनेछन् र तिनीहरू त्यस झमेलामा फस्नेछन्। यदि तैँले तिनीहरूलाई खुट्ट्याउन सिकाइस् भने, तिनीहरूले त्यो सिक्न सक्दैनन्। सत्यता बुझ्नेहरूसँग मात्र चलाखी र बुद्धि हुन्छ, र तिनीहरू समस्या देख्दा लुक्नेछन्। तिनीहरूले दियाबलसले बाधा उत्पन्न गरिरहेको देख्दा खुट्ट्याउन सक्नेछन्, र तिनीहरू दुष्टताबाट टाढा रहनुपर्छ भनी जानेर, त्यस झमेलामा फस्नेछैनन्। जहाँ दियाबलसहरूले प्रदर्शन गर्छन्, जहाँ पशुहरू भेला हुन्छन्, त्यो ठाउँ दुर्गन्ध र अस्तव्यस्तता गनाउनेछ। तिनीहरू एउटै दुर्गन्धित कपडाबाट काटिएका टुक्रा जस्ता हुन् र एकसाथ भेला हुन रमाउँछन्। जसले जतिसुकै बेतुकका र दुष्ट शब्दहरू भने पनि, तिनीहरू सुन्न मन पराउँछन्, र तिनीहरूले ठूलो हर्षका साथ त्यसमा होमा हो समेत मिलाउँछन्। के यो दियाबलसहरूको भेला होइन र? यदि तँ चलाख व्यक्ति होस् भने, यस्तो अवस्था देखेपछि, तँ तुरुन्तै टाढा जानुपर्छ र तिनीहरूसँग मिसिनु हुँदैन। तँ किन तिनीहरूसँग मिसिनु हुँदैन? तैँले किन तिनीहरूसँग बहस वाद-विवाद गर्नु हुँदैन? किनभने तैँले सत्यतामा जतिसुकै सङ्गति गरे पनि, तिनीहरूले त्यो स्वीकार गर्नेछैनन्; तैँले जतिसुकै शब्दहरू भने पनि, ती सबै व्यर्थ हुनेछन्। शैतान र दियाबलसहरूका मानिसहरूले सत्यता पटक्कै स्वीकार गर्दैनन्, र पशुहरूबाट पुनर्जन्म भएकाहरूले सत्यताको अर्थ ठम्याउन सक्दैनन्, त्यसैले तैँले जति भने पनि त्यो बेकार हुन्छ। के तिनीहरू परमेश्‍वरका वचनहरू पढ्छन्? के तिनीहरूले परमेश्‍वरका वचनहरूको अर्थ ठम्याउन सक्छन्? के तिनीहरूले कहिल्यै सत्यता खोजेका हुन्छन्? तिनीहरूले मैले भनेका वचनहरू समेत स्वीकार गर्दैनन्, त्यसकारण के तैँले भन्ने केही शब्दहरूले तिनीहरूको खण्डन गर्न सक्छ र? के तिनले तिनीहरूको मन परिवर्तन गराउन सक्छ र? के तिनीहरूले तेरा शब्दहरू स्वीकार गर्न सक्छन् र? त्यसैले, मूर्ख कामहरू नगर्। चुपचाप जानु नै बुद्धिमानी छनौट हो। यदि तैँले दियाबलसलाई “तिमी किन सत्यता अभ्यास गर्दैनौ? तिमी किन सधैँ झूट बोल्छौ र छलमा संलग्न हुन्छौ?” भनेर सोधिस् भने, दियाबलसले निर्लज्जतापूर्वक तेरो खण्डन गर्नेछ; उसले बहस गर्नेछ र आफ्नो प्रतिरक्षा गर्न कुतर्क प्रयोग गर्नेछन्, र उसले झूट बोलिरहेको छ र ऊ छलमा संलग्न भइरहेको छ भनेर पटक्कै स्वीकार गर्नेछैन। यदि तैँले पशुहरूबाट पुनर्जन्म भएकाहरूलाई तिनीहरू किन सधैँ प्रावधानहरू पालना गर्छन् भनी सोधिस् भने, तिनीहरूले पनि आफ्नो प्रतिरक्षा गर्न कुतर्क प्रयोग गर्नेछन्, तिनीहरूले सत्यता अभ्यास गरिरहेका छन् भनेर भन्नेछन्। जब तैँले यस प्रकारको अवस्था सामना गर्छस्, तब तैँले दियाबलसहरू र पशुहरूबाट पुनर्जन्म भएकाहरूले सत्यता पटक्कै स्वीकार गर्दैनन् भनेर स्पष्ट रूपमा देख्न सक्नुपर्छ, त्यसैले तैँले तिनीहरूसँग सङ्गति गर्न र मूर्ख कामहरू गर्न छोड्नुपर्छ। तैँले जतिसुकै शब्दहरू भने पनि वा जतिसुकै कामहरू गरे पनि, तैँले तिनीहरूको प्रकृति सार परिवर्तन गर्न सक्दैनस्, त्यसैले धेरै कुरा गर्दा कुनै फाइदा हुँदैन। तैँले सत्यता स्वीकार गर्न सक्नेहरूसँग सत्यताबारे सङ्गति गर्नुपर्छ। त्यस्ता मानिसहरूले मात्र सजिलै सत्यता स्वीकार गर्छन्—तिनीहरूसँग मात्र तैँले सामान्य कुराकानी गर्न सक्छस्। दियाबलसहरू र पशुहरूबाट पुनर्जन्म भएका मानिसहरूका हकमा, तैँले सत्यताबारे जतिसुकै सङ्गति गरे पनि वा जतिसुकै काम गरे पनि, ती सबै व्यर्थ हुन्छन्। त्यस क्षणमा, तैँले तिनीहरूलाई निरुत्तर हुने गरी खण्डन गर्न सक्लास्, र तिनीहरूले तैँले भनेको कुरा सही हो भनी महसुस गर्न सक्लान्, तर पछि, तिनीहरूको हृदय परिवर्तन हुनेछ, र तिनीहरूले तेरो खण्डन गर्न र तँलाई लज्जित महसुस गराउन केही शब्दहरू समेत तयार गर्नेछन्। हेर त, के दियाबलसहरूले सत्यता स्वीकार गर्न सक्छन्? (सक्दैनन्।) पटक्कै सक्दैनन्। दियाबलसहरूले र पशुहरूबाट पुनर्जन्म भएकाहरूले सत्यता पटक्कै स्वीकार गर्दैनन्। यदि तिनीहरूले कुनै निश्चित क्षणमा स्वीकार गरे पनि, त्यो मुखले मात्र स्वीकार गरेको हुन्छ, र तिनीहरू पछि आफूले भनेको कुराबाट पछि हट्नेछन्। त्यसोभए, के तैँले तिनीहरूसँग सत्यताबारे सङ्गति गरेर कुनै नतिजाहरू हासिल गर्न सक्छस् र? तँ तिनीहरूलाई परिवर्तन गर्न चाहन्छस् ताकि तिनीहरूसँग विवेक र समझ होस्, ताकि तिनीहरूले सत्यता बुझ्दैनन् अनि सत्यता स्वीकार र अभ्यास गर्नुपर्छ भनेर तिनीहरूले जानून्—यो विचार र यो मनसाय आफैमा गलत छ; तँसँग यस्तो विचार र मनसाय कहिल्यै हुनु हुँदैन। के अब तैँले बुझिस्? (बुझेँ।)

हामी सकारात्मक कुराहरूको विषयमा फर्कौँ। सकारात्मक कुराहरूको दायरालाई परमेश्‍वरद्वारा सृष्टि गरिएको, परमेश्‍वरद्वारा नियोजन गरिएको, वा परमेश्‍वरको सार्वभौमिकता अन्तर्गतको वर्गभित्र पर्ने भनेर परिभाषित गरिएको छ। हामीले जेसुकै सामना गरे पनि, हामीले यो ख्याल गर्नुपर्छ, “के यो परमेश्‍वरद्वारा सृष्टि गरिएको थियो? परमेश्‍वरको नियोजनसँग यो कसरी सम्बन्धित छ?” यदि यो परमेश्‍वरद्वारा सृष्टि गरिएको थिएन र परमेश्‍वरको नियोजनसँग यसको कुनै सम्बन्ध छैन भने, हामीले यसलाई सावधानीपूर्वक व्यवहार गर्नुपर्छ। यदि हामी अझै पनि संसारका चलन पछ्याउँछौँ र त्यसमाथि प्रशंसाको थुप्रो थुपार्छौँ भने, के त्यो मूर्खता होइन र? यदि कुनै कुरा परमेश्‍वरद्वारा सृष्टि गरिएको, परमेश्‍वरद्वारा नियोजन गरिएको, वा परमेश्‍वरको सार्वभौमिकता अन्तर्गतको दायराभित्र पर्दैन भने, त्यसलाई सकारात्मक वा नकारात्मक कुरा कुनै पनि भन्न सकिँदैन, र त्यसैले यसबारे छलफल गर्नुको कुनै अर्थ हुँदैन। यदि तैँले यसबारे छलफल गरिस् भने, के त्यो तैँले यसलाई सकारात्मक कुराका रूपमा स्वीकार गर्न चाहेर हो? कि तैँले यसलाई नकारात्मक कुराका रूपमा चित्रण गर्न र यसलाई इन्कार गर्न चाहेर हो? यसलाई स्वीकार वा इन्कार गर्दा तेरो जीवन र तेरो आत्मआचरणमा के फाइदा हुन्छ? के यो तैँले गर्ने सत्यताको स्वीकृतिका लागि फाइदाजनक हुन्छ? यदि कुनै फाइदा छैन भने, यसलाई सङ्गति र छलफलको विषयका रूपमा व्यवहार गर्नुको कुनै अर्थ हुँदैन; त्यो मूर्ख हुनु र मूर्ख कामहरू गर्नु हुनेछ, होइन र? (हो।) उदाहरणका लागि, हामीले भर्खरै कुरा गरेका घोडागाडाहरू, कपडा, ओछ्यान, र कुर्सीहरू—यदि तँ सधैँ तिललाई पहाड बनाउँछस् र तिनका बारेमा “यो सकारात्मक कुरा हो कि नकारात्मक कुरा हो? मैले यसलाई स्वीकार गर्नुपर्छ कि इन्कार गर्नुपर्छ? मैले यसलाई कदर गर्नुपर्छ कि घृणा गर्नुपर्छ? यसलाई व्यवहार गर्ने उपयुक्त तरिका के हो?” भन्दै छलफल गर्न चाहन्छस् भने, यो विकृत हुनुको प्रकटीकरण हो। विकृत हुने झुकाव भएका मानिसहरूले मुख्य बुँदाहरू बोध गर्न सक्दैनन्; तिनीहरू सधैँ स्वरूप, धर्मसिद्धान्तहरू, र प्रावधानहरूमा मेहनत लगाउँछन्, र सत्यतामा कसरी मेहनत लगाउने भनेर कहिल्यै बुझ्दैनन्। धेरै कुराहरूमा सकारात्मक र नकारात्मक कुराहरूको मामला समावेश नहुने हुनाले, तिनका बारेमा सङ्गति गर्नु आवश्यक हुँदैन। किनभने, ती कुराहरू सकारात्मक वा नकारात्मक, कुनै पनि नहुँदा, तिनले तेरो जीवन प्रवेश र तैँले हिँड्ने जीवनको मार्गमा निकै कम प्रभाव पार्छन्, र त्यसैले तँ तिनमा गहिरिएर लाग्‍नु आवश्यक हुँदैन। यदि सक्छस् भने तँ तिनको प्रयोग गर्, र यदि गर्दैनस् भने पनि ठीकै छ। यदि मानिसहरूको स्वास्थ्यलाई असर गर्ने केही रसायन-आधारित उत्पादनहरू छन्, र तिनको गन्ध वा रासायनिक तत्त्वहरूले मानिसहरूको शरीरमा केही हानि पुऱ्याउनेछ भने, तैँले तीबाट टाढा रहने तरिका खोज्नुपर्छ, र त्यस्ता दैनिक वस्तुहरू सकेसम्म कम प्रयोग गर्नुपर्छ वा पटक्कै गर्नु हुँदैन। यसरी, तैँले तिनले गर्ने हानिलाई हटाउन वा कम गर्न सक्छस्। यी हानिहरूबाट पूर्ण रूपमा जोगिन त असम्भव हुनेछ, तर तिनीहरूले तत्कालका लागि तिमीहरूको जीवनलाई हानि नगरेसम्म, तँलाई छोटो अवधिमा बिरामी नबनाएसम्म, र परमेश्‍वरमाथिको तेरो विश्वास र पछ्याइलाई, वा तेरो कर्तव्य-निर्वाह र सत्यताको पछ्याइमा असर नगरेसम्म, त्यो नै पर्याप्त हुन्छ, किनभने वास्तविक वातावरण यस्तै छ। के यो सिद्धान्त अब स्पष्ट भयो? (भयो।)

हामीले “परमेश्‍वरद्वारा नियोजन गरिएको कुरा” को पक्षमा अलिकति सङ्गति गरेका छौँ। त्यसकारण, के हामीले “परमेश्‍वरको सार्वभौमिकता अन्तर्गतको कुरा” सँग सम्बन्धित सत्यताबारे पनि सङ्गति गर्नु पर्दैन र? (पर्छ।) के “परमेश्‍वरको सार्वभौमिकता अन्तर्गतको कुरा” र “परमेश्‍वरद्वारा सृष्टि गरिएको कुरा र परमेश्‍वरद्वारा नियोजन गरिएको कुरा” का बीचमा सूक्ष्म भिन्नता छ? (छ।) परमेश्‍वरको सार्वभौमिकतामा के समावेश हुन्छ? परमेश्‍वर मानिसहरूको भाग्यमाथि सार्वभौम हुनुहुन्छ भनेर प्रायजसो भनेर भन्‍ने गरिन्छ। मानिसहरूको भाग्य जस्तोसुकै भए पनि, के भाग्यको कुरा आफैमा सकारात्मक कुरा हो? (हो।) कुनै व्यक्तिको भाग्य जस्तोसुकै भए पनि, बाहिरबाट त्यो असल देखिए पनि वा खराब देखिए पनि, त्यो परमेश्‍वरबाट आएसम्म, परमेश्‍वरद्वारा नियोजन गरिएको भएसम्म, वा परमेश्‍वरको सार्वभौमिकता अन्तर्गत परेसम्म, त्यो सकारात्मक कुरा हो। त्यसोभए मानिसहरूको भाग्य सकारात्मक कुरा हो भनेर कसरी निर्धारण गर्न सकिन्छ? मानिसहरूका भाग्य सबै प्रकारका हुन्छन्। बाहिरी रूपमा, कतिपयले आशिषित जीवन जिएको जस्तो देखिन्छ, जबकि अरूले कष्ट भोग्छन्; कतिपय मानिसहरू जीवनभरि सम्पन्न हुन्छन्, जबकि अरूका लागि कामकुराहरू कहिल्यै सहज रूपमा अघि बढ्दैनन्; कतिपय मानिसहरू समृद्धिमा जिउँछन्, अरू चरम गरिबीमा; कतिपय मानिसहरूका सुखी, आनन्दित परिवार हुन्छन्, जबकि अरूका वैवाहिक सम्बन्ध दुःखी हुन्छ र छोराछोरी अनाज्ञाकारी हुन्छन्; कतिपय मानिसहरू जीवनभरि एकलै हुन्छन्, जबकि अरूले आफ्ना छोराछोरी र नातिनातिनाहरूले घेरिनुमा आनन्द लिन्छन्; कतिपय मानिसहरू जीवनभरि बिमारी र पीडाले ग्रस्त हुन्छन्, ठूलो वेदनामा जिइरहेका हुन्छन्, जबकि अरू बलिया र स्वस्थ हुन्छन्, तिनीहरूले आरामदायक, आजाद जीवन जिउँछन्, र अन्ततः तिनीहरू पाको उमेरमा शान्तिपूर्वक मर्छन्। के यी विभिन्न प्रकारका मानिसहरूका भाग्य होइनन् र? (हुन्।) त्यसोभए के भाग्य परमेश्‍वरको सार्वभौमिकता अन्तर्गत हुन्छ? (यो परमेश्‍वरको सार्वभौमिकता अन्तर्गत हुन्छ।) मानिसहरू आफ्‍ना धारणाहरूमा यस्तो सोच्छन्, “भाग्य परमेश्‍वरको सार्वभौमिकता अन्तर्गत हुने भएकोले, मानिसहरूका भाग्य सबै असल हुनुपर्छ। किन यति धेरै खराब भाग्यहरू छन् त?” अझै एउटा छक्क पार्ने तथ्य छ, त्यो के हो भने धेरैजसो मानिसहरूका भाग्य तिनीहरूले चाहेको जस्तो हुँदैनन्। हेर्—कति जना मानिसहरूले आफ्नो जीवनभरि कुनै कठिनाइ भोग्दैनन्, तिनीहरू धन र हैसियतमा जन्मिन्छन्, र तिनीहरूले सबैतिरबाट स्नेहको वर्षा पाउँछन्? त्यस्ता कति जना मानिसहरू छन्? कुलीन परिवारमा जन्मेकाहरूको मात्र यस्तो भाग्य हुन्छ। अरू धेरैजसो मानिसहरूले आफ्नो जीवनभरि कष्ट भोग्छन् र अनगिन्ती कठिनाइहरू सहन्छन्, हरेक पाइलामा व्यवधानहरू सामना गर्छन्—तिनीहरूका लागि कामकुरा अत्यन्तै गाह्रो हुन्छन् र पटक्कै सहज रूपमा अघि बढ्दैनन्। सैद्धान्तिक रूपमा तैँले मानिसहरूका भाग्य सबै परमेश्‍वरको सार्वभौमिकता अन्तर्गत छन्, र परमेश्‍वरको सार्वभौमिकता अन्तर्गतका सबै कुराहरू सकारात्मक कुराहरू हुन् भनी अनुमोदन गरे पनि, तैँले आफ्नो हृदयमा अझै यो कुरा बुझ्दैनस्: “यदि अविश्वसनीय रूपमा प्राधिकारमा जन्मेकाहरूका हकमा असल भाग्य हुनु सकारात्मक कुरा हो भनिन्छ भने, धर्मसिद्धान्तका हिसाबमा, यो स्वीकार्य हुन्छ। तर ८० देखि ९० प्रतिशत मानिसहरूका हकमा, कामकुराहरू सहज रूपमा अघि बढ्दैनन् र तिनीहरूले आफ्नो जीवनभरि कष्ट भोग्छन्—त्यसोभए किन यस्ता भाग्यहरू पनि सकारात्मक कुराहरू हुन्छन् र परमेश्‍वरको सार्वभौमिकता अन्तर्गत पनि हुन्छन् त? यो केही हदसम्म अस्वीकार्य हो जस्तो लाग्छ। चाहे नैतिक इन्साफको भावनाबाट होस् वा सहानुभूतिको भावनाबाट होस्, यस्ता भाग्यहरूलाई सकारात्मक कुराहरूका रूपमा वर्गीकृत गर्न सकिँदैन। यसको अर्थ लाग्दैन। के यो परिभाषा गलत हुन सक्छ? यदि यो साँच्चै गलत छ भने, मानिसहरूको भाग्यबारे भाग परमेश्‍वर सार्वभौम हुनुहुने कुराहरूबाट हटाइनुपर्छ। तर यदि यसलाई हटाइउने हो भने, त्यो परमेश्‍वर मानिसहरूको भाग्यमाथि सार्वभौम हुनुहुन्छ भन्ने तथ्यलाई इन्कार गर्नु हुनेछ। के त्यो त अत्यन्तै विद्रोही कार्य हुनेछैन र? तर परमेश्‍वरको सार्वभौमिकता अन्तर्गतका सबै कुराहरू सकारात्मक कुराहरू हुन्, र खराब भाग्यहरू पनि सकारात्मक कुराहरू हुन् भन्ने तथ्यलाई हामीले कसरी बुझ्‍ने?” मानिसहरू अलि अलमल्लमा पर्छन्। यसले तिमीहरूका लागि एउटा गाह्रो प्रश्न प्रस्तुत गर्छ, गर्दैन र? (हो, गर्छ।) त्यसोभए मलाई भन। कसले यो मामला स्पष्ट रूपमा व्याख्या गर्न सक्छ हेरौँ। (मलाई लाग्छ मानिसहरूले कठिनाइहरू सामना गर्नुलाई नराम्रो कुरा मान्नु गलत हो। वास्तवमा, परमेश्‍वरले कसैका लागि नियोजन गर्नुभएको भाग्य, चाहे त्यो कठिनाइको होस् वा सहजताको होस्, त्यो तिनीहरूका लागि सबैभन्दा लाभदायक हुन्छ। विशेष गरी, कष्टले मानिसहरूलाई आकार दिन अझ बढी सक्छ। यसका साथै, यी कुराहरू मानिसहरूका सत्त्वहरूको पुनर्जन्मसँग सम्बन्धित हुन्छन्। सायद त्यस व्यक्तिले अघिल्लो जीवनमा गरेको दुष्कर्म वा अघिल्लो जीवनबाट बाँकी रहेको केही ऋणका कारण, उसले यस जीवनमा त्यो चुकाउनका लागि दुःख भोग्नैपर्छ। यो सबै परमेश्‍वरको नियोजन र प्रबन्धको अधीनमा पर्छ।) त्यसोभए यसमा सकारात्मक कुरा के छ? के तँ यसलाई स्पष्ट रूपमा व्याख्या गर्न सक्छस्? (सक्दिनँ।) हेर् त, यदि कसैले साँच्चै तँलाई यसबारे सोध्यो भने, तैँले यसलाई स्पष्ट रूपमा व्याख्या गर्न सक्नेथिइनस्; तँ यहीँ अड्किनेथिइस्। यदि तैँले यसलाई गम्भीरतापूर्वक लिइनस् भने, तैँले यसलाई त्यसै जान दिनेथिइस्, तर यसले “परमेश्‍वरको सार्वभौमिकता अन्तर्गतका सबै कुराहरू सकारात्मक कुराहरू हुन्” भन्ने सत्यताप्रतिको तेरो स्विकृतीलाई असर गर्नेथियो, यसले कुन कुराहरू सकारात्मक हुन् भनी चित्रण गर्नका लागि यो सत्यताको तेरो उपयोगलाई असर गर्नेथियो, यसले कुनै पनि सकारात्मक कुराप्रतिको तेरो स्वीकार र मान्यतालाई असर गर्नेथियो, र यसले “परमेश्‍वरको सार्वभौमिकता अन्तर्गतको कुरा” को दायराभित्रका सबै कुराहरूप्रतिको तेरो मनोवृत्तिलाई पनि असर गर्नेथियो, जुन मनोवृत्तिमा, अवश्य पनि, तैँले तिनलाई स्वीकार गर्छस् कि दोषी ठहराउँछस् भन्ने कुरा समावेश हुन्छ—यो समस्या निकै गम्भीर छ। यदि तैँले भाग्यको मामलालाई छर्लङ्गै देख्न सक्दैनस् भने, तैँले यसलाई नकारात्मक कुराका रूपमा व्यवहार गर्ने र त्यही रूपमा चित्रण गर्ने सम्भावना हुन्छ। तर मानिसहरूको भाग्य परमेश्‍वरको सार्वभौमिकता अन्तर्गत हुन्छ र परमेश्‍वरद्वारा नियोजन गरिएको हुन्छ। यदि तैँले मानिसहरूको भाग्य, जसमाथि परमेश्‍वर सार्वभौम हुनुहुन्छ र जसलाई परमेश्‍वरले नियोजन गर्नुभएको छ, त्यसलाई नकारात्मक कुराका रूपमा चित्रण गरिस् भने, यो समस्याको प्रकृति के हो? (परमेश्‍वरको विरुद्धमा ईश्‍वरनिन्दा गर्नु।) यो परमेश्‍वरलाई दोषी ठहराउनु र परमेश्‍वरको विरुद्धमा ईश्‍वरनिन्दा गर्नु हो। मानव भाषामा भन्दा, यसको अर्थ हो, “तैँले ठूलो पाप गरेको छस्, त्यसैले तुरुन्तै गएर आफ्ना पापहरू स्वीकार गर्!” हामी यसबारे अझ बढी कुरा गर्नेछैनौँ।

हामीले भर्खरै “परमेश्‍वरको सार्वभौमिकता अन्तर्गतका सबै कुराहरू सकारात्मक कुराहरू हुन्” भनी सङ्गति गर्‍यौँ र हामीले मानिसहरूका भाग्यबारे उल्लेख गर्‍यौँ। यो विषयवस्तुको दायरा विशाल भए तापनि, यो निकै निश्‍चित पनि छ; यो हरेक व्यक्ति र सारा मानवजातिको जीवनसँग सम्बन्धित छ। मानिसहरूका हरेक भाग्य फरक-फरक प्रकारका हुन्छन्, तर धेरैजसो मानिसहरूका भाग्यलाई, मानिसहरूले देखेअनुसार वा आफैले अनुभव गरेअनुसार, एउटै शब्दमा वर्णन गर्न सकिन्छ: अभागी भनेर। “अभागी” को अर्थ व्यक्तिको भाग्य कठिन परिस्थिति र निराशाहरूले भरिएको छ भन्ने हुन्छ; यस्तो व्यक्तिले निकै कठिन जीवन बिताउँछ, र परिस्थितिहरू प्रायजसो उसले चाहेजस्तो हुँदैनन्। कुनै व्यक्तिले सहज अनुभवहरूको सामना गरे पनि कठिन अनुभवहरूको सामना गरे पनि, उसले जे देखे पनि वा महसुस गरे पनि, एउटै निर्विवाद कुरा के हो भने, अधिकांश मानिसहरूले आफ्नो भाग्य आफूले चाहेजस्तो नभएको पाए पनि, सबैको भाग्य परमेश्‍वरको सार्वभौमिकता अन्तर्गत हुन्छ। यो कुरालाई कहिल्यै इन्कार गरिनु हुँदैन। मानिसहरूको भाग्यमाथिको परमेश्‍वरको सार्वभौमिकताले मानिसहरूलाई स्वीकार गर्न गाह्रो हुने यस्तो वास्तविकता उत्पन्न गरेको हुनाले, मानिसहरूको भाग्यमाथि परमेश्‍वरको सार्वभौमिकताका सिद्धान्त र जड के हुन्, र मानिसहरूको भाग्यमाथि सार्वभौमिकता राख्नुमा परमेश्‍वरको मनसाय के हो—अर्थात्, परमेश्‍वरले किन यसरी मानिसहरूको भाग्यमाथि सार्वभौमिकता राख्नुहुन्छ, र उहाँले किन मानिसहरूका लागि यस्तो भाग्य प्रबन्ध गर्नुहुन्छ भनेर सङ्गति गर्न आवश्यक छ। पहिले, मानिसहरूको भाग्यमाथि सार्वभौमिकता राख्नुमा परमेश्‍वरको मनसाय के हो भन्‍ने कुरा हेरौँ। के मानिसहरू यस संसारमा यत्तिकै अलमलिन वा आफ्नो समय बरबाद गर्न आउँछन्? (दुवै होइन।) मानिसहरूको भाग्य प्रबन्ध गर्नुपछाडि रहेको परमेश्‍वरको मनसायको हकमा भन्दा, यो तिनीहरू संसारमा जिउँदा लासहरूजस्तै अलिकति घुमफिर गरून् र त्यसपछि समाप्त होऊन् भन्‍ने होइन। बरु, यो त मानिसहरू देहमा जिऊन् र तिनीहरूले जीवन अनुभव गरून्, र तिनीहरूले सबै प्रकारका जीवित वातावरणहरू, साथै विभिन्न अवधिहरूमा विभिन्न परिस्थितिहरू भोगून् भन्‍ने हो। जीवन अनुभव गर्ने बारेमा कुरा गर्दा, मानिसको देहको एउटा विशेषता छ: यदि कुनै व्यक्तिले कुनै पनि कठिन परिस्थिति, कठिनाइ, अड्चन, वा असफलताहरू नभोगी आरामदायक वातावरणमा जियो भने, उसलाई बढ्न र परिपक्व हुन सजिलो हुँदैन। यो हावा र घामको सम्पर्कमा नआई हरितगृहमा हुर्कने बोटजस्तै हो; यसको जीवन निकै नाजुक हुन्छ, किनभने यसलाई प्रकृतिबाट विभिन्न पोषक तत्त्वहरू सोस्न सजिलो हुँदैन। एक पटक यो चर्को घाम र तेज हावाको सम्पर्कमा आएपछि, यो सजिलै भाँचिन र अकालमै मर्न सक्छ, त्यसपछि यसको जीवन जारी रहन सक्दैन। त्यसकारण, मानिसको देहको प्रकृति र प्रवृत्तिका हिसाबमा भन्दा, मानवजाति हावा र वर्षा अनुभव नगर्ने हरितगृहका फूलहरूजस्तै हुनु हुँदैन, तर तिनीहरूले मानव संसारबाट आउने विभिन्न अड्चनहरू, कठिन परिस्थितिहरू, र निराशाहरू सहनुपर्छ। यस्तो जिउने वातावरणमा, मानवजातिले आफ्नो परमेश्‍वर-प्रदत्त स्वतन्त्र इच्छा र विचारहरू उपयोग गर्नेछ, र तिनीहरू—हर सम्भव माध्यमद्वारा, स्वतन्त्र रूपमा, दृढतापूर्वक, र कुनै पनि कठिनाइहरूको डरविना—अघि बढिरहनेछन् र जिइरहनेछन्। यसले मानिसहरूका जीवन र बाँच्ने कार्यका लागि विभिन्न जन्मजात प्रवृत्तिहरूलाई उत्प्रेरित गर्नेछ, र मानिसहरू स्वतन्त्र रूपमा जिउन र हरेक वातावरण, साथै तिनीहरू वरपरका सबै मानिस, घटना, र कामकुराहरू सामना गर्न आफ्नो परमेश्‍वर-प्रदत्त जन्मजात प्रवृत्ति प्रयोग गर्न सक्षम हुनेछन्। एक हिसाबमा, मानिसको देहको वस्तुगत प्रवृत्तिको दृष्टिकोणबाट हेर्दा, मानिसहरूलाई बाँच्ने इच्छा उत्पन्न गराउन यस वातावरणको उत्प्रेरणा र प्रेरणा चाहिन्छ, ताकि तिनीहरू दृढतासाथ जिउन सकून्। सतहमा, यसरी जिउनु गाह्रो भए झैँ देखिन्छ, तर यस वातावरणको उत्प्रेरणा र प्रहारहरूका बीचमा, मानिसहरूले बाँच्ने अझ बलियो चाहना विकास गर्छन्, र त्यसैले तिनीहरू अघि बढिरहनेछन्, र तिनीहरू बिस्तारै परिपक्व हुनेछन्, बिस्तारै अरूसँग जिउन अनुकूल हुनेछन्, र कम नाजुक हुनेछन्, बरु तिनीहरूसँग लगनशीलता, सहनशीलता, र दृढता हुनेछ, र कुनै पनि कठिनाइहरूसँग नडराउन सक्षम हुनेछन्। मानिसहरूको भाग्य प्रबन्ध गर्नुपछाडि परमेश्‍वरको प्रारम्भिक मनसाय यही हो; यो मानिसहरूको भाग्यको आधारभूत अवधारणा हो जसलाई तिनीहरूको देहको जन्मजात प्रवृत्तिको मौलिक स्वरूपमा आधारित भएर शिल्प गरिएको हुन्छ। यो एउटा पक्ष हो। अर्को के हो भने—यो आधारभूत अवधारणालाई आधार मानेर अघि बढ्दै जाँदा—जब मानिसहरूले यस संसारमा आफ्नो यात्रा गर्छन्, बाल्यकालदेखि वृद्धावस्थासम्म जाँदा, बिस्तारै उमेर बढ्दै जाने प्रक्रियामा, तिनीहरूले जीवनका घटनाहरू अनुभव गर्छन्, जीवनको अनुभव प्राप्त गर्छन्, र जीवनमा विभिन्न कठिनाइहरू सामना गर्नका लागि केही सिद्धान्त र मार्गहरू प्राप्त गर्छन्। यसरी, मानिसहरू बिस्तारै परिपक्व हुन्छन्, र स्वर्ग र पृथ्वीका बीचमा, र अरूका बीचमा आत्मनिर्भर रूपमा जिउन बढ्दो रूपमा सक्षम हुन्छन्। तिनीहरू त्यति नाजुक हुनेछैनन्, र तिनीहरूले अलिकति अड्चन वा असफलता सामना गर्दा निरुत्साहित वा निराश महसुस गर्नेछैनन्—वा जिउनुमा कुनै आशा छैन भन्‍ने महसुस समेत गर्नेछैनन्। बरु, विभिन्न कठिन परिस्थितिहरू अनुभव गरेपछि, तिनीहरू जीवन र मृत्युलाई सही रूपमा हेर्न झन्झन् सक्षम हुनेछन्, र तिनीहरूले जीवनमा कुन कर्तव्यहरू निर्वाह गर्नुपर्छ र तिनीहरूलाई सबैभन्दा बढी के चाहिन्छ भनेर झन्झन् महसुस गर्न सक्षम हुनेछन्, र यसरी, तिनीहरूले जीवनमा झन्झन् सहज महसुस गर्नेछन्। यस प्रक्रियामा, मानिसहरू बिस्तारै परिपक्वता हुन्छन्; अर्थात्, तिनीहरू बिस्तारै कठिनाइ र खतरासँग नडराउने, मृत्युसँग नडराउने, र कुनै पनि कठिनाइसँग नडराउने बिन्दुमा पुग्छन्। सुरुमा, जब मानिसहरू जवान हुन्छन्, तिनीहरूले केही अप्रिय र हृदय-विदारक शब्दहरू सुन्दा वा अलिकति कठिनाइ वा अड्चन सामना गर्दा तिनीहरू रुन्छन् र सुत्न सक्दैनन्, र जिउनुको कुनै आशा छैन भन्‍ने महसुस गर्छन्। बिस्तारै, तिनीहरू यस्तो अवस्थामा पुग्छन् जहाँ तिनीहरूले हृदय विदारक शब्दहरू सुन्दा र कठिनाइहरू सामना गर्दा तिनीहरूको हृदयमा निश्चित मात्रामा प्रतिरक्षा र प्रतिरोध क्षमता हुन्छ, र तिनीहरूले उप्रान्त जिउनुको कुनै अर्थ छैन भन्‍ने महसुस गर्दैनन्, न त तिनीहरूले मृत्युबारे नै सोच्छन्। पछि, जब तिनीहरूले अझ बढी हृदय विदारक शब्दहरू सुन्छन् र अड्चन र असफलताहरू सामना गर्छन्, तब निकै प्रभावित नभई नै तिनीहरूले आफ्नो हृदयमा ती सहन सक्छन्, र जीवनमा मानिसहरूले यी कुराहरू अनुभव गर्नु निकै सामान्य कुरा हो भन्‍ने महसुस गर्छन्, अनि उप्रान्त तिनीहरूलाई आफ्नो जीवनलाई अगाडि बढाउन अरूको सान्त्वना, प्रोत्साहन, वा सहायताको आवश्यकता पर्दैन। यसरी, के मानिसहरूले झन्-झन् धेरै दृढता प्राप्त गर्दैनन् र? मानिसहरूसँग आत्मनिर्भर रूपमा बाँच्ने क्षमता हुन्छ, र आत्मनिर्भर रूपमा बाँच्ने प्रेरणा पनि हुन्छ। सबै जना जवान र अनभिज्ञ हुने चरणबाटगुज्रनैपर्छ। चालीस वा पचास वर्षको उमेरपछि मात्र तिनीहरू बिस्तारै परिपक्वताको अवस्थामा पुग्छन् र वयस्क बन्छन्। कोही परिवार सुरु नगरेको, करियर नबनाएको, वा ऊ आमाबुबा नबनेको भए पनि, उसले जीवनमा भोगेका कुराहरूबाट, उसले बोल्ने शब्दहरूबाट, र उसको जीवनप्रति, जिउनुप्रति, उसले सामना गर्ने कठिनाइहरूप्रति, र उसले चाहेजस्तो हुने वा नहुने कुराहरूप्रति उसमा भएका अनुभूति, बुझाइ, र मनोवृत्ति मूल्याअङ्कन गर्दा, तैँले यो व्यक्ति हुर्किएको र परिपक्व भएको छ भन्‍ने थाहा पाउनेछस्। यो सबै केका कारण हुन्छ? यो परमेश्‍वरले नियोजन गर्नुभएअनुसार मानिसहरूको भाग्यमा देखा पर्ने विभिन्न कठिनाइ, निराशा, र यहाँसम्म कि अड्चन र असफलताहरूका कारण हुन्छ। त्यसकारण, यस दृष्टिकोणबाट हेर्दा, मानिसहरूको भाग्यमाथिको परमेश्‍वरको सार्वभौमिकता सकारात्मक कुरा हो भन्ने कुरामा कुनै शङ्का छैन, र मानिसहरूले यो सत्यतालाई पूर्ण हदसम्म स्वीकार गर्नुपर्छ। के यहाँ मानिसहरूको भाग्यमाथिको परमेश्‍वरको सार्वभौमिकतामा उहाँसँग साँच्चै श्रमसाध्य अभिप्रायहरू छन् भनेर भन्न सकिन्छ? (सकिन्छ।) चाहे कुनै व्यक्तिले परमेश्‍वरमा विश्वास गरोस् वा नगरोस्, मानिसहरू आफ्नो जन्मदेखि परिपक्व हुँदै जाँदा, असल क्षमता भएकाहरू त तिनीहरू भाग्यको अधीनमा छन् भनी बुझ्ने र परमेश्‍वरलाई खोज्ने अवस्थामा समेत पुग्न सक्छन्। यस तथ्यबाट मूल्याङ्कन गर्दा, के मानिसहरूको भाग्यमाथिको परमेश्‍वरको सार्वभौमिकताको मौलिक अभिप्राय सकारात्मक कुरा होइन र? (हो।) हेर् त, जब म यो कुरा भन्छु, तब तिमीहरू सबैले शिर हल्लाउँछौ र यो सकारात्मक कुरा हो भनी मान्छौ। किन? किनभने मैले जे भनिरहेको छु त्यो तथ्य हो, र मैले यो मामलाको सार स्पष्ट रूपमा व्याख्या गरेको छु, र तिमीहरूले पनि यो अनुभव गरेका छौ, होइन र? (हो।) मानवजातिले परमेश्‍वरको सार्वभौमिकता अन्तर्गत रहेको भाग्यबाट साँच्चै लाभ उठाएको छ। तेरो पृष्ठभूमि जेसुकै भए पनि, वा तँ जहाँबाट आए पनि, र तैँले यस समाजमा जुनसुकै भूमिका खेले पनि, छोटकरीमा, जबसम्म तँ परमेश्‍वरको सार्वभौमिकता अन्तर्गत जिउँछस्, तबसम्‍म तैँले परमेश्‍वरबाट लाभहरू प्राप्त गरेको हुन्छस्। कतिपय मानिसहरू यसो भन्छन्, “त्यो कुरा सही होइन। परमेश्‍वर परमेश्‍वरका चुनिएका मानिसहरूको भाग्यमाथि, मानवहरूको भाग्यमाथि सार्वभौम हुनुपर्छ। परमेश्‍वर दियाबलस वा पशुहरूबाट पुनर्जन्म भएकाहरूको भाग्यमाथि सार्वभौम हुनुहुन्न।” के यो अभिव्यक्ति सही छ? (छैन।) कुनै पनि सृजित प्राणी परमेश्‍वरको सार्वभौमिकता अन्तर्गत हुन्छ। कुनै कुरा एक सृजित प्राणी भएसम्म, त्यसको एउटा भाग्य हुन्छ। तँ एक सृजित प्राणी होस्, त्यसैले तेरो भाग्य छ। परमेश्‍वरले तेरा लागि भाग्य प्रबन्ध गर्नुभएको छ, त्यसैले तेरो भाग्य तैँले रोजेको कुरा होइन, न त यो तैँले सृष्टि गरेको कुरा नै हो; यो त परमेश्‍वरको सार्वभौमिकताबाट आउँछ। त्यसकारण, तैँले जुनसुकै भूमिका खेले पनि, तँ मानव, पशु, वा दियाबलसबाट पुनर्जन्म भएको भए पनि, तँ अहिले मानव जातिको सदस्यका रूपमा देखा परेको हुनाले, तेरो निश्चित रूपमा भाग्य छ, र तेरो भाग्य निश्चित रूपमा परमेश्‍वरको सार्वभौमिकता अन्तर्गत नै छ। यस बुँदाका आधारमा, के मानिसहरूको भाग्यमाथि परमेश्‍वरको सार्वभौमिकता सकारात्मक कुरा होइन र? (हो।) हामी किन मानिसहरूको भाग्यमाथि परमेश्‍वरको सार्वभौमिकता सकारात्मक कुरा हो भनेर भन्छौँ? किनभने परमेश्‍वरले कुनै पनि सृजित प्राणीका लागि प्रबन्ध गर्नुहुने भाग्यपछाडि उहाँका श्रमसाध्य अभिप्रायहरू हुन्छन्; यो सबै मानवजाति यस संसारमा परमेश्‍वरले दिनुभएका विभिन्न जन्मजात अवस्थाहरूका साथ सामान्य रूपमा र व्यवस्थित तरिकाले जिउन सकून् भनेर हो। परमेश्‍वरले कुनै पनि व्यक्तिलाई अन्यायपूर्ण व्यवहार गर्नुहुन्न। भनाइ नै छ, सूर्य असल र खराब दुवैमाथि चम्कन्छ। यो परमेश्‍वरको सार्वभौमिकता हो। नत्रभने, हामी किन केवल परमेश्‍वर मात्र मानवजातिका सृष्टिकर्ता हुनुहुन्छ, र केवल परमेश्‍वर मात्र मानवजातिमाथि सार्वभौम हुनुहुन्छ भनेर भन्छौँ त? किनभने परमेश्‍वरले यही गर्नुहुन्छ, परमेश्‍वरसँग यो क्षमता छ, र उहाँसँग यो सार र यो अख्तियार छ। यो बुँदाले कुरा स्पष्ट पार्छ—मानिसहरूको भाग्यमाथि परमेश्‍वरको सार्वभौमिकता सकारात्मक कुरा हो, र यसलाई न त इन्कार गर्न सकिन्छ न त यसमा शङ्का नै गर्न सकिन्छ। अर्थात्, मानवजातिको दैहिक जीवनका व्यवस्थाहरूलाई हेर्दा, परमेश्‍वरले मानिसहरूका लागि प्रबन्ध गर्नुहुने कठिनाइ र कठिन परिस्थितिहरूका भाग्यले तिनीहरूलाई बिस्तारै परिपक्व हुन र यस जीवनको यात्रालाई सहज रूपमा पूरा गर्न सक्षम हुन मद्दत गर्न सक्छ। यस दृष्टिकोणबाट हेर्दा, परमेश्‍वरको सार्वभौमिकता एउटा सकारात्मक कुरा हो।

मानिसहरूको भाग्यको अर्को पक्षलाई हेर्दा के देखिन्छ भने, धेरै मानिसहरू कठिन, निराशाजनक जीवन जिउँछन्। तिनीहरूले कुनै खराब काम गरेको जस्तो देखिँदैन, तर तिनीहरूलाई दण्ड दिइँदै छ जस्तो देखिन्छ। उदाहरणका लागि, कतिपय मानिसहरूले आफ्नो युवावस्थामा आफ्ना बुबा, अधबैँसे उमेरमा आफ्ना श्रीमान्, र बृद्धावस्थामा आफ्ना छोरा गुमाउँछन्, र तिनीहरूको परिवार मृत्युले छिन्नभिन्न हुन्छ। कतिपय सवारी दुर्घटना वा विमान दुर्घटना जस्ता दुर्घटनाहरूमा पर्छन्। कतिपयमा अपाङ्गताहरू हुन्छन्: कतिपय दृष्टिविहीन हुन्छन्, कतिपय बहिरा हुन्छन्, र कतिपयले आफ्ना हात वा खुट्टा गुमाएका हुन्छन्। कतिपय ठगिएर चरम गरिबीमा धकेलिन्छन्, र अरूले आफ्नो सम्पूर्ण जीवन ऋण तिरेर बिताउँछन्। जब यी विभिन्न दुर्भाग्यपूर्ण कुराहरू मानिसहरूमाथि आइपर्छन्, तब धेरैले यसो भन्छन्, “स्वर्ग अन्यायी छ। यो स्वर्गले गर्नुपर्ने काम हो जस्तो देखिँदैन। यदि परमेश्‍वर मानिसहरूको भाग्यमाथि सार्वभौम हुनुहुन्छ भने, उहाँले तिनीहरूलाई कसरी यति दुखी बनाउन सक्नुहुन्थ्यो र? उहाँले निर्दोष मानिसहरूलाई यस्ता प्रहारहरू भोग्न र यस्तो दुर्भाग्य सामना गर्न कसरी दिन सक्नुहुन्थ्यो र?” यदि मानिसहरूले यसलाई मानिसहरूको भाग्य नियोजन गर्नका लागि सृष्टिकर्ताको मौलिक अभिप्रायको दृष्टिकोणबाट हेरे भने, मानवजातिका लागि सृष्टिकर्ताका अभिप्रायहरू श्रमसाध्य छन्, र मानिसहरूको भाग्यमाथिको परमेश्‍वरको सार्वभौमिकता सकारात्मक कुरा हो। तर जब मानिसहरूको भाग्यमा मानवताको विवेकको दृष्टिकोणबाट वियोगान्तक देखिने विशेष कुराहरू आइपर्छन्, तब मानिसहरूको भाग्यमाथिको परमेश्‍वरको सार्वभौमिकता किन सकारात्मक कुरा हो भनी मानिसहरूले बोध गर्न नै सक्दैनन्, र के भइरहेको छ भनी तिनीहरूले पत्ता लगाउन नै सक्दैनन्। धेरै मानिसहरूले सृष्टिकर्ताले मानिसहरूको भाग्यको प्रबन्ध गर्नु पछाडि अन्यायपूर्ण पक्षहरू छन् भन्‍ने विश्वास गर्छन्, र परमेश्‍वरको सार्वभौमिकताअन्तर्गतका सबै कुराहरू सकारात्मक हुन् भन्नु त्यति तर्कसङ्गत लाग्दैन भन्‍ने महसुस गर्छन्। त्यसकारण, कतिपय मानिसहरूले एउटा प्रचलित भनाइ निकालेका छन्: “पुलहरू निर्माण गर्ने र बाटाहरू मर्मत गर्नेहरू अन्त्यमा अन्धा हुन्छन्, जबकी धेरै दुष्ट कार्य गर्नेहरूले ठूला-ठूला परिवारको आशिष्‌ पाउँछन्।” कतिपय मानिसहरू भन्छन्, “यो अन्याय हो। पुलहरू निर्माण गर्नु र बाटाहरू मर्मत गर्नु भनेको पुण्य कमाउनु र असल कार्य गर्नु हो। त्यसो गर्ने मानिसहरूसँग ठूला परिवारहरू हुनुपर्छ र तिनीहरू धेरै धनी हुनुपर्छ। तिनीहरू कसरी अन्धा हुन सक्छन् र? के यस्तो भाग्य पनि परमेश्‍वरको सार्वभौमिकताअन्तर्गत हुन्छ र यो पनि सकारात्मक कुरा हो र? यो त तर्कसङ्गत छैन!” यदि मानिसहरू सत्यता बुझ्दैनन् र तिनीहरूमा परमेश्‍वरबारे ज्ञान छैन भने, तिनीहरूले साँच्चै यी कुराहरू पत्ता लगाउन वा अर्थ लगाउन सक्दैनन्। गैरविश्‍वासीहरू सधैँ भन्‍ने गर्छन्, “स्वर्गले जीवित प्राणीहरूलाई प्रिय ठान्छ।” यसको अर्थ के हो? यसको अर्थ के हो भने, यदि परमेश्‍वर हुनुहुन्छ भने, यदि स्वर्ग छ भने, परमेश्‍वरले आफ्ना प्रजाको हेरचाह गर्नुपर्छ। यदि उहाँ सृष्टिकर्ता हुनुहुन्छ भने, उहाँले आफ्ना सृजित प्राणीहरूको हेरचाह गर्नुपर्छ र तिनीहरूलाई दयालु व्यवहार गर्नुपर्छ; उहाँले तिनीहरूलाई यी पीडाहरू भोग्न दिनु हुँदैन। मानिसहरूका नजरमा, यदि मानवजाति शैतान र दियाबलसहरूको शक्तिअन्तर्गत जिएको भए, तिनीहरूले यी पीडाहरू भोग्न सक्छन् भनी बुझ्नु ठिकै हुन्थ्यो, तर मानवजाति परमेश्‍वरको प्रभुत्व र परमेश्‍वरको सार्वभौमिकताअन्तर्गत जिउने हुनाले, तिनीहरूले ती भोग्नु हुँदैन। विशेष गरी जब यस प्रकारको भाग्य परमेश्‍वरको सार्वभौमिकताअन्तर्गत हुन्छ भन्‍ने कुरा आउँछ, तब मानिसहरूले के भइरहेको छ भनेर झनै बुझ्न सक्दैनन्। यदि मानिसहरू सत्यता बुझ्दैनन् भने, परमेश्‍वरले सार्वभौमिकता अभ्यास गर्नुहुने र प्रबन्ध गर्नुहुने हरेक कुराको पछाडि अर्थ हुन्छ भनेर चिन्न तिनीहरूलाई निकै गाह्रो हुन्छ; तिनीहरूले कतिपय कुराहरू बोध गर्न नै सक्दैनन्, र तिनीहरू यी विशेष परिस्थितिहरूमा अल्झिन्छन्। यदि कसैसँग परमेश्‍वरको डर मान्‍ने हृदय अलिकति भए पनि छ भने, उसले यसो भन्नेछ, “यदि हामीले यो मामिला व्याख्या गर्न सक्दैनौँ भने, यसबारे कुरा नगरौँ, हामीले यसलाई आफूखुसी आलोचना गर्नु हुँदैन।” उसमा अलिकति समझ छ भनेर मान्न सकिन्छ। कतिपय मानिसहरूमा विवेक वा समझ हुँदैन, परमेश्‍वरको डर मान्‍ने हृदय त झनै हुँदैन। तिनीहरू अत्यन्तै दुस्साहसी हुन्छन् र तिनीहरूले चाहेजस्तो नहुने कुराहरू सामना गर्दा मनमानी ढङ्गले आलोचना गर्ने आँट गर्छन्, “छी! स्वर्गले जीवित प्राणीहरूलाई प्रिय ठान्छ भनेर मानिसहरू भन्छन्, त्यसोभए निकै असल देखिने कतिपय मानिसहरू किन कलिलै उमेरमा मर्छन् त? अनि तिनीहरू हिंसात्मक मृत्यु मर्छन्, र आफ्ना धेरै छोराछोरी छोडेर जान्छन्। यो कति दयनीय, कति दुःखद कुरा हो! अनि मानिसहरू परमेश्‍वरको सार्वभौमिकता सकारात्मक कुरा हो भन्‍ने दाबी अझै पनि गर्छन्। यदि मानिसको यस्तो दुःखद भाग्य हुनु परमेश्‍वरको सार्वभौमिकताअन्तर्गतको कुरा हो भने, परमेश्‍वर धर्मी हुनुहुन्न!” यी मानिसहरूले यसरी मनमानी ढङ्गले परमेश्‍वरको आलोचना गर्छन्। मानिसहरूको भाग्य निस्सन्देह परमेश्‍वरको सार्वभौमिकताअन्तर्गत हुन्छ। यसलाई कुनै पनि समयमा कहिल्यै प्रश्न उठाउन वा इन्कार गर्न सकिँदैन। “मानिसहरूको भाग्य परमेश्‍वरको हातमा हुन्छ” भन्ने भनाइ हर समय सही हुन्छ र यो हर समयमा तथ्य हुन्छ, किनभने मानिसहरूको भाग्यमाथिको परमेश्‍वरको सार्वभौमिकता सकारात्मक कुरा हो, र यो कुनै पनि समयमा कहिल्यै परिवर्तन हुनेछैन। त्यसोभए मानिसहरू किन यस्ता दुःखद परिस्थितिहरूको सामना गर्छन्? एउटा कुरा छ जुन मानिसहरूलाई थाहा छैन, वा तिनीहरूले यसलाई धर्मसिद्धान्तका रूपमा बुझे पनि स्पष्ट रूपमा व्याख्या गर्न सक्दैनन्, जुन के हो भने हरेक व्यक्तिको भाग्यको एउटा कारण र प्रभाव हुन्छ। तेरो भाग्य कस्तो प्रकारको छ र तैँले यस जीवनमा के-कस्ता कुराहरू भोग्छस् भन्ने कुरा तेरो अघिल्लो जीवनका प्रभाव हुन सक्छन्, र तेरो अर्को जीवनका लागि पनि यी कारण बन्न सक्छन्। यो गैरविश्‍वासीहरूले भनेजस्तै हो, “जे रोप्यो त्यही फल्छ।” तेरो अघिल्लो जीवनमा, तैँले केही कारण र प्रभावहरू रोपेको हुन सक्छस्—यदि परमेश्‍वरले तेरा लागि यस जीवनमा मानिसका रूपमा पुनर्जन्म हुने र मानवजातिको सदस्य बन्ने प्रबन्ध गर्नुहुन्छ भने, तैँले आफूले रोपेका कारण र प्रभावहरूको मूल्य चुकाउनैपर्छ; तैँले तिनको पूर्ति गर्नैपर्छ। तैँले तिनको पूर्ति गर्नेवाला छस् कि छैनस् र गर्नुपर्छ कि पर्दैन भन्ने कुरा तैँले निर्णय गर्ने होइन। दुष्ट कार्य गरेको कोही पनि दण्ड स्वीकार गर्न इच्छुक हुँदैन। सृष्टिकर्ताले मात्रै यो मामिला प्रबन्ध गर्न सक्नुहुन्छ, उहाँसँग यो गर्ने अख्तियार छ, र अवश्य नै, उहाँसँग यो गर्ने शक्ति छ। त्यसोभए यो काम गर्नुका पछाडि सृष्टिकर्ताको सिद्धान्त के हो? त्यो असललाई इनाम दिनु र दुष्टलाई दण्ड दिनु हो। मानवजातिले परमेश्‍वरको सार्वभौमिकता नबुझे पनि, परमेश्‍वरलाई नचिने पनि, र परमेश्‍वरको सार्वभौमिकताका आधारभूत कुरा र सिद्धान्तहरू नबुझे पनि, परमेश्‍वरका हकमा, उहाँसँग धर्मी स्वभाव भएकोले र सृष्टिकर्ताको पहिचान भएकोले, उहाँले मानवजाति र यावत् थोकका लागि स्वर्गीय नियम र व्यवस्थाहरू स्थापित गर्नुभएको छ। यी स्वर्गीय नियम र व्यवस्थाहरू केमा आधारित छन्? ती परमेश्‍वरको धर्मी स्वभाव र परमेश्‍वरको अख्तियार र शक्तिमा आधारित छन्। यी स्वर्गीय नियम र व्यवस्थाहरूको स्थापना मानव संसारको एउटा परिघटनामा प्रतिबिम्बित हुन्छ, जुन मानिसहरूको पुनर्जन्म हो। मानव पुनर्जन्मको प्रक्रिया प्रायजसो कारण र प्रभावसँग सीधै सम्बन्धित हुन्छ, र यो कारण-प्रभावको सम्बन्ध मानिसहरूको भाग्यका केही विशेष कुराहरूमा प्रतिबिम्बित भएको र प्रकट भएको हुन्छ। यसका साथै, मानव पुनर्जन्मको प्रक्रियामा, मानिसहरूले परमेश्‍वरका इनामहरू साथै परमेश्‍वरका दण्डहरू पनि प्राप्त गर्छन्। परमेश्‍वरले दुष्ट कार्य गर्नेहरूलाई दण्ड दिनुहुन्छ; अर्थात्, उहाँले तिनीहरूलाई हर प्रकारका दुर्भाग्य र विपत्तिहरू, र मानिसहरूले अयोग्य र अनुचित ठान्ने हर प्रकारका दण्डहरू सामना गराउनुहुन्छ। यीमध्ये केही दण्डहरू मानिसका नजरमा निकै दुःखद किसिमका पनि हुन्छन्, तर यो दुःखद अवस्था तिनीहरूमाथि किन आइपर्छ भन्ने कुराको एउटा पृष्ठभूमि हुन्छ। परमेश्‍वरले विनाकारण तिनीहरूलाई यो कुराले प्रहार गर्नुभएको हुँदैन, बरु यो त तिनीहरूले अनगिन्ती दुष्ट कार्यहरू गरेकाले तिनीहरूले भोग्नै पर्ने दण्ड हो। जब मानिसहरूले यस मामिलाको नालीबेली छर्लङ्गै देख्न सक्दैनन्, तब तिनीहरू बकवास गर्छन् र स्वर्ग र परमेश्‍वरबारे गुनासो गर्छन्, जुन निकै मूर्खतापूर्ण कुरा हो। त्यसोभए परमेश्‍वरको अनुग्रहको आनन्द लिनेहरूको अवस्था के हुन्छ त? तिनीहरूले आफ्नो अघिल्लो जीवनमा पुण्य कमाएका र धेरै असल कामहरू गरेका हुनाले—मानवजातिलाई फाइदा पुऱ्याउने धेरै कुराहरू, र परमेश्‍वरका स्वर्गीय नियम र व्यवस्थाहरूअनुसार तिनीहरूलाई दोषी नठहराउने बरु इनाम दिलाउने धेरै कुराहरू गरेका हुनाले, तिनीहरूले यस जीवनमा धेरै आशिष्‌हरूको आनन्द लिन्छन्। म तँलाई एउटा उदाहरण दिन्छु। मानौँ, एउटा सुखी परिवारमा जन्मिएकी एउटी महिला छे—परिवार धेरै धनी नभए पनि, त्यसमा धेरै छोराहरू छन् र छोरीहरू छैनन्, र परमेश्‍वरले उसलाई यस परिवारमा हुने प्रबन्ध गर्नुहुन्छ। यो बालिका जन्मिनेबित्तिकै, ऊ परिवारको आँखाको नानी बन्छे—ऊ यति बहुमूल्‍य हुन्छे कि तिनीहरू उसको नजिकै सास फेर्दा समेत उसलाई हानि होला भनेर डराउँछन्। यो केटी सुन्दर, चलाख, र मायालु हुन्छे, र उसका आमाबुबा र अग्रजहरू सबैले उसलाई मन पराउँछन्। उसको सम्पूर्ण जीवन सहज हुन्छ। उसले जे गरे पनि वा जे-जे कठिनाइहरू सामना गरे पनि, उसलाई मद्दत गर्ने असल मानिसहरू सधैँ हुन्छन्, र उसका सबै कठिनाइहरू सजिलै समाधान हुन्छन्। उसलाई कुनै चिन्ता हुँदैन र ऊ आरामदायी, खुसी जीवन जिउँछे। ऊ साँच्चै आशिषित हुन्छे! यहाँ के भइरहेको हुन्छ? के सृष्टिकर्ताले निश्चित मानिसहरूप्रति पक्षपात गर्नुहुन्छ? (गर्नुहुन्न।) त्यसोभए किन कतिपय मानिसहरूले यति ठूला आशिष्‌हरूको आनन्द लिन पाउँछन् त? स्वर्गीय नियम र व्यवस्थाहरूमा के तोकिएको छ भने, मानवजातिका लागि लाभदायक कामकुराहरू गर्ने निश्चित प्रकारको व्यक्तिलाई इनाम दिइनुपर्छ, र ऊ त्यस्तै व्यक्तिहरूमध्ये एक हुन सक्छे। सृष्टिकर्ताबाट इनाम प्राप्त गरेपछि, उसले मानव संसारमा यति ठूला आशिष्‌हरूको आनन्द लिन्छे। उसले कहिल्यै खाने-लाउने चिन्ता गर्नुपर्दैन; ऊ जहाँ गए पनि, उसलाई मद्दत गर्न असल मानिसहरू हुन्छन्, र ऊ जहाँ गए पनि, मानिसहरूले उसलाई मन पराउँछन्। ऊ चालीस वा पचासको दशकमा हुँदा र उसका छोराछोरीहरू हुर्किसक्दा पनि, उसका आमाबुबाले अझै पनि उसलाई आफ्नो आँखाको नानी जस्तै व्यवहार गर्छन्; कुनै पनि समय तिनीहरूसँग कुनै राम्रो कुरा हुँदा, तिनीहरूले त्यो उसका लागि साँचेर राख्छन्। उसले यस्ता आशिष्‌हरूको आनन्द उठाइरहेको देख्दा अरूले उस्ल्को ईर्ष्या गर्छन्, र कतिपयले यस्ता आशिष्‌हरूको आनन्द लिन नपाएकाले यो अन्याय हो भन्‍ने महसुस गर्छन्। यदि तँ पनि सृष्टिकर्ताले प्रबन्ध गर्नुभएको यस्तो भाग्यको आनन्द लिन चाहन्छस्, र उसले जस्तै यस्तो सौभाग्य र आशिष्‌हरूको आनन्द लिन चाहन्छस् भने, तैँले पनि धेरै पुण्य कमाउनुपर्छ र अझै असल कामकुरा गर्नुपर्छ, र पुण्य कमाउने र असल काम गर्ने भनी स्वर्गले तोकेका कुराहरू पनि अझ धेरै गर्नुपर्छ—तब तैँले पनि यस्ता आशिष्‌हरूको आनन्द लिन सक्नेछस्। यो घटना, यो तथ्यले मानिसहरूलाई के बताउँछ? मानव संसारमा कुनै व्यक्तिको भाग्य जस्तोसुकै खालको भए पनि—उसले आशिष्‌हरूको आनन्द उठाए पनि वा दुर्घटनाहरू सामना गरे पनि, उसको सम्पूर्ण जीवन सहज भए पनि वा उसले धेरै दुर्भाग्य र विपत्तिहरू सामना गरे पनि—उसको विगत र वर्तमान जीवनसँग यसको निश्चित सम्बन्ध हुन्छ। अन्ततः, उसको भाग्य के हो भन्ने कुरा परमेश्‍वरले तोक्नुभएका स्वर्गीय नियम र व्यवस्थाहरूसँग सम्बन्धित हुन्छ। यदि उसको पहिलेको जीवनमा उसले गरेका सबै कुराहरू इनाम पाउने नतिजा दिने स्वर्गीय नियम र व्यवस्थाहरूका प्रावधानहरू अनुरूप थिए भने, यस जीवनमा उसको भाग्य मानिसहरूका नजरमा शानदार, सहज, र निकै असल हुन सक्छ। यदि उसको अघिल्लो जीवनमा उसले गरेका कामहरूले धेरै स्वर्गीय व्यवस्थाहरू उल्लङ्घन गरे, र ती कुरा दण्ड पाउने परिणाम दिने भनी परमेश्‍वरले तोक्नुभएका स्वर्गीय नियम र व्यवस्थाहरूका प्रावधानहरूसँग मेल खान गए भने, परमेश्‍वरले उसका लागि प्रबन्ध गर्नुहुने भाग्य, मानिसहरूका नजरमा, यस्तो हुनेछ कि उसले निकै कष्टकर र दयनीय जीवन बिताउनेछ, मानौँ यो जीवनमा ऊ विगतका ऋणहरू तिर्नका लागि आएको मात्रै हो। उसले कहिल्यै कुनै राम्रो खाना वा लाउन पाउँदैन, र कसैले पनि उसलाई मन पराउँदैन वा उसको वास्ता गर्दैन। उसले यस जीवनमा यति धेरै कष्ट भोग्नुको कारण उसको खराब भाग्य हो भन्‍ने महसुस गर्छ। उसले परमेश्‍वरमा विश्वास गरेपछि मात्रै उसले व्यक्तिको सम्पूर्ण जीवन परमेश्‍वरद्वारा नियोजन गरिएको हुन्छ भन्‍ने बुझ्छ। जब उसले परमेश्‍वरले कामकुराहरू नियोजन गर्नुहुन्छ भन्‍ने पहिचान गर्छ, तब उसलाई परमेश्‍वरमा समर्पित हुन बढी सजिलो हुन्छ, र ऊ अझ बढी शिष्ट हुन्छ र उप्रान्त ऊ आफ्नो भाग्यविरुद्ध लड्दैन। पहिले, उसले भित्रबाट विद्रोही महसुस गर्थ्यो: “मैले के खराब कामहरू गरेको छु र? यस जीवनमा मेरो विवेक सफा छ। मैले कसैलाई कहिल्यै हानि गरेको छैन। मैले किन यस्तो भाग्य सामना गर्नुपर्‍यो? स्वर्ग अन्यायपूर्ण छ!” परमेश्‍वरको काम स्वीकार गरेपछि, उसले यो बुझ्छ: “यो परमेश्‍वरको धार्मिकता हो। परमेश्‍वरले मलाई यी कामकुराहरूमार्फत उहाँको सामु आउन प्रेरित गर्नुभएको छ!” यसरी सोच्नु पनि सही हो, र यो एउटा तथ्य हो। तर मानिसहरूले प्राप्त गर्ने दण्ड परमेश्‍वरको सार्वभौमिकताबाट आउँछ भन्ने कुरा पनि तथ्य नै हो। यी सबै कुराहरू—कारण र प्रभाएको चक्र, दुष्टलाई दण्ड दिनु र असललाई इनाम दिनु, र स्वर्गीय नियम र व्यवस्थाहरू—केमा आएर टुङ्गिन्छन्? यी सबैको पछाडि परमेश्‍वरको धर्मी स्वभाव हुन्छ; परमेश्‍वरको धर्मी स्वभावले नै यी सबैमाथि सार्वभौमिकता राख्छ। त्यसकारण, मानिसहरूका धारणा, रुचि, वा चाहनाअनुरूप नहुने सबै प्रकारका कुराहरू तिनीहरूको भाग्यमा देखा पर्दा पनि, मानिसहरूको भाग्यमाथिको परमेश्‍वरको सार्वभौमिकताको मामिला सकारात्मक कुरा नै रहन्छ। के यो तर्कसङ्गत छैन र? (छ।) तेरो मानवीय दयाका कारण, जब तैँले मानिसहरूले कष्ट भोगिरहेको देख्छस्, तब तँ यस्तो सोच्छस्, “त्यो व्यक्ति कति दयनीय छ! म कसैले कष्ट भोगेको देख्न सक्दिनँ, र म दुष्ट मानिसहरूले अरूलाई हेपेको देख्न सक्दिनँ।” कतिपय मानिसहरू यस जीवनमा सधैँ हेपिन्छन्। त्यसको कारण के हो? किनभने तिनीहरूको अघिल्लो जीवनमा तिनीहरूले सधैँ मानिसहरूलाई हेप्थे र केही मानिसहरूलाई हानि गरेका थिए, त्यसैले यस जीवनमा तिनीहरू आफै हेपिनुपर्छ। यदि तँ सधैँ मानिसहरूलाई हेप्छस् भने, तैँले अन्त्यमा फलाउने फल भनेको आफै हेपिनु हो। यो सृष्टिकर्ताको धार्मिकता हो। आफूलाई यसरी आचरणमा ढालेर, तैँले स्वर्गीय व्यवस्थाहरू उल्लङ्घन गरेको हुन्छस्, त्यसैले तैँले आफ्नो अघिल्लो जीवनमा गरेका दुष्ट कार्यका लागि मूल्य चुकाउनुपर्छ र पीडा र सास्ती सहनुपर्छ। यो परमेश्‍वरको धार्मिकता हो, र तँ यसबाट उम्कन सक्दैनस्। त्यसकारण, मानिसहरूका लागि हर प्रकारका भाग्यहरू हुन्छन् भन्ने तथ्यले के कुरा झन्-झन् स्पष्ट पार्छ भने परमेश्‍वरले तोक्नुभएका स्वर्गीय नियम र व्यवस्थाहरूलाई कुनै पनि व्यक्तिले परिवर्तन गर्न सक्दैन, र कोही पनि यसको अपवाद हुँदैन। सृष्टिकर्ताले मानवजातिका लागि कहिल्यै दैहिक भावना राख्नुभएको छैन, र अवश्य पनि, सृष्टिकर्ताको सार भनेको कुनै दैहिक भावना नहुनु हो। उहाँसँग केवल धर्मी स्वभाव छ। परमेश्‍वरले गर्नुहुने सबै कुरा, मानव भाषामा, तर्कसङ्गत र धर्मी हुन्छन्। त्यसोभए यसलाई सत्यताको दृष्टिकोणबाट कसरी हेर्नुपर्छ? यो परमेश्‍वरको धर्मी स्वभाव हो—यी सबै सकारात्मक कुराहरू हुन्। मानिसहरूले यसलाई परमेश्‍वरबाट आएको भनी स्वीकार गर्नुपर्छ, र परमेश्‍वरको बारेमा वास्तविकताअनुरूप नहुने वा सत्यताअनुरूप नहुने कुनै पनि दोषारोपण वा मूल्याङ्कनहरू गर्नु हुँदैन। यदि तैँले मानवीय दृष्टिकोणबाट केही मानिसहरूप्रति सहानुभूति र दया राखे पनि, केही सत्यताहरू बुझ्ने परमेश्‍वरको एक अनुयायीका रूपमा, तैँले परमेश्‍वरको धर्मी स्वभावको प्रशंसा गर्नुपर्छ, र तैँले परमेश्‍वरको सार्वभौमिकताको पनि प्रशंसा गर्नुपर्छ। परमेश्‍वरले यसरी सार्वभौमिकता राख्नु निकै असल कुरा हो! परमेश्‍वरले मानिसहरूको भाग्यमाथि यसरी सार्वभौमिकता राख्नुहुने भएकोले नै मानवजाति आजसम्म व्यवस्थित रूपमा बाँच्न सकेको छ। यदि शैतान मानिसहरूको भाग्यमाथि सार्वभौम भएको भए, मानवजाति धेरै अघिदेखि नै अराजकतामा हुनेथियो, र तिनीहरूलाई आजको दिनसम्म जिउन असम्भव हुनेथियो। दियाबलसको क्षेत्र कस्तो छ हेर्; परमेश्‍वरको सार्वभौमिकताविना, मानव संसार दियाबलसको क्षेत्रसरह हुनेथियो। दियाबलसको क्षेत्र के हो? सबैभन्दा वास्तविक उदाहरण चिनियाँ कम्युनिस्ट पार्टीको तानाशाही शासनभित्रका आन्तरिक सङ्घर्षहरू हुन्—जुन खुला र गोप्य दुवै रूपमा गरिन्छन् र यो रक्तपात र हत्यापूर्ण अभिप्रायले भरिएको हुन्छ। त्यो दियाबलसको क्षेत्र हो। के चिनियाँ कम्युनिस्ट पार्टीको तानाशाही शासनको आन्तरिक स्थिति अराजक छैन र? मानिसहरू प्रायजसो बेपत्ता हुन्छन्, र स्पष्ट रूपमा तिनीहरूको हत्या गरिँदा पनि, कसैले त्यसको घोषणा गर्ने आँट गर्दैन। यो दियाबलसको क्षेत्रको अराजकता हो, र यो आजको दुष्ट संसारको अराजकता पनि हो।

मानिसहरूको भाग्यमाथि परमेश्‍वरको सार्वभौमिकता हुनु एक सकारात्मक कुरा हो भन्ने कुरा निस्सन्देह रूपमा पक्‍का छ। मानिसहरूको भाग्य रचना गर्नुमा परमेश्‍वरको मौलिक अभिप्रायको दृष्टिकोणबाट हेर्दा होस् वा परमेश्‍वरले स्थापित गर्नुभएका स्वर्गीय नियम र व्यवस्थाहरूद्वारा उत्पादित मानिसहरूको भाग्यको नतिजाको दृष्टिकोणबाट हेर्दा होस्, मानिसहरूको भाग्यमाथिको परमेश्‍वरको सार्वभौमिकता सकारात्मक कुरा हो, नकारात्मक होइन भन्‍ने कुरा पूर्ण निश्चितताका साथ भनिनुपर्छ। यदि तँसँग यस सत्यताबारे धारणाहरू छन् भने, तैँले आफ्ना धारणाहरू समाधान गर्न उहाँका वचनहरूमा सत्यता खोज्न सक्छस्, तर तैँले आफ्ना धारणाहरू र कल्पनाहरूका आधारमा यसो भन्न मिल्दैन, “परमेश्‍वरको सार्वभौमिकताअन्तर्गत मानिसहरूको भाग्य सबै असल र तिनीहरूका लागि लाभदायक हुनुपर्छ। परमेश्‍वरको सार्वभौमिकताका कारण कतिपय मानिसहरूका परिस्थितिहरू किन यति नराम्रा हुन्छन्? परमेश्‍वरको सार्वभौमिकता यस्तो हुनु हुँदैन, होइन र?” तैँले यस्तो कुरा कहिल्यै भन्नु हुँदैन। यस्तो अत्यन्तै विद्रोही र ईश्वर-निन्दापूर्ण अभिव्यक्ति तेरो मुखबाट कहिल्यै निस्कनु हुँदैन। आजदेखि, तैँले “मानिसहरूको भाग्य परमेश्‍वरको सार्वभौमिकताअन्तर्गत छ, र परमेश्‍वरको सार्वभौमिकता एक सकारात्मक कुरा हो” भन्ने सत्यतालाई स्वीकार र पुष्टि गर्नैपर्छ। यसमा शङ्का नगर्। तैँले आफ्नै आँखाले देख्ने वा तैँले अनुभव गर्ने मानिसहरूको भाग्य तेरा धारणाहरूसँग जतिसुकै बाझिए पनि, वा तैँले ती अमानवीय छन् भनी सोचे पनि, तैँले मानिसहरूको भाग्यमाथिको परमेश्‍वरको सार्वभौमिकता वास्तविक हो, र त्यो सकारात्मक कुरा हो भनी विश्वास गर्नुपर्छ र पुष्टि गर्नुपर्छ। यो कुरालाई शङ्का गर्न सकिँदैन। के यो सत्यताबारे स्पष्ट रूपमा सङ्गति गरियो? (हजुर।) यो परमेश्‍वरलाई चिन्‍ने सम्‍बन्धी एउटा अत्यन्तै महत्त्वपूर्ण विषय हो, र यो समाधान भयो, होइन र? (हो।) त्यसोभए आजका लागि हाम्रो सङ्गति यहीँ अन्त्य गरौँ। अलबिदा।

अप्रिल ६, २०२४


सत्यता कसरी पछ्याउने (१९)

सकारात्मक कुराहरूसम्बन्धी विषयमा, पछिल्लोपटक हामीले सकारात्मक कुराहरू के हुन् भन्‍नेबारे सङ्गति गर्‍यौँ र तिनलाई परिभाषा दियौँ। सकारात्मक कुराहरू के हुन्? (परमेश्‍वरले सृष्टि गरेका, परमेश्‍वरले नियोजन गरेका, वा परमेश्‍वरको सार्वभौमिकताअन्तर्गतका सबै कुरा सकारात्मक कुरा हुन्।) तिमीहरूले सकारात्मक कुराहरूको परिभाषा याद गरेका रहेछौ, तर के तिमीहरू दिइएका उदाहरणहरू बोध गर्न सक्छौ? (हामी तिनलाई केही हदसम्म बोध गर्न सक्छौँ।) यो परिभाषा, सकारात्मक कुराहरूको यो अवधारणा—के यो सत्यता हो? (हो, यो सत्यता हो।) के तिमीहरू निश्‍चित छौ? परमेश्‍वरका वचनहरू पढ्दा, तँलाई यो परिभाषा सत्यता हो र सही छ भन्‍ने लाग्छ, तर जब तँ तेरा धारणाहरूसँग मेल नखाने कुनै कुरा सामना गर्छस्, तब तँ त्यो बुझ्न सक्दैनस् र तैँले सत्यता स्वीकार गर्नेछैनस्। कुनै कुरालाई मानिसहरूका धारणाहरूअनुसार सकारात्मक वा नकारात्मक कुराका रूपमा हेरिए तापनि, छोटकरीमा भन्दा, त्यो परमेश्‍वरले सकारात्मक कुराका रूपमा परिभाषित गरेको कुरा नभएसम्म, त्यो सकारात्मक कुरा नभई नकारात्मक कुरा हुन्छ। के तँ यसरी कामकुराहरू खुट्ट्याउन सक्छस्? (सक्छु। यदि परमेश्‍वरले कुनै कुरालाई सकारात्मक कुराका रूपमा परिभाषित गर्नुभएको छ, र यो मेरा आफ्नै धारणाहरूसँग मेल खाँदैन र म यो बुझ्न सक्दिनँ—तर मलाई परमेश्‍वरले भन्ने कुरा निश्‍चित रूपमा सत्यता हो भन्‍ने थाहा छ भने—म आफैलाई इन्कार गर्न सिक्नेछु।) यदि यस कुराले तँलाई हानि गर्छ, वा सबै मानिसलाई नै हानि गर्छ भने—मानिसहरूका धारणाहरूअनुसार यसले तिनीहरूलाई फाइदा गर्दैन र कुनै खुसी वा आनन्द दिँदैन, बरु पीडा र दुर्भाग्य निम्त्याउँछ भने—तैँले यसलाई कसरी हेर्नेछस्? के तँ अझै पनि “सकारात्मक कुराहरूबारे परमेश्‍वरको परिभाषा वास्तवमा सही छ; मानिसहरूले आफ्ना धारणाहरूले मूल्याङ्कन गर्नु हुँदैन, न त तिनीहरूले कुनै कुराबाट लाभ उठाउँछन् कि उठाउँदैनन् भन्‍ने आधारमा त्यसको मूल्याङ्कन गर्नु नै हुन्छ” भन्‍ने आफ्नो दृष्टिकोणमा अडिग रहनेछस्? तिमीहरू यसबारे निश्‍चित हुन सक्दैनौ, सक्छौ र? (सक्दैनौँ।) सत्यताको कुनै पनि पक्ष धर्मसिद्धान्तको स्तरमा मात्रै अर्थपूर्ण वा जायज हुँदैन; बरु, वास्तविक जीवनमा, सबै तथ्यसामु, यो अनन्त रूपमा अपरिवर्तनीय कथन हुन्छ। यदि तँ यसबारे निश्‍चित हुन सक्दैनस् भने, तेरो हृदयमा रहेको सत्यतासम्बन्धी तेरो अवधारणा वास्तवमा अस्पष्ट छ। हामीले सङ्गति गर्ने सत्यताका विभिन्‍न पक्षमा विभिन्‍न मानिस, घटना, र कामकुराहरूसम्बन्धी दृष्टिकोणहरू समावेश हुन्छन्; तिनमा विभिन्‍न मानिस, घटना, र कामकुराहरूको सार र वास्तविक परिस्थितिहरू समावेश हुन्छन्, र तिनले मानिसहरूलाई परमेश्‍वर यी मानिस, घटना, र कामकुराहरूलाई कसरी व्यवहार गर्नुहुन्छ—तिनका बारेमा उहाँका दृष्टिकोण र मनोवृत्तिहरू के-के हुन् भनेर पनि देखाउँछन्। सकारात्मक कुराहरूको परिभाषा सत्यता भएकाले, यसमा अवश्य पनि यस परिभाषाको दायराले समेट्ने विभिन्‍न मानिस, घटना, र कामकुराहरूका वास्तविक परिस्थिति र सार पनि समावेश हुन्छ, साथै यी विभिन्‍न कुराका बारेमा रहेका परमेश्‍वरका मनोवृत्ति, दृष्टिकोण, र कथनहरू पनि समावेश हुन्छन्। त्यसैले, मानिसहरूलाई आफ्ना धारणाहरूअनुसार सकारात्मक कुराहरूको परिभाषा सही लागे पनि वा गलत लागे पनि, र तिनीहरूको परम्परागत संस्कृति वा तिनीहरूको दैनिक जीवनका सन्दर्भमा सकारात्मक कुराहरूको परिभाषाबारे मानिसहरूको प्रारम्भिक दृष्टिकोण जेसुकै भए तापनि, छोटकरीमा भन्दा, सकारात्मक कुराहरूको यो परिभाषा सत्यता भएकाले, यसले समेट्ने मानिस, घटना, र कामकुराहरू सबै सकारात्मक कुरा हुन्, र यसको विपरीत हुने सबै नकारात्मक कुराहरू हुन्। यस कुरामा कुनै शङ्का छैन। तँमा यस मामिलाबारे स्पष्ट बुझाइ हुनैपर्छ। जुनसुकै बेला वा जुनसुकै सामाजिक वातावरणमा भए पनि, अनि कुनै सकारात्मक कुराले तँलाई जस्तोसुकै प्रभाव पारे पनि वा त्यसबारे तेरो मनोवृत्ति र दृष्टिकोण जस्तोसुकै भए पनि, सकारात्मक कुराहरूको परिभाषा र त्यस परिभाषाले समेट्ने मानिस, घटना, र कामकुराहरूको सार अपरिवर्तनीय हुन्छ। बुझिस्? (बुझेँ।)

पछिल्लोपटक, हामीले मुख्यतया “परमेश्‍वरद्वारा नियोजन गरिएका वा परमेश्‍वरको सार्वभौमिकतामा रहेका सबै कुरा सकारात्मक कुरा हुन्” भन्‍ने भनाइका बारेमा केही निश्‍चित उदाहरणबारे सङ्गति गर्‍यौँ। हामीले “परमेश्‍वरद्वारा सृष्टि गरिएका सबै कुरा सकारात्मक कुरा हुन्” भन्‍ने अंशका बारेमा त्यति विस्तृत रूपमा सङ्गति गरेनौँ। त्यसोभए, के तिमीहरू आफूले सङ्गतिमार्फत वा वर्षौँदेखि बुझेका सत्यताहरूद्वारा यो भनाइ सही छ भनी पुष्टि गर्न सक्छौ? अथवा, के तिमीहरू आफूले जीवनमा देखेका र अनुभव गरेका मानिस, घटना, र कामकुराहरूका आधारमा परमेश्‍वरद्वारा सृष्टि गरिएका सबै कुरा सकारात्मक कुरा हुन् भनी प्रमाणित गर्न सक्छौ? के तिमीहरू यसरी कामकुराहरू बोध गर्न सक्छौ? के तिमीहरू यसरी सत्यता खोज्न सक्छौ? (हामी यसरी केही सरल कुरा बोध गर्न सक्छौँ।) यहाँ एउटा सिद्धान्त छ। सतही रूपमा हेर्दा, परमेश्‍वरद्वारा सृष्टि गरिएका, परमेश्‍वरद्वारा नियोजन गरिएका, वा परमेश्‍वरको सार्वभौमिकतामा रहेका विषयहरूले धेरै फराकिलो दायरा समेट्छन् र ती अत्यन्तै अमूर्त छन्, तर वास्तवमा, ती वास्तविक जीवनमा मानिसहरू सम्पर्कमा आउने विभिन्‍न मानिस, घटना, र कामकुराहरूसँग घनिष्ठ रूपले जोडिएका हुन्छन्—के पनि भन्न सकिन्छ भने, ती घनिष्ठ रूपमा सम्बन्धित हुन्छन्; ती वास्तविकताबाट अलग हुँदैनन्। यो एउटा मामिलासँग सम्बन्धित छ। जब तँ आफ्‍नो जीवनमा धेरै अप्रत्याशित मानिस, घटना, र कामकुराहरू सामना गर्छस्, तब तँ ती सकारात्मक कुरा हुन् कि नकारात्मक कुरा हुन् भनी निर्धारण गर्न सक्दैनस्। तैँले सकारात्मक र नकारात्मक कुराहरू खुट्ट्याउने धर्मसिद्धान्त बुझे पनि, अझै पनि त्यो कुरा निर्धारण गर्न सक्दैनस्। ती सकारात्मक कुराहरूले समेट्ने प्रकारका कुराहरू भए पनि, तँ तिनलाई तेरा धारणाहरूभित्र सकारात्मक कुराका रूपमा स्वीकार गर्दैनस्, र तीदेखि विकर्षित हुन्छस् र आफ्नो हृदयमा तिनलाई घृणा गर्छस्, र ती सकारात्मक कुराहरूको दायराभित्र सूचीकृत हुन पूर्ण रूपमा अयोग्य छन् भनेरसमेत सोच्छस्, तैपनि ती वास्तवमा परमेश्‍वरद्वारा सृष्टि गरिएका, परमेश्‍वरद्वारा नियोजन गरिएका, वा परमेश्‍वरको सार्वभौमिकतामा रहेका कुराहरू हुन्, र ती सकारात्मक कुराहरूको श्रेणीमा पर्छन्। यस्तो बेला नै मानिसहरूले यस प्रकारका कुराहरू सामना कसरी गर्नुपर्छ भन्‍ने अभ्यासका सिद्धान्तहरू लागू हुन्छन्। अभ्यासको सबैभन्दा सरल सिद्धान्त यो हो: पहिलो, सम्बन्धित कुरा सकारात्मक कुराहरूको परिभाषाले समेट्ने प्रकारको कुरा हो भन्‍नेमा तँ सुनिश्‍चित हुनैपर्छ। मानिसहरूका धारणाहरूअनुसार यो सकारात्मक कुरा जस्तो नदेखिए पनि, यदि यो परमेश्‍वरद्वारा परिभाषित सकारात्मक कुराहरूको श्रेणीभित्रको कुनै कुरा हो भने, सबैभन्दा पहिले, तँ यो सकारात्मक कुरा हो, र यसमा बिलकुलै कुनै गल्ती छैन भनेर निश्‍चित हुनैपर्छ। परमेश्‍वरले यो कुरा सृष्टि गर्नुको महत्त्व छ; मानिसहरूले यसबाट केही पाठ सिकून् भनेर यसलाई सृष्टि गरिएको हो। यसबारे निश्‍चित हुनु आवश्यक छ। यो अभ्यासको एउटा सिद्धान्त हो। दोस्रो, यो कुरा वा यस प्रकारको मामिलाका सम्बन्धमा, हामी वैज्ञानिकहरूजस्तो भएर यसको प्रकृति वा प्रकार्य, वा यसले मानव जीवन वा सम्पूर्ण खाद्य शृङ्खलामा कस्तो भूमिका खेल्छ भन्नेबारे अध्ययन गर्नु आवश्यक छैन। यो सकारात्मक कुरा हो भनी निश्‍चित हुनु नै पर्याप्त छ। कतिपय मानिस यसो भन्छन्, “यदि यो सकारात्मक कुरा मानिसहरूको जीवनमा अक्सर देखा पर्छ र यसले तिनीहरूको जीवनमा दखल दिन्छ, र यो सकारात्मक हो भन्‍ने तिनीहरूको दृष्टिकोणलाई असर गर्छ भने, यसलाई कसरी सम्हाल्नुपर्छ?” त्यो सम्हाल्न सजिलो छ। यदि तेरो जीवनमा यो प्रयोग गर्न आवश्यक छ भने, आवश्यकताअनुसार प्रयोग गर्; यसलाई तेरो सेवा गर्न दे। यदि तँलाई यो प्रयोग गर्न आवश्यक छैन, र यसले अक्सर तँलाई दखल दिन्छ वा तेरा कुनै पनि शारीरिक इन्द्रियहरूलाई बाधा दिन्छ भने, तँ यसलाई धपाउन र यसबाट टाढा बस्न सक्छस्। बस यसलाई तँलाई दखल वा शारीरिक पीडा दिन नदे। यो दोस्रो सिद्धान्त हो। साथै, तैँले के कुरा जान्नैपर्छ भने, यदि यो परमेश्‍वरको सृष्टि, परमेश्‍वरको नियोजन, वा परमेश्‍वरको सार्वभौमिकताबाट आएको हो भने, तैँले यसलाई अरुचिकर ठान्‍नु, घृणा गर्नु, वा इन्कार गर्नु हुँदैन। बरु, तैँले यसलाई स्वीकार गर्नुपर्छ र मानिलिनुपर्छ। अझ राम्रो कुरा त यसलाई उचित तरिकाले व्यवस्थापन गर्नु र उपयोग गर्नु हो। यी अभ्यासका जम्मा तीनवटा सिद्धान्त हुन्। यी तीन सिद्धान्त के-के हुन्? (पहिलो हो, कुनै कुरा परमेश्‍वरले परिभाषित गरेका सकारात्मक कुराहरूको दायराभित्र परेसम्म, हामी यो सकारात्मक कुरा हो भनेर निश्‍चित हुनैपर्छ। परमेश्‍वरले यसलाई सृष्टि गर्नुको महत्त्व छ; मानिसहरूले यसबाट केही पाठ सिकून् भनेर यसलाई सृष्टि गरिएको हो। दोस्रो हो, यो सकारात्मक कुरा हो भनी निश्‍चित हुनका आधारमा, हामी आवश्यक परेमा यो प्रयोग गर्छौँ। यदि हामीलाई यो प्रयोग गर्न आवश्यक छैन, र यसले हाम्रो जीवनमा दखल दिन्छ भने, हामी यसलाई धपाउन र यसबाट टाढा बस्न, अनि यसलाई हाम्रो जीवनमा दखल दिन नदिन सक्छौँ। तेस्रो हो, यदि यो परमेश्‍वरद्वारा सृष्टि गरिएको, परमेश्‍वरद्वारा नियोजन गरिएको, वा परमेश्‍वरको सार्वभौमिकतामा रहेको कुरा हो भने, हामीले यसलाई अरुचिकर ठान्‍नु वा घृणा गर्नु हुँदैन; हामीले यसलाई स्वीकार गर्नुपर्छ र मानिलिनुपर्छ। अझ राम्रो कुरा त यसलाई उचित तरिकाले व्यवस्थापन गर्न र उपयोग गर्न सक्नु हो।) के यी तीन सिद्धान्त लागू गर्न सजिलो छ? ती त्यति सजिला छैनन्, छन् त? (छैनन्।) यदि कुनै लामखुट्टे तेरो कानमा भुनभुनाइरहेको छ भने, तैँले त्यसलाई धपाउनेछस्, र मनमनै यस्तो सोच्नेछस्, “परमेश्‍वरले सृष्टि गरेका सबै कुरा असल छन्; बस् म यसलाई धपाउँछु र कुरा सिध्याइदिन्छु”—तँ यी तीन सिद्धान्तअनुसार कार्य गर्न सक्नेछस्। तर यदि तैँले त्यसलाई धपाइस् र त्यो तुरुन्तै फर्केर आयो र तँलाई टोक्यो भने, तँ यसबारे जति धेरै सोच्छस्, त्यति नै धेरै तँलाई रिस उठ्नेछ: “मैले तँलाई जान दिएँ, तर तँ मलाई एक्लै छोड्दैनस्। यसपटक, म तँलाई पक्कै मार्नेछु!” के त्यसलाई मार्नु सही कुरा हो? वास्तवमा, त्यसलाई मार्नु गलत होइन; यसलाई उपयुक्त व्यवस्थापन मान्न सकिन्छ। तर साथसाथै, के तँलाई लामखुट्टेहरू सकारात्मक कुरा हुन् भन्‍ने तथ्यमा शङ्का लाग्न पनि थाल्नेछैन र? विशेष गरी जब त्यसको टोकाइको डाम झन्-झन् चिलाउँदै जान्छ, यति साह्रो चिलाउँछ कि त्यो असह्य हुन्छ, तब तैँले मनमनै यस्तो सोच्नेछस्: “परमेश्‍वरले लामखुट्टेहरू सृष्टि गर्नुको के काम? यदि लामखुट्टेहरू नभएका भए मानिसहरूले यो हानि भोग्नेथिए र? यो त पक्कै पनि सकारात्मक कुरा हो जस्तो लाग्दैन!” तेरो चेतनाले तँलाई यसरी सोच्नु गलत हो, लामखुट्टे सकारात्मक कुरा हो किनभने यो परमेश्‍वरद्वारा सृष्टि गरिएका सकारात्मक कुराहरूको दायराभित्रको एउटा सानो प्राणी हो भनी भन्नेछ। तर तँ अझै पनि यसलाई बुझ्न सक्दैनस्: “यसले मानिसहरूलाई फाइदा गर्दैन, त्यसोभए परमेश्‍वरले यसलाई किन सृष्टि गर्नुभयो?” लामखुट्टेको टोकाइको डाम ठूलो नभए पनि, त्यसको चिलाइ भयानक हुन्छ। एलर्जी भएकाहरूले यसलाई कन्याउँदा राताम्मे हुने र सुन्निने समस्या हुन सक्छ, र सङ्क्रमण हुन र ज्वरोसमेत आउन सक्छ। यस बिन्दुमा, तँमा धारणाहरू विकास हुनेछन् र तँलाई स्वीकार गर्न गाह्रो हुनेछ: “मलाई लामखुट्टेहरू सकारात्मक कुरा जस्तो लाग्दैन। ती सकारात्मक भएका भए, तिनले कसरी मानिसहरूलाई दखल र पीडा दिन सक्थे र? के सकारात्मक कुराहरूले सकारात्मक प्रभाव पार्नु पर्दैन र? यो प्रभाव सकारात्मक छैन; तिनले नकारात्मक भूमिका खेलिरहेका छन् र मानिसहरूमा नकारात्मक प्रभाव पारिरहेका छन्। लामखुट्टेहरूलाई कसरी सकारात्मक कुराको श्रेणीमा राख्न सकिन्छ? यो अकल्पनीय छ। परमेश्‍वरले गरेको कुरा मेरा धारणाहरूसँग मेल खाँदैन!” तैँले आफ्नो हृदयमा लामखुट्टेहरू सकारात्मक कुरा हुन् भन्‍ने तथ्यबारे धारणाहरू विकास गर्नेछस्। तँ ठूलो स्वरले यसो भन्छस्, “सबैभन्दा पहिले, लामखुट्टेहरू सकारात्मक कुरा हुन् भन्‍ने कुरालाई इन्कार गर्न सकिँदैन। दोस्रो, यदि तिमी तिनले तिमीलाई दखल नदिऊन् भन्‍ने चाहन्छौ भने, तिनलाई धपाउन र तीबाट टाढा बस्न सक्छौ। अन्त्यमा, तिमीले तिनलाई अरुचिकर ठान्‍नु वा घृणा गर्नु हुँदैन, बरु तिनलाई स्वीकार गर्नुपर्छ, मानिलिनुपर्छ, र उचित तरिकाले व्यवस्थापन गर्नुपर्छ।” तैँले त्यसो भने पनि, यो अन्तिम सिद्धान्त लागू गर्न तँलाई एकदमै गाह्रो हुन्छ। तँलाई फाइदाजनक कीराहरूलाई स्वीकार गर्न निकै सजिलो हुन्छ। तर, लामखुट्टेहरूको कुरा आउँदा, यदि तैँले तिनलाई स्वीकार गर्ने, उचित रूपमा व्यवस्थापन गर्ने, र नसराप्ने प्रयास गरिस् भने, के तँ यो गर्न सक्छस्? (परमेश्‍वरको सङ्गतिभन्दा पहिले, कहिलेकाहीँ मेरो मुड खराब हुँदा र लामखुट्टेले टोक्दा, मलाई निकै अरुचि लाग्थ्यो र केही नराम्रा कुरा भन्थेँ। भविष्यमा, म यसबाट बच्ने र उप्रान्त ती कुराहरू नभन्ने सक्दो प्रयास गर्नेछु।) तैँले तिनलाई सराप्नु हुँदैन; तैँले तिनलाई स्वीकार गर्नुपर्छ, सही तरिकाले सम्हाल्नुपर्छ, र उचित तरिकाले व्यवस्थापन गर्नुपर्छ। उचित व्यवस्थापनसम्बन्धी यो भाग लागू गर्न धेरै गाह्रो छ, छैन र? (छ।) यदि तैँले तिनलाई मौखिक र धर्मसैद्धान्तिक रूपमा मानिलिएको र स्वीकार गरेको भए, त्यसो गर्न केही हदसम्म सजिलो हुनेथ्यो। यदि तिनले तँलाई चोट पुर्‍याउँथे भने, तँ तीबाट टाढा बस्न र जोगिन पनि सक्थिस्। तर तँलाई ती आफ्नो हृदयबाट स्वीकार गर्न र मानिलिन, तिनलाई सही तरिकाले व्यवहार गर्न, र यसबाहेक, तिनलाई उचित तरिकाले व्यवस्थापन गर्न लगाउनु—तँलाई यो कुरा गर्न गाह्रो हुनेथ्यो। यो किन गाह्रो हुनेथ्यो? किनभने जब तिनले तँलाई चोट पुर्‍याउँछन्, तब तैँले तीबाट आफूले लाभ उठाइरहेको महसुस गर्दैनस्, बरु तीबाट आफूलाई हानि भइरहेको महसुस गर्छस्। अर्थात्, तेरा धारणाहरूअनुसार, सकारात्मक कुराहरूले सकारात्मक प्रभाव पार्नुपर्छ, तर लामखुट्टेहरूबाट कुनै सकारात्मक लाभ प्राप्त गर्नुको सट्टा, तँ तिनले तँमा नकारात्मक प्रभाव पारेको महसुस गर्छस्। यस बिन्दुमा, तिनलाई अरुचिकर वा घृणित नठान्‍न, बरु तिनलाई स्वीकार गर्न र उचित तरिकाले व्यवस्थापनसमेत गर्न तँलाई सजिलो हुनेथिएन। मानिसहरूले लामखुट्टेहरू सकारात्मक कुरा हुन् भनी धर्मसिद्धान्तको स्तरमा स्वीकार गर्न सके पनि, र तिनीहरूले मुस्किलले लामखुट्टेहरूलाई सही तरिकाले लिन सके पनि, जब तिनीहरूलाई वास्तविक जीवनमा लामखुट्टेहरूले बाधा दिन्छन्, तब तिनीहरूलाई सिद्धान्तहरूअनुसार तिनलाई लिन निकै गाह्रो हुन्छ। यसका लागि मानिसहरूले सत्यता बुझ्न, सकारात्मक कुराहरूले समेट्ने तीन पक्ष—ती “परमेश्‍वरद्वारा सृष्टि गरिएका, परमेश्‍वरद्वारा नियोजन गरिएका, वा परमेश्‍वरको सार्वभौमिकतामा रहेका” हुन्—तीअन्तर्गत समावेश निश्‍चित धेरै मानिस, घटना, र कामकुराहरूको प्रकृति बुझ्न, साथै तिनले मानव जीवन र बचाइमा कस्तो प्रकारको भूमिका खेल्छन्, र तिनलाई सृष्टि गर्नु र तिनलाई तिनको जीवनशैली दिनुमा परमेश्‍वरको मूल उद्देश्य के थियो भनी बुझ्न आवश्यक छ। मानिसहरूले यी नै कुराहरू बुझ्नु आवश्यक छ। यदि मानिसहरूले परमेश्‍वरका अभिप्रायहरू र आधारभूत सिद्धान्तहरूपछाडिको उहाँको मूल उद्देश्य र आम आशय बुझ्छन् भने, आफ्ना धारणाहरूसँग मेल नखाने केही सकारात्मक कुराका हकमा भन्दा, सायद तीबाट टाढा बस्नुबाहेक, तिनीहरूले—फरक-फरक हदमा—तिनलाई स्वीकार गर्न, मानिलिन, उचित रूपमा व्यवस्थापन गर्न, र सही तरिकाले उपयोग गर्न पनि सक्छन्। हामी यस विषयमाक्रमिक रूपमा छलफल गर्नेछौँ।

“परमेश्‍वरद्वारा सृष्टि गरिएका कुराहरू” भन्‍ने विषयले समेट्ने दायरा धेरै फराकिलो छ, त्यसैले हामीले पहिले केही उदाहरणहरू दिनुपर्छ र त्यसपछि तिनलाई अलिअलि गर्दै छलफल गर्नुपर्छ। हामीले भर्खरै लामखुट्टेहरूका बारेमा कुरा गर्‍यौँ। कसैलाई पनि लामखुट्टे मन पर्दैन वा कोही पनि तीसँग बस्न इच्छुक हुँदैन भन्नु अत्योक्ति हुँदैन; यस विपरीत, सबैले लामखुट्टेलाई घृणा गर्छन् र आफ्नो जीवनभर एउटा पनि लामखुट्टे देख्नु नपरोस् भन्‍ने कामना समेत गर्छन्। लामखुट्टेको मामिला ठूलो नभए पनि, यसमा एउटा निश्‍चित प्रकारको कुरा समावेश छ, र यसमा परमेश्‍वरद्वारा सृष्टि गरिएका मानिस, घटना, र कामकुराहरूभित्रको एक निश्‍चित प्रकारको कुराको प्रकृतिबारे मानिसहरूको बुझाइ पनि समावेश छ। यहाँ मुख्य कुरा अवश्यै के हो भने, यसमा मानिसहरूले एउटा सत्यता चिन्ने र बुझ्ने कुरा समावेश छ, र यसमा मानिसहरूले आफ्नो जीवनका मानिस, घटना, र कामकुराहरूमाझको एक निश्‍चित प्रकारको कुरालाई कसरी व्यवहार गर्छन् भन्‍ने अभ्यासका सिद्धान्तहरू पनि समावेश छन्। त्यसकारण, लामखुट्टे ठूलो प्राणी नभए पनि, यसमा समावेश मामिलाहरू साना छैनन्; मानिसहरूले तिनलाई बुझ्ने र खोजी गर्ने प्रयास गर्नु सार्थक हुन्छ। “परमेश्‍वरद्वारा सृष्टि गरिएका कुराहरू” को विषयवस्तुमा बृहत् र सूक्ष्म विषयहरू समावेश हुन्छन्। भर्खरै, हामीले सूक्ष्म पक्षमा पर्ने एउटा सानो प्रजाति, लामखुट्टेका बारेमा संक्षिप्त रूपमा सङ्गति गर्‍यौँ। यो मानिसहरूले नाङ्गो आँखाले देख्न सक्ने तुलनात्मक रूपमा सानो प्रकारको प्राणी हो; लामखुट्टेभन्दा सानो कुनै पनि कुरा छलफल गर्न लायक छैन। लामखुट्टेहरू एक प्रकारका प्राणी हुन् जसको सम्पर्कमा मानिसहरू अक्सर आउन सक्छन्, र ती नाङ्गो आँखाले देखिने तुलनात्मक रूपमा सूक्ष्म प्राणी हुन्। यो मामिला सूक्ष्म स्तरमा भएकाले, हामी यसबारे पछि सङ्गति गर्नेछौँ। त्यसोभए, हामीले पहिले केका बारेमा सङ्गति गर्नुपर्छ? (बृहत् कुरा।) हामी पहिले बृहत् कुराहरूबारे सङ्गति गरौँ। बृहत् कुराहरू धेरै छन्। मानिसका लागि परमेश्‍वरले सृष्टि गर्नुभएको जीवित वातावरणका वस्तुहरूबाहेक, मानिसहरूको जीवनको सबैभन्दा नजिकको, वा मानिसहरू सम्पर्कमा आउन सक्‍ने, तिनीहरूले महसुस गर्न, र देख्न सक्ने, र सबैसँग परिचित कुरा भनेको मानवजाति नै हो। त्यसोभए, जब मानवजातिको कुरा आउँछ, तब मानिसहरूले देख्न सक्ने विभिन्‍न मानिस, घटना, र कामकुराहरूमध्ये कुन-कुन विषय कुरा गर्न लायक छन्? कुन-कुन बुझ्न लायक छन्? मानव समाजको हकमा सबैभन्दा बुझ्न लायक विषय भनेको मानवजातिको तथाकथित सभ्यता हो। यो सभ्यताले समेट्ने मुख्य विषय भनेको विभिन्‍न संस्कृति हुन्। विभिन्‍न संस्कृतिको उदय विभिन्‍न समाजभित्रको शिक्षाबाट हुन्छ; विभिन्‍न समाजभित्रको शिक्षाले विभिन्‍न संस्कृतिलाई जन्म दिन्छ, र यी विभिन्‍न संस्कृतिको पृष्ठभूमिमा, विभिन्‍न युगमा मानवजातिका तथाकथित सभ्यताहरू देखा परेका छन्। मानव सभ्यताको स्रोत र उत्पत्ति यही हो। पूर्वीय समाजको आफ्नै सभ्यता छ, र अवश्य पनि, यसको आफ्नै तथाकथित संस्कृति पनि छ। पूर्वीय समाजले आफ्ना मानिसहरूलाई शिक्षा दिने तरिकाबाट यो संस्कृतिको उदय हुन्छ। त्यसै गरी, पश्चिमेली समाजको पनि आफ्नै तथाकथित सभ्यता छ। पश्चिमेली सभ्यता पनि यसको संस्कृतिबाट आउँछ, र यसको संस्कृतिको उदय पनि त्यसै गरी पश्‍चिमी समाजको शिक्षाबाट हुन्छ। अर्थात्, विभिन्‍न युगहरूमा पश्‍चिमी समाजको शिक्षाले पश्‍चिमी संस्कृति उत्पादन गरेको छ, र यस्तो सांस्कृतिक पृष्ठभूमिमा, पश्‍चिमी सभ्यता बिस्तारै देखा परेको छ, यसले आकार लिएको छ, र आजको दिनसम्म विकसित भएको छ। चाहे पूर्वीय संस्कृति होस् वा पश्‍चिमी संस्कृति, दुवैले आ-आफ्ना मानिसहरूलाई यसरी नै, पुस्तौँ-पुस्तासम्म शिक्षा दिँदै आएका छन्। विभिन्‍न युगहरूमा, तिनले एकपछि अर्को पुस्तालाई निरन्तर सिकाउँदै र प्रभाव पार्दै आएका छन्, र ती विभिन्‍न युगहरूमा एक पुस्ताबाट अर्को पुस्तामा फैलँदै आएका छन्, साथै निरन्तर विकासित हुँदै र अगाडि बढ्दै आएका छन्। यसरी, पूर्वीय र पश्‍चिमी संस्कृति र सभ्यताहरूले बिस्तारै आकार लिएका छन् र ती प्रकट भएका छन्, र मानिसहरूले बिस्तारै तिनलाई मान्यता र स्वीकृति दिएका छन्, र पूर्वीय र पश्‍चिमी समाजहरूमा तिनले बिस्तारै आकार लिँदै र ती स्थापित हुँदै गएका छन्। यसले पूर्व र पश्‍चिमका मूलधारका संस्कृति र सभ्यताहरू निर्माण गरेको छ। पूर्वको आफ्नै मूलधारको संस्कृति र सभ्यता छ, त्यसै गरी पश्‍चिमको पनि आफ्‍नै छ। पूर्वीय र पश्‍चिमी समाजहरूले, सार, रूप, र मानवजातिमा तिनले पार्ने प्रभावको हिसाबमा फरक-फरक संस्कृति र सभ्यता निर्माण गरेका छन्। चाहे पूर्वीय संस्कृति होस् वा पश्‍चिमी संस्कृति, दुवैले मानिसहरूको जीवन, अस्तित्व, विचार, र दृष्टिकोणहरूमा अमिट, अप्रतिरोध्य, वा अपूरणीय प्रभाव पारेका छन्। हामीले पूर्वीय र पश्‍चिमी संस्कृतिहरूका बारेमा कुरा गरिरहेका हुनाले, तिनमा निश्‍चित रूपमा नै भिन्‍नताहरू छन्। पूर्वीय संस्कृतिका आफ्नै प्राथमिक विचार र दृष्टिकोणहरू छन्, जसलाई यसले महत्त्व दिन्छ, जबकि पश्‍चिमी संस्कृतिका आफ्नै विशेषताहरू र प्राथमिक विचार र दृष्टिकोणहरू छन्, जसलाई यसले महत्त्व दिन्छ। त्यसोभए, पूर्वीय संस्कृतिले केलाई महत्त्व दिन्छ? पूर्वीय संस्कृतिले मुख्यतया के सिकाउँछ? धेरैजसो मानिसले यो पक्ष त्यति बुझ्दैनन्। तिमीहरूमध्ये कतिपय पूर्ण रूपमा अकमक्क परेका हुन सक्छौ: “तपाईँले किन यहाँबाट सकारात्मक कुराहरूका बारेमा कुरा गर्न थाल्नुभयो?” धेरै बृहत् कुराहरूमा अन्तर्निहित रूपमै धेरै अमूर्त तत्त्वहरू हुन्छन्। तिमीहरूले यो पक्ष बुझिनसकेका भए पनि, यदि तिमीहरूले ध्यान दिएर सुन्यौ भने, बुझ्नेछौ।

सुरुमा हामी पूर्वीय संस्कृतिका बारेमा कुरा गरौँ। पूर्वीय संस्कृतिले के कुरालाई महत्त्व दिन्छ? यसको सार के हो? मानिसहरूमा यसले के-कस्तो प्रभाव पार्छ? तैँले व्यक्तिगत रूपमा महसुस गरेको, वा देखेको, बुझेको, वा दीर्घकालीन सम्पर्कको सूक्ष्म प्रभावमार्फत महसुस गर्न र जान्न पुगेको पूर्वीय संस्कृतिका मुख्य विशेषताहरू के हुन्? जब हामी संस्कृतिको कुरा गर्छौँ, तब यो शिक्षासँग सम्बन्धित हुन्छ। चाहे त्यो परिवारबाट आउने शिक्षा होस्, विद्यालयबाट आउने शिक्षा होस्, वा समाजबाट आउने शिक्षा नै किन नहोस्, ती सबै संस्कृतिसँग सम्बन्धित हुन्छन्; यो कुनै राष्ट्र वा मानिसहरूको कुनै निश्‍चित समूहको शिक्षासँग सम्बन्धित हुन्छ। शिक्षाले सांस्कृतिक पृष्ठभूमि सिर्जना गर्छ—यो निश्‍चित छ। के तिमीहरूलाई पूर्वीय संस्कृतिले कस्तो प्रकारको शिक्षालाई महत्त्व दिन्छ भन्‍ने थाहा छ? (पूर्वीय संस्कृतिले परम्परालाई ठूलो महत्त्व दिन्छ।) त्यसोभए परम्पराको सार के हो? “परम्परा” एउटा अवधारणा हो। यो अवधारणाले समेट्ने खास विषयवस्तु के हो? यो तैँले कसरी सोच्नुपर्छ, तैँले के गर्नुपर्छ, र तैँले कुन दिशामा र कुन लक्ष्यतर्फ आफूलाई आचरणमा ढाल्नुपर्छ भन्‍ने कुरासम्बन्धी मागहरू हुन्। यो नै यसको शिक्षाको खास सार हो। पूर्वीय समाजले महत्त्व दिने शिक्षा भनेको सामाजिक नैतिक शिक्षा हो, र यो सामाजिक नैतिक शिक्षाको पनि खास विषयवस्तु हुन्छ। उदाहरणका लागि, पूर्वीय समाजमा अक्सर प्रचार गरिने एउटा वैचारिक प्रवृत्ति भनेको अरूलाई मनाउन समझ प्रयोग गर्नु हो। के यो तीमध्ये एक हो? (हो।) यसमा बल प्रयोग गर्नुभन्दा पहिले शिष्टाचार देखाउनुपर्छ, शिष्टाचारका कारण अरूसामु झुक्नुपर्छ, र “प्रधानमन्त्रीको हृदय डुङ्गा खियाउनका निम्ति पर्याप्त छ” भन्‍ने भनाइ पनि पर्छ। यसमा “सद्भाव खजाना हो; धैर्यता सान हो,” र “सम्झौता गरे द्वन्द्व समाधान गर्न सजिलो हुन्छ” भन्‍ने भनाइ पनि पर्छ। अरू के छ? “बदला लिन भलाद्मीलाई कहिल्यै ढिला हुँदैन,” “सास भइञ्‍जेल आस हुन्छ,” “महान् व्यक्तिलाई कहिले झुक्‍ने र कहिले नझुक्‍ने भन्ने कुरा थाहा हुन्छ,” र “साँचो पुरुषको महत्त्वाकाङ्क्षा दूरगामी हुन्छ।” अरू के छ? (के “सबै सद्गुणमध्ये पितृभक्तिलाई नै सबैभन्दा माथि राख्नुपर्छ” भन्‍ने भनाइ पर्छ?) त्यो पनि पर्छ। यसमा “टाढाको मित्र भेट्दा कति आनन्द हुन्छ” भन्‍ने कुरा पनि पर्छ, जुन आतिथ्यसँग सम्बन्धित छ। अरू के छ? (“साथीका लागि गोली खान तयार छु,” र “आफूले नचाहेको कुरा अरूमाथि लाद्‌नु हुँदैन।”) पूर्वीय शिक्षाका यी सबै अवधारणाद्वारा हासिल गर्न खोजिएको प्रभाव भनेको मानिसहरूलाई सामाजिक नैतिकतालाई महत्त्व दिन लगाउनु हो; यी अवधारणाहरूले मानिसहरूलाई समाजमा शिष्टाचारका कुन-कुन नियमहरू पालन गर्नुपर्छ भनी सिकाउँछन्, र मानिसहरूलाई यो तथाकथित शिष्टाचारलाई व्यक्तिको चरित्रको प्रतीकका रूपमा लिन लगाउँछन्। पूर्वीय शिक्षाले मानिसहरूको व्यवहारलाई नियमन गर्न यी कुराहरू प्रयोग गर्छ। यदि कुनै व्यक्ति समाजमा स्थापित हुन चाहन्छ भने, उसले पहिले सबै कुरामा अरूको प्रशंसा, उच्च सम्मान, र आदर कमाउने कुरा सुनिश्‍चित गर्नुपर्छ। मानवताका यस्ता गुणहरू भएको नैतिक चरित्र प्राप्त गरेपछि मात्रै व्यक्तिलाई साँच्चै असल मानिस मान्न सकिन्छ। यस्तो शिक्षा प्राप्त गरेपछि, मानिसहरूले आफूलाई बाँध्नका लागि तथाकथित नैतिक चरित्रसम्बन्धी यी विचारहरू प्रयोग गर्छन्, र यी मागहरू पूरा गर्न लागिपर्छन्। यो पूर्वीय शिक्षाले मानिसहरूलाई बाहिरी रूपमा शिष्टाचार पालन गर्न सिकाउँछ, ताकि तिनीहरू शिष्ट, सुसंस्कृत, र भद्र नैतिक चरित्र भएका मानिसजस्ता देखिऊन्। जहाँसम्म मानिसहरूले भित्र के सोचिरहेका छन्, तिनीहरूमा मानवताका जे-जस्ता आवश्यकता, इच्छा, वा महत्त्वाकाङ्क्षा र चाहनाहरू छन् भन्‍ने कुरा छ, ती सबैलाई दबाउनुपर्छ र तिनीहरूको हृदयको गहिराइमा गाड्नुपर्छ, र प्रकट गर्नु हुँदैन। हामीले पहिले पूर्वीय शिक्षाको यस पक्षमा निकै सङ्गति गरेका छौँ। यी सबै वैचारिक शिक्षाका अवधारणाहरूको प्रकृति के हो? के ती मानवताका आवश्यकताहरूसँग मिल्छन्? के ती मानवताको सारसँग मिल्छन्? (मिल्दैनन्।) यो पूर्वीय सामाजिक नैतिक शिक्षाअन्तर्गत रहेकाहरूले जिउने र प्रकट गर्ने व्यवहार मानिसहरूको सार र तिनीहरूको मानवताका आवश्यकताहरूको पूर्ण रूपमा विपरीत हुने हुनाले नै, यसले एउटा कुरालाई पूर्ण रूपमा प्रमाणित गर्छ: यो पूर्वीय सामाजिक नैतिक शिक्षाले वकालत गर्ने विभिन्न विचार मानिसहरूको वास्तविक अवस्था र तिनीहरूको मानवताभित्र वास्तवमा अस्तित्वमा रहेको कुराको विरुद्धमा जान्छन्। मानिसहरूका वास्तविक समस्याहरूलाई ढाक्न र तिनीहरूलाई समाजमा अझ सम्मानजनक रूपमा जिउन दिन, अझ भद्र र अरू मानिसहरूको अनुमोदनको योग्य देखिन दिन, पूर्वीय समाजमा यो सामाजिक नैतिक शिक्षा अस्तित्वमा आयो। यसरी, के भन्नैपर्छ भने, यस किसिमको सन्दर्भमा दिइने शिक्षा ढोँगको शिक्षा हो। यो ढोँगको शिक्षाको सार, वा अभिप्रेरित प्रभाव भनेको, हरेक व्यक्तिलाई आफ्नो साँचो अनुहार खुलासा नगर्नू भनेर सम्झाउनु हो—तिनीहरूको चरित्र जस्तोसुकै भए पनि, र तिनीहरूको पृष्ठभूमि जस्तोसुकै भए पनि, तिनीहरूले आफ्‍नो भेष बदल्न र मुखौटो लगाउन सिक्नुपर्छ, ताकि तिनीहरूले अरूको सामुन्ने अझ बढी इज्जत र मान पाउन सकून्, तिनीहरू आत्म-सम्मानका साथ जिउन सकून्, र प्रशंसा र अनुमोदन कमाउने तरिकाले जिउन सकून्।

यो पूर्वीय ढोँगको शिक्षाका सन्दर्भमा भन्दा, पूर्वीय मानिसहरूले के सिकेका छन्? तिनीहरूले दबाउन र सहन सिकेका छन्। पूर्वीय वैचारिक शिक्षाले पूर्वीय मानिसहरूको मानवताभित्र एक निश्‍चित गुण उत्पन्न गरेको छ, र यो गुणको परिणाम—चाहे यसलाई विचारको स्तरमा हेरियोस् वा व्यवहारको हिसाबमा हेरियोस्—के हो भने, यसले मानिसहरूलाई कसरी दबाउने र सहने भनी सिक्न लगाउँछ। तोकेर नै भन्दा, कुनै पनि सामाजिक युगमा, कुनै पनि शासक वर्गअन्तर्गत, र कुनै पनि जिउने वातावरणमा, सबै प्रकारका मानिस, घटना, र कामकुराहरू सामना गर्दा, मानिसहरूले कसरी दबाउने र सहने भनी सिक्नुपर्छ, र आफ्ना साँचो संवेग र विचारहरू प्रकट गर्नु हुँदैन। यसलाई “दबाउनु र सहनु” भन्नु त राम्रो सुनिने गरी भन्नु हो; वास्तवमा, यो ढोँग हो। अनि मानिसहरू यस ढोँगका लागि के प्रयोग गर्छन्? तिनीहरू आफ्‍नो भेष बदल्नका लागि पूर्वीय सामाजिक नैतिक शिक्षा वा पूर्वीय संस्कृतिबाट लिइएका विभिन्न विचार, दृष्टिकोण, आत्मआचरणका युक्तिहरू, र संसारसँग व्यवहार गर्ने दर्शनहरू प्रयोग गर्छन्, ताकि तिनीहरू बाहिरी रूपमा शिष्ट, सुसंस्कृत, निष्ठा र इज्जत भएका भद्र नैतिक चरित्रका मानिस, र अरूको उच्च सम्मान, अनुमोदन, र प्रशंसा कमाउन सक्‍ने मानिस देखिऊन्। मानिसहरूमा पूर्वीय सामाजिक नैतिक शिक्षाले पार्ने प्रभाव यही हो; यसको मुख्य प्रभाव के हो भने, मानिसहरूले अन्ततः दबाउन र सहन सिक्छन्। “दबाउनु र सहनु” भन्‍ने पदावलीले मानिसहरूलाई सबै कुरा सहन लगाउनु, अरूलाई मनाउन समझ प्रयोग गर्नु, र मानिसहरूसँग व्यवहार गर्दा बल प्रयोग गर्नुभन्दा पहिले शिष्ट हुनु, र अरूलाई अत्यन्तै दयालु व्यवहार गर्ने प्रयास गर्नुजस्ता कुराहरू समेट्छ। यो यस्तो हो मानौँ तिनीहरू साह्रै उदार छन्, र तिनीहरूमा परोपकार र सहनशीलताको हृदय छ; तिनीहरू आफू निकै महान् र भद्र भएको भेष धारण गर्छन्, यहाँसम्म कि तिनीहरू मानव नैतिकताको उच्च स्थानमा बसेर सबै कुरालाई होच्याएर हेर्छन्। त्यसकारण, यो पूर्वीय सांस्कृतिक सन्दर्भभित्र, पूर्वीय मानिसहरूको सांस्कृतिक जीवन आधारभूत रूपमा यी विचार र अवधारणाहरूले भरिएको हुन्छ। साथै, अर्को पुस्तालाई निरन्तर सिकाउन र प्रभावित पार्न यो संस्कृति प्रयोग गरिन्छ। उदाहरणका लागि, चलचित्र र टेलिभिजन नाटकहरूमा, निश्‍चित विचारहरूलाई प्रायजसो बढावा दिइन्छ, जसमध्ये एउटा हो, “महान् साहसी नायकहरूले आफ्नो देश र जनताप्रति आफ्नो भूमिका निर्वाह गर्छन्।” मानिसहरूको मनमा एक महान् साहसी नायकको छवि कस्तो हुन्छ? मार्सल आर्ट्स चलचित्रहरूमा, तँ धेरैजसो महान् साहसी नायकहरू आकर्षक र परिष्कृत भएको, तिनीहरूले चोयाले बुनेको टोपी लगाएको, र तिनीहरूको छेउमा तरवार वा खड्‌ग भएको देख्छस्। तिनीहरू भावहीन र निःस्वार्थ हुन्छन्, तिनीहरूले संसार, आम मानिस, र सबै जीवित प्राणीलाई आफ्नो हृदयमा राख्छन्, र तिनीहरू इन्साफ कायम गर्न, असल कामहरू गर्न, र पुण्य कमाउन चारैतिर घुम्छन्। जब तिनीहरूले अन्याय देख्छन्, तिनीहरूले मद्दत गर्न आफ्नो तरवार निकाल्छन्, र आवश्यक पर्दा कारबाही गर्छन्। मानिसहरूको मनमा हुने एक महान् साहसी नायकको छवि यही हो, र मानिसहरूको मनमा यस्ता व्यक्तित्वहरूले राख्ने मूल्य पनि यही हो। चलचित्र र टेलिभिजन नाटकहरूले यस्ता पात्रहरू सिर्जना गर्नुको कारण के हो भने, सबै पूर्वीय मानिसको हृदयमा समाज र मानवजातिप्रति यस्तो तिर्सना हुन्छ। तिनीहरू समाजमा वा जीवनमा यस्ता मानिसहरू अस्तित्वमा होऊन् भन्ने तिर्सना गर्छन्, ताकि उप्रान्त तिनीहरू आफैले दबाउनु र सहनु नपरोस्, र उप्रान्त यो सामाजिक संस्कृतिद्वारा बाँधिनु र साङ्लाले जकडिनु नपरोस्। मानिसहरूमा यो आवश्यकता भएकोले गर्दा नै केही साहित्यिक र कलात्मक कृतिहरूमा यस्ता पात्रहरू निरन्तर सिर्जना गरिन्छन्। यसले सांस्कृतिक प्रचारका आवश्यकताहरू पूरा गर्छ, र यसले दर्शकहरूका आवश्यकताहरू पनि पूरा गर्छ। आम मानिसहरूले समाजमा धेरै लामो समयसम्म र धेरै पीडादायी रूपमा दबाएका र सहेका छन्; तिनीहरूलाई निकास चाहिएको छ, तर तिनीहरूसँग कुनै निकास छैन। तिनीहरूले यी साहित्यिक र कलात्मक कृतिहरूमा सिर्जना गरिएका वीर व्यक्तित्वहरू र महान् साहसी नायकहरूमा मात्र सन्तुष्टि पाउन सक्छन्। त्यसकारण, यस्ता चलचित्र र टेलिभिजन कृतिहरू र यस्ता पात्रहरूलाई जनताले स्वीकार र प्रशंसा गर्छन्। जब जनताले चलचित्र र टेलिभिजन नाटकहरूमा यी महान् साहसी नायकहरूका धर्मी कार्यहरू—वा तिनीहरूले अन्याय देख्दा मद्दत गर्न आफ्नो तरवार निकालेका कार्यहरू—तिनीहरूको मनोवैज्ञानिक आवश्यकताहरूसँग पूर्ण रूपमा मेल खाएको देख्छन्, तब तिनीहरू सबैले ताली बजाउँछन् र जयजयकार गर्छन्, र यसो भन्दै कराउँछन्, “तँलाई ठीकै भयो! दुष्टता गरेबापत तैँले यही पाउँछस्! मानिसहरूलाई हानि पुऱ्याएबापत तैँले यही पाउँछस्!” तिनीहरूको जयजयकारले पूर्वीय मानिसहरूले आफ्नो दैनिक जीवनमा अनुभव गर्ने गरेको दमन र सहनको पीडा, साथै तिनीहरूले समाज र शासक वर्गबाट सहने भरी, अनेक प्रकारका दबाब र ठूलो हानिलाई प्रतिबिम्बित गर्छ। त्यसकारण, यस्ता मनोरञ्जनात्मक कृतिहरूलाई आम मानिसहरूले हृदयदेखि स्वागत गर्छन्, र तिनीहरूले तिनलाई अनुमोदन गर्छन् र तिनको तिर्सना गर्छन्।

यो पूर्वीय सामाजिक नैतिक शिक्षाले ल्याएको दमन र सहनशक्तिले पूर्वीय मानिसहरूलाई तिनीहरूको सोचाइ र मानवताका हिसाबमा सम्भव भएसम्म अधिकतम हदसम्म बाँधेको र सीमित गरेको हुनाले नै, तिनीहरूको मानवता र सोचाइ निकै विकृत भएको छ। यो विकृति कसरी प्रकट हुन्छ? यो सबैले अधिकारी र धनीहरूप्रति घृणा पाल्ने तथ्यमा प्रकट हुन्छ; जब तिनीहरूले कुनै अन्यायपूर्ण कुरा देख्छन्, तब तिनीहरूले भित्र घृणा महसुस गर्छन् र त्यसलाई तुरुन्तै शासक वर्ग वा धनीहरूसँग जोड्छन्, र तिनीहरूको सबै पीडा तिनीहरूले गर्दा नै भएको हो भन्‍ने महसुस गर्छन्। यो एउटा पक्ष हो। यसका साथै, पूर्वीय सामाजिक नैतिक शिक्षाले मानिसहरूमा दबाउने र सहने चरित्र उत्पन्न गर्ने हुनाले, पूर्वीय मानिसहरूका विचारहरू ठूलो हदसम्म बाँधिएका र जकडिएका हुन्छन्। पश्‍चिमीहरूको तुलनामा, पूर्वीय मानिसहरूलाई सोचाइको स्तरमा स्वतन्त्र सोचाइ वा विचारको मुक्ति हासिल गर्न गाह्रो हुन्छ; अर्थात्, तिनीहरू स्वतन्त्र रूपमा, स्वायत्त रूपमा, र आत्मनिर्भर रूपमा सोच्न र तर्क गर्न असमर्थ हुन्छन्। त्यसकारण, पूर्वको सामाजिक वातावरणमा, बालबालिकादेखि वयस्कहरूसम्म सबैमा दासत्वको गुण हुन्छ; तिनीहरूलाई कुनै समस्याका बारेमा स्वतन्त्र रूपमा सोच्न वा सिद्धान्त र योजनाहरूअनुसार स्वतन्त्र रूपमा कुनै कार्य पूरा गर्न गाह्रो हुन्छ। अर्को पक्ष के हो भने, पूर्वीय मानिसहरूको दमन र सहनले तिनीहरूलाई समाज, मानवजाति, र हरेक सामाजिक तहप्रति शत्रुवत् बनाउँछ। यसले गर्दा तिनीहरूको मानवतामा एक प्रकारको चिप्लो गुण पनि विकास भएको छ, जसलाई एक प्रकारको नीचताका रूपमा सारांशित गर्न सकिन्छ। यो संसार निकै अन्यायपूर्ण भएको हुनाले, मानिसहरूले समाज, आफ्नो कार्य वातावरण, र आफ्नो परिवारबाट विभिन्न दबाब र बन्धन सहनुपर्छ, र यसले गर्दा तिनीहरूको मानवताका सामान्य आवश्यकताहरू—तिनीहरूका सामान्य भावनात्मक र शारीरिक आवश्यकताहरू—राम्ररी वा निष्पक्ष रूपमा निराकरण हुन पाउँदैनन्। यसरी, सबैले आफ्नो जीवनप्रति निस्फिक्र, सन्देही, वा संसारप्रति दिक्क मान्ने मनोवृत्ति पाल्छन्। यो मनोवृत्तिले पूर्वीय मानिसहरूलाई जिउने आशा अत्यन्तै कम छ भन्‍ने महसुस गराउँछ; तिनीहरू मुस्किलले जिउनका लागि उत्प्रेरित हुन्छन्, र तिनीहरू आफूले गर्ने कुनै पनि कुरामा मन लगाउँदैनन्। यसरी, तिनीहरूले संसारसँग व्यवहार गर्ने एउटा चलाख र चिप्लो मनोवृत्ति विकास गर्छन्, र यो चलाखी र चिप्लोपनलाई “नीचता” का रूपमा सारांशित गर्न सकिन्छ। यो “नीचता” ले केलाई जनाउँछ? यसले व्यक्तिले गर्ने हरेक कुरामा निस्फिक्र मनोवृत्ति अपनाउनुलाई जनाउँछ। उदाहरणका लागि, कतिपय मानिसको आफ्नो कर्तव्य निर्वाह गर्नेप्रतिको मनोवृत्ति आफ्नो इच्छाअनुसार गर्नु हुन्छ—यदि तिनीहरूलाई कुनै काम गर्न मन लाग्यो भने, तिनीहरू त्यो काम थोरै गर्छन्; यदि तिनीहरूलाई मन लागेन भने, तिनीहरू त्यो गर्दैनन्। तिनीहरूको काममा थोरै पनि दबाब भयो भने, तिनीहरू त्यो काम कति गाह्रो छ भनेर गुनासो गर्छन्, र आराम गर्न चाहन्छन्। यदि तैँले तिनीहरूसँग सत्यताबारे सङ्गति गरिस् र तिनीहरूलाई यसरी काममा ढिलाइ हुन्छ भनेर भनिस् भने, तिनीहरू भन्छन्, “जेसुकै होस्। मलाई अहिले आराम गर्न मन छ। म एकछिन रमाइलो गर्न चाहन्छु!” तिनीहरूमा आफूले गर्ने कुनै पनि कुरामा गम्भीर र जिम्मेवार मनोवृत्ति हुँदैन। चाहे त्यो कामप्रति होस्, तिनीहरूको दैनिक जीवनप्रति होस्, वा तिनीहरूको सम्पूर्ण जीवन र तिनीहरूको आस्थाप्रति नै किन नहोस्, तिनीहरू अन्योलग्रस्त हुन्छन्, तिनीहरूमा गम्भीर मनोवृत्ति हुँदैन, र तिनीहरू निस्फिक्र मनोवृत्ति अपनाउँछन्। तिनीहरू जहाँ गए पनि, सीधै अगाडि बढ्न चाहन्छन्। जब तिनीहरूले ठेस खान्छन्, तब तिनीहरूलाई कुनै फरक पर्दैन; तिनीहरू नियमनमा रहन सक्दैनन्, र स्वतन्त्रताको आनन्द लिने लालसा गर्छन्। यदि तिनीहरूलाई स्वतन्त्र छोडियो भने, तिनीहरूले बेपरवाह रूपमा दुष्कर्महरू गर्छन्; यदि तिनीहरूले आफ्नो स्वतन्त्रता गुमाए भने, तिनीहरू सबैका बारेमा र सबै कुराका बारेमा गुनासो गर्छन्। तिनीहरूमा यस्तै प्रकारको मनोवृत्ति हुन्छ। के यो नीचता होइन र? (हो।) पूर्वीय मानिसहरूले पूर्वको सामाजिक वातावरणभित्र विकास गरेको अद्वितीय चरित्र यही हो। कतिपय मानिस दबाउने र सहने काममा पनि संलग्न हुन्छन्; तिनीहरू जे पनि सहन सक्छन्, र धेरै लामो समयसम्म त्यसो गर्न सक्छन्। तिनीहरूमा असाधारण सहनशीलता र लचकता हुन्छ, तिनीहरू जुनै पनि कष्ट सहन सक्छन्, जुनै पनि वातावरणमा बाँच्न सक्छन्, जुनै पनि वातावरणमा मुस्कुराउन सक्छन्, र त्यसो गरेर पनि राति सुत्ने बेलामा सुत्न सक्छन्, र एक थोपा आँसु पनि झार्दैनन्। उदाहरणका लागि, जब बाढी आउँछ र कतिपय मानिसका घर, खेत, र चौपाया सबै डुब्छन्, तब तिनीहरूलाई धेरै पीडा भएको देखिँदैन। तिनीहरू बाढीमा बहुमूल्य चीजहरू उठाउनमा एकचित्त भएर केन्द्रित हुन्छन्, र धनी बन्ने योजना बनाउँछन्। अरूले तिनीहरूलाई चेतावनी दिन्छन्, “यसरी आफ्नो ज्यान जोखिममा राखेर चीजहरू उठाउनु सुरक्षित हुँदैन!” तिनीहरू जवाफ दिन्छन्, “बाढी भनेको धनी बन्ने उत्तम अवसर यही हो। यो मौका पाउन गाह्रो छ!” अरूले भन्छन्, “हाम्रा खेतहरू डुबे, हाम्रो अन्न बगेर गयो, सरकारले कुनै राहत प्रदान गरिरहेको छैन, र कोही पनि मद्दत गर्न आइरहेको छैन। हामी कसरी जिउने? यो संसारमा जीवन निकै कठिन छ। हामी मरिहाले पनि हुन्छ!” तर तिनीहरू भन्छन्, “जब प्रकोप आइपर्छ, तब तिमी आफैमा भर पर्नुपर्छ। स्वर्गले मानिसका लागि सधैँ एउटा बाटो चाहिँ राखिदिनेछ। बाढी भनेको धनी बन्ने ठूलो अवसर हो। यो विना पुँजी र ठूलो नाफाको व्यापार हो। यदि हामीले केही गुमाएका छौँ भने पनि, हामी अरू केही चीजहरू उठाउनेछौँ—त्यसले नोक्सानको राम्ररी पूर्ति गर्नेछ, र हामी थोरै नाफा पनि कमाउन सक्छौँ!” हेर् त, सामान्य मानिसहरूलाई विपत्ति आइपर्दा र नोक्सान भोग्दा पीडा महसुस हुन्छ, तर पूर्वीय मानिसहरूमाझ, यस्ता “वीर व्यक्तित्वहरू” हुन्छन्—तिनीहरूमाथि जस्तोसुकै प्रकोप आइपरे पनि, तिनीहरू परिस्थितिसँगै बग्न सक्छन् र तिनीहरूले धनी बन्ने अवसरहरू समेत भेट्टाउन सक्छन्। तिनीहरू चिन्ता गर्दैनन् वा दुःखी महसुस गर्दैनन्, र सरकारले राहत प्रदान वा तिनीहरूका समस्याहरू समाधान नगरे पनि, तिनीहरू वास्ता गर्दैनन्। यो यस्तो हुन्छ मानौँ, यति धेरै प्रकोप अनुभव गरेर, तिनीहरूलाई बानी परिसकेको छ। चिनियाँ समाज यस्तै छैन र? त्यसैले, चिनियाँ समाजमा यस प्रकारको शिक्षा भएको हुनाले, मानिसहरूले आफ्नो फुर्सदको समयमा उपभोग गर्ने साहित्यिक र कलात्मक कृतिहरू वा तिनीहरूले आराम गर्ने तरिकाहरू प्रायः आत्म-अवमुल्यन र आत्म-उपहासका रूपहरू हुन्। चिनियाँ मानिसहरूले यसरी नै आफूलाई मनोरञ्जन दिन्छन्, र आफ्नो हृदयमा भएको दमनका लागि थोरै निकास पाउँछन्। तर पछि, दैनिक जीवनमा, तिनीहरू पहिले जस्तै ढोँग गर्न र दबाउने र सहने कार्य जारी राख्छन्। सरकारले तिनीहरूलाई जस्तोसुकै व्यवहार गरे पनि, आम मानिसहरूलाई यस प्रकारको व्यवहारको बानी परिसकेको हुन्छ। तिनीहरू भोकै मर्दैनन् भने, तिनीहरू त्यसैमा सन्तुष्ट भएको महसुस गर्छन्; आसन्न मृत्युको खतरा छैन भने, तिनीहरू विद्रोह गर्नेबारे सोच्दैनन्। आम मानिसहरूले यस्ता कुराहरू स्वीकार गरिसकेका हुन्छन्: “खराब जीवन असल मृत्युभन्दा राम्रो हो; स्वर्गले मानिसका लागि सधैँ एउटा बाटो चाहिँ राखिदिनेछ। हामी यसरी नै बाँचौँ! मानव अधिकार? प्रजातन्त्र? ती त विलासी चाहनाहरू हुन्। हामी चिनियाँ मानिसहरू यही दुःखी भाग्य लिएर जन्मेका हौँ। हामी जीवित रहन पायौँ भने, त्यति नै पर्याप्त छ!” के यो चरम रूपमा मन्दबुद्धिको हुनु र भावशून्य हुनु होइन र? के तिनीहरूमा मानिसका रूपमा कुनै इज्जत बाँकी छ? (छैन।) यो एउटा दयनीय स्थिति हो।

पूर्वमा सिर्जना गरिएका अधिकांश साहित्यिक र कलात्मक कृतिहरू तिनले प्रतिबिम्बित गर्ने र वकालत गर्ने कुराहरूका हिसाबमा पश्‍चिमका कृतिहरूभन्दा धेरै फरक छन्। पूर्वीय साहित्यिक र कलात्मक कृतिहरूले केही सामाजिक अन्यायलाई प्रतिबिम्बित गरे तापनि, यो निर्देशक वा पटकथा लेखकहरूले साँच्चै वकालत गर्न चाहेको सोचाइ होइन, र यो दर्शकहरूका केही आवश्यकता पूरा गर्नका लागि गरिँदैन। तिनीहरूले यी कृतिहरूमा साँच्चै के वकालत गर्छन्? यो अझै पनि पूर्वीय सामाजिक नैतिक शिक्षा नै हुन्छ। यसका मुख्य प्रकटीकरणहरू देशभक्तिपूर्ण भावनाहरू हुन्, जसले मानिसहरूले आफ्नो देशलाई प्रेम गर्नुपर्छ, देश र जनताको चिन्ता गर्नुपर्छ, “दूरगामी महत्त्वाकाङ्क्षा भएको साँचो पुरुष” हुनुपर्छ, अन्याय देख्दा मद्दत गर्न आफ्नो तरवार निकाल्नुपर्छ, र साथीका लागि गोली खान तयार हुनुपर्छ भनेर वकालत गर्छन्। तिनीहरू अरू के वकालत गर्छन्? “सम्झौता गरे द्वन्द्व समाधान गर्न सजिलो हुन्छ,” र “बदला लिन भलाद्मीलाई कहिल्यै ढिला हुँदैन।” तिनीहरूले वकालत गर्ने मानवता खासमा खोक्रो हुन्छ; यो मानिसहरूको कल्पना र अनुमान मात्र हो। तिनीहरू शासक वर्गको शासनको स्थिरताका लागि मात्रै यसको वकालत गर्छन्, ताकि मानिसहरूले अलिकति पनि प्रतिरोधको अनुमति नपाई शासक वर्गका लागि सधैँ बोझ बोक्ने पशुहरू जस्तै दासत्वको काम गरून्। मानिसहरूलाई भावशून्य पार्न र भ्रमित गर्न, तिनीहरूको मनोरञ्जनको आवश्यकता र तिनीहरूको हृदयका अस्थायी आवश्यकताहरू पूरा गर्नका लागि यी खोक्रा विचारहरू प्रयोग गरिन्छन्। उदाहरणका लागि, मार्सल आर्ट्स उपन्यास वा चलचित्र र टेलिभिजन नाटकहरूमा के वकालत गरिन्छ? वीरताको भावना, धनीहरूलाई लुटेर गरिबहरूलाई मद्दत गर्ने र अरूलाई मद्दत गर्न आफ्नो तरवार निकाल्ने एक महान् साहसी नायक बन्नु। तथाकथित महान् साहसी नायकलाई “महान् साहसी नायकहरूले आफ्नो देश र जनताप्रति आफ्नो भूमिका निर्वाह गर्छन्” भन्‍ने भनाइद्वारा मूर्त रूप दिइन्छ। वीरताको भावनाको वकालत गर्दा आम मानिसहरूले यस्ता पात्रहरूको प्रशंसा मात्र गर्दैनन्, यस प्रकारको व्यक्ति बन्ने तिर्सना र खोजी पनि गर्छन्। पूर्वीय साहित्यिक र कलात्मक कृतिहरूले अरू के वकालत गर्छन्? तिनले वीरताको वकालत गर्छन्: देशका लागि, राष्ट्रका लागि, र एक क्षेत्र र त्यसका मानिसहरूको भलाइका लागि कडा परिश्रम गर्नु र आफ्नो हृदय र मनलाई थकाउनु, र राष्ट्रको महान् कार्यका लागि आफ्नो युवावस्था र जीवन बलिदान गर्नु। छोटकरीमा, पूर्वीय—र विशेष गरी चिनियाँ—सामाजिक वातावरणमा उत्पादन भएका मार्सल आर्ट्सका व्यक्तित्वहरूका यी जीवनी र दन्त्यकथाहरू परम्परागत होऊन् वा आधुनिक होऊन्, वा काल्पनिक होऊन् वा वास्तविक ऐतिहासिक व्यक्तित्व र घटनाहरूमा आधारित होऊन्, सबैले मानिसहरूलाई निःस्वार्थता र आत्म-त्यागका लागि लागिपर्न सिकाउँछन्। ती सबैले यसलाई आफ्नो विषयवस्तु र शैक्षिक मर्मका रूपमा लिन्छन्, जसको उद्देश्य मानिसहरूलाई भद्र सामाजिक नैतिकता प्राप्त गर्न लगाउनु हो। निःस्वार्थता र आत्म-त्यागको अर्थ कुनै सत्त्व नहुनु हो; तिनले बृहत् सत्त्व सूक्ष्म सत्त्वभन्दा पहिले आउँछ, आफ्नो देश आफ्नो परिवारभन्दा पहिले आउँछ, र यसरी मात्रै व्यक्तिले राम्रो जीवन पाउन सक्छ भन्‍ने वकालत गर्छन्। तिनले मानिसहरूमा यस प्रकारको सोचाइ स्थापित गर्छन्। अर्थात्, तिनले तँलाई स्वार्थी नहुन, आफ्नो बारेमा मात्र ख्याल नगर्न, आफ्नै जीवन, आफ्नै अस्तित्व, वा आफूसँग सम्बन्धित कुनै पनि कुराका लागि कुनै पनि बलिदान वा प्रयास नगर्न, र यी कुराहरूका लागि कुनै पनि तरिकाले सङ्घर्ष समेत नगर्न सिकाउँछन्। बरु, तैँले आफ्नो मातृभूमि, समाज, मानवजाति, र राष्ट्रको महान् कार्यका लागि आफ्नो बलिदान गर्नुपर्छ र योगदान दिनुपर्छ। यी शिक्षाहरूलाई समग्र रूपमा ढोँगको शिक्षा भनिन्छ। यो तथाकथित ढोँगको शिक्षा अवास्तविक छ र मानवताका आवश्यकताहरूसँग मेल खाँदैन; मानिसहरूको मानवताका आवश्यकताहरू, तिनीहरूका जन्मजात प्रवृत्तिहरू, र तिनीहरूको बाँच्ने आधारभूत अधिकार खोसेको आधारमा, यसले मानिसहरूलाई देश र राष्ट्रका लागि, एक खोक्रो, शून्य अभियानका लागि व्यर्थको बलिदान गर्न झकझकाउँछ। यो आत्म-बलिदानको सद्गुण पूर्ण रूपमा पूर्वीय समाजले मानिसहरूको मानवतामा जबरजस्ती हालेको कुरा हो। “जबरजस्ती हाल्नु” को अर्थ यो मानवताबाट स्वतः उत्पन्न हुने कुरा होइन, मानवताका जन्मजात प्रवृत्तिहरूमा अन्तर्निहित कुरा होइन, जन्मजात प्रवृत्तिहरूले प्राप्त गर्न सक्ने कुरा होइन, र व्यक्तिको जन्मजात स्वतन्त्र इच्छा वा व्यक्तिपरक इच्छाले हासिल गर्न चाहेको कुरा होइन। बरु, यो शासक वर्ग वा समाजशास्त्रीहरूले मानिसहरूको दिमागमा जबरजस्ती हालेको कुरा हो, जसले तिनीहरूलाई यस्ता सामाजिक दायित्व र जिम्मेवारीहरू स्वीकार गर्न बहकाउँछ वा बाध्य पार्छ, अनि त्यसपछि तिनीहरूलाई तथाकथित “भद्र नैतिक चरित्र” को भव्य आवरणमा शिक्षा दिन्छ, जसले गर्दा तिनीहरूमा मुक्त हुने शक्ति हुँदैन, र तिनीहरू प्रयास गर्न पनि निकै डराउँछन्। यस्तो किन हुन्छ भने, यदि तैँले यो शिक्षाबाट आफूलाई मुक्त गरिस् वा यसलाई तोडिस् नै भने पनि, यदि तैँले यो शिक्षा स्वीकार गरिनस् भने, तँ सम्पूर्ण समाज र सम्पूर्ण राष्ट्रको शत्रु हुन्छस्—तँ घोर विद्रोही हुन्छस्, तँ अमानव हुन्छस्, तँ एक अनौठो व्यक्ति हुन्छस्, र तैँले एकलिएको जिउने अवस्था सामना गर्नुपर्नेछ। त्यसकारण, मानिसहरूले आफ्नो हृदयमा केही असन्तुष्टि महसुस गरे पनि, तिनीहरूले यो समाज र यस प्रकारको शिक्षालाई घृणा गरे पनि, तिनीहरूमा यसबाट मुक्त हुने न त शक्ति हुन्छ न त साहस नै, र यसलाई “हुँदैन” भनेर इन्कार गर्ने साहस हुनु त परको कुरा हो। तिनीहरू दाँत किटेर सहन मात्र सक्छन्—तिनीहरूसँग प्रतिरोध गर्ने शक्ति हुँदैन, र तिनीहरू चुपचाप सहन मात्र सक्छन्। यदि तैँले सहिनस् भने, समाजले वृहत् स्तरमा तेरो निन्दा गर्नेछ र तँलाई तिरस्कार गर्नेछ; अनि सूक्ष्म स्तरमा, तेरो परिवार र तेरा प्रियजनहरूले तँलाई तिरस्कार गर्नेछन्, तिनीहरू तँबाट टाढिनेछन्, र तिनीहरूले तँलाई एक्लो पार्नेछन्, र तँलाई घोर विद्रोही भनी निन्दा समेत गर्नेछन्। एउटा उदाहरण हेरौँ। उदाहरणका लागि, जब तँ बच्चा थिइस्, मानौँ तेरा आमाबुबाले तँलाई यसो भनी सिकाए: “जब तँ बाहिर जान्छस् र ठूलाबडाहरूलाई देख्छस्, तब तैँले तिनीहरूलाई अभिवादन गर्नैपर्छ। हामीभन्दा सानालाई ‘काका’ वा ‘काकी’ भन्नू, र वृद्धहरूलाई ‘हजुरबुबा’ वा ‘हजुरआमा’ भन्नू। जब कसैले तँलाई केही दिन्छ, तब तैँले ‘धन्यवाद’ भन्नुपर्छ। यदि अर्को बच्चाले तँलाई हिर्कायो भने, तैँले त्यो सहनुपर्छ; यदि तैँले साँच्चै सहन सकिनस् भने मात्रै प्रतिकार गर्नू। तैँले अत्यन्तै संयम अपनाउनुपर्छ।” अनि एक दिन, तँ बाहिर गइस् र तैँले कसैलाई देखिस्, तर तँ लजालु भएकाले, तैँले तिनीहरूलाई अभिवादन गर्ने आँट गरिनस्। तेरा आमाबुबाले आफ्नो इज्जत गएको महसुस गरे, त्यसैले तिनीहरूले तँ घर पुगेपछि तँलाई अनुशासित गरे, त्यसबेलादेखि तैँले कसैलाई देख्नेबित्तिकै तुरुन्तै नमस्ते भन्न थालिस्। कुटाइ खानबाट बच्न, तँलाई जतिसुकै लाज लागे पनि वा तँ भित्रबाट जतिसुकै अनिच्छुक भए पनि, तैँले अझै पनि आफ्नो इच्छाविपरीत गएर मानिसहरूलाई अभिवादन गर्नुपर्‍यो। यस्तो वातावरणमा हुर्कँदा, व्यक्तिसँग सबै कुरा सहनुबाहेक अरू कुनै विकल्प हुँदैन। यस्तो सानो कुरामा पनि, तैँले यसरी नै व्यवहार गर्नुपर्छ; चाहे घरमा होस् वा बाहिर समाजमा होस्, तैँले गर्न सक्ने यति मात्रै हो। यदि तँलाई असहज महसुस भयो र एक पटकका लागि आफ्नो इच्छाअनुसार चल्न मन लाग्यो भने, समाजले तेरो निन्दा गर्ने कुरा त छँदै छ—तेरो परिवार र आमाबुबाले समेत तँलाई पाठ पढाउनेछन् र हप्काउनेछन्। तँ हुर्किएपछि, तैँले मानिसहरूलाई अभिवादन गर्नु भनेको इज्जत जोगाउन र समाजमा आफूलाई स्थापित गर्न सजिलो बनाउनको लागि रहेछ भन्ने महसुस गर्छस्। तर, जब तँ बच्चा थिइस्, तब तैँले यो कुरा बुझ्न सकिनस्, यद्यपि तैँले अझै पनि यसरी नै व्यवहार गर्नुपर्‍यो। यदि तैँले त्यसो नगरेको भए, तँलाई अनुशासित गरिनेथ्यो, र कहिलेकाहीँ अरूको अगाडि तेरा आमाबुबाले तँलाई गाली गर्न वा कुट्न समेत सक्थे, जुन कुरा तैँले आफ्नो जीवनभर कहिल्यै बिर्सनेथिइनस्। त्यसकारण, बृहत् सामाजिक सन्दर्भमा, तैँले तथाकथित “भद्र नैतिक चरित्र” मा दिइने यो शिक्षालाई स्वीकार गर्नैपर्ने हुन्छ। यसलाई स्वीकार गर्नुका परिणामहरू जेसुकै भए पनि, यसले अन्ततः तेरो मानवतालाई जसरी प्रभाव पारे पनि, र यसले तँमा विकास गराउने चरित्र वा मानवताका गुणहरू जेसुकै भए पनि—अन्तमा, तँ एक्लैले यी परिणामहरू भोग्नुपर्छ।

पूर्वीय मानिसहरूले पूर्वीय समाजमा आफ्नो शिक्षाबाट विकास गर्ने मानवताको गुण भनेको दबिनु र सहनु हो। यो दबिनु र सहनुको पछाडि वास्तवमा पूर्वीय सामाजिक नैतिक शिक्षामा पाइने धेरै खास विचार, दृष्टिकोण, आफूलाई आचरणमा ढाल्ने तरिकाहरू, र सबै प्रकारका कुराहरूप्रति विभिन्न मनोवृत्तिहरू लुकेका हुन्छन्। पूर्वीय समाज यस्तै छ। त्यसै गरी, पश्‍चिमी समाजको पनि आफ्नै मुख्यधाराको सांस्कृतिक शिक्षा छ, जसद्वारा पश्‍चिमाहरू पनि आ-आफ्ना मानवताका गुणहरू विकास गर्छन्। त्यसोभए यो मुख्यधाराको पश्‍चिमी सांस्कृतिक शिक्षा के हो? यसले मुख्यतया स्वायत्तता र स्वतन्त्रतालाई महत्त्व दिन्छ। मानिसहरूलाई देश र समाजका लागि आफूलाई बलिदान दिन र योगदान दिन, अनि आफ्नो व्यक्तिगत जीवनसँग असम्बन्धित कामकुराहरू गर्न माग गर्ने पूर्वीय समाजको अवस्थाभन्दा यो फरक छ। यसको विपरीत, पश्‍चिमी समाजले मानिसहरूलाई सिकाउने कुरा पूर्वीय समाजले उनीहरूले गरून् भनी माग गर्ने कुराको ठिक उल्टो हुन्छ। पश्‍चिमी समाजले तँलाई समाज, मानवजाति, वा राष्ट्रको महान् उद्देश्यमा केही योगदान दिने माग गर्दैन; पश्‍चिमी शिक्षाको मूल कुरा भनेको तँलाई आफ्नै लागि सोच्न लगाउनु, आफ्ना समस्याहरू आफै सम्हाल्न सिक्न लगाउनु, र अरूलाई, समाजलाई, वा राज्यलाई समस्या नदिनु हो। यसले तँलाई स्वतन्त्र अधिकार, विचारका लागि स्वतन्त्र स्थान, र स्वतन्त्र व्यक्तिगत स्थान दिन्छ, र तेरो स्वतन्त्र सोच्ने क्षमता र समस्याहरूका बारेमा स्वतन्त्र रूपमा सोच्ने र तिनलाई सम्हाल्ने तेरो क्षमतालाई संवर्धन गर्छ। तैँले आफ्ना समस्याहरू आफै समाधान गर्नुपर्छ; तँ स्वतन्त्र, स्वायत्त, र आत्मनिर्भर हुनैपर्छ। पश्‍चिममा यस प्रकारको वैचारिक शिक्षाको सांस्कृतिक पृष्ठभूमि छ, र यस सांस्कृतिक पृष्ठभूमिमा, पश्‍चिमाहरू पनि आफ्नो शैक्षिक विचारधाराको मूलसँग सम्बन्धित मानवताका निश्चित गुणहरू विकास गर्छन्। पूर्वीय मानिसहरूले पूर्वीय सामाजिक नैतिक शिक्षाको पृष्ठभूमिमा पूर्वका शैक्षिक र सांस्कृतिक विशेषताहरू विकास गरेका छन्। पश्‍चिमाहरूले पश्‍चिमी समाजको शैक्षिक गुण बोक्ने हुनाले, तिनीहरूसँग त्यस गुणसँग सम्बन्धित सार पनि हुन्छ। पश्‍चिमाहरूले बोक्ने शैक्षिक गुणको सार वास्तवमा पूर्वीय मानिसहरूले बोक्ने शैक्षिक गुणको सारभन्दा फरक हुन्छ। पूर्वीय मानिसहरूले बोक्ने शैक्षिक गुण देखावटी शिक्षा हो, जबकि पश्‍चिमीहरूले बोक्ने शैक्षिक गुण स्वार्थीपनको शिक्षा हो। पश्‍चिमी शिक्षाको हरेक विषयवस्तुले मानिसहरूलाई स्वतन्त्र र स्वायत्त हुन, आफ्ना समस्याहरूबारे आफै सोच्न, र आफ्ना मामिलाहरू आफै सम्हाल्न र व्यवस्थापन गर्न सिकाउँछ। त्यसकारण, पश्‍चिमी शिक्षामा स्वार्थीपनको शिक्षा हुने गुण हुन्छ। यो स्वार्थीपनको शिक्षा पूर्वीय शिक्षाभन्दा पूर्ण रूपमा फरक छ; यो फरक प्रकारको गुण हो। यस गुणले पश्‍चिमाहरूलाई व्यक्तिगत स्वतन्त्र ठाउँ; व्यक्तिपरक इच्छा, सोचाइ, विचार, दृष्टिकोण, र धारणाहरू; अनि तिनीहरूको आफ्नै अधिकार, तिनीहरूको वर्तमान जीवन अवस्था, र तिनीहरूको वर्तमान मुड र भावनाहरूलाई प्राथमिकता दिन लगाउँछ। तिनीहरू अरू कुराहरूमा, कुनै सामाजिक वा पारिवारिक जिम्मेवारीहरूमा धेरै ध्यान दिन आवश्यक ठान्दैनन्। तिनीहरूले पहिले त आफ्नै समस्याहरू पत्ता लगाउनुपर्छ, आफ्ना भावनाहरूलाई सम्हाल्नुपर्छ, र आफ्ना तत्कालका मामिलाहरू समाधान गर्नुपर्छ, र त्यसपछि मात्रै अरू सबै कुरा आउँछन्। पूर्वीय शिक्षाले पूर्वीय मानिसहरूलाई दमन गर्न र सहन सिकाएको छ, जबकि पश्‍चिमी शिक्षाले पश्‍चिमाहरूलाई आफ्नो अधिकार रक्षा गर्न सिकाएको छ। यसमा, पश्‍चिमाहरू र पूर्वीय मानिसहरू पूर्ण रूपमा फरक छन्। जब पूर्वीय मानिसहरू कुनै कुरा सामना गर्छन्, तब तिनीहरू त्यसलाई सहिरहन्छन्। जब तिनीहरूले साँच्चै सहन सक्दैनन्, तब तिनीहरू आफूलाई भन्छन्, “खराब जीवन असल मृत्युभन्दा राम्रो हो। जीवित रहनका लागि तैँले सहनुपर्छ।” पूर्वीय मानिसहरूको दमन र सहशीलताको विपरीत, पश्‍चिमाहरूमा फरक गुण हुन्छ: तिनीहरूले स्वायत्तता र स्वतन्त्रतामा आफ्नो सामाजिक शिक्षामार्फत आफ्नो अधिकार रक्षा गर्न सिकेका छन्। पूर्वीय मानिसहरूको दबिनुपर्छ र सहनुपर्छ भन्‍ने कुराको तुलनामा, के पश्‍चिमाहरूले आफ्नो अधिकार रक्षा गर्दा तिनीहरूसँग एक निश्चित हदसम्म अलि बढी आत्म-सम्मान र इज्जत हुँदैन र? अर्थात्, त्यसमा अलिक बढी कर्तापन संलग्न हुन्छ, होइन र? (हो।) आफ्नो अधिकारको रक्षा गर्नु पूर्ण रूपमा आधारभूत अवधारणा हो; यसको अर्थ विश्वासको अधिकार, जीवनको अधिकार, वाक स्वतन्त्रताको अधिकार, र यस्तै अन्य कुराहरूलगायत आफ्नो आधारभूत मानव अधिकारको रक्षा गर्न आवश्यक कदमहरू चाल्नु हो। अवश्य पनि, अधिकारको यो आधारभूत रक्षाले मुख्यतया केलाई जनाउँछ? यसले मानिसहरूसँग विचारका लागि स्वतन्त्र स्थान हुनु, कुनै पनि सामाजिक वातावरण वा वरपरका मानिस, घटना, र कामकुराहरूबाट प्रभावित वा नियन्त्रित नभई स्वतन्त्र र स्वाधीन रूपमा मामिलाहरूबारे विचार गर्न सक्षम हुनुलाई जनाउँछ। मामिलाहरूका बारेमा विचार गर्दा उत्पन्न हुने दृष्टिकोणहरू सही हुन् वा गलत, वा व्यक्तिको सोच्ने तरिका सही छ वा छैन भन्‍ने कुरालाई वास्ता नगरी, स्वायत्तता र स्वतन्त्रता हासिल गर्नु नै सबैभन्दा महत्त्वपूर्ण कुरा हो। छोटकरीमा भन्दा, पश्‍चिमाहरू स्वतन्त्र समाजमा बस्छन्, र पश्‍चिमी सामाजिक शिक्षाको सांस्कृतिक सन्दर्भमा भन्दा, तिनीहरूको दिमाग निकै सक्रिय हुन्छ र प्रायः स्वतन्त्रताको अवस्थामा हुन्छ। त्यसकारण, पूर्वीय समाजका मानिसहरूको तुलनामा, पश्‍चिमाहरू आफ्नो सोचाइमा बढी साहसी, सोच्न बढी इच्छुक, र सोच्नमा बढी निपुण हुन्छन्, जबकि प्रायजसो पूर्वीय मानिसहरूको सोचाइ जकडिएको, सूत्रबद्ध, वा दबिएको हुन्छ। सामान्य परिस्थितिहरूमा, पश्‍चिमाहरूको दिमाग स्वतन्त्र, सक्रिय, र समस्याहरूका बारेमा सोच्न इच्छुक हुन्छ। यसलाई अनुचित तरिकाले भन्दा, तिनीहरू अनौठा र असामान्य कुराहरूका बारेमा मनन गर्न, यहाँसम्‍म कि तिनीहरू तिनमा डुब्‍न पनि बढी इच्छुक हुन्छन्। यो उनीहरूले पश्‍चिमी सामाजिक शिक्षाभित्र विकास गर्ने मानवताका गुणहरूको प्रकटीकरण हो, र मानवताको यो प्रकटीकरण पूर्वीयहरूको भन्दा बढी प्रगतिशील छ। एकातिर, तिनीहरू आफ्नो जीवनको अधिकारको रक्षा गर्छन्, र अर्कोतिर, तिनीहरू आफ्नो स्वतन्त्र विचारबाट उत्पन्न हुने विभिन्न दृष्टिकोणहरूको पनि रक्षा गर्छन्। फलस्वरूप, पश्‍चिमी साहित्यिक कृतिहरूमा वा पश्‍चिमी कलात्मक र मनोरञ्जन जीवनमा प्रदर्शित विचार, दृष्टिकोण, र कलात्मक रूपहरू विविध र फराकिला हुन्छन्। सम्पूर्ण मानवजातिमध्ये पश्‍चिमी साहित्यिक कृतिहरू र मनोरञ्जन जीवन तुलनात्मक रूपमा स्वतन्त्र र अग्रगामी छन्, र मानिसहरूले तिनबाट प्रेरणा लिन र धेरै लाभ उठाउन सक्छन्। हेर—केही पूर्वीय साहित्यिक र कलात्मक कृतिहरूले कस्ता विचारहरूको वकालत गर्छन्? देशभक्ति, परिवारप्रतिको प्रेम, आमाबुबाप्रतिको प्रेम, र यस्तै अन्य कुराहरू। यी सबै पूर्वीय सामाजिक नैतिक शिक्षामा पाइने कुराहरू हुन्, वा पूर्वीय संस्कृतिको मूल भाग हुन्। पश्‍चिमी संस्कृतिले पश्‍चिमाहरूलाई विचारका लागि स्वतन्त्र र स्वायत्त ठाउँ प्रदान गरेको हुनाले, तिनीहरूभित्र मानवताको यो गुण उत्पादन गरेको हुनाले, र तिनीहरूलाई स्वतन्त्र विचारको यो अधिकार प्रदान गरेको हुनाले, पश्‍चिमाहरूको साहित्यिक र कलात्मक जीवनमा पूर्वीय मानिसहरूको भन्दा बढी बौद्धिक सार हुन्छ, र साथसाथै, तिनीहरूको सोचको दायरा फराकिलो हुन्छ। हेर् त, पूर्वीय मानिसहरूको सोचको दायरा, वा तिनीहरूले आफ्नो साहित्यिक र कलात्मक जीवनमा व्यक्त गर्ने र वकालत गर्ने विचारहरू, निकै सीमित, साँघुरा, र प्रतिबन्धित हुन्छन्, जबकि पश्‍चिमी मानिसहरूको साहित्यिक र कलात्मक जीवनमा देखा पर्ने विभिन्न विषयहरू निकै फराकिला र सरकारी प्रतिबन्धहरूबाट मुक्त हुन्छन्। यीमध्ये केही विषय कुनै अवधिमा सरकारले लागू गरेको कुनै निश्चित कानुनमाथि मानिसहरूको मानवताको हिसाबमा गरिएको चिन्तन, वा त्यसले समाज वा व्यक्तिको जीवन र परिवारमा पार्ने प्रभावमाथिको चिन्तन हुन्। अरू चाहिँ विद्यालय शिक्षा र मानव अधिकारमाथिको चिन्तन, साथै अन्य विभिन्न मुद्दाहरू, जस्तै जातीय समानता, जातीय भेदभाव, र विभिन्न वर्णका मानिसहरूबीचको सम्बन्धमाथि—आप्रवासीहरूका साथसाथै—सबै सामाजिक वर्गका मानिसहरूबीच हुने छलफलहरू हुन्। यसबाट, पश्‍चिमी साहित्यिक र कलात्मक कृतिहरूमा प्रतिबिम्बित हुने विभिन्न विषयहरूको दायरा निकै फराकिलो छ, साथै त्यसमा संलग्न विभिन्न विचार र दृष्टिकोणहरूको दायरा पनि फराकिलो छ भन्ने कुरा देख्न सकिन्छ। तिनले फराकिलो कानुनी ढाँचाभित्र केही कानुन प्रवर्तन निकायहरूले प्रयोग गर्ने विधि र साधनहरूले गर्दा हुने सामाजिक प्रभाव, साथै जनतामाथि पर्ने विभिन्न मनोवैज्ञानिक बोझ वा मानिसहरूको जीवनमा पछि आइपर्ने विभिन्न असरहरूलाई समेत प्रतिबिम्बित गर्छन्। यी सबै विभिन्न पश्‍चिमी साहित्यिक र कलात्मक कृतिहरूमा प्रस्तुत गरिने विचार र दृष्टिकोणहरू हुन्। एकातिर, यी पश्‍चिमी सांस्कृतिक सन्दर्भभित्र वकालत गरिएका विचारहरू हुन्; अर्कोतिर, पश्‍चिमी सांस्कृतिक शिक्षाको सन्दर्भमा रहेर मानिसहरूले स्वतन्त्र रूपमा सोच्न सक्ने हुनाले यी विचार र दृष्टिकोणहरू देखा पर्छन्। छोटकरीमा भन्दा, पश्‍चिमाहरूले आफ्नो साहित्यिक र कलात्मक कृतिहरूमा प्रस्तुत गर्ने विभिन्न विचारहरू, साथै विभिन्न सामाजिक वर्ग र विभिन्न उद्योगहरूमा रहेका पश्‍चिमाहरूले सबै प्रकारका कुराहरूलाई सम्हाल्ने तरिकामा अपनाउने विचार, दृष्टिकोण, संसारसँग व्यवहार गर्ने दर्शन र मनोवृत्तिहरू पूर्वीय मानिसहरूको भन्दा पूर्ण रूपमा फरक हुन्छन्। यहाँ एउटा सरल उदाहरण छ: पूर्वमा, जब एक कर्मचारीले कुनै कम्पनीका लागि काम गर्छ, तब उसको जीविका उसको मालिकबाट चल्छ, त्यसैले उसले आफ्नो मालिकले जे भन्यो त्यही गर्नुपर्छ। यदि उसलाई आफ्ना छोराछोरीलाई लिन जाने वा किराना सरसामान किन्न जानेजस्ता मालिकका केही घरायसी कामहरू गर्न भनियो भने पनि, ऊ पूर्ण रूपमा आज्ञाकारी हुनुपर्छ र उसले इन्कार गर्ने आँट गर्दैन। ऊ आफ्नो छुट्टीको समयमा समेत बोलाएको बेला हाजिर हुनुपर्छ। ऊ आफ्नो मालिकको परिचारक, अधीनमा बस्ने व्यक्ति, र दास हुन्छ। पूर्वमा कर्मचारी र मालिकबीचको मातहतको सम्बन्ध यस्तै हुन्छ। कर्मचारीले असहज, निराश, र अनिच्छुक महसुस गर्न सक्छ, तर ऊसँग कुनै विकल्प हुँदैन—उसले सहन मात्रै सक्छ। त्यो उसको मालिक हो, उसको जीविका चलाइदिने व्यक्ति हो, त्यसैले उसले आफूलाई उसको कृपामा छोड्न मात्रै सक्छ। पूर्वमा, मालिकले आफ्ना कर्मचारीहरूलाई जतिसुकै शोषण गरे पनि, र उसका कार्यहरू जतिसुकै अव्यावहारिक भए पनि, कर्मचारीहरूले त्यसलाई सहन मात्रै सक्छन्; तिनीहरूसँग यस अवस्थाबाट मुक्त हुने कुनै उपाय हुँदैन। केही पूर्वीय देशहरूमा श्रम कानुनहरू पनि हुन सक्छन्, जुन कानुनहरूलाई प्रत्येक नागरिकको कानुनी अधिकार र हितको रक्षा गर्नका लागि बनाइएका हुन्छन्, तर सामाजिक स्तरमा, यो पूर्व भएकाले, आफ्नो मालिकले श्रम कानुन तोडे पनि कुनै पनि कर्मचारीले उसलाई मुद्दा हाल्ने आँट गर्दैन। उसको अधिकार जतिसुकै खोसिए पनि वा उसको मालिकले उसलाई जतिसुकै शोषण गरे पनि, उसले केही गर्न सक्दैन। श्रम कानुन भए पनि, उसले आफ्नो अधिकार र हितको रक्षा गर्न कानुन प्रयोग गर्न सक्दैन। उसले त्यसलाई स्वीकार गर्न र स्थितिलाई जारी रहन दिन मात्रै सक्छ। अर्कोतर्फ, पश्‍चिम फरक छ। पश्‍चिममा कर्मचारी र मालिकबीचको मातहतको सम्बन्ध कामको स्तरमा र कामको समयमा मात्रै हुन्छ। कामबाहेक, तिनीहरूबीच कुनै व्यक्तिगत, भावनात्मक सम्बन्ध हुँदैन। यदि तेरो मालिकले तँलाई ओभरटाइम काम गर्न भन्यो भने, तैँले इन्कार गर्न पाउँछस्। यदि तेरो मालिकले तँलाई उसका छोराछोरीलाई लिन वा किराना सरसामान किन्न मद्दत गर्न भन्यो भने, तैँले यसो भन्न सक्छस्, “मलाई यो काम गर्न लगाउने कुनै अधिकार तपाईँसँग छैन। त्यो मेरो काम होइन। म तपाईँको सेवा गर्न बाध्य छैनँ।” तैँले इन्कार गर्न सक्छस्। यदि तेरो मालिकले बारम्बार र जबरजस्ती तँलाई यी कामहरू गर्न लगायो भने, तैँले उसलाई मुद्दा हाल्न सक्छस्, र पश्‍चिमी श्रम कानुनहरू लागू हुनेछन्; कानुनले सोहीअनुसार प्रतिक्रिया दिनेछ। पश्‍चिमाहरूले यसो गर्न सक्छन्, र तिनीहरू यसो गर्न डराउँदैनन्, तर पूर्वीय मानिसहरू डराउँछन्। पूर्वीय मानिसहरूका धारणाहरूअनुसार, तैँले तेरो हाकिम वा हैसियत वा ख्याति भएको व्यक्तिले जे गर्न भन्यो त्यही गर्नुपर्छ, र तिनीहरूलाई सित्तैँमा सेवाहरू प्रदान गर्नुपर्छ। तैँले यसोसमेत भन्नुपर्छ, “म तपाईँको सेवा गर्न इच्छुक छु, तपाईँका लागि आफ्नो ज्यान दिन तयार छु, र बदलामा केही पनि आशा गर्दिनँ। तपाईँको सेवा गर्न पाउनु त मेरो सम्मान हो!” तिनीहरूले तेरो श्रमको शोषण गरे पनि वा तेरो मानव अधिकार खोसे पनि, तैँले त्यो स्वीकार गर्नुपर्छ र कुनै पारिश्रमिकको माग गर्नु हुँदैन। यदि तैँले त्यसो गरिस् भने, त्यसको अर्थ तँ कृतघ्न भइरहेको हुन्छस् र तैँले तिनीहरूको बेइज्जत गरिरहेको हुन्छस्, र तिनीहरूले तँलाई त्यसको मूल्य चुकाउन लगाउनेछन्। अर्कोतर्फ, पश्‍चिमाहरू फरक छन्। तिनीहरूले आफ्नो अधिकारको रक्षा गर्न सिकेका छन् र यी अधिकारहरूलाई अत्यन्तै प्रभावकारी रूपमा प्रयोग गर्छन्, र तिनलाई आफूले सकेसम्म लागू गर्छन्। यदि राष्ट्रपति वा कुनै प्रख्यात व्यक्तिले खाना खाएपछि टिप्स छोडेन भने पनि, उजुरी दर्ता गरिनेछ—यो श्रम कानुनले कामदारहरूलाई दिएको अधिकार हो। जब पूर्वीय मानिसहरूले यस्ता परिस्थितिहरूको सामना गर्छन्, तब तिनीहरू उजुरी गर्ने आँट गर्दैनन्। तिनीहरू सोच्छन्, “उनीहरू अधिकारी हुन्, प्रसिद्ध व्यक्ति हुन्। के मैले उनीहरूविरुद्ध मुद्दा जित्न सक्छु र? मैले जिते पनि, यदि उनीहरूले पर्दापछाडि मेरा लागि परिस्थितिहरू कठिन बनाइदिए भने मैले के गर्ने? यदि मैले उनीहरूलाई मुद्दा हालेँ भने, म गम्भीर समस्यामा पर्नेछु, र म आफ्नो ज्यानसमेत गुमाउन सक्छु।” त्यसकारण, पूर्वीय मानिसहरूले टिप्स माग्ने आँट गर्नुभन्दा बरु घाटा सहन्छन्। यसलाई सहनु भनिन्छ। तर पश्‍चिमाहरू फरक छन्। तिनीहरू सोच्छन्, “मैले किन सहनुपर्‍यो र? म अरू कसैका लागि आफ्नो जीवन बिताउन जन्मेको होइनँ—म आफ्नै लागि जिउँछु। मैले आफ्नो अधिकारको रक्षा गर्नुपर्छ। यो मैले पाउनुपर्ने पैसा हो। तिमी कुनै प्रख्यात व्यक्ति वा ठूलो मान्छे हौ भन्‍ने मलाई वास्ता छैन, तिमीले तिर्नुपर्छ। सबै समान छन्। तिमीलाई टिप्स नदिने अधिकार केले दिन्छ? यदि तिमीले टिप्स दिएनौ भने, म तिमीलाई मुद्दा हाल्नेछु!” अनि तिनीहरूले टिप्स पाएपछि, मामिला सुल्झिन्छ। यी नै पूर्वीय मानिसहरू र पश्‍चिमी मानिसहरूले आ-आफ्ना सांस्कृतिक शिक्षामार्फत प्राप्त गर्ने मानिस, घटना, र कामकुराहरूलाई सम्हाल्ने फरक-फरक विचार, दृष्टिकोण, र तरिकाहरू हुन्।

पूर्व र पश्‍चिम तिनीहरूको सांस्कृतिक शिक्षाका विधिहरूमा र त्यस शिक्षाको विशेष विषयवस्तुमा फरक छन्। शिक्षाका यी विभिन्न रूपहरूले विभिन्न मानव संस्कृतिहरू, साथै विभिन्न जातीय समूहहरूका मानवताका गुणहरू उत्पादन गरेका छन्। मानवताका यी गुणहरूका साथ, पूर्वीय मानिसहरूको आफ्नै जीवनशैली, जीवन अवस्था, सोच्ने तरिका, र संसारसँग व्यवहार गर्ने मनोवृत्तिहरू हुन्छन्, जबकि पश्‍चिमाहरूको आफ्नै जीवनशैली, जीवन अवस्था, र संसारसँग व्यवहार गर्ने तरिका र मनोवृत्तिहरू हुन्छन्। संसारसँग व्यवहार गर्ने यी दुई मनोवृत्तिमध्ये, एउटा दबिनु र सहनु हो, र यो विशेष गरी संयमित हुन्छ; अर्कोले मानिसहरूको व्यक्तिपरक इच्छा र चाहनाहरूको अधिकारको रक्षा गर्नमा विशेष जोड दिन्छ। एउटा देखावटी शिक्षाबाट उत्पादन हुन्छ, र अर्को स्वार्थीपनको शिक्षाबाट उत्पादन हुन्छ। मानवताका यी गुणहरू जुनसुकै प्रकारको शिक्षामा उत्पादन भए पनि—चाहे त्यो दबिनु र सहनु होस् वा आफ्नो अधिकारको रक्षा गर्नु होस्, संयम होस् वा खुलापन होस्—तीमध्ये कुन चाहिँ सकारात्मक कुराहरू हुन्? (चाहे पूर्वीय होस् वा पश्‍चिमी, मानवताका यी गुणहरूमध्ये कुनै पनि सकारात्मक कुरा होइनन्।) तिमीहरू ती सकारात्मक कुराहरू होइनन् भनेर किन भन्छौ? तिमीहरूका विशेष कारणहरू सुनौँ। तिमीहरूमध्ये कसैले पनि भन्न सक्दैनौ, होइन र? (सक्दैनौँ।) उठाइएको मामिला जुनसुकै भए पनि, अरू मानिसहरूले कुरा खोतल्लान् भनेर तिमीहरू सबै डराउँछौ, र जब तिनीहरूले त्यसो गर्छन्, तब तिमीहरू अन्योलमा पर्छौ र तिमीहरू कामकुराहरू स्पष्ट रूपमा व्याख्या गर्न सक्दैनौ। यसले त्यस सन्दर्भमा तँमा स्पष्टताको कमी छ भन्‍ने प्रमाणित गर्छ, त्यसैले तैँले यसबारे सङ्गति गर्नुपर्छ। मैले तँलाई सोधेको त्यो प्रश्‍न सङ्गति गर्न लायकको विषय हो, होइन र? (हो।) यो विषय “परमेश्‍वरले सृष्टि गरेको कुरा” सँग सम्बन्धित छ। त्यसैले पहिले हेरौँ: परमेश्‍वरले सृष्टि गरेको मानवजाति कस्तो प्राणी हो? परमेश्‍वरले सृष्टि गर्ने कुराहरू सकारात्मक कुरा हुन्। व्यक्तिमा भएका कुन-कुन कुराहरू परमेश्‍वरले सृष्टि गर्नुभएको हो? (व्यक्तिको स्वतन्त्र इच्छा, र परमेश्‍वरले उसलाई दिने बुद्धि।) मोटामोटी रूपमा भन्दा, व्यक्तिको अन्तर्निहित अवस्थाहरू सबै परमेश्‍वरले दिनुभएको र सृष्टि गर्नुभएको हो। यदि हामीले “सृष्टि गर्नुभएको” शब्द प्रयोग गर्‍यौँ भने, यो अलि अमूर्त हुन सक्छ, किनभने सबै जना आफ्ना आमाबुबाबाट जन्मेका हुन्, परमेश्‍वरको आफ्नै हातले बनाएका होइनन्। “परमेश्‍वरले सृष्टि गरेको कुरा” भन्ने वाक्यांश प्रयोग गर्दा यो अलि फराकिलो हुन्छ; यो त्यति उपयुक्त छैन। त्यस अवस्थामा, “परमेश्‍वरले मानिसहरूलाई दिने अन्तर्निहित अवस्थाहरू” भन्दा यो अलिक बढी विशेष र वस्तुगत हुन्छ। परमेश्‍वरले मानिसहरूलाई दिने अन्तर्निहित अवस्थाहरू “परमेश्‍वरले सृष्टि गरेको कुरा” भन्ने विषयसँग सम्बन्धित छन्। त्यसोभए, के हामी व्यक्तिका अन्तर्निहित अवस्थाहरू सबै सकारात्मक कुरा हुन् भनेर भन्न सक्छौँ? (सक्छौँ।) व्यक्तिको रूप, उसको भाषिक सामर्थ्य, र उसका सबै इन्द्रिय र उसका शारीरिक गुणहरू, साथै उसको स्वतन्त्र इच्छा, उसको सोच्ने र मनन गर्ने सामर्थ्य, उसका प्राकृतिक सामर्थ्य र प्रतिभाहरू, र उसले जीवित प्राणीका रूपमा पालन गर्ने अस्तित्वका सबै नियम—यी सबै सकारात्मक कुरा हुन्। अर्थात्, परमेश्‍वरले मानिसहरूलाई दिने अन्तर्निहित अवस्थाहरू सबै सकारात्मक कुरा हुन्। त्यसोभए, के यी सकारात्मक कुराहरूमा व्यक्तिको दिमागमा उत्पन्न हुने वा उसले समाज र विभिन्न युगबाट स्वीकार गर्ने विभिन्न विचारहरू समावेश हुन्छन्? (हुँदैनन्।) मानिसहरूले समाज वा मानवजातिबाट प्राप्त गर्ने कुनै पनि कुरा परमेश्‍वरले दिनुभएको होइन, न त यो परमेश्‍वरले सुरुमा सृष्टि गरेको कुरा नै हो। के भन्न सकिन्छ भने कुनै कुरा समाज वा मानवजातिबाट आएको हो भने, त्यो सकारात्मक कुरा होइन। यसलाई व्यापक, वैचारिक तरिकाले सारांशीकृत गर्दा, हामी यसो भन्नेछौँ। अनि यसलाई तोकेर भन्दा नि? के पूर्वीय सामाजिक नैतिक शिक्षाको सांस्कृतिक सन्दर्भमा उत्पादन हुने मानवताका गुणहरू र सोच्ने तरिकाहरू केही हदसम्म विकृत छैनन् र? यसलाई यसरी पनि भन्न सकिन्छ: पूर्वीय समाजमा, मानिसहरूको दिमाग बाँधिएको र विकृत हुन्छ; तिनीहरू समाज र शैतानबाट आएका निश्चित विचार र दृष्टिकोणहरूद्वारा भ्रष्ट र प्रभावित भएका हुन्छन्। के यसको अर्थ तिनीहरूको दिमाग शैतानको प्रक्रियाबाट गुज्रेको हुन्छ भन्‍ने होइन र? (हो।) मानिसहरूको दिमाग प्रक्रियाबाट गुज्रेको हुन्छ, र तिनीहरूका विचारहरू तिनीहरूको मानवताबाट जन्मेका हुँदैनन्। यी शिक्षाहरू सकारात्मक कुराहरूबाट आउँदैनन्, न त ती परमेश्‍वरबाट नै आउँछन्। ती परमेश्‍वरबाट नआउने हुनाले, तिनले जुनसुकै विचार, दृष्टिकोण, र सोच्ने तरिकाहरू उत्पादन गरे पनि—र तिनले अन्ततः जुनसुकै मानवताका गुणहरू उत्पादन गरे पनि—तीबाट पछि देखा पर्ने अन्य सबै कुरालगायत, ती नकारात्मक कुराहरू नै हुन्छन्, सकारात्मक कुराहरू होइनन्। यो यस्तो कुरा हो जसका बारेमा तिमीहरू निश्चित भएका छौ, होइन र? (हो।) पूर्वीय मानिसहरूको दिमाग जकडिएको र विकृत हुन्छ, र निश्चित पूर्वीय विचार र दृष्टिकोणहरूबाट पनि प्रभावित हुन्छ, त्यसैले तिनीहरूको मानवताका गुणहरूद्वारा व्यक्त हुने कुराहरू सबै नकारात्मक हुन्छन्। अब पश्‍चिमलाई हेरौँ। पश्‍चिमाहरूको वैचारिक शिक्षाको विषयवस्तु के हो? के यो सत्यतासँग सम्बन्धित हुन्छ? के पश्‍चिमी शिक्षाको विषयवस्तु र यसले मानिसहरूलाई लागिपर्न सिकाउने मानवताका प्रकटीकरणहरू परमेश्‍वरका वचनहरूबाट आउँछन्? (आउँदैनन्।) यसलाई अझ स्पष्ट रूपमा भन्नुपर्दा, म तिमीहरूलाई एउटा प्रश्‍न सोध्छु: के यो शिक्षा—जीवन, अस्तित्व, र सांसारिक मामिलाहरूसँग व्यवहार गर्नेबारेका यी विचार र दृष्टिकोणहरूपछाडिका सिद्धान्तहरू, र ती कुराहरूसँग व्यवहार गर्ने यी विधिहरू—परमेश्‍वरका वचनहरूअनुरूप हुन्छ? के यो सत्यताअनुरूप हुन्छ? (हुँदैन।) यो कुन हिसाबमा सत्यताअनुरूप हुँदैन? (यो पश्‍चिमी स्वार्थीपनको शिक्षाजस्तै हो—यसले विचारको स्वतन्त्रतालाई सम्मान गरे पनि, मानिसहरूलाई आफ्‍ना बारेमा मात्रै विचार गर्नुपर्छ र अरूका बारेमा विचार गर्नु पर्दैन भन्‍ने सिकाउँछ। यो परमेश्‍वरका वचनहरू र सत्यताअनुरूप छैन।) त्यसोभए परमेश्‍वरका वचनहरू र सत्यताले के भन्छन्? (एकअर्कासँगको अन्तरक्रियामा, मानिसहरूले आफ्नो हित वा भावनाहरूलाई मात्रै विचार गर्नु हुँदैन; बरु, तिनीहरूले आफ्ना व्यवहारहरूले कसरी अरूको आत्मिक वृद्धि गर्न सक्छन् र साथसाथै त्यो सत्यताअनुसार हुन सक्छ भनेर विचार गर्नुपर्छ।) परमेश्‍वरका वचनहरूले तँलाई के भन्छन् भने, तैँले मामिलाहरूलाई स्वतन्त्र र वस्तुगत रूपमा सोचे पनि, वा कुनै निश्चित विचार वा दृष्टिकोणको प्रभुत्वमा रहेर सोचे पनि, तैँले आफ्नो हितको रक्षा गर्न वा आफ्नो इज्जत र घमण्डको रक्षा गर्नका लागि मात्रै त्यसो गर्नु हुँदैन—यो परमेश्‍वरमा विश्वास गर्नेहरूले मामिलाहरूबारे विचार गर्ने सिद्धान्त होइन। जब तँ मामिलाहरूबारे विचार गर्छस्, तब तैँले तेरो दृष्टिकोण सत्यताअनुरूप छ कि छैन, यी मामिलाहरूलाई सत्यता प्रयोग गरेर समाधान गर्न सकिन्छ कि सकिँदैन, र तेरो दृष्टिकोण सत्यता सिद्धान्तहरूअनुरूप छ कि छैन र त्यसले परमेश्‍वरमा समर्पित हुन डोऱ्याउँछ कि डोऱ्याउँदैन भन्‍ने कुरामा ध्यान केन्द्रित गर्नुपर्छ। मामिलाहरूलाई विचार गर्ने सिद्धान्त यही हो। चाहे तैँले मानिसहरूसँग व्यवहार गरिरहेको होस्, वा आफ्नो परिवार वा आफ्नो वरपरका अन्य कुराहरूसँग सम्बन्धित मामिलाहरूसँग व्यवहार गरिरहेको होस्, तैँले केवल आफ्नो अधिकार र हितको रक्षा गर्नुको सट्टा परमेश्‍वरका वचनहरू र सत्यता सिद्धान्तहरूअनुसार काम गर्नुपर्छ। परमेश्‍वरले माग गर्नुभएअनुसार आफूलाई आचरणमा ढाल्ने सिद्धान्तहरू यिनै हुन्। त्यसैले, झट्ट हेर्दा, पूर्वीय संस्कृतिको शिक्षाको तुलनामा, पश्‍चिमी सांस्कृतिक शिक्षाले मानव अधिकार र मानिसहरूको अधिकारको रक्षा गर्ने कुरालाई बढी महत्त्व दिन्छ। यो पूर्वीय संस्कृतिभन्दा श्रेष्ठ छ, तर यसको अर्थ यसले सत्यताको ठाउँ लिन सक्छ भन्‍ने होइन। तँलाई यो पूर्वीय संस्कृतिभन्दा श्रेष्ठ भएकाले, वा यसले मानव अधिकारको सम्मान गर्ने र मानिसहरूलाई स्वतन्त्र र स्वाधीन हुन सक्षम बनाउने भएकाले, यसले सत्यता सिद्धान्तहरूको ठाउँ लिन सक्छ र यसलाई सकारात्मक कुराका रूपमा वर्णन गर्न सकिन्छ भन्‍ने लाग्नु हुँदैन। पश्‍चिमी सांस्कृतिक शिक्षा पूर्वीय सांस्कृतिक शिक्षाभन्दा श्रेष्ठ मात्रै छ र मानवताका आवश्यकताहरूसँग बढी मिल्छ, तर यसलाई सत्यता सिद्धान्तहरूसँग बराबर गर्न सकिँदैन, न त यसले तिनलाई प्रतिस्थापित गर्न नै सक्छ। एक निश्चित हदसम्म, यसले मानवताका आवश्यकताहरू, साथै मानिसहरूको इज्जत र तिनीहरूको अधिकार र हितलाई मात्रै समर्थन र सम्मान गर्छ। तर, यो सम्मान मानवताको हिसाबमा मात्रै सान्दर्भिक छ। सत्यता र इन्साफको हिसाबमा, यसले यी दुवै कुरालाई समर्थन गर्दैन। त्यसकारण, पश्‍चिमी सांस्कृतिक शिक्षा स्वार्थीपनको शिक्षा हो। स्वार्थीपनको शिक्षाको अर्थ हो, “सबैले मेरो हितको सेवा गर्नुपर्छ। मैले केही गर्नुअघि सबै कुरा आफै सोच्नुपर्छ। मेरो व्यक्तिगत हित, मेरो मानव अधिकार, र मेरो व्यक्तिगत अधिकार सर्वोपरि छन्।” के यहाँ कुनै नैतिक इन्साफको कुरा छ? के यहाँ कुनै निष्पक्षताको कुरा छ? (छैन।) यदि कुनै निष्पक्षता वा नैतिक इन्साफ छैन भने, यो कसरी सत्यता सिद्धान्तहरूअनुसार हुन सक्छ र? निश्चित हदसम्म, पश्‍चिमी सांस्कृतिक शिक्षाले तेरा मानव अधिकारहरूको सम्मान गर्छ; यसले तँलाई मामिलाहरूका बारेमा सोच्ने र आफ्ना विचारहरू स्वतन्त्र रूपमा व्यक्त गर्ने अधिकार दिन्छ। यसरी, यसले आधारभूत रूपमा मानिसहरूको इज्जत र मानव अधिकारको रक्षा गर्न सक्छ। त्यसैले, एक निश्चित हदसम्म, पश्‍चिमी शिक्षा मानवताका आवश्यकताहरूसँग बढी मिल्दोजुल्दो छ। तर के पश्‍चिमी शिक्षाले मानिसहरूलाई जीवनको सही मार्गमा मार्गदर्शन गर्न सक्छ? के यसले मानिसहरूलाई सबै मानिसहरूलाई व्यवहार गर्न र सबै कामहरू सत्यता सिद्धान्तहरूअनुसार गर्न सक्षम बनाउन सक्छ? यसले यसो गर्न सक्दैन। पश्‍चिमी शिक्षाले सबैलाई मानव अधिकार र आफ्नो इज्जतको रक्षा गर्ने अधिकार छ भनेर ग्यारेन्टी दिन सक्छ—यो पूर्ण रूपमा मानवताका आवश्यकताहरूअनुरूप छ। तर, समाजको वास्तविक स्थितिसँग मापन गर्दा, बिरलै देशहरूले मानव अधिकारको ग्यारेन्टी दिने मानक पूर्ण रूपमा पूरा गर्न सक्छन्। यथार्थ रूपमा भन्दा, आजको समाजमा, मानिसहरूलाई मामिलाहरूबारे स्वतन्त्र रूपमा सोच्न र आफ्ना विचारहरू स्वतन्त्र रूपमा व्यक्त गर्न अनुमति दिन सक्ने सामाजिक प्रणाली निकै राम्रो सामाजिक प्रणाली हो। परमेश्‍वरले मानिसहरूलाई स्वतन्त्र इच्छा र मामिलाहरूका बारेमा स्वतन्त्र रूपमा सोच्ने क्षमता दिनुभयो; यो उहाँले तिनीहरूलाई दिएको क्षमताको एउटा पक्ष मात्रै हो। तर, परमेश्‍वरले तिमीहरूलाई कहिल्यै पनि यसो भन्नुभएको छैन, “स्वार्थी होओ, स्वायत्त होओ। सबै कुरा तिमीहरूको आफ्नै हितमा केन्द्रित हुनुपर्छ। तिमीहरूको आफ्नै हित सर्वोपरि छ। सबै कुरामा तिमीहरू स्वतन्त्र हुनुपर्छ र आफ्‍नो मालिक आफै हुनुपर्छ, र सत्यता खोज्ने, स्वर्गको इच्छाबारे सोध्ने, वा अरूको हितलाई विचार गर्ने कुनै आवश्यकता छैन।” परमेश्‍वरले कसैलाई पनि यसरी कहिल्यै सिकाउनुभएको छैन। परमेश्‍वरले मानिसहरूलाई तिनीहरूको जीवनमा मार्गदर्शन गर्न सुरु गर्नुभएदेखि नै, उहाँले सबै पक्षहरूमा जिउने र आत्मआचरणका विशेष तरिकाहरू औँल्याउनुभएको छ, मानिसहरूलाई सत्यता पछ्याउन, उहाँका योजनाबद्ध कार्य र बन्दोबस्तहरूमा समर्पित हुन, इमानदार मानिस बन्‍न, सृजित प्राणीको कर्तव्य पूरा गर्न, र यस्तै अन्य कुराहरू गर्न भन्नुभएको छ। यी सबै व्यक्तिको जीवनको सबैभन्दा महत्त्वपूर्ण पछ्याइहरू हुन्। परमेश्‍वरले व्यक्त गरेका धेरै सत्यतामध्ये, उहाँले तिमीहरूलाई कहिल्यै आफ्नो अधिकारको रक्षा गर्न भन्नुभएको छैन, न त उहाँले तिमीहरूलाई कहिल्यै मामिलाहरूका बारेमा स्वतन्त्र रूपमा सोच्न र आफ्नो स्वतन्त्र ठाउँको रक्षा गर्न नै भन्नुभएको छ। परमेश्‍वरले त्यस्तो केही पनि कहिल्यै भन्नुभएको छैन। परमेश्‍वरले तिमीहरूलाई मामिलाहरूबारे स्वतन्त्र रूपमा सोच्ने क्षमता मात्रै दिनुभयो—त्यति मात्रै हो। तिमीहरूसँग यो सामर्थ्य छ, र तिमीहरूसँग स्वतन्त्र इच्छाको अन्तर्निहित अवस्था पनि छ। तर, मानिसहरूलाई यस्ता अन्तर्निहित अवस्थाहरू दिँदा, परमेश्‍वरले तिनीहरूका लागि व्यवस्था र आज्ञाहरू पनि स्थापित गर्नुभयो, र तिनीहरूलाई विभिन्न सत्यताहरू प्रदान गर्नुभयो, र तिनीहरूलाई कसरी आफूलाई आचरणमा ढाल्ने र कसरी परमेश्‍वरको आराधना गर्ने भनी बताउनुभयो—सबै मामिलामा, मानिसहरूले पालन गर्नुपर्ने सत्यता सिद्धान्तहरू छन्। तर परमेश्‍वरका सबै वचन र मानिसहरूलाई उहाँले दिएका चेतावनीहरूमा, उहाँले मानिसहरूलाई कहिल्यै स्वायत्त हुन, स्वतन्त्र हुन, वा आफ्नो अधिकारको रक्षा गर्न सिक्न भन्नुभएको छैन। त्यस्ता विचार, दृष्टिकोण, वा त्यस्ता भनाइ र शिक्षाहरू परमेश्‍वरका वचनहरूमा वा सत्यतामा कहिल्यै देखा परेका छैनन्। यसको विपरीत, परमेश्‍वरले मानिसहरूका भ्रष्ट स्वभावहरूलाई खुलासा गर्ने वचनहरूमा, उहाँ तिनीहरूको अहङ्कार र तिनीहरूको स्वार्थीपनलाई खुलासा गर्नुहुन्छ। यो स्वार्थीपन एउटा यस्तो गुण हो जुन मानिसहरूलाई शैतानले भ्रष्ट तुल्याएपछि तिनीहरूको मानवताद्वारा प्रकट हुन्छ। कतिपय मानिसमा, यो तिनीहरू शैतानद्वारा भ्रष्ट तुल्याइएपछि तिनीहरूले आफ्नो हित सुरक्षित गर्न प्रयास गर्दा प्रदर्शित हुन्छ; अरूमा, यो विशुद्ध रूपमा यस समाजले दिएको शिक्षाको उपजका रूपमा देखा पर्छ। दुवै अवस्थामा, यो स्वार्थीपन नै हुन्छ। यो जसरी उब्जे पनि, छोटकरीमा भन्दा, तँ स्वार्थी छस् भने, त्यो मानवताको एउटा गुण र प्रकटीकरण हो जुन तैँले भ्रष्ट स्वभावहरूमा जिउँदा प्रदर्शन गर्छस्। के अब यो कुरा स्पष्ट भयो? (भयो।)

परमेश्‍वरले मानिसहरूलाई दिनुहुने जन्मजात अवस्थाहरूमा समावेश भएका विभिन्‍न सामर्थ्यहरू, वा मानिसहरूमा जन्मजात रूपमा आउने क्षमता र सक्षमताहरूको पश्चिमी वा पूर्वीय शिक्षासँग कुनै सरोकार छैन। मानिसहरूका परमेश्‍वर-प्रदत्त जन्मजात अवस्थाहरूभित्रका विभिन्‍न सामर्थ्यहरू सकारात्मक कुराहरू हुन्। म किन ती सकारात्मक कुराहरू हुन् भनी भन्छु? किनभने यी जन्मजात अवस्थाहरू परमेश्‍वरबाट आएका हुन्छन्। तोकेरै भन्दा, यी जन्मजात अवस्थाहरू हुनुले एक सृजित मानवलाई सकारात्मक कुराहरू स्वीकार गर्न, र वास्तविक जीवनमा उसले सामना गर्ने विभिन्‍न मानिस, घटना, र कामकुराहरूबाट सिक्न, तिनका आधारमा आत्म-चिन्तन गर्न, बोध गर्न, र बुझ्न सक्‍ने तुल्याउँछ। यो परमेश्‍वरद्वारा मानिसहरूका लागि मिलाइएको र तयार गरिएको कुरा हो, त्यसैले यो एक सकारात्मक कुरा हो। चाहे पूर्वीय शिक्षा होस् वा पश्चिमी, वा पूर्वीय संस्कृति होस् वा पश्चिमी, कुनैको पनि परमेश्‍वरले मानिसहरूलाई सिकाउनुहुने र प्रदान गर्नुहुने सत्यतासँग कुनै सरोकार हुँदैन। यो त सत्यता र परमेश्‍वरले मानिसहरूमा हुनुपर्छ भनी माग गर्नुहुने मानवताको विरुद्धमा समेत जान्छ। त्यसकारण, न त पूर्वीय शिक्षा सकारात्मक कुरा हो न त पश्चिमी शिक्षा नै सकारात्मक कुरा हो। चाहे त्यो समाजबाट, दुष्ट प्रवृत्तिहरूबाट आएको होस्, वा कुनै शासक वर्गबाट आएको होस्, त्यो सकारात्मक हुँदैन। पश्चिमी शिक्षा पूर्वीय शिक्षाभन्दा अलिक बढी उन्नत र राम्रो भए तापनि, र त्यसले मानिसहरूलाई केही स्वतन्त्रता दिन र तिनीहरूका केही आवश्यकताहरू पूरा गर्न सक्‍ने भए पनि, त्यसले मानिसहरूको स्वतन्त्र इच्छा र मामिलाहरूबारे सोच्ने र स्वतन्त्र रूपमा विचार व्यक्त गर्ने तिनीहरूको सामर्थ्यको उपयोग मात्रै गर्छ। अर्थात्, त्यसले सकारात्मक कुराहरूको उपयोग गर्छ, तर त्यसले वकालत गर्ने विचारहरू र त्यसले हासिल गर्ने लक्ष्य राख्ने उद्देश्यहरू भनेका मानिसहरूलाई सही मार्गमा हिँडाउने होइनन्, न त तिनीहरूलाई परमेश्‍वरले चाहनुभएको जस्तो साँचो सृजित मानव बन्न मद्दत गर्ने नै हुन्। त्यसैले, यसको आधारमा हेर्दा, पश्चिमी शिक्षा पूर्वीय शिक्षाभन्दा श्रेष्ठ भए तापनि वा त्यसले मानवताका आवश्यकताहरू पूरा गरे तापनि, त्यसले मानिसहरूको स्वतन्त्र इच्छा वा निश्चित सामर्थ्यहरूको उपयोग गरेर, तिनीहरूलाई परमेश्‍वरमा समर्पित हुन, सृजित प्राणीको रूपमा उचित व्यवहार गर्न, र एक सृजित प्राणीको कर्तव्य पूरा गर्न सक्षम बनाएको छैन। यो शिक्षाले मानिसहरूलाई परमेश्‍वरको सामु ल्याएको वा तिनीहरूलाई परमेश्‍वरको आराधना गर्न र दुष्टताबाट अलग बस्न सक्षम हुन मद्दत गरेको पनि छैन। पूर्वीय शिक्षा र पश्चिमी शिक्षाको एउटै काम छ: ती दुवैले मानिसहरूलाई परमेश्‍वर र सत्यताबाट टाढा बनाउँछन्। चाहे त्यो पूर्वीय संस्कृति होस् वा पश्चिमी संस्कृति, दुवै शैतानले मानवजातिमाथि गरेको शासनको बृहत्तर सामाजिक पृष्ठभूमिमा र शैतानले मानवजातिलाई भ्रष्ट तुल्याउने प्रक्रियामार्फत उदय भएका हुन्। यसरी, चाहे त्यो पूर्वीय सांस्कृतिको रूपमा आएको शिक्षामा होस् वा पश्चिमी सांस्कृतिको रूपमा आएको शिक्षामा होस्, सबै जना शैतानको भ्रष्टताको यो मानव संसारमा जिउँछन्। त्यसरी नै, मानवजाति पनि विभिन्न समाजहरूमा रहेर वा समाजका विभिन्न रूपहरूको शिक्षाअन्तर्गत रहेर भ्रष्ट भएको छ, र यो भ्रष्टताको परिणाम के भएको छ भने मानिसहरूले एउटा यस्तो मानवता प्राप्त गरेका छन् जसको जीवनको रूपमा—संस्कृतिका विभिन्न स्तर र रूपहरूमा—भ्रष्ट स्वभावहरू रहेका हुन्छन्। पूर्वीय मानिसहरूमा पूर्वीय संस्कृतिले उत्पादन गरेको मानवताका गुणहरूमा भ्रष्ट स्वभावहरू हुन्छन्, जबकि पश्चिमीहरूमा पश्चिमी संस्कृतिको पृष्ठभूमिमा उत्पादन भएको मानवताका गुणहरूमा भ्रष्ट स्वभावहरू हुन्छन्। पूर्वीय र पश्चिमी मानिसहरू तिनीहरूको मानवताका गुणहरूको हिसाबमा फरक देखिए तापनि, तिनीहरूको भ्रष्ट स्वभावको हिसाबमा, तिनीहरू सबैलाई शैतानले भ्रष्ट तुल्याएको हुनाले, पूर्वीय र पश्चिमी दुवै मानिसहरू एउटै भ्रष्ट स्वभावहरूभित्र जिउँछन्, र दुवैसँग एउटा यस्तो मानवता हुन्छ जसको जीवनको रूपमा उही भ्रष्ट स्वभावहरू नै रहेका हुन्छन्। यसरी, पूर्वीय र पश्चिमी मानिसहरूको प्रकृति सार एउटै हुन्छ: तिनीहरू दुवै सत्यता र परमेश्‍वरप्रति शत्रुवत् हुन्छन्। त्यसैले, न त पूर्वीय मानिसहरूमा नै कुनै प्रशंसनीय कुरा हुन्छ न त पश्चिमी मानिसहरूमा। चाहे पूर्वीय संस्कृति होस् वा पश्चिमी संस्कृति, परमेश्‍वर र सत्यताको उपस्थितिमा, ती दुवै नकारात्मक कुराहरू हुन्, जसमा कुनै प्रशंसनीय कुरा हुँदैन। पूर्वीय र पश्चिमी दुवै सभ्यताहरूले मानवजाति सृष्टि गर्नुको पछाडि रहेको परमेश्‍वरको मौलिक अभिप्रायको उल्लङ्घन गर्छन्, जुन अभिप्राय भनेको मानवजातिले उहाँको आराधना गरोस् भन्‍ने थियो; तिनले प्राणीहरूको पङ्क्तिमा रहेका मानवहरूलाई परमेश्‍वरको उपस्थितिबाट खोसेर लैजान आ-आफ्ना सांस्कृतिक शिक्षाका रूपहरू प्रयोग गर्छन्। यस हिसाबमा, पूर्व र पश्चिम एउटै हुन्, होइनन् र? (हुन्।) पूर्वमा कुनै प्रशंसनीय कुरा छैन, न त पश्चिममा नै छ। हेर् त, दुवैले आखिरी दिनहरूको परमेश्‍वरको काम स्वीकार गरेका भए तापनि, पूर्वीय मानिसहरूले यसलाई स्वीकार गरेपछि, तिनीहरूले तुरुन्तै दाजुभाइ तथा दिदीबहिनीहरूलाई अतिथि सत्कार गर्न थाल्छन् र सक्रिय रूपमा आफ्ना नातेदार र मित्रहरूलाई सुसमाचार प्रचार गर्नका लागि तिनीहरूलाई लैजान्छन्; तिनीहरूमा सुसमाचार प्रचार गर्ने कामप्रति ठूलो जोश र उत्साह हुन्छ—अर्कोतर्फ, पश्चिमीहरू फरक हुन्छन्। तिनीहरू सुसमाचार प्रचार गर्ने कामबारे निकै सावधान हुन्छन्। तिनीहरूले आधा वर्ष वा एक वर्षसम्म परमेश्‍वरको नयाँ काम स्वीकार गरिसकेपछि पनि, जब तैँले तिनीहरूलाई आफ्ना नातेदार र मित्रहरूलाई सुसमाचार प्रचार गरेका छन् कि छैनन् भनी सोध्छस्, तब तिनीहरूले यसो भन्छन्, “मेरा आमाबुबा, नातेदार, मित्र, र सङ्गी मण्डलीका सदस्यहरूमध्ये धेरैजसोमा परमप्रभुको पुनरागमनको मामिलामा आफ्नै स्वतन्त्र विचार र दृष्टिकोणहरू छन्। तिनीहरूलाई सुसमाचारका पात्रको रूपमा तिमीहरूको अघि प्रस्तुत गर्नुअघि मैले होसियारीसाथ सोच्नुपर्छ र तिनीहरूसँग सम्पर्क गर्नुपर्छ। हामी पश्चिमीहरूले आफूलाई आचरणमा ढाल्ने मुख्य गुण के हो भने हामीले हाम्रा अधिकारहरूको रक्षा गर्नुपर्छ र हामीले हाम्रो स्वतन्त्र ठाउँलाई सबैभन्दा ठूलो हदसम्म जोगाउनुपर्छ। तिमीले कसरी विचारै नगरी मानिसहरूलाई सुसमाचार प्रचार गर्न सक्छौ?” तैँले भन्छस्, “तिमीले तिनीहरूलाई सुसमाचार प्रचार गर्न सक्छौ, ताकि तिनीहरूले परमप्रभुलाई स्वागत गर्न सकून्, आखिरी दिनहरूमा परमेश्‍वरले व्यक्त गर्नुभएका सत्यताहरू प्राप्त गर्न सकून्, र मुक्ति प्राप्त गर्ने र प्रकोपहरूबाट बच्ने अवसर पाउन सकून्। यो परमेश्‍वरको आज्ञा हो, र यो पूरा गर्नुपर्ने जिम्मेवारी तिम्रो हो।” तिनीहरूले जवाफ दिन्छन्, “अँ, मैले अझै पनि पहिले आफूलाई जोगाउनुपर्छ; परमेश्‍वरको आज्ञा त पछि पूरा गर्दा पनि हुन्छ। म यस मामिलामा जिम्मेवारी लिन सक्छु। मेरो आफ्नै स्वतन्त्र विचारहरू हुनुपर्छ, र म तिमीहरूबाट प्रभावित हुन सक्दिनँ। हामी पश्चिमीहरूले प्रजातन्त्र र स्वतन्त्रतालाई महत्त्व दिन्छौँ; हामीमा हाम्रा अधिकारहरूको रक्षा गर्ने चेतना छ। हामी तिमीहरू, पूर्वीय मानिसहरूजस्तो अन्धो उत्साह भएका मानिसहरू होइनौँ। हामी सबैसँग हाम्रो आफ्नै व्यक्तिगत जिउने क्षेत्र हुन्छ, र कसैले कसैलाई बाधा दिँदैन।” देख्यौ त? यस्तै महत्त्वपूर्ण क्षणहरूमा पूर्वीय र पश्चिमी मानिसहरूको मानवताका गुणहरू छुट्टिन्छन् र फरक देखिन्छन्। तर जे भए पनि, मानवताका गुणहरू पूर्वीय शिक्षाले उत्पादन गरेका भए पनि वा पश्चिमी शिक्षाले उत्पादन गरेका भए पनि—चाहे त्यो उत्साह होस् वा उदासीनता होस्—जबसम्म कुनै व्यक्ति शैतानको भ्रष्ट स्वभावहरूभित्र जिउँछ, तबसम्म ऊ भ्रष्ट मानवजातिको सदस्य नै रहन्छ। यहाँ कुलीन र तुच्छबीच कुनै भिन्‍नता छैन; सबैलाई सत्यताको बुझाइ, परमेश्‍वरका वचनहरूको आपूर्ति, परमेश्‍वरको मुक्ति, र अझै बढी, परमेश्‍वरको न्याय र सजायको आवश्यकता पर्छ।

पूर्वीय र पश्चिमी मानिसहरूका फरक-फरक संस्कृति भए तापनि र तिनीहरू परमेश्‍वरको प्रभुत्व र सार्वभौमिकताअन्तर्गत फरक-फरक सभ्यताहरूमा बसे तापनि, परमेश्‍वरको सामु तिनीहरूको एउटा मात्रै पहिचान हुन्छ, र त्यो सृजित प्राणीहरूको पहिचान हो। सृजित प्राणीहरूको समानताको आधार के हो भने परमेश्‍वरले मानिसहरूका लागि सृष्टि गर्नुभएका जन्मजात अवस्थाहरू एउटै हुन्छन्। पूर्वीय र पश्चिमी मानिसहरूबीच जस्तोसुकै सांस्कृतिक भिन्‍नता भए पनि, रूप, भाषा, वा मामिलाहरूबारे सोच्ने तिनीहरूको तरिका र शैलीमा तिनीहरू जति फरक भए पनि, जबसम्म, परमेश्‍वरको सामु, तँ उहाँले बनाउनुभएको एक सृजित प्राणी होस्, तबसम्‍म तँसँग हुने एउटा मात्रै सकारात्मक कुरा भनेको उहाँले तँलाई दिनुभएका जन्मजात अवस्थाहरू हुन्; अरू सबै कुरा नकारात्मक कुरा हुन्। यो तिमीहरूलाई अलिकति सामान्यीकरण गरिएको जस्तो लाग्न सक्छ, त्यसैले तोकेर नै भन्दा, तँमा भएको हरेक कुरा—परमेश्‍वरले तँलाई दिनुभएका जन्मजात अवस्थाहरूबाहेकका हरेक कुरा—परमेश्‍वरले परिवर्तन गर्न चाहनुहुने कुरा हो, र तैँले सत्यता स्वीकार गरेर परिवर्तन गर्नुपर्ने र त्याग्‍नुपर्ने कुरा हो। तैँले जान्‍नुपर्ने कुरा के हो? चाहे पूर्वीय होस् वा पश्चिमी होस्, मानवजातिको तथाकथित संस्कृतिमा विभिन्‍न अवधिका शासक वर्गहरूले आमजनतालाई शिक्षा दिनका लागि बनाएका विचार र दृष्टिकोणहरू, वा सिद्धान्त र कथनहरू हुन्छन्। तर पूर्वीय होस् वा पश्चिमी होस्, सत्यतासँग त्यो संस्कृतिको कुनै सरोकार हुँदैन। त्यो सत्यतासँग नबाझिए पनि, त्यसलाई अझै पनि सकारात्मक कुरा भन्न सकिँदैन। कुनै निश्‍चित संस्कृति जतिसुकै राम्रो भए पनि, त्यो सत्यताको स्तरमा पुग्‍न सक्दैन, त्यसले सत्यताको प्रतिनिधित्व गर्ने कुरा त परै जाओस्। मानिसहरूले त्यसलाई नकारात्मक कुरा नठाने पनि, त्यसलाई सकारात्मक कुराहरूको श्रेणीमा पटक्कै वर्गीकरण गर्न सकिँदैन। तँ यसबारे स्पष्ट हुनुपर्छ। कुनै विचारको प्रवाह मानवजातिको बीचमा तुलनात्मक रूपमा उन्नत र प्रगतिशील भए तापनि, र त्यसले मानिसहरूका अधिकार र हितहरू, साथै तिनीहरूको अस्तित्वको रक्षा गरे तापनि, र कुनै पनि हिसाबमा सत्यतासँग नबाझिए तापनि, त्यसलाई अझै पनि सकारात्मक कुराहरूको श्रेणीमा पटक्कै वर्गीकरण गर्न सकिँदैन। किन सकिँदैन? किनभने परमेश्‍वरद्वारा सृजित, परमेश्‍वरद्वारा नियोजन गरिएको, र परमेश्‍वरको सार्वभौमिकताअन्तर्गतको दायराभित्रका कुराहरू मात्रै सकारात्मक कुराहरू हुन्। त्यसोभए, यस दायराभित्रका कुराहरूलाई किन सकारात्मक कुराहरूको श्रेणीमा वर्गीकरण गरिन्छ? किनभने तिनमा सत्यता समावेश हुन्छ। बृहत् हिसाबमा भन्दा, परमेश्‍वरको स्तरबाट र परमेश्‍वरको दृष्टिकोणबाट हेर्दा, तिनमा परमेश्‍वरको शक्ति र अख्तियार; परमेश्‍वरको स्वभाव; यी सबै कुराहरूमाथि परमेश्‍वरको सृष्टि, नियोजन, र सार्वभौमिकता पछाडिका सिद्धान्त र मौलिक अभिप्रायहरू; उहाँले हासिल गर्न चाहनुभएको उद्देश्य, र उहाँले कायम राख्‍न चाहनुहुने अर्थात् सकारात्मक कुराहरूले ल्याउने सबै प्रभावहरू, ती सबै समावेश हुन्छन्। परमेश्‍वरको स्तरबाट हेर्दा, तिनमा परमेश्‍वरको अख्तियार, शक्ति, र विचारहरू, साथै यी सबै काम गर्ने क्रममा परमेश्‍वरले स्थापित गर्नुभएका व्यवस्था र नियमहरू र यसले मानवजातिमा पार्ने प्रभाव समावेश हुने हुनाले, यस दायराभित्रका कुराहरू निश्‍चित रूपमा सकारात्मक कुराहरू हुन्। मानवको दृष्टिकोणबाट हेर्दा, परमेश्‍वरद्वारा सृजित, परमेश्‍वरद्वारा नियोजन गरिएको, र परमेश्‍वरको सार्वभौमिकताअन्तर्गतको हरेक कुरा मानिसहरूका लागि लाभदायक हुन्छ; ती सबै मानवजातिको व्यवस्थित अस्तित्व र प्रजननलाई कायम राख्‍न र पूरा गर्नका लागि अस्तित्वमा रहेका हुन्छन्। अर्को अझ निश्‍चित बुँदा पनि छ, जुन परमेश्‍वरको व्यवस्थापनसँग सम्बन्धित छ: यी कुराहरू मानिसहरूलाई सत्यता बुझ्न र परमेश्‍वरलाई अझ राम्ररी चिन्‍न, अन्ततः मुक्ति प्राप्त गर्ने मार्गमा लाग्न, र परमेश्‍वरको डर मान्‍ने र दुष्टताबाट अलग बस्‍ने मानिसहरू बन्न सक्षम बनाउनका लागि अस्तित्वमा छन्—हासिल गरिनुपर्ने परिणाम यही हो। त्यसैले, चाहे परमेश्‍वरको दृष्टिकोणबाट हेरियोस् वा मानवको दृष्टिकोणबाट हेरियोस्, परमेश्‍वरद्वारा सृजित, परमेश्‍वरद्वारा नियोजन गरिएको, र परमेश्‍वरको सार्वभौमिकताअन्तर्गतको दायराभित्रका मानिस, घटना, र कामकुराहरू सबै सकारात्मक कुराहरू हुन्। यसबारे कुनै शङ्का हुन सक्दैन। यसबारे सोच—के मानव सभ्यता र संस्कृति परमेश्‍वरका वचनहरू र मानिससँग परमेश्‍वरले गर्नुभएका मागहरूको स्तरमा रहेका कुराहरूको स्तरमा आउन सक्छन्? ती निश्‍चित रूपमा त्यस्ता कुराहरूको स्तरमा पुग्‍न वा त्यहाँसम्म पुग्न सक्दैनन्। मानव शिक्षा वा संस्कृतिको विषयवस्तुमा परमेश्‍वरको सार, परमेश्‍वरको स्वभाव, वा परमेश्‍वरले मानवजातिका लागि स्थापित गर्नुभएका व्यवस्था र नियमहरू समावेश हुँदैनन्, सबै कुरा सृष्टि गर्नुका पछाडि रहेको परमेश्‍वरको मौलिक अभिप्रायको कुरा त परै जाओस्। यसबाहेक, मानव दृष्टिकोणबाट हेर्दा, यस प्रकारको शिक्षा र संस्कृतिले मानवजातिलाई सृष्टिकर्ता परमेश्‍वरलाई चिन्‍न मद्दत गर्न सक्दैन, न त तिनले मानवजातिलाई अझ राम्रोसँग जिउन, वा सामान्य र व्यवस्थित तरिकाले प्रजनन गर्न र जिउन मद्दत गर्न नै सक्छन्। यसको विपरीत, यस प्रकारको संस्कृति र सभ्यताको शैक्षिक वातावरणभित्र रहेर, मानवजाति पतन र विनाशतिर लाग्नेछ। अर्को, अझ महत्त्वपूर्ण पक्ष छ: यो तथाकथित “सांस्कृतिक शिक्षा” र “सामाजिक सभ्यता” को अधीनमा रहेर, मानवजातिले तीबाट सत्यता, आफू जीवित हुनुको महत्त्व, वा जिउने तरिका बुझ्न सक्दैन। तिनीहरूले जीवनप्रति सही दृष्टिकोण प्राप्त गर्न र तिनीहरू त्यसमार्फत मुक्ति प्राप्त गर्ने मार्गमा लाग्न पनि सक्दैनन्, न त परमेश्‍वरको आराधना गर्न, वा परमेश्‍वरको डर मान्‍न र दुष्टताबाट अलग बस्न सक्षम हुन सक्छन्। यसको विपरीत, यस्तो सांस्कृतिक शिक्षा र सभ्यताको सामाजिक वातावरणमा रहेर, मानवजाति झन्-झन् भ्रष्ट र दुष्ट बन्छ, परमेश्‍वरबाट झन्-झन् टाढा भड्किन्छ, र उसले अत्यधिक रूपमा दुष्ट काम गर्छ। अन्ततः, परमेश्‍वरले मानवजातिलाई नष्ट नगर्नुभए तापनि, मानवजातिले अझै पनि आफ्नै विनाश ल्याउनेछ। यदि मानवजातिले आफैलाई शासन गर्ने हो भने, यो विनाशतिर लाग्नेछ; यो अपरिहार्य छ। मानवजातिसँग यति उच्च स्तरको संस्कृति, यति धेरै ज्ञान, यति ठूलो सभ्यता छ, र त्यसले विज्ञानमा विश्‍वास गर्छ र त्यसमा भर पर्छ—त्यसोभए त्यसले किन अझै पनि आफ्नै विनाश ल्याउँछ? मानवजातिले यति धेरै ज्ञानको खोजी गर्छ र विज्ञानलाई यति धेरै सम्मान गर्छ, तैपनि त्यसले सत्यता बुझेको छैन वा त्यो परमेश्‍वरमा विश्‍वास गर्ने, परमेश्‍वरलाई पछ्याउने, र परमेश्‍वरको डर मान्‍न र दुष्टताबाट अलग बस्न सक्षम हुने मार्गमा लागेको मात्रै छैन, तर त्यसले आफ्नै विनाश समेत ल्याउन सक्छ। यहाँ के भइरहेको छ? मानवजातिले गरेको व्यवस्थापनको कारणले अहिले पृथ्वीको के हालत भएको छ? सम्पूर्ण ग्रहको पानी, माटो, र हावा प्रदूषित भएको छ, पारिस्थितिक वातावरण गम्भीर रूपमा क्षतिग्रस्त भएको छ, र सम्पूर्ण मानवजातिको जीवन बिस्तारै हताश दुर्दशामा परेको छ। यो कुरा सबैले देख्न सक्ने तथ्य हो, त्यसैले विस्तृत रूपमा जानु आवश्यक छैन, होइन र? (हो।) त्यसैले, चाहे पूर्वीय संस्कृति होस् वा पश्चिमी संस्कृति, मानवजातिसँग जस्तोसुकै सभ्यता भए पनि, त्यो कुनै पनि हिसाबमा सत्यतासँग नबाझिए तापनि, त्यसलाई अझै पनि सकारात्मक कुराको रूपमा वर्गीकरण गर्न सकिँदैन। “मानव संस्कृति र सभ्यता” को विषयले समेट्ने दृष्टिकोण, विचार, सिद्धान्त, धर्मसिद्धान्त, तर्क, र व्यवहारहरू, यस विषयअन्तर्गत उत्पादन हुने कुनै पनि उपज, कार्य, वा सुधारहरू, र यस्तै अन्य कुराहरू, सकारात्मक कुराहरू होइनन्। कतिपय मानिसहरूले भन्छन्, “यी सकारात्मक कुराहरू नभएकाले, के यसको अर्थ हामीले तिनको आलोचना गर्नुपर्छ र तिनलाई नकारात्मक कुराको रूपमा वर्गीकरण गर्नुपर्छ भन्‍ने हो?” मैले यस कुरालाई त्यस्तो कालोलाई कालो र सेतोलाई सेतो भने जसरी भनेको छैन। यी कुराहरूमा सकारात्मक वा नकारात्मक दुवै कुराहरू समावेश नहुन सक्छन्, तर जे भए पनि, ती निश्‍चित रूपमा सकारात्मक कुराहरू भने होइनन्। अर्थात्, यी कुराहरू सत्यतासँग नबाझिए तापनि र तिनले परमेश्‍वरको सृष्टि, नियोजन, र सार्वभौमिकताको सिद्धान्तको उल्लङ्घन नगरे तापनि—यदि ती नकारात्मक कुराहरू होइनन् भने—ती अझै पनि पटक्कै सकारात्मक कुराहरू भने होइनन्। छोटकरीमा, म तँलाई यही भन्छु: कुनै कुरा सत्यतासँग नबाझिए तापनि, त्यो परमेश्‍वरद्वारा सृजित, परमेश्‍वरद्वारा नियोजन गरिएको, वा परमेश्‍वरको सार्वभौमिकताअन्तर्गत पर्दैन भने, त्यो सकारात्मक कुरा होइन। कुनै कुरा सकारात्मक हो कि होइन भनी खुट्ट्याउने सिद्धान्त यही हो; तैँले यस सिद्धान्तको आधारमा आफैले कुराहरू छुट्याउनुपर्छ। यहाँ सबैभन्दा महत्त्वपूर्ण बुँदा के हो? त्यो यही हो, तँ आफ्नो हृदयमा के कुरामा स्पष्ट हुनुपर्छ भने जब तैँले कुनै कुरा सकारात्मक हो कि नकारात्मक हो भनी स्पष्ट रूपमा देख्न सक्दैनस्, तब तैँले पहिले त्यसलाई एकातिर राख्न र बेवास्ता गर्न सक्छस्। जब तेरो कद बढेको हुन्छ र तँलाई सत्यता स्पष्ट हुन्छ, तब तैँले स्वाभाविक रूपमा त्यसलाई खुट्ट्याउन सक्नेछस्। तर अहिलेका लागि, तैँले कुन कुराहरू परमेश्‍वरबाट आउने सकारात्मक कुराहरू हुन् भनी स्पष्ट रूपमा छुट्याउनुपर्छ, र तैँले तिनलाई स्वीकार गर्नुपर्छ र सही तरिकाले लिनुपर्छ। यो तेरो जीवन वृद्धिको लागि लाभदायक हुन्छ। अर्को महत्त्वपूर्ण बुँदा छ: यदि कुनै कुरा सकारात्मक कुराहरूको परिभाषाले समेट्ने सकारात्मक कुरा हो भने, तैँले त्यसलाई नकारात्मक कुरा जस्तो व्यवहार पटक्कै गर्नु हुँदैन। यो सिद्धान्तको कुरा हो, र तँ यसबारे स्पष्ट हुनुपर्छ।

अब हामीले मानव सभ्यता र संस्कृतिको बारेमा छलफल गरिसकेका हुनाले, अब हामी परमेश्‍वरले सृष्टि गर्नुभएको यो मानवजातिको अस्तित्व, र परमेश्‍वरले सबै कुराका लागि सृष्टि गर्नुभएका अस्तित्वका व्यवस्था र नियमहरूबीचको सम्बन्धको बारेमा कुरा गरौँ। बृहत् दृष्टिकोणबाट हेर्दा, परमेश्‍वरले सृष्टि गर्नुभएको संसारमा पहाड, नदी, ताल, जङ्गल, महासागर, जमिन, र मरुभूमिहरू, साथै सूर्य, चन्द्रमा, र ताराहरू, अनि पृथ्वीमा भएको अन्तरिक्ष, र मानिसहरूले देख्न नसक्ने ब्रह्माण्ड छन्। अनि सूक्ष्म दृष्टिकोणबाट के छ? साना अणुहरू, हावामा भएका अणुहरू, र विभिन्न सूक्ष्मजीवहरू छन्। चाहे बृहत् दृष्टिकोणबाट हेरियोस् वा सूक्ष्म दृष्टिकोणबाट हेरियोस्, ती सबैमा परमेश्‍वरको सृष्टि—परमेश्‍वरका हातहरू र परमेश्‍वरका विचारहरूद्वारा भएको सृष्टि—समावेश हुन्छन्। परमेश्‍वरको सृष्टिको दृष्टिकोणबाट हेर्दा, पृथ्वी र त्यसमा भएका सबै जीवित थोकहरू पृथ्वीमा मानवजातिको अस्तित्व कायम राख्‍ने उद्देश्यका लागि अस्तित्वमा छन्, र परमेश्‍वरले पृथ्वीका मानिसहरूमध्येबाट आफूले चाहनुभएका सृजित मानवहरू प्राप्त गर्न चाहनुहुन्छ। त्यसकारण, परमेश्‍वरले सबै कुराका लागि सृष्टि गर्नुभएका अस्तित्वका व्यवस्था र नियमहरू मानव अस्तित्वका लागि सबैभन्दा आधारभूत अवस्थाहरू हुन्। यसरी ती सकारात्मक कुराहरू हुन् भनेर निश्चित रूपमा भन्न सकिन्छ, होइन र? (हो।) मानव अस्तित्वका लागि सबैभन्दा आधारभूत अवस्थाहरू के हुन्? पानी, हावा, सूर्यको प्रकाश, खाना—के यी कुराहरू परमेश्‍वरले सृष्टि गर्नुभएका हुन्? (हुन्।) के ती सकारात्मक कुराहरू हुन्? (हुन्।) त्यसोभए यी कुराहरूको अस्तित्वलाई किन सकारात्मक कुरा भनिन्छ? यसको एउटा कारण छ: यी कुराहरूको अस्तित्व सबै कुराका लागि बनाइएका अस्तित्वका व्यवस्था र नियमहरूको अस्तित्वमा निर्भर हुन्छ। सबै कुराहरूमा अस्तित्वका के-कस्ता व्यवस्था र नियमहरू छन्? चार ऋतुहरू; दिन र रात; हावा, तुसारो, हिउँ, र वर्षा—यी सबै नियमहरू हुन्। अरू के छन्? तिमीहरूले पनि केही सोच त। (सौर्य नियमहरू पनि छन्।) सौर्य नियमहरू चार ऋतुहरूमा समावेश छन्। अरू के छन्? चन्द्रमाको वृद्धि र क्षय, ज्वारभाटाको उतावचडाव। अनि, “ठूला माछाले साना माछा खान्छन्” भन्‍ने पनि छ—यो अस्तित्वको एक व्यवस्था र नियम हो, र यो नकारात्मक कुरा होइन। मानिसहरूले मानव संसारको निर्मम प्रकृतिलाई वर्णन गर्न “ठूला माछाले साना माछा खान्छन्” भन्‍ने वाक्यांश प्रयोग गर्छन्; यो एक सकारात्मक कुराको सामान्य घटनालाई लिएर त्यसलाई नकारात्मक कुरा भन्‍नु हो। जीवित चीजहरूको गतिविधिका धेरै ढाँचाहरू पनि छन्। त्यसमा के समावेश छ भनी सोच। (“बलियाले निर्धाको सिकार गर्छन्” भन्‍ने कुरा अस्तित्वको व्यवस्थामा पर्छ?) पर्दैन, त्यो मानिसहरूले अपमानजनक तरिकाले भनेको कुरा हो; यसलाई त “सबैभन्दा उचितको अस्तित्व” भनेर भन्‍नुपर्छ। (मलाई याद छ, परमेश्‍वरले एक पटक सबै कुराले एक-अर्कालाई बलियो बनाउँछन्, एक-अर्काको प्रतिरोध गर्छन्, र सँगै अस्तित्वमा रहन्छन् भनी सङ्गति गर्नुभएको थियो। के त्यो पर्छ?) हो, पर्छ। ती सबैले एक-अर्कालाई बलियो बनाउँछन्, एक-अर्काको प्रतिरोध गर्छन्, र सँगै अस्तित्वमा रहन्छन्—यो एक निकै महत्त्वपूर्ण पक्ष हो। “झ्याउँकिरीलाई ढुकिरहेको बेसारोलाई आफ्नो पछाडि रहेको बाजको बारेमा थाहै हुँदैन” भन्‍ने अर्को एउटा हो; यो केही हदसम्म कुराहरूले एक-अर्कालाई बलियो बनाउने र एक-अर्काको प्रतिरोध गर्ने कुरासँग सम्बन्धित छ। (के जन्म, बुढ्यौली, बिमारी, र मृत्यु एउटै हो?) अँ, हो। अनि “कागले खाना खुवाएर आमाको ऋण तिर्छ, र पाठाले घुँडा टेकेर आमाको दूध चुस्‍छ” भन्‍ने पनि छ, जुन एक स्तनपायी र एक चराको बारेमा रहेको छ—यो प्राणीजगत्‌को एउटा घटना हो, यो प्रकृतिको नियम हो। वास्तवमा सबै कुराका लागि अस्तित्वका धेरै व्यवस्था र नियमहरू छन्: चार ऋतुहरूको परिवर्तन; हावा, तुषारो, हिउँ, र वर्षाको उपस्थिति; दिन र रातको चक्र; चन्द्रमाको वृद्धि र क्षय; ज्वारभाटाको उतावचडाव; सबै कुराले एक-अर्कालाई बलियो बनाउने, एक-अर्काको प्रतिरोध गर्ने, र सँगै अस्तित्वमा रहने कुरा; साथै मानिस र अन्य सबै प्राणीहरूको जन्म, बुढ्यौली, बिमारी, र मृत्यु, र विभिन्न प्राणीहरूको गतिविधिका ढाँचाहरू। कतिपय प्राणीहरू दिनमा सुत्छन् र राति सक्रिय हुन्छन्, जबकि अरू मानिसहरूजस्तै दिनमा सक्रिय हुन्छन् र राति सुत्छन्। कतिपय प्राणीहरू समूहमा बस्छन्, जबकि अरू एक्लै बस्छन्; उदाहरणका लागि, चीलहरू सामान्यतया एक्लै उड्छन्, जबकि जङ्गली हाँसहरू बगालमा उड्छन् र तिनीहरू झुण्डमा बस्ने जनावरहरू हुन्। जीवित संसारमा कागले खाना खुवाएर आमाको ऋण तिर्ने र पाठाले घुँडा टेकेर दूध चुस्ने घटना पनि हुन्छ। यस्ता सबै कुराहरू वास्तविक जीवनमा देख्न र महसुस गर्न सकिने विभिन्न प्रकारका घटना र प्रकटीकरणहरू हुन्। यी सबै बृहत् र सूक्ष्म घटनाहरूको उपस्थिति परमेश्‍वरले स्थापित गर्नुभएका व्यवस्था र नियमहरूअनुसार हुन्छ। यी सबै व्यवस्था र नियमहरूको सुरुवात, अस्तित्व, र निरन्तरताले एउटा उद्देश्य पूरा गर्छ: पृथ्वीको सबैभन्दा आधारभूत जिउने वातावरण, मानवजातिको अस्तित्वको यो घरलाई कायम राख्‍नु। यो सबैभन्दा आधारभूत जिउने वातावरणमा, मानवजातिले पृथ्वीलाई आफ्नो घरको रूपमा पाएको छ जसमा तिनीहरू अस्तित्वका लागि भर पर्छन्, जसले तिनीहरूलाई निरन्तर रूपमा जिउन र प्रजनन गर्न दिन्छ। यसले मानवजातिलाई चाहिने आधारभूत पानी, हावा, सूर्यको प्रकाश, र खाना पनि अनन्त रूपमा आपूर्ति गर्छ। यो अनन्त आपूर्तिले मात्रै मानवको, परमेश्‍वरले सृष्टि गर्नुभएका यी प्राणीहरूको, भौतिक जीवन अस्तित्वमा रहन, तिनीहरूले प्रजनन गर्न, र तिनीहरू निरन्तर रूपमा कायम रहन सक्छ, र उहाँले आफ्नो व्यवस्थापनको काम गर्नुहुँदा मानवजातिले परमेश्‍वरको सामु आउने र उहाँको मुक्ति स्वीकार गर्ने अवसर पाउँछ, र तिनीहरू परमेश्‍वरले स्वीकार गर्नुहुने सृजित प्राणीहरू बन्छन्। त्यसकारण, परमेश्‍वरले सृष्टि गर्नुभएका सबै कुराहरूमध्ये, कुनै पनि जीवित प्राणीको स्वरूप जस्तोसुकै भए पनि, त्यसको अस्तित्वका व्यवस्था र नियमहरू जस्तोसुकै भए पनि, र अन्य सबै कुराहरूसँग त्यसको सम्बन्ध जस्तोसुकै भए पनि, छोटकरीमा, यो परमेश्‍वरले सृष्टि गर्नुभएका व्यवस्था र नियमहरूमा रहेर अस्तित्वमा रहन्छ। अर्थात्, हरेक जीवित प्राणीले, परमेश्‍वरद्वारा सृजित भएको आधारमा, उहाँले स्थापित गर्नुभएका व्यवस्था र नियमहरूको पालना गर्छ, र त्यसका बीचमा आफ्नै अपरिहार्य भूमिका खेल्छ। यो मानवजातिका लागि परमेश्‍वरले स्थापित गर्नुभएका व्यवस्था र नियमहरूमार्फत उत्पादन हुने खाद्य श्रृंखला हो, र यो खाद्य श्रृंखला मानवजातिका लागि अत्यन्तै महत्त्वपूर्ण छ। खाद्य श्रृंखलाको अस्तित्वको पूर्वसर्त के हो भने सबै कुराले परमेश्‍वरले स्थापित गर्नुभएका व्यवस्था र नियमहरूको पालना गर्नुपर्छ। यदि तिनीहरूले यी व्यवस्था र नियमहरूलाई बेवास्ता गरे र मनपरी गरे भने, परिणाम के हुनेछ भने परमेश्‍वरले सृष्टि गर्नुभएका सबै कुराहरूमाझ अस्तित्वमा रहेको खाद्य श्रृंखला टुट्नेछ। यो खाद्य श्रृंखला टुटेपछि, मानवजाति अस्तित्वका लागि निर्भर हुने पानी, हावा, सूर्यको प्रकाश, र खानामा फरक-फरक मात्रामा कि त बिस्तारै कि त एकपछि अर्को गर्दै असर पर्नेछ। त्यसकारण, परमेश्‍वरले सबै कुराका लागि स्थापित गर्नुभएका सबै व्यवस्था र नियमहरू, र परमेश्‍वरले सृष्टि गर्नुभएको हरेक जीवित कुराले खाद्य श्रृंखलामा महत्त्वपूर्ण प्रभाव पारेको हुन्छ। यदि सबै कुराका लागि रहेका अस्तित्वका कुनै पनि नियमहरूमा समस्या उत्पन्न भयो भने, यसले खाद्य श्रृंखलाको अस्तित्व र निरन्तरतामा एकपछि अर्को असर पार्नेछ, र यसरी मानवजातिलाई चाहिने आधारभूत पानी, हावा, सूर्यको प्रकाश, र खानामा नकारात्मक असर पर्नेछ। यसरी, खाद्य श्रृंखला मानवजाति बाँच्न सक्छ कि सक्दैन भन्‍ने कुराको एक मुख्य स्रोत र एक महत्त्वपूर्ण सूचक हो। यो खाद्य श्रृंखला वास्तवमा के हो? खाद्य श्रृंखलामा परमेश्‍वरको सृष्टि समावेश हुन्छ। परमेश्‍वरले सृष्टि गर्नुभएका सबै कुराहरूमध्ये, मूर्त कुराहरू छन्, र केही अमूर्त कुराहरू पनि छन् जुन नाङ्गो आँखाले देख्न सकिँदैन। यी मूर्त कुराहरूमा पहाड, नदी, जङ्गल, माटो, मरुभूमि, उत्तरी र दक्षिणी ध्रुव, सूर्य, तारा, र चन्द्रमा, साथै विभिन्न जनावर र बोटबिरुवाहरू, र यस्तै अन्य कुराहरू समावेश छन्। अमूर्त कुराहरूमा सूक्ष्मजीव, हावा, सूर्यको प्रकाशमा भएका पराबैजनी किरणहरू समेत, साथै मानिसहरूले अनुसन्धान गरेका कुराहरू—तथाकथित परमाणु र ऊर्जा, हावा र पानीमा भएका केही अदृश्य पोषक तत्त्वहरू, र यस्तै अन्य कुराहरू समावेश हुन्छन्। यी सबै बृहत्, मूर्त कुराहरू, साथै सूक्ष्मजीवहरू र मानिसहरूले देख्न नसक्ने सूर्यको प्रकाश र हावा जस्ता कुराहरूभित्र भएका पदार्थहरू—यी सबै कुराहरू मिलेर मानव अस्तित्वका लागि आवश्यक जिउने वातावरण बनाउँछन्। यदि यो जिउने वातावरणमा समस्याहरू उत्पन्न भयो भने, मानवजातिको अस्तित्व र भविष्यले चुनौतीहरूको सामना गर्नेछ र यो खतरामा पर्नेछ। त्यसैले, सबै कुराका लागि दिइएका अस्तित्वका व्यवस्था र नियमहरू खाद्य श्रृंखला कायम राख्‍नका लागि आवश्यक एक आधारभूत अवस्था हो, र खाद्य श्रृंखलाको अस्तित्वले फलस्वरूप मानवजातिको अस्तित्वका लागि एक आधारभूत अवस्था निर्माण गर्छ। यसरी, चाहे त्यो व्यवस्था र नियम होस्, खाद्य श्रृंखला होस्, वा पानी, हावा, सूर्यको प्रकाश, र खाना होस्, यदि यीमध्ये कुनैमा पनि समस्या उत्पन्न भयो भने, त्यसले अनिवार्य रूपमा मानवजातिको अस्तित्वलाई असर गर्नेछ—अर्थात्, त्यसले यो सृजित प्राणी, मानवजातिको, भौतिक जीवनको अस्तित्वलाई असर गर्नेछ। त्यसैले, परमेश्‍वरको दृष्टिकोणमा, सबै कुराका लागि अस्तित्वका व्यवस्था र नियमहरू, खाद्य श्रृंखला, पानी, हावा, सूर्यको प्रकाश, र खानामा कुनै समस्या हुनु हुँदैन; ती सबैलाई व्यवस्थित तरिकाले कायम राखिनुपर्छ, सम्भार गरिनुपर्छ, र चलिरहन दिनुपर्छ—यसरी मात्रै मानवजाति निरन्तर रूपमा बाँच्न सक्छ र तिनीहरूको भौतिक जीवन कायम रहन सक्छ।

मानवजातिको निरन्तर रहेको अस्तित्वमा संलग्न रहेको मामिला के हो? सबै कुराका अस्तित्वका व्यवस्था र नियमहरूमध्ये, दिन र रात, र चार ऋतुहरू जस्ता बृहत्तर पक्षहरू अत्यावश्यक कुराहरू हुन्। यिनीहरूमध्ये, मानिसहरूले आफ्ना कल्पनाअनुसार खराब ठान्ने त्यस्तो कुनै पनि कुरा लगभग छैन। रूख, फूल, र बोटबिरुवा जस्ता विभिन्न जीवित थोकहरूको कुरा गर्दा, तिनले मानिसहरूमा कुनै पनि प्रकारको घातक प्रभाव नपार्ने हुनाले, मानिसहरूले तिनका बारेमा कुनै धारणा बनाउँदैनन्। तैपनि, खाद्य श्रृंखलामा केही विषालु र हानिकारक कुराहरू समावेश छन्, जस्तै लामखुट्टेले मानव शरीरमा केही नकारात्मक प्रभावहरू पार्छ। यी यस्ता कुराहरू हुन् जसलाई मानिसहरूले आफ्नो धारणाअनुसार मन पराउँदैनन्—विशेष गरी केही अत्यधिक विषालु जीवित प्राणीहरू, जस्तै सर्प, बिच्छी, र कनसुत्लाहरू। त्यसोभए परमेश्‍वरले यी विषालु कुराहरू किन सृष्टि गर्नुभयो? तिनलाई सृष्टि गर्नुको पछाडि उहाँको उद्देश्य के थियो? तिनीहरूले खाद्य श्रृंखलामा के भूमिका खेल्छन्? यो महत्त्वपूर्ण छ। तिनीहरूको स्वरूप वा प्रकृति, वा अन्य जीवित प्राणीहरूका बीचमा तिनीहरूमा हुने केही जीवनका विशेषताहरूका आधारमा मनूल्याङ्कन गर्दा, तिनले सकारात्मक भूमिका खेल्दैनन् जस्तो देखिए तापनि, तिनलाई किन सकारात्मक कुराहरू भनिन्छ? यसलाई खाद्य श्रृंखलाको हिसाबमा व्याख्या गरिनुपर्छ। हामीले जीवविज्ञान अध्ययन गरिरहेका छैनौँ—हामी वैज्ञानिक दृष्टिकोणबाट कुराहरू छलफल गर्नेछैनौँ, तर यस्ता जीवित प्राणीहरू सृष्टि गर्नुमा रहेको परमेश्‍वरको अभिप्रायको दृष्टिकोणबाट यसलाई हेर्नेछौँ। एकातिर, परमेश्‍वरले तिनलाई आफ्नो अस्तित्व सुनिश्चित गर्न एक अद्वितीय सीप दिनुभयो, जसले तिनलाई यसरी आफ्नो जीवन रक्षा गर्न सक्‍ने तुल्यायो। अर्कोतर्फ, तिनीहरूले खाद्य श्रृंखलामा एक निश्चित भूमिका पनि खेल्छन्—तिनीहरूको अस्तित्वको तरिका र तिनीहरूले स्राव गर्ने विषले अन्य जीवित प्राणीहरूका लागि आवश्यक पोषक तत्त्व वा खाद्य स्रोतहरू प्रदान गर्न सक्छ। त्यसबाहेक, तिनीहरूले जीवमण्डलभरि ब्याक्टेरियाको प्रसारण, प्रजनन, उत्पत्ति, र विकास र जीनहरूको प्रसारणका लागि आवश्यक अवस्थाहरू पनि प्रदान गर्छन्, र यस सन्दर्भमा एक निश्चित भूमिका खेल्छन्। यी जीवित प्राणीहरूको अस्तित्व भयो भने मात्रै जीवमण्डलले आनुवंशिक सन्तुलन र ब्याक्टेरियाको विविधीकरणको हिसाबमा सन्तुलन कायम राख्‍न सक्छ, र विभिन्न प्रकारका ब्याक्टेरियाहरूलाई सन्तुलनमा राख्‍न सक्छ। उदाहरणका लागि, लामखुट्टे र झिङ्गाहरूलाई लिऔँ। तिनले केही परजीवीहरू खान्छन् र केही ब्याक्टेरियाहरू पनि सार्छन्। हामी गहिराइमा जानेछैनौँ; यो एउटा सरल अवधारणा मात्र हो। छोटकरीमा, केही विशेष जीवित प्राणीहरूले मानवजातिका लागि केही विशेष उद्देश्यहरू पूरा गर्छन्, र खाद्य श्रृंखलामा एउटा अपरिहार्य भूमिका पनि खेल्छन्। यो अपरिहार्य भूमिकाले खाद्य श्रृंखलाको अस्तित्व कायम राख्‍छ। यदि यो खाद्य श्रृंखला अस्तित्वमा छ र नष्ट भएको छैन भने मात्रै सबै कुराहरू व्यवस्थित तरिकाले बाँच्न र अघि बढ्न सक्छन्। सबै कुराहरूका बीचमा एक-अर्कालाई बलियो बनाउने, एक-अर्काको प्रतिरोध गर्ने, र सँगै अस्तित्वमा रहने सम्बन्ध हुने हुनाले, खाद्य श्रृंखला टुट्नु हुँदैन। खाद्य श्रृंखलाभित्रका विभिन्न जीवित प्राणीहरूको अस्तित्वलाई सन्तुलनको अवस्थामा राखिनुपर्छ, र तिनीहरूको बस्ने ठाउँ र अस्तित्वलाई कायम राखिनुपर्छ। त्यसकारण, परमेश्‍वरले सबै कुराका लागि स्थापित गर्नुभएका अस्तित्वका व्यवस्था र नियमहरू अत्यन्तै महत्त्वपूर्ण छन्। परमेश्‍वरले सबै कुराका लागि सृष्टि गर्नुभएका अस्तित्वका व्यवस्था र नियमहरूको अस्तित्वले मात्रै खाद्य श्रृंखलाको निरन्तरतालाई सुनिश्चित गर्न सक्छ र यो टुट्दैन भन्‍ने कुराको ग्यारेन्टी दिन सक्छ। खाद्य श्रृंखलाको अस्तित्व, निरन्तरता, र संरक्षण नै मानिसहरूले पानी, हावा, सूर्यको प्रकाश, र खाना प्राप्त गर्न सक्नेछन् भन्‍ने कुराको एक आधारभूत ग्यारेन्टी हो। जब मानिसहरूसँग यो आधारभूत ग्यारेन्टी हुन्छ, तब मात्रै तिनीहरूको भौतिक जीवन कायम रहन सक्छ; तब मात्रै तिनीहरूले यस पार्थिव घरमा, यस्तो जिउने वातावरणमा, प्रजनन गर्न र जिउन सक्छन्। यसरी मात्रै मानवजातिको भविष्य र आशा हुन सक्छ। चार ऋतु, दिन र रात, र हावा, तुषारो, हिउँ, र वर्षाले पछ्याउने व्यवस्था र नियमहरू—परमेश्‍वरले सृष्टि गर्नुभएका व्यवस्था र नियमहरूअन्तर्गत अस्तित्वमा रहेका कुराहरू—साथै तिनीहरू देखा पर्ने स्वरूपहरूलाई, कुनै पनि मापनमा हेर्दा, ती पक्कै पनि परमेश्‍वरले सृष्टि गर्नुभएका सकारात्मक कुराहरू नै हुन्। विभिन्न जीवित प्राणीहरूको हकमा भन्दा—तिनीहरूको स्वरूप, तिनीहरूको अस्तित्वको तरिका, वा तिनीहरूको सिकार गर्ने वा खाना प्राप्त गर्ने तरिका जस्तोसुकै भए पनि—छोटकरीमा भन्दा, जबसम्म तिनीहरू परमेश्‍वरले स्थापित गर्नुभएका व्यवस्था र नियमहरूभित्र जिउँछन्, र जबसम्म तिनीहरू परमेश्‍वरले सृष्टि गर्नुभएको खाद्य श्रृंखलाको एक आवश्यक, अपरिहार्य भाग हुन्, तबसम्म तिनीहरू परमेश्‍वरबाट आउने सकारात्मक कुराहरू हुन्। मानिसहरूले तिनीहरूलाई आफ्नै दृष्टिकोण र प्राथमिकताहरूका आधारमा मूल्याङ्कन गर्नु हुँदैन। कसैले भन्न सक्छ, “त्यसोभए के लामखुट्टे र झिङ्गाहरू सकारात्मक कुराहरू हुन् त? विषालु सर्प, कनसुत्ला, र बिच्छीहरू नि? अनि विशेष गरी खस्रे भ्यागुताहरू, जुन यति कुरूप हुन्छन्—के ती पनि सकारात्मक कुराहरू हुन्?” यस कुरालाई भन्‍ने सही तरिका के हो? परमेश्‍वरले सृष्टि गर्नुभएका यी प्रजातिहरूले खेल्ने भूमिकाहरू र तिनीहरूले पालन गर्ने व्यवस्था र नियमहरू सबै सकारात्मक कुराहरू हुन्। अनि तिनीहरूको भौतिक स्वरूप र रूपरङ्ग नि—के ती सकारात्मक कुराहरू हुन्? यदि भन्नै पर्छ भने, तिमीहरूले तिनलाई सकारात्मक कुराहरू हुन् भनेर भन्‍न सक्छौ, तर ती नकारात्मक कुराहरू चाहिँ होइनन्। कम्तीमा पनि, तिनीहरूले पालन गर्ने नियमहरू, यी जीवित प्राणीहरूले खेल्ने भूमिकाहरू, र खाद्य श्रृंखलामा तिनीहरूको आवश्यकताको हिसाबमा, ती सकारात्मक कुराहरूको रूपमा अस्तित्वमा छन्। के यसरी भन्‍नु सही होइन र? (हो।) स्पष्ट रूपमा भन्दा, यस्ता जीवित प्राणीहरूले परमेश्‍वरले स्थापित गर्नुभएका व्यवस्था र नियमहरू पालन गर्ने र परमेश्‍वरले तिनीहरूका लागि तोक्नुभएका जिम्मेवारी र मिसन पूरा गर्ने हुनाले—ब्याक्टेरिया फैलाउने होस् वा विभिन्न सूक्ष्मजीवहरूको प्रजननीय सन्तुलन कायम राख्‍ने काम गरेर होस्, तिनीहरू आफ्नो मिसनअनुसार जिउने हुनाले—तिनीहरूले खेल्ने भूमिकाहरू र परमेश्‍वरले तिनीहरूको सृष्टि गर्नुको महत्त्व र उद्देश्यको हिसाबमा हेर्दा, तिनीहरूको अस्तित्व नै एक सकारात्मक कुरा हो। यदि हामीले लामखुट्टे आफैमा एक सकारात्मक कुरा हो भनेर भन्यौँ भने, यो कुरालाई बुझ्न वा स्वीकार गर्न अलि गाह्रो हुन सक्छ। तर, यसलाई सृष्टि गर्नुको पछाडि रहेको परमेश्‍वरको अभिप्राय, यसले पालन गर्ने व्यवस्था र नियमहरू, र यसले खाद्य श्रृंखलामा खेल्ने भूमिकाको आधारमा मूल्याङ्कन गर्दा, यो अपरिहार्य नै छ—त्यसैले यो एक सकारात्मक कुरा हो। कतिपय मानिसहरूले भन्छन्, “लामखुट्टेहरू सकारात्मक कुराहरू हुन् भने, के यसको अर्थ हामीले तिनलाई स्वीकार गर्नुपर्छ, र हामीले तिनलाई मार्नु हुँदैन भन्‍ने हो?” यदि कुनै लामखुट्टेले तँलाई टोक्न लाग्यो भने, तैँले त्यसलाई मार्नुपर्छ। यदि तैँले खाना खाइरहेको बेला कुनै झिङ्गा तेरो वरिपरि भन्किरहेको छ भने, तैँले त्यसलाई धपाउन वा मार्न सक्छस्। किनभने एक वा दुई वटा लामखुट्टे वा झिङ्गा कम हुँदा त्यसले खाद्य श्रृंखलामा कुनै समस्या उत्पन्न गर्दैन, न त यसले यी प्राणीहरूको मिसन पूरा गर्ने कार्यमा नै असर पार्छ। यदि यस्तो प्राणीले आफ्नो मिसन पूरा गर्न चाहन्छ भने, त्यसले त्यसो गर्न सही ठाउँ खोज्नुपर्छ। मानवको जिउने वातावरणमा यसको आवश्यकता हुँदैन, त्यसैले खालि यसलाई धपाइदे र पन्छ्याइदे—यससँग शान्तिपूर्वक सह-अस्तित्वमा बस्। यदि यो तँसँग शान्तिपूर्वक सह-अस्तित्वमा बस्दैन र तँलाई दिक्क लगाइरहन्छ भने, त्यसलाई धपाउनु वा मार्नु पनि ठीकै हुन्छ। यसलाई उचित व्यवस्थापन र सही व्यवहार गर्नु भनेर भनिन्छ। कतिपय मानिसहरूले भन्छन्, “लामखुट्टेले मलाई सधैँ दिक्क लगाउँछ र धेरै टोक्छ। के म तिनलाई सराप्न सक्छु?” त्यो गर्नु आवश्यक छैन। तैँले तिनलाई मार्न मात्रै सक्छस्। तँलाई तिनलाई मार्ने अधिकार छ; यो सबै कुराको भण्डारे—अर्थात् मानवजातिले—सबै कुरालाई कसरी व्यवहार गर्नुपर्छ भन्‍ने सिद्धान्तसँग पूर्ण रूपमा मिल्छ। उदाहरणका लागि, यदि कुनै विषालु सर्प तेरो घरमा पस्यो, र तैँले यो त्यसको ठाउँ होइन भन्‍ने देखिस् भने, त्यसलाई जङ्गलतिर धपाइदे। यदि तैँले त्यसबाट टोकाइ खाइस् र विष लाग्यो भने, तैँले तुरुन्तै चिकित्सा उपचार पाउने उपाय खोज्नुपर्छ। तैँले बदला लिन र त्यसलाई मार्न खोज्नु आवश्यक छैन। यदि त्यसले तँलाई फेरि हानि पुऱ्यायो भने, के त्यो अझै बढी समस्याजनक हुनेछैन र? त्यसैले, त्यससँग जस्तालाई त्यस्तै नगर्; केवल त्यसबाट जोगिन सिक्। यस मामिलाबाट पाठ सिक्न सक्नु नै एक बुद्धिमान् व्यक्तिले गर्ने काम हो। हामीले भर्खरै कुरा गरेका तीन वटा सिद्धान्तहरू के थिए? (पहिलो, यो एक सकारात्मक कुरा हो भनी निश्चित हुनु। दोस्रो, यदि यो तिम्रो नजिक देखा पर्‍यो र तिमी यससँग झन्झट लिन चाहँदैनौ भने, केवल यसबाट टाढा बस—यसलाई नजिक आउन नदेऊ, र तिमीलाई बाधा दिन यसलाई नदेऊ। तेस्रो, यसप्रति सही दृष्टिकोण राख्‍नु। यसप्रति घृणा महसुस नगर्नु वा यसलाई घृणा नगर्नु। बरु, यसलाई स्वीकार गर्नु र मानिलिनु, र त्यसपछि यसलाई उचित रूपमा व्यवस्थापन गर्नु हो।) यसलाई उचित रूपमा व्यवस्थापन गर् र यसलाई सही तरिकाले व्यवहार गर्। यसले तँलाई बाधा दिएको छ वा कहिलेकाहीँ तँलाई केही समस्या दिएको छ, वा तँलाई टोकेको र विष लगाएको समेत छ भन्दैमा परमेश्‍वरबारे गुनासो नगर् वा परमेश्‍वरले यसलाई सृष्टि गरेर गल्ती गर्नुभयो, वा उहाँले गल्ती गर्नुभएको हुन सक्छ भनेर आलोचना नगर्—यसरी हेर्नु गलत हो। तैँले यसलाई राम्ररी व्यवस्थापन नगरेको, वा यसले गल्तीले तेरो घरमा पसेर तँलाई बाधा दिएको पनि हुन सक्छ। तर यदि तैँले यसलाई नम्रतापूर्वक सम्बोधन गरिस्, र “तँ गलत बाटोमा गएको छस्, यो तेरो घर होइन। यदि मप्रति तेरो कुनै खराब अभिप्राय छैन भने, म तँलाई कुनै हानि गर्नेछैन। तँ जहाँ हुनुपर्ने हो, त्यहीँ जा” भनेर भनिस्, र यसले तैँले यसलाई हानि गर्नेछैनस् भन्‍ने देख्यो भने, यो आफै फर्केर जानेछ। तैँले यसलाई भन्छस्, “बिदा। फेरि भेटौँला! यस पटक हाम्रो भेट हुनु एक संयोग थियो। यदि हामी फेरि भेट्ने संयोग भयो भने, म तँलाई फेरि पनि जान दिनेछु।” यो सुनेपछि, यसले सोच्नेछ, “मानवहरू महान् छन्। हामीलाई कसरी व्यवस्थापन गर्ने भन्‍ने तिनीहरूलाई साँच्चै थाहा छ। तिनीहरूमा कुनै द्वेष छैन।” जबसम्म तैँले यसलाई हानि गर्दैनस्, तबसम्‍म यसले पनि तँलाई हानि गर्नेछैन। कतिपय जनावरहरूले मानिसहरूलाई हानि गर्छन् किनभने मानिसहरूले सधैँ तिनीहरूलाई हानि गरिरहेका हुन्छन्; तिनीहरूले मानिसहरूप्रति शत्रुताको विकास गरेपछि मात्रै मानिसहरूलाई हानि गर्छन्, र तिनीहरूले मानिसहरूको मूर्खता र क्रूरताको कारणले त्यसो गर्छन्। यस्ता प्राणीहरूको मनमा स्वाभाविक रूपमा मानिसहरूप्रति कुनै शत्रुता वा वैरभाव भने हुँदैन। हेर् त, जब नूहले जहाज बनाए, तब कुनै पनि जनावरले कसैलाई हानि गरेन, र नूहले जनावरहरूसँग अन्तरक्रिया गर्न र तिनीहरूलाई तालिम दिन समेत सक्थे। त्यस समयमा, मानव र जनावरहरू एक-अर्कासँग मित्रवत् थिए। पछि, मानवहरू झन्-झन् गहन रूपमा भ्रष्ट भए, र पूर्ण रूपमा क्रूर बने, तिनीहरूले सधैँ तिनका मासुका लागि जनावरहरूको सिकार गर्न चाहन्थे, र यसरी मानव र विभिन्न जनावरहरूबीच शत्रुता बढ्यो। मांसाहारी जनावरहरूले, मानवको गन्ध पाउनेबित्तिकै, एक स्वादिष्ट भोजन आएको महसुस गर्छन्, र पेट भरुञ्जेल खान चाहन्छन्। यो कुन पक्षले गर्दा भयो? यो पूर्ण रूपमा मानवजातिको चरम क्रूरताको कारणले भएको हो। बुझिस्? (बुझेँ।)

चाहे बृहत् दृष्टिकोणबाट हेरियोस् वा सूक्ष्म दृष्टिकोणबाट हेरियोस्, परमेश्‍वरले सृष्टि गर्नुभएका सबै कुराहरू अवश्य नै सकारात्मक कुराहरू हुन्। तिनलाई सृष्टि गर्नुमा रहेको परमेश्‍वरको मौलिक अभिप्राय, परमेश्‍वरले तिनीहरूका लागि सृष्टि गर्नुभएका व्यवस्था र नियमहरूका हिसाबमा हेरिए पनि अन्ततः हासिल भएको उद्देश्य र प्रभावको हिसाबमा हेरिए पनि, ती सबै मानवजातिका लागि अस्तित्वमा छन्; ती सबै नै सबै कुराको भण्डारेको रूपमा भूमिकामा रहेका मानवहरूका लागि रचना र सृष्टि गरिएका हुन्। यसरी, परमेश्‍वरले सृष्टि गर्नुभएका सबै कुराहरूको स्वरूप वा रूपरङ्ग जस्तोसुकै भए पनि, वा मानिसहरूमा तिनीहरूले पार्ने अस्थायी प्रभाव जस्तोसुकै भए पनि, मानिसहरूले तिनीहरूलाई सही तरिकाले व्यवहार गर्नुपर्छ, व्यवस्थापन गर्नुपर्छ, र बुझ्नुपर्छ, र तिनीहरूलाई परमेश्‍वरबाट आएको भनी स्वीकार गर्नुपर्छ—यो अत्यन्तै महत्त्वपूर्ण छ। पहिलो, मानिसहरूले के निश्चित गर्नुपर्छ भने, कुनै कुरा परमेश्‍वरले सृष्टि गर्नुभएको हो भने—त्यो असल भए पनि वा खराब भए पनि, सुन्दर भए पनि वा कुरूप भए पनि; त्यसको स्वरूप जस्तोसुकै भए पनि; र, अझै बढी, मानव देहमा त्यसको अस्थायी प्रभाव जस्तोसुकै भए पनि—छोटकरीमा भन्दा, यो परमेश्‍वरबाट आएको हो, र परमेश्‍वरको हातद्वारा सृष्टि गरिएको हो भने, यसले मानवजातिको आधारभूत अस्तित्वमा केही योगदान दिन्छ। यसको आधारमा, मानिसहरूले परमेश्‍वरले सृष्टि गर्नुभएका सबै कुराहरूलाई परमेश्‍वरबाट आएको भनी स्वीकार गर्नुपर्छ, र तिनीहरूलाई आफ्नै दृष्टिकोण र प्राथमिकताहरूका आधारमा मनमानी वा एकपक्षीय रूपमा निन्दा गर्ने वा स्वीकार गर्ने गर्नु हुँदैन। बरु, तिनीहरूले तिनलाई बुझ्न, तिनलाई व्यवस्थापन गर्न र सही तरिकाले व्यवहार गर्न सिक्न, र—अझ राम्रो हुनका लागि—तिनीहरूसँग सही तरिकाले घुलमिल हुन र अन्तरक्रिया गर्न सिक्नका लागि एक सृजित प्राणीको दृष्टिकोणमा रहेर उभिनुपर्छ। यो परमेश्‍वरले सृष्टि गर्नुभएको यस पृथ्वीका मालिकहरू र यस संसारका भण्डारेहरूले—अर्थात् मानिसहरूले—पूरा गर्नुपर्ने जिम्मेवारी र दायित्व हो। यो अन्य सबै प्राणीहरूका बीचमा मानिसहरूले खेल्नुपर्ने भूमिका हो, र यो मानवताको दृष्टिकोणबाट अघि बढ्दै, मानिसहरूले सबैभन्दा बढी पालन गर्नुपर्ने सिद्धान्त पनि हो। यदि तँलाई परमेश्‍वरले सृष्टि गर्नुभएका निश्चित कुराहरू मन पर्दैन भने, तँ तिनीहरूबाट टाढा बस्न सक्छस्। यदि तँलाई ती मन पर्छ भने, तैँले तिनीहरूसँग नजिकबाट अन्तरक्रिया गर्न सक्छस् र तँ तिनीहरूको बारेमा जान्‍न र तिनीहरूलाई व्यवस्थापन गर्न तिनीहरूको नजिक जान सक्छस्—वा, अझ राम्रो त, तिनीहरूको जिउने वातावरणको रक्षा गर्न, तिनीहरूलाई दयालु व्यवहार गर्न, तिनीहरूलाई पर्याप्त बस्ने ठाउँ छोड्न, र तिनीहरूको बाँच्ने अधिकारको सुरक्षा र उचित पालना गर्न सक्छस्। वास्तवमा, मानवहरूको तुलनामा सबै कुराहरू कमजोर छन्। परमेश्‍वरले सबै कुरालाई अस्तित्वका सीप र प्रवृत्ति दिनुभएको भए तापनि, मानवबाहेक कुनै पनि प्रजातिले औजार र हतियार बनाउन सक्दैन; तिनीहरूमध्ये कसैसँग पनि परमेश्‍वरले स्थापित गर्नुभएका व्यवस्था र नियमहरूलाई कमजोर पार्ने शक्ति छैन, न त तिनीहरूले त्यसो गर्ने अग्रसरता नै देखाउन सक्छन्। मानवहरूमा मात्रै—तिनीहरूको मानसिकता र तिनीहरूको माग दुवैमा—विभिन्न प्रकारका जीवित प्राणीहरू र सबै कुराहरूप्रति अटुट लोभ हुन्छ। यसका साथै, मानवहरूले मात्रै वैज्ञानिक अनुसन्धान गर्छन्, रासायनिक उद्योगमा संलग्नता जनाउँन्, र अस्तित्वका लागि वा अझ राम्रो जीवनका लागि विभिन्न औजार र हतियारहरू बनाउँन्। अनि मानवहरूले मात्रै शैक्षिक ज्ञान सिक्न र विभिन्न जीवित प्राणीहरूको जियाइ वातावरणको अनुसन्धान वा परिवर्तन गर्न सक्छन्। तर, विभिन्न जनावर र जीवित प्राणीहरूको अस्तित्व र खाद्य श्रृंखलाका नियमहरूका सम्बन्धमा मानवहरूले गरेका धेरैजसो कामहरू विनाशकारी र अवरोधकारी भएका छन्, योगदानपूर्ण होइन। त्यसैले, अन्तिम विश्लेषण गरेर भन्दा, मानवहरूले मात्रै एक-अर्कालाई मार्न र आफ्नै आधारभूत जियाइ वातावरण नष्ट गर्न हतियार बनाउन सक्छन्। मानवहरूले मात्रै उद्योग, विशेष गरी रासायनिक उद्योग, विकास गर्छन्, र सबै प्रकारका हानिकारक पदार्थहरू उत्पादन गर्छन् जसले मानवजाति बसोबास गर्ने पृथ्वी—तिनीहरूको अस्तित्वको यो एक मात्र घरलाई—क्षतिग्रस्त र नष्ट गर्छ। अनि मानवहरूले आफैले मात्रै आफ्नो अस्तित्वका लागि चाहिने आधारभूत रहेका पानी, हावा, सूर्यको प्रकाश, र खानालाई प्रदूषित गरेका र खराब गरेका छन्। यसको अर्थ के हो भने, मानवहरूले आफैले आफ्नो बाँच्ने बाटो बिगारेका छन्; यो अन्य जीवित प्राणीहरूले गर्दा भएको होइन। त्यसकारण, सबै कुराका मालिकहरूको रूपमा, सृजित मानवहरूले सबै जीवित प्राणीहरू लगायत सबै कुराको व्यवस्थापन गर्ने भूमिका कसरी राम्ररी निर्वाह गर्नुपर्छ भन्‍ने कुरा अत्यन्तै महत्त्वपूर्ण छ। यदि मानवहरूले हतियार वा विभिन्न औजारहरू बनाउन वैज्ञानिक विधिहरू प्रयोग गरिरहे भने, वा तिनीहरू रासायनिक उत्पादनमा संलग्न भइरहे भने, यसले विनाशकारी विपत्ति निम्त्याउनेछ, चाहे त्यो तिनीहरूका लागि होस् वा अन्य जीवित प्राणीहरूका लागि होस्। अर्थात्, मानवहरूले व्यक्तिगत रूपमा आफ्नै हातले सबै कुराका लागि अस्तित्वका व्यवस्था र नियमहरूलाई कुल्चेका छन्, र व्यक्तिगत रूपमा खाद्य श्रृंखलालाई पनि नष्ट गरेका छन्। अवश्य पनि, मानवहरूले नै व्यक्तिगत रूपमा पृथ्वीलाई, अर्थात् तिनीहरू अस्तित्वका लागि जुन घरमा निर्भर छन्, त्यसलाई बिगारेका छन्। यो अत्यन्तै दुःखद कुरा हो। यी सबै परिणामहरूका लागि दोषी को हो? (मानिसहरू।) ती परमेश्‍वरले सृष्टि गर्नुभएका सकारात्मक कुराहरूलाई मानिसहरूले गरेका विनाश र विध्वंसको कारणले आएका हुन्। अन्त्यमा, मानिसहरूले आफूले जे रोपेका छन्, त्यही मात्रै कटनी गर्न सक्छन्। यदि, सुरुदेखि नै, मानिसहरूले परमेश्‍वरले सृष्टि गर्नुभएका सबै कुराहरूले खेल्ने विभिन्न भूमिकाहरू जान्‍न, विभिन्न जीवित प्राणीहरूको सम्मान, कदर, र हेरचाह गर्न, परमेश्‍वरले सबै कुराका लागि स्थापित गर्नुभएका अस्तित्वका नियम र व्यवस्थाहरू पालन गर्न, र पृथ्वीको आधारभूत वातावरण, जुन घरमा तिनीहरू अस्तित्वका लागि निर्भर छन्, त्यसको रक्षा गर्न सकेका भए, मानवजाति आजको अवस्थामा पुग्ने थिएन। त्यसैले, परमेश्‍वरका सबै सृष्टिहरू सकारात्मक कुराहरू हुन् भन्‍ने विषयका सम्बन्धमा भन्दा, मानिसहरूले बुझ्नुपर्ने कुरा के हो भने परमेश्‍वरले सबै कुराका लागि सृष्टि गर्नुभएका अस्तित्वका व्यवस्था र नियमहरूको महत्त्व, साथै मानिसहरूले किन तिनलाई पालन गर्नुपर्छ र तिनीहरूले कसरी त्यसो गर्नुपर्छ भन्‍ने हो। यसका साथै, मानिसहरूले यो सबै सृष्टि गर्नुमा रहेको परमेश्‍वरको उद्देश्य मानवजातिका खातिर हो, त्यसैले तिनीहरूले यसलाई कदर गर्नुपर्छ र सुरक्षा दिनुपर्छ भन्‍ने कुरा जान्‍नुपर्छ। यदि तैँले यो सबैको महत्त्व बुझ्न सक्दैनस् भने, कम्तीमा पनि यसलाई एउटा सकारात्मक कुरा, तेरो अस्तित्व निर्भर हुने एउटा अत्यावश्यक, अपरिहार्य सकारात्मक कुराको रूपमा लिनुपर्छ, र यसलाई कदर गर्नुपर्छ, हेरचाह गर्नुपर्छ, र व्यवस्थापन गर्नुपर्छ। तैँले मालिकको रूपमा पाएको आफ्नो क्षमता र भूमिकामा यसलाई सही तरिकाले व्यवहार गर्नुपर्छ र सुरक्षा दिनुपर्छ। यसरी मात्रै मानवजातिसँग भविष्य र आशा हुन सक्छ, र तिनीहरू खुसीसाथ बाँचिरहन सक्षम हुन सक्छन्, होइन र? (हो।)

के परमेश्‍वरका सबै सृष्टिहरू सकारात्मक कुराहरू हुन् भन्‍ने विषय अब निकै स्पष्ट भयो? (भयो।) परमेश्‍वरले सृष्टि गर्नुभएका विभिन्न वस्तु र जीवित प्राणीहरूलाई व्यवहार गर्ने सही तरिकालाई फेरि एक पटक पुष्टि गरौँ। ल अब हामीले भर्खरै सङ्गति गरेका तीन वटा सिद्धान्तहरू दोहोऱ्याओ। (पहिलो, जबसम्म कुनै कुरा परमेश्‍वरले परिभाषित गर्नुभएअनुसार सकारात्मक कुराहरूको दायराभित्र पर्छ, तबसम्म हामी हाम्रो हृदयमा यो परमेश्‍वरबाट आएको हो, यो एक सकारात्मक कुरा हो, र यसलाई परमेश्‍वरले सृष्टि गर्नुको पछाडि महत्त्व छ भनी निश्चित हुनुपर्छ; मानिसहरूले यसबाट केही पाठ सिक्न सकून् भनेर यसलाई दिइएको हुन्छ। दोस्रो, यो एक सकारात्मक कुरा हो भनी निश्चित भएको आधारमा, यदि हामीलाई यो मन पर्दैन वा हामी यसको सम्पर्कमा आउन चाहँदैनौँ भने, हामीले यसलाई बेवास्ता गर्न सक्छौँ। यदि यसले हाम्रो जीवनमा हस्तक्षेप गर्छ भने, हामी यसलाई धपाउन वा हामी यसबाट टाढा बस्न सक्छौँ, र हामीले यसबाट केही पाठ सिक्नुपर्छ र यसलाई केही ध्यान दिनुपर्छ। अन्त्यमा, यदि यो परमेश्‍वरले सृष्टि गर्नुभएको, परमेश्‍वरले नियुक्त गर्नुभएको, वा परमेश्‍वरको सार्वभौमिकताअन्तर्गत पर्ने कुरा हो भने, हामीले यसप्रति वाक्‍क महसुस गर्नु वा यसलाई घृणा गर्नु हुँदैन, बरु यसलाई सही मनोवृत्तिले स्वीकार गर्नुपर्छ र मानिलिनुपर्छ, र यसलाई उचित रूपमा व्यवस्थापन गर्नुपर्छ।) यसलाई उचित रूपमा व्यवस्थापन गर्नु अत्यन्तै महत्त्वपूर्ण छ। यदि मानवलाई परमेश्‍वरले पृथ्वीमा सृष्टि गर्नुभएका सबै कुराहरूलाई कसरी व्यवस्थापन गर्ने भन्‍ने थाहा छैन भने, उसले तिनीहरूको अस्तित्वमा हानिकारक प्रभाव पार्ने सम्भावना हुन्छ। यदि खाद्य श्रृंखलाका व्यवस्था र अस्तित्व नष्ट भए भने, मानवजातिको अस्तित्व खतरामा पर्नेछ। के मानवजाति हाल यस्तै जिउने वातावरणमा छैन र? (छ।) मानवजातिले ठूलो मात्रामा उद्योग विकास गरेको छ, र फोहोर ग्यास, फोहोर पानी, र विषाक्त पदार्थहरू उत्सर्जन गरेको छ जसले नदी, ताल, र भूमिगत पानीलाई समेत प्रदूषित पारेको छ। पिउनका लागि सफा पानी छैन; मानिसहरूले कृत्रिम रूपमा प्रशोधन गरिएको केही पुनः प्रशोधित पानी मात्रै पिउन सक्छन्, जुन विषाक्त नभए पनि, त्यसमा धेरै कम पोषक तत्त्वहरू हुन्छन्। नदी, ताल, र समुद्रका माछाहरू पनि प्रदूषित र अस्वस्थ भएका छन्। दूषित नभएको कुनै पनि खानेकुरा भेट्टाउन सजिलो छैन। के मानवजाति आफैलाई गम्भीर संकटमा पारिरहेको छैन र? के यो मानवजाति आफैले गर्दा भएको होइन र? पिउने पानी मात्रै प्रदूषित भएको छैन, तर हावा पनि खराब छ; हावामा धेरै हानिकारक पदार्थहरू छन्, र अहिले, यदि तैँले सफा हावाको एक सास लिन चाहिस् भने पनि, त्यो व्यवस्थापन गर्न गाह्रो छ—कहिलेकाहीँ मानिसहरूले भाइरसबाट बच्न मास्क समेत लगाउनुपर्छ। हावाको गुणस्तर भयानक छ, मानिसहरू सबै प्रकारका खाना खाने कार्यमा सतर्क हुन्छन्, र मानिसहरूलाई अहिले सबै प्रकारका रोगहरू लाग्छन्, र कतिपय युवाहरूलाई त क्यान्सर वा मधुमेह पनि हुन्छ। यी सबै परिणामहरू कसले गर्दा आएका हुन्? (मानिसहरूले।) ती सबै मानिसहरूले गर्दा आएका हुन्। मानिसहरूले परमेश्‍वरले तिनीहरूका लागि सृष्टि गर्नुभएको पार्थिव घरलाई यसरी नै व्यवस्थापन गरेका छन्, र आफूलाई राम्ररी खान वा पिउन नसक्ने अवस्थासम्म सताएका छन्, तैपनि आफूलाई निकै सुखी ठान्छन्। परमेश्‍वरलाई छोड्दा यस्तै हुन्छ; कुनै खुसी छैन। मानिसहरूका लागि अब एक मात्रै बाटो भनेको सृष्टिकर्ताको मुक्ति स्वीकार गर्नु, सत्यता पछ्याउनु र परमेश्‍वरको डर मान्‍ने मार्गमा हिँड्नु हो। यसरी मात्रै तैँले मुक्ति पाउन सक्छस्, जिउने आशा प्राप्त गर्न सक्छस्, र तँ नयाँ मानवजातिको सदस्य बन्न सक्छस्। यो कुरा यति सरल छ; अर्को कुनै उपाय छैन। पूर्वीय मानिसहरूलाई पश्चिमी सभ्यता कुलीन छ, र पश्चिमीहरूसँग पक्कै पनि कुनै उपाय हुनुपर्छ भन्‍ने लाग्छ। के तिनीहरूसँग उपाय छ त? (छैन।) पूर्वीय मानिसहरूलाई आफूले धेरै दुःख भोगेको, आफूमा गहिरो घृणा बढेको, र आफूले धेरै कठिनाइ सहेको, र तिनीहरूलाई पश्चिमीहरूले बचाउनुपर्छ भन्‍ने महसुस हुन्छ। तिनीहरूले सधैँ पश्चिमलाई एक बैकुण्ठको रूपमा सोच्छन्, पश्चिम जानु स्वर्गमा प्रवेश गर्नु हो, तिनीहरू पश्चिममा स्वतन्त्र र खुसी हुनेछन् भन्‍ने सोच्छन्। तर पश्चिमीहरूलाई आफूसँग धेरै खुसी छ जस्तो लाग्दैन। तिनीहरूले भन्छन्, “हाम्रो जीवन पूर्वका मानिसहरूको भन्दा अलि बढी सम्पन्न भए तापनि, हामी खासै खुसी छैनौँ।” जबसम्म तँ यस पृथ्वीको एक व्यक्ति, मानवजातिको एक सदस्य हुन्छस्, तबसम्म तँसँग यस पृथ्वीमा कुनै खुसी हुँदैन, किनभने, यस पार्थिव घरमा बस्दा, तैँले स्वीकार गर्ने सबै कुरा शैतानबाट आएको हुन्छ। चाहे त्यो मानव विचार र दृष्टिकोण होस् वा अस्तित्वका नियमहरू हुन्, चाहे त्यो पूर्वीय शिक्षा होस् वा पश्चिमी शिक्षा होस्, तँलाई साँचो मानवको स्वरूप जिउन लगाउन सक्‍ने एउटै कुरा छैन, र तँलाई, एक सृजित प्राणीको रूपमा, मानव संसारमा टिक्न दिन सक्‍ने कुनै पनि प्रकारको सामाजिक शिक्षा वा विचार वा दृष्टिकोण छैन। किनभने यो मानवजाति शैतानको शक्तिअन्तर्गत जिउँछ र शैतानद्वारा नियन्त्रित छ, त्यसैले मानिसहरू जिउने एक मात्रै उपाय भनेको परमेश्‍वरको मुक्ति स्वीकार गर्नु, परमेश्‍वरबाट आउने सबै सत्यताहरू स्वीकार गर्नु, परमेश्‍वरका वचनहरूअनुसार अभ्यास गर्नु, र मुक्ति प्राप्त गर्नु हो। तब मात्रै मानवजाति साँच्चै यस्तो संसारमा फर्कन सक्छ जहाँ सबै कुराका लागि अस्तित्वका व्यवस्था र नियमहरू स्वतन्त्र रूपमा सञ्चालन हुन सक्छन्, र साँच्चै पूर्ण खाद्य श्रृंखला भएको संसारमा जिउन सक्छ—यसरी मात्रै मानवजातिले साँच्चै सबै कुराको भण्डारेको भूमिका खेल्न सक्छ, र यस भूमिकाको जिम्मेवारी पूरा गर्न सक्छ। यसबाहेक, मानवजातिले लिने दोस्रो कुनै मार्ग छैन। यो मानवजातिको एक मात्रै बाटो हो, मानवजातिलाई आशा र खुसी दिन सक्ने एक मात्रै बाटो हो। बुझिस्? (बुझेँ।) तैँले बुझिसकेपछि, तँसँग हिँड्ने बाटो हुनेछ। यस दिशामा, यस लक्ष्यतर्फ मात्र लम्की र यसलाई पछ्या। पछाडि नफर्की, हरेस नखा, र कहिल्यै नरोकी!

आजका लागि हाम्रो सङ्गति यहीँ अन्त्य गरौँ। बिदा!

अप्रिल १४, २०२४


सत्यता कसरी पछ्याउने (२६)

हालै, हामीले देहधारी परमेश्‍वरको विषयमा सङ्गति गरेका छौँ। यो विषय “सत्यता कसरी पछ्याउने” भन्ने विषयभित्रकै “त्याग्‍नु” भन्‍ने अभ्याससँग सम्बन्धित छ, र हामीले “आफू र परमेश्‍वरबीचका पर्खालहरू र परमेश्‍वरप्रतिको शत्रुतालाई त्याग्‍नु” भन्‍ने विषय अन्तर्गत रहेको “परमेश्‍वरबारे आफ्ना धारणा र कल्पनाहरूलाई त्याग्‍नु” भन्‍ने विषयमा सङ्गति गर्‍यौँ। हामीले यस पक्षबारे धेरै पटक सङ्गति गरेका छौँ, जसमा मुख्य गरी देहधारी परमेश्‍वरलाई कसरी व्यवहार गर्ने भन्‍नेबारे छलफल गरेका छौँ। हामीले यो विषयवस्तुलाई दुई विषयमा विभाजन गर्‍यौँ। के तिमीहरूले मलाई ती दुई विषय के हुन् भनी बताउन सक्छौ? (देहधारी परमेश्‍वरको सम्बन्धमा, परमेश्‍वरले हामीलाई अभ्यासका दुई वटा सही सिद्धान्तहरू दिनुभएको छ: पहिलो हो, उहाँलाई स्वर्गमा हुनुहुने परमेश्‍वरसँग तुलना नगर्नु, र दोस्रो हो, उहाँलाई भ्रष्ट मानवजातिको बराबरीमा नराख्नु।) हामीले यी दुई विषयहरूका केही विवरणहरूमा सङ्गति गरेका छौँ, जसमा देहधारी परमेश्‍वरको सामान्यता र व्यावहारिकताका केही प्रकटीकरणहरू समावेश थिए। यसमा देहधारी परमेश्‍वरले मानिसहरूमाझ जिउँदा, अस्तित्वमा रहँदा, आफूलाई आचरणमा ढाल्दा र काम गर्दा कुन-कुन निश्‍चित सिद्धान्तहरू पालन र अनुसरण गर्नुहुन्छ भन्‍नेबारे सङ्गति गरिएको थियो। देहधारी परमेश्‍वर, अर्थात् विशेष पहिचान भएको यो व्यक्तिले मानिसहरूमाझ जिउँदा के-कस्ता प्रकटीकरणहरू प्रदर्शन गर्नुहुन्छ भनी मानिसहरूलाई बुझ्न र जान्न सक्षम बनाउनका लागि यी विषयहरूको सङ्गति प्रयोग गरिन्छ। हामीले मुख्यतया देहधारी परमेश्‍वरको सामान्यता र व्यावहारिकताको विषयमा सङ्गति गर्‍यौँ, र निकै निश्‍चित कुराहरूमा सङ्गति गर्‍यौँ। यो सुनेपछि तिमीहरूमा कस्तो प्रभाव पर्‍यो? तिमीहरूमा देहधारी परमेश्‍वरबारेका धारणा र कल्पनाहरू घटे, कि तिमीहरूमा केही नयाँ धारणाहरू पलाएका छन्? (हामीमा देहधारी परमेश्‍वरबारेका धारणा र कल्पनाहरू घटेका छन्।) त्यसोभए, के यस विषयको सङ्गतिले देहधारी परमेश्‍वरलाई चिन्‍न मानिसहरूलाई मदत गर्छ? (हो, गर्छ।) त्यो त निकै राम्रो कुरा हो।

देहधारी परमेश्‍वरको विषयमा हाम्रो सङ्गति मुख्यतया देहधारी परमेश्‍वरको सामान्यता र व्यावहारिकतासम्बन्धी विशेष प्रकटीकरण र अभ्यासहरूको वरिपरि घुम्छ, जसको उद्देश्य मानिसहरूलाई विशेष पहिचान भएको यस व्यक्ति, देहधारी परमेश्‍वरबारे अझ ठोस बुझाइ प्रदान गर्नु हो। त्यसोभए, के तिमीहरूलाई देहधारी परमेश्‍वरको सामान्यता र व्यावहारिकता जति धेरै बुझिन्छ, त्यति नै उहाँ खासै उल्लेखनीय नभई एक सामान्य व्यक्ति मात्रै हुनुहुन्छ भन्‍ने महसुस हुन्छ, र देहधारी परमेश्‍वरको सामान्यता र व्यावहारिकता जति धेरै बुझिन्छ, त्यति नै कम उहाँको ईश्‍वरीय आभा महसुस हुन्छ भन्ने लाग्छ? के तिमीहरूमा यस्ता सोचहरू आउँछन्? (आउँदैनन्। देहधारी परमेश्‍वरका केही व्यावहारिक जियाइ र प्रकटीकरणहरूबारे कुरा गरिएको परमेश्‍वरद्वारा प्रस्तुत केही उदाहरणहरू सुनेर मलाई के लाग्यो भने, परमेश्‍वरको बाहिरी स्वरूप मात्रै साधारण र सामान्य हो, तर उहाँको सामान्य मानवताका प्रकटीकरणहरूले हामी मानवहरूका प्रकटीकरणहरूलाई मजाले उछिन्छन्; ती त हामीले हासिल गर्नै नसक्ने कुरा हुन्। परमेश्‍वरको सामान्य मानवतामा कुनै भ्रष्ट स्वभाव, कुनै अहङ्कार वा छलीपन, कुनै मानवीय घमण्ड वा भोगविलास हुँदैन। देहधारी परमेश्‍वर बाहिरबाट साधारण र सामान्य देखिनुभए तापनि, उहाँको विनम्रताबाट उहाँको महानता देख्न सकिन्छ। मलाई यस्तै महसुस हुन्छ।) सामान्यतया, मानवजातिबीचका प्रसिद्ध मानिस, महान् मानिस, वा दक्ष प्रमुख व्यक्तित्वहरूले विभिन्न पक्षहरूमा आफ्नो परिचय दिँदा, के तिनीहरूले आफ्नो सामान्यता, व्यावहारिकता, साधारणपन, र सामान्यपनका बारेमा कुरा गर्छन्? (गर्दैनन्।) यदि भ्रष्ट मानवजातिमध्येको कसैले अरूलाई चिनाउन आफ्नो परिचय दिन्छ भने, ऊ कति साधारण, आम र सामान्य छ भनेर उसले कहिल्यै वर्णन गर्दैन। यसको विपरीत, आफ्नो परिचय र वर्णनहरूमार्फत, उसले मानिसहरूलाई आफू अरूभन्दा फरक, असाधारण, महान्, र अलौकिक क्षमताहरू भएको महसुस गराउने प्रयास गर्छ। यदि कसैले उसलाई एक विलक्षण व्यक्तिका रूपमा समेत लिन सक्यो भने, ऊ अझ खुसी हुनेछ। हेर त, भ्रष्ट मानिसहरूले आफ्नो परिचय कसरी दिन्छन्। पहिले, तिनीहरूले आफू कति सिद्ध छु, कति अवगुण वा त्रुटिरहित छु भनी वर्णन गर्छन्। तिनीहरूले आफ्नो पारिवारिक पृष्ठभूमि कति गौरवशाली छ, आफ्नो हैसियत कति आदर्शमयी छ, आफूसँग के-कस्ता शैक्षिक योग्यताहरू छन्, र आफ्नो रूपरङ्गमा के कुरा उत्कृष्ट छ भनेर पनि देखाउँछन्। तिनीहरूको अनुहारमा कोठी भए पनि, तिनीहरूले त्यसलाई वर्णन गर्न एउटा अद्वितीय तरिका खोज्छन्, र यसो भन्छन्, “हेर त, यो कोठी बसेको ठाउँ पनि असामान्य छ; भनिन्छ, यो ठाउँमा कोठी हुने मानिसहरूको भाग्यमा धन वा कुलीनता लेखिएको हुन्छ।” जब तिनीहरूको रूपरङ्गको कुरा आउँछ, तिनीहरूले आफ्नो अनुहारको हरेक विशेषता कसरी अद्वितीय छ, र अनुहारशास्त्रमा आफ्नो अनुहारको हरेक विशेषताका लागि, भाग्यमा धन वा कुलीनता लेखिएको हुनु, वा उचाइमा पुग्न सक्नु, र मानिसहरूका बीचमा, तिनीहरू सानो पोखरीमा नअट्ने ज्यादै ठूलो माछा हुनु जस्ता के-कस्ता सकारात्मक व्याख्याहरू छन् भनेर बताउँदै आडम्बरपूर्वक घोषणा गर्छन्। यसबाहेक, तिनीहरू विशेष गरी निश्‍चित क्षेत्रहरूमा आफ्ना प्रतिभा र सामर्थ्यहरू, आफ्ना सोचाइ र विचारहरू कति असाधारण र फरक छन् भनी सान देखाउन, र तिनीहरूले कुन-कुन समूहहरूमा के-कस्ता उपलब्धिहरू हासिल गरेका छन्, प्रख्यात व्यक्तित्वहरूले कसरी तिनीहरूको प्रशंसा गर्छन्, तिनीहरूलाई उच्च ठान्छन्, र तिनीहरूको ईर्ष्या र सराहना गर्छन्, वा तिनीहरूले कुन उद्योगमा कति ठूलो योगदान दिएका छन्, र तिनीहरूका हाकिमहरूले तिनीहरूलाई कति कदर गर्छन् भनेर सान देखाउन मन पराउँछन्। तिनीहरूले भनेको कुरा साँचो होस् वा नहोस्, आफ्नो आत्म-परिचयको हरेक पक्षमा, तिनीहरूले मानिसहरूलाई आफू अरूभन्दा फरक, मानिसहरूमध्ये आफू एक मात्र, अद्वितीय रहेको, र आफूले सबै साधारण मानिसहरूलाई उछिनेको महसुस गराउने प्रयास गर्छन्। तिनीहरूले सबैलाई तुच्छ दृष्टिले हेर्छन्; तिनीहरूले अरू सबै नीच मानिस र तुच्छ सर्वसाधारण भएको देख्छन्, जबकि तिनीहरू आफै मात्र सबैभन्दा महान्, सबैभन्दा कुलीन, र सबैभन्दा असाधारण भएको देख्छन्। यदि तैँले तिनीहरूलाई तिनीहरूको शैक्षिक योग्यताका बारेमा सोधिस् भने, तिनीहरूले आफूले एक प्रतिष्ठित विश्‍वविद्यालयबाट स्नातक गरेको, आफूसँग स्नातकोत्तर वा विद्यावारिधिको उपाधि भएको भन्नेछन्, जबकि वास्तविकतामा, तिनीहरूले साधारण विश्‍वविद्यालयमा मात्रै पढेका हुन्छन्। तिनीहरूले आफ्ना अवगुण, त्रुटि, भ्रष्ट स्वभाव, आफ्नो नीच चरित्रका पक्षहरू, वा आफूले गरेका गलत कामहरूका बारेमा कहिल्यै बोल्दैनन्। आफूलाई अरूको अघि चिनाउनलाई आफ्नो परिचय दिने कुरा हो भने, तिनीहरूले आफ्नो सान देखाउने, प्रशंसा गर्ने, र आफूलाई आकर्षक ढङ्गले प्रस्तुत गर्ने हरेक उपाय प्रयोग गर्ने प्रयास गर्नेछन्, र आफूलाई धेरै महान्, असाधारण, र असामान्य भनी वर्णन गर्नेछन्। तिनीहरू बिरामी परे पनि, तिनीहरूले यो “धनी मानिसको रोग” हो भनेर भन्नेछन्, जसले गर्दा मानिसहरूलाई तिनीहरू सुकुमार, पुल्पुलिएका, र अरूभन्दा फरक छन् भन्‍ने महसुस हुन्छ। कुनै पनि हालतमा, तिनीहरूले मानिसहरूलाई आफू एक साधारण, सामान्य व्यक्ति मात्रै भएको महसुस गराउन दिनेछैनन्। बरु, मानिसहरूले तिनीहरूलाई आदरभावले हेरून्, उच्च सम्मान गरून्, र तिनीहरूको प्रशंसा गरून् भनेर तिनीहरूले हरेक उपाय प्रयोग गरिहेर्छन्। यदि मानिसहरूले तिनीहरूलाई पछ्याउन र आफ्नो हृदयमा तिनीहरूका लागि ठाउँ राख्न सके भने, तिनीहरू आफैसँग अझ बढी हर्षित हुन्छन्। यदि तैँले तिनीहरू साधारण र सामान्य हुन्, आम जनताका सदस्य हुन् भनेर भनिस् भने, तिनीहरूले आफ्नो इज्जत पूरै गुमेको र तैँले तिनीहरूको स्वाभिमानमा साँच्चै चोट पुऱ्याएको महसुस गर्छन्; यसो भन्दा तिनीहरू मर्छन् जस्तै गर्छन्। आफ्नो जीवनभरि, तिनीहरू अद्वितीय र असाधारण हुन खोज्छन्। तिनीहरूका भ्रष्ट स्वभाव र यस्ता चाहनाहरूका कारण, धेरै मानिसहरूले अक्सर आफूलाई धेरै उच्च, शानदार, र कुलीन देखाउन बाहिरी छवि विकास गर्छन्, र तिनीहरूले धारण गर्ने बाहिरी चालढाल, तिनीहरूका बोलीवचन, र तिनीहरूका कार्यहरूले एक महान् व्यक्तित्वको आभा झल्काउँछन्। कुनै पनि समूहमा, यदि कसैले तिनीहरूलाई “मैले तपाईँलाई यो भीडमा एकै नजरमा देखेँ; तपाईँको हेराइ, तपाईँको अनुहारका विशेषताहरू, र तपाईँको ओजबाट, म तपाईँ साधारण व्यक्ति हुनुहुन्‍न भनेर भन्न सक्छु” भनेर भन्यो भने, तिनीहरू निकै खुसी हुन्छन्। तिनीहरूले यो कुरालाई असीमित हदसम्म बढाइचढाइ गर्नेछन्, र आफ्नो बाँकी जीवनभरि, ती शब्दहरू तिनीहरूको मुखमै झुण्डिरहन्छन्, र तिनीहरूले जताततै यसो भन्दै धाक लगाउछन्, “भीडमा, मानिसहरूले मलाई एकै नजरमा चिन्न सक्छन् र म अगुवा हुँ, सानो पोखरीमा नअट्ने ज्यादै ठूलो माछा हुँ, साधारण व्यक्ति होइन भन्‍ने देख्न सक्छन्!” तिनीहरू विशेष गरी यस प्रकारको व्यक्ति हुन मन पराउँछन्, विशेष गरी आफूलाई एक असाधारण, असामान्य, अरूभन्दा फरक, र एक अद्वितीय व्यक्तिको स्थानमा राख्नसमेत मन पराउँछन्। अरू धेरैले समाजमा प्रसिद्ध व्यक्ति, महान् व्यक्ति र हैसियत र पद भएकाहरूलाई विशेष ध्यान दिन्छन्, तिनीहरूबारे कुनै पनि समाचार, तिनीहरूका बोलीवचन र कार्यहरू, र तिनीहरूको दैनिक जीवनलाई ध्यान दिन्छन्। यो ध्यानको उद्देश्य मनोरञ्जनका लागि नभई तिनीहरूको नक्कल गर्न र तिनीहरूलाई पछ्याउनका लागि हो। यी मानिसहरूले जे खान्छन् र जे लाउँछन्, उनीहरूमाझ जे लोकप्रिय छ, तिनीहरूले त्यसैको नक्कल गर्छन्। यी मानिसहरूले जुन विषयहरूमा छलफल गर्छन्, तिनीहरूले पनि त्यही विषयमा छलफल गर्छन्। पूरै प्रचलनबाट बाहिर परिने डरले, पछि पर्ने र हेयको नजरले हेरिने डरले, तिनीहरूले धेरै नजिकबाट पछ्याउँछन्। तिनीहरू भीडमा एक उत्कृष्ट र असाधारण व्यक्ति बन्न चाहन्छन्, र सामान्य, साधारण व्यक्ति बन्न पटक्कै इच्छुक हुँदैनन्। कतिपय मानिसहरू औसत क्षमताका भए पनि, तिनीहरूमा कुनै सामर्थ्य वा प्रतिभा नभए पनि, र तिनीहरूका जन्मजात अवस्थाहरू हरहिसाबमा अत्यन्तै साधारण र सामान्य भए पनि, तिनीहरू साधारण व्यक्ति हुन, एक नाम नचलेको व्यक्ति हुन अनिच्छुक हुन्छन्। बरु, तिनीहरू आफूलाई धेरै उच्च र शानदार देखाउन सिँगारिन्छन्, वा आफूलाई कुनै नाम नचलेको व्यक्तिका रूपमा नभई धेरै असामान्य व्यक्तिका रूपमा वर्णन गर्छन्। कतिले त महान् व्यक्तित्वहरू, सक्षम र योग्य मानिसहरू, र उत्कृष्ट सीप भएकाहरूको नक्कल गर्नसमेत कडा मेहनत गर्छन्। तिनीहरूले यी मानिसहरूले के गर्छन्, भन्छन्, र छलफल गर्छन् भनी हेर्छन्, र तिनीहरूको नक्कल गर्छन्, तिनीहरूजस्तै असाधारण महान् व्यक्तित्व बन्ने, र उप्रान्त साधारण, सामान्य मानिस नरहने प्रयास गर्छन्। त्यसकारण, जब हामी देहधारी परमेश्‍वरको सामान्यता र व्यावहारिकतामा सङ्गति गर्छौँ, तब कतिपय मानिसहरूले अनिवार्य रूपमै यस्तो सोच्छन्: “मानिसहरूले आफूलाई अरूभन्दा निकै फरक, निकै असाधारण र महान् ठानी जोडदार रूपमा आफ्‍नो प्रशंसा गर्ने, आफूलाई राम्रो देखाउने, र फाइँफुट्टी लगाउने गर्छन्, तर तपाईँ त आफूलाई सधैँ निकै सामान्य र व्यावहारिकभनेर वर्णन गर्नुहुन्छ। के यो अलिकति अनुचित भएन र? के यो अलिकति मूर्खतापूर्ण भएन र? तपाईँ देहधारी ख्रीष्ट हुनुहुन्छ, तपाईँको यस्तो उच्च पहिचान छ, र तपाईँको शिरमा यति ठूलो प्रभामण्डल र यति ठूलो मुकुट छ। तपाईँले आफूलाई एक साधारण, सामान्य, र व्यावहारिक व्यक्तिका रूपमा कसरी वर्णन गर्न सक्नुहुन्छ? अनि, मानिसहरूले विश्‍वास गर्दैनन् कि भन्‍ने डरले, तपाईँ आफू कति सामान्य, व्यावहारिक, र साधारण छु भनी प्रमाणित गर्न धेरै उदाहरणहरू पनि दिनुहुन्छ। यो स्वाभाविक रूपमा केही अचम्मलाग्दो छ।” यो कुरा मानवीय धारणाहरू अनुरूप नभए पनि, वास्तवमा तथ्यहरू यिनै हुन्। देहधारी परमेश्‍वरको सामान्यता, व्यावहारिकता, र साधारणपनका विशेष प्रकटीकरणहरू यस्तै छन्; यो एक तथ्य हो, म यसलाई मनगढन्ते बनाउन सक्दिनँ। कतिपय मानिसहरूले भन्छन्: “मानिसहरूलाई तपाईँ अरूभन्दा फरक र असाधारण हुनुहुन्छ र तपाईँको पहिचान र छवि निकै उच्च र प्रभावशाली छ भन्‍ने महसुस गराउन तपाईँले कम्तीमा केही उदाहरणहरू उल्लेख गर्नु पर्दैन?” तिमीहरूलाई निराश तुल्याएकोमा म दुःखी छु, तर साँच्चै त्यस्ता कुनै उदाहरणहरू छैनन्। वास्तवमा, मैले जीवनमा र काममा आफूलाई आचरणमा ढाल्ने र कार्य गर्ने तरिकाहरूबारे मेरा वर्णनहरू नै देहधारी परमेश्‍वरका साँचो प्रकटीकरणहरू हुन्; यो त्यति नै वस्तुगत छ। यो सबै वास्तवमा यस्तै हो; मानिसहरूलाई म अरूभन्दा फरक, असाधारण, महान्, वा उच्च, प्रभावशाली छवि भएको देखाउनका लागि कुनै उदाहरणहरू छैनन्। कतिपय मानिसहरूले भन्छन्, “के तपाईँले कुनै मनगढन्ते कुरा बनाउन सक्नुहुन्न र? त्यसले मानिसहरूको हृदयमा राम्रो छाप छोड्नेथियो, र तिनीहरूलाई निराश तुल्याउनेथिएन। तपाईँ आफूलाई निकै सामान्य र व्यावहारिक, एक साधारण व्यक्तिका रूपमा मात्रै वर्णन गर्नुहुन्छ; तपाईँको छवि पटक्कै उच्च छैन! अझै पनि तपाईँलाई कसले आदर्श मान्नेछ र आदरभावले हेर्नेछ? यदि मानिसहरूले तपाईँलाई आदरभावले हेर्दैनन् वा आदर्श मान्दैनन् भने, के तिनीहरूले अझै पनि आफ्नो हृदयमा तपाईँका लागि ठाउँ राख्न सक्छन्?” म त भन्छु, म साँच्चै यो कुरा खोज्दिनँ। यदि तँ मलाई आदरभावले हेर्दैनस् वा आदर्श मान्दैनस् भने पनि ठीकै छ; म त्यो कुरालाई निकै सहज रूपमा लिन्छु। कतिपय मानिसहरूले भन्छन्, “यदि मानिसहरूले तपाईँलाई आदरभावले हेर्दैनन् वा आदर्श मान्दैनन् भने, के त्यसलाई पनि परमेश्‍वरलाई पछ्याएको भनिन्छ र?” तैँले मलाई आदरभावले हेर्छस् कि हेर्दैनस् वा आदर्श मान्छस् कि मान्दैनस् भन्ने कुराहरू महत्त्वपूर्ण होइनन्; मलाई साँच्चै तिनको वास्ता छैन। यदि तैँले मलाई आदरभावले हेर्दैनस् वा आदर्श मान्दैनस्, तर तैँले मैले भनेको हरेक वचन, मैले सङ्गति गरेको सत्यताको हरेक पक्षलाई आफ्नो हृदयले मनन गर्न सक्छस्, तिनलाई परमेश्‍वरका वचनका रूपमा स्वीकार गर्न सक्छस्, र यी वचनहरूका आधारमा आफूलाई आचरणमा ढाल्न, कार्य गर्न, र मानिस र कामकुराहरूलाई हेर्न सक्छस् भने, त्यो नै पर्याप्त छ—मेरा वचनहरू व्यर्थमा बोलिएका हुनेछैनन्। मानौँ तैँले मलाई आदरभावले हेर्दैनस् वा आदर्श मान्दैनस्, तर मैले बोल्ने वचनहरू र मैले प्रचार गर्ने प्रवचनहरूले तँलाई परमेश्‍वरसामु ल्याउँछन्, तँलाई सत्यता कसरी पछ्याउने भनी जान्न सक्षम तुल्याउँछन्, हरेक मामिलाको सामना गर्दा सत्यता सिद्धान्तहरूअनुसार कसरी कार्य गर्ने भनी जान्न सक्षम तुल्याउँछन्, आफूलाई कसरी आचरणमा ढाल्ने र कार्य गर्ने भनी सिक्न, एक सृजित प्राणीको कर्तव्य कसरी पूरा गर्ने भनी सिक्न, परमेश्‍वरप्रति कसरी बफादार हुने र मानकअनुरूप हुने तरिकाले आफ्नो कर्तव्य कसरी पूरा गर्ने भनी जान्न, कसरी परमेश्‍वरमा समर्पित हुने, परमेश्‍वरको डर मान्‍ने र दुष्टताबाट अलग बस्‍ने भनी जान्‍न, र अन्ततः तँलाई आफ्ना भ्रष्ट स्वभावहरू फाल्न र परमेश्‍वरद्वारा प्राप्त गरिन सक्षम तुल्याउँछन्। त्यसो हुँदा मेरा वचनहरू व्यर्थमा बोलिएका हुनेछैनन्, र तिनको उद्देश्य हासिल भएको हुनेछ। मेरो हकमा, यदि तिमीहरू मलाई सही तरिकाले व्यवहार गर्न सक्छौ, मलाई सिद्धान्तहरूअनुसार निष्पक्ष र उचित रूपमा व्यवहार गर्न सक्छौ भने, त्यो नै पर्याप्त हुन्छ। तिमीहरूप्रतिका मेरा मागहरू उच्च छैनन्। मैले पहिले हाम्रो अन्तरक्रियाका लागि तीन सिद्धान्तहरू उल्लेख गरेको छु: ख्रीष्टसँग स्पष्टवादी हुनु, उहाँलाई आदर गर्नु, र उहाँका वचनहरू पालन गर्नु। यदि तिमीहरूले यी तीन सिद्धान्तहरूअनुसार अभ्यास गर्न सक्छौ भने, त्यो नै पर्याप्त हुन्छ। मलाई मानिसहरूले आदर्श मान्न आवश्यक छैन, न त मलाई मानिसहरूको प्रशंसा वा उच्च सम्मान नै आवश्यक छ। मानिसहरूले आफ्नो हृदयमा मेरो छवि राख्न आवश्यक छैन। मलाई यी कुराहरूमा रुचि छैन। धेरै मानिसहरूले विशेष गरी उच्च छवि भएका, अरूभन्दा फरक, असाधारण रूपमा सक्षम, र उत्कृष्ट व्यक्तित्वहरूलाई आदर्श मान्छन्, र देहधारी परमेश्‍वर एक सामान्य, व्यावहारिक, र साधारण मानिसको पुत्र हुन सक्नुहुन्न भनी विश्‍वास गर्छन्। जसले मलाई कहिल्यै भेटेका छैनन्, तिनीहरूले स्वाभाविक रूपमै मेरो छवि साधारण मानिसहरूको भन्दा उच्च, विशेष गरी प्रभावशाली छ भन्‍ने अनुमान गर्छन्। तैँले पटक्कै यसरी सोच्नु हुँदैन। म पटक्कै प्रभावशाली छैनँ; म कदमा निकै सानो र उचाइमा होचो छु। दैनिक जीवनमा, मेरा बोलीवचन र कार्यहरू निकै सामान्य र व्यावहारिक हुन्छन्। मेरो दैनिक जीवनका सबै पक्ष—मेरो लुगा लगाउने तरिका, मेरा लुगाफाटा, खानपान, आवास, र यातायात—निकै साधारण छन्। म कहिल्यै अनुपम हुन खोज्दिनँ, न त म कहिल्यै अद्वितीय हुन नै खोज्छु। म केवल नियमअनुसार कामकुरा गर्न, आफ्नो स्थानअनुसार आफूलाई आचरणमा ढाल्न, आफ्‍नो काम राम्ररी गर्न, आफ्‍नो सेवकाइ पूरा गर्न, र भन्नुपर्ने कुराहरू स्पष्ट र विस्तृत रूपमा भन्न मात्रै खोज्छु। आफूलाई आचरणमा ढाल्ने र व्यवहार गर्ने मेरा सिद्धान्तहरू यिनै हुन्। मसँग अरूभन्दा फरक हुने, असाधारण र महान् हुने मानवीय पछ्याइ छैन, न त म कहिल्यै भीडमा एकै नजरमा चिनिन नै खोज्छु। यदि तैँले मलाई भीडमा चिनिनस् भने पनि, म पटक्कै दुःखी वा निराश हुनेछैन, न त मैले कहिल्यै आफ्नो इज्जत गएको महसुस गर्नेछु, र अवश्य पनि, म तैँले मलाई चिढ्याइरहेको छस् भनेर पक्कै भन्नेछैन।

जब म बोल्छु र काम गर्छु र तिमीहरूसँग सम्पर्कमा हुन्छु, तब मैले सत्यताको कुनै पनि पक्षमा सङ्गति गरिरहेको भए पनि, वा कुनै पनि पक्षका समस्याहरू समाधान गर्न सङ्गति गरिरहेको भए पनि, वा केवल दैनिक मामलाहरूबारे कुराकानी गरिरहेको वा कुनै विषयमा कुरा गरिरहेको भए पनि, म सधैँ तिमीहरूलाई मेरो कुरा बुझाउने प्रयास गर्छु, र मैले जेसुकैको बारेमा कुरा गरे पनि, म मानिसहरूलाई फाइदा होस् भनेर त्यसो गर्छु। अवश्य पनि, यदि त्यो सङ्गति सत्यतासँग सम्बन्धित समस्याहरूबारे हो भने, त्यसले मानिसहरूलाई सत्यता अभ्यास गर्ने सिद्धान्तहरू प्राप्त गर्न र ती समस्याहरू समाधान गर्ने मार्गहरू पत्ता लगाउन सक्षम तुल्याउन झनै जरुरी हुन्छ। यदि यो केवल दैनिक मामिलाहरूसम्बन्धी कुराकानी हो भने, त्यो झनै सामान्य कुरा हो, किनभने यो सामान्य मानवताको एउटा आवश्यकता हो। सामान्य मानवताको यो आवश्यकताले केलाई जनाउँछ? यसको अर्थ के हो भने, कहिलेकाहीँ मानिसहरूले आफ्नो दैनिक जीवनमा देखेका र सुनेका कुराहरू बताउन र बाँड्न आवश्यक हुन्छ। दैनिक मामलाबारे कुरा गर्नु, गफ गर्नु, र अरूसँग कुरा बाँड्नु सबै नै सामान्य मानवताको विवेक र चेतनाका आवश्यकताहरू हुन्। मेरो हकमा भन्दा, कुराहरू बाँड्नु भनेको बढीजसो तँलाई यो संसार, यो समाज, र यो मानवजातिबारे थप बुझ्न मद्दत गर्नु, र यो समाज र यो मानवजातिमाझ हुने केही कुराहरूलाई तैँले कसरी हेर्नुपर्छ, दुष्ट प्रवृत्तिहरूलाई कसरी बुझ्नुपर्छ, विभिन्न कुराहरूलाई कसरी बुझ्नुपर्छ, र विभिन्न प्रकारका मानिसहरूलाई कसरी बुझ्नुपर्छ भन्‍ने कुरा बताउनु पनि हो। दैनिक मामिलाहरूबारे गफ वा कुराकानी गर्दा पनि, म समय-समयमा, वा संक्षिप्त रूपमा मानिस, घटना, र कामकुराहरूसँग सम्बन्धित केही अत्यावश्यक विषयहरूबारे छलफल गर्नेछु। त्यसैले, जुनसुकै अवसरमा पनि, जब मानिसहरू मेरो सम्पर्कमा हुन्छन्, तब तिनीहरूले म पटक्कै असाधारण नभएको, बरु सामान्य, व्यावहारिक, र साधारण भएको देख्छन्, सुन्छन्, र बुझ्छन्। यस्तो मानवीय स्वरूपमा जिउँदा, मानिसहरूसँग बस्दा मलाई निकै स्वतन्त्र र सहज महसुस हुन्छ। यदि तँलाई मेरा कुनै कार्यहरू असाधारण र अरूका भन्दा फरक छन्, वा मेरो बाहिरी अनुहारका विशेषताहरूको कुनै भाग वा मेरो अन्य कुनै पक्ष अरूका भन्दा फरक वा विशेष गरी असाधारण छ भन्‍ने लाग्छ भने, यदि तैँले त्यसरी सोच्छस् भने, मलाई धेरै असहज र अप्ठ्यारो महसुस हुनेछ। मलाई मानिसहरूले यस्ता कुरा भनेको साँच्चै मन पर्दैन, र मानिसहरूले मलाई त्यसरी हेरेको पनि साँच्चै मन पर्दैन। विशेष गरी कतिपय मानिसहरूले मलाई पहिलो पटक भेट्दा मलाई नियालेर हेर्छन्, मेरा आँखाको हेराइ, मेरा अनुहारका विशेषताहरू जाँच्छन्, मैले प्रयोग गर्ने हरेक शब्द र मेरो स्वरको लबज ध्यान दिएर सुन्छन्, र म तिनीहरूले कल्पना गरेजस्तै असाधारण र अरूभन्दा फरक छु कि छैनँ भनी हेर्न चाहन्छन्। म त भन्छु, त्यसो गर्न आवश्यक छैन; मलाई नियालेर हेर्न वा छानबिन गर्न आवश्यक छैन। म एक अत्यन्तै साधारण र सामान्य व्यक्ति हुँ। तैँले मसँग अन्तरक्रिया गर्दा, तँ तनावमुक्त, स्वतन्त्र, र सहज हुनुपर्छ। यदि तैँले सधैँ नियालेर हेर्छस् र छानबिन गर्छस् भने, तैँले जति धेरै छानबिन गर्छस्, तँ त्यति नै थकित हुनेछस्, र तँ त्यति नै अन्योलमा पर्नेछस्। यदि तैँले मलाई छानबिन गरिस् र नियालेर हेरिस् भने, मलाई तँप्रति झन्-झन् मन बढी अरुचि र घृणा महसुस हुनेछ। तैँले मलाई जतिसुकै छानबिन गरे पनि, यदि तैँले मैले भनेको कुरा बुझ्दैनस्, मेरा वचनहरूले वास्तवमा केलाई जनाउँछन्, र यहाँ बुझ्नुपर्ने सत्यता सिद्धान्तहरू के हुन् भनी जान्दैनस् भने, तेरो छानबिनको के काम भयो र? तेरो छानबिन झन् घिनलाग्दो हुन्छ। एक पटक, कसैले लामो समयदेखि नियालिरहेको थियो कि अनजानमै देख्यो, मलाई थाहा छैन—तर उसले मेरा आँखामा एउटा चम्किलो बिन्दु छ, र म परमेश्‍वर हुँ भन्‍ने देखाउन एकै नजर नै पर्याप्त छ भनेर भन्यो। मैले भनेँ, “तैँले अरू के देखिस्? के तैँले परमेश्‍वरको आत्मा परेवाजस्तै ममाथि ओर्लनुभएको देखिस्? के तैँले मेरो मुखबाट दुईधारे तरवार निस्केको देखिस्? के तैँले मेरो पूरै शरीर ज्योतिको स्तम्भजस्तो देखिस्? के तैँले मेरो हातमा फलामको डन्डा देखिस्? तैँले मेरा आँखामा एउटा चम्किलो बिन्दु देखेको भन्छस्, तर तैँले भनेको कुरा गलत छ। बाइबलले भन्छ, ‘उहाँका आँखाहरू आगोका ज्वालाजस्ता थिए।’ तेरो बुझाइअनुसार, तैँले परमेश्‍वरको ईश्‍वरीय आभा जस्तो कुनै कुरा बोध गर्नका लागि मेरा दुवै आँखाहरू ज्वालाजस्तै बलेको देख्नुपर्थ्यो, तर तैँले एउटा चम्किलो बिन्दु मात्रै देखिस्, त्यसैले त्यसको अर्थ तैँले परमेश्‍वरको बदनाम गरिरहेको छस्।” ल भन्, यो व्यक्तिले आफैलाई मूर्ख बनाएन र? के यो सानो कदको प्रकटीकरण होइन र? (हो।) म तँलाई भन्छु, तैँले यी कुराहरूलाई नियाल्नु वा छानबिन गर्नु आवश्यक छैन। तँलाई सत्यता वास्तविकतामा प्रवेश गर्न र मुक्तिको मार्गमा लाग्न सक्षम हुनका लागि मैले व्यक्त गरेका यी वचनहरू मात्र सुने पनि पुग्छ। यदि तैँले नियाल्न जिद्दी गरिस् भने, के-कस्ता समस्याहरू उत्पन्न हुनेछन्? कुनै परिणाम नआउने मात्रै होइन, तैँले परमेश्‍वरलाई अलिकति पनि चिन्न सक्नेछैनस्, र परमेश्‍वरबारे तेरा धारणाहरू झन्-झन् बलिया हुँदै जानेछन्। देहधारी परमेश्‍वर उहाँले भन्ने गरेको परमेश्‍वरको व्यक्तित्व वा परमेश्‍वरको साँचो शरीर, वा प्रकाशको पुस्तकमा परमेश्‍वरले अगमवाणी गर्नुभएको परमेश्‍वरको छवि, वा मानवजातिले विगतका अभिलेखहरूमार्फत देखेको परमेश्‍वरको छविसँग पटक्कै सम्बन्धित हुनुहुन्न। त्यसैले, तैँले देहधारी परमेश्‍वरलाई जतिसुकै नियालेर हेरे पनि, उहाँ सधैँ सामान्य र व्यावहारिक, एक साधारण व्यक्ति हुनुहुन्छ; उहाँले तँलाई असाधारण वा अरूको भन्दा फरक पक्ष देखाउनुहुनेछैन। त्यसोभए मैले यी शब्दहरूमार्फत के भन्न खोजेको हुँ त? म तँलाई के मात्रै भनिरहेको छु भने, तैँले देहधारी परमेश्‍वरलाई नियाल्नु वा छानबिन गर्नु हुँदैन। तैँले परमेश्‍वरको जति धेरै छानबिन गर्छस्, उहाँ तँबाट त्यति नै टाढा हुनुहुनेछ। यदि तैँले उहाँको छानबिन गर्दैनस्, बरु तँ विशुद्ध रूपमा समर्पित हुन्छस् र सत्यता स्वीकार गर्न सक्षम हुन्छस् भने, पवित्र आत्माले तँलाई अन्तर्दृष्टि र ज्योति दिनुहुनेछ, र तँलाई सत्यता बुझ्न मार्गदर्शन गर्नुहुनेछ। यदि तैँले सधैँ उहाँलाई नियालिस् र छानबिन गरिस् भने, पवित्र आत्माले तँलाई त्याग्नुहुनेछ। पवित्र आत्माले तँलाई त्याग्नुभएपछि, तेरो दृष्टिमा पूरै अँध्यारो छाएझैँ र तैँले केही पनि छुट्याउन नसकेझैँ हुनेछ। तैँले परमेश्‍वरका वचनहरू पढ्दा बुझ्नेछैनस्; तँलाई कुनै पनि कुरा आइपर्दा, तैँले त्यसलाई छर्लङ्गै देख्न वा के गर्ने भनी जान्न सक्नेछैनस्, र अरूसँग सङ्गति गर्दा, तँलाई कहाँबाट सुरु गर्ने भन्‍ने थाहा हुनेछैन। तैँले पहिले गर्न सक्ने सबैभन्दा सरल काम गर्दा पनि तँलाई धेरै अप्ठ्यारो महसुस हुनेछ र तँ अलमलमा पर्नेछस्। कामकुराहरू पूर्ण रूपमा बिग्रिने नै त्यही बेलामा हो। के यी राम्रा सङ्केतहरू हुन्? (होइनन्।) त्यसैले, जब यी सङ्केतहरू देखा पर्छन्, तब तँ तुरुन्तै पछाडि फर्कनुपर्छ र तैँले परमेश्‍वरलाई नियाल्न र छानबिन गर्न छोड्नुपर्छ। अनि यी सङ्केतहरू देखा नपर्दा पनि त्यस्तो काम गर्नु हुँदैन। तैँले किन त्यसो गर्नु हुँदैन? यो मार्गले कहीँ पनि पुऱ्याउँदैन; तैँले लिनुपर्ने मार्ग यो होइन। परमेश्‍वरलाई पछ्याउँदा तैँले लिनुपर्ने मार्ग भनेको परमेश्‍वरलाई नियाल्नु, छानबिन गर्नु, वा जाँच गर्नु नभई सत्यतालाई स्विकार्नु र परमेश्‍वरमा समर्पित हुनु हो। विशेष गरी देहधारी परमेश्‍वरको हकमा, यदि तैँले उहाँलाई कहिल्यै देखेको छैनस् र तँलाई उहाँ कस्तो देखिनुहुन्छ भनी थाहा छैन भने, पहिलो पटक भेट्दा उहाँलाई ध्यान दिएर आँक्नु सामान्य नै हो। उहाँलाई आँकेपछि, तँमा उहाँको केही छाप पर्छ, र तैँले उहाँको आवाजलाई प्रवचनका रेकर्डिङहरूमा बोलिने आवाजसँग तुलना गर्न सक्छस्, “ए, देहधारी परमेश्‍वर यस्तो देखिनुहुँदो रहेछ, उहाँको उचाइ यति रहेछ, उहाँले यसरी लुगा लगाउनुहुँदो रहेछ। उहाँ साँच्चै सामान्य, व्यावहारिक, र साधारण हुनुहुँदो रहेछ—परमेश्‍वरका वचनहरूमा वर्णन गरिएको जस्तै यो सबै साँचो रहेछ।” यति नै पर्याप्त छ; त्यहीँ रोकी। आफ्नो हृदयमा यो मामिलाको छानबिन गर्ने प्रयास गरिरहने नगर्। त्यसपछि, तैँले परमेश्‍वरले के सङ्गति गरिरहनुभएको छ भनी ध्यान दिएर सुन्नुपर्छ, परमेश्‍वरले सङ्गति गरिरहनुभएको मामिलामा सत्यताको कुन पक्ष समावेश छ भनी मनन गर्नुपर्छ, त्यसलाई तुरुन्तै लेख्नुपर्छ, त्यसपछि त्यसलाई मनन गर्न आफ्नो हृदय प्रयोग गर्नुपर्छ, र त्यो बुझेपछि, त्यसलाई अभ्यासमा लागु गर्नुपर्छ। ख्रीष्ट—देहधारी परमेश्‍वर—लाई व्यवहार गर्ने सही तरिका यही हो। मैले जतिसुकै सङ्गति गरे पनि, मैले जुनसुकै विषयवस्तुमा सङ्गति गरे पनि, जब यो देहधारी परमेश्‍वरसँग सम्बन्धित हुन्छ, तब म उहाँलाई असाधारण, महान्, अद्वितीय, वा अरूभन्दा फरक हुनुसँग जोड्नु वा त्यसरी चिन्नुको सट्टा तिमीहरूलाई परमेश्‍वरको सामान्यता, व्यावहारिकता, र साधारणपन चिनाउने प्रयास गर्छु। मैले चर्चा गर्ने हरेक मामिला, मैले दिने हरेक उदाहरण देहधारी परमेश्‍वरको सामान्यता, व्यावहारिकता, र साधारणपनको यो विषयसँग सम्बन्धित हुन्छ। म अरूभन्दा फरक, असाधारण, वा महान् छु, मसँग अगुवाको जस्तो हाउभाउ, महान् व्यक्तिको जस्तो सदाशयता, वा महान् व्यक्तिको जस्तो फराकिलो मन र उचाइ छ भनी तँलाई गलत रूपमा सोच्न लगाउन म बिलकुलै मनगढन्ते कुरा बनाउनेछैन। म तँलाई भन्छु, म “उचाइ” वा “फराकिलो मन” भनेको के हो भनेर कहिल्यै बुझ्दिनँ, न त म ती पक्षहरूबारे मनन गर्छु वा त्यसमा मेरो हृदय लगाउँछु। म के मनन गर्छु त? म तिमीहरूसँग कुन विषयहरूमा सङ्गति गर्दा तिमीहरूलाई सत्यता वास्तविकतामा ल्याउन सकिन्छ, कुन विषयहरूले तिमीहरूलाई झकझकाउन, अगुवाइ गर्न, मद्दत गर्न, र मार्गदर्शन गर्न सक्छ, ताकि तिमीहरूमा कष्ट भोग्ने र मूल्य चुकाउने इच्छा र सङ्कल्प होस्, र तिमीहरू सत्यता पछ्याउन, आफ्नो कर्तव्य राम्ररी पूरा गर्न, र मुक्ति प्राप्त गर्न सक्षम होओ भन्नेबारे मनन गर्छु। म सधैँ कुन विषयहरूमा बोल्ने र कुन प्रवचनहरू प्रचार गर्ने भनी मनन गर्छु, ताकि मानिसहरू मुक्तिको मार्गमा लाग्न सकून्, तिनीहरूले मानकअनुरूप हुने तरिकाले आफ्नो कर्तव्य पूरा गर्न सकून्, र तिनीहरू साँचो सृजित प्राणी बन्न सकून्। मैले जुनसुकै विषयमा बोले पनि, म सधैँ तिमीहरूलाई मानकअनुरूपका सृजित प्राणी बन्न, परमेश्‍वरमा समर्पित हुन सिक्न, र परमेश्‍वरको डर मान्‍ने हृदय विकास गर्न मद्दत गर्ने प्रयास गर्छु। मैले कुन वचनहरू बोलेँ भने तिमीहरूले मलाई आदरभावले हेर्छौ होला, वा कस्ता कामकुरा गरेँ भने तिमीहरूले मेरो प्रशंसा गर्छौ होला, ताकि तिमीहरूलाई हृदयमा म एक प्रसिद्ध वा महान् व्यक्तिजस्तै अगम्य छु भन्‍ने महसुस होस् भनेर म कहिल्यै मनन गर्दिनँ; मेरो हृदयमा त्यस्ता कुनै पनि कुरा छैन। मैले कसरी बोल्नुपर्छ, मेरो बोल्ने शैली कस्तो हुनुपर्छ, वा मैले कस्तो स्टाइल अपनाउनुपर्छ, जसले तिमीहरूलाई म धेरै उच्च छु भन्ने महसुस गराओस्, तिमीहरूलाई मलाई बुझ्न वा मकहाँ आउन नसक्ने बनाउओस्, र तिमीहरूलाई धेरै तुच्छ र अज्ञानी देखिने बनाओस् भनेर मैले कहिल्यै सोचेको छैन। म हृदयमा यी कुराहरू कहिल्यै सोच्दिनँ, र मेरो आफ्नै हैसियत, छवि, वा पहिचानको रक्षा गर्न कहिल्यै बोल्दिनँ वा काम गर्दिनँ; म केवल पूर्ण हृदयले मेरो सेवकाइ पूरा गर्छु।

म कहिलेकाहीँ थाकेको बेला दाजुभाइ-दिदीबहिनीहरू बस्ने ठाउँतिर हिँडडुल गर्न र यताउति हेर्न जान्छु। कहिलेकाहीँ म तरकारी बारी, सुँगुरहरू, र भेडाहरूलाई हेर्दै खेतबारीतिर पनि डुल्छु। जब म बिरालोको बच्चा देख्छु, तब म त्यसलाई पनि सुमसुम्याउँछु, अँगालो हाल्छु, र त्यससँग कुरा गर्छु। जब म एउटा प्यारो कुकुरको छाउरो देख्छु, तब म त्यसलाई पनि अँगालो हाल्छु। एउटी माउ कुकुरले दश वटाभन्दा बढी छाउराहरू जन्माएकी थिई। ऊ मानिसहरूको अगाडि यति खुसी हुन्थी, मानौँ उसले केही श्रेय कमाएकी छे। मैले उसको प्रशंसा गर्दै भनेँ: “अब तँ आफैसँग खुसी भइस्, होइन र? हेर्, तैँले यति धेरै छाउराहरू जन्माएकी छस्, तैँले साँच्चै ठूलो काम गरिस्, धेरै राम्रो, स्याबास!” मैले त्यसलाई सुमसुम्याएँ र त्यसलाई अँगालो हालेँ। म कुकुरको खोर, खेत र तरकारी बारीहरूमा पनि जान्छु, र वरिपरि सबैतिर हेर्छु; साँच्चै राम्रो लाग्छ। मलाई भन्, के ती महान् व्यक्तित्वहरू यी फोहोरी, गन्हाउने, र भद्रगोल ठाउँहरूमा जान्छन्? जाँदैनन्। विशेष गरी कुकुरको खोर र सुँगुरको खोरजस्ता अप्रिय गन्ध आउने ठाउँहरूमा—धेरैजसो मानिसहरू त्यहाँ जान चाहँदैनन्। मलाई पनि दुर्गन्ध वा अप्रिय गन्धहरू मन पर्दैन, तर कुकुरको छाउरोबाट आउने थोरै गन्ध त सहन सकिन्छ। कहिलेकाहीँ कुकुरका छाउराहरू मेरो शरीरमा घसिन्छन्, मेरो अनुहारमा चुम्बन गर्छन् र चाट्छन्, र म तिनीहरूलाई अँगालो हाल्छु। जनावरहरू धेरै सरल हुन्छन्; तिनीहरू आफ्ना मालिकहरूलाई भरोसा गर्छन् र तिनीहरू सतर्क रहनु पर्दैन, त्यसैले तिनीहरू हृदय सन्तुष्ट हुञ्जेल आफ्ना मालिकहरूसँग खेल्न र अन्तरक्रिया गर्न सक्छन्। तिनीहरूको जीवन त्यति नै सरल हुन्छ। कतिपय मानिसहरू सधैँ आफूलाई कुकुर मन पर्छ, साना जनावरहरू मन पर्छ, र साना जनावरहरूको हेरचाह गर्छु भनेर भन्छन्, तर जब तिनीहरूलाई कुकुरको छाउरोलाई अँगालो हाल्न लगाइन्छ, तब तिनीहरू त्यसो गर्न अनिच्छुक हुन्छन्। तिनीहरू भन्छन्, “कुकुरहरू फोहोरी र गन्हाउने हुन्छन्, र तिनीहरूमा भाइरस पनि हुन सक्छ!” म भन्छु, “तँ कति किचकिचे छस्। के तँलाई साना जनावरहरू मन पर्दैन? यो त तिनीहरूलाई साँच्चै मन पराउनु होइन।” यस्ता मानिसहरू निकै पाखण्डी हुँदैनन् र? (हुन्छन्।) तिनीहरू आफूलाई साधारण मानिस ठान्दैनन्; तिनीहरू आफूलाई कुलीन, प्रतिष्ठित, र महान् व्यक्तित्व ठान्छन्, त्यसैले तिनीहरू मानिसहरूले तुच्छ ठान्ने यी साना जनावरहरूसँग कसरी अन्तरक्रिया गर्न सक्थे र? तिनीहरूले तिनलाई हातले छोए भने पनि, तिनीहरूले तुरुन्तै हात धुनुपर्छ र त्यसलाई कीटाणुरहित बनाउनुपर्छ, र तिनीहरू लुगा समेत फेर्छन्, र घर पुगेपछि, तिनीहरू तुरुन्तै नुहाउँछन्। तिनीहरूले सरसफाइलाई यो हदसम्म लैजान्छन्। मलाई भन्, के यस्ता मानिसहरू अनौठा हुँदैनन् र? यदि तँलाई साँच्चै साना जनावरहरू मन पर्दैन भने, नाटक नगर्। मानिसहरूले तैँले नाटक गरिरहेको देख्नेबित्तिकै, तिनीहरूले तँ निकै पाखण्डी र जाली रहेछस् भन्‍ने थाहा पाउँछन्, तँलाई देख्दा तिनीहरूलाई वाकवाकी लाग्छ, र तिनीहरूले तँबारे नराम्रो धारणा बनाउँछन्। यदि तँलाई जनावरहरू मन पर्दैन भने, पटक्कै नाटक नगर् वा आफूलाई राम्रो देखाउने प्रयास नगर्। तैँले जति धेरै आफूलाई राम्रो देखाउने प्रयास गर्छस्, मानिसहरूले तँलाई त्यति नै कुरूप र नीच ठान्नेछन्। इमानदार र सच्चा हुनु योभन्दा निकै राम्रो कुरा हो। यदि तँ इमानदार र सच्चा हुन सक्दैनस् भने, यसले तेरो मानवतामा समस्या छ भन्‍ने प्रमाणित गर्छ। जेसुकै भए पनि, देहधारी परमेश्‍वरको सामान्यता र व्यावहारिकता एउटा तथ्य हो, र उहाँको साधारणपन पनि एउटा तथ्य नै हो। धेरै मानिसहरूले उहाँसँग सम्पर्कमा रहेर यी कुराहरू देखेका छन् र यी तथ्यहरू हुन् भन्‍ने जानेका छन्। यी तिमीहरूले सबैभन्दा बढी बुझ्नुपर्ने र जान्नुपर्ने तथ्यहरू हुन्। यस्तो साधारण, सामान्य व्यक्ति देहधारी परमेश्‍वर हुनुहुन्छ, र यो कुरा मानिसहरूका धारणाहरूको विपरीत हुन्छ। यदि उहाँले ठूलो वा सानो जस्तोसुकै कामकुरा गर्नुभए पनि आफू अरूभन्दा फरक छु भनेर आडम्बर देखाउँदै, र आफूलाई अलग देखाउने प्रयास गर्दै भ्रष्ट मानवजातिले जस्तै व्यवहार गर्नुभएको भए, त्यो सायद मानिसहरूका धारणाहरूअनुरूप हुनेथियो। एकातिर भ्रष्ट मानवजातिका विभिन्‍न प्रकटीकरण छन्, र अर्कोतिर देहधारी परमेश्‍वर हुनुहुन्छ, जसले यति धेरै सत्यता व्यक्त गर्नुभए तापनि, अझै पनि एक साधारण व्यक्तिजत्तिकै सामान्य देखिने प्रकटीकरणहरू देखाउनुहुन्छ—यीमध्ये कुन प्रकारका प्रकटीकरणहरू मानिसहरूलाई फाइदा पुर्‍याउने सकारात्मक कुरा हुन्? कुनचाहिँ मानिसहरूले घृणा गर्ने र इन्कार गर्ने नकारात्मक कुरा हो? के तिमीहरू अब यसलाई केही हदसम्म खुट्ट्याउन सक्छौ? (सक्छौँ।) त्यसोभए हामी थप विवरणमा प्रवेश गर्न आवश्यक छैन; हामी पछिल्लो पटकको विषयलाई निरन्तरता दिऔँ।

पछिल्लोपटक, हामीले देहधारी परमेश्‍वरबारेका धारणा र कल्पनाहरू त्याग्‍नेसम्बन्धी अर्को विषयमा सङ्गति गरेका थियौँ: देहधारी परमेश्‍वरलाई भ्रष्ट मानवजातिको बराबरीमा राखेर उल्लेख नगर्नु भन्‍ने बारेमा, होइन र? (हो।) यस विषयमा, मैले देहधारी परमेश्‍वर उहाँको मानवताको दृष्टिकोणबाट आफूलाई कसरी आचरणमा ढाल्नुहुन्छ र कार्य गर्नुहुन्छ भन्‍नेबारे उहाँका केही निश्‍चित प्रकटीकरण, साथै उहाँको स्वभाव सारका केही प्रकटीकरण—छल नगर्नु, प्रतिस्पर्धा नगर्नु, सङ्घर्ष नगर्नु, दाउपेच नगर्नु, अरूलाई नहोच्याउनु, प्रतिकार नगर्नु, नलोभ्याउनु आदि—लाई सूचीकृत गरेको थिएँ। यीमध्ये, हामीले पछिल्लोपटक छल नगर्नु, प्रतिस्पर्धा नगर्नु, र सङ्घर्ष नगर्नु भन्‍ने बारेमा अलिकति सङ्गति गर्‍यौँ। यसपटक हामीले कुन प्रकटीकरणका बारेमा सङ्गति गर्नुपर्छ? (दाउपेच नगर्नु।) छल नगर्नु, प्रतिस्पर्धा नगर्नु, र सङ्घर्ष नगर्नुजस्तै, दाउपेच नगर्नु पनि एउटा सिद्धान्त हो जसद्वारा देहधारी परमेश्‍वरले, यस साधारण व्यक्तिले आफूलाई आचरणमा ढाल्नुहुन्छ र कार्य गर्नुहुन्छ। यस सिद्धान्तमा अवश्यै उहाँको मानवता सार र उहाँको स्वभाव पनि समावेश हुन्छ। दाउपेच नगर्नु पनि देहधारी परमेश्‍वर, यस साधारण व्यक्तिको स्वभाव सारको एक निश्‍चित प्रकटीकरण, वा आत्म-आचरणको एउटा पक्ष हो। के “दाउपेच नगर्नु” भन्‍ने वाक्यांश बुझ्न सजिलो छ? के तिमीहरू सबैले यो बुझ्यौ? (बुझ्यौँ।) दाउपेच नगर्नुको सबैभन्दा आधारभूत बुझाइ भनेको षड्यन्त्र नगर्नु, र जुक्ति वा धूर्त दाउपेचहरूको सहारा नलिनु हो। अर्थात्, जब म तिमीहरूसँग सम्पर्कमा आउँछु र तिमीहरूसँग संलग्न हुन्छु, तब चाहे काममा होस् वा दैनिक जीवनमा होस्, म सधैँ इमानदार र सच्चा हुन्छु। म जुक्तिहरूको सहारा लिन्नँ, धूर्त दाउपेचहरूमा संलग्न हुन्नँ, वा षड्यन्त्र गर्दिनँ। बरु, म साँचो बोल्छु, मेरो हृदयमा जे छ त्यही भन्छु र तिमीहरूलाई जस्ताको त्यस्तै कुराहरू बताउँछु। म तिमीहरूविरुद्ध दाउपेच गर्दिनँ वा तिमीहरूलाई छल गर्दिनँ। म तिमीहरूको भरोसा जित्न मिठामिठा कुराहरू प्रयोग गरेर तिमीहरूलाई आफूलाई समर्पित गर्न, कष्ट भोग्न, र मूल्य चुकाउन इच्छुक बनाउनेछैन। के तिमीहरूले मैले यस्ता कामहरू गरेको देखेका छौ? (छैनौँ।) जब म तिमीहरूलाई सोध्छु, तिमीहरूले पक्कै पनि अहँ भनेर भन्‍नेछौ, तर के तिमीहरू यस कुरालाई चित्रण गर्न एउटा उदाहरण दिन सक्छौ? यदि तिमीहरूमध्ये प्रत्येकले एउटा उदाहरण दिन सक्यौ भने, यो तथ्य अकाट्य रूपमा प्रमाणित हुनेछ, र तिमीहरूसँग साँच्चै यो कुरा—दाउपेच नगर्नु भन्ने बारेमा केही बुझाइ हुनेछ। उदाहरणका लागि, कसैले संसारमा आफूले केही सीप सिकेको र एउटा निश्‍चित पेसा बुझेको छु भनेर भन्छ। संयोगवश परमेश्‍वरको घरमा उसले सिकेको यस पेसासँग सम्बन्धित काम वा कार्य हुन्छ। म ऊसँग कुरा गर्छु, र उसलाई भन्छु, “तैँले यस पेसाबारे अलिअलि बुझेको रहेछस्, र संयोगवश परमेश्‍वरको घरसँग यस क्षेत्रमा काम छ। के तँ आफ्नो पेसागत ज्ञानका आधारमा र तेरो क्षेत्रका नियम वा सिद्धान्तहरूअनुसार यो काम राम्ररी गर्न सक्छस्? यदि तँ इच्छुक छस् भने, यो काम तेरो हो।” के यसमा कुनै दाउपेचपूर्ण वा शोषणकारी शब्दहरू छन्? के यसमा षड्यन्त्र लुकाउने कुनै शब्दहरू छन्? (छैनन्।) के तिमीहरू छैनन् भन्‍ने कुरामा निश्‍चित छौ? (छौँ।) तैँले आफैलाई सिफारिस गरिस् र यो पेसा बुझेको छस् भनेर आफ्नो परिचय दिइस्, र मैले तेरो अवस्थाबारे थाहा पाएँ, त्यसकारण मैले यो काम तँलाई सुम्पेँ। यदि तँ यो काम गर्न इच्छुक छस्, र “म यो परमेश्‍वरबाट आएको भनेर स्वीकार गर्छु; म यो काम, यो कर्तव्य लिन्छु” भनेर भन्छस्, अर्थात्, तैँले यो काम स्वेच्छाले गरिरहेको छस् भने, तैँले यो राम्ररी गर्नुपर्छ। यदि तँ इच्छुक छैनस् भने, तैँले मेरो अगाडि नै यो कर्तव्य पूरा गर्न चाहँदैनस् भनी भन्न सक्छस्। के म तँलाई जबरजस्ती गर्थेँ र? (अहँ।) मानिसहरूलाई व्यवहार गर्ने मेरो सिद्धान्तअनुसार, म तँलाई जबरजस्ती गर्नेछैनँ। म कुनै पनि हालतमा घोडालाई पानी पिउन जबरजस्ती गर्नेछैनँ, र तँलाई मेरो व्यक्तिगत इच्छाअनुसार काम गर्न बाध्य पार्नेछैनँ। म तँलाई तैँले गर्न नचाहे पनि कामकुरा गर्न लगाउनेछैनँ, वा मसँग यो पहिचान भएकाले, मेरा वचनहरूमा वजन हुनैपर्छ, वा ती कुनै सम्राटको जस्तै निश्‍चित र अपरिवर्तनीय हुनैपर्छ भनेजस्तो व्यवहार गर्नेछैनँ। म मानिसहरूलाई सहनशीलताका साथ व्यवहार गर्छु; म तँलाई आफैँ छनौट गर्ने स्वतन्त्रता दिन्छु। म सधैँ परमेश्‍वरको घरको कामका आवश्यकताहरूका आधारमा कामको प्रबन्ध गर्छु। यदि त्यस क्षेत्रमा अनुभव भएका वा त्यस क्षेत्रमा जानकार व्यक्तिहरू छन् जो उक्त काम गर्न इच्छुक छन् र त्यसलाई अझ राम्रोसँग गर्न सक्छन् भने, त्यो पक्कै पनि निकै राम्रो कुरा हो। यदि कसैले त्यो बुझ्दैन भने, हामीसँग भएको क्षमताले, हामी जति सक्छौँ त्यति गर्छौँ, जुन हदसम्म सक्छौँ त्यही हदसम्म गर्छौँ। मेरो सिद्धान्त यही हो। यदि तँलाई कुनै निश्‍चित काम गर्न खटाइयो, तर तैँले “म यो काम गर्न चाहन्नँ। मलाई मानिसहरूद्वारा शोषित हुन वा परमेश्‍वरको घरद्वारा निर्देशित हुन मन पर्दैन; म आफ्नै छनौटहरू गर्छु” भनेर भनिस् भने ठिकै छ, परमेश्‍वरको घरले तँलाई प्रयोग गर्नेछैन। आफ्नो कर्तव्य निर्वाह गर्नु भनेको मानिसले खुसीसाथ र इच्छाले गर्ने कुरा हो। मानिसहरू परमेश्‍वरमा विश्‍वास गरेपछि आफ्नो कर्तव्य पूरा गर्न इच्छुक हुँदा मात्रै मण्डलीले तिनीहरूका लागि कामको प्रबन्ध गर्न सक्छ। यदि तँ आफ्नो कर्तव्य पूरा गर्न इच्छुक छैनस् भने, परमेश्‍वरको घरले तँलाई जबरजस्ती गर्नेछैन, र झन् मैले आफ्नो पहिचान वा हैसियत प्रयोग गरेर तँलाई मण्डलीको काम गर्न बाध्य पार्नु त परै जाओस्। परमेश्‍वरका चुनिएका मानिसहरूले पूर्ण रूपमा सत्यता बुझेर नै आफ्नो कर्तव्य निर्वाह गर्ने र काम गर्ने गर्छन्। जब मानिसहरूले सत्यता बुझ्दैनन्, तब परमेश्‍वरको घरले तिनीहरूलाई आफ्नो कर्तव्य निर्वाह गर्न जबरजस्ती गर्नेछैन वा माग गर्नेछैन, र झन् मैले मानिसहरूलाई पूर्ण रूपमा मेरो इच्छाअनुसार कार्य गर्न लगाउनु त परको कुरा हो। त्यसैले, यदि म तँलाई केही काम गर्न लगाउन चाहन्छु भने, म त्यो सिधै भन्नेछु। म बिलकुलै जुक्तिहरूको सहारा लिनेछैनँ, वा अप्रत्यक्ष सङ्केत दिनेछैनँ, वा आफ्नो तात्पर्य बुझ्न लगाउनका लागि छद्म भाषा प्रयोग गर्नेछैनँ। म त्यसो गर्नेछैनँ। यदि तँसँग परमेश्‍वरको घरका लागि केही काम गर्ने कद र बोझको बोध छ भने, म तँलाई सिधै सोध्नेछु, “के तँ यो काम लिन इच्छुक छस्?” वा म अझ सिधै भन्नेछु, “यो काम लिइहाल्।” म सिधै बोल्छु, सबै कुरा सरल भाषामा बोल्छु। तँ मानिस होस् भने, बुझ्न सकिहाल्छस्। तैँले मेरा वचनहरूको वास्तविक अर्थ के हो वा मैले किन त्यसो भनेँ भनी सोच्न र पत्ता लगाउन आफ्नो दिमाग खियाइरहनु पर्दैन। म तँलाई मेरा वचनहरूको अर्थ पत्ता लगाउन दिमाग खियाउन लगाउनेछैनँ; म तँलाई सिधै भन्नेछु। मेरा वचनहरूको शाब्दिक अर्थ जे हो, कुरा त्यही हो। यसबाहेक, म तँलाई किन यो काम गर्न लगाउँछु? किनभने तँ परमेश्‍वरको घरमा आफ्नो कर्तव्य निर्वाह गरिरहेको व्यक्ति होस्, र तँ परमेश्‍वरको घरमा आफ्नो कर्तव्य निर्वाह गर्न इच्छुक छस्। त्यसोभए, परमेश्‍वरको घरको जुन काममा तैँले आफ्नो भूमिका निर्वाह गर्न आवश्यक हुन्छ, त्यो कामको जिम्मा लिने दायित्व तेरो हो। मैले तँलाई जुनसुकै काम वा जुनसुकै कार्यहरू सुम्पे पनि, मैले तँलाई परमेश्‍वरमा विश्‍वास गर्ने व्यक्तिका रूपमा हेर्ने हुनाले म तँलाई ती पूर्ण रूपमा सुम्पन्छु। तैँले तिनलाई आफ्नो जिम्मेवारी, दायित्व, र कर्तव्यका रूपमा स्वीकार गर्नुपर्छ; त्यसो गर्नु सही हो। चाहे तँलाई काम सुम्पनु होस् वा कार्यहरू दिनु होस्, यो सबै तैँले सृजित प्राणीको कर्तव्य पूरा गर्न सकोस् भनेर हो, र साथै तैँले आफ्नो कर्तव्य निर्वाह गर्दा सत्यता खोजोस् र सत्यता प्राप्त गरोस् भनेर पनि हो। यहाँ कुनै लेनदेनको सम्बन्ध छैन, न त म तँलाई फकाइरहेको वा छल गरिरहेको नै हुन्छु। बोलिएका यी सबै वचन र दिइएका कार्यहरू सकारात्मक र खुला हुन्छन्; कुनै गोप्य कुराहरू हुँदैनन्। तीसँग पैसा, भौतिक वस्तुहरू, वा स्वार्थको कुनै सम्बन्ध हुँदैन, न त शोषण गर्ने वा शोषित हुने कुराको नै कुनै सम्बन्ध हुन्छ। यो परमेश्‍वरको घरले नाफा कमाउनका लागि तेरो सामर्थ्य, सीप, वा पेसागत ज्ञान प्रयोग गर्ने मामला बिलकुलै होइन; परमेश्‍वरको घरले त्यसो कहिल्यै गर्नेछैन। आफ्नो कर्तव्य निर्वाह गर्ने कार्य पूर्ण रूपमा तत्परता र इच्छुकताबाट आउँछ; परमेश्‍वरको घरले कहिल्यै कसैलाई जबरजस्ती गर्दैन। तैँले यो कर्तव्य स्वीकार गर्नु भनेको तैँले सृजित प्राणीका रूपमा गर्नुपर्ने कुरा हो। यो कर्तव्य निर्वाह गर्नु भनेको तैँले परमेश्‍वरको काम अनुभव गर्ने र मुक्ति प्राप्त गर्ने मार्ग पनि हो। तैँले आफ्नो कर्तव्य निर्वाह गरेर परमेश्‍वरमा समर्पित हुन सिक्छस्, सत्यता प्राप्त गर्छस्, र यसरी परमेश्‍वरको स्वीकृति, सम्झना, र मान्यता प्राप्त गर्छस्। तैँले अर्पित गरेको कुराबाट तैँले पाउनुपर्ने फल यही हो। त्यसकारण, तैँले यो कामलाई कुनै शङ्का वा सन्देहविना आफ्नो कर्तव्यका रूपमा स्वीकार गर्नुपर्छ। म तँलाई जे गर्न लगाउन चाहन्छु, तँलाई त्यो साँचो रूपमा भन्नेछु। मलाई सरल रूपमा बोल्न मन पर्छ। मैले तँलाई तीन वर्षको बच्चालाई जस्तो फकाउनु, सिधा कुरा नगर्नु, घुमाउरो कुरा गर्नु, र तँलाई राम्रा कुराहरू भन्नु आवश्यक छैन। म त्यसो गर्नेछैनँ। यदि तँ गाउन वा नाच्न सक्छस्, र तँमा यी जन्मजात अवस्थाहरू छन् भने, जब तँलाई यो कर्तव्य गर्ने प्रबन्ध मिलाइन्छ, तब तैँले यसलाई स्वीकार गर्नुपर्छ। यदि तँ, “मेरो जन्मजात अवस्थाका आधारमा, म यो कर्तव्यका लागि त्यति योग्य छैनँ। के मैले यो कर्तव्य निर्वाह नगर्दा हुन्छ?” भनेर भन्छस् भने, त्यो ठिकै हुन्छ। यो तेरो स्वतन्त्रता हो; म तँलाई जबरजस्ती गर्नेछैनँ।

मैले जे भने पनि वा तिमीहरूलाई जे गर्न लगाए पनि, त्यसमा कुनै दाउपेच समावेश हुँदैन। जब म अगुवा र कामदारहरूसँग कुरा गर्छु, तब म तिनीहरूलाई सोध्छु, “आजभोलि मण्डली जीवन कस्तो छ? नयाँ विश्‍वासीहरूले मण्डली जीवन जिउन थालेका छन्—तिनीहरूमा अझै के-कस्ता समस्याहरू छन्? के ती समाधान भएका छन्? परमेश्‍वरको घरका चलचित्र वा अनुभवात्मक गवाहीहरू हेरेपछि तिनीहरूका विचारहरू कस्ता हुन्छन्?” कतिपय अगुवा र कामदार जवाफ दिन सक्दैनन्। तिनीहरू मनमनै सोच्छन्, “के तपाईँले मलाई छक्क्याएर मेरो वास्तविक अवस्था प्रकट गराउन खोज्नुभएको हो? के तपाईँले मैले कुनै वास्तविक काम गरेको छु कि छैनँ भनेर जाँचिरहनुभएको हो? मैले होसियारीसाथ जवाफ दिनैपर्छ र म लापरवाह हुनु हुँदैन! राम्ररी गरिएको कामका बारेमा म कुरा गर्न सक्छु, तर यदि कुनै काम गरिएको छैन वा राम्ररी गरिएको छैन भने, मैले त्यो पटक्कै उल्लेख गर्नु हुँदैन। मैले उल्लेख गर्नेबित्तिकै, त्यसले समस्या खुलासा गर्नेछ!” त्यसैले, जब तिनीहरू आफ्नो कामका बारेमा रिपोर्ट गर्छन्, तब तिनीहरू सधैँ एउटा थप शब्द बोल्न अनिच्छुक हुन्छन्, र समस्याहरू खुलासा हुन्छन् भनेर धेरै डराउँछन्। यस्ता मानिसहरूको मन जटिल हुन्छ। जब म तिनीहरूलाई केही सोध्छु, तब शब्दहरू वास्तवमा तिनीहरूको मुखैमा हुन्छन्, तर तिनीहरू ती तिधै भन्दैनन्। तिनीहरूले मनमा सोच्नुपर्छ र त्यसलाई विश्लेषण गर्नुपर्छ, “तपाईँ किन यो सोध्दै हुनुहुन्छ? म कसरी उचित रूपमा जवाफ दिन सक्छु ताकि एकातिर, तपाईँले वास्तविक अवस्था थाहा पाउनुहुनेछैन, र अर्कोतिर, तपाईँ सन्तुष्ट हुनुहुनेछ?” वास्तवमा, म आफूले बोल्ने एउटै शब्दलाई पनि मानसिक रूपमा छान्दिनँ। प्रश्‍नहरू सोध्दा मेरो स्थिति कस्तो हुन्छ? जब म कसैलाई देख्छु र ऊ कुन कामका लागि जिम्मेवार छ भन्‍ने थाहा पाउँछु, तब म तुरुन्तै उसले कुन-कुन निश्‍चित कार्यहरू गर्न सक्छ, उसले आफ्नो काममा कस्ता समस्याहरू सामना गर्न सक्छ, र उसले कस्ता कठिनाइहरू सामना गर्न सक्छ भन्‍नेबारे सोच्छु। यी कुराहरू सोचेर, म उसलाई सिधै सोध्छु, “आजभोलि तैँले जिम्मेवारी लिएका मण्डलीहरूको मण्डली जीवन कस्तो छ? के मण्डली अगुवा र डिकनहरू सबै उपयुक्त छन्? के दाजुभाइ-दिदीबहिनीहरूले परमेश्‍वरका वचनहरू कसरी खाने र पिउने भनेर जानेका छन्? के तिनीहरूमध्ये धेरैजसो आत्मिक भक्तिमा संलग्न हुन्छन्? के तिनीहरू आफ्नो फुर्सदको समयमा भजन र नृत्यहरू सिक्छन्? सुसमाचारको काम कसरी अघि बढिरहेको छ?” मैले सोध्ने हरेक प्रश्‍न प्रत्यक्ष र सिधा हुन्छ, जसमा कुनै जाँच वा गुप्त मनसायहरू हुँदैनन्। म केवल काम र मानिसहरूको जीवन प्रवेशलाई ख्याल गरिरहेको हुन्छु। तैँले जस्तोसुकै जवाफ दिए पनि, आफूलाई जाँचमा परेको पाउनेछैनस्, न त म कुनै कुरालाई तेरो कमजोरीको फाइदा उठाउने साधनका रूपमा तँविरुद्ध प्रयोग नै गर्नेछु; तेरो आफ्नो वास्तविकता प्रकट हुने वा कुनै कुरालाई तेरो कमजोरीको फाइदा उठाउने साधनका रूपमा प्रयोग गरिने कुनै समस्या हुँदैन। म केवल कामका बारेमा पत्ता लगाउने प्रयास गरिरहेको हुन्छु, म जानाजानी कसैको अवस्थाबारे सोधपुछ गरिरहेको हुँदिनँ, न त मैले सम्हाल्न वा बर्खास्त गर्न कसैलाई निशाना बनाइरहेको नै हुन्छु। मण्डली वर्ग सङ्घर्ष वा गुटगत विवादहरूमा संलग्न हुँदैन—यसले त वास्तविक काम गर्छ। कहिलेकाहीँ जब म दाजुभाइ-दिदीबहिनीहरूलाई वा अगुवा र कामदारहरूलाई भेट्छु, तब म केवल यत्तिकै कुराकानी गर्न चाहन्छु, र केही हार्दिक वचनहरू बोल्न र केही दैनिक कुराहरूबारे बात मार्न चाहन्छु। कहिलेकाहीँ म मण्डलीको काममा अझै के-कस्ता समस्याहरू छन् भनेर पनि सोध्छु। मैले बोल्ने सबै कुरा दैनिक भाषामा हुन्छ, ती साँचो वचनहरू हुन्छन्। उदाहरणका लागि, म तिमीहरूलाई सोध्छु, “आजभोलि मण्डली जीवन कस्तो छ? के दाजुभाइ-दिदीबहिनीहरूले हरेक भेलाबाट लाभ उठाउन सक्छन्? के मण्डली जीवन जिउनुले वास्तविक समस्याहरू समाधान गर्न मद्दत गर्न सक्छ?” कतिपय मानिस यस्तो जवाफ दिन्छन्, “आजभोलि मण्डली जीवन राम्रो छैन। हामी भेला भए तापनि, कुनै ठूलो लाभ हुँदैन, र आधारभूत समस्याहरू समाधान हुन सक्दैनन्।” त्यसपछि म सोध्छु, “समस्या कहाँ छ त?” धेरैजसो मानिसले जवाफ दिन सक्दैनन्। मलाई भन त, के मेरो प्रश्‍नमा कुनै पासो छ? के यसको पछाडि कुनै षड्यन्त्र छ? पटक्कै छैन। म कामका बारेमा जान्न र अवस्था बोध गर्नका लागि मात्रै सोध्छु, ताकि म तिमीहरूसँग सत्यतामा सङ्गति गर्न र समस्याहरू समाधान गर्न सकूँ। तिमीहरूले जस्तोसुकै जवाफ दिए पनि, आफूलाई जाँचमा परेको पाउनेछैनौ। तुलनात्मक रूपमा अलिक सरल रहेका कतिपय मानिस साँचो बोल्न सक्छन्। तिनीहरू भन्छन्, “दाजुभाइ-दिदीबहिनीहरूले भर्खरै परमेश्‍वरको काम स्वीकार गरेका छन् र तिनीहरूसँग अझै धेरै अनुभव छैन। भेलाको दौरान तिनीहरूसँग भन्नलाई केही हुँदैन। यदि तिनीहरूले परमेश्‍वरका धेरै वचन पढे भने, तिनीहरूले ती बुझ्न सक्दैनन्, र तिनीहरूलाई निद्रा पनि लाग्छ र तिनीहरू ती कुरा ग्रहण गर्न सक्दैनन्। हामीलाई यो कसरी समाधान गर्ने भन्‍ने थाहा छैन।” म भन्छु, “यो समाधान गर्न त सजिलो छ। सबैले पहिले एउटा भजन गाउन सक्छन्, त्यसपछि तिनीहरू एक छिन नाच्न सक्छन्, त्यसपछि तिनीहरूले परमेश्‍वरका केही वचन पढ्न सक्छन्। जो-जोसँग बुझाइ छ, तिनीहरूले आफ्नो बुझाइका बारेमा कुरा गर्न सक्छन्, र जो-जोसँग अनुभव छ, तिनीहरूले आफ्नो अनुभवका बारेमा कुरा गर्न सक्छन्। जो-जोसँग कुनै बुझाइ वा अनुभव छैन, तिनीहरूले पनि आफ्ना वास्तविक कठिनाइहरू पनि उठाउन सक्छन् र अनुभव भएका दाजुभाइ-दिदीबहिनीहरूलाई ती समाधान गर्न मद्दत गर्न दिन सक्छन्। यसरी भेलाहरू फलदायी हुनेछैनन् र? सानो कद भएकाहरूको पनि आत्मिक वृद्धिविकास हुन सक्छ।” हेर् त, के त्यसले समस्या समाधान गर्दैन र? जब म मानिसहरूसँग कुराकानी गर्छु, कहिलेकाहीँ केही प्रश्‍नहरू सोध्छु, तब जटिल मन भएका कतिपय मानिसहरू यस्तो सोच्छन्, “तपाईँको प्रश्‍न निकै ठाडो छ। मलाई तपाईँले यो सोध्नुको अर्थ थाहा छैन। म आफ्नो जवाफमा होसियार हुनैपर्छ!” म भन्छु, तैँले गलत बुझिस्। मैले जोसँग कुराकानी गरे पनि वा जे-जस्ता प्रश्‍नहरू सोधे पनि, अन्तिम लक्ष्य सधैँ समस्याहरू पत्ता लगाउनु र समाधान गर्नु, तँलाई सहयोग गर्नु र मार्गदर्शन गर्नु, र तँलाई समस्याहरू समाधान गर्न मद्दत गर्नु नै हुन्छ। सर्वप्रथम, यो तँलाई उदाङ्गो पार्न र तँलाई मूर्ख देखाउनका लागि होइन। दोस्रो, यो तैँले साँचो बोलिरहेको छस् कि छैनस् वा तँ निष्कपट व्यक्ति होस् कि होइनस् भनी जाँच्नका लागि होइन। तेस्रो, यो तँलाई छक्क्याएर तेरो वास्तविक अवस्था प्रकट गराउनका लागि होइन। चौथो, यो तँ उक्त काम गर्न सक्षम छस् कि छैनस् वा तँ वास्तविक काम गर्न सक्छस् कि सक्दैनस् भनी जाँच्नका लागि त झनै होइन। वास्तवमा, मैले तँसँग जसरी कुराकानी गरे पनि, यो सबै तँलाई आफ्नो कर्तव्य पूरा गर्न, काम राम्ररी गर्न, र समस्याहरू समाधान गर्न मद्दत र मार्गदर्शन गर्नका लागि हो। कतिपय मानिसहरू मेरा सरल सोधपुछहरूका बारेमा बढ्ता सोच्छन्, र त्यहाँ केही लुकेको अर्थ छ कि भनेर धेरै डराउँछन्। कतिले त म तिनीहरूविरुद्ध दाउपेच गर्दैछु भन्‍ने शङ्का समेत गर्छन्। म स्पष्ट रूपमा तँलाई समस्याहरू समाधान गर्न मद्दत गर्न चाहन्छु, तैपनि तँ गल्तीले म तेरो विरुद्धमा दाउपेच गर्दैछु भन्‍ने सोच्छस्। के यो त मलाई अन्याय गर्नु होइन र? (हो।) त्यसोभए यहाँ समस्या के हो त? मानव हृदय छली हुन्छ! मानिसहरूले मुखले त “तपाईँ परमेश्‍वर हुनुहुन्छ, मैले तपाईँलाई साँचो कुरा बताउनैपर्छ, र म तपाईँसँग खुला हुनैपर्छ। म तपाईँलाई पछ्याउँछु, म तपाईँमा विश्‍वास गर्छु!” भनेर भने पनि, भित्रभित्रै तिनीहरू त्यस्तो सोच्दैनन्। मेरा प्रश्‍नहरू जतिसुकै साधारण र सरल भए पनि, मानिसहरूले तिनलाई प्रायः अति संवेदनशील तरिकाले अर्थ्याउँछन्। तिनीहरूका अनुमानहरू र त्यसपछि छानबिनमार्फत, तिनीहरू धेरै घुमाउरा बाटाबाट गुज्रन्छन् र तिनीहरूले अन्तिम जवाफ भेट्टाए जस्तो देखिन्छ, तर वास्तवमा, त्यो कुरा मेरा वचनहरूको मूल अभिप्रायबाट धेरै टाढा हुन्छ। यो स्पष्ट रूपमा एउटा अत्यन्तै सरल प्रश्‍न हो, तैपनि तिनीहरू यस कुराबारे बढ्ता सोच्छन्। के यस्ता मानिसहरू अति संवेदनशील हुँदैनन् र? मैले जे सोधे पनि, त्यो सुनेपछि तिनीहरूको हृदयमा खैलाबैला मच्चिन्छ: “तपाईँ किन यो सोध्दै हुनुहुन्छ? म तपाईँलाई सन्तुष्ट पार्ने र कुनै पनि त्रुटि प्रकट नगर्ने तरिकाले कसरी जवाफ दिन सक्छु? मैले पहिले के भन्नुपर्छ, र पछि के भन्नुपर्छ?” कुनै ढिलाइविना, तीनदेखि पाँच सेकेन्डभित्र शब्दहरू बाहिर आउँछन्। तिनीहरूको दिमाग कम्प्युटरभन्दा छिटो चल्छ। किन यति छिटो चल्छ? वास्तवमा, यो प्रक्रिया तिनीहरूका लागि बानी बनिसकेको हुन्छ; यो मानिसहरूसँग व्यवहार गर्ने र मामिलाहरू सम्हाल्ने तिनीहरूको सामान्य चाल र शैली हो। तिनीहरू सबैको विरुद्धमा दाउपेच गर्छन्। त्यसैले, मेरा सोधपुछहरू जतिसुकै सरल भए पनि, तिनीहरू त्यसबारे बढ्ता सोच्छन्, र मेरो केही उद्देश्य वा लक्ष्य छ भन्‍ने विश्‍वास गर्छन्। तिनीहरू आफ्नो हृदयमा सोच्छन्, “यदि मैले साँचो जवाफ दिएँ भने, के मैले आफ्नो वास्तविक अवस्था खुलासा गर्नेछैन र? त्यो त आफैलाई घात गर्नु बराबर हो। म तपाईँलाई मेरो वास्तविक अवस्था पत्ता लगाउन दिन सक्दिनँ। त्यसोभए मैले कसरी उपयुक्त रूपमा जवाफ दिनुपर्छ? म कसरी तपाईँलाई खुसी र सन्तुष्ट पार्न सक्छु, तपाईँमा मेरो राम्रो छाप छोड्न सक्छु, र तपाईँलाई मलाई प्रयोग गरिरहन लगाउन सक्छु?” हेर त, यी मानिसहरू कति छली हुन्छन्! यी मानिसहरूको मन निकै जटिल हुन्छ। मैले तिनीहरूसँग जसरी कुरा गरे पनि, तिनीहरूले शङ्का र छानबिन गर्नेछन्। के यस्ता मानिसहरूले सत्यता अभ्यास गर्न सक्छन्? के तिनीहरू परमेश्‍वरका निम्ति प्रयोगयोग्य हुन सक्छन्? पटक्कै सक्दैनन्। किनभने यस्ता मानिसहरूको मन निकै जटिल हुन्छ, र पटक्कै सरल हुँदैन; तिनीहरूसँग लामो समयसम्म सम्पर्कमा रहने जोकोहीले यो कुरा देख्न सक्छ। मानिसहरू दाउपेच गर्नमा निकै सिपालु हुन्छन्, तर के मैले तिमीहरूसँग बोल्दा र कुराकानी गर्दा कहिल्यै तिमीहरूविरुद्ध दाउपेच गरेको छु र? (छैन।) मैले तेरो व्यक्तिगत स्थितिबारे पत्ता लगाउने प्रयास गरिरहेको भए पनि वा तेरो कामको अवस्थाबारे पत्ता लगाउने प्रयास गरिरहेको भए पनि, यो सधैँ तँलाई मद्दत गर्न, काममा भएका समस्याहरू समाधान गर्नका लागि हुन्छ। यदि तैँले गल्ती गरिस् र तँमाथि काटछाँट वा बर्खासी आइपर्‍यो भने पनि, म तेरो विरुद्धमा दाउपेच गर्नेछैन वा तँलाई सास्ती दिनेछैन। समस्या समाधान भएपछि, त्यो सकिन्छ। परमेश्‍वरको घरले तेरो विरुद्धमा दाउपेच गर्नेछैन वा तँलाई सास्ती दिनेछैन, र म तेरा गल्तीहरूलाई कमजोरीको फाइदा उठाउने अस्त्रका रूपमा समातेर छोड्न नमान्‍ने, वा तँलाई बदनाम गर्ने र सबैलाई तँलाई एक्ल्याउन र इन्कार गर्न लगाउने तरिकाहरू सोच्ने, अनि तँलाई आशाहीन महसुस गराएर आफै राजीनामा दिन लगाउने कार्य त पट्टकै गर्नेछैनँ। म पटक्कै त्यसो गर्नेछैनँ। यदि तँ अगुवा वा कामदार हुन उपयुक्त छैनस् भने, म बढीमा यति भन्नेछु, “तेरो क्षमता निकै कमजोर रहेछ, र तँमा आत्मिक बुझाइको कमी छ। तँ अगुवा वा कामदार हुन उपयुक्त छैनस्। यदि तँ अगुवा वा कामदारका रूपमा चुनिइस् भए पनि, तैँले वास्तविक काम गर्न सक्नेछैनस्।” परमेश्‍वरको घरले यस कारणले गर्दा तँलाई पटक्कै सास्ती दिनेछैन वा तेरो विरुद्धमा दाउपेच गर्नेछैन।

परमेश्‍वरको घरले कस्ता मानिसहरूलाई बढुवा र प्रयोग गर्छ, र कस्तालाई गर्दैन, साथै कस्ता मानिसहरूलाई संवर्धन गर्छ, र कस्ता मानिसहरूलाई गर्दैन भन्ने कुराका सिद्धान्तहरू छन्; यो सबै परमेश्‍वरको घरको कामका आवश्यकताहरूमा आधारित हुन्छ। जोसुकैलाई बढुवा र प्रयोग गरिए पनि, त्यसो गर्नुको उद्देश्य तिनीहरूलाई संवर्धन गर्नु हो ताकि तिनीहरूले आफ्नो कर्तव्य राम्ररी निर्वाह गर्न सकून् र परमेश्‍वरको काम कसरी अनुभव गर्ने भनी जान्न सकून्, र तिनीहरूले काम वहन गर्न र सत्यता सिद्धान्तहरूअनुसार कार्य गर्न सकून्। जुनसुकै समस्या समाधान भइरहेको भए पनि, त्यसको उद्देश्य तिनीहरूलाई थप सत्यता बुझ्न सक्षम तुल्याउनु, र तिनीहरूले सामना गर्ने विभिन्न मानिस, घटना, र कामकुराहरूबाट पाठ सिक्न र खुट्ट्याउने क्षमता प्राप्त गर्न सिक्‍न सक्षम तुल्याउनु हो। यसरी, तिनीहरूलाई सबै पक्षमा सत्यता वास्तविकतामा प्रवेश गर्न सजिलो हुन्छ। यो तँलाई सेवा गर्न लगाउन तेरो फाइदा उठाउने कुरा होइन, कुनै उपयुक्त व्यक्ति भेट्टाउन नसकिएकाले खाली पद भर्न तेरो फाइदा उठाउने, अनि कुनै उपयुक्त व्यक्ति आएपछि तँलाई निकालिदिने कुरा त झनै होइन। कुरा त्यस्तो होइन। वास्तवमा, यो त तँलाई आफूलाई तालिम दिने मौका दिनु हो। यदि तँ सत्यता पछ्याउँछस् भने, तँ दृढ रहनेछस्; यदि तँ सत्यता पछ्याउँदैनस् भने, तँ अझै पनि दृढ रहन सक्नेछैनस्। परमेश्‍वरको घरले तँलाई मन नपराएकाले, यसले तेरा कमजोरीको फाइदा उठाउनेछ र तँलाई हटाउने मौका खोज्नेछ भन्ने कुरा बिलकुलै होइन। जब परमेश्‍वरको घरले तँलाई संवर्धन र बढुवा गर्ने भनेर भन्छ, तब यसले साँच्चै तँलाई संवर्धन गर्नेछ। महत्त्वपूर्ण कुरा त तँ सत्यताका लागि कसरी लागिपर्छस् भन्ने नै हो। यदि तँ अलिकति पनि सत्यता स्वीकार गर्दैनस् भने, परमेश्‍वरको घरले तँलाई त्याग्नेछ र उप्रान्त तँलाई संवर्धन गर्नेछैन। कतिपय मानिसहरूको क्षमता कमजोर भएकाले र तिनीहरू वास्तविक काम गर्न नसक्ने हुनाले, केही समयको संवर्धनपछि, तिनीहरूलाई बर्खास्त गरिन्छ। कतिपयले संवर्धनको अवधिमा अलिकति पनि सत्यता स्वीकार गर्दैनन्, मनमानी ढङ्गले कार्य गर्छन्, र परमेश्‍वरको घरको काममा अवरोध गर्छन् र बाधा दिन्छन्, अनि तिनीहरू बर्खास्त हुन्छन्। अझै अरू कतिपयले त सत्यता पटक्कै पछ्याउँदैनन्, तिनीहरू ख्रीष्टविरोधीहरूको मार्गमा हिँड्छन्, सधैँ ख्याति, प्राप्ति, र हैसियतका लागि काम गर्छन्, अनि तिनीहरू बर्खास्त हुन्छन् र हटाइन्छन्। यी अवस्थाहरू सबैलाई मानिसहरूलाई प्रयोग गर्नेसम्बन्धी परमेश्‍वरको घरका सिद्धान्तहरूअनुसार नै सम्हालिन्छ। परमेश्‍वरको घरले सत्यता स्वीकार गर्न सक्ने र सत्यताका लागि लागिपर्नेहरूले केही गल्तीहरू गरेर अपराध गरे पनि, तिनीहरूलाई अझै पनि संवर्धन गर्नेछ। यदि ऊ सत्यता स्वीकार गर्न सक्ने व्यक्ति होइन भने, र ऊमाथि काटछाँट आइपर्दा ऊ सत्यता स्वीकार गर्दैन भने, उसलाई सीधै बर्खास्त गरिनुपर्छ र हटाइनुपर्छ। कतिपय मानिसहरू भन्छन्: “के यो कसैको सक्दो फाइदा उठाएर उसलाई फ्याँकिदिनु जस्तै होइन र? के यो मानिसहरूलाई शोषण गर्नु होइन र?” मलाई भन्, शोषण गर्नका लागि कुनै मूल्य बाँकी नभएकाले परमेश्‍वरको घरले कहिल्यै कसैलाई बर्खास्त गरेको, हटाएको, वा उप्रान्त संवर्धन गर्न छोडेको छ र? के यस्तो कुरा कहिल्यै भएको छ? (छैन।) त्यसोभए परमेश्‍वरको घरले कस्ता परिस्थितिहरूमा मानिसहरूलाई बर्खास्त गर्छ वा हटाउँछ? (परमेश्‍वरको घरले कसैलाई तब मात्र बर्खास्त गर्छ वा हटाउँछ, जब उसले काम वहन गर्न सक्दैन, वा जब उसले अवरोध र बाधा उत्पन्न गर्छ र दुष्टता गर्छ।) कसैलाई पनि कुनै कारणविना बर्खास्त गरिँदैन। कतिपयको क्षमता कमजोर हुन्छ र तिनीहरू ठोस काम गर्न सक्दैनन्। कतिपयसँग निश्‍चित क्षमता त हुन्छ तर तिनीहरू ठोस काम गर्दैनन् वा परमेश्‍वरको घरको हितको रक्षा गर्दैनन्; तिनीहरू आफूले गर्न सक्ने काम गर्दैनन्, तिनीहरू मण्डलीको काममा रुचि लिन र त्यो काम गरेर आफूलाई थकाउन इच्छुक हुँदैनन्, कष्ट भोग्न र मूल्य चुकाउन इच्छुक हुँदैनन्, र मानिसहरूलाई चिढ्याउन इच्छुक हुँदैनन्। यस्ता मानिसहरू वास्तविक काम गर्न सक्दैनन्, त्यसैले तिनीहरूलाई हटाइनुपर्छ; तिनीहरूले उप्रान्त त्यो पद ओगट्नु उपयुक्त हुँदैन। तिनीहरू मण्डलीको काममा बाधा मात्रै दिँदैनन्, परमेश्‍वरका चुनिएका मानिसहरूको जीवन प्रवेशमा पनि असर गर्छन्। यस्तो परिस्थितिमा, तिनीहरूमा आत्म-चेतना हुनुपर्छ र तिनीहरूले तुरुन्तै राजीनामा दिनुपर्छ, र वास्तविक काम गर्न सक्नेहरूलाई यो कामको जिम्मा लिन दिनुपर्छ। कतिपय मानिसहरू वास्तविक काम गर्दैनन् तैपनि हैसियतका फाइदाहरूको आनन्द लिन्छन्, र अवरोध र बाधा समेत उत्पन्न गर्छन्। तिनीहरू सधैँ माथिले तिनीहरूका समस्याहरू पत्ता लगाउनेछन् र तिनीहरूलाई बर्खास्त गर्नेछन् भनेर चिन्तित हुन्छन्, त्यसैले आफ्नो कामका बारेमा रिपोर्ट गर्ने समय आएपछि, तिनीहरू सत्यता खोज्न केही प्रश्‍न उठाए जस्तो गर्छन् र विशेष रूपमा सक्रिय देखिन्छन्, र माथिमा राम्रो छाप छोड्न र आफूहरू सत्यता खोज्ने र वास्तविक काम गर्न सक्ने मानिसहरू भएको प्रमाणित गर्न चाहन्छन्। माथिले मानिसहरू राम्ररी बोल्न सक्छन् कि सक्दैनन्, तिनीहरू प्रश्‍नहरू उठाउन सिपालु छन् कि छैनन्, वा तिनीहरू तीक्ष्णबुद्धिका छन् कि छैनन् भन्ने आधारमा तिनीहरूलाई बढुवा र प्रयोग गर्दैनन्, बरु मानिसहरू सत्यतालाई प्रेम गर्छन् कि गर्दैनन्, तिनीहरू सत्यता पछ्याउँछन् कि पछ्याउँदैनन्, र तिनीहरू अर्पित भई आफ्नो कर्तव्य निर्वाह गर्न सक्छन् कि सक्दैनन् भन्ने आधारमा तिनीहरूलाई छान्छन् र संवर्धन गर्छन्। कतिपय यस्ता मानिसहरू पनि छन् जसले ठोस काम नगर्ने वा परमेश्‍वरको घरको हितको रक्षा नगर्ने मात्रै होइन, अवरोध र बाधा पनि उत्पन्न गर्छन् र परमेश्‍वरको घरको हितमाथि घात गर्छन्। परमेश्‍वरको घरका कार्य प्रबन्धहरूले के गर्न अनुमति छैन र के गर्नुपर्छ भन्‍ने कुरा स्पष्ट रूपमा तोकेको हुन्छ, तैपनि तिनीहरूले एउटै पनि कुरा लागू गर्दैनन् र जथाभावी कुकर्म समेत गर्छन्। यस्ता मानिसहरू धेरै छन्, र तिनीहरू सबैलाई बर्खास्त गरिएको छ। परिस्थिति जस्तोसुकै भए पनि, जब परमेश्‍वरको घरले यी मानिसहरूलाई बढुवा गर्छ, तब त्यो सधैँ तिनीहरूलाई संवर्धन गर्न र तिनीहरूलाई सत्यता वास्तविकतामा डोऱ्याउनका लागि गरिएको हुन्छ, र तिनीहरूले मण्डलीको काम राम्ररी पूरा गर्न सकून् र आफूले पूरा गर्नुपर्ने कर्तव्यहरू पूरा गर्न सकून् भन्‍ने आशा गरिन्छ। यदि तँ मूर्ख भएकाले र तँमा सुझबुझको कमी भएकाले वा तेरो क्षमता कमजोर भएकाले तँ कुनै काम कसरी गर्ने भनी जान्दैनस् भने पनि, जबसम्म तँ सत्यता सिद्धान्तहरूका लागि लागिपर्छस्, तँमा यो जिम्मेवारी बोध हुन्छ, तँ यो काम राम्ररी गर्न इच्छुक हुन्छस्, र मण्डलीको कामको रक्षा गर्न सक्छस्, तबसम्‍म तैँले विगतमा केही मूर्खतापूर्ण कामहरू गरेको भए पनि परमेश्‍वरको घरले अझै पनि तँलाई संवर्धन गर्नेछ। कतिपय मानिसहरूको क्षमता अलि कमजोर भए पनि, तिनीहरू केही सरल काम गर्न सक्छन्। समस्याहरू समाधान गर्न सत्यताबारे तिनीहरूले गर्ने सङ्गतिले राम्रा नतिजाहरू ल्याउन नसके पनि, तिनीहरू मण्डलीको कामको रक्षा गर्न सक्छन्। हरेक भेलामा सत्यताको जुनसुकै पक्षमा सङ्गति गरिए पनि, तिनीहरू त्यसलाई स्वीकार गर्न र आज्ञाकारी र समर्पित हुन सक्छन्। यदि कुनै काम राम्ररी गरिएन भने, तिनीहरू त्यसबाट पाठ सिक्न सक्छन्। तिनीहरूको क्षमता अलि कमजोर भए पनि, तिनीहरूको हृदय सत्यताका लागि लागिपर्न सक्छ। तिनीहरूले केही समय काम गरेपछि प्रगति गर्छन्, र तिनीहरूका नतिजाहरू झन्-झन् राम्रा हुँदै जान्छन्। मेरो नजरमा, यस्ता मानिसहरूले मुक्ति प्राप्त गर्ने आशा हुन्छ। धेरैजसो मानिसहरू राम्रो क्षमता भएकाहरूले मुक्ति प्राप्त गर्ने सम्भावना हुन्छ भन्‍ने विश्‍वास गर्छन्। मेरो विचारमा, अनिवार्य रूपमै त्यस्तो हुँदैन। मुख्य कुरा त मानिसहरूले सत्यता पछ्याउनुपर्छ ताकि तिनीहरूले पवित्र आत्माको काम प्राप्त गर्न, आफ्ना भ्रष्ट स्वभावहरू फाल्न र मुक्ति प्राप्त गर्न सकून् भन्ने हो। कतिपय मानिसहरूको क्षमता औसत हुन्छ र तिनीहरूको कर्तव्यका नतिजाहरू पनि औसत नै हुन्छ, तर परमेश्‍वरको घरबाट वर्षौँसम्म मलजल र प्रबन्ध पाएपछि, तिनीहरू आफ्नो हृदयलाई सत्यतामा लगाउन थाल्छन्, र तिनीहरू साँच्चै केही सत्यता बुझ्न पुग्छन्। तिनीहरूले केही व्यावहारिक अनुभवहरू पनि प्राप्त गर्छन्, केही कुरालाई छर्लङ्गै देख्न सक्छन्, र केही समस्या समाधान गर्न सक्छन्, र मण्डलीको काममा झन्-झन् धेरै प्रगति गर्छन्। यो निकै राम्रो कुरा हो; यस्ता मानिसहरू संवर्धन गर्न लायक हुन्छन्। तँ यो कामका लागि पूर्ण रूपमा दक्ष नहुन सक्छस्, तर कम्तीमा पनि तैँले यो काम गर्ने कुरामा माथिले तँलाई केही हदसम्म अनुमोदन गर्छन्। मलाई भन्, के मानिसहरूलाई कर्तव्य पूरा गर्ने प्रबन्ध मिलाउनु तिनीहरूलाई शोषण गर्नु हो त? (होइन।) तँ जति धेरै काम गर्न सक्षम भए पनि, वा तेरो क्षमता जस्तोसुकै भए पनि, तँलाई बढुवा र प्रयोग गर्नु भनेको तँलाई शोषण गर्नु होइन। बरु, यसको अभिप्राय त तँलाई काम गर्नमा तालिम लिन दिनका लागि यो अवसर प्रयोग गर्नु हो, र तेरो सत्यताको पछ्याइमार्फत र तैँले गर्ने कडा परिश्रम र उठाउने भारी बोझमार्फत तँलाई सिद्ध पार्नु हो। एकातिर, यसले व्यक्तिगत रूपमा तँलाई सिद्ध पारिरहेको हुन्छ; अर्कोतिर, यसले परमेश्‍वरको घरको काम पनि पूरा गरिरहेको हुन्छ। तैँले असल कार्यहरू पनि तयार गरेको हुन्छस् र आफ्नो व्यक्तिगत जीवन प्रवेशमा पनि लाभ पाएको हुन्छस्। त्यो कति राम्रो कुरा हो! त्यो त एउटै तीरले दुई वटा सिकार गर्नु हो। प्रकट गरिएका र हटाइएकाहरूमध्ये कतिपयले एक पटक भनेका थिए, “के तिमीहरू मलाई परमेश्‍वरको घरको सेवा गर्न लगाउनका लागि शोषण गर्न खोजिरहेका छौ? गरेको गर्‍यै हो! म त्यति मूर्ख छैन!” तिनीहरू यस्ता शब्दहरू बोल्न समेत सक्षम हुन्छन्—के तिनीहरू साँच्चै परमेश्‍वरमा विश्‍वास गर्छन्? के यस्ता मानिसहरूले सत्यता बुझ्छन्? मानिसहरूलाई अलिकति कर्तव्य पूरा गर्न लगाउनु कसरी तिनीहरूलाई शोषण गर्नु हो त? यदि तँ साँच्चै सत्यता बुझ्ने व्यक्ति होस् भने, तैँले सृष्टिकर्ताका अभिप्रायहरू बुझ्नुपर्छ र तैँले एक सृजित प्राणीको कर्तव्य पूरा गर्नुपर्छ। यो एक मानवका रूपमा आफ्नो जिम्मेवारी र दायित्व पूरा गर्नु हो। यदि तँसँग यति विवेक र समझ समेत छैन भने, के तँ एक सृजित प्राणी भनिन लायक हुन्छस्? यदि तँसँग साँच्चै विवेक र समझ छ भने, तैँले आफ्नो कर्तव्यलाई सही तरिकाले लिनुपर्छ। यदि तँसँग यसका लागि क्षमता छ भने, तँ सत्यताका लागि लागिपर्नुपर्छ। यदि तँ सक्रिय रूपमा आफ्नो भूमिका निर्वाह गर्न इच्छुक छस् भने, परमेश्‍वरको घरले तँलाई निश्‍चित काम गर्न, कुनै बोझ उठाउन प्रबन्ध गर्नेछ। यो तेरो विरुद्ध दाउपेच गर्नु वा तँलाई शोषण गर्नु होइन, बरु तँलाई बढुवा गर्नु, तँलाई संवर्धन गर्नु, तँलाई तालिम लिन दिनु, र तँलाई सत्यता वास्तविकतामा डोर्‍याउनु हो। यो कुरा यति सरल छ। कतिपय मानिसहरू भन्छन्: “म अब बूढो भएँ, मेरो जोश अपर्याप्त छ, र मेरो शारीरिक शक्ति कमजोर हुँदैछ। म अबदेखि यो बोझ उठाउन चाहन्नँ। के म राजीनामा दिन सक्छु?” म भन्छु, त्यो चाहिँ ठीक छ, तर राजीनामा दिनुअघि, तैँले यसबारे होसियारीसाथ सोच्नैपर्छ। यदि यो साँच्चै शारीरिक कारणले नभई तेरा व्यक्तिगत विचारहरू परिवर्तन भएकाले, तैँले केही कुराबारे पुनर्विचार गरेकाले, तँ कष्ट भोग्न डराउने हुनाले, थाक्न डराउने हुनाले, माथि चढेपछि झन् नराम्ररी खसूँला भनी डराउने हुनाले, सधैँ टुप्पोमा निस्याइलो हुन्छ भन्ने सोच र दृष्टिकोण राख्ने हुनाले त्यसो भएको हुन्छ भने—तँ होसियार हुनैपर्छ। यो आज्ञा, यो विशेष कर्तव्यलाई इन्कार नगर्; तैँले यसबारे होसियारीसाथ विचार गर्नैपर्छ। यस्ता अवसरहरू बिरलै आउँछन्—ती दुर्लभ हुन्छन्, होइन र? सायद तँ जिद्दी गर्दै भन्छस्, “तैँले मलाई मनाउनु पर्दैन। मैले यसबारे लामो समयसम्म सोचेको छु र निर्णय गरिसकेको छु। तँ मलाई मनाउन सक्दैनस्; म अब उप्रान्त यो थकान सहनै चाहन्नँ। अरू सबै जनालाई आराम छ, म मात्रै किन यति धेरै थाक्नुपर्ने? के मेरो भाग्यमा कष्ट भोग्नु नै लेखेको छ? म यस्तो कष्ट सहन इच्छुक छैन! म आफूलाई भाग्यको हातमा छोड्न इच्छुक छैन! मण्डलीले मेरो विरुद्ध दाउपेच गर्नु हुँदैन; म मण्डलीको दास होइन, न त मैले आफूलाई मण्डलीलाई बेचेको नै छु!” तैँले यी अप्रिय शब्दहरू भनिरहनु हुँदैन; धेरै बोलिस् भने तैँले धेरै पापहरू गर्नेछस्, र तैँले आफूले बोलेका शब्दहरू र गरेका छनौटहरूका लागि जिम्मेवारी लिनुपर्छ। सर्वप्रथम, तँ आशिष्‌हरू पाउन परमेश्‍वरमा विश्‍वास गर्छस्; तैँले आफूलाई परमेश्‍वरको घरलाई बेचेको छैनस्। दोस्रो, तैँले आफूलाई परमेश्‍वरको घरलाई बेच्न चाहिस् भने पनि, परमेश्‍वरको घरले अझै पनि तँसँग यो मूल्य छ कि छैन, तँलाई किन्नु उपयोगी हुन्छ कि हुँदैन भनी होसियारीसाथ विचार गर्नुपर्नेछ। त्यसैले यदि तँ परमेश्‍वरको घरले तेरो विरुद्ध दाउपेच गरिरहेको छ र तँलाई सेवा गर्न लगाउन शोषण गर्न चाहन्छ भन्‍ने सोच्छस् भने, तैँले गलत सोचिरहेको छस्, किनभने परमेश्‍वरको घरले मानिसहरूलाई जाँच्ने मानकहरू भनेको तिनीहरू इमानदारीपूर्वक परमेश्‍वरमा विश्‍वास गर्छन् कि गर्दैनन्, तिनीहरू सत्यतालाई प्रेम गर्छन् कि गर्दैनन्, र तिनीहरू परमेश्‍वरका वचनहरू पालन गर्न र परमेश्‍वरमा समर्पित हुन सक्छन् कि सक्दैनन् भन्ने कुराहरू हुन्। परमेश्‍वरको घरले यी मानकहरूका आधारमा मानिसहरूलाई छान्छ र संवर्धन गर्छ। यदि तँ परमेश्‍वरको घरका बारेमा यति नराम्रो सोच्छस् भने, तँसँग विवेक वा समझ छैन, र तँ पूर्ण रूपमा बेकम्मा छस्। परमेश्‍वरको घरले तँलाई तेरो कर्तव्य पूरा गर्न प्रयोग नगर्ने मात्रै होइन, यसले तँलाई, अर्थात् एक अविश्‍वासीलाई तुरुन्तै हटाउनुपर्ने पनि हुन्छ। यदि तँ परमेश्‍वरको इमानदार विश्‍वासी होइनस् भने, तैँले तुरुन्तै परमेश्‍वरको घर छोड्नुपर्छ; परमेश्‍वरको घरमा झारा टारेर नबस्। तँ परमेश्‍वरको घरको होइनस्; परमेश्‍वरको घरलाई यस्ता मानिसहरू चाहिँदैन। तुरुन्तै गइहाल्।

चाहे म कुराकानी गरिरहेको होऊँ वा औपचारिक रूपमा सङ्गति र प्रचार गरिरहेको होऊँ, मैले बोल्ने हरेक वचन, मैले कुरा गर्ने हरेक मामिला, र मैले सङ्गति गर्ने सत्यताको हरेक पक्षमा मेरो उद्देश्य तिमीहरूलाई तिमीहरूका आफ्नै भ्रष्ट स्थितिहरू चिन्न, तिमीहरूका अवगुण, कमी, अपर्याप्तता र कठिनाइहरू पहिचान गर्न, र सबैभन्दा महत्त्वपूर्ण कुरा, विभिन्न पृष्ठभूमि र वातावरणमा तिमीहरूका आफ्नै भ्रष्ट स्वभाव र तिमीहरूको भ्रष्टताका प्रकटीकरणहरू चिन्न सक्षम बनाउनु हो। आफ्ना भ्रष्ट स्वभावहरू चिनिसकेपछि, तिमीहरूले आफूलाई अझ गहिरो गरी बुझ्नेछौ, तिमीहरूले आफ्नो क्षमता थाहा पाउनेछौ, तिमीहरू अलि बढी समझदार बन्नेछौ। अनि तिमीहरूले आफूलाई परमेश्‍वरका वचनहरूसँग दाँज्नेछौ, र आफ्ना कठिनाइहरू समाधान गर्न परमेश्‍वरका वचनहरूमा अभ्यासका सान्दर्भिक सिद्धान्तहरू र अभ्यासका मार्गहरू भेट्टाउनेछौ, चाहे यो दैनिक जीवनमा तिमीहरूले प्रकट गर्ने भ्रष्ट स्वभावहरू समाधान गर्ने कुरा होस् वा तिमीहरूको मानवतामा रहेका कमीहरू समाधान गर्ने कुरा होस्। बिस्तारै, तिमीहरूले यी भ्रष्ट स्वभावहरू र परमेश्‍वरले घृणा गर्ने विभिन्न शैतानी सोच र दृष्टिकोणहरूलाई फाल्नेछौ, र सत्यतालाई स्वीकार गरेर, कामकुराहरूप्रतिको आफ्ना दृष्टिकोण र आफ्ना जीवन स्वभावहरूमा साँचो परिवर्तनहरू हासिल गर्नेछौ। परमेश्‍वरको अभिप्रायअनुसारको एउटै मात्र मार्ग यही हो। मैले बोल्ने यी सबै वचनमा, चाहे दैनिक जीवनमा तिमीहरूसँग कुराकानी गर्दा होस् वा औपचारिक रूपमा सङ्गति र प्रचार गर्दा होस्, हरेक वचन तिमीहरूका खास स्थितिहरूका आधारमा बोलिन्छ। म यी वचनहरू बोल्छु किनभने मैले तिमीहरूका आवश्यकताहरू देखेको छु। मैले सूचीकृत गर्ने तथ्यहरूलाई अलिकति प्रशोधन गरिएको हुन सक्छ, तर यी उदाहरणहरू तिमीहरूको भ्रष्टताका प्रकटीकरणहरू र तिमीहरूका कार्यहरूका तथ्यहरूका आधारमा छानिएका प्रतिनिधिमूलक उदाहरणहरू हुन्। यी तथ्य र उदाहरणहरू प्रयोग गरेर, म मानवजातिका भ्रष्ट स्वभावहरू र प्रकृति सारलाई खुलासा गर्छु ताकि मानिसहरूले आत्मचिन्तन गर्न सकून्, र यसले राम्रा नतिजाहरू दिनेछ। त्यसकारण, मैले जुनसुकै विषयमा सङ्गति गरे पनि, पहिलो, त्यसमा कुनै पासोहरू हुँदैनन्; दोस्रो, त्यसमा कुनै षड्यन्त्रहरू हुँदैनन्; अनि तेस्रो, त्यसमा कुनै जाँचहरू हुँदैनन्। यो सबै तिमीहरूलाई परमेश्‍वरका अभिप्रायहरू र परमेश्‍वरका मागहरू अझ राम्ररी बुझ्न, सत्यता सिद्धान्तहरूअनुसार मानिसहरू र कामकुराहरूलाई हेर्न, र आफूलाई आचरणमा ढाल्न र कार्य गर्न, र अन्ततः परमेश्‍वरसामु आउन र उहाँप्रति समर्पणता र डर राख्न सक्षम तुल्याउनका लागि हो। यी सबै तथ्यहरू हुन्। त्यसैले, जब म दैनिक जीवनमा हुने केही मामिलाका बारेमा तिमीहरूसँग कुराकानी वा भलाकुसारी गर्छु, वा कामसम्बन्धी औपचारिक गफगाफ र सोधपुछमा संलग्न हुन्छु, तब जतिसुकै वर्ष बिते पनि, के तैँले फर्केर हेर्दा मेरा वचनहरूमा कुनै षड्यन्त्र वा पासोहरू देख्छस्? (देख्दिनँ।) के तिमीहरूलाई शोषण गर्ने कुनै अभिप्राय हुन्छ? के धम्की दिएर तिमीहरूबाट पैसा असुल्ने कुनै अभिप्राय हुन्छ? (हुँदैन।) के तिमीहरू पक्का छौ? (छौँ।) उदाहरणका लागि, कुनै व्यक्ति फार्ममा पशुपालनका लागि जिम्मेवार छ। म उसलाई एउटा कुखुराले अण्डा पार्न कति दिन लगाउँछ भनेर सोध्छु, र उसले मनमनै सोच्छ: “तपाईँले यो सोध्नुको अर्थ के हो? के तपाईँले मैले कुखुरालाई राम्ररी खुवाइरहेको छु कि छैन भनेर हेर्न खोज्नुभएको हो? त्यसोभए मैले कसरी उपयुक्त जवाफ दिनुपर्छ? यदि मैले तिनले दिनमा एउटा अण्डा पार्छन् भनेर भनेँ भने, त्यो वास्तवमा सम्भव छैन; त्यो झूट बोल्नु हुनेछ। यदि मैले तिनले दुई वा तीन दिनमा एउटा अण्डा पार्छन् भनेर भनेँ भने, के तपाईँ मैले कुखुरालाई राम्ररी खुवाएको छैन, र मैले तिनलाई पौष्टिक आहारा दिएको छैन भनेर सोच्नुहुनेछ? त्यसो भए मैले कसरी उपयुक्त जवाफ दिनुपर्छ?” ऊ आफ्नो हृदयमा सोचिरहन्छ र कहिल्यै जवाफ दिँदैन। वास्तवमा, यो कुरा सोध्नुमा मेरो अरू कुनै अभिप्राय हुँदैन; म केवल कुखुरा कसरी पालिँदैछ भन्ने बारेमा केही जानकारी लिन चाहन्छु। तर मैले सोध्नेबित्तिकै, उसले त्यसबाट बेसी अर्थ निकाल्छ र मैले यो सोध्नुको अर्थ के होला भनेर अनुमान गरिरहन्छ। मलाई भन्, के यस्ता मानिसहरूसँग व्यवहार गर्न गाह्रो हुन्छ? के यस्ता मानिसहरूसँग सम्पर्कमा रहँदा सामान्य रूपमा कुराकानी गर्न पनि सम्भव हुन्छ? कुराकानी गर्न असम्भव हुन्छ। मेरो एउटा बानी छ: मलाई सधैँ वरपर गएर कुराहरू जाँच्न मन पर्छ। कहिलेकाहीँ म केही समस्याहरू पत्ता लगाउँछु। यदि यो वातावरणीय सरसफाइको समस्या हो भने, त्यसलाई सफा गर्नुपर्छ। यदि यो कर्मचारीहरूको समस्या हो भने, समायोजनहरू गरिनुपर्छ। यदि यो पेसागत सीपसँग सम्बन्धित समस्या हो भने, हामीले परामर्श लिनुपर्छ र सिक्नुपर्छ। जब समस्याहरू पत्ता लगाइन्छन्, तिनलाई सच्याइनुपर्छ। धेरै समस्याहरू दैनिक कुराकानीको क्रममा अनजानमा नै पत्ता लगाइएका छन् र समाधान गरिएका छन्; केही वास्तविक समस्याहरू सजिलै समाधान गरिएका थिए। त्यसैले, मसँग सम्पर्कमा आउँदा र मसँग संलग्न हुँदा मानिसहरू यति धेरै अत्तालिनु आवश्यक छैन। मानिसहरूसँग सम्पर्कमा रहँदा धेरै समस्याहरू पत्ता लगाइन्छन् र तिनलाई सजिलै समाधान गरिन्छ। मानिसहरूसँग सम्पर्कमा रहनु र मानिसहरूसँग कुराकानी गर्नु अत्यन्तै जरुरी हुन्छ; यो कुरा परिस्थितिबारे जान्नु र समस्याहरू पत्ता लगाउनुसँग मात्रै सम्बन्धित नभई साथसाथै समस्याहरू समाधान गर्नुसँग पनि सम्बन्धित हुन्छ। के यो प्राप्ति होइन र? (हो।) जब म मानिसहरूसँग कुराकानी गर्छु, तब कतिपयले साँचो बोल्छन्, जबकि अरू निकै जटिल तरिकाले सोच्छन् र साँचो बोल्ने आँट गर्दैनन्, अनि मेरा वचनहरूमा गुप्त अर्थहरू छन् कि वा म कसैको विरुद्धमा दाउपेच गर्न खोजिरहेको छु कि भनेर सधैँ सोचिरहन्छन्। त्यसैले, मैले तिनीहरूलाई केही सोध्नेबित्तिकै, तिनीहरू अत्तालिन्छन् र तिनीहरूको निधारबाट पसिना आउन थाल्छ। म भन्छु, “गर्मी त छैन, तर तँलाई किन पसिना आइरहेको छ?” तिनीहरू भन्छन्, “तपाईँलाई गर्मी नलागेको हुन सक्छ, तर मलाई त लागेको छ! तपाईँले भन्नुभएको कुराले मलाई यति धेरै तर्सायो कि मेरो मुटु झन्डै छातीबाट बाहिर निस्कियो। अहिले मेरो हत्केला र पैतालाबाट पसिना आइरहेको छ, मेरो मुटु ढुकढुक गरिरहेको छ, र मलाई के गर्ने भन्ने थाहा छैन।” म भन्छु, “तँ अत्तालिनु आवश्यक छैन। म त केवल सामान्य रूपमा कुरा गरिरहेको छु, केवल गफ गरिरहेको छु। यदि साँच्चै कुनै समस्या छ भने, हामी त्यसलाई समाधान गरिहाल्नेछौँ नि। मलाई यति डरलाग्दो नसोच्, मानौँ कुनै समस्या पत्ता लगाउनुको अर्थ म तेरो सम्पूर्ण परिवारलाई मारिदिनेछु भन्ने हो। म मानिसहरूलाई ‘समाधान’ गर्दिनँ; म त समस्याहरू पो समाधान गर्छु। समस्याहरू समाधान गर्नु चाहिँ मुख्य कुरा हो।” तँसँग कस्तो प्रकारको आस्था हुनुपर्छ? एकातिर, म निश्‍चित रूपमा सिद्धान्तहरूअनुसार, पूर्ण रूपमा न्यायपूर्वक कार्य गर्छु। म भावना बगेर, जिद्दी भएर, वा मनमानी ढङ्गले कार्य गर्नेछैनँ: म तँलाई मन नपराउने, त्यसपछि तँमा खोट देखाउने, किचकिच गर्ने, वा गल्ती खोज्‍ने, अनि त्यसपछि तँलाई निकालेर मलाई मन पर्ने कसैलाई काम गर्न लगाउने कार्य गर्नेछैनँ। अर्कोतिर, म सबैसँग वास्तविक परिस्थिति र वास्तविक समस्याका आधारमा व्यवहार गर्छु; त्यहाँ सिद्धान्तहरू छन्। मानिसहरूलाई गल्ती गर्न, मूर्ख, कमजोर, र नकारात्मक हुन अनुमति हुन्छ। तर एउटा कुराको अनुमति हुँदैन: यदि तँ उपद्रवी छस् र जानाजानी मण्डलीको काममा अवरोध गर्छस् र बाधा दिन्छस् भने, तैँले आत्म-चिन्तन गर्नुपर्छ। यदि तँ परमेश्‍वरको घरको हितको रक्षा गर्दैनस्, यदि तँ सधैँ परमेश्‍वरको घरको हितमाथि घात गर्छस् भने, मण्डलीका लागि तैँले आफ्नो कर्तव्य निर्वाह गर्नु आवश्यक छैन; परमेश्‍वरको घरले तँलाई प्रतिस्थापन गर्न एक उपयुक्त व्यक्ति खोज्नुपर्नेछ। यो सिद्धान्तहरूअनुसार कार्य गर्नु हो। म कसरी समस्याहरू समाधान गर्छु, म कसरी मामिलाहरू सम्हाल्छु, म कसरी मानिसहरूसँग व्यवहार गर्छु—यो सबै सिद्धान्तहरूअनुसार गरिन्छ। यदि मैले तँमा कुनै समस्या पत्ता लगाएँ भने म तँलाई कारबाही गर्नेछु भनेर तैँले चिन्ता लिनु पर्दैन; यो कुरा त्यो कस्तो समस्या हो भन्नेमा निर्भर हुन्छ, र परिस्थितिलाई समस्याको प्रकृतिअनुसार सम्हालिनेछ। यदि तेरो समस्याको प्रकृति त्यति धेरै गम्भीर छैन भने, यदि तैँले यो जानाजानी गरेको नभई एक क्षणिक भूल वा मूर्खताले गर्दा भएको हो भने, त्यसलाई सत्यताको सङ्गतिमार्फत समाधान गरिनेछ। पाठ सिक् र फेरि गल्ती नगर्। कहिलेकाहीँ मानिसहरूमा ज्ञान र अनुभवको कमी भएकाले र तिनीहरूले निश्‍चित पेसागत सीपहरू नबुझेकाले यस्तो हुन्छ; त्यस्तो अवस्थामा, तुरुन्तै पेसागत सीपहरू सिक् र अल्छी नगर्। तर यदि यो जानाजानी र नियतवश गरिएको हो भने, यदि तँ यो कर्तव्य पूरा गर्न इच्छुक छैनस् र जानाजानी परमेश्‍वरको घरको सम्पत्तिमा क्षति समेत पुऱ्याउँछस् भने, यसलाई गम्भीर रूपमा सम्हाल्नुपर्छ। जसलाई बर्खास्त गर्नुपर्छ, उसलाई बर्खास्त गरिनेछ, र जसलाई अन्तै पठाइनुपर्छ, उसलाई पठाइनेछ; डराएर कुनै फाइदा छैन। यदि तिमीहरूमा यो आस्था छ भने, जब म तिमीहरूसँग बोल्छु र मामिलाहरू सम्हाल्छु, तब तिमीहरूले धेरै सहज महसुस गर्नेछौ। जब म तँसँग बोल्छु वा काम वा पेसागत मामिलाहरूबारे छलफल गर्छु, तब तैँले निस्फिक्र हुन जान्नुपर्छ, तैँले परमेश्‍वर कसैको विरुद्ध दाउपेच गर्नुहुन्न, न त उहाँ तेरो विरुद्ध दाउपेच गर्नुहुनेछ भन्‍ने कुरा जान्नुपर्छ; तँ ढुक्क हुन सक्छस्। यदि तँसँग यति आस्था पनि छैन भने, यदि तँ परमेश्‍वर दयालु र धर्मी हुनुहुन्छ भन्‍ने विश्‍वास गर्दैनस् भने, जब तँ म परमेश्‍वरमा विश्‍वास गर्छु, देहधारी परमेश्‍वरलाई पछ्याउँछु, ख्रीष्टलाई पछ्याउँछु भनेर भन्छस्—तब तेरो आस्था कहाँ हुन्छ? तँ उहाँसँग कसरी खुला हुन सक्छस्? यदि तँ हरेक मोडमा उहाँदेखि सतर्क रहन्छस्, उहाँबारे अनुमान गर्छस्, उहाँमाथि शङ्का गर्छस्, र उहाँको छानबिन गर्छस् भने, तँमा उहाँप्रति साँचो आस्था छैन। यदि तँसँग यस व्यक्तिप्रति साँचो भरोसा, साँचो आस्था छैन भने, तँ मेरा वचनहरूमा कुन हदसम्म विश्‍वास गर्न सक्छस् र? के तैँले साँच्चै विश्‍वास गर्न, साँच्चै स्वीकार गर्न सक्‍ने कुनै अभिव्यक्ति छ? लगभग कुनै पनि छैन, होइन र? (हो।)

एक पटक, म एउटा मण्डलीमा परिस्थिति कस्तो रहेछ भनेर हेर्न गएँ। जब म कोठाभित्र पसेँ, तब मैले सुरुमा सबैलाई अभिवादन गरेँ। केही मानिसहरू आए, तुरुन्तै मलाई बस्नका लागि कुर्सी दिए, अनि त्यसपछि तिनीहरूले केही कुराबारे छलफल गरिरहेका थियौँ भनेर भने। तिनीहरू कुरा गरिरहेकै बेला, मैले अचानक एकैछिन अघि कोठामा चार-पाँच जना मानिस भएको, तर अहिले दुई जना मात्रै बाँकी रहेको कुरा याद गरेँ। मैले त सायद तिनीहरू कपाल कोर्न र ताजा हुन आफ्नो कोठामा गएका होलान् र एकैछिनमा बाहिर आउलान् भन्‍ने सोचेको थिएँ, तर म त्यहाँ निकै बेरसम्म बसेँ र पनि तिनीहरू बाहिर आएनन्। त्यसपछि मैले बुझेँ: तिनीहरूले मलाई स्वागत गरेनन्; म असुविधाजनक समयमा आएको थिएँ। म नबोलाइएको पाहुना थिएँ। मेरो आगमनले तिनीहरूलाई नियन्त्रित र असहज महसुस गरायो। तिनीहरूले सोचे, “के तपाईँको भ्रमणको केही उद्देश्य छ?” तिनीहरूलाई पासोमा पर्ने, छल गरिने, र कुनै षड्यन्त्र को डर थियो, त्यसकारण तिनीहरूले मसँग आमनेसामने भेट गर्न इन्कार गरे र मसँग कुराकानी वा अन्तरक्रिया गर्न इन्कार गरे। यो कुनै अतिशयोक्ति होइन, न त मैले कुनै कुरा थपेर यसलाई सजाएको नै छु। म कुनै कथा सुनाइरहेको छैनँ—यो साँच्चै भएको थियो। सायद म ढोका खोलेर गएपछि मात्रै तिनीहरूले अन्तमा राहतको सास फेरे, र भने, “बल्‍ल उहाँ जानुभयो! ओहो, म त डरले झन्डै मरेँ!” मैले मनमनै सोचेँ, के मसँग त्यस्तो ठूलो “आकर्षण” छ कि म मानिसहरूलाई यो हदसम्म तर्साउन सक्छु? मलाई भन, जब मानिसहरूले यस्ता प्रकटीकरणहरू देखाउँछन्, तब यसले कस्तो समस्यालाई सङ्केत गर्छ? मैले साँच्चै नै मानिसहरूले यसरी परमेश्‍वरमा विश्‍वास गरेको कहिल्यै देखेको छैन। यस्तो व्यक्ति अँध्यारा कुनाहरूमा बस्न मन पराउँछ; ऊ उज्यालोमा बस्न मन पराउँदैन, र ऊ खुला र स्पष्ट तरिकाले जिउन मन पराउँदैन। मलाई भन, जब म तिमीहरूसँग सम्पर्कमा हुन्छु, तब के तिमीहरूलाई अप्ठ्यारो र व्यग्र महसुस हुन्छ, र मसँग कुराकानी गर्ने चाहना हुँदैन? कि तिमीहरू मसँग सम्पर्कमा आउन इच्छुक हुन्छौ, केही सत्यता प्राप्त गर्न चाहन्छौ, र यसले तिमीहरूलाई अलिकति व्यग्र बनाए पनि तिमीहरू वास्ता गर्दैनौ? तिमीहरूको मनस्थिति कस्तो हुन्छ? (हामीलाई अलि व्यग्र महसुस भए पनि, हामीले सत्यता बुझ्न र केही लाभ उठाउन सकेमा ठीकै हुन्छ।) मेरो सम्पर्कमा आएर मसँग दुई-तीन घण्टा कुराकानी गरेपछि, धेरैजसो मानिसलाई मेरो सङ्गतिका धेरै वचन अत्यन्तै महत्त्वपूर्ण लाग्छ, तिनीहरूलाई ती वचन आफूले पहिले कहिल्यै नसुनेका कुराहरू हुन् भन्ने लाग्छ, त्यसकारण तिनीहरूलाई त्यस दिन यी वचनहरू सुन्नु अत्यन्तै सार्थक थियो भन्‍ने लाग्छ, र तिनीहरू मेरो सङ्गति सुन्न निकै इच्छुक बन्छन्। यदि मैले कहिलेकाहीँ केही अनौपचारिक कुराकानी गरेँ भने, तिनीहरू अलिकति निराश हुन्छन र तिनीहरूले मेरा वचनहरूबाट केही प्राप्त गर्न सके भने मात्रै तिनीहरू सन्तुष्ट हुन्छन्। त्यस्ता मानिसहरूका लागि, म वास्तविक जीवनका मामिलाहरूलाई समावेश गर्दै केही सत्यताबारे सङ्गति गर्न इच्छुक हुन्छु, ताकि सबैले लाभ उठाउन सकून्। कतिपय मानिसहरूले मलाई देख्दा, म तिनीहरूलाई केही अवस्थाहरूका बारेमा सोधूँला, अनि त्यसपछि जवाफ दिन नजानेर तिनीहरू अप्ठ्यारोमा पार्लान् भनेर सधैँ डराउँछन्। त्यस्ता मानिसहरूको मन निकै जटिल हुन्छ; ती सरल हुँदैनन्। अन्य मानिसहरू सत्यता खोज्न इच्छुक हुन्छन्, तिनीहरू हाँसोको पात्र बनिन्छ कि भन्‍ने डर नमानी आफूसँग भएका जुनसुकै कठिनाइहरू खुलेर बाँड्छन्—त्यो सही तरिका हो। हाम्रो सञ्चार र संवादको सिद्धान्त भनेको हाम्रो हृदय खोल्नु र हाम्रो मनमा जे छ त्यही भन्नु, सत्य बोल्नु हो। म सामान्य मानवताभित्र रहेर तिमीहरूसँग संलग्न हुन्छु र अन्तरक्रिया गर्छु। मेरो पहिचान र हैसियतका कारण, म तिमीहरूभन्दा धेरै जान्दछु, त्यसकारण मैले अवश्य नै नै धेरै बोल्नुपर्छ। यदि तिमीहरू सुन्न इच्छुक छौ भने, तिमीहरूले केही प्राप्त गर्न सक्छौ; यदि तिमीहरू सुन्न इच्छुक छैनौ भने, म तिमीहरूलाई जबरजस्ती गर्नेछैनँ। यदि तिमीहरूसँग हामीले छलफल गर्ने विषयहरूबारे अन्तर्ज्ञान, विचार, अनुभव, बुझाइ, वा ज्ञान छ भने, तिमीहरूले पनि ती बाँड्न सक्छौ। यसलाई नै अन्तरक्रिया भनिन्छ; यो सामान्य मानवता हो। यदि तँलाई मैले भनेको कुरा निकै महत्त्वपूर्ण लाग्छ भने, तैँले ध्यान दिएर सुन्नुपर्छ। यदि तँ मैले भनेको कुरा ग्रहण गर्न सक्दैनस् भने, म बोल्न छोड्नेछु र तँलाई बोल्न दिनेछु। यदि तँसँग भन्नका लागि केही छैन भने, म तँलाई प्रश्‍नहरू सोध्नेछु र तँलाई मार्गदर्शन गर्नेछु। उदाहरणका लागि, म यस्तो सोधूँला, “हालै तेरो मण्डली जीवन कस्तो चलिरहेको छ? के तेरो कर्तव्य निर्वाहमा कुनै कठिनाइहरू छन्?” यदि तँलाई कठिनाइहरू आइपरेका छन् भने, तैँले तीबारे सत्यतापूर्वक बोल्नुपर्छ, र म तँलाई ती समाधान गर्न मद्दत गर्नेछु। यसलाई नै अन्तरक्रिया भनिन्छ, र यो सामान्य मानवताभित्र हुनुपर्ने कुरा हो। के यो सबैले मन पराउने कुरा होइन र? (हो।) यदि तँसँग विवेक र समझ छ भने, तेरो मानवता सामान्य हुनेछ, र हाम्रो कुराकानी र गफगाफ निष्कपटता, भरोसा, र आदरको जगमा निर्माण हुन सक्छ, जसले गर्दा हामी खुलस्त भएर आफ्‍नो हृदयमा भएका कुराहरू बोल्न सक्छौँ। यदि तँसँग विवेक र समझ छैन, र तँ सत्यता खोज्न चाहँदैनस् भने, तँसँग अभ्यास गर्नका लागि एउटा मात्रै मार्ग हुन्छ: अबदेखि, छानबिन नगर्न, मेरा वचन र अभिव्यक्तिहरूबाट मेरो मन पढ्ने प्रयास नगर्न, बन्धनमा नपर्न, र परीक्षाका वचनहरू नबोल्न सिक्। कसैले भन्ला, “म यी कुराहरू हासिल गर्न सक्दिनँ।” त्यसोभए, आफ्नो मुख बन्द राख्। यदि तँलाई चुप लाग्न भनियो, तर तँ चाहिँ म तेरो विरुद्ध दाउपेच गरिरहेको छु र तँलाई बन्धनमा पारिरहेको छु भनेर सोच्छस् भने, त्यसलाई पनि सम्हाल्न सजिलो छ: तँ चुपचाप जान सक्छस्। मैले भेट्ने जोसुकैबाट पनि म कुनै माग गर्दिनँ, र म मानिसहरूलाई कहिल्यै बन्धनमा पार्दिनँ। यदि कसैले सधैँ ममा गल्ती खोज्छ, र म ऊसँग बोले पनि वा नबो,e पनि त्यो कहिल्यै उसका लागि ठीक हुँदैन भने, म त्यस्तो व्यक्तिबाट टाढा रहन र ऊसँग सम्पर्क नगर्न मात्रै सक्छु। यदि कतिपय मानिसहरू सधैँ मसँग सम्पर्कमा रहन डराउँछन्, सधैँ मैले तिनीहरूविरुद्ध दाउपेच गर्नेछु भनी सोच्छन्, तैपनि केही सत्यता प्राप्त गर्न मेरो सम्पर्कमा आउन चाहन्छन् भने, म भन्छु, त्यस्तो मानसिकता राखेर तैँले सत्यता प्राप्त गर्न सक्दैनस्; तँ सत्यतालाई प्रेम गर्ने व्यक्ति होइनस्। तँ सधैँ मानिसहरूका बारेमा सबैभन्दा नराम्रो सोच्छस्, तँजस्तो असल कोही छैन भन्‍ने विश्‍वास गर्छस्। मैले तँलाई जे भने पनि, तँ सधैँ म तेरो विरुद्ध दाउपेच गरिरहेको हुनुपर्छ भन्‍ने सोच्छस्। तँ मलाई विश्‍वास गर्दैनस् र मलाई भरोसा गर्दैनस्। त्यस अवस्थामा, हामी मेलमिलापमा बस्नु असम्भव हुन्छ; कम्तीमा पनि, हामी मानवताको हिसाबमा मिल्दैनौँ। हाम्रो कुनै साझा सोख वा रुचि छैन, पछ्याउने वा आकाङ्क्षा राख्‍ने कुनै साझा लक्ष्य छैन। मानवताको हिसाबमा, तैँले हिँड्ने मार्ग, तेरो खुसी, रिस, दुःख, र आनन्द, र तेरा रुचि र सोखहरू मेराभन्दा फरक छन्। तैँले मन पराउने सबै कुरा नकारात्मक हुन्छन्, जबकि मैले कुरा गर्न चाहने विषयहरू सबै सकारात्मक कुराहरूसँग सम्बन्धित हुन्छन्। तँ सधैँ मेरो छानबिन गर्ने प्रयास गर्छस्। मैले जुनसुकै सत्यताबारे सङ्गति गरे पनि, तँ सधैँ त्यसमा कुनै षड्यन्त्र छ कि, म दाउपेच गरिरहेको छु कि, तैँले कुनै हानि भोग्लास् कि वा धोका खानुपर्ला कि भनेर सोच्छस्। यदि तँ सधैँ यी कुराहरू सोचिरहेको हुन्छस् भने, हामी एक-अर्कासँग बोल्छौँ र संलग्न हुँदा कस्तो प्रकारको दृश्य उत्पन्न होला? (असहजता।) त्यस परिस्थितिमा, मलाई तेरो वरपर रहँदा असहज महसुस हुनेथियो, र तँलाई मेरो वरिपरि रहँदा असहज महसुस हुनेथियो; हामी दुवैलाई असहज महसुस हुनेथियो। यसरी एक-अर्काको वरिपरि रहनु आपसी सास्ती मात्रै हुनेथिएन र? के त्यसमा कुनै खुसी हुनेथियो? त्यसमा कुनै खुसी हुनेथिएन। यदि तँ मैले भन्ने कुरा सुन्न मन पराउँछस् भने, यदि तँ सुन्न इच्छुक छस् भने, यदि मैले कुरा गर्ने विषयहरू तैँले आकाङ्क्षा राख्‍ने, तेरो हृदयमा कदर गर्ने, तैँले पछ्याउने कुराहरू हुन्, र तिनले तेरो मानवताका आवश्यकताहरू पूरा गर्न सक्छन् भने, हामी त्यहाँ चुपचाप बसे पनि हाम्रो हृदयमा कुनै वितृष्णा वा प्रतिरोध हुनेथिएन। हामी अन्तरक्रिया गर्न सक्थ्यौँ, र, सँगै बसेर हामी मेलमिलाप हासिल गर्न सक्थ्यौँ। तर मानौँ, मैले बोल्ने वचनहरू अत्यन्तै व्यावहारिक र मानिसहरूका लागि लाभदायक भए पनि तँ ती सुन्नै चाहँदैनस् र आफ्नो हृदयमा वितृष्णा र प्रतिरोध समेत महसुस गर्छस्। तँ मैले बोल्ने सकारात्मक कुराहरू, र समस्याहरू समाधान गर्न मैले बोल्ने सत्यतामाथिको सङ्गतिका वचनहरू, विशेष गरी भ्रष्ट स्वभावहरू समाधान गर्ने बारेका विषयहरू साँच्चै ग्रहण गर्न सक्दैनस्, र तँलाई म तेरो मगजधुलाइ गरिरहेको छु, तँलाई धोका दिइरहेको छु, सुसमाचार प्रचार गर्न र परमेश्‍वरको घरको प्रभाव विस्तार गर्न थप मानिसहरू प्राप्त गर्न तँलाई प्रयोग गर्ने प्रयास गरिरहेको छु भन्‍ने समेत लाग्छ। त्यसो हो भने त, तँ नै गलत छस्। तँ सधैँ विकृत तरिकाले सोच्छस्, सधैँ तथ्यलाई बङ्ग्याउन, सेतोलाई कालो भन्न, र सत्यता अनुरूपका सकारात्मक कुराहरूलाई समेत सामाजिक प्रचलनहरूसँग नमिल्ने नकारात्मक, दुष्ट कुराहरूका रूपमा वर्णन गर्न चाहन्छस्। मैले जे भने पनि, तँ त्यो सत्यता हो, त्यो सकारात्मक कुरा हो भन्‍ने विश्‍वास गर्दैनस्। त्यसपछि हामी संवाद गर्न सक्दैनौँ; कुनै साझा भाषा नभएकाले, हामी सामञ्जस्यतासाथ बस्न सक्दैनौँ। हामी एउटै टेबलमा खान सक्दैनौँ; हामी एउटै हृदय र मनको हुन सक्दैनौँ। त्यसोभए तँ कस्तो प्रकारको व्यक्ति होस्? ठ्याक्कै भन्नुपर्दा, तँ परमेश्‍वरको घरको हिस्सा होइनस्; तँ एक गैरविश्‍वासी होस्। मैले कुरा गर्ने विषयहरू जति नै उचित भए पनि, वा अभ्यासका मार्गहरू र अभ्यासका सिद्धान्तहरू जति नै उचित भए पनि, तँ सधैँ तिनको अर्कै अर्थ लगाउँछस्। तँ सधैँ तिनलाई दुष्ट नजरबाट र दुष्ट अडान र दृष्टिकोणबाट हेर्छस्, बुझ्छस्, र अर्थ्याउँछस्; तँ मैले बोल्ने अभ्यासका सही मार्गहरू र अभ्यासका सिद्धान्तहरूलाई स्वीकार गर्दैनस्। त्यसकारण, मैले बोलेको सुन्दा तँलाई असहज महसुस हुन्छ। किन असहज महसुस हुन्छ? किनभने यी तेरा मानवताका आवश्यकताहरू होइनन्। तँलाई के चाहिन्छ? स्वतन्त्रताको पछि लाग्नु, धन कमाउनु, खानु, पिउनु, र खुसी रहनु। तेरो जीवनका आदर्श वाक्यहरू “मीठो खानु र राम्रो लगाउनु नै जीवन हो” र “आज छ आजै रमाऊ” भन्‍ने हुन्। तँलाई के मन पर्छ? तँलाई दुष्ट प्रचलनहरू, अनौठा लुगाहरू, सेलिब्रिटीहरू र प्रसिद्ध मानिसहरू, र मानिसको असामान्यता र महानता मन पर्छ। त्यसो भएको हुनाले, तँ परमेश्‍वरको साँचो विश्‍वासी होइनस्, तँ परमेश्‍वरको घरको हिस्सा होइनस्; तेरो मानवतालाई सकारात्मक कुराहरूको आवश्यकता छैन। जब म तँसँग संलग्न हुन्छु, तब मैले जे भने पनि, जे गरे पनि, वा जसरी गरे पनि, सामान्य मानवताको विवेक, समझ, वा आवश्यकता नभएकाहरूका लागि, यो सबै एउटा सिद्धान्त, एउटा भनाइ, एउटा विधि मात्र हुन्छ। कति त यस्तो पनि सोच्छन्, “जब तपाईँ बोल्नुहुन्छ, तब तपाईँ निकै विस्तृत रूपमा बोल्नुहुन्छ, र उदाहरणहरू समेत दिनुहुन्छ। के यो तपाईँका विचार र दृष्टिकोणहरूलाई मानिसहरूको हृदयमा गहिरो गरी रोप्ने प्रयास मात्र होइन र? के यो मानिसहरूलाई तपाईँका विचार र दृष्टिकोणहरू स्वीकार गर्न लगाउने, तिनीहरूको मगजधुलाइ गर्ने, र समयसँगै तिनीहरूलाई तपाईँका विभिन्‍न विचार र दृष्टिकोणले भावशून्य बनाउने प्रयास मात्र होइन र?” यदि तँ साँच्चै यस्तो महसुस गर्छस् भने, यदि तँ यी वचनहरू सत्यता होइनन्, मानिसहरूले स्वीकार र अभ्यास गर्नुपर्ने साँचो मार्ग होइनन्, मानिसहरूले पालन गर्नुपर्ने सिद्धान्तहरू पनि होइनन् भनी विश्‍वास गर्छस् भने, तैँले तिनलाई स्विकार्न इन्कार गरे हुन्छ; त्यो तेरो स्वतन्त्रता हो। तैँले मण्डली छोड्न पनि सक्छस्। तँसँग आफ्नो लागि छनोट गर्ने अधिकार छ, र सत्यतालाई स्वीकार गर्न इन्कार गर्ने अधिकार पनि छ। तर तथ्यलाई नबङ्ग्या वा सेतोलाई कालो नभन्। सत्यता हर समय सत्यता नै हुन्छ; केही दियाबलस र शैतानहरूले यसलाई इन्कार र निन्दा गरेकै कारणले यो सत्यता हुन छोड्दैन, धेरै मानिसले यसलाई मन पराउँदैनन् वा स्वीकार गर्न सक्दैनन् भन्दैमा यो सत्यता हुन छोड्ने कुरा त परै जाओस्। सत्यता सदासर्वदा अस्तित्वमा रहन्छ; यो अनन्त रूपमा अपरिवर्तनीय छ। जतिसुकै मानिसहरूले यसलाई स्वीकार गर्न सके पनि, सत्यता सधैँ सत्यता नै हुन्छ। तिमीहरूसँगका मेरा गफगाफ, संवाद, र अन्तरक्रियाहरू पूर्ण रूपमा तिमीहरूले ममाथि राखेको भरोसाको जगमा निर्माण भएका हुन्छन्; यो सबैभन्दा आधारभूत सिद्धान्तहरूमध्ये एक हो। भरोसा हासिल गर्नका लागि चाहिने सबैभन्दा महत्त्वपूर्ण कुरा भनेको मैले बोल्ने हरेक वचन, मैले सोध्ने हरेक प्रश्‍न, वा मैले कुरा गर्ने हरेक मामलामा कुनै दाउपेच, कुनै षड्यन्त्र, कुनै पासो, र पक्कै पनि तिमीहरूलाई गरिने कुनै परीक्षा छैन भन्‍ने कुरा तिमीहरू सबैले आफ्नो हृदयमा पुष्टि गर्नु हो। त्यसकारण तिमीहरू ढुक्क हुन सक्छौ—म तिमीहरूसँग संलग्न हुँदा, यसले तिमीहरूलाई पूर्ण रूपमा स्वतन्त्र र तनावमुक्त महसुस गराउनुपर्छ। यदि तिमीहरूलाई मसँग संलग्न हुँदा स्वतन्त्र वा तनावमुक्त महसुस हुँदैन, तिमीहरू कि त बन्धनमा परेको कि त धेरै असहज महसुस गर्छौ, वा तिमीहरू हृदयमा सधैँ सतर्क रहन्छौ भने, म त भन्छु, यो साँच्चै मेरो समस्या नभई तिमीहरूको समस्या हो। तिमीहरूको समस्या कुन पक्षमा छ? तिमीहरू आफै नै तिमीहरूलाई के समस्याहरू छन् र तिमीहरू आफ्‍नो हृदयमा के सोचिरहेका छौ भन्‍ने कुरामा स्पष्ट हुनुपर्छ; त्यसपछि, निश्‍चित समस्याहरूलाई निश्‍चित रूपमा समाधान गर। तिमीहरू जे-जति समस्याहरू पत्ता लगाउन सक्छौ, तिनलाई समाधान गर। यदि तिमीहरूले धेरै समस्या पत्ता लगायौ भने, तिनलाई टिपोट गर, अनि त्यसपछि तिनलाई एक-एक गरी समाधान गर। यदि हरेक समस्या एकै पटकमा समाधान गर्न सकिँदैन भने, तिनलाई एक-एक गरी, बिस्तारै समाधान गर। जब यी कुराहरू हुन्छन्, तब तैँले जाँच्नु र चिन्तन गर्नुपर्छ, त्यस समयमा तैँले वास्तवमा के सोचिरहेको थिइस्, तँ कुन-कुन मामलाहरूबारे त्यसरी सोच्छस्, र तँ कुन-कुन मामलाहरूबारे के-कस्ता दृष्टिकोणहरू विकास गर्छस् भनी हेर्नुपर्छ; त्यसपछि बिस्तारै तिनलाई समाधान गर्नुपर्छ। एक दिन, जब तैँले आफ्नो हृदयका यी विचार र दृष्टिकोणहरूलाई त्याग्छस्, तब यी समस्याहरू सबै समाधान हुन्छन्, र तैँले साँच्चै सत्यता बुझ्छस् र सत्यताको मूल्य देख्छस्, त्यसपछि तैँले ममाथि भरोसा गर्नेछस्। तैँले म कुनै पनि व्यक्ति र कुनै पनि समस्यालाई सत्यता सिद्धान्तहरू अनुसार व्यवहार गर्न सक्छु र तेरो विरुद्ध पटक्कै दाउपेच गर्नेछैन भनी विश्‍वास गर्नेछस्। फलस्वरूप, हाम्रो अन्तरक्रिया तनावमुक्त र हर्षमय बन्न सक्छ, हामी सामञ्जस्यतामा जिउन सक्छौँ, र त्यसपछि हाम्रो यो सामञ्जस्यताबाट खुसी प्राप्त हुन सक्छ। खुसी, आनन्द, शान्ति, र हर्ष पाउनु—के त्यो राम्रो कुरा होइन र? (हो।)

म कहिलेकाहीँ मानिसहरूको सम्पर्कमा आउँदा तिनीहरूले कति वर्षदेखि परमेश्‍वरमा विश्‍वास गरेका छन् भनेर सोध्छु। कसैले भन्छ, उसले विश्‍वास गरेको तीन वर्ष मात्रै भयो र उसलाई लाज लाग्छ। उसले हृदयमा आफूले परमेश्‍वरमा छोटो समयदेखि विश्‍वास गरेको र आफ्नो कद सानो भएको सोच्छ, त्यसकारण जब उसले आफूलाई दश, बीस, वा तीस वर्षदेखि विश्‍वास गर्नेहरूसँग तुलना गर्छ, तब उसले सधैँ आफू हीन, तिनीहरूभन्दा तल्लो दर्जाको भएको महसुस गर्छ। उसले मनमनै सोच्छ, “के तपाईँले यो कुरा मैले परमेश्‍वरमा छोटो समयदेखि विश्‍वास गरेको छु, मेरो कद सानो छ, र परमेश्‍वरको घरले मलाई अपवादका रूपमा बढुवा गरेको छ भनेर मलाई सम्झाउन, र मलाई परमेश्‍वरको घरप्रति गहन रूपमा कृतज्ञ महसुस गराउनका लागि सोध्नुभएको हो?” यस्तो प्रश्‍नले उसलाई किन यति धेरै अप्ठ्यारो महसुस गराउँछ? किनभने उसले मेरा वचनहरूमा षड्यन्त्र छ र म उसको विरुद्ध दाउपेच गर्ने प्रयास गरिरहेको छु भन्‍ने सोच्दै मेरो प्रश्‍नलाई बढ्ता जटिल बनाउँछ। उसले यस्तो सरल प्रश्‍नमा धेरै तहका अर्थहरू लगाउँछ। तीन वर्षदेखि विश्‍वास गरेको छु भनेर भनिसकेपछि, उसले आफू कठिन परिस्थितिमा परेको महसुस गर्छ। के ऊ आफ्नो हृदयमा मेरो प्रश्‍नदेखि असन्तुष्ट हुँदैन र? वास्तवमा, म यो प्रश्‍न कुनै निश्‍चित अभिप्रायविना सोध्छु, र यसले तँलाई कठिन परिस्थितिमा पार्ला भन्ने अपेक्षा गर्दिनँ। त्यसोभए, तँलाई किन आफू कठिन परिस्थितिमा परेको छु जस्तो लाग्छ? किनभने तेरो मन निकै जटिल छ। के मेरो प्रश्‍न कुनै पनि हिसाबमा गलत छ? (छैन।) म यो त्यत्तिकै सोधिरहेको छु। यदि मैले तँलाई तेरा कति जना रोमान्टिक साथीहरू थिए भनेर सोधेँ भने, त्यो अनुपयुक्त होला, किनभने त्यो तेरो निजी मामिलाको चियोचर्चो गर्नु हुनेछ। तर म जे सोधिरहेको छु, त्यो परमेश्‍वरमाथिको तेरो आस्थासँग सम्बन्धित कुरा हो—म तँलाई तैँले कति वर्षदेखि परमेश्‍वरमा विश्‍वास गरेको छस् भनेर सोधिरहेको छु। के त्यो उचित छैन र? (छ।) त्यसोभए तँ किन जवाफ दिने आँट गर्दैनस्? यो साँच्चै मेरो समस्या होइन; यो तेरो समस्या हो। तेरो मन निकै जटिल छ। के भएर तेरो यो मन जटिल भएको हो त? तेरो स्वभाव दुष्ट र छली भएकाले होइन र? (हो।) म तँलाई तैँले कति वर्षदेखि परमेश्‍वरमा विश्‍वास गरेको छस् भनेर किन सोध्छु? म तेरो कद कस्तो छ, तैँले कुन-कुन सत्यताहरू बुझेको छस्, तैँले जग बसालेको छस् कि छैनस्, तँलाई के-कस्ता कठिनाइहरू छन्, तैँले कुनै कर्तव्य पूरा गर्न सक्छस् कि सक्दैनस्, र तैँले कुनै परीक्षाहरू अनुभव गरेको छस् कि छैनस् भनी पत्ता लगाउन यो सोध्छु। यी कुराहरूका आधारमा, म तँसँग केबारे सङ्गति गर्ने, के-कस्ता विषयहरू प्रस्ताव गर्ने भनी निर्धारण गर्छु, त्यति मात्रै हो। मेरो यस्तो सरल विचारलाई तँ मेरो गुप्त मनसाय भएको भनी गलत व्याख्या गर्छस्, जसले गर्दा तँलाई मप्रति वितृष्णा लाग्छ। मलाई भन् त, यो त मैले आफ्‍ना असल अभिप्रायको बदलामा समस्या पाउनु मात्रै होइन र? (हो।) जब म तँलाई तैँले कति वर्षदेखि परमेश्‍वरमा विश्‍वास गरेको छस् भनेर सोध्छु, तब के मेरो अभिप्रायमा तँलाई होच्याउने कुरा अलिकति पनि हुन्छ? (हुँदैन।) के त्यसमा कुनै दुर्भावना हुन्छ? के त्यसमा तँलाई अप्ठ्यारो महसुस गराउने र नराम्रो देखाउने कुनै अभिप्राय हुन्छ? (हुँदैन।) चाहे तैँले परमेश्‍वरमा विश्‍वास गरेको केही महिना भएको होस् वा एक-दुई वर्ष भएको होस्, मेरो अभिप्राय तँलाई मद्दत गर्नु मात्रै हो। तँ आफ्नो पछ्याइमा निकै इमानदार, निकै उत्साही भएको देखेर, तैँले यति धेरै कष्ट भोगेको, यस्तो मूल्य चुकाएको, र यति धेरै त्यागेको देखेर, म तँसँग कुराकानी गर्न चाहन्छु ताकि तैँले सामान्यतया नपाउने कुरा प्राप्त गर्न सक्। तैँले कति वर्षदेखि विश्‍वास गरेको छस् भनी सोध्नु, एकातिर, तँप्रतिको चिन्ताबाट आउँछ, र अर्कोतिर, तँलाई कदर गर्ने भावबाट आउँछ। के यसमा कुनै दुर्भावना हुन्छ? (हुँदैन।) यो निकै उचित प्रश्‍न हो, तैपनि त्यो व्यक्तिले यसलाई बङ्ग्याएर के बनाएको छ? “तपाईँ मैले परमेश्‍वरमा लामो समयदेखि विश्‍वास गरेको छैन, मेरो कद सानो छ र म कुनै सत्यता बुझ्दिनँ, म अरूभन्दा खराब छु, म हीन छु भनेर सबैले थाहा पाऊन् भन्‍ने चाहनुहुन्छ, र तपाईँ मलाई लज्जित पार्न चाहनुहुन्छ।” यदि तँ त्यसरी सोच्छस् भने, हामी अझै अन्तरक्रिया गर्न सक्छौँ र? (सक्दैनौँ।) त्यसकारण, हामीले अन्तरक्रिया हासिल गर्न र हामी सामञ्जस्यतामा जिउनका लागि चाहिने पहिलो कुरा के हो भने, तिमीहरूले ममाथि भरोसा गर्नैपर्छ र ममाथि शङ्का वा मबारे अनुमान गर्नै हुँदैन। यदि हामीबीच कुनै अन्तरक्रिया हुँदैन भने, समस्या कहाँ हुन्छ? यो त मानिसहरूमा हुन्छ; अर्थात्, मानिसहरूमा सबै प्रकारका कठिनाइहरू हुन्छन्। अनि यी विभिन्‍न कठिनाइ केबाट उत्पन्न हुन्छन्? ती मानिसहरूका विभिन्‍न गलत विचार र दृष्टिकोणहरूबाट उत्पन्न हुन्छन्। त्यसोभए, भर्खरै उल्लेख गरिएको व्यक्तिमा के-कस्ता गलत विचार र दृष्टिकोणहरू छन्? ऊ सोच्छ, परमेश्‍वरमा तीन वर्षदेखि विश्‍वास गरेको हुनाले ऊ मण्डलीको नयाँ विश्‍वासी हो छोटो समयदेखि मात्रै विश्‍वास गर्नु लाजमर्दो कुरा हो र यसले उसलाई हीन बनाउँछ, र उसले सत्यताबारे अत्यन्तै कम बुझ्छ र अझै पनि अनुभवात्मक गवाहीहरू बाँड्न सक्दैन। यसरी, उसले आफूलाई “दोस्रो दर्जाको नागरिक” का रूपमा, अरूले तुच्छ ठानेको व्यक्तिका रूपमा हेर्छ, र उसलाई यसबारे कुरा गर्न लाजमर्दो र अपमानजनक लाग्छ। अर्कोतिर, अरूले परमेश्‍वरमा दश वा बीस वर्षदेखि विश्‍वास गरेका हुन्छन्, जबकि उसले केवल तीन वर्षदेखि विश्‍वास गरेको हुन्छ, त्यसकारण उसलाई अरूले उसलाई यसो भन्नेछन् भन्‍ने चिन्ता लाग्छ, “तिमीले यतिका वर्षसम्‍म के गरिरहेका थियौ? तिमीले किन पहिले नै स्वीकार गरेनौ? के तिम्रो विगत अलिक लाजमर्दो छ?” सांसारिक मानिसहरूको नजरमा, योग्यता, अनुभव, र पृष्ठभूमिलाई ठूलो महत्त्व दिइन्छ, र तिनीहरूले मानिसहरूलाई विभिन्‍न दर्जामा वर्गीकरण गर्न यी कुराहरू प्रयोग गर्छन्। त्यसोभए यो व्यक्तिको दृष्टिकोण के हो त? उसले मानिसहरूको पृष्ठभूमि र अनुभवहरूलाई पनि ठूलो महत्त्व दिन्छ, त्यसकारण उसको हृदयमा, कसैले परमेश्‍वरमा तीन, पाँच, दश, बीस, कि तीस वर्षदेखि विश्‍वास गरेको छ भन्‍ने आधारमा तिनीहरूका फरक-फरक दर्जा हुन्छन्। यो दर्जाले उसलाई उसको तीन वर्षको आस्था त “दोस्रो दर्जाको नागरिक” हुनुझैँ मण्डलीमा अलिक लज्जास्पद कुरा हो। उसका लागि, यो लाजको चिह्न, अपमान हो। ऊ परमेश्‍वरमा विश्‍वास गरेका वर्षहरूको सङ्ख्यालाई धेरै महत्त्वपूर्ण ठान्छ, र संयोगवश उसले तीन वर्षदेखि मात्रै विश्‍वास गरेको हुन्छ। यदि तीनको पछाडि शून्य थपियो भने, यो तीस वर्षको आस्था बन्‍नेथियो, त्यसपछि उसलाई यो गौरवशाली कुरा हो भन्‍ने लाग्नेथियो। उसले यसो भन्नेथियो: “म परमेश्‍वरको काम स्वीकार गर्ने पहिलो समूहमध्येको एक थिएँ। परमेश्‍वर देखा पर्न र काम गर्न सुरु गर्नुभए लगत्तै मैले उहाँलाई पछ्याएँ। यतिका वर्षहरूमा, म जताततै सुसमाचार प्रचार गर्दै छु र परमेश्‍वरको गवाही दिँदै आइरहेको छु, उहाँको राज्य निर्माण गर्न परमेश्‍वरको साथमा लडिरहेको छु! म परमेश्‍वरको घरको एक अनुभवी, एक संस्थापक व्यक्तित्व हुँ!” उसलाई यो निकै गौरवशाली कुरा हो भन्‍ने लाग्नेथियो। भर्खरै परमेश्‍वरको काम स्वीकार गरेका कतिपय मानिसहरूले परमेश्‍वरले यति धेरै सत्यता व्यक्त गर्नुभएको छ र परमेश्‍वरको घरमा यति धेरै अनुभवात्मक गवाहीहरू छन् भनी देख्छन्, र तिनीहरूलाई आफूले परमेश्‍वरमा विश्‍वास गर्न धेरै ढिलो गरेँ भन्‍ने लाग्छ। यदि तिनीहरूले विश्‍वास गरेको एकदेखि तीन वर्ष जति भएको छ भनेर बताए भने, तिनीहरूलाई बोल्न गाह्रो लाग्छ, र तिनीहरू आफ्नो हृदयमा सोच्छन्: “मैले यतिका वर्षसम्‍म किन विश्‍वास गरिनँ? परमेश्‍वरले यति धेरै सत्यता व्यक्त गर्नुभयो, तैपनि मैले किन अनुसन्धान गरिनँ? मलाई परमेश्‍वरमा विश्‍वास गर्न कसले रोक्यो? कसले मलाई यस्तो नमीठो कष्ट दियो? यसो गर्ने त ती धार्मिक पाष्टरहरू हुन्; ती मानिसहरू साँच्चै नै मानिसहरूका आत्मालाई निल्ने दियाबलसहरू र शैतानहरू हुन्। यदि म स्वर्गको राज्यमा प्रवेश गर्न सकिनँ भने, मैले तिनीहरूसँग हिसाब मिलाउनुपर्नेछ!” त्यसपछि तिनीहरू फेरि सोच्छन्, “धत्, यो मेरो नमीठो भाग्य मात्रै हो; मसँग त्यो आशिष् छैन।” तर त्यसपछि तिनीहरू सोच्छन्, “होइन, त्यो कुरा सही होइन। परमेश्‍वर सर्वशक्तिमान्‌ हुनुहुन्छ; परमेश्‍वरले म, यो हराएको सानो भेडालाई आफ्नो घरमा योभन्दा पहिले नै किन ल्याउनुभएन?” अनि यसरी तिनीहरू परमेश्‍वरमाथि दोष थोपर्छन्। वास्तवमा, तिनीहरूले जे सोचे पनि, सर्वप्रथम, तीन वर्ष विश्‍वास गर्ने र तीस वर्ष विश्‍वास गर्नेसम्बन्धी तिनीहरूको दृष्टिकोण गलत छ। तिनीहरू मानिसहरूको दर्जा निर्धारण गर्न उनीहरूको आस्थाको अवधि प्रयोग गर्छन्, र छोटो अवधिको आस्थाले व्यक्तिलाई हीन बनाउँछ भन्‍ने ठान्छन्। तिनीहरूले यो दृष्टिकोण विकास गरेपछि, जब म तिनीहरूलाई तिनीहरूले कति वर्षदेखि विश्‍वास गरेका छन् भनेर सोध्छु, तब तिनीहरूलाई बोल्न लाज लाग्छ। “तीन वर्ष” भन्दा तिनीहरूलाई धेरै अप्ठ्यारो लाग्छ, निकै सरम लाग्छ, निकै लाज लाग्छ, मानौँ तिनीहरूको मूल्य र दर्जा तुरुन्तै खुलासा भयो। तिनीहरू यसलाई धेरै महत्त्वपूर्ण ठान्छन्; यही दृष्टिकोणले नै मेरो प्रश्‍नप्रतिको तिनीहरूको मनोवृत्तिलाई प्रभाव पार्छ। होइन र? (हो।) मानौँ उसको दृष्टिकोण यस्तो थियो: “मैले परमेश्‍वरमा तीन वर्षदेखि विश्‍वास गरेको छु भन्‍ने कुरा तथ्य हो, र केवल तीन वर्षको आस्थाले गर्दा, मेरो कद साँच्चै नै सानो छ। धेरै सत्यताका हकमा त म धर्मसिद्धान्तहरू समेत स्पष्ट रूपमा व्याख्या गर्न सक्दिनँ। परमेश्‍वरले मलाई मैले कति वर्षदेखि विश्‍वास गरेको छु भनेर सोध्नुभएकाले, म सत्य मात्रै बोल्नेछु। लाज मान्‍नुपर्ने केही छैन। परमेश्‍वसामु सबै कुरा खुला हुन्छन्, सबै कुरा उदाङ्गो हुन्छन्। परमेश्‍वरले जे सोध्नुभए पनि म जवाफ दिनेछु।” यदि उसले यसरी सोचेको भए, यो सरल हुनेथियो। यसमा कुनै पहिचान, हैसियत, मूल्य, वा दर्जा समावेश हुनेथिएन। ऊ कुनै पनि गलत विचार वा दृष्टिकोणद्वारा बाँधिएको, प्रभावित भएको, नियन्त्रित भएको, वा चालबाजी गरिएको हुनेथिएन, र अन्त्यमा, उसले सजिलै र इमानदारीपूर्वक “मैले परमेश्‍वरमा तीन वर्षदेखि विश्‍वास गरेको छु” भनेर भन्न सक्नेथियो। त्यसपछि म यस्तो सोध्दै कुरालाई जारी थिएँ, “तैँले परमेश्‍वरमा तीन वर्षदेखि विश्‍वास गरेको छस्; के तँ दर्शनहरूसम्बन्धी सत्यताहरूबारे स्पष्ट छस्?” यदि कुनै जटिल मन भएको व्यक्ति हुन्थ्यो भने, उसले यस्तो सोच्नेथियो: “यदि मैले म स्पष्ट छैन भनेँ भने, के त्यसको मतलब मैले मेरो आस्थामा मेरो उचित काममा ध्यान दिएको छैन भन्‍ने हुँदैन र? तीन वर्षदेखि विश्‍वास गरेर पनि दर्शनहरूसम्बन्धी सत्यताहरूबारे अझै स्पष्ट नहुनुको मतलब मैले लगनशील रूपमा परमेश्‍वरका वचनहरू खाएको र पिएको छैन भन्‍ने हुँदैन र? तर यदि मैले म स्पष्ट छु भनेँ भने, परमेश्‍वरले यस विषयमा सङ्गति गर्नुहुनेछैन, र मैले यो अवसर गुमाउनेछु। यदि मैले म स्पष्ट छैन भनेँ भने, के उहाँले मसँग अलिकति बढी सङ्गति गर्नुहोला, अलिकति थप्नुहोला त? यदि मैले म स्पष्ट छु भनेँ भने, उहाँले मेरा लागि केही थप्नुहुनेछैन, तर सायद उहाँले मलाई उच्च ठान्नुहुनेछ कि?” हेर् त, ऊ फेरि बाङ्गोटिङ्गो तरिकाले सोच्दैछ, होइन र? के यस्तो व्यक्तिको मन निकै जटिल हुँदैन र? (हुन्छ।) त्यस्ता मानिसहरू साँच्चै नै समस्याग्रस्त हुन्छन्। तिनीहरू जोसुकैसँग कुरा गरिरहेका भए पनि, सधैँ आफ्नो इज्जत नगुमाई वा आफ्नो हितमा कुनै हानि नहुने गरी कसरी जवाफ दिने भनेर हिसाबकिताब गरिरहेका हुन्छन्। यसका साथै, तिनीहरू सधैँ आफूप्रतिको अरूको मनोवृत्तिलाई नियालेर हेरिरहेका हुन्छन्, सधैँ अरूलाई कसरी आफूलाई उच्च ठान्‍न लगाउने, र आफ्नो हैसियत कसरी उकास्ने भनेर हिसाबकिताब गरिरहेका हुन्छन्। तिनीहरू सधैँ यी कुराहरूबारे हिसाबकिताब गरिरहेका हुन्छन्, त्यसकारण तिनीहरूलाई सङ्गतिमा खुलस्त हुन र आफ्नो हृदयमा भएका कुराहरू बोल्न सजिलो हुँदैन। जब म उसलाई “परमेश्‍वरमाथिको तेरो आस्थामा, के तँ दर्शनहरूसम्बन्धी सत्यताहरूबारे स्पष्ट छस्?” भनेर सोध्छु, तब के यो प्रश्‍नको दोस्रो तहको अर्थ हुन्छ र? (हुँदैन।) म किन यो प्रश्‍न सीधै सोध्छु? सामान्यतया, एकदेखि तीन वर्ष जति विश्‍वास गरेकाहरूलाई अझै पनि दर्शनहरूसम्बन्धी सत्यताहरूमा सङ्गतिको आवश्यकता हुन्छ; यो सामान्य कुरा हो। यदि तिनीहरू दर्शनहरूसम्बन्धी सत्यताहरूबारे स्पष्ट छन् भने, तिनमा सङ्गति गर्न आवश्यक छैन, र हामी अन्य विषयहरूमा कुरा गर्न सक्छौँ। यदि तिनीहरूले “म अझै पनि दर्शनहरूसम्बन्धी सत्यताहरूबारे त्यति स्पष्ट छैन, विशेष गरी मानिसलाई मुक्ति दिने परमेश्‍वरको न्यायको कामसम्बन्धी सत्यता, जुन धेरै गहन छ, मैले अझै पनि यो बुझेको छैन। तपाईँ यसबारे सङ्गति गर्न सक्नुहुन्छ कि?” भनेर बताए भने, हामीले एउटा साझा विषय भेट्टाएका हुनेछौँ, र म यसबारे सङ्गति गर्नेछु। यदि सबैले यो एक पटक फेरि सुने भने, तिनीहरूले अलिकति बढी लाभ उठाउनेछन्, होइन र? (हो।) कतिपय मानिसहरू बुझ्दैनन् तर पनि बुझेको जस्तो गर्छन्। तँ केका लागि नाटक गरिरहेको छस्? तँ नाटक गरिरहन्छस्, जसले तँ सबै कुरा बुझ्छस्, र यदि मैले थप कुरा भनेँ भने त्यो अनावश्यक हुनेछ भन्‍ने सङ्केत गर्छ। त्यस अवस्थामा, म केही पनि भन्नेछैन, र तैँले केही पनि प्राप्त गर्नेछैनस्। त्यसकारण, परिस्थिति जस्तोसुकै भए पनि, यदि तँ शङ्काविना, मेरा वचनहरूको बढ्ता अर्थ नलगाई, सत्यतापूर्वक बोल्न सक्छस् भने, हाम्रो कुराकानी र संवाद जीवन्त अन्तरक्रियाको स्तरमा पुग्न सक्छ। हामी सबैले मन पराउने विषयहरूमा छलफल गर्दै सामान्य मानवताभित्र रहेर संवाद गर्न, संलग्न हुन, र अन्तरक्रिया गर्न सक्छौँ। के त्यो राम्रो होइन र? (हो।) यसरी, तिमीहरूले केही लाभ हासिल गर्नेछौ। कतिपय मानिसहरू निकै हिसाबी हुन्छन्। जब म तिनीहरू दर्शनहरूसम्बन्धी सत्यताहरूबारे स्पष्ट छन् कि छैनन् भनेर तिनीहरूलाई सोध्छु, तब तिनीहरू आफ्नो हृदयमा सोच्छन्, “यो सोध्‍नुपछाडिको तपाईँको तात्पर्य के हो? के तपाईँ म साँचो मार्गबारे निश्‍चित छु कि छैन, मैले जग बसालेको छु कि छैन, मेरो क्षमता कस्तो छ भनी हेर्न, मेरो क्षमता जाँच्न खोज्दै हुनुहुन्छ? त्यसोभए मैले म स्पष्ट छु भनेर भन्‍नैपर्छ।” त्यसकारण तिनीहरू यसो भन्छन्: “यी तीन वर्षमा, म निरन्तर परमेश्‍वरका वचनहरू खाँदै र पिउँदै आइरहेको छु, मैले परमेश्‍वरको घरका धेरै चलचित्र हेरेको छु, म प्रायजसो प्रवचन र सङ्गति सुन्छु, र म प्रायजसो भेलाहरूमा मेरो आफ्नै अनुभवात्मक बुझाइ बाँड्छु। म दर्शनहरूसम्बन्धी यी सबै सत्यताहरूबारे स्पष्ट छु।” यो भन्‍नुको पछाडि तिनीहरूको उद्देश्य के हुन्छ? तिनीहरू ममा राम्रो छाप छोड्न चाहन्छन्, मलाई तिनीहरूको क्षमता धेरै राम्रो छ भनी महसुस गराउन र तिनीहरूलाई उच्च ठान्‍न लगाउन चाहन्छन्। के तँलाई म उसले यी केही शब्दहरू बोलेकै कारण उसलाई उच्च ठान्छु भन्ने लाग्छ? (अहँ।) के म कसैलाई यति सजिलै उच्च ठान्छु होला त? पटक्कै ठान्दिनँ; उसले यो कुरा गलत बुझ्यो। यदि तँ दर्शनहरूसम्बन्धी सबै सत्यताबारे स्पष्ट छु भनेर भन्छस् भने, म तँलाई जाँच्छु। म तँलाई तैँले प्रायजसो पढ्ने दर्शनहरूसम्बन्धी सत्यताहरूबारे जाँच्छु। परमेश्‍वर किन सजाय र न्यायको काम गर्नुहुन्छ? सजाय र न्यायद्वारा हासिल गर्ने अभिप्राय राखिएको मुख्य प्रभाव के हो? तेरो आस्थाका यी तीन वर्षको दौरान, के तैँले सजाय र न्यायको कामको कुनै अनुभव गरेको छस्? के तैँले एक पटक पनि सजाय र न्याय अनुभव गरेको छस्? सजाय र न्याय अनुभव गर्दा, के तैँले सत्यता सिद्धान्तहरू बोध गरिस्? के तँलाई परमेश्‍वरका अभिप्रायहरू के हुन् भनी थाहा भयो? के तँ एउटा निश्‍चित अनुभव बाँड्न सक्छस्? धेरैजसो मानिसहरू केही धर्मसिद्धान्त मात्रै फलाक्छन् र कुनै पनि व्यावहारिक अनुभवात्मक बुझाइ बाँड्न सक्दैनन्। मानिसहरूमा धेरै कुराहरूको कमी हुन्छ, त्यसकारण जब हामी कुराकानी गर्छौँ, तब छलफल गर्नका लागि धेरै विषयहरू हुन्छन्। तर जुनसुकै प्रकारको विषयमा छलफल गरिए पनि, तैँले जति जान्दछस् त्यति नै सङ्गति गर्नुपर्छ। यदि तँलाई केही थाहा छैन भने, थाहा छैन भनेर भन्। विकृत तरिकाले नसोच्। तँलाई जे प्रश्‍न सोधिएको छ, त्यसैको जवाफ दे। त्यस क्षणमा तैँले हृदयमा जे सोचिरहेको हुन्छस् त्यही भन्। वास्तविक परिस्थिति जस्तोसुकै भए पनि, त्यसबारे साँचो बोल्। कुरा नघुमा, थपथाप नगर्, आफूलाई राम्रो देखाउन र आफूलाई सिँगार्न गर्न झूटो छाप छोड्ने कुराहरू नभन्, झूट नबोल् र छल नगर्। यी सबै तैँले गर्न नहुने कुराहरू हुन्। त्यसकारण, मैले तँलाई जुनसुकै प्रश्‍न सोधे पनि वा जुनसुकै प्रकारको विषयमा सङ्गति गरे पनि, तैँले जति जान्दछस् त्यति नै भन्। यदि मैले तँ सत्यताको कुनै निश्‍चित पक्ष बुझ्दैनस्, वा तेरो बुझाइ धर्मसैद्धान्तिक छ, वा तेरो बोध विकृत छ र तँसँग गलत विचार र दृष्टिकोणहरू छन् भनी पत्ता लगाएँ भने, म तँलाई तुरुन्तै सच्याउनेछु, मार्गदर्शन दिनेछु, र मद्दत गर्नेछु, ताकि तँ सत्यताको यो पक्ष बुझ्न सक्, तँसँग शुद्ध बुझाइ होस्, र अभ्यासको सही मार्ग होस्। यसरी, हाम्रो सङ्गति प्रभावकारी हुनेछ। त्यसकारण, कुनै विषयमा सङ्गति गर्नेसम्बन्धी सिद्धान्त सत्यतापूर्वक बोल्ने जगमा, संयुक्त सङ्गति र छलफल वा सत्यता र सकारात्मक कुराहरूबारे गरिने आदानप्रदानको जगमा निर्माण हुन्छ, ताकि मानिसहरू सङ्गति भइरहेको सकारात्मक विषयबारे अझ स्पष्ट हुन सकून्, तिनीहरूले यसलाई अझ सही रूपमा बुझ्न सकून्, र तिनीहरूसँग अभ्यासको अझ स्पष्ट मार्ग होस्। यो कुरा शङ्का, दाउपेच, र धोकाको जगमा निर्माण हुनु हुँदैन।

के तिमीहरूलाई देहधारी परमेश्‍वरको सामान्यता र व्यावहारिकता जस्ता विषयहरूमा सङ्गति गर्नु राम्रो हो जस्तो लाग्छ? (राम्रो हो।) अनि यो कसरी राम्रो हो त? (हामीलाई लाग्छ, यसले देहधारी परमेश्‍वरबारेका हाम्रा धारणा र कल्पनाहरूलाई समाधान गर्न सक्छ।) कतिपय मानिसहरूभन्छन्, “तपाईँले हामीसामु आफ्नो साँचो स्वरूप उदाङ्गो पार्नुभएको छ, र अब हामीलाई तपाईँ कस्तो व्यक्ति हुनुहुन्छ भन्‍ने थाहा भयो। तपाईँ स्पष्ट सत्यता बोलेर साह्रै सोझो बन्दै हुनुहुन्छ! तपाईँमा सामान्य र व्यावहारिक हुनुका यी प्रकटीकरणहरू छन्, तर तपाईँ कसरी स्पष्ट सत्यता बोल्न सक्नुहुन्छ? तपाईँले मानिसहरूलाई तपाईँ रहस्यमय, बुझ्‍न नसकिने, उच्च, र अगम्य हुनुहुन्छ भनी महसुस गराउनुपर्छ। तपाईँले मानिसहरूको विरुद्धमा दाउपेच नगरे पनि, तपाईँले आफूले त्यसो गर्न सक्छु भनेर भन्नुपर्छ। तपाईँले आफूमा मानिसहरूलाई चालबाजी गर्ने कला र तिनीहरूलाई प्रयोग गर्ने कला भएको, छत्तीस युक्तिहरू जानेको, र तपाईँ सबै प्रकारका मानिसहरूलाई तपाईँको सेवामा लगाउन सक्ने भएको दाबी गर्नुपर्छ। यसरी बोलेर मात्र मानिसहरूले तपाईँलाई आदर्श मान्नेछन्; तपाईँले स्पष्ट सत्यता बोल्नु हुँदैन। तपाईँले यस्तो स्पष्ट सत्यता बोल्दा, मलाई तपाईँ पटक्कै रहस्यमय वा बुझ्‍न नसकिने हुनुहुन्न जस्तो किन लाग्छ? तपाईँ परमेश्‍वरजस्तो हुनुहुन्न भन्‍ने किन लाग्छ? संसारका ती महान् व्यक्तिहरूलाई हेर्नुहोस् त—सैन्य मामिला वा राजनीतिमा संलग्न हुनेहरू, र विगतका युगहरूका राजाहरू। ती महान् व्यक्तिहरू, ती असाधारण मानिसहरूमध्ये कसले कहिल्यै स्पष्ट सत्यता बोल्यो र? के तिनीहरूमध्ये कसैले कहिल्यै ऊ सामान्य, व्यावहारिक, र साधारण, केवल एक सामान्य व्यक्ति हो भनेर भनेको छ? तिनीहरू मानिसहरूले आफूलाई अरूभन्दा फरक, स्वर्गबाट पठाइएको, र अहिले एक सामान्य व्यक्ति बनेको भए तापनि, आफू अझै पनि रहस्यमय र बुझ्‍न नसकिने, र साधारण मानिसहरूका लागि अगम्य रहेको सोचून् भन्‍ने चाहन्छन्—त्यसपछि मात्र मानिसहरूमाथि शासन गर्न सजिलो हुन्छ!” ती राजाहरू सबैसँग साम्राज्यवादी शासनका कलाहरू थिए, र तिनीहरूका मन्त्रीहरू र आम जनताहरूले तिनीहरू कस्ता प्रकारका मानिसहरू हुन् भनी छर्लङ्गै देख्न सक्दैनथे। त्यो भनाइ के हो अरे? “सम्राटको इच्छा बुझ्न कठिन हुन्छ, र उसको आज्ञा उल्लङ्घन गर्न सकिँदैन।” गैरविश्‍वासी संसारका पदाधिकारीहरू सबैको यस्तै मानसिकता हुन्छ; एउटा सानो विभाग प्रमुख, शाखा प्रमुख, वा प्रबन्धकको समेत यस्तै मानसिकता हुन्छ। तिनीहरू मानिसहरूले आफ्नो वास्तविक क्षमता, आफ्नो मानवतामा भएका त्रुटिहरू, आफूले गरेका गल्तीहरू, वा आफ्ना कार्यहरूमा रहेका कमजोरीहरू छर्लङ्गै देखून् भन्‍ने चाहँदैनन्। तिनीहरूका कमजोरीहरू पत्ता लागेपछि, तिनीहरूले तिनलाई ढाकछोप गर्न र लुकाउन सक्दो प्रयास गर्छन्, र यदि तिनीहरूका खराब कामहरू खुलासा भए र प्रकाशमा आए भने, तिनीहरूले त्यसपछि बलिको बोका खोज्छन्। त्यसो गर्नुका पछाडि तिनीहरूको उद्देश्य मामिलाको सत्यतालाई ढाकछोप गर्नु हो ताकि मानिसहरूले तिनीहरूलाई निरन्तर आदरभावले हेरिरहून् र आदर्श मानिरहून्। यस्तो व्यक्तिले जे गरे पनि, उसले आफ्नै लक्ष्यहरू प्राप्त गर्न पूर्वचिन्तन र योजनाका साथ त्यो कुरा गर्छ, ताकि सबैले ऊ साधारण व्यक्ति होइन, उसले परिस्थितिलाई नियन्त्रण गर्न सक्छ, ऊ नै सूत्रधार हो भन्‍ने महसुस गरून्। उसले कहिल्यै ऊ एक सामान्य, व्यावहारिक, र साधारण व्यक्ति हो भनेर मानिसहरूलाई बिलकुलै थाहा दिनेछैन। वास्तवमा, ऊ केवल एक साधारण भ्रष्ट मानव हो, जोसँग औसत व्यक्तिभन्दा निकै धेरै धूर्त युक्तिहरू हुन्छन्, र ऊ षड्यन्त्र र जालसाजीहरूमा संलग्न हुन सिपालु हुन्छ। उसले आफ्नो मानवता कति कुटिल र दुर्भावपूर्ण छ भनी मानिसहरूलाई कसरी थाहा दिन सक्थ्यो र? के त्यसले उसको छविलाई धमिल्याउनेथिएन र? भ्रष्ट मानवहरू सबैको यस्तै मानसिकता हुन्छ, र तिनीहरू सबै ढोँगी फरिसीहरूजस्तै कपटी, कुटिल र दुर्भावपूर्ण हृदय भएका हुन्छन्। तिनीहरूले परमेश्‍वर देहधारी हुन सक्नुहुन्छ भनी आफ्नो हृदयमा स्वीकार गरे तापनि, तिनीहरू देहधारी परमेश्‍वर एक साधारण, सामान्य व्यक्ति हुनुहुनेछ भनेर कसरी विश्‍वास गर्न सक्छन्? तिनीहरू परमेश्‍वर साँच्चै देह बन्नुभयो भने, कम्तीमा पनि मानिसहरूले उहाँको देहमा उहाँको ईश्‍वरीय प्रभामण्डल र परमेश्‍वरको पहिचान र सारका विभिन्‍न सङ्केतहरू देख्न सक्नुपर्छ भनी आफ्नो हृदयमा विश्‍वास गर्छन्। तिनीहरू दृढतापूर्वक यो पनि विश्‍वास गर्छन्, “सबै मानिसहरूलाई हेर्दा, देहधारी परमेश्‍वरसँग असङ्ख्य जनसमूहलाई हेयको नजरले हेर्ने दृष्टिकोण र व्यवहार हुनुपर्छ, तर म तपाईँमा यी कुराहरू देख्न सक्दिनँ। तपाईँ सधैँ नियममा रहेर आफूलाई आचरणमा ढाल्छु र आफ्नो उचित स्थानअनुसार कामकुरा गर्छु भनेर पनि भन्नुहुन्छ। के यसले तपाईँ वास्तवमा एक साधारण व्यक्ति हुनुहुन्छ भन्‍ने कुरालाई पूर्ण रूपमा खुलासा गर्दैन र? के मानिसहरूको हृदयमा रहेको देहधारी परमेश्‍वरको उच्च, रहस्यमय र बुझ्‍न नसकिने छवि पूर्ण रूपमा नष्ट हुँदैन र?” के तिमीहरूलाई यो विनाश राम्रो हो जस्तो लाग्छ? (हो, राम्रो हो। यसले हाम्रा धारणा र कल्पनाहरूलाई नष्ट गर्छ।) म यी वचनहरू ठ्याक्कै तिमीहरूका सपना र तिमीहरूका धारणा र कल्पनाहरूलाई नष्ट गर्नका लागि बोल्छु, ताकि तिमीहरू अबउप्रान्त सपनामा नभई वास्तविकतामा जिउन सक। यो कुरा मैले तिमीहरूलाई पालन गर्न माग गरेका सत्यता सिद्धान्तहरू: तिमीहरूले नियममा रहेर आफूलाई आचरणमा ढाल्‍नुपर्छ, तिमीहरूले आफ्नो उचित स्थानअनुसार कामकुरा गर्नुपर्छ, र तिमीहरू एक सृजित प्राणीको स्थानमा उभिएको साधारण व्यक्ति बन्‍नुपर्छ भन्ने कुरासँग पूर्ण रूपमा मेल खान्छ, किनभने म स्वयम् यसरी नै कामकुरा गर्छु। तिमीहरूसँग अन्तरक्रिया गरिरहेको बेला, र मेरो व्यक्तिगत जीवनमा, म कहिल्यै घमण्ड गर्दिनँ वा खोक्रा कुरा बोल्दिनँ, न त म कहिल्यै आडम्बर गर्छु वा तडकभडक देखाउँछु। यो यस्तो कुरा हो, जुन तिमीहरू सबैले देख्न र महसुस गर्न सक्छौ। साथै, म कहिल्यै कसैको विरुद्धमा दाउपेच गर्दिनँ, जब म कामकुराहरू गर्छु तब म धूर्त हुँदिनँ र कहिल्यै सुस्त हुँदिनँ, र म नियममा रहेर आफूलाई आचरणमा ढाल्छु। विवेकको यो न्यूनतम मानकलाई कायम राख्‍नैपर्छ। कतिपय मानिसहरू बोल्दा र कार्य गर्दा दाउपेच प्रयोग गर्छन्, अरूलाई मीठा-मीठा कुराहरू भन्छन्, अनि त्यसपछि तिनीहरूलाई आफ्नो पासोमा पार्न, आफूलाई सेवा गर्न लगाउन र आफूलाई सेवा प्रदान गर्न लगाउन हरसम्भव उपाय प्रयास गर्छन्। म त्यस्ता कामहरू गर्दिनँ। यदि मलाई कुनै कुरामा कसैको मद्दत चाहियो भने, म उसलाई सीधै अह्राउनेछु। कतिपय मानिसहरू भन्छन्, “तपाईँको यो पहिचान र हैसियत छ, त्यसैले कसैलाई कुनै काम गर्न लगाउनु भनेको तपाईँले एक शब्द बोल्दा मात्रै हुने कुरा होइन र?” यो एक शब्द बोल्दा मात्रै हुने कुरा भए पनि, मैले यसलाई नियममा रहेर नै सम्हाल्नुपर्छ, र मैले मानिसहरूलाई जबरजस्ती गर्न मिल्दैन, झन् तिनीहरूले गर्न नचाहेको काम गर्न तिनीहरूलाई बाध्य पार्न त सक्दै सक्दिनँ। यदि तँ इच्छुक छस् भने, गर्; यदि तँ इच्छुक छैनस् भने, तैँले अस्वीकार गर्न सक्छस्। तर, यदि मैले तँलाई केही गर्न भनेँ भने, म सधैँ स्पष्ट सत्यता बोल्नेछु। म तँलाई छल गर्न कहिल्यै कुरा गोलमाल वा घुमाइफिराइ कुरा गर्नेछैन, वा तँलाई पासोमा पार्न प्रलोभन देखाउनेछैन, अनि त्यसपछि तँलाई स्वेच्छाले मेरो सेवा गर्न र मलाई सेवा प्रदान गर्न लगाउनेछैन; अनि, तेरो विरुद्धमा दाउपेच गरिसकेपछि, तैँले स्वेच्छाले नै यो गरेको होस् भनी भन्न लगाउने र मैले तँलाई कुनै ऋण तिर्नु छैन भन्‍ने महसुस गराउने पनि छैन। म यस्तो कहिल्यै गर्नेछैन। यी अभ्यासहरू—चाहे ती अरूलाई प्रयोग गर्ने कला, खेलका नियमहरू, मानिसहरूसँग खेल्ने युक्तिहरू, वा अरूलाई चालबाजी गर्ने शाही रणनीतिहरू भनेर मानिसहरूले भन्‍ने कुराहरू भए पनि नभए पनि—यीमध्ये कुनै पनि कुरा ममा छैन। म मानिसहरूसँग खेलबाड गर्दिनँ—अरूले गर्लान्, तर म त्यसो गर्नेछैन, न त म तिनीहरूको नक्कल गर्नेछु वा तिनीहरूबाट सिक्नेछु। मैले युद्ध कला वा छत्तीस युक्तिहरू जस्ता कुराहरू कहिल्यै पढेको छैन, र म बोल्दा कहिल्यै छलकपट गर्ने वा कालोलाई सेतो भन्ने काम गर्नेछैन। जब म बोल्छु र काम गर्छु, तब एक भनेको एक हुन्छ, र दुई भनेको दुई नै हुन्छ। यसको एउटै अपवाद के हो भने, विशेष परिस्थितिहरूका कारण, म कुराहरूलाई बुद्धिमानी तरिकाले प्रस्तुत गर्न सक्छु, तर यो कुरा केवल मानिसहरूका कमजोरी र कठिनाइहरू, र तिनीहरूको सानो कदको ख्याल राखेर मात्रै गरिएको हुन्छ। यो तिनीहरूलाई सुरक्षा दिन र कदर गर्नका लागि हो, र यसमा कुनै द्वेष हुँदैन, त्यसैले यो पनि दाउपेच होइन। सायद कतिपय मानिसहरू “त्यसोभए तपाईँको हृदय र मनमा संसारका प्रसिद्ध र महान् मानिसहरूका विभिन्‍न युक्तिहरू रहेनछन्। त्यसोभए तपाईँ यति सरल हुनुहुँदो रहेछ!” भन्‍ने सोचेर धेरै निराश हुन सक्छन्। के यति सरल हुनु राम्रो होइन र? दाउपेच नगर्नुको अर्थ म मानिसहरूलाई छर्लङ्गै देख्न सक्दिनँ भन्‍ने होइन; यसको अर्थ म कुराहरूको मूल-तत्त्व र सारलाई छर्लङ्गै देख्न सक्दिनँ भन्‍ने होइन; यसको अर्थ म सबै प्रकारका मानिस, घटना र कामकुराहरूलाई कसरी सम्हाल्ने भनी जान्दिनँ भन्‍ने होइन। म मानिसहरूलाई भ्रममा पार्न युक्तिहरू प्रयोग गर्नु, धोकामा संलग्न हुनु, वा तिनीहरूलाई खेलाउनुको सट्टा दाउपेच नगरीकन पनि वातावरण र पृष्ठभूमिअनुसार सबै प्रकारका मानिस, घटना र कामकुराहरूलाई उपयुक्त र सही रूपमा सम्हाल्न सिद्धान्तहरू लागू गर्न सक्छु, र तिनलाई परमेश्‍वरको सार्वभौमिकता र प्रबन्धहरूअन्तर्गत स्वाभाविक रूपमा तिनीहरूको भूमिका निर्वाह गर्न र तिनका नियम र कानुनहरूभित्र जिउन लगाउन सक्छु। मैले काम गर्ने सिद्धान्तहरू, मैले विभिन्‍न समस्याहरूलाई सम्हाल्ने सिद्धान्तहरू, र मैले सबै प्रकारका मानिस, घटना र कामकुराहरूलाई व्यवहार गर्ने सिद्धान्तहरू सबैका बारेमा वर्षौँदेखिका मेरा सङ्‍गति र प्रवचनहरूमा छलफल गरिएका छन्। जब म यी कुराहरूबारे बोल्छु, तब मैले नारा लगाइरहेको हुँदिनँ; यी कुराहरू मेरा विचारहरू र मेरो मानवता सारबाट आउँछन्, र म सबै प्रकारका मानिस, घटना र कामकुराहरूलाई सम्हाल्न मेरा विचार र दृष्टिकोणहरू पनि लागू गर्छु। त्यसोभए, जब म सबै प्रकारका मानिस, घटना र कामकुराहरूलाई सम्हाल्न मेरा विचार र दृष्टिकोणहरू लागू गर्छु, वा तिनलाई यी सिद्धान्तहरूअनुसार सम्हाल्छु, तब तिमीहरू अन्तिम परिणाम परमेश्‍वरको मार्ग पछ्याउनु हो कि त्यसको विरुद्ध विद्रोह गर्नु हो भनेर भन्छौ? (परमेश्‍वरको मार्ग पछ्याउनु।) त्यसकारण, म, देहधारी परमेश्‍वर, मानिसहरूका नजरमा जतिसुकै सामान्य, व्यावहारिक, र साधारण—पटक्कै रहस्यमय नभएको—देखिए पनि, यसले तिमीहरूको सत्यताको बुझाइलाई पटक्कै असर गर्नेछैन, न त म तिमीहरूलाई बहकाउने नै छु। यसको विपरीत, मैले स्वयम् आफूलाई आचरणमा ढाल्ने र कार्य गर्ने तरिकामा सिद्धान्तहरू हुने हुनाले नै, यदि तिमीहरूले सत्यता पछ्याउन सक्छौ, मैले भन्ने गरेका सिद्धान्तहरूअनुसार आज्ञाकारी रूपमा र नियममा रहेर आफूलाई आचरणमा ढाल्‍न र कार्य गर्न सक्छौ, र मैले औँल्याएका दिशा र लक्ष्यहरूअनुसार अभ्यास गर्न सक्छौ भने, ढिलोचाँडो तिमीहरूले मुक्ति प्राप्त गर्नेछौ, परमेश्‍वरप्रति समर्पणता हासिल गर्नेछौ, र तिमीहरू परमेश्‍वरको डर मान्‍ने र दुष्टताबाट अलग बस्‍ने व्यक्ति बन्‍नेछौ। यो एउटा निश्‍चित कुरा हो। मुक्ति प्राप्त गर्न सक्नु—के यो साँचो रूपमा परमेश्‍वरमा विश्‍वास गर्नेहरूले पछ्याउने लक्ष्य होइन र? त्यसोभए, तिमीहरू अरू के खोजी गर्छौ? म रहस्यमय र बुझ्‍न नसकिने, उच्च, वा अरूभन्दा फरक छु कि छैन, वा ममा तिमीहरूले कल्पना गर्न नसक्ने वा तिमीहरूसँग नभएका केही विशेष क्षमताहरू छन् कि छैनन् भन्‍ने कुरा महत्त्वपूर्ण छैन। यसबाहेक, यदि तिमीहरूलाई म सामान्य र व्यावहारिक छु र तिमीहरूको पूजा वा आदरको योग्य छैन भन्‍ने लाग्छ भने, त्यो पनि महत्त्वपूर्ण छैन। के महत्त्वपूर्ण छ त? महत्त्वपूर्ण कुरा त के हो भने, म, यो नगण्य व्यक्ति, यो साधारण र सामान्य व्यक्तिले बोल्ने वचनहरूले तिमीहरूलाई परमेश्‍वरसामु ल्याउने पक्‍का छ, र तिमीहरूलाई मुक्ति हासिल गर्न सक्षम तुल्याउने पक्‍का छ। अर्को एउटा कुरा पनि निश्‍चित छ: यदि तिमीहरूले मैले बोलेका यी वचनहरूअनुसार अभ्यास र अनुभव गर्‍यौ भने, एक दिन तिमीहरूका विचार, दृष्टिकोण, र जीवन स्वभावहरू सबै रूपान्तरित हुनेछन्, र तिमीहरू एक नयाँ मानव बन्‍नेछौ भन्‍ने निश्‍चित छ। तँ नयाँ मानवजातिको सदस्य बन्न सक्छस्—त्यसबारे म निश्‍चित हुन सक्छु। के तिमीहरू यसबारे पक्का छौ? (छौँ।)

के तिमीहरूले अब देहधारी परमेश्‍वरको सामान्यता र व्यावहारिकताका प्रकटीकरणहरूबारे केही नयाँ बुझाइ प्राप्त गर्‍यौ? (गर्‍यौँ।) यदि तिमीहरूले मैले आफूलाई आचरणमा ढाल्ने र कार्य गर्ने तरिका, र मेरा विचार र दृष्टिकोणहरू सबै सामान्यता र व्यावहारिकताको दायराभित्र छन् भन्ने देख्यौ भने, र यदि मेरा कार्य गर्ने सिद्धान्तहरू र मेरा विचार र दृष्टिकोणहरूले तिमीहरूलाई कुनै पनि समयमा प्रभाव पार्न सक्छन् र तिमीहरूले तिनलाई स्वेच्छाले स्वीकार गर्नेछौ भने, म निश्‍चित रूपमा एउटा कुरा भन्नेछु: तिमीहरूले यसरी सत्यतालाई प्रेम गर्ने हुनाले, तिमीहरू देहधारी परमेश्‍वरका सामान्य र व्यावहारिक प्रकटीकरणहरूबाट सत्यता खोज्न सक्षम रहेका हुनाले, र देहधारी परमेश्‍वरले आफूलाई आचरणमा ढाल्ने सिद्धान्तहरू र विभिन्न सन्दर्भमा उहाँका विचार र दृष्टिकोणहरूलाई पनि स्वीकार गर्न सक्‍ने हुनाले, तिमीहरूका पछ्याइहरू र तिमीहरूको आत्मआचरणको दिशा स्वाभाविक रूपमा सकारात्मक दिशामा विकसित हुनेछ। अर्थात्, तिमीहरूले विश्‍वास गरिरहँदा, तिमीहरूमा झन्-झन् बढी सामान्य मानवता हुनेछ र तिमीहरू झन्-झन् बढी मानव रूपमा जिउनेछौ, र तिमीहरू परमेश्‍वरका मागहरूको झन्-झन् नजिक पुग्नेछौ, र अन्ततः तिमीहरूले मुक्ति प्राप्त गर्नेछौ। तिमीहरूले यस्ता लाभहरू प्राप्त गर्ने कुरा देहधारी परमेश्‍वर, यो साधारण, सामान्य व्यक्तिद्वारा गरिने मलजल र प्रबन्धसँग सीधै सम्बन्धित छ। यदि तिमीहरू देहधारी परमेश्‍वरको सामान्यता र व्यावहारिकताका यी सार र प्रकटीकरणहरू, साथै उहाँले आफूलाई आचरणमा ढाल्ने तरिका र उहाँले त्यसो गर्नुपछाडिका उहाँका मान्यताहरूलाई स्वीकार गर्न र प्रेम पनि गर्न सक्छौ भने, तिमीहरूका प्रकटीकरणहरू र तिमीहरूको मानवता झन्-झन् राम्रो हुँदै जानेछन्। ती झन्-झन् राम्रो हुँदै जानेछन् भन्नुको अर्थ के हो? तँ झन्-झन् असल व्यक्तिजस्तो बन्नेछस् भनेर भन्नु अलि खोक्रो हुन सक्छ। यो “झन्-झन् राम्रो हुँदै जानु” को अर्थ तेरो विवेक र तेरो चेतना सकारात्मक दिशामा विकसित हुनेछ भन्‍ने हो। तर, यदि तँ देहधारी परमेश्‍वरको सामान्यता, व्यावहारिकता, र साधारणपनलाई घृणा गर्छस् वा तीदेखि विकर्षित हुन्छस्, वा त्यसको विरुद्धमा भेदभाव पनि गर्छस्, त्यसलाई स्वीकार गर्दैनस्, त्यसप्रति प्रतिरोधी महसुस गर्छस्, र त्यसको खिल्ली उडाउँछस् भने, तँलाई उहाँले व्यक्त गर्ने सबै सत्यतालाई स्वीकार गर्न निकै गाह्रो हुनेछ, र तँलाई उहाँमा भएको सामान्य मानवताको व्यावहारिक महत्त्व र प्रभावबारे बुझ्न गाह्रो हुनेछ। यसको विपरीत, तैँले परमेश्‍वरको सामान्य मानवतामा उहाँले व्यक्त गरेका सबै सत्यताहरूप्रति वितृष्णा राख्ने र तिनलाई घृणा गर्ने समेत गर्नेछस्। यसरी, तँलाई सामान्य व्यक्तिका रूपमा जिउन र परमेश्‍वर प्रसन्न हुने व्यक्ति बन्न निकै गाह्रो हुनेछ, किनभने तैँले आराधना गर्ने कुराहरू सकारात्मक नभई नकारात्मक कुराहरू हुन्। समाजका प्रख्यात व्यक्तिहरू र हस्तीहरू, र सामाजिक प्रवृत्तिहरू नै तैँले तृष्णा गर्ने र आराधना गर्ने कुराहरू हुन्। त्यस अवस्थामा, तैँले हिँड्ने मार्ग गलत हुन्छ, र तेरो पछ्याइ र विकासको दिशाको हकमा एउटा कुरा निश्‍चित छ: तँ सकारात्मक दिशामा नभई घातक दिशामा विकसित हुनेछस्। उदाहरणका लागि, म मानिसहरूविरुद्ध दाउपेच गर्दिनँ भनेर भन्छु, र कतिपय मानिसहरू भन्छन्, “यदि तपाईँ मानिसहरूको विरुद्धमा दाउपेच गर्नुहुन्‍न भने, तपाईँ कसरी यति ठूलो काम गर्न सक्नुहुन्छ? मानिसहरूसँग अन्तरक्रिया र व्यवहार गर्दा, तपाईँले दाउपेच गर्नैपर्छ। यदि तपाईँलाई दाउपेच गर्न आउँदैन भने, तपाईँ मानिसहरूलाई खेलाउन सक्नुहुन्न, र तपाईँ यो कामका लागि योग्य हुनुहुनेछैन।” म त भन्छु, यदि तँ यस्ता कुराहरू भन्न सक्छस् भने, तँ सिद्धिएको छस्। तेरा विचार र दृष्टिकोणहरू विकृत मात्रै छैनन्, तर त्योभन्दा पनि बढी, ती दुष्ट छन्। तँ सही मार्गमा लाग्न असम्भव छ, किनभने तेरो मानवतामा सत्यतालाई प्रेम गर्ने र सकारात्मक कुराहरूलाई प्रेम गर्ने तत्त्वको कमी छ। तँ मुक्तिको मार्गमा लाग्न असम्भव छ।

जब म सामान्य मानवताभित्र रहेर मानिसहरूसँग कुराकानी गर्छु, तब कुराकानी सहज रूपमा अघि नबढ्ने समस्या अक्सर उत्पन्न हुन्छ। मैले सहज रूपमा अघि नबढ्नु भन्नुको अर्थ के हो? कहिलेकाहीँ, जब म कसैसँग पूर्ण रूपमा सामान्य तरिकाले अन्तरक्रिया र कुराकानी गरिरहेको हुन्छु, तब तिनीहरूले कुराहरूलाई अति जटिल बनाउँछन् वा तीबारे धेरै सोच्छन्, र कुराकानी अगाडि बढ्नै सक्दैन। यदि यो अगाडि बढ्न सक्दैन भने, म के गर्छु? म त्यो व्यक्तिसँग अन्तरक्रिया गर्न छोडिदिन्छु—म अरूसँग अन्तरक्रिया गर्न सक्ने, कुराकानी र गफ गर्न जान्ने, सामान्य मानवताको सोचाइ भएको व्यक्ति खोज्छु, अनि त्यसपछि बरु ऊसँग गफगाफ र अन्तरक्रिया गर्छु। तिमीहरूसँगको मेरो सम्पर्कमा, मैले देख्ने सबैभन्दा सामान्य अवस्था के हो भने, मानिसहरूलाई यस्तो लाग्छ, “मानिसहरूसँग बोल्दा र कुराकानी गर्दा, तपाईँको पहिचान र हैसियतले धेरै ठूलो प्रभाव पार्छ। तपाईँ देहधारी परमेश्‍वर हुनुहुन्छ, र हामी सृजित प्राणी हौँ। यदि हामीले केही गलत भन्यौँ भने, हामीले आफूलाई समान हैसियतमा राख्ने र परमेश्‍वरको स्वभावलाई चिढ्याउने सम्भावना हुन्छ। साथै, देहधारी परमेश्‍वरका रूपमा, तपाईँको काम मानवजातिलाई मुक्ति दिनु हो, र तपाईँ परमेश्‍वर स्वयम्‌लाई प्रतिनिधित्व गर्नुहुन्छ, त्यसैले तपाईँको जिम्मेवारी वा तपाईँले गर्ने काम केवल भ्रष्ट मानवजातिको मुक्तिको समस्या समाधान गर्नका लागि सत्यता व्यक्त गर्ने मात्रै हुन सक्छ। तपाईँले कामका बारेमा, वा ईश्‍वरत्वबाट उत्पन्न हुने विषयहरूका बारेमा मात्रै कुरा गर्नुपर्छ। तपाईँले सामान्य मानव जीवन—खाना, लत्ताकपडा, आवास, र यातायातका मामिलाहरूका बारेमा कुरा गर्न, वा फलानो व्यक्ति कस्तो छ भनेर कुरा गर्न मिल्दैन। यदि तपाईँले ती कस्ता छन् भनी कुरा गर्नुभयो भने, तपाईँले तिनलाई नराम्रो ठहर्‍याइरहनुभएको हुन्छ वा तपाईँमा गुप्त उद्देश्यहरू हुन्छन्।” मानिसहरूले यी धारणाहरू राख्‍ने हुनाले, तिनीहरू देहधारी परमेश्‍वरलाई गैर-मानव प्राणीका रूपमा वर्गीकरण गर्छन्। त्यसैले, जब म सामान्य सोचाइ र सामान्य मानवता नभएका मानिसहरूसँग अन्तरक्रिया गर्छु, र म दैनिक मामिला वा दैनिक आवश्यकताहरूका बारेमा अलिकति कुरा गर्छु, तब कतिपयले मानसिक अवरोध खडा गर्दै यस्तो सोच्छन्, “यसबारे कुरा गर्नुको के अर्थ छ र? यो आत्मिक कुरा होइन! साथै, के तपाईँले यो कुरा उठाउनुपछाडि कुनै गुप्त उद्देश्य राख्नुभएको छ?” यदि मैले कुनै व्यक्तिको अवस्थाबारे छलफल गरेँ भने, कतिपयले सोच्छन्, “के यो पिठ्यूँ पछाडि मानिसहरूलाई नराम्रो ठहर गर्नु वा तिनीहरूको विरुद्धमा दाउपेच गर्नु हो? के तपाईँले तिनीहरूका लागि केही सोच्नुभएको छ? तपाईँले तिनीहरूलाई बढुवा गर्नुहुनेछ कि हटाउनुहुनेछ? तपाईँले तिनीहरूलाई प्रयोग गरिरहनुहुनेछ कि बर्खास्त गर्नुहुनेछ?” यदि मैले कसैको समस्याबारे कुरा गरेँ भने, कतिपयले सोच्छन्, “के तपाईँलाई त्यो व्यक्ति मन पर्दैन वा त्यस व्यक्तिप्रति घृणा महसुस हुन्छ? के उसले तपाईँलाई चोट पुर्‍याउन केही गर्‍यो? के उसले तपाईँलाई चिढ्याउन केही भन्यो वा गर्‍यो?” विशेष गरी अगुवा र कामदारहरूसँग सम्बन्धित संवेदनशील विषयहरूबारे छलफल गर्दा, कतिपय त यस कुरामा संलग्न हुन अझ बढी डराउँछन्, र यसो भन्छन्, “तपाईँले यी कुराहरू कामका लागि भन्दै हुनुहुन्छ, तर हामी तपाईँसँग यसबारे छलफल गर्नेछैनौँ। यी संवेदनशील विषयहरू हुन्। हामीले केही गलत भन्यौँ भने, तपाईँले हामीलाई खुलासा र काटछाँट गर्नुहुनेछ, र तपाईँले हाम्रा भ्रष्टताका प्रकटीकरणहरू देख्नुहुनेछ र हामीबारे तपाईँमा नराम्रो छाप पर्नेछ, जुन उचित होइन।” कहिलेकाहीँ म केही निश्‍चित विषयहरू उठाउँछु, जस्तै, “तिमीहरूको परिवारमा कसले परमेश्‍वरमा विश्‍वास गर्छ?” भनेर सोध्छु। मुख्य भूमि चीनमा यो एक संवेदनशील विषय हो। तर, मुख्य भूमिमा, यो कुरा तैँले तुलनात्मक रूपमा लामो समयदेखि सङ्गत गरेका र तँ निकै परिचित भएका निश्‍चित व्यक्तिहरूलाई सोध्नु संवेदनशील मानिँदैन—विदेशमा त यो झन् कम संवेदनशील मानिन्छ। तर यदि मैले यो कुरा सोधेँ भने, कतिपय मानिसहरू जवाफ दिने आँट समेत गर्दैनन्। तिनीहरू सोच्छन्, “मेरो परिवारमा कसले विश्‍वास गर्छ भनी सोधेर के तपाईँ मेरो पृष्ठभूमि खोतल्न खोज्दै हुनुहुन्छ?” यदि मैले “तिमीहरूको स्थानीय मण्डलीमा कति जना मानिसहरू छन्? मण्डली अगुवा को हो?” भनेर सोधेँ भने, तिनीहरू यस्तो सोच्छन्, “ओहो, तपाईँ त मण्डलीबारे पत्ता लगाउन खोज्दै हुनुहुन्छ कि क्या हो? म यसबारे तपाईँसँग कुरा गर्न सक्दिनँ। यदि मैले केही कुरा भनेँ र मण्डली अगुवाले थाहा पायो भने, समस्या हुनेछ।” हेर, तिनीहरू मण्डलीका मामिलाहरूबारे कुरा गर्दा समेत सतर्क हुन्छन्, र तिनीहरू केही पनि भन्न डराउँछन्। धेरै मानिसहरू मण्डली अगुवा र मण्डलीको कामसँग सम्बन्धित विषयहरूबारे छलफल गर्ने, वा आफूलाई मनमा लागेको कुरा स्वतन्त्र रूपमा भन्ने आँट गर्दैनन्। यसको एउटा मुख्य कारण मण्डलीको अवस्था खुलासा हुने र अगुवा र कामदारहरूलाई चिढ्याउने डर, र साथसाथै, अनजानमा आफ्नै विचार र दृष्टिकोणहरू प्रकट हुने र काटछाँट वा खुलासामा पर्ने डर हो। यो यस्तो कुरा हो जुन तिनीहरूले भएको हेर्न चाहँदैनन्। त्यसैले, जब म धेरै मानिससँग अन्तरक्रिया गरिरहेको हुन्छु, तब साधारण कुराकानी समेत सहज रूपमा अघि बढ्न सक्दैन। जब म मन र पृष्ठभूमि जटिल भएका गैरविश्‍वासीहरूसँग अन्तरक्रिया गरिरहेको र कामकुराहरू सम्हालिरहेको, तब कामकुराहरू सम्हालिसकेपछि, म तुरुन्तै जान्छु—म गहिरो सम्बन्ध बनाउन वा धेरै नजिक हुन सक्दिनँ। तर जब म दाजुभाइ-दिदीबहिनीहरूसँग अन्तरक्रिया गरिरहेको हुन्छु, तब म धेरैजसो मानिसहरू पनि त्यस्तै हुन्छन् भन्‍ने पाउँछु: म धेरै नजिक हुन वा गहिरो सम्बन्ध बनाउन सक्दिनँ। म आफूलाई श्रेष्ठ ठान्छु र धेरैजसो मानिसहरूसँग अन्तरक्रिया गर्न चाहन्नँ भन्‍ने होइन; बरु, जब म तिनीहरूको नजिक जान वा तिनीहरूसँग सम्पर्क गर्न खोज्छु, तब तिनीहरू अवचेतन रूपमा पछि हट्छन् वा मदेखि टाढा बस्छन्। तँ मदेखि किन टाढा बस्छस्? यदि तैँले केही गलत कुरा भनिस् भने, म तँलाई दोषी ठहराउनेछैन वा त्यसलाई ठूलो कुरा बनाउनेछैन। यदि तँ अगुवा वा कामदार होस् भने, हामी सत्यताबारे सङ्गति गर्न सक्छौँ र तैँले नबुझेको कुनै पनि पक्षबारे कुराकानी गर्न सक्छौँ। यदि तँ साधारण ब्रदर वा सिस्टर होस् र तैँले साँच्चै केही गलत कुरा भनिस् वा केही त्रुटिपूर्ण विचार र दृष्टिकोणहरू राखिस् भने, त्यो त म तँसँग यसबारे कुरा गर्न इच्छुक छु कि छैनँ भन्‍ने कुरामा निर्भर हुन्छ। यदि मैले तेरो क्षमता कमजोर छ र तँमा बुझ्ने क्षमताको कमी छ, र तैँले कुनै पनि कुरा छर्लङ्गै देख्न सक्दैनस् भन्‍ने देखेँ भने, म तँसँग कुराकानी गर्न चाहन्नँ, र हामीले कुराकानी गर्‍यौँ भने पनि, त्यसले कुनै परिणाम दिनेछैन। तर, यदि तेरो क्षमता राम्रो छ, तँसँग बुझ्ने क्षमता छ, र तँ केही कुराहरू छर्लङ्गै देख्न सक्छस् भने, तँसँग कुराकानी गर्दा परिणामहरू आउन सक्छन्, र यो व्यर्थमा सास खेर फाल्‍ने कार्य हुनेछैन। मैले सामान्य रूपमा जोसुकैसँग कुराकानी गरे पनि वा मैले जे-जस्ता समस्याहरू पत्ता लगाए पनि, मेरो हृदयमा म, सर्वप्रथम, तिनीहरूलाई दोषी ठहराउनेछैन, दोस्रो, म तिनीहरूलाई सराप्नेछैन, र तेस्रो, म तिनीहरूको परिणाम निर्धारण गर्नेछैन। त्यसरी काम गर्नु निराधार हुनेछ, र म मूर्ख कामहरू गर्दिनँ। सामान्य मानवताको हिसाबमा, कहिलेकाहीँ जब म कुनै परिचित व्यक्तिलाई भेट्छु, तब म थोरै कुराकानी र गफ गर्न मात्रै चाहन्छु। यदि तँ इच्छुक छस् भने, म तँसँग कुरा गर्नेछु। छैनस् भने, म तँलाई जबरजस्ती गर्नेछैन। कतिपय मानिसहरू मसित कुराकानी गर्न डराउँछन्। मैले जे भने पनि, तिनीहरू मप्रति सतर्क हुन्छन् र तिनीहरू केही गलत बोल्ने र मलाई तिनीहरूको विरुद्धमा इख राख्ने कुनै कुरा दिने डरले आफ्नो दृष्टिकोण व्यक्त गर्दैनन्। यदि मैले तँ आफ्नो हृदयमा भएको कुरा बोल्न अनिच्छुक छस् भन्‍ने देखेँ भने, म उपयुक्त बिन्दुमा रोकिनेछु। यदि तँ सधैँ मप्रति सतर्क रहन्छस्, सधैँ म तेरो विरुद्धमा दाउपेच गरिरहेको छु भनेर डराउँछस् भने, म तँसँग कुरा गर्न इच्छुक हुनेछैन। मलाई भन्, मेरो यो चेतना सामान्य छ? (छ।) जब म कसैसँग कुराकानी र गफगाफ गर्छु, तब सधैँ कुनै न कुनै प्रकारको प्रसङ्ग हुन्छ। उदाहरणका लागि, यदि तँ खेतमा पशुपालन गर्ने कामका लागि जिम्मेवार छस् भने, हामी पशुपालनबारे कुरा गर्नेछौँ। यदि तँ मण्डली अगुवा होस् भने, हामी मण्डलीका मामिलाहरूबारे, दाजुभाइ-दिदीबहिनीहरूसँग सम्बन्धित मामिलाहरूबारे, दाजुभाइ-दिदीबहिनीहरूको वर्तमान स्थिति कस्तो छ, वा मण्डली जीवन कस्तो छ भन्नेबारे छलफल गर्नेछौँ। यदि तँ सुसमाचार प्रचारक होस् भने, हामी सुसमाचारको कामबारे कुरा गर्नेछौँ। यो सामान्य मानवताको दायराभित्र रहेर मानिसहरूसँग संलग्न हुनु हो, र यो मेरो कामको एउटा अंश पनि हो। कतिपय मामिलाहरू मण्डलीको कामसँग सम्बन्धित हुँदैनन् तर ती अझै पनि परमेश्‍वरको घरका सामान्य मामिलाहरू हुन्छन्। हामी भेट्दा यी कुराहरूबारे कुराकानी गर्नु सामान्य हो। तैँले परमेश्‍वरको घरमा मामिलाहरू सम्हालिरहेको र आफ्नो कर्तव्य पूरा गरिरहेको छस्, त्यसैले जब हामी भेट्छौँ, तब मैले तँलाई अभिवादन गर्नुपर्छ र तँसँग कुराकानी गर्नुपर्छ, र तँलाई कुनै कठिनाइ छ कि छैन भनी हेर्नुपर्छ। कहिलेकाहीँ, सामान्य कुराकानीको दौरान, म यस्तो केही कुरा सोध्छु, “पछिल्ला दुई रातमा तापक्रम घटेको छ—के तिमीहरूको ठाउँमा चिसो भएको छ?” कतिपयले यो कुरा सुन्न चाहँदैनन्, र यस्तो सोच्छन्, “हामी वयस्क हौँ; हाम्रो बारेमा तपाईँले चिन्ता गर्नुपर्छ र?” असल अभिप्रायको कदर हुँदैन, होइन र? अरू बेला, जब म भान्सामा जान्छु, तब म सोध्छु, “यस वर्षका तरकारीहरू कस्ता छन्? खान पुग्ने छन्? तिमीहरूलाई कुन तरकारी वा खानेकुरा मन पर्छ?” यी निकै सामान्य कुराहरू हुन्, होइनन् र? (हुन्।) तर मानिसहरूको हृदय अत्यन्तै जटिल हुन्छ, र कतिपय अवस्थाहरूमा, सामान्य रूपमा तिनीहरूसँग अन्तरक्रिया र कुराकानी गर्दा कुराहरू सहज रूपमा अघि बढ्दैनन्। यस्तो किन हुन्छ? किनभने मानिसहरू सधैँ आफ्ना समस्या र आफ्ना साँचो अवस्थाहरू प्रकट होलान् भनेर डराउँछन्। अनि अरू चाहिँ केदेखि डराउँछन्? तिनीहरू यो कुरादेखि डराउँछन्: “यदि मैले मेरो साँचो अवस्था प्रकट गरेँ भने, तपाईँले भेलाहरूमा तपाईँका प्रवचनहरूमा मलाई खुलासा गर्नुहुनेछ, र मलाई निशानाका रूपमा प्रयोग गर्नुहुनेछ।” तँ किन निशाना बन्न सक्दैनस् र? जब म तेरा समस्याहरूसँग सम्बन्धित सत्यताबारे सङ्गति गर्छु, तब त्यसले तिनलाई समाधान गर्छ। के यो तैँले पाएको अतिरिक्त कुरा होइन र? के यो तेरो सौभाग्य होइन र? यो राम्रो कुरा हो। यसले म तँलाई गम्भीर रूपमा लिन्छु र तँलाई अलिकति ख्याल गर्छु भन्‍ने कुरा प्रमाणित गर्छ। के यो सही हो? यदि मैले तँलाई ध्यानै नदिएको भए र तँ मेरो हृदयमा नभएको भए, र यदि मैले तँमा कुनै समस्याहरू पत्ता लगाएर पनि तिनलाई वास्तै नगरेको र तँलाई मार्गदर्शन र सङ्गति नगरेको भए, के तैँले सत्यता बुझ्न र आफ्ना समस्याहरू समाधान गर्न सक्थिस् र? के तँ त्यसदेखि खुसी हुन्थिस्? यदि तँ त्यस कुरादेखि सन्तुष्ट हुन्थिस्, र “परमेश्‍वरले खुलासा गर्ने कुनै पनि समस्या मसित सम्बन्धित छैन, त्यसैले यसले ममा कुनै समस्या छैन भन्‍ने प्रमाणित गर्छ” भनी सोच्थिस् भने, यदि तैँले परमेश्‍वरको काम यसरी अनुभव गर्थिस् भने, तँ सत्यता पछ्याउने व्यक्ति हुनेथिइनस्। कतिपय मानिसहरू वर्षौँको आस्थापछि पनि कहिल्यै कुनै काटछाँटमा परेका हुँदैनन्, तिनीहरूले एक पटक पनि प्रतिभारका रूपमा सेवा गरेका हुँदैनन्, तैपनि तिनीहरू गौरवान्वित र भाग्यमानी महसुस गर्छन्, र आफू धेरै राम्रो भएको, आफूमा कुनै समस्या नभएको, र आफूले निश्‍चित रूपमा मुक्ति पाउने भनी सोच्छन्। के यो अत्यन्तै समस्याजनक कुरा होइन र? यस्तो व्यक्तिले अवश्य नै मुक्ति प्राप्त गर्न सक्दैन।

सामान्य मानवताको सोचाइ भएका मानिसहरूले सामान्य मानवताभित्र रहेर अरूसँग कुराकानी र अन्तरक्रिया गर्दा सामान्य मानवताको विवेक र समझको बोधलाई पछ्याउनेछन्। यो बोध भएपछि, तिनीहरूसँग अरूलाई कसरी व्यवहार गर्ने भन्‍नेबारे न्यूनतम मानक र सिद्धान्तहरू हुन्छन्। जब तँ सामान्य मानवताको सोचाइभित्र रहेर मानिसहरूसँग कुराकानी र अन्तरक्रिया गर्छस्, तब एकातिर, मानिसहरूले तँसँग मानवताको विवेकको सचेतना छ भन्‍ने महसुस गर्न सक्छन्। अर्कोतिर, तँ शिष्टताको भावनाले व्यवहार गर्छस्, जसले गर्दा तँ अरूका लागि अप्रिय बन्दैनस्। अनि अर्को महत्त्वपूर्ण कुरा के हो भने, जब तँ अरूसँग कुराकानी र अन्तरक्रिया गर्छस्, तब तिनीहरूले तैँले भनेका कुराहरूबाट लाभ उठाउनेछन् र मानवतालाई चाहिने केही कुराहरू प्राप्त गर्नेछन्। यसलाई नै हामी मानिसहरूसँग अन्तरक्रिया र कुराकानी गर्नु भनेर भन्छौँ। कुराकानी गर्नु भनेको के हो? सरल भाषामा भन्दा, यो अनौपचारिक गफगाफ गर्नु हो। धेरैजसो मानिसहरूलाई अनौपचारिक गफगाफ कसरी गर्ने भन्‍ने थाहा हुँदैन; तिनीहरू बोल्नेबित्तिकै, तर्क-वितर्क गर्न र बाझ्न उन्मुख भइहाल्छन्, वा तिनीहरू धाक लगाउँछन् र अरूलाई आफूले भनेको कुरा मान्‍न लगाउन अर्ती दिन्छन्। अलिकति वाक्पटुता भएकाहरू मुख खोल्नेबित्तिकै अरूलाई प्रचार गर्न र उनीहरूको गुरु बन्‍न चाहन्छन्। यी प्रकटीकरणहरू सबै भ्रष्ट स्वभावहरूका प्रकटीकरणहरू हुन्। भ्रष्ट स्वभाव भएका मानिसहरूले अरूसँग सामान्य रूपमा अनौपचारिक गफगाफ गर्न सक्दैनन्। तिनीहरू केही समयका लागि सामान्य रूपमा बोले भने पनि, त्यो टिक्न सक्दैन। कुनै बिन्दुमा पुगेपछि, तिनीहरू तर्क गर्न थाल्छन्, अनुहार रातो बनाउँछन् र तिनीहरू त्यसमा पूर्ण रूपमा फस्छन्। यो सामान्य अनौपचारिक गफगाफ होइन। सामान्य अनौपचारिक गफगाफ भनेको निश्‍चय नै सही र गलतबारे बहस गर्नु, वा झगडा र विवाद गर्नु होइन, मानिसहरूलाई नराम्रो ठहराउनु वा निन्दा गर्नु त झनै होइन। हामी अनौपचारिक गफगाफलाई परिभाषित गरौँ। यो जानकारीको आदानप्रदान र बाँडचुड गर्नु हो—यसलाई नै हामी अनौपचारिक गफगाफ भन्छौँ। के यो परिभाषा सही छ? (सही छ।) यो कुन हिसाबमा सही छ? जानकारीको आदानप्रदान र बाँडचुड गर्ने कार्य सामान्य मानवताको विवेक र चेतनाको जगमा बनेको हुन्छ। हेर—विवेक र समझ भएका मानिसहरूले कसरी गफगाफ र कुराकानी गर्छन्? तिनीहरू तर्क गर्दैनन्, र तिनीहरू एक-अर्कालाई आदर गर्न सक्षम हुन्छन्, तिनीहरू अर्को व्यक्तिलाई लाभ पुर्‍याउँछन्। अर्कोले बाँडेको कुरा सुनेपछि, तिनीहरूले केही नयाँ जानकारी प्राप्त गर्छन्। त्यसपछि, तिनीहरूले पनि आफूलाई थाहा भएको केही जानकारी अर्को व्यक्तिलाई बताउँछन्, ताकि अर्को व्यक्तिले पनि लाभ उठाओस् र, आफ्नो मानवताभित्र, अनुभव, अन्तर्ज्ञान, र ज्ञान प्राप्त गरोस्। त्यस व्यक्तिलाई आदर गर्नु र ऊसँग समान स्तरमा रहेर मिल्नुका सिद्धान्तहरूका आधारमा आफूलाई थाहा भएको जानकारी अर्को व्यक्तिसँग बाँड्नु, र त्यसपछि अर्को व्यक्तिले आफूसँग बाँडेको जानकारी प्राप्त गर्नु—के यो आपसी सहयोग होइन र? यो समानता, आपसी सहयोग, मेलमिलाप, र निष्पक्षताको जगमा बनेको हुन्छ। कुराकानी र अनौपचारिक गफगाफको अर्थ यही हो। मलाई भन, के मेरो परिभाषा सही छ? (सही छ।) यस सिद्धान्तका आधारमा गफगाफ र कुराकानीको अभ्यास गर्नु सही हुन्छ। यदि कुराकानी र गफगाफहरू दाउपेच, तर्क, सङ्घर्ष, छलछाम, युक्ति, जालझेल, र जाँचहरूले भरिएका छन् भने, र यदि प्रकट भएका सबै कुरा भ्रष्ट स्वभावहरू हुन् भने, यी सबैआपसी दमन हुन्, जसमा हरेक व्यक्तिले आडम्बर देखाइरहेको, एक-अर्कासँग प्रतिस्पर्धा गरिरहेको, कसले अझ ठूल्ठूला कुरा बोल्छ वा कसले धेरै बोल्छ भनी होडबाजी गरिरहेको हुन्छ भने, यो सामान्य कुराकानी होइन। यो सामान्य मानवताको विवेक र चेतनाको दायराभित्रको कुराकानी होइन। यो कुराकानी जानकारीको आदानप्रदान र बाँडचुड होइन, बरु खुला र गोप्य सङ्घर्ष र बाझाबाझ हो। होइन र? (हो।)

अरूसँग दाउपेच नगरी कुराकानी गर्नका लागि, तैँले सामान्य मानवताको विवेक र चेतनाको दायराभित्र रहेर कुराकानी गर्न सिक्नैपर्छ। कुराकानीको उद्देश्य अरूलाई मद्दत गर्नु र तिनीहरूबाट मद्दत र लाभहरू प्राप्त गर्नु पनि हो। यो सामान्य कुराकानी हो, र यसरी तैँले दाउपेच नगरी कुराकानी गर्न सक्छस्। गैरविश्‍वासीहरूको कुराकानी र गफगाफलाई हेर् त; के त्यसले सामान्य कुराकानीको प्रभाव हासिल गर्न सक्छ? (सक्दैन।) जब भ्रष्ट मानिसहरू कुराकानी र गफगाफ गर्छन्, तब के तिनीहरूको कुराकानीको विषयवस्तु, मनसाय र लबज सामान्य हुन्छ? (हुँदैन।) तिनीहरूको कुराकानी भाले जुधाइ वा कुकुरको लडाइँ जस्तै हुन्छ। के तिनीहरूको कुराकानी सहज रूपमा अघि बढ्न सक्छ? (सक्दैन।) तिनीहरू अरूसँग दाउपेच नगर्ने वा उनीहरूसँग तर्क नगर्ने काम समेत गर्न सक्दैनन्। कुराकानीलाई सहज रूपमा अघि बढाउनका लागि प्रेमको हृदय, एक-अर्कालाई मद्दत गर्ने चाहना, र कमजोरीहरूलाई हटाउन एक-अर्काको सामर्थ्यबाट सिक्ने इच्छुकता चाहिन्छ। जब म तिमीहरूसँग कुराकानी र गफगाफ गर्छु, तब मैले मात्रै दाउपेच नगरेर पुग्दैन; तिमीहरूले पनि दाउपेच नगरी र शङ्का नगरी यस सिद्धान्तअनुसार अभ्यास गर्नुपर्छ। यदि मैले दाउपेच गरिनँ तर तिमीहरू निरन्तर दाउपेच गरिरहेका हुन्छौ, र तिमीहरू आफै दाउपेच गर्ने मात्रै होइन, मैले पनि दाउपेच गरिरहेको छु भनी शङ्का गर्छौ भने, हाम्रो कुराकानी सहज रूपमा अघि बढ्न सक्दैन, न त हामीले साँचो, लाभदायक अन्तरक्रिया हासिल गर्न वा हामी मेलमिलापमा रहन नै सक्छौँ। कतिपय मानिसहरूले जब म आएको देख्छन्, तब तिनीहरू तुरुन्तै लुक्ने ठाउँ खोज्छन्। यदि तिनीहरू साँच्चै मबाट टाढा बस्न सकेनन् भने, अनिच्छापूर्वक मलाई अभिवादन गर्छन्, तर तिनीहरू हृदयमा मलाई भेट्न चाहँदैनन्, र यस्तो सोच्छन्, “कस्तो झन्झट। तपाईँ फेरि हाम्रो वास्तविक अवस्थाबारे पत्ता लगाउन यहाँ आउनुभयो। त्यसो गरेपछि, तपाईँले फेरि सत्यता सिद्धान्तहरूबारे सङ्गति गर्नुहुनेछ र हामीलाई लज्जित पार्नुहुनेछ। हामी के गर्ने?” यदि तँ मलाई भेट्न वा मसँग अन्तरक्रिया गर्न अनिच्छुक छस्, र मसँग अन्तरक्रिया गर्दा तँलाई भित्रबाट थकित महसुस हुन्छ, र तँलाई सधैँ म तँसँग दाउपेच गर्ने प्रयास गरिरहेको हुन्छु भन्‍ने लाग्छ भने, म आइरहेको देख्दा, त मबाट टाढा बस्न सक्छस्। यदि तँलाई मसँग अन्तरक्रिया गर्दा, मैले दाउपेच गर्दिनँ र यसले तँलाई सहजता, हर्ष, स्वतन्त्रता र आराम दिन्छ भन्‍ने लाग्छ भने, हामी भेटौँ, गफगाफ गरौँ, र हालखबर के-कस्तो छ भनी सोधखोज गरौँ। यदि तैँले मलाई “तपाईँलाई आजकाल कस्तो छ?” भनेर सोधिस् भने, म इमानदारीपूर्वक जवाफ दिनेछु। यदि मैले तँलाई “आजकाल कस्तो छ? के तैँले जीवनमा कुनै जीवन प्रगति गरेको छस्? के तैँले आफ्नो कर्तव्य निर्वाह गरेर कुनै लाभहरू प्राप्त गरेको छस्?” भनेर सोधेँ भने, र तैँले पनि इमानदारीपूर्वक जवाफ दिन सकिस् भने, त्यो धेरै राम्रो हो। हरेक भेटघाट सौहार्दपूर्ण वातावरणमा अघि बढ्न सक्छ। यदि मानिसहरूले मलाई देख्दा तिनीहरू सधैँ मबाट लुक्नु सही होइन भने, के जानाजानी मेरो अनुग्रह पाउन सधैँ झूटो चापलुसीमा संलग्न हुनु सही हो त? (होइन।) यो किन सही होइन? (चापलुसी गर्न मन पराउनु भनेको झूटोपन र छल बराबर हो। हामीले अझ साँचो रूपमा बोल्नु राम्रो हो, र हामीले परमेश्‍वरलाई सामान्य मानसिकताले व्यवहार गर्नु मात्र आवश्यक छ। एक हिसाबमा, हामी उहाँसँग खुलस्त हुनुपर्छ। अर्को हिसाबमा, हामीले चापलुसी गर्नु हुँदैन, जानाजानी परमेश्‍वरलाई खुसी पार्ने प्रयास गर्नु हुँदैन, वा जानाजानी उहाँसँग नजिकिने प्रयास गर्नु हुँदैन।) मेरो एउटा मात्रै माग छ: जब म तँलाई देख्छु, तब मबाट नलुक्, र जब म तँलाई खोजिरहेको हुँदिनँ, तब मलाई हैरान नपार्। तैँले जे गर्नुपर्ने हो त्यही गर्, र सबै कुरालाई सामान्य बना। म तिमीहरूको कर्तव्य निर्वाहमा असर पार्नेछैन, र तिमीहरूले पनि मलाई असर पार्नु हुँदैन। मबाट लुक्नु र मलाई हैरान पार्नु दुवै नै मसँग सम्पर्कमा रहँदा र अन्तरक्रिया गर्दा मानिसहरूले पछ्याउनुपर्ने सिद्धान्त होइनन्। त्यसोभए सिद्धान्त के हो? सामान्य मानवताको विवेक र समझको दायराभित्र रहेर कुराकानी गर्नु, र स्पष्ट रूपमा बातचीत गर्न र स्पष्ट सत्य बोल्न सक्षम हुनु हो; मैले जे सोधे पनि, तैँले सत्यतापूर्वक जवाफ दिनुपर्छ। मानिसहरू किन स्पष्ट सत्य बोल्न सक्दैनन्? उदाहरणका लागि, मानौँ मैले तँलाई “तैँले यो महिना सुसमाचार प्रचार गरेर कति जना मानिसहरू प्राप्त गरिस्?” भनेर सोधेँ, र तँ जवाफ दिन चाहँदैनस्। यदि मैले तँलाई असहज लागेको देखेँ भने, म थप दबाब दिनेछैन। म मानिसहरूलाई कठिन परिस्थितिमा पार्न चाहन्नँ, र म कसैलाई पनि बोल्न जबरजस्ती गर्दिनँ। कतिपय मानिसहरूले अरूले जे सोधे पनि, सधैँ यस्तो सोच्छन्, “यो सोध्नुको अर्थ के हो?” तिनीहरू सीधै जवाफ दिन चाहँदैनन्, र गलत जवाफ दिएर आफूलाई समस्यामा पार्नदेखि धेरै डराउँछन्। यदि तँ सधैँ यसरी नै अनुमान र दाउपेच गरिरहेको हुन्छस् भने, हामी कुराकानी गर्न सक्दैनौँ। तैँले सधैँ मेरा प्रश्‍नहरूको अर्थको छानबिन गरिरहनु पर्दैन, न त तैँले मसँग दाउपेच नै गर्नुपर्छ। यदि तँ सरल हुन सक्छस् र आफ्नो मनको कुरा खोल्न सक्छस् भने, हामी एक-अर्कासँग कुराकानी गर्न सक्छौँ। यो सजिलो छ कि छैन? (सजिलो छ।) यो भन्न त सजिलो छ, तर वास्तवमा गर्न अलि गाह्रो हुन सक्छ। यो भनेजस्तो सजिलो छैन। उदाहरणका लागि, यस्तो हुन सक्छ, मैले एक पटक तँलाई एउटा प्रश्‍न सोधेँ, र तैँले त्यसबेला सत्य बोलिनस्—तैँले झूट बोलिस्। त्यो सम्पर्क र कुराकानी असफल भयो। असफल भएपछि, तैँले के गर्नुपर्छ? अर्को पटक भेट्दा यो कुरा स्वीकार गर्ने हिम्मत गर्: “मैले पछिल्लो पटक झूट बोलेँ। अबदेखि, म स्पष्ट सत्य बोल्नेछु।” त्यसपछि म तँलाई प्रोत्साहन दिनेछु—म तेरा लागि ताली बजाउनेछु र तँलाई स्याबासी दिनेछु: तँ सत्यता अभ्यास गर्न र एक इमानदार व्यक्ति बन्न सफल भएको हुन्छस्। के त्यो निकै राम्रो कुरा होइन र? (हो।)

दाउपेच नगर्ने विषयमा सङ्गति गर्दा, जतिसुकै उदाहरणहरू दिइए पनि, तिमीहरूलाई भनिएको कुरा एउटा सिद्धान्त हो। के तिमीहरूलाई त्यो सिद्धान्त के हो भन्‍ने थाहा छ? (भ्रष्ट मानवजातिको दृष्टिकोण प्रयोग गरेर परमेश्‍वरलाई मापन नगर्नू वा परमेश्‍वरमाथि शङ्का नगर्नू।) ठीक भन्यौ। परमेश्‍वरलाई भ्रष्ट मानवजातिको दृष्टिकोणले व्यवहार नगर। त्यसोभए, कुन सिद्धान्त पछ्याउनुपर्छ? (परमेश्‍वरलाई परमेश्‍वरका रूपमा व्यवहार गर।) उहाँलाई मानवका रूपमा व्यवहार गर्नु ठिक होइन र? उहाँलाई एक सामान्य, साधारण व्यक्तिका रूपमा व्यवहार गर्नु ठिक होइन र? तैँले उहाँलाई परमेश्‍वरका रूपमा व्यवहार गरे पनि वा मानवका रूपमा व्यवहार गरे पनि, अन्तरवैयक्तिक संलग्नताका लागि सबैभन्दा महत्त्वपूर्ण सिद्धान्त भनेको एक-अर्कासँग खुलस्त हुनु हो। जब म तँसँग बोल्छु र कामकुरा गर्छु, तब म तँसँग दाउपेच गर्दिनँ, र तँ पनि मसँग खुलस्त हुनुपर्छ। त्यसोभए, यदि कसैले तँसँग दाउपेच गर्छ भने, के तैँले पनि ऊसँग दाउपेच गर्नुपर्छ? (होइन।) यदि कसैले तँसँग दाउपेच गर्छ भने, तैँले उसलाई पनि सिद्धान्तहरूअनुसार व्यवहार गर्नुपर्छ। त्यो सही तरिका हो। मैले तँसँग दाउपेच नगर्ने भएकाले मात्रै तँ दाउपेच वा शङ्का नगरी मसँग खुलस्त भएर हुँदैन। बरु, अरूले तँसँग दाउपेच गरे भने पनि, तैँले सत्यता सिद्धान्तहरूअनुसार कार्य गर्न र मामिलाहरू सम्हाल्न सक्छस्। यो नै सिद्धान्तहरूको पालना गर्नु हो। कतिपय मानिसहरू यसो भन्छन्, “तिनीहरूले मसँग दाउपेच गरे—म कसरी बदला नलिई बस्न सक्छु? यदि मैले तिनीहरूलाई पाठ सिकाइनँ र तिनीहरूलाई यसरी नै मलाई हेप्न दिएँ भने, के म घाटामा पर्दिनँ र? के मलाई हेप्न त्यति सजिलो छ?” मलाई भन, के तिनीहरूको तर्क सही छ? खुनको बदला खुन, ज्यानको बदला ज्यान—यो कुरा संसारका मानिसहरूमाझ सही देखिन्छ। तर यदि सत्यताद्वारा मापन गर्ने हो भने, यो भनाइ गलत छ। तिनीहरूले तँसँग दाउपेच गर्नु भनेको दुष्ट कार्य हो। यदि तैँले तिनीहरूसँग दाउपेच गर्न उही तरिका प्रयोग गर्दै बदला लिइस् भने, परमेश्‍वरको नजरमा, सार एउटै हुन्छ; दुवै दुष्ट कार्यहरू हुन्। परमेश्‍वरले तिनीहरूले तँसँग दाउपेच गरेका कारण, तैँले प्रतिकार गर्नु पूर्ण रूपमा न्यायोचित र सिद्धान्तहरूअनुसार छ, र यो दुष्ट कार्य होइन भनेर भन्‍नुहुनेछैन। परमेश्‍वर तैँले तिनीहरूसँग किन दाउपेच गरिस् भनेर हेर्नुहुन्न; उहाँले तेरो कार्य आफैमा दाउपेच हो कि होइन, यो दुष्ट कार्य हो कि होइन, र तैँले यो मामिलालाई सत्यताद्वारा मापन गरेर लिन्छस् कि मानवीय नैतिक दृष्टिकोणद्वारा मापन गरेर लिन्छस् भनी हेर्नुहुन्छ। यदि मामिलालाई मानवीय नैतिक दृष्टिकोणद्वारा मापन गरियो भने, “खुनको बदला खुन, ज्यानको बदला ज्यान” भन्‍ने भनाइलाई उपयुक्त मानिनेछ। तिनीहरूले पहिले तँसँग दाउपेच गरे, त्यसैले तैँले उही माध्यम प्रयोग गरेर प्रतिकार गर्नु र तिनीहरूसँग दाउपेच गर्नु उचित हुन्छ, र तिनीहरूले त्यस्ता परिणामहरू स्वीकार गर्नुपर्छ। यदि मानवीय दृष्टिकोणबाट, मानवीय नैतिक दृष्टिकोण प्रयोग गरेर मापन गरियो भने, यो गलत होइन। अनि यदि कानुनद्वारा मापन गरियो भने, सायद यो गैरकानुनी होइन। तर परमेश्‍वरको नजरमा, यो सत्यताको विपरीत कुरा हो। सत्यताको विपरीत हुने कुनै पनि कुरा दुष्ट कार्य हो र त्यस कार्यलाई परमेश्‍वरको नजरमा दोषी ठहराइन्छ। तैँले प्रतिकार गर्नु वैध भए पनि, तेरो प्रतिकार उचित र नैतिक रूपमा न्यायोचित भएकै भरमा मात्रै परमेश्‍वरले तँलाई दोषी नठहराई छोडिदिनुहुनेछैन। परमेश्‍वरले तिनीहरूले तँसँग दाउपेच गरेपछि तैँले तिनीहरूलाई कुन तरिकाले व्यवहार गर्छस् भन्ने कुरालाई हेर्नुहुनेछ। यदि तैँले तिनीहरूलाई उही तरिकाले व्यवहार गरिस् भने, परमेश्‍वरले तँलाई दोषी ठहराउनुहुनेछ। तर यदि तैँले तिनीहरूलाई सत्यता सिद्धान्तहरूअनुसार व्यवहार गरिस् र परमेश्‍वरले तँलाई सिकाउनुभएको तरिकाले निष्पक्ष र न्यायपूर्ण रूपमा व्यवहार गरिस् भने, नैतिक रूपमा मानिसहरूमा धारणाहरू हुन सक्छन् र तिनीहरूले तँलाई दोषी ठहराउन सक्छन्, र कानुनी रूपमा तँलाई दोषी ठहराइन सक्छ, तर परमेश्‍वरको नजरमा, परमेश्‍वरले यस मामिलामा तैँले सिद्धान्तअनुसार काम गरिस् र यो दुष्ट कार्य होइन भनेर भन्‍नुहुन्छ—उहाँले तँलाई दोषी ठहराउनुहुनेछैन। यदि तँ मानिसहरूसँग सत्यता सिद्धान्तहरूअनुसार व्यवहार गर्न सक्छस् भने, यो सत्यता अभ्यास गर्नु हो। तैँले ख्रीष्टलाई तेरा धारणाहरू र कल्पनाहरूअनुसार वा तेरा भ्रष्ट स्वभावहरूमा आधारित भएर व्यवहार गर्नु हुँदैन, वा उहाँविरुद्ध छलछाम र युक्तिहरू प्रयोग गर्नु हुँदैन। तैँले मानिसहरूलाई व्यवहार गर्ने तरिका पनि यस्तै हुनुपर्छ। यदि तँ ख्रीष्ट, यो साधारण व्यक्तिलाई, सही तरिकाले व्यवहार गर्न सक्छस् भने, त्यसरी नै तँ अरूलाई पनि सही तरिकाले व्यवहार गर्न सक्छस्। व्यक्ति जोसुकै भए पनि, तैँले उसलाई व्यवहार गर्ने तरिकामा सही मनोवृत्ति अपनाउनुपर्छ। यसरी, मानिसहरूलाई व्यवहार गर्ने तेरा सिद्धान्तहरू र विधिहरू सही हुनेछन्। यदि तैँले मानिसहरूप्रतिको तेरो मनोवृत्तिमा वा तिनीहरूलाई कसरी व्यवहार गर्ने भन्‍नेबारे तेरा विचार र दृष्टिकोणहरूमा त्रुटि गरिस् भने, तैँले तुरुन्तै परमेश्‍वरका वचनहरूअनुसार आत्मचिन्तन गर्नेछस् र तेरा विचार र दृष्टिकोणहरू सच्याउनेछस्, साथसाथै निरन्तर आफ्नो व्यवहारलाई नियमन गर्नेछस्, र बिस्तारै, मानिसहरूलाई कसरी व्यवहार गर्ने भन्‍नेबारे तेरा विचार र दृष्टिकोणहरू र आफूलाई आचरणमा ढाल्ने र कार्य गर्नेसम्बन्धी तेरा सिद्धान्तहरू झन्-झन् सत्यताअनुरूप हुँदै जानेछन्। जब सत्यता सिद्धान्तहरू तेरो जीवन बन्छन्, तब तेरो भ्रष्ट स्वभाव फालिएको र रूपान्तरण भएको हुनेछ, र तैँले मानिसहरूलाई निष्पक्ष र न्यायपूर्ण रूपमा, र परमेश्‍वरका अभिप्रायहरूअनुसारको तरिकाले व्यवहार गर्न सक्‍नेछस्। यदि तिनीहरू तँसँग दाउपेच गर्दैनन् भने, तँ तिनीहरूसँग दाउपेच नगर्नु सही हो भन्‍ने सोच्छस्। तर यदि तिनीहरू तँसँग दाउपेच गर्छन्, र तँ तिनीहरूसँग दाउपेच गर्नबाट आफूलाई रोक्न सक्छस्, बरु सत्यता खोज्छस् र तिनीहरूलाई सत्यता सिद्धान्तहरूअनुसार व्यवहार गर्छस् भने, के त्यो प्रगति होइन र? के त्यो रूपान्तरण होइन र? (हो।) यदि तिनीहरू तँसँग दाउपेच गर्छन् र तँ पनि तिनीहरूसँग दाउपेच गर्छस् भने, के तँ पनि तँलाई दाउपेच गर्ने व्यक्तिकै बाटोमा हिँडिरहेको हुँदैनस् र? त्यस अवस्थामा, तँ र संसारका मानिसहरूबीच के फरक हुन्छ र? मानिस, कामकुराहरू, अनि आफूलाई आचरणमा ढाल्ने र कार्य गर्नेबारे तेरा दृष्टिकोणहरू परिवर्तन भएका हुँदैनन्। ती परमेश्‍वरका वचनहरू वा सत्यता सिद्धान्तहरूमा आधारित हुँदैनन्, बरु संसारका मानिसहरूका सिद्धान्तहरूमा आधारित हुन्छन्: जसले तँसँग दाउपेच गर्छन्, तँ पनि तिनीहरूसँग दाउपेच गर्छस्—खुनको बदला खुन र ज्यानको बदला ज्यान हुन्छ। तँ संसारका मानिसहरूभन्दा, गैरविश्‍वासीहरूभन्दा फरक हुँदैनस्। कसैले तँसँग दाउपेच गरे पनि वा नगरे पनि, यदि तैँले ऊसँग कहिल्यै दाउपेच गर्दैनस् बरु उसलाई परमेश्‍वरका वचनहरूअनुसार र सत्यता सिद्धान्तहरूअनुसार व्यवहार गर्छस् भने, यो अडान र दृष्टिकोण सही छ; यो सत्यता अभ्यास गर्नु हो। अनुग्रहको युगमा, प्रभु येशूले मानिसहरूलाई के भन्नुभयो? यदि कसैले तेरो दाहिने गालामा हिर्काउँछ भने, तैँले के गर्नुपर्छ? (प्रभु येशूले भन्नुभयो, “जसले तेरो दाहिने गालामा हिर्काउँछ, त्यसतिर अर्को गाला पनि फर्काइदे” (मत्ती ५:३९)।) कतिपय मानिसहरू यसो भन्छन्, “यदि तिनीहरूले मलाई हिर्काए भने, म पनि तिनीहरूलाई हिर्काउनेछु! यदि तिनीहरूले मेरो देब्रे गालामा हिर्काए भने, म तिनीहरूको देब्रे गालामा हिर्काउनेछु। यदि तिनीहरूले मेरो दाहिने गालामा हिर्काए भने, म तिनीहरूको दाहिने गालामा हिर्काउनेछु। यस कुरालाई नैतिक वा कानुनी रूपमा गलत ठहराइँदैन।” परमेश्‍वर भन्नुहुन्छ, “गलत। यदि तिनीहरूले तेरो देब्रे गालामा हिर्काए भने, तेरो दाहिने गाला पनि तिनीहरूतिर फर्काइदे। जवाफी प्रहार नगर्।” के तँ त्यो गर्न सक्छस्? परमेश्‍वरको माग मानवीय नजरमा स्वीकार्य भए पनि वा नभए पनि—सायद कतिपय मानिसहरूका लागि, यो एउटा मूर्ख भनाइ, एक मूर्खतापूर्ण अभ्यास हो—यो तँसँग परमेश्‍वरले गर्ने माग हो। के तँ यसो गर्न सक्छस्? तँ भन्छस्, “म यो गर्न सक्दिनँ। यदि तिनीहरूले मेरो देब्रे गालामा हिर्काए भने, मैले तिनीहरूलाई जवाफी प्रहार गर्नैपर्छ, नत्र मेरो स्वाभिमान र गरिमा जानेछ, र मैले आफ्नो इज्जत पूर्ण रूपमा गुमाएको हुनेछु।” तेरो यो भनाइ भ्रष्ट मानवजातिमाझ मान्य भए पनि वा नभए पनि, यदि परमेश्‍वरको नजरमा तेरो भनाइ गलत छ, तेरो दृष्टिकोण गलत छ, र तेरो व्यवहार गलत छ भने, तेरो व्यवहार परमेश्‍वरको नजरमा दोषी ठहरिन्छ। यो दोषी ठहरिनुको कारण के हो? किनभने तैँले परमेश्‍वरका वचनहरू सुनिनस्, तैँले परमेश्‍वरको मार्ग पछ्याइनस्। परमेश्‍वरले तँलाई यदि कसैले तेरो देब्रे गालामा हिर्काउँछ भने, तैँले आफ्नो दाहिने गाला पनि तिनीहरूतिर फर्काउनुपर्छ भनेर भन्नुभयो। के तैँले त्यसो गरिस् त? परमेश्‍वर तँलाई यति मात्र सोध्नुहुन्छ: के तैँले परमेश्‍वरका वचनहरू सुनिस्? के तैँले परमेश्‍वरले तँलाई निर्देशन दिनुभएअनुसार अभ्यास गरिस्? यदि तैँले यसरी अभ्यास गरिनस् भने, तैँले परमेश्‍वरको मार्ग पछ्याइनस् र तँ परमेश्‍वरविरुद्ध विद्रोह गर्ने व्यक्ति होस्; तँ सत्यता अभ्यास गर्ने व्यक्ति होइनस्, र परमेश्‍वरका वचनहरूअनुसार कामकुराहरूलाई हेर्ने र आफूलाई आचरणमा ढाल्‍ने व्यक्ति होइनस्। त्यस अवस्थामा, परमेश्‍वर तँलाई मन पराउनुहुन्न, तँ परमेश्‍वरले स्वीकार गर्ने व्यक्ति होइनस्, र परमेश्‍वरको नजरमा, तैँले फर्काएको त्यो थप्पड एक दुष्ट कार्य हो। सायद तैँले सधैँ यो पूर्ण रूपमा न्यायोचित छ, यो तेरो गरिमा र अधिकारहरूको रक्षा गर्ने एक आवश्यक माध्यम हो भन्‍ने सोच्नेछस् होला। तर परमेश्‍वरको नजरमा, त्यो थप्पडको अर्थ तैँले परमेश्‍वरको मार्ग पछ्याएको छैनस्, न त तँ त्यो पछ्याउन चाहन्छस्, तँ परमेश्‍वरका वचनहरू सुन्दैनस्, र तेरो नजरमा, परमेश्‍वरका वचनहरू धर्मसिद्धान्त, खोक्रा शब्दहरू मात्र हुन्। तँ परमेश्‍वरका वचनहरू प्रचार मात्रै गर्छस् तर कहिल्यै ती अभ्यास गर्दैनस्। परमेश्‍वरले तँलाई परमेश्‍वरको मार्ग नपछ्याउने व्यक्तिका रूपमा चित्रण गर्नुहुनेछ। त्यसोभए के तैँले त्यसपछि पनि परमेश्‍वरको स्वीकार्यता प्राप्त गर्न सक्छस्? यदि तँ परमेश्‍वरको मार्ग पछ्याउँदैनस् भने, परमेश्‍वरका वचनहरू कहिल्यै तेरो जीवन बन्न सक्दैनन्। तैँले जतिसुकै आफ्नो तर्क प्रस्तुत गर्दै बहस गरे पनि, परमेश्‍वरले सुन्नुहुनेछैन। परमेश्‍वरले यसो भन्नुहुनेछैन, “कसैले विनाकारण तेरो देब्रे गालामा हिर्कायो, र तँ निकै दयनीय छस्। तेरो गरिमाको रक्षा गर्न, तैँले जवाफी प्रहार गर्न सक्छस्। जवाफी प्रहार गरेपछि, तैँले प्रार्थना गर्न र आफ्नो पाप स्वीकार गर्न सक्छस्, र परमेश्‍वरले तँलाई क्षमा गर्नुहुनेछ र तँलाई दोषी ठहराउनुहुनेछैन।” परमेश्‍वरले त्यसो भन्नुभएन। परमेश्‍वरले यदि कसैले तेरो देब्रे गालामा हिर्काउँछ भने, तैँले आफ्नो दाहिने गाला पनि तिनीहरूतिर फर्काइदे भनेर भन्नुभयो। यदि तँ त्यो गर्न सक्छस् भने, तँ परमेश्‍वरको मार्ग पछ्याउने व्यक्ति होस्। यदि तँ सक्दैनस् भने, परमेश्‍वरको नजरमा, तँ परमेश्‍वरविरुद्ध विद्रोह गर्ने व्यक्ति, परमेश्‍वरका वचनहरू अभ्यास नगर्ने वा परमेश्‍वरको मार्ग नपछ्याउने व्यक्ति, एक दुष्ट व्यक्ति होस्। दुष्ट मानिसहरूप्रति परमेश्‍वरको मनोवृत्ति कस्तो हुन्छ? परमेश्‍वर भन्नुहुन्छ, “मबाट दूर होओ! म तिमीहरूलाई चिन्दिनँ।” परमेश्‍वरलै त्यस्ता मानिसहरूको खाँचो हुँदैन। बुझिस्? (बुझेँ।) दाउपेचमा पनि त्यही कुरा लागू हुन्छ। तँ भन्छस्, “तिनीहरूले मसँग दाउपेच गरे, त्यसकारण मैले तिनीहरूसँग दाउपेच गर्दा के गलत भयो र?” तैँले मानिसहरूसँग दाउपेच गर्नु नै गलत हो। यो कुन हिसाबमा गलत हो? यो गलत हो किनभने दाउपेच गर्नु आफैमा एक दुष्ट कार्य हो, असल कार्य होइन। त्यसैले, जब तिनीहरूले मानिसहरूसँग दाउपेच गर्छन्, तब परमेश्‍वरले तिनीहरूलाई दोषी ठहराउनुहुन्छ। यदि तैँले पनि त्यही गरिस् भने, परमेश्‍वरले तँलाई पनि त्यसरी नै दोषी ठहराउनुहुनेछ। तैँले दाउपेचबाट मुक्त हुने तरिकाले, परमेश्‍वरले स्वीकार गर्ने तरिकाले कार्य गर्नुपर्छ। तेरो कर्तव्य भनेको परमेश्‍वरले तँलाई बताउनुभएको अभ्यासको मार्ग र सिद्धान्तहरूअनुसार अभ्यास गर्नु हो, आफ्नो तर्क प्रस्तुत गर्दै बहस गर्नु वा आफ्नो व्यक्तिगत गरिमा वा इज्जतको रक्षा गर्नु होइन। तेरो व्यक्तिगत इज्जत, हैसियत, र गरिमा महत्त्वपूर्ण छैनन्। के महत्त्वपूर्ण छ त? महत्त्वपूर्ण कुरा भनेको परमेश्‍वरका वचनहरू तँमा कार्यान्वयन भएका छन् कि छैनन्, परमेश्‍वरका वचनहरू तेरो जीवन बनेका छन् कि छैनन्, तँ परमेश्‍वरका वचनहरूअनुसार जिएको छस् कि छैनस्, र परमेश्‍वरका वचनहरू तँमा पूरा भएका छन् कि छैनन् भन्‍ने नै हो। बुझिस्? (बुझेँ।) कतिपय मानिसहरू यसो भन्छन्, “तिनीहरूले मलाई सरापे, त्यसैले म पनि तिनीहरूलाई सराप्नेछु।” के यसो भन्नु सही हो? (होइन।) अरूले भन्छन्, “तिनीहरू सधैँ मसँग तुच्छ व्यवहार गर्छन्, त्यसकारण म किन तिनीहरूसँग तुच्छ व्यवहार गर्न सक्दिनँ र? यदि मैले त्यसो गरिनँ भने, के म मूर्ख देखिनेछैन र?” के अरूले तँलाई कसरी हेर्छन् भन्‍ने कुरा महत्त्वपूर्ण हुन्छ? (हुँदैन।) मानिसहरू सधैँ इज्जतको चिन्ता गर्छन्, सधैँ अरूले तिनीहरूलाई मूर्ख र बेवकूफ देख्लान् कि भनेर डराउँछन्। वास्तवमा, अरूले तँलाई कसरी हेर्छन् भन्‍ने कुराले फरक पार्दैन। के कुराले फरक पार्छ? जब तिनीहरूले तँलाई मूर्ख, बेवकुफका रूपमा हेर्छन्, जब तिनीहरूले तेरो खिल्ली उडाउँछन्, तब तँ कस्तो प्रतिक्रिया दिन्छस्? तैँले उग्रताका साथ, मानवीय विधि र माध्यमहरूका साथ प्रतिक्रिया दिन्छस् कि परमेश्‍वरले तँलाई बताएका सिद्धान्तहरूअनुसार प्रतिक्रिया दिन्छस्? के तैँले परमेश्‍वरका वचनहरूअनुसार अभ्यास गरेको छस्? के तैँले दृढतापूर्वक आफ्नो कर्तव्य पालन गरेको छस्? तिनीहरूले तँलाई हाँसोमा उडाए र मूर्ख भने भन्दैमा, तँ भाँडभैलो मच्चाउँछस् र कामबाट हात झिक्छस्, “तैँले मलाई मूर्ख देखिस्, त्यसैले म अब यो काम गर्दिनँ!” तैँले तिनीहरूका लागि यो गरिरहेको छैनस्। यदि तैँले आफ्नो कर्तव्य छोडिस् भने, परमेश्‍वरले के भन्नुहुनेछ? “कसैले तँलाई मूर्ख भनेको कारणले, तैँले मैले तँलाई सुम्पेको कर्तव्य छोडिस्। तँसँग कुनै बफादारी छैन!” परमेश्‍वरले यसलाई यसरी हेर्नुहुनेछ। यदि तेरो हृदयमा साँच्चै परमेश्‍वर हुनुहुन्छ भने, यदि तँमा साँच्चै परमेश्‍वरप्रति बफादारी छ भने, यदि कसैले तँलाई हाँसोमा उडाउँछ र तँलाई मूर्ख भन्छ भने, तैँले पहिले यो सोच्नुपर्छ: “तँ मलाई मूर्ख भन्छस्, तँ मलाई बेवकूफ भन्छस्, र तँ मेरो पिठ्यूँ पछाडि हाँस्छस्। म तँसँग बहस गर्नेछैन र म तँविरुद्ध इख राख्नेछैन। म मूर्ख छु र मेरो क्षमता कमजोर छ, तर परमेश्‍वरले मलाई उचाल्नुभएको छ र उहाँ मलाई घृणा गर्नुहुन्न। यो कर्तव्य मलाई तैँले दिएका होइनस्, यो त मलाई परमेश्‍वरले दिनुभएको हो: यो त परमेश्‍वरले मलाई दिनुभएको आज्ञा हो। तैँले मलाई उच्च ठाने पनि वा नठाने पनि त्यसले फरक पार्दैन। मैले तँलाई देखाउन आफ्नो कर्तव्य पूरा गरिरहेको छैन। मेरो कर्तव्य निर्वाह गर्नु मेरो सङ्कल्प हो। मैले मेरो कर्तव्य राम्ररी निर्वाह गर्नैपर्छ, र म परमेश्‍वरप्रति बफादार हुनैपर्छ। मैले यो कर्तव्यलाई कदर गर्नैपर्छ, र परमेश्‍वरले मलाई गर्नुभएको उत्थान र ममाथि राख्नुभएको भरोसामा खरो उत्रनैपर्छ। म आफ्‍नो कर्तव्यप्रति बफादार हुनैपर्छ। तैँले मलाई मूर्ख भनेको कारणले म आफ्नो कर्तव्य छोड्न र परमेश्‍वरलाई निराश पार्न सक्दिनँ। त्यसले त मलाई साँच्चै मूर्ख तुल्याउनेछ।” के यसरी सोच्नु सिद्धान्तहरूअनुसार हुँदैन र? के यो उग्रता त्याग्नु होइन र? यो उग्रताका साथ प्रतिक्रिया दिनु होइन। जब तिमीहरू यसरी कार्य गर्न सक्छौ, तब तिमीहरू साँच्चै परिवर्तन भएका हुनेछौ, र तिमीहरूसँग कद हुनेछ। तिमीहरू मानिस, घटना, वा कामकुराहरूद्वारा बाँधिनेछैनौ। परिस्थिति जस्तोसुकै भए पनि, तिमीहरूले परमेश्‍वरका वचनहरू र सत्यता सिद्धान्तहरूलाई मनमा दृढतापूर्वक राख्नेछौ, र कुनै पनि मामिलालाई उग्रता, भावना, वा मनस्थिति, वा व्यक्तिगत प्राथमिकता, चाहना, वा महत्त्वाकाङ्क्षाहरूका आधारमा लिनेछैनौ। परमेश्‍वरका वचनहरू तेरो हृदयका सबैभन्दा उच्च र महान् कुराहरू हुनेछन्, र जब केही हुन्छ, तब तैँले पहिले परमेश्‍वरका वचनहरू खोज्नेछस्, “परमेश्‍वरका वचनहरूले यसो भन्छन्, त्यसैले म तिनलाई दृढतापूर्वक पालना गर्नेछु। अरूले मलाई मूर्ख देखे पनि फरक पर्दैन। महत्त्वपूर्ण कुरा त परमेश्‍वरले मलाई कसरी हेर्नुहुन्छ भन्‍ने नै हो। म मूर्ख भए पनि र मेरो क्षमता कमजोर भए पनि, परमेश्‍वरले मलाई गर्नका लागि एउटा कर्तव्य निर्वाह सुम्पनुभएको छ। मैले परमेश्‍वरबाट कति ठूलो उत्थान पाएको छु! यो एउटा आशिष् हो!” यदि तँ आफूले सामना गर्ने कुराहरूलाई परमेश्‍वरका वचनहरूअनुसार लिन सक्छस् भने, तैँले सत्यता सिद्धान्तहरूअनुसार कसरी अभ्यास गर्ने भन्‍ने कुरा जान्‍नेछस्।

हामी दाउपेच नगर्ने विषयमा कुरा गर्न जारी राखौँ। दैनिक जीवनमा, मानिसहरूलाई आइपर्ने विभिन्न कुराहरूमा अरूले तिनीहरूविरुद्ध प्रायजसो दाउपेच गर्छन्। कोही-कोही तँसँग ख्याति र प्राप्तिका लागि होडबाजी गर्छन्, कोही-कोही तँसँग सही र गलतबारे बहस गर्छन्, कोही-कोही तँसँग एउटै शब्‍दलाई लिएर समेत तर्क गर्छन्, कोही-कोही तेरो पिठ्यूँ पछाडि तेरो आलोचना गर्छन् र तँलाई कमजोर पार्छन्, र कोही-कोही तँलाई ठेस लगाउँछन् र तँसँग अनुचित व्यवहार गर्छन्। विभिन्न मानिसहरूका दाउपेचहरूको सामना गर्नुपर्दा, तँ तिनलाई कसरी सम्हाल्छस्? तैँले दृढतापूर्वक एउटा सिद्धान्त पालन गर्नैपर्छ: “अरूले मेरो विरुद्ध जति नै दाउपेच गरे पनि, म तिनीहरूको विरुद्ध दाउपेच गर्नेछैन; म तिनीहरूबाट टाढै बस्नेछु! मैले परमेश्‍वरका अभिप्रायहरू के हुन् र उहाँ म के-कस्तो पाठ सिकूँ भन्ने चाहनुहुन्छ भन्‍ने कुरा बुझ्नैपर्छ। म मेरो अडानमा दृढ रहनैपर्छ र मैले परमेश्‍वरका वचनहरू अभ्यास गर्नैपर्छ र आफ्नो कर्तव्यमा अडिग रहनैपर्छ। परमेश्‍वरका वचनहरूका सिद्धान्तहरूअनुसार कार्य गर्नु कहिल्यै गलत हुनेछैन र त्यसले कहिल्यै हानि गराउनेछैन। अरूले मलाई जति नै उच्च ठाने पनि, त्यो मुकुट वा इनाम होइन; त्यो त विपद् हो!” यदि तैँले यस्तो सिद्धान्त पालन गरिस् भने, त्यसले तँलाई दुष्टता गर्नबाट र परमेश्‍वरद्वारा दोषी ठहराइनबाट सक्छ। यदि तँ तेरो जीवनभरि एक सृजित प्राणीको स्थानमा दृढ रहन सकिस्, तैँले एक सृजित प्राणीको कर्तव्य पूरा गर्न सकिस्, र परमेश्‍वरले तँलाई सुम्पेको काम आफ्नो सारा हृदय र मनले पूरा गर्न सकिस्, र तैँले आफ्ना सबै विचार आफ्नो कर्तव्य पूरा गर्नमा समर्पित गरिस् भने—चाहे तँ त्यसमा यति मग्न भइस् कि तैँले खान र सुत्न नै बिर्सिस् वा तैँले आफ्नो दिमागलाई नै थाकाइस् भने पनि—तैँले परमेश्‍वरले तँलाई सुम्पेको काम राम्ररी गरिस्, र तैँले मानकअनुरूप हुने तरिकाले आफ्नो कर्तव्य पूरा गरिस् भने, तैँले मूल्यवान् जीवन जिउनेछस्। यस जीवनमा, हामीले ठूला कामकुराहरू गर्ने, कुनै पनि कार्यहरू सम्हाल्ने, वा कुनै चमत्कार गर्ने कोसिस गर्नु हुँदैन। हामी केवल नगण्य मानिसहरू हौँ र हामीले परमेश्‍वरका वचनहरू अझ धेरै पढ्नुपर्छ, हामीमाथि आइपर्ने कुराहरूमा सत्यता बुझ्ने कोसिस गर्नुपर्छ, हाम्रा जिम्मेवारीहरू पूरा गर्नुपर्छ, र हामीले जे गर्नुपर्छ त्यो राम्ररी गर्नुपर्छ। हामीले हामी हरेक मामिलामा सत्यता सिद्धान्तहरूअनुरूप हुन सक्छौँ, हामीले पूरा गर्ने कर्तव्य कार्य-प्रबन्धहरूले माग गरेका सिद्धान्तहरूअनुरूप छ, र हामीले गर्ने हरेक कुराको उत्प्रेरणा, उद्देश्य, र सिद्धान्तहरूलाई होसियारीसाथ जाँच्दा, ती सबै परमेश्‍वरका वचनहरूका मागहरूअनुरूप छन्, र छानबिन र परमेश्‍वरको जाँचमा खरो उत्रन सक्छन् भन्‍ने कुरा सुनिश्‍चित गर्नुपर्छ। हरेक दिन, तँ शान्ति र हर्षसाथ आफ्नो कर्तव्य सामान्य रूपमा पूरा गर्छस्, र तँ सधैँ परमेश्‍वरसामु जिउँछस्। जब तेरो हृदयमा परमेश्‍वरलाई भन्‍ने केही कुरा हुन्छ, तब तँ उहाँलाई प्रार्थना गर्छस्; जब तँसँग प्रार्थना गर्ने कुनै शब्‍द हुँदैन, तब पनि तँ आफ्नो हृदयमा परमेश्‍वरको नजिक जान सक्छस्, र तैँले प्रार्थना गर्दा परमेश्‍वरको अन्तर्दृष्टि र मार्गदर्शन प्राप्त गर्छस्, र तँ उहाँद्वारा उत्प्रेरित हुन्छस्। तँ आफ्नो कर्तव्य पूरा गर्दा परमेश्‍वरप्रति बफादार पनि हुन सक्छस्, र आफूलाई खुला र सोझो तरिकाले आचरणमा ढाल्न सक्छस्। त्यो कति अद्भुत कुरा हो! मानिसहरूलाई व्यवहार गर्दा र तिनीहरूसँग संलग्न हुँदा र कुराकानी गर्दा, सामान्यतया तँमा झन्-झन् कम खोट र अपराधहरू हुन्छन्। अरूले तेरो विरुद्ध जसरी नै दाउपेच गरे पनि, तँ उग्रतासाथ प्रतिक्रिया दिँदैनस्। जब-जब तँलाई आफ्नो उग्रतामाथि विजय प्राप्त गर्न असमर्थ भएको महसुस हुन्छ, तब-तब तँ परमेश्‍वरलाई प्रार्थना गर्छस्; जब तँ कमजोर हुन्छस्, तब पनि तँ परमेश्‍वरलाई प्रार्थना गर्छस्। जब पवित्र आत्माले तँलाई अलिकति उत्प्रेरित गर्नुहुन्छ, तब तैँले त्यस कुरामाथि विजय प्राप्त गर्ने सामर्थ्य पाउनेछस्, र तैँले त्यो अड्चनलाई नाघ्नेछस्। तैँले हरेक पटक मानिसहरूको दाउपेच, आक्रमण, प्रतिकार, र यस्तै अन्य कुराहरूको सामना गर्दा, त्यो कुरा अड्चनलाई पार गर्नुजस्तै हुन्छ, कठिनाइमाथि विजय प्राप्त गरेजस्तै हुन्छ। तैँले अन्ततः यी सबै दाउपेचहरूमाथि विजय प्राप्त गर्न सक्छस्, तँविरुद्धका मानिसहरूका आक्रमण, प्रतिकार, र सङ्घर्षहरूमाथि विजय प्राप्त गर्न सक्छस्, तैँले उग्रता वा भ्रष्ट स्वभावहरूका आधारमा प्रतिक्रिया दिँदैनस्, बरु तँ सिद्धान्तहरू पालन गर्न सक्षम हुन्छस्। तब तँ साँच्चै एक विजेता हुन्छस्। त्यो कति अद्भुत कुरा हो! तर, मानौँ तँ दिनभरि उग्रता र भ्रष्ट स्वभावहरूमा जिउँछस्। जब कसैले तेरो विरुद्ध दाउपेच गर्छ वा केही अप्रिय कुरा भन्छ, तब तैँले त्यसलाई मनमा लिन्छस्, त्यसदेखि अत्यन्तै दिक्क हुन्छस्, आकुलव्याकुल हुन्छस्, तेरा आँखाहरू रिसले बल्छन्, र तँ क्रोधले जल्छस्। अथवा, तैँले अप्रिय शब्‍दहरू सुनेपछि, तेरो हृदयमा असहज महसुस हुन्छ, तेरो मुखमा फोकाहरू उठ्छन्, तेरो भोक-प्यास हराउँछ, र तँ राती सुत्न सक्दैनस्। तब, तँ परमेश्‍वरबाट टाढिन्छस्। तँ कि त उग्रतामा जिउँछस् कि त भावनाहरूमा, हरेक दिन दुःखमा बिताउँछस्, परमेश्‍वरका वचनहरू सामान्य रूपमा खान र पिउन सक्दैनस्, आफ्नो कर्तव्य सामान्य रूपमा पूरा गर्न सक्दैनस्, र तेरो हृदय यी सही र गलतका मामिलाहरूद्वारा ओगटिएको र तिनमा अल्झिएको हुन्छ। अल्झिएपछि, तँलाई मुक्त हुन धेरै कठिन हुन्छ, र कहिलेकाहीँ तँ महिनौँसम्म पनि मुक्त हुन सक्दैनस्। यदि यो विवाह वा मुद्दाजस्तो कुनै ठूलो मामला हो भने, दाउपेच अझ गम्भीर हुन्छ, र एक पटक तँ यी कुराहरूमा अल्झिएपछि, महिनौँ—वा वर्षौँ—त्यसै बित्छन्, र तेरो जीवनका सबैभन्दा उत्तम वर्षहरू खेर जान्छन्। अन्त्यमा, तेरो पूरै जीवन खेर जान्छ—तैँले आफ्नो कर्तव्य राम्ररी पूरा गरेको हुनेछैनस्, र तैँले सत्यता प्राप्त गरेको हुनेछैनस्। के यसको अर्थ तँ पूर्ण रूपमा बरबाद भइस् भन्‍ने हुँदैन र? यदि तँ निरन्तर विवाद, दाउपेच, सङ्घर्ष, र तुच्छतामा जिइरहेको हुन्छस् भने, के तँ अझै पनि आफ्नो कर्तव्य राम्ररी पूरा गर्न सक्छस् र? तैँले आफ्नो कर्तव्य राम्ररी पूरा नगर्ने मात्र होइन, दाउपेच र सङ्घर्ष गरेर, तैँले धेरै दुष्ट कार्यहरू पनि थुपार्नेछस्। मानिसहरूबीचको दाउपेच र सङ्घर्षहरूमा जिउँदा, तैँले कति धेरै खराब कामकुराहरू गर्नेछस्, कति धेरै अहङ्कारी वचनहरू, विद्रोही वचनहरू, सत्यता उल्लङ्घन गर्ने वचनहरू, र परमेश्‍वरको प्रतिरोध गर्ने वचनहरू बोल्नेछस्? यी सबैलाई दियाबलसहरूका वचनहरूका रूपमा वर्गीकृत गरिन्छ। कतिपय वचनहरू ठूलो स्वरमा नबोलिए पनि, ती तेरो दिमागमा प्रशोधन हुन्छन्; तैँले आफ्नो हृदयमा मानिसहरूलाई घृणा गर्छस्, दुर्व्यवहार गर्छस्, र सराप्छस्। यी कुराहरू परमेश्‍वरका नजरमा दिनको घामजस्तै छर्लङ्ग हुन्छन्। जब तँलाई कुनै कुरा आइपर्छ, तब तेरा युक्तिदाउपेचहरू के हुन्छन्, तैँले कसरी योजना बनाउँछस्, र तँ कसरी अभ्यास गर्छस् भन्ने कुरा परमेश्‍वरले देख्‍नुहुन्छ। यी दाउपेच र सङ्घर्षहरूमा जिउँदा, तँ कहिल्यै आत्मचिन्तन गर्न र पश्‍चात्ताप गर्न र परमेश्‍वरसामु आफ्ना पापहरू स्वीकार गर्न जान्दैनस्, न त तँ यी मामिलाहरूमा सत्यता खोज्न नै जान्दछस्, बरु अन्धाधुन्ध रूपमा तिनको “आनन्द लिन्छस्”। तँ शारीरिक र मानसिक रूपमा थकित भए पनि, तैँले कहिल्यै आत्मचिन्तन गर्दैनस् वा परमेश्‍वरलाई प्रार्थना गर्दैनस् र परमेश्‍वरको ताडना र मार्गदर्शन स्वीकार गर्दैनस्, परमेश्‍वरका वचनहरूलाई आफ्नो हृदयमा स्वीकार गर्दैनस्, र परमेश्‍वरलाई शासन गर्न दिँदैनस्। तँ कहिल्यै परमेश्‍वरका वचनहरू अभ्यास गर्ने सङ्कल्प गर्दैनस्। यसले तँ परमेश्‍वरमा इमानदारीपूर्वक विश्‍वास गर्ने र सत्यता पछ्याउने व्यक्ति होइनस् भन्‍ने प्रमाणित गर्छ। परमेश्‍वरमा इमानदारीपूर्वक विश्‍वास गर्ने र सत्यता पछ्याउनेहरू आफ्नो हृदयमा सत्यता कसरी अभ्यास गर्ने र मानव रूपमा कसरी जिउने भन्‍ने कुरामा केन्द्रित हुन्छन्, र तिनीहरू अरू सबै कुराभन्दा माथि परमेश्‍वरको अनुमोदनलाई महत्त्व दिन्छन्। यसले तिनीहरूलाई सङ्घर्ष र दाउपेचहरूबाट अलग रहन सक्षम बनाउँछ; तिनीहरूको हृदय प्रायजसो परमेश्‍वरको नजिक जान सक्छ र तिनीहरू परमेश्‍वरसामु जिउन सक्छन्। फलस्वरूप, तिनीहरूका कर्तव्यहरूले झन्-झन् ठूलो फल फलाउँछन्, तिनीहरूले यसरी जिउनुमा मूल्य छ र यसले मानवजातिलाई केही योगदान दिन्छ भन्‍ने महसुस गर्छन्, र त्यसैले तिनीहरूको हृदयमा साँचो शान्ति र हर्ष हुन्छ। तिनीहरूले एक सृजित प्राणीको कर्तव्य पूरा गर्न सक्ने भएकाले, तिनीहरूले जिउने हरेक दिनको साँचो मूल्य र अर्थ हुन्छ। तर यदि तँ विभिन्न प्रकारका सङ्घर्ष र दाउपेचहरूमा जिउँछस् भने, तैँले जीवित रहेको हरेक दिन पापहरू थुपारिरहेको हुन्छस्। तँ एक सृजित मानवले जिउनुपर्ने मूल्य र अर्थअनुसार जिउन असफल हुने मात्र होइन, तैँले आफ्नो भविष्यका लागि पापहरू पनि थुपार्छस्। परमेश्‍वर हृदयमा तँलाई झन्-झन् धेरै तिरस्कार गर्नुहुन्छ, र उहाँ तँप्रति झन्-झन् निराश बन्‍नुहुन्छ। यदि परमेश्‍वरले तँप्रतिको उहाँका ख्याल र अपेक्षाहरू व्यर्थ हुन लागेको देख्नुभयो भने, परमेश्‍वरले तँप्रति कस्तो महसुस गर्नुहुनेछ? यदि तैँले गर्ने कामहरूले परमेश्‍वरलाई झन्-झन् निराश बनाउँछ, परमेश्‍वरलाई झन्-झन् हतोत्साहित बनाउँछ, यहाँसम्‍म कि एक दिन तँ साँच्चै पछि फर्किँदैनस् र परमेश्‍वर तँलाई त्याग्न चाहनुहुन्छ भने, तब मलाई भन्, तेरो जीवन र परमेश्‍वरमाथिको तेरो आस्थाको के मूल्य र अर्थ हुन्छ र? तेरो जीवनमा के आशा बाँकी रहन्छ र? अरूले तेरो विरुद्ध दाउपेच गर्छन् र तेरो आलोचना गर्छन् भन्दैमा, तँ आफ्नो अभिमानका लागि लड्न, र आफ्नै इज्जत र सम्मान फिर्ता लिन मानिसहरूसँग कलहमा फस्छस् र आफ्ना उचित कामहरूमा ढिलाइ गर्छस्। कहिलेकाहीँ, कसैले केही अप्रिय कुरा भन्यो वा तँलाई चिढ्याउने गरी कुनै निश्‍चित तरिकाले हेर्‍यो, र तेरो इज्जत गुम्यो र तेरो आत्म-सम्मानमा चोट पुर्‍यायो भन्दैमा, तँ आफ्नो हृदयमा समेत क्रोधित हुन्छस् र त्यस व्यक्तिसँग अनवरत रूपमा विवादहरूमा अल्झिन्छस्। अनि अन्त्यमा के हुन्छ? तैँले आफ्नो सबै बहुमूल्य समय यी कुराहरूमा खेर फाल्छस्, मुक्ति प्राप्त गर्ने तेरो मौकालाई नाश गर्छस् र कुनै पनि सत्यता प्राप्त गर्दैनस्। फलस्वरूप, परमेश्‍वरले तँलाई तिरस्कार गर्नुहुन्छ, त्यस उप्रान्त तँलाई वास्ता नै गर्नुहुन्न, र तँ पूर्ण रूपमा बरबाद हुन्छस्। त्यसोभए, यी कुराहरू सङ्गति गरेर म तिमीहरूलाई के भन्‍न खोज्दैछु? आफूलाई कसरी आचरणमा ढाल्ने भन्‍ने कुरा छनौट गर्नु, आफूलाई कुन तरिकाले आचरणमा ढाल्ने भन्‍ने कुरा छनौट गर्नु अत्यन्तै महत्त्वपूर्ण हुन्छ। मानिसहरूका बीचमा जिउँदा, हरेक व्यक्तिले प्रायः दाउपेच, सङ्घर्ष, व्यक्तिगत स्वार्थमा हुने लाभ र हानि, र प्रशंसा, आलोचना, दोषारोपण, र निन्दाका विभिन्न आवाज सामना गर्नेछ; सबैले यी कुराहरू सामना गर्नेछन्। म पनि यस संसारमा यो युगसम्म जिएको छु, र म पनि शून्यतामा जिउँदिनँ। मैले पनि यी कुराहरू सामना गर्ने गर्छु, तर मेरो हृदयले दाउपेच गर्नेछैन। मलाई हेर—म कसरी जिएको छु? यी कुराहरूले मेरो जीवन वा मेरो कामलाई अलिकति पनि असर गर्दैनन्। हरेक दिन, म केवल आफ्‍नो काम गर्नमा केन्द्रित हुन्छु। अहिलेसम्म जिउँदा, म बाहिरी वातावरणबाट प्रभावित भएको छैन। मेरो पहिचान र हैसियत, मानिसहरूको नजरमा रहेको मेरो मूल्य—यीमध्ये कुनै पनि कुरा प्रभावित भएका छैनन्। यति मात्र होइन, तिमीहरूले भूलवश म अत्यन्तै उँचो, अत्यन्तै असाधारण, र अरूभन्दा अत्यन्तै फरक छु भनी सोच्नेछौ कि भनेर म चिन्तित समेत छु, त्यसैले मैले मेरो सामान्यता, व्यावहारिकता, र साधारणपनका केही वास्तविक उदाहरणहरू अझ निश्‍चित तरिकाले दिनुपर्छ ताकि तिमीहरूले मेरो मूर्तिपूजा नगर र मेरो बारेमा केही अवास्तविक कल्पना र धारणाहरू नराख। मैले यी कुराहरू भनेपछि मात्रै कतिपय मानिसहरूले म एक साधारण, सामान्य व्यक्ति मात्रै हुँ भन्‍ने देख्छन्, र त्यसपछि तिनीहरू मप्रति उदासीन हुन्छन्। मलाई यी कुराहरूको वास्ता छैन। तँ मैले बोलेका यी वचनहरू स्वीकार गर्न सक्छस् भने, त्यति नै पर्याप्त छ; मेरो अरू कुनै माग छैन। यदि तिमीहरूले दिनभरि मलाई टुलुटुलु हेरिरहने, मलाई छानबिन गर्ने, मेरो हाउभाउ पढ्ने गरिरह्यौ भने, त्यसले मलाई असहज बनाउँछ। मलाई मानिसहरूले मेरो मूर्तिपूजा गरेको वा मेरो चापलुसी गरेको मन पर्दैन, र मलाई मानिसहरू सधैँ मेरो वरिपरि झुम्मिएको त झनै मन पर्दैन। मलाई शान्त मन पर्छ। हेर् त, के म यी वर्षहरूमा निकै राम्ररी जिएको छैन र? त्यसोभए तिमीहरू पनि किन त्यसरी नै जिउने प्रयास गर्दैनौ? तँ ख्याति र प्राप्तिका लागि होडबाजी नगरी, हैसियतका लागि होडबाजी नगरी, आफ्नै गरिमाको रक्षा नगरी, र शब्दहरूमा कुनै अख्तियारका लागि सङ्घर्ष नगरी बाँच्न सक्छस् कि सक्दैनस् भनेर हेर्। यदि तैँले परमेश्‍वरका वचनहरू र परमेश्‍वरका मागहरूअनुसार व्यवहार गरिस्, जिइस्, आफूलाई आचरणमा ढालिस्, कामहरू गरिस्, र आफ्नो कर्तव्य पूरा गरिस् भने, तेरो जीवन कस्तो हुनेछ हेर्—तैँले हर्ष प्राप्त गर्नेछस् कि र तेरो हृदयमा शान्ति हुनेछ कि भनी हेर्। जिउने फरक तरिका अपनाएर हेर्, सत्यता सिद्धान्तहरूअनुसार अभ्यास गर्, र स्पष्ट लक्ष्यहरू राख्, त्यसपछि तैँले अगाडि एउटा उज्यालो भविष्य देख्नेछस्। यदि तँ सधैँ कसले तेरो विरुद्ध दाउपेच गरिरहेको छ, कसले तेरो हैसियतमा असर गर्छ, कसको प्रतिष्ठा तेरोभन्दा उच्च छ, कसले तेरो पिठ्यूँ पछाडि तेरो कुरा काटिरहेको छ, र यस्तै अन्य कुराहरूको हिसाबकिताब गरिरहन्छस्, र यी कुराहरूको बीचमा जिउँछस् भने, तेरा लागि अगाडि कुनै मार्ग हुँदैन, केवल अन्धकार हुन्छ। तँ सधैँ हराएको हुनेछस्, र तैँले यस्तो महसुस गर्नेछस्, “मेरो जीवन थकाइलाग्दो छ, कुनै खुसी छैन, मसँग कुनै आशिष्‌ छैन!” तँ परमेश्‍वरले तँलाई दिनुभएका आशिष्‌हरूको आनन्द लिँदैनस्, बरु तँ नरकमा घुस्रिरहन्छस्। मलाई भन्, के तैँले आशिष्‌हरू पाउन सक्छस्? के तैँले हर्ष र शान्ति पाउन सक्छस्?

यी विषयहरूमा सङ्गति गर्दा तिमीहरूलाई कस्तो लाग्छ? (राम्रो लाग्छ।) कुन हिसाबमा राम्रो लाग्छ? (हामीलाई यसले हामीले वास्तविक जीवनमा सामना गर्ने कठिनाइहरू र हामीले प्रकट गर्ने भ्रष्ट स्वभावहरू सुल्झाउन सक्छ भन्‍ने लाग्छ। परमेश्‍वरले हाम्रा लागि केही निश्‍चित मार्गहरू पनि औँल्याउनुभएको छ: अरूविरुद्ध सङ्घर्ष र दाउपेच गर्नबाट कसरी बच्ने, र मानिस, घटना, र कामकुराहरूको बन्धनबाट कसरी मुक्त हुने र ज्योतिमा कसरी जिउने।) यी सिद्धान्तहरूमा सङ्गति गर्नुको मुख्य उद्देश्य के हो? यो तँलाई अरूसँग सङ्घर्ष गर्ने जीवनबाट उम्कन मद्दत गर्नका लागि मात्र होइन; मुख्य कुरा तँलाई सामान्य मानवताभित्र जिउन र सामान्य मानवताको जीवन जिउन सक्षम बनाउनु हो। यदि तैँले परमेश्‍वरका वचनहरूअनुसार कार्य गरिस् भने, तैँले परमेश्‍वरप्रतिको समर्पणता हासिल गर्न सक्छस्, उहाँका वचनहरू र सत्यतालाई आफ्‍नो जीवन बनाउन सक्छस्, मुक्ति प्राप्त गर्न सक्छस्, र तँ परमेश्‍वरको डर मान्‍न र दुष्टताबाट अलग बस्‍न सक्छस्: तँ यस्तो व्यक्ति बन्‍न सक्छस्। बुझिस्? (बुझेँ।) यो अरूसँग दाउपेच गर्ने र सङ्घर्ष गर्ने जीवनबाट उम्कनका लागि मात्र होइन; यदि यो त्यसका लागि मात्र भएको भए, तैँले सत्यता प्राप्त गर्नेथिइनस्। मलाई भन्, सत्यता प्राप्त नगरी, कुनै व्यक्तिको अभ्यासको लक्ष्य के हुन्छ? के यो अझै पनि खोक्रो हुँदैन र? यस समाजमा, मानिसहरूमाझ जिउँदा, तँलाई कुनै कुरा आइपर्दा तँसँग सधैँ आफ्नै विचार र दृष्टिकोणहरू हुनेछन्; कुनै पनि विचार वा दृष्टिकोण नहुनु असम्भव छ, मानौँ तँ शून्यमा बाँचिरहेको छस्। यस्तो स्थिति अस्तित्वमा हुँदैन। जब कसैले तेरो विरुद्धमा दाउपेच गर्दैन वा तँसँग सङ्घर्ष गर्दैन, तब तैँले अरूविरुद्ध दाउपेच नगर्न वा अरूसँग सङ्घर्ष नगर्न सक्छस्। तर जब कसैले तेरो विरुद्धमा दाउपेच गर्छ वा तँसँग सङ्घर्ष गर्छ, तब तँ के गर्छस्? “म तिनीहरूसँग सङ्घर्ष गर्नेछैन, म तिनीहरूविरुद्ध दाउपेच गर्नेछैन” जस्ता नाराहरू लगाउँदैमा समस्या समाधान हुन्छ र? (हुँदैन।) त्यसोभए समस्यालाई कसरी समाधान गरिनुपर्छ? कतिपय मानिसहरू यसो भन्दै नारा लगाउँछन्, “के म अझैसम्म दाउपेच गर्नका लागि निकै बूढो भइसकेको छैन र? परमेश्‍वरको काम यति अघि बढिसक्यो, तैपनि म अझै दाउपेच गरिरहेको छु? ती कुराहरूका बारेमा दाउपेच गर्नुको के फाइदा छ र?” के यी शब्दहरूले समस्या समाधान गर्न सक्छन्? (सक्दैनन्।) धेरैजसो मानिसहरूले आफूमाथि कुनै कुरा आइपर्दा अझै पनि आफ्नो हृदयमा त्यसलाई छोड्न सक्दैनन् र अझै पनि अरूसँग दाउपेच र सङ्घर्ष गर्छन्। त्यसोभए यो समस्यालाई कसरी समाधान गरिनुपर्छ? यसलाई परमेश्‍वरका वचनहरू र सत्यता सिद्धान्तहरूअनुसार मानिसहरूका विचार र दृष्टिकोण, र तिनीहरूका भ्रष्ट स्वभावहरूका समस्याहरू हल गरेर समाधान गरिनुपर्छ। तैँले सही विचार वा दृष्टिकोण प्राप्त गरेपछि, त्यस्ता मामिलाहरूप्रतिको तेरो दृष्टिकोण, मनोवृत्ति, र अडान परिवर्तन हुन्छ। त्यस्ता मामिलाहरूप्रतिका तेरा भावनाहरू फरक हुनेछन्; तँलाई अरूसँग सङ्घर्ष गर्नु अर्थहीन छ—यसले तेरो ऊर्जा खेर फाल्छ, काममा बाधा पुर्‍याउँछ, भित्री असहजता उत्पन्न गराउँछ, र यसमा कुनै हर्ष वा शान्ति हुँदैन भन्‍ने महसुस हुनेछ। त्यसपछि, जब तैँले परमेश्‍वरका वचनहरूमा त्यस्ता मामिलाहरूको निन्दा पढ्छस्, तब तेरो हृदयमा यी मामिलाहरूप्रतिको दृष्टिकोण पूर्ण रूपमा परिवर्तन हुनेछ, तेरो भावनात्मक स्थिति फरक हुनेछ, अरूसँग सङ्घर्ष गर्ने तेरो झकझकाहट कम हुनेछ, तेरो रिस घट्नेछ, र तेरो उग्रता हराउनेछ। यदि अरूले तँसँग सङ्घर्ष गरे, निरन्तर तँलाई उक्साए भने, तँ प्रभावित हुनेछैनस्, र तँलाई यो ठूलो कुरा होइन र तिनीहरूसँग सङ्घर्ष गर्न आवश्यक छैन भन्‍ने महसुस हुनेछ। दर्शकहरूले समेत हेरेर बसिरहन नसकेर यसो भन्‍नेछन्, “तिनीहरू तिमीलाई त्यस्तो व्यवहार गर्छन्, तिमीलाई कसरी केही महसुस नभएको? के तिमी मूर्ख हौ?” तँ भन्छस्, “म यस्ता मामिलाहरूलाई धेरै गम्भीर रूपमा लिन्थेँ; आकाश नै खसे जस्तो महसुस हुन्थ्यो। मैले तिनीहरूलाई कुराहरू स्पष्ट नपार्दा, वा यदि तिनीहरूले मलाई कुनै जवाफ नदिँदा, म पक्कै पनि यसलाई कुरालाई सजिलै छोड्दिनथेँ। तर अहिले कुरा फरक छ। म अब अरूसँग दाउपेच वा सङ्घर्ष गर्दिनँ, तर म बूढो भएकाले नभई मैले परमेश्‍वरका वचनहरूमा मानवजातिको भ्रष्ट सारलाई छर्लङ्गै देखेको हुनाले यस्तो भएको हो। तिनीहरूको बानीबेहोरा परमेश्‍वरका वचनहरूमा खुलासा गरिएका दुष्ट व्यक्ति, ख्रीष्टविरोधी, शैतानका नमूना प्रकाश र प्रकटीकरणहरू हुन्। ममा पनि पहिले यी प्रकटीकरणहरू थिए, तर अहिले, परमेश्‍वरका वचनहरूमा म के देख्छु भने, यस प्रकारको साँचो अनुहार, यस प्रकारको स्वभाव निकै कुरूप र घिनलाग्दो छ; परमेश्‍वर यसलाई घृणा गर्नुहुन्छ! अहिले म आफै यसलाई घृणा गर्छु, र म हृदयमा त्यो भ्रष्ट स्वभावमा जिउन इच्छुक छैन। त्यसैले जब तिनीहरू फेरि मसँग सङ्घर्ष गर्छन्, मलाई तिनीहरूप्रति दिक्क र घिन मात्रै लाग्छ, र सङ्घर्ष गर्ने कुनै रुचि वा चाहना हुँदैन। परमेश्‍वरका वचनहरूमा, मैले अभ्यासका सिद्धान्तहरू पनि भेट्टाएको छु, र मलाई त्यस्ता मानिसहरूलाई कसरी व्यवहार गर्ने भन्‍ने थाहा छ।” परमेश्‍वरका वचनहरूले के भन्छन्? एकातिर, परमेश्‍वरका वचनहरूले त्यस्ता मानिसहरूलाई खुलासा र चित्रण गर्छन्; अर्कोतिर, परमेश्‍वर अरूलाई व्यवहार गर्ने सिद्धान्त भनेको तिनीहरूलाई निष्पक्ष रूपमा व्यवहार गर्नु हो भनेर मानिसहरूलाई भन्‍नुहुन्छ। यदि तिनीहरू साँचो दाजुभाइ-दिदीबहिनीहरू हुन्, र तिनीहरू भ्रष्ट स्वभावहरू प्रकट गर्छन् भने, हामीले तिनीहरूलाई प्रेमसाथ व्यवहार गर्नुपर्छ, तिनीहरूका अपराध र भ्रष्ट स्वभावहरू समाधान गर्न सत्यतामा सङ्गति गर्नुपर्छ, ताकि तिनीहरूले उप्रान्त परमेश्‍वरको प्रतिरोध नगरून् वा अपराध नगरून्। सायद सहायतामार्फत, तिनीहरूका समस्याहरू समाधान हुनेछन्। यदि तिनीहरू सहायता स्वीकार गर्दैनन्, सत्यता स्वीकार गर्न सक्दैनन्, तर आफ्नो कर्तव्य निर्वाह गर्न सक्छन् र मण्डलीको काममा बाधा दिँदैनन् भने, तिनीहरूलाई मण्डलीमा रहेर आफ्नो कर्तव्य पूरा गर्न दिनुपर्छ। यदि तिनीहरू आफ्नो कर्तव्य राम्ररी पूरा गर्दैनन् र अझै पनि अरूसँग सङ्घर्ष र दाउपेच गर्छन्, र बाधा उत्पन्न गर्छन् भने, तिनीहरूलाई परमेश्‍वरको घरका प्रशासनिक आदेशहरू र मानिसहरूलाई व्यवहार गर्नेसम्बन्धी परमेश्‍वरको घरका सिद्धान्तहरूअनुसार पखालेर मिल्काइनुपर्छ। के तब हाम्रो हृदयले शान्ति पाउनेछैन र? परमेश्‍वरको घरसँग कुहिएका आलुहरूसँग व्यवहार गर्ने सिद्धान्त र मार्गहरू छन्। यी मानिसहरूलाई कसरी खुट्ट्याउने र निराकरण गर्ने, यी मानिसहरूलाई कस्तो व्यवहार गर्ने—यी सबैका लागि परमेश्‍वरका वचनहरूमा सिद्धान्त र मार्गहरू छन्। यदि मानिसहरूले परमेश्‍वरका वचनहरूअनुसार अभ्यास गरे भने, त्यसलाई सजिलै र हर्षसाथ सम्हालिनेछ, तिनीहरूलाई यो कठिन मामला हो भन्‍ने महसुस हुनेछैन, तिनीहरूको हृदय पटक्कै विचलित हुनेछैन, र यसलाई निकै स्वाभाविक रूपमा समाधान गरिनेछ। यदि तिनीहरूले केही वर्षअघि यस्ता मामिलाहरू सामना गरेका भए, तिनीहरूले तिनलाई पार गर्न सक्नेथिएनन्, तिनलाई कसरी समाधान गर्ने भनी जान्नेथिएनन्। तर अहिले, केही वर्षको जीवन अनुभवसँगै, यो मामला अब तिनीहरूका लागि कठिनाइ होइन; तिनीहरू यसलाई समाधान गर्न सक्छन्। अचानक, तिनीहरूले आफ्नो कद बढेको र आफू साँच्चै परिवर्तन भएको पाउँछन्। तब यीमध्ये धेरैजसो मानिसहरूले कस्तो महसुस गर्छन्? “पहिले, मलाई सधैँ मेरो क्षमता कमजोर छ भन्‍ने लाग्थ्यो, र म प्रायः परमेश्‍वरविरुद्ध विद्रोह र उहाँको प्रतिरोध गर्थेँ, मानौँ म मुक्ति पाउनै नसक्ने व्यक्ति हुँ। अहिले, यो मामला सम्हालेपछि, मलाई कुनै कठिनाइ छैन, म समस्याहरू समाधान गर्न सक्छु, र मसँग आशा छ भन्‍ने महसुस भयो।” के आशा? (मुक्ति प्राप्त गर्ने आशा।) जब तँ मुक्ति प्राप्त गर्ने आशा देख्छस्, तब तँ अगाडि ज्योति देख्छस् कि अन्धकार? (ज्योति।) यसले त्यो भनाइ पूरा गर्छ—ज्योतिले मलाई बोलाइरहेको छ। होइन र? (हो।) जब तेरो कद यो स्तरमा पुग्न सक्छ, तब तैँले सत्यता अभ्यास गर्न वास्तवमा नारा लगाउन आवश्यक छैन भन्‍ने कुरा साँच्चै महसुस गर्नेछस्; यो यति सजिलो र हर्षमय छ। जबसम्म तँ परमेश्‍वरका वचनहरू स्वीकार गर्छस्, जबसम्म तँ परमेश्‍वरबाट आउने सत्यता सिद्धान्तहरू स्वीकार गर्छस्, तबसम्म सत्यता अभ्यास गर्न त्यति नै सजिलो हुन्छ, र तैँले थाहै नपाई तेरो कद बढ्छ। जब तँलाई आफ्नो कद बढेको, तँ परिवर्तन भएको, र परमेश्‍वरमाथिको तेरो विश्‍वासका वर्षहरूले फल फलाएको र ती वर्षहरू व्यर्थमा नगएको महसुस हुन्छ, तब यदि कसैले “मैले परमेश्‍वरमा विश्‍वास गरेर के पाएँ र? मैले परमेश्‍वरमा विश्‍वास गरेको २० वर्षको अवधिमा, मैले कष्ट भोग्ने र मेहनत लगाउने काम मात्रै गरेको छु; मैले यति धेरै कुरा त्यागेको र अर्पित गरेको छु, तैपनि एउटै आशिष्‌ पनि पाएको छैन—अनवरत थकान मात्रै पाएको छु!” भनेर भन्दै अहङ्कारी शब्दहरू बोल्यो भने, तैँले आफ्नो हृदयमा उसलाई तुच्छ ठान्नेछस्, “यो व्यक्तिसँग कुनै विवेक छैन, र यसले दुष्ट शब्दहरू मात्र बोल्छ! ऊ कति दयनीय देखिन्छ भन्‍ने कुरालाई हेर्दा, उसले साँच्चै केही पनि पाएको छैन—उसले गर्न सक्ने भनेको अनुचित हुने र अड्चन पैदा गर्ने मात्रै हो, र उसले भन्‍न सक्ने कुराहरू अहङ्कारी शब्दहरू मात्रै हुन्!” तिनीहरू सधैँ भन्छन्, “मैले परमेश्‍वरमा विश्‍वास गरेर के पाएँ र?” त्यसोभए तँ परमेश्‍वरमा विश्‍वास गरेर वास्तवमा के पाउने आशा गर्छस्? के तैँले भौतिक अनुग्रह र आशिष्‌हरू पाउने आशा गरिरहेको छस्, कि तैँले सत्यता प्राप्त गर्ने र मुक्ति हासिल गर्ने आशा गरिरहेको छस्? परमेश्‍वरमा विश्‍वास गर्दा व्यक्तिले छनौट गर्नुपर्ने मार्ग यही हो। तँ वास्तवमा कुन मार्गमा हिँडिरहेको छस्? यदि तँ सत्यता पछ्याउने व्यक्ति होस्, र तँ आफूले बुझेका सबै सत्यतालाई अभ्यासमा लागू गर्छस् र तिनलाई तेरो वास्तविकता बनाउँछस् भने, तैँले अनन्त जीवन प्राप्त गरेको हुनेछस्, र परमेश्‍वरको आखिरी दिनहरूको काम अनुभव गरेपछि, तैँले व्यर्थमा विश्‍वास गरेको हुनेछैनस्। यदि तँ केवल अनुग्रहको आनन्द लिनमा मात्र केन्द्रित हुन्छस् तर सत्यता र जीवन प्राप्त गर्दैनस्, र “मैले के पाएँ र?” भन्दै परमेश्‍वरविरुद्ध गुनासो गर्छस् भने, यसले तँ सत्यता पछ्याउने व्यक्ति होइनस् भन्‍ने कुरा प्रमाणित गर्छ। तैँले जतिसुकै अनुग्रहको आनन्द लिए पनि, यदि तैँले अलिकति पनि सत्यता पाएको छैनस् भने, तेरो आस्था निकै दयनीय छ; यसले तँ एक अन्धो व्यक्ति होस् भन्‍ने देखाउँछ। अहिले, परमेश्‍वर मानिसहरूलाई जीवन आपूर्ति गर्न सत्यता व्यक्त गर्नुहुन्छ, हरेक दिन नयाँ वचनहरू बोल्नुहुन्छ, यति धेरै बोल्‍नुहुन्छ कि मानिसहरूले तिनलाई अनन्तसम्म खान, पिउन, र तिनको आनन्द लिन सक्छन्। अभ्यास गरिनुपर्ने र प्रवेश गरिनुपर्ने धेरै सत्यता छन्; धेरै सत्यतालाई एउटा जीवनकाल भरिमा पनि अनुभव गर्न सकिँदैन। धेरै वर्षदेखि परमेश्‍वरमा विश्‍वास गरेका र सत्यता पछ्याउनेहरूले धेरै कुरा, र यति प्रचुर मात्रामा पाएका छन्। तर यदि मानिसहरू सत्यता पछ्याउँदैनन्, सत्यतालाई प्रेम गर्दैनन्, र सत्यता अभ्यास गर्दैनन् भने, तिनीहरूले सधैँ आफूले केही पनि नपाएको महसुस गर्नेछन्। सत्यताको आनन्द लिनेहरू आफू साँच्चै यी वचनहरूले भरिपूर्ण भएको महसुस गर्छन्। अहिले, चाहे सत्यताको हिसाबमा होस् वा भौतिक आशिष्‌को हिसाबमा होस्, परमेश्‍वरले मानिसहरूलाई प्रदान गर्ने कुरा प्रचुर छ; परमेश्‍वरको घर दूध र मह बग्ने भूमि हो भनेर भन्‍न सकिन्छ। भेलाहरूमा खाइने र पिइने परमेश्‍वरका वचनहरू निकै प्रचुर छन्; अनुभवात्मक गवाहीहरू, चलचित्रहरू, भजनहरू, नृत्यहरू—सबै प्रचुर मात्रामा छन्। भौतिक कुराहरू—खाना, लुगाफाटा, र दैनिक प्रयोगका वस्तुहरू—पनि प्रचुर छन्। यसका साथै, परमेश्‍वरद्वारा स्थापित ठूलो रातो अजिङ्गरले प्रदान गरेको सेवा, ख्रीष्टविरोधी र झूटा अगुवाहरूका प्रस्तुतिहरू, र हरेक दिन मानिसहरूका अगाडि देखिने विभिन्न प्रकारका नकारात्मक कुराहरूको प्रदर्शनले मानिसहरूलाई पाठ सिक्न र खुट्ट्याउने क्षमता वृद्धि गर्न दिन्छ। यदि तैँले एकै पटकमा पूरै पाठ सिक्न सकिनस् भने, परमेश्‍वरले तेरा लागि वातावरण, मानिस, घटना, र कामकुराहरू खडा गरिरहनुहुनेछ, र तैँले पर्याप्त मात्रामा सिकिसकेपछि मात्रै तिनलाई हटाउनुहुनेछ। त्यसकारण, यदि तँ परमेश्‍वरको काम स्वीकार गर्न सक्छस्, यदि तँ सत्यतालाई प्रेम गर्ने व्यक्ति होस् भने, तैँले एक प्रचुर भोजमा सहभागी भइरहेको हुन्छस्। केही वर्षको आस्थाले तँलाई ठूलो प्रगति र वास्तविक परिवर्तन दिनेछ। परमेश्‍वरले यत्तिका वर्षहरूमा आफ्ना चुनिएका मानिसहरूलाई व्यक्तिगत रूपमा गोठालो गर्नुभएको, मलजल गर्नुभएको, र अगुवाइ गर्नुभएको छ। सत्यता स्वीकार गर्न सक्ने सबैले आफूले धेरै पाएको महसुस गर्न सक्छन्, र तिनीहरूमा केही साँचो परिवर्तनहरू आएका हुन्छन्। विशेष गरी, पूर्णकालीन रूपमा आफ्नो कर्तव्य पूरा गर्नेहरू अझ धेरै परिवर्तन भएका हुन्छन्। तँ परमेश्‍वरलाई पछ्याउँदा, मार्ग झन्-झन् उज्यालो हुँदै जान्छ, र तँसँग मुक्ति प्राप्त गर्ने र स्वर्गको राज्यमा प्रवेश गर्ने साँचो विश्‍वास छ भनी महसुस गर्न सक्छस्। तर यदि तँ सधैँ सत्यता स्वीकार गर्न मान्दैनस्, र तँ आफ्नो हृदयमा सत्यता अभ्यास गर्न अनिच्छुक हुन्छस् भने, तैँले आफूसँग मुक्तिको कुनै आशा छ भन्‍ने कुरा महसुस गर्न सक्नेछैनस्। तैँले आफूवरपरका मानिसहरूलाई सोधिरहनेछस्, “के तिमीलाई ममा आत्मिक बुझाइ छ जस्तो लाग्छ?” यदि कसैले, “तिमीमा आत्मिक बुझाइ छ जस्तो लाग्दैन” भनेर भन्यो भने, तैँले सोच्नेछस्, “खत्तम भयो, मेरो कुनै आशा छैन!” वास्तवमा, तँसँग कुनै आशा नभएको होइन; तैँले सत्यता चाहिँ नपछ्याएको होस्। यदि तैँले सत्यता बुझिस् र सत्यता अभ्यास पनि गर्न सकिस् भने, तैँले बिस्तारै आत्मिक बुझाइ प्राप्त गर्नेछस्। तँसँग आत्मिक बुझाइ भएपछि, तैँले झन्-झन् धेरै सत्यता बुझ्नेछस्, र तैँले हरेक पक्षमा केही अनुभवात्मक गवाही बाँड्न सक्नेछस्। तँलाई भित्रभित्रै सम्पन्न भएको र धेरै सन्तुष्ट भएको महसुस हुनेछ, र परमेश्‍वरलाई पछ्याएर तैँले धेरै कुरा पाएको महसुस हुनेछ। होइन र? (हो।) यदि कुनै व्यक्तिले सत्यता अभ्यास गर्दैन वा त्यसलाई आफ्नो जीवनका रूपमा स्वीकार गर्दैन भने, उसले हृदयमा सधैँ हराएको र लक्ष्यहीन महसुस गर्नेछ, र ऊसँग साँचो विश्‍वास हुनेछैन। उसले सधैँ आफू वरपरका मानिसहरूलाई आफूसँग मुक्ति पाउने कुनै आशा छ कि छैन भनेर सोधिरहनेछ। कतिपयले अरूलाई आफूमा आत्मिक बुझाइ छ कि छैन भनेर निरन्तर सोधिरहन्छन्, र आफूमा आत्मिक बुझाइ छ कि छैन भन्‍ने कुरालाई आफूसँग आशा छ कि छैन भन्‍ने प्रमाणका रूपमा लिन्छन्। मलाई भन्, के यस्ता मानिसहरू मूर्ख होइनन् र? (मूर्ख हुन्।) तँसँग आत्मिक बुझाइ भए पनि वा नभए पनि, तैँले सत्यताका लागि लागिपर्नुपर्छ—अनि यसलाई बुझ्न मात्र लागिपर्ने नभई यसलाई अभ्यास गर्न पनि लागिपर्नुपर्छ। तैँले सत्यता बुझ्न र सत्यता अभ्यास गर्न सकेपछि, मुक्ति प्राप्त गर्ने आशा हुनेछैन र? के त्यसो होइन र? (हो।) तिमीहरूले यो विषयमा विचार गर्नुपर्छ।

आजका लागि हाम्रो सङ्गति यति नै हो। अलबिदा।

सेप्टेम्बर ७, २०२४


  [image: ]

OEBPS/Images/contact.jpg
<

HAITIRAT UTH ISR HUSHT

SATTEIeRTINGh ASHTSE
https://ne.godfootsteps.org

YouTube: https://I.kingdomsalvation.org/ne/video
Facebook: https://|.kingdomsalvation.org/ne/facebook

Email: contact.ne@godfootsteps.org





OEBPS/Images/cover.png
SR S A e d 01 N A e
¢ \
M4

Ty

1] War A2
1| oY) (o=

W 2=

(

)

S g

,IJ/T/ YV A
.\j g
o

HFMJ

{ _F\,).v | ; /J//
, %
DL S

—( ,.J/

oA/ \J
2
Izrz{i(/f/w

. B A \ : \ \ \ ©

P DRy I






